
[image: ]


 
  
    မာတိကာ

  
  
    
      	
        ၁။ ကိုယ့်တာဝန်ကို ဘယ်လို မှန်မှန်ကန်ကန် သဘောထားရမယ်ဆိုတာကို ကျွန်တော် သိခဲ့ရပါတယ်
      

      	
        ၂။ ဘယ်စိတ်သဘောထားက လူတစ်ယောက်ကို ပြန်ငြင်းခုံပြီး ဆင်ခြေတွေပေးချင်အောင် လုပ်သလဲ
      

      	
        ၃။ သင်၏ ယုံကြည်ခြင်း၌ အအေးမဟုတ်၊ အပူမဟုတ် ဖြစ်ခြင်းက ကိုယ့်ကိုယ်ကိုယ် ပျက်စီးစေလိမ့်မည်
      

      	
        ၄။ ဘယ်လိုလက်လွှတ်ပြီး ကိုယ့်ကလေးတွေကို အမှီအခိုကင်းကင်းရပ်တည်တတ်အောင် သင်ယူခွင့်ပြုရမလဲ
      

      	
        ၅။ အတိတ်မေ့ခဲ့တဲ့ နေ့ရက်များ
      

      	
        ၆။ ပြင်းထန်သေ ဝိညာဉ်ရေးရာ တိုက်ပွဲ
      

      	
        ၇။ အိမ်ထောင်ရေးရဲ့ ကျေးကျွန်မဖြစ်ခြင်းက လွတ်လပ်မှုအစစ်အမှန် ဖြစ်သည်
      

      	
        ၈။ ကျွန်မ မီးစာကုန်ဆီခန်း အရွယ်တွင် သားဖြစ်သူက ကျွန်မအတွက် ပြုစုစောင့်ရှောက်ပေးဖို့ ကျွန်မ၏ မျှော်လင့်ချက် ပျက်စီးသွားပြီးနောက်
      

      	
        ၉။ နှင်ထုတ်ခံရပြီးနောက် နိုးထခြင်း
      

      	
        ၁၀။ ကောလိပ်ကျောင်းသူတစ်ဦး၏ ခက်ခဲသော ယုံကြည်ခြင်း လမ်းခရီး
      

      	
        ၁၁။ ရှာလျှင် တွေ့မည်
      

      	
        ၁၂။ ဖမ်းဆီးခံရပြီးနောက် ဆင်ခြင်သုံးသပ်ခြင်းများ
      

      	
        ၁၃။ သားရဲ့ အိမ်ထောင်ရေးအတွက် ကျွန်မ မပူပန်တော့ပါ
      

      	
        ၁၄။ အဆင့်အတန်းကို ကာကွယ်ခြင်းသည် အလွန့်အလွန် ရှက်စရာကောင်းသည်
      

      	
        ၁၆။ ကျွန်မ အခု ကိုယ့်တာဝန်ကို အာရုံစိုက်နိုင်ပါပြီ
      

      	
        ၁၇။ စည်းမျဉ်းနဲ့အညီ တာဝန်မထမ်းဆောင်ခြင်းရဲ့ အကျိုးဆက်များ
      

      	
        ၁၈။ ဖိနှိပ်မှုနှင့် ဆင်းရဲဒုက္ခများက ကျွန်မကို ထုတ်ဖော်ခဲ့ပါတယ်
      

      	
        ၁၉။ ဂုဏ်အဆင့်အတန်းကို လိုချင်သည့် ဆန္ဒ ဗွေဖောက်လာသောအခါ
      

      	
        ၂၀။ နာမကျန်းမှုနဲ့ပတ်သက်တဲ့ ကျွန်မရဲ့ စိုးရိမ်ပူပန်မှုများကို လက်လွှတ်လိုက်ခြင်း
      

      	
        ၂၂။ မိမိတာဝန်တွင် စည်းမျဉ်းများ ရှာဖွေဖို့ရန် အလွန်အရေးကြီးသည်
      

      	
        ၂၃။ တစ်လုတ်စားဖူး သူ့ကျေးဇူး ဖြစ်သင့်လား
      

      	
        ၂၄။ သက်သာမှုကို မက်မောခြင်းအပေါ် ဆင်ခြင်သုံးသပ်ခြင်းများ
      

      	
        ၂၅။ ကျွန်မရဲ့ တည်ငြိမ်တဲ့အလုပ်ကို စွန့်လွှတ်လိုက်ရတာကို နောင်တမရပါ
      

      	
        ၂၆။ အဆင့်အတန်းကို လိုက်စားမှုအပေါ် ဆင်ခြင်သုံးသပ်ခြင်းများ
      

      	
        ၂၇။ တစ်စုံတစ်ဦးသည် ဖမ်းဆီးနှိပ်စက်ခံရပြီးနောက်တွင် ဘုရားသခင်ကို သစ္စာဖောက်သွားခဲ့ကြောင်း သိရှိရခြင်း
      

      	
        ၂၈။ မိဘတွေက သားသမီးတွေရဲ့ ကံကြမ္မာကို ပြောင်းလဲပေးနိုင်သလား။
      

      	
        ၃၀။ အရည်အချင်းရှိတဲ့သူတွေကို မနာလိုဖြစ်ခြင်းကို ကျွန်မ ဘယ်လိုရပ်တန့်ခဲ့သလဲ
      

      	
        ၃၁။ ကလေးရနိုင်၊ မရနိုင်ဆိုတာကို ကျွန်မ မစိုးရိမ်တော့ပါ
      

      	
        ၃၂။ အဖေ့ကို ဧဝံဂေလိ ဖြန့်ဝေခြင်း
      

      	
        ၃၃။ ဖြုတ်ချခံရခြင်းကနေ ကျွန်မ သင်ယူခဲ့ရတဲ့ သင်ခန်းစာများ
      

      	
        ၃၅။ ခက်ခဲသည့် ဆုံးဖြတ်ချက်
      

      	
        ၃၆။ မိမိ၏ တာဝန်ကို ကောင်းကောင်းထမ်းဆောင်ခြင်းသည် ဘုရားသခင် အပ်နှံထားသည့် အထူးတာဝန်ဖြစ်သည်
      

      	
        ၃၇။ စိတ်မွန်းကျပ်မှုကို ကျွန်မ မည်သို့ကျော်လွှားခဲ့သနည်း
      

      	
        ၃၉။ ကျွန်မ သိမ်ငယ်စိတ် မရှိတော့ပါ
      

      	
        ၅၀။ ကောင်းကင်နိုင်ငံတော်ဆီသို့ သွားသည့်လမ်းကြောင်းတွင် ကျွန်ုပ်ကို မည်သူတားဆီးသနည်း
      

      	
        ၅၁။ ကျွန်မတို့ထံ ကျရောက်လာသည့် ဆင်းရဲဒုက္ခသည် ဘုရားသခင်၏ မေတ္တာလည်း ဖြစ်ပါသည်
      

      	
        ၅၂။ ဖြုတ်ချခံရခြင်းကနေ ကျွန်မ ရရှိခဲ့တဲ့အရာ
      

      	
        ၅၃။ အယူအဆများနှင့် စိတ်ကူးများအပေါ် အခြေခံသော ယုံကြည်ခြင်း၏ အကျိုးဆက်များ
      

      	
        ၅၄။ ကျွန်မရဲ့လိမ်ညာမှုတွေ နောက်ကွယ်
      

      	
        ၅၅။ ငွေကြေး၊ ကျော်ကြားမှုနဲ့ အကျိုးအမြတ်တို့ရဲ့ စုံစမ်းသွေးဆောင်မှုတွေကနေ ကျွန်မ ရုန်းထွက်ခဲ့ပုံ
      

      	
        ၅၆။ သက်သာမှုကို မွေ့လျော်ခံစားခြင်းက မိမိအသက်သေဆုံးခြင်းကို ဆောင်ကြည်းပေးလိမ့်မည်
      

      	
        ၅၇။ အမေ ထောင်ကျစဉ်က
      

      	
        ၅၈။ ကြီးကြပ်မှုကို ခေါင်းရှောင်ခြင်းက ဘာကို တကယ် ဖုံးကွယ်ထားတာလဲ။
      

      	
        ၅၉။ သားသမီးများအပေါ် အကြွေးတင်စိတ်အား ကျွန်မ စွန့်လွှတ်ခဲ့
      

      	
        ၆၀။ ကျွန်မရဲ့ တာဝန်ကို ကျွန်မ ဘာကြောင့်ဇီဇာကြောင်ခဲ့တာလဲ
      

      	
        ၆၁။ ကျွန်မရဲ့ ညံ့ဖျင်းတဲ့ အစွမ်းအစကြောင့် နောက်ထပ် ဘောင်ခတ်ခြင်းမခံရတော့ပါ
      

      	
        ၆၃။ ကိုယ့်တာဝန်မှာ ကျွန်မ ဝန်တာ ထမ်းရွက်လိုပါတယ်
      

      	
        ၆၅။ ရောဂါဝေဒနာကြားမှာ ဘုရားသခင်၏မေတ္တာကို တွေ့ကြုံခံစားရခြင်း
      

      	
        ၆၈။ ကျွန်မ ကံကြမ္မာဆိုးရလေခြင်းလို့ ဆက်ပြီး မညည်းညူတော့ပါ
      

      	
        ၆၉။ ဂုဏ်သတင်းနဲ့ အဆင့်အတန်းကို ကာကွယ်ခြင်း၏ အကျိုးဆက်များ
      

      	
        ၇၂။ နှိပ်စက်ညှဉ်းပန်းမှုနဲ့ ဆင်းရဲဒုက္ခများအား တွေ့ကြုံခံစားရခြင်းမှ ကျွန်မ သင်ယူရရှိခဲ့သော သင်ခန်းစာများ
      

      	
        ၇၃။ အခက်အခဲတွေတွေ့ရင် ကျွန်မ ဘာကြောင့် အမြဲ နောက်တွန့်နေခဲ့သလဲ။
      

      	
        ၈၂။ ကျေးဇူးတော်နဲ့ ကောင်းချီးတွေ ရဖို့လောက်ပဲ ဘုရားသခင်ကို ယုံကြည်တာ မှန်ပါသလား
      

      	
        ၈၃။ ကျွန်မရဲ့ တာဝန်လား၊ ကျွန်မရဲ့ အသက်မွေးအလုပ်လား
      

      	
        ၉၀။ မိမိကိုယ်ကို အစဉ်သဖြင့် ကာကွယ်နေလျှင် သင်၏ တာဝန်ကို ကောင်းစွာ မထမ်းဆောင်နိုင်ပါ
      

      	
        ၉၁။ ပြည့်စုံသည့် အိမ်ထောင်ရေးကို လိုက်စားခြင်းက ပျော်ရွှင်မှုကို ယူဆောင်လာပေးသလား။
      

      	
        ၉၂။ ကျော်ကြားမှုနှင့် အကျိုးအမြတ် ဝဲဂယက်ထဲမှ ရုန်းထွက်ခြင်း
      

      	
        ၉၃။ သမ္မာတရားကို လိုက်စားခြင်းက အသက်အရွယ်ကြီးငယ်အပေါ် မူမတည်ပါ
      

      	
        ၉၄။ လက်တွေ့ကျသည့် အလုပ်လုပ်ခြင်းမှ ကျွန်တော် ရရှိခဲ့သည့်အရာ
      

      	
        ၉၅။ သားဖြစ်သူ အဖမ်းခံရခြင်းမှ ကျွန်တော် ရခဲ့သည့် သင်ခန်းစာများ
      

    

  


၁။ ကိုယ့်တာဝန်ကို ဘယ်လို မှန်မှန်ကန်ကန် သဘောထားရမယ်ဆိုတာကို ကျွန်တော် သိခဲ့ရပါတယ်

လျူချန်၊ တရုတ်နိုင်ငံ

ကျွန်တော်က သာမန်လယ်သမားမိသားစုမှာ မွေးဖွားခဲ့တာပါ။ ကြီးပြင်းလာတဲ့တစ်လျှောက် အမေကပဲ ချက်ပြုတ်တာ၊ သန့်ရှင်းရေးလုပ်တာတွေကို အမြဲမြင်ရပြီး အဖေကတော့ ထမင်းဟင်းချက်တာ၊ အိမ်မှုကိစ္စလုပ်တာမျိုး ကျွန်တော် တစ်ခါမှ မမြင်ဖူးခဲ့ဘူး။ အဘိုးဆိုရင်လည်း ဒီလိုပါပဲ။ တစ်ခါတလေ အဘွား အပြင်သွားတဲ့နေ့တွေဆိုရင် အဘိုးက ထမင်းချက်စားမယ့်အစား အငတ်ပဲခံလိုက်တယ်။ ထမင်းချက်တာဟာ မိန်းမအလုပ်လို့ သူက ခံယူထားတာလေ။ မိသားစုအတော်များများမှာ ယောက်ျားတွေက အပြင်ထွက်အလုပ်လုပ်ကြပြီး မိန်းမတွေကတော့ အိမ်မှုကိစ္စတွေကိုပဲ လုပ်ကိုင်ကြတာ ကျွန်တော်မြင်ခဲ့ရတယ်။ မိန်းမတွေက အိမ်မှာ ထမင်းဟင်းချက်ပြုတ်ကြပြီး ယောက်ျားတွေကတော့ အပြင်မှာ အလုပ်ရှုပ်နေကြတာပေါ့။ ကျွန်တော် အိမ်ထောင်ကျပြီးတဲ့နောက်မှာလည်း ကျွန်တော့်အမျိုးသမီးကပဲ အိမ်မှုကိစ္စတွေကို အလိုလို တာဝန်ယူလုပ်ကိုင်ပါတယ်။ တစ်ခါတလေ သူက ကျွန်တော့်ကို အိမ်မှုကိစ္စတချို့ ကူလုပ်ခိုင်းရင် ကျွန်တော်က အမြဲတမ်းပဲ လုပ်ဖို့ ဆန္ဒမရှိဘဲ တွန့်ဆုတ်နေခဲ့တယ်။ ချက်ပြုတ်တာနဲ့ အိမ်မှုကိစ္စလုပ်တာက မိန်းမတွေရဲ့အလုပ်လို့ပဲ ကျွန်တော် အမြဲ တွေးခဲ့တာကိုး။

၂၀၂၀ နွေရာသီမှာ၊ အဖွဲ့တစ်ဖွဲ့က ဧည့်ခံမဲ့သူ အရေးပေါ်လိုနေတယ်၊ အဲဒါ ကျွန်တော်သွားပြီး ဧည့်ခံရတဲ့တာဝန် ထမ်းဆောင်ချင်လားလို့ ခေါင်းဆောင်က မေးလာတယ်။ ကျွန်တော် ဘာမှမပြောပေမဲ့ စိတ်ထဲမှာတော့ တွေးမိတယ်။ “ဒီဧည့်ခံတာဝန်ကို ငါတစ်ခါမှ မလုပ်ဖူးဘူး၊ ပြီးတော့ ငါက ထမင်းဟင်းတောင် မချက်တတ်ဘူး” ပေါ့။ ဒါပေမဲ့ လူအရေးပေါ်လိုနေတာကို ထည့်တွက်ပြီး ကျွန်တော် လက်ခံလိုက်ပါတယ်။ ဧည့်ခံရတဲ့တာဝန် ထမ်းဆောင်နေတဲ့အချိန်အတွင်း နေ့တိုင်း မီးဖိုချောင်နားမှာပဲ အချိန်ကုန်ဆုံးရင်း၊ ဆေးကြောသန့်စင်တာတွေလုပ်ရင်း ကိုယ့်ဘာသာ တွေးမိတယ်။ “ဒါက ညီအစ်မတွေ လုပ်ရတဲ့ တာဝန်လေ။ ဘာလို့ ငါ့ကိုကျမှ လာလုပ်ခိုင်းနေရတာလဲ။ ပြီးတော့ ယောက်ျားရင့်မကြီးဖြစ်ပြီး ဈေးထဲ ခဏခဏသွား ဟင်းသီးဟင်းရွက်ဝယ်ရတာ၊ တစ်ခါတလေ ကုန်စိမ်းသည်တွေနဲ့ ဈေးဆစ်ရတာတွေက ရှက်စရာကြီး” လို့ပေါ့။ ဟင်းသီးဟင်းရွက်ဝယ်ဖို့ ဈေးသွားရတဲ့အခါတိုင်း တခြားလူတွေ ကျွန်တော့်ကို အထင်သေးမှာကြောက်လို့ ကျွန်တော် စိတ်ပူမိတယ်။ အဲဒါကြောင့် အမြဲတမ်း သုတ်သီးသုတ်ပြာနဲ့ပဲ အသွားအပြန်လုပ်ပြီး အကြာကြီး မနေချင်ခဲ့ဘူး။ တစ်ခါတလေ ညီအစ်ကိုတချို့က ဟင်းတွေက ငန်လွန်းတယ်၊ ပေါ့လွန်းတယ်လို့ မှတ်ချက်ပေးတဲ့အခါ ကျွန်တော် ရှက်လည်းရှက်၊ စိတ်ထဲကနေလည်း မကျေမနပ်နဲ့ ပြန်ပြောနေမိတယ်။ “အိမ်မှာတုန်းက အိမ်မှုကိစ္စနဲ့ ချက်ပြုတ်တာတွေကို ကျွန်တော့်မိန်းမပဲ လုပ်ခဲ့တာ၊ ကျွန်တော် လုပ်ခဲ့တာမှ မဟုတ်တာ။ ဒါ့အပြင် ကျွန်တော်က ယောက်ျားလေ။ ဒါတွေက မိန်းမတွေလုပ်တဲ့ အိမ်မှုကိစ္စတွေဆိုတော့ ကျွန်တော် မကျွမ်းကျင်တာ ပုံမှန်ပါပဲ။ ခင်ဗျားတို့က ဘာလို့ ကျွန်တော့်ဘက်ကနေ ဝင်မကြည့်ပေးကြတာလဲ” ပေါ့။ ဒီတာဝန် ဘယ်တော့များမှ ပြီးမလဲလို့ တွေးပြီး ကျွန်တော် ခါးသီးစိတ် မဝင်ဘဲ မနေနိုင်ခဲ့ဘူး။ ညီအစ်ကိုတွေ အလုပ်အကြောင်းပြောပြီး ရယ်မောနေကြတာကို ကျွန်တော် ခဏခဏ မြင်ရပေမဲ့ ကျွန်တော်ကတော့ မပျော်နိုင်ခဲ့ပါဘူး။ ကျွန်တော့်ကျောပေါ်မှာ အရမ်းလေးတဲ့ကျောက်တုံးကြီး ပိုးထားရသလို ခံစားရပြီး ဒီတာဝန်ကို မလုပ်ရတော့မယ့်နေ့ကိုပဲ မျှော်တလင့်လင့် ဖြစ်နေခဲ့တယ်။ အဲဒီရက်တွေတုန်းက ကျွန်တော်ချက်တဲ့ အစားအသောက်တွေအပေါ် သိပ်အားမစိုက်တော့ဘဲ မနက်တိုင်း ခေါက်ဆွဲပဲ ပြုတ်ကျွေးတော့တာ။ သူတို့ သိပ်မစားကြတာကို ကျွန်တော်မြင်ပေမဲ့ ဒီအစားအစာကို စားတတ်ရဲ့လားလို့ တစ်ခွန်းမှ မမေးခဲ့ဘူး။ အဲဒီတုန်းက ဂေါ်ဖီထုပ်တွေ ပေါနေတာနဲ့ အဲဒါတွေပဲ ပြုတ်လိုက်တယ်။ ညီအစ်ကိုတွေ နည်းနည်းပဲ စားကြတာတောင် ကျွန်တော် ဂရုမစိုက်ပါဘူး။ “ဂေါ်ဖီထုပ်က ဘယ်လိုပဲချက်ချက် အရသာ သိပ်ရှိမှာမှ မဟုတ်တာ” လို့ပဲ တွေးလိုက်တယ်။ နောက်ပိုင်းမှာ ညီအစ်ကိုတွေရဲ့ တာဝန်တွေ ပြောင်းသွားလို့ သူတို့ ပြောင်းထွက်သွားကြပေမဲ့ ကြီးကြပ်ရေးမှူးက ကျွန်တော့်ကို ဧည့်ခံရတဲ့တာဝန် ဆက်လုပ်ခိုင်းတယ်။ ကျွန်တော် လုံးဝ နားမလည်နိုင်ခဲ့ဘူး။ “ယောက်ျားရင့်မကြီးဖြစ်တဲ့ ငါ့ကိုကျမှ ဧည့်ခံရတဲ့တာဝန်ကိုပဲ ဘာလို့ ဆက်ခိုင်းနေရတာလဲ။ ချက်ပြုတ်တာ၊ လျှော်ဖွပ်တာနဲ့ သန့်ရှင်းရေးလုပ်တာတွေက ပုံမှန်ဆို ညီအစ်မတွေ လုပ်လေ့ရှိတာလေ။ ‘ဒီညီအစ်ကိုက ဘာလို့ ဒီတာဝန်ကို လုပ်နေရတာလဲ’ လို့ တခြားလူတွေ တွေးကြမလား။ ငါဘယ်လိုလုပ် မျက်နှာပြရမလဲ” ပေါ့။ ဒီအကြောင်း တွေးမိလိုက်တာနဲ့ ကျွန်တော် သိမ်ငယ်စိတ် ဝင်မိတယ်။ အဲဒီကာလအတွင်းမှာ ကျွန်တော့်အခြေအနေ တော်တော်ဆိုးခဲ့ပြီး တကယ်ပဲ သိက္ခာကျတယ်လို့ ခံစားခဲ့ရတယ်။ ဧည့်ခံရတဲ့တာဝန်ကို လွှတ်ချလိုက်ရင်လည်း ကျွန်တော်က ဆင်ခြင်တုံတရားမဲ့ရာ ကျနေမယ်။ ဒါပေမဲ့ ဆက်လုပ်ရင်လည်း ကျွန်တော် ဘယ်လို ကိုင်တွယ်ပြီး ဆုံးခန်းတိုင်အောင်လုပ်ရမလဲ မသိဘူး ဖြစ်နေတာ။ အပြင်ပန်းမှာတော့ တာဝန်ထမ်းဆောင်နေပုံ ပေါက်ပေမဲ့ ရင်ထဲမှာတော့ မွန်းကျပ်နေပြီး ကျွန်တော်လုပ်သမျှ ဘယ်အရာမှာမှ တက်တက်ကြွကြွ မရှိသလို ဂရုစိုက်မှုလည်း မရှိခဲ့ပါဘူး။ သန့်ရှင်းရေးလုပ်ဖို့ လိုနေတာကို မြင်ပေမဲ့ ကျွန်တော် မလုပ်ခဲ့ဘူး။ အကြိမ်ကြိမ်ပါပဲ၊ တခြားလူတွေ သည်းမခံနိုင်တော့လို့ ဝင်ကူပြီး သန့်ရှင်းရေးလုပ်ပေးရတဲ့အထိ ဖြစ်ခဲ့တယ်။ ဒါ့အပြင် အသင်းတော်က ပို့ပေးတဲ့ အစားအစာတွေကိုလည်း အချိန်မီ အခြောက်မခံခဲ့မိဘူး။ ရလဒ်အနေနဲ့ အစားအသောက်တွေ ပုပ်သိုးကုန်ပြီး လွှင့်ပစ်လိုက်ရတယ်။ ခေါင်းဆောင်က ဒါကို သိသွားပြီးနောက် ကျွန်တော့်ကို ပြောတယ်။ “အစားအစာတွေ အကုန် မှိုတက်ကုန်ပြီ။ ခင်ဗျားသာ ဂရုစိုက်ခဲ့ရင် အဲဒါတွေကို အခြောက်ခံခဲ့မှာပဲ၊ အလွယ်တကူ ပျက်စီးတတ်တဲ့ အစားအစာတွေကိုလည်း အချိန်မီ စားဖြစ်အောင် သေချာလုပ်ခဲ့မှာပဲ။ အဲဒါဆို အလဟဿ ဖြစ်သွားခဲ့မှာ မဟုတ်ဘူး။ ဒီလိုပြဿနာမျိုး ဖြစ်လာပြီဆိုတော့ ခင်ဗျားရဲ့ တာဝန်အပေါ်ထားတဲ့ သဘောထားကို ဆင်ခြင်သုံးသပ်ဖို့ လိုနေပြီ” တဲ့။ ခေါင်းဆောင်ပြောတာကို ကြားတော့ ကျွန်တော် နည်းနည်း အပြစ်ရှိသလို ခံစားလိုက်ရတယ်။ ကျွန်တော့်ပေါ့ဆမှုကြောင့် အစားအသောက်တွေ ပုပ်သိုးကုန်တာ အမှန်ပါပဲ။ ဒါပေမဲ့ ပြီးတော့ ကျွန်တော် ကိုယ့်ကိုယ်ကိုယ် စပြီး ဆင်ခြေပေးမိတယ်။ “အိမ်မှာတုန်းက အစားအသောက်တွေကို အခြောက်ခံတာ အမေနဲ့ မိန်းမပဲ လုပ်ခဲ့တာ၊ ငါက ဘယ်တုန်းကမှ ပါဝင်ပတ်သက်ခဲ့တာ မဟုတ်ဘူး။ ဒီအလုပ်တွေ လာလုပ်ခိုင်းတာက တော်တော် ရှက်စရာကောင်းတယ်” လို့ပေါ့။ ကျွန်တော် အရှက်ခွဲခံနေရတယ်လို့ အမြဲ ခံစားနေရပြီး ဒီအခြေအနေကို သည်းမခံချင်တော့ဘူး။ ဒါကြောင့် ခေါင်းဆောင်က ကျွန်တော့်ကို တခြားတာဝန်တွေ ထမ်းဆောင်ဖို့အတွက် စီစဉ်ပေးဖို့ပဲ မျှော်လင့်နေမိတယ်။ ကျွန်တော် အပျက်သဘောဆောင်လွန်းပြီး ဘုရားသခင်ဆီ ဆုတောင်းတဲ့အခါ ဘာပြောရမှန်းတောင် မသိတော့ဘူး၊ ဘုရားနှုတ်ကပတ်တော်တွေကို ဖတ်တဲ့အခါမှာလည်း ဘာအလင်းမှ မရခဲ့ဘူး။ နေ့တိုင်း ပင်ပန်းနွမ်းနယ်ပြီး မွန်းကျပ်နေသလို ခံစားခဲ့ရတယ်။

စုဝေးပွဲတစ်ခုမှာ ညီအစ်မတစ်ယောက်က ကျွန်တော့်အခြေအနေ မကောင်းတာကို သတိထားမိပြီး ကိုယ့်ကိုယ်ကိုယ် ဆင်ခြင်သုံးသပ်ဖို့နဲ့ သင်ခန်းစာယူဖို့ သတိပေးခဲ့တယ်။ တစ်နေ့မှာ ဘုရားနှုတ်ကပတ်တော်တစ်ပိုဒ်ကို ကျွန်တော် ဖတ်ခဲ့တယ်။ “တာဝန်တစ်ခုဟူသည်မှာ အဘယ်နည်း။ လူကို ဘုရားသခင် ပေးအပ်သည့် တာဝန်ပေးစေခိုင်းချက်သည် လူက ထမ်းဆောင်သင့်သည့် တာဝန်ဖြစ်၏။ သူက သင့်ကို ပေးအပ်သည့် မည်သည့်အရာမဆိုသည် သင်ထမ်းဆောင်သင့်သည့် တာဝန်ဖြစ်သည်။...အကြင်သူသည် မိမိကိုယ်ပိုင် အခန်းကဏ္ဍနှင့် ရာထူးကို ရှာဖွေကာ အတိအကျ ဖော်ထုတ်ရမည်ဖြစ်သည်။ ယင်းမှာ အသိစိတ်ရှိသည့်လူတစ်ဦး လုပ်ဆောင်သည့်အရာ ဖြစ်၏။ ထို့နောက် ၎င်းတို့သည် ဘုရားသခင်၏ မေတ္တာကို ပြန်ပေးဆပ်ကာ သူ့ကို စိတ်ကျေနပ်စေရန် မိမိတို့တာဝန်ကို ခိုင်မာတည်ကြည်သည့် သဘောထားဖြင့် ကောင်းမွန်စွာ ထမ်းဆောင်သင့်သည်။ အကြင်သူသည် မိမိတာဝန်ကို ထမ်းဆောင်နေစဉ် ဤသဘောထားမျိုးရှိလျှင် ၎င်းတို့၏ စိတ်နှလုံး တည်ငြိမ်ကာ အေးချမ်းလိမ့်မည်။ မိမိတို့တာဝန်တွင် သမ္မာတရားကို ၎င်းတို့ လက်ခံနိုင်လိမ့်မည်ဖြစ်ပြီး ဘုရားသခင်၏ သတ်မှတ်ချက်များနှင့်အညီ ၎င်းတို့၏ တာဝန်ကို တဖြည်းဖြည်း ထမ်းဆောင်ကြလိမ့်မည်။ ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားနိုင်လိမ့်မည်၊ ဘုရားသခင်၏ အစီအစဉ်များအားလုံးကို ကျိုးနွံနာခံနိုင်လိမ့်မည်ဖြစ်ပြီး မိမိတို့၏ တာဝန်ကို ပြည့်ပြည့်ဝဝ ထမ်းဆောင်နိုင်လိမ့်မည်။ ဤသည်မှာ ဘုရားသခင်၏ လက်ခံမှုကို ရရှိမည့် နည်းလမ်းဖြစ်သည်။ သင်သည် ဘုရားသခင်အတွက် အမှန်တကယ် အသုံးခံနိုင်ပြီး သင်၏ တာဝန်ကို မှန်ကန်သည့် စိတ်ဓာတ်၊ သူ့ကို ချစ်ခင်ပြီး စိတ်ကျေနပ်အောင် လုပ်သည့် စိတ်ဓာတ်ဖြင့် ထမ်းဆောင်နိုင်ပါက သင်သည် သန့်ရှင်းသော ဝိညာဉ်တော်၏ ဦးဆောင်ခြင်းနှင့် လမ်းပြခြင်းကို ခံရလိမ့်မည်၊ သင်သည် သမ္မာတရားကို လက်တွေ့လုပ်ဆောင်ကာ သင်၏ တာဝန်ကို ထမ်းဆောင်စဉ်တွင် စည်းမျဉ်းများနှင့်အညီ ပြုမူရန် လိုလားနေလိမ့်မည်ဖြစ်ကာ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သည့်လူတစ်ဦး ဖြစ်လာလိမ့်မည်။ ဤနည်းဖြင့် သင်သည် လူသားပုံသဏ္ဌာန်ကို အပြည့်အဝ အသက်ရှင်လိမ့်မည်။ လူတို့၏ ဘဝများသည် မိမိတို့တာဝန်များကို ထမ်းဆောင်သည်နှင့်အမျှ တဖြည်းဖြည်း ကြီးထွား၏။ တာဝန်များကို မထမ်းဆောင်သူများသည် နှစ်ပေါင်းမည်မျှ ၎င်းတို့ ယုံကြည်သည်ဖြစ်စေ၊ ဘုရားသခင်၏ ကောင်းချီး ကင်းမဲ့သောကြောင့် သမ္မာတရားနှင့် အသက်ကို မရရှိနိုင်ကြပေ။ ဘုရားသခင်သည် သူ့အတွက် အမှန်တကယ် အသုံးခံပြီး မိမိတို့တာဝန်များကို အစွမ်းကုန် ထမ်းဆောင်ကြသူများကိုသာ ကောင်းချီးပေးသည်။ မည်သည့်တာဝန်ကို သင် ထမ်းဆောင်သည်ဖြစ်စေ၊ မည်သည့်အရာကို သင် လုပ်ဆောင်နိုင်သည်ဖြစ်စေ၊ သင်၏ ဝတ္တရားနှင့် တာဝန်အဖြစ် ယူဆလော့။ ထိုအရာကို လက်ခံပြီး ကောင်းစွာ လုပ်ဆောင်လော့။ မည်သို့ ကောင်းစွာ လုပ်ဆောင်သနည်း။ ဘုရားသခင် တောင်းဆိုသည့်အတိုင်း အတိအကျ လုပ်ဆောင်ခြင်းအားဖြင့် ဖြစ်သည်။ သင်၏ စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှဖြင့် ဖြစ်သည်။ သင်သည် ဤစကားများကို ချင့်ချိန်စဉ်းစားကာ သင်၏ တာဝန်ကို သင့်စိတ်နှလုံးအကြွင်းမဲ့ဖြင့် မည်သို့ ထမ်းဆောင်နိုင်သည်ကို စဉ်းစားသင့်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်ကနေ လူတွေဟာ ဘယ်လို တာဝန်ပေးစေခိုင်းချက်မျိုးပဲ ပေးအပ်ခံရပါစေ၊ အဲဒါကို ကိုယ့်ရဲ့ တာဝန်နဲ့ ဝတ္တရားအနေနဲ့ သဘောထားပြုမူရမယ်၊ စိတ်နှလုံးအကြွင်းမဲ့ လုပ်ဆောင်ရမယ်ဆိုတာကို ကျွန်တော် တွေ့လိုက်ရတယ်။ သူတို့ရဲ့ စိတ်ထားက တာဝန်တွေမှာ ဘုရားသခင်ကို ကျေနပ်စေဖို့ အာရုံစိုက်မှသာ ဘုရားသခင်ရဲ့ အသိအမှတ်ပြုခြင်းကို ရနိုင်မှာလေ။ ဒါပေမဲ့ ကျွန်တော်ကတော့ ဧည့်ခံရတဲ့တာဝန်ဟာ ညီအစ်မတွေအတွက် ဖြစ်ပြီး ကျွန်တော်က ညီအစ်ကိုတစ်ယောက် ဖြစ်တဲ့အတွက် ဒီတာဝန်ကို မလုပ်သင့်ဘူးလို့ ထင်ခဲ့တာ။ ဧည့်ခံရတဲ့တာဝန် လုပ်ခိုင်းတာက ကျွန်တော့်ကို အထင်သေးပြီး နှိမ်တာလို့ ခံစားခဲ့ရတယ်။ အဲဒီလို မှားယွင်းတဲ့ အမြင်ကြောင့် ကျွန်တော့်တာဝန်အပေါ် လေးနက်မှု၊ ဒါမှမဟုတ် တာဝန်သိစိတ် ကင်းမဲ့ခဲ့တယ်။ ညီအစ်ကိုတွေကို ဧည့်ခံတဲ့အခါ အမြဲတမ်း ခေါက်ဆွဲပြုတ်တာ၊ ဂေါ်ဖီထုပ်ပြုတ်တာလောက်ပဲ လုပ်ခဲ့တယ်။ ညီအစ်ကိုတွေ မကြိုက်တာကို မြင်ပေမဲ့ သူတို့ ကောင်းကောင်းစားရပြီး ဗိုက်ဝအောင် ဟင်းချက်နည်း ပြောင်းဖို့ စိတ်ကူးမရှိခဲ့ဘူး။ သန့်ရှင်းရေးလည်း အချိန်မီ မလုပ်ဘူး။ အသင်းတော်က ပို့ပေးတဲ့ အစားအစာတွေကိုလည်း အချိန်မီ မကိုင်တွယ်လို့ ပုပ်သိုးကုန်တယ်။ ကျွန်တော်က ဘယ်နေရာမှာများ ကိုယ့်တာဝန်ကို စိတ်နှလုံးအကြွင်းမဲ့၊ အစွမ်းကုန် လုပ်ဆောင်ခဲ့လို့လဲ။ ကျွန်တော်က သိသိသာသာကို ပေါ့ဆပြီး ဝတ်ကျေတမ်းကျေ လုပ်နေခဲ့တာပဲကိုး။ ကိုယ့်တာဝန်ကို ထမ်းဆောင်ဖို့ အသင်းတော်က ပေးတဲ့ အခွင့်အရေးကို ကျွန်တော် တန်ဖိုးမထားခဲ့ဘူး။ ပြီးတော့ အမြဲ ညည်းညူတယ်။ အတိုက်အခံလုပ်တယ်။ ပြီးပြီးရော သဘောမျိုးပဲ လုပ်နေခဲ့တယ်။ ဒါက ဘုရားသခင်ကို တကယ် ဝမ်းနည်းစေပြီး စိတ်ပျက်စေတာပဲ။ ကျွန်တော်သာ မပြောင်းလဲရင် နောက်ဆုံးမှာ ကိုယ့်တာဝန်တွေကို ထမ်းဆောင်ခွင့် ဆုံးရှုံးသွားလိမ့်မယ်။ ဒါကို သတိပြုမိလိုက်တော့ အဲဒီအချိန်ကစပြီး ဘုရားနှုတ်ကပတ်တော်ကို လက်တွေ့လုပ်ဆောင်ပြီး ဧည့်ခံရတဲ့တာဝန်ကို လေးလေးနက်နက် ထမ်းဆောင်ဖို့ ကျွန်တော် ဆုံးဖြတ်ချက်ချလိုက်ပါတယ်။ ဒါကြောင့် ကျွန်တော် ချက်ပြုတ်နည်းကို စပြီး သင်ယူခဲ့တယ်၊ သန့်ရှင်းရေးလုပ်ရာမှာ ပိုတက်ကြွလာပြီး ဧည့်ခံရတဲ့တာဝန်နဲ့ ပတ်သက်သမျှ အရာအားလုံးကို အကောင်းဆုံး ကိုင်တွယ်ဖို့ ကြိုးစားခဲ့တယ်။

နောက်ပိုင်းမှာ ဘုရားနှုတ်ကပတ်တော်တချို့ကို ဖတ်ပြီးတဲ့အခါ ဧည့်ခံရတဲ့တာဝန်အပေါ် ကျွန်တော် အမြဲတမ်း အတိုက်အခံလုပ်နေရတဲ့ အဓိက အကြောင်းရင်းကို နားလည်သဘောပေါက်လာတယ်။ အနန္တတန်ခိုးရှင် ဘုရားသခင် ပြောသည်မှာ “သင်သည် ထမ်းဆောင်ရန် တာဝန်တစ်ခုပေးအပ်ခြင်းခံရပြီး နဂိုမူလက ကျိုးနွံနာခံနိုင်စွမ်းမရှိခဲ့လျှင် ယခု၌ မည်သည့်အတိုင်းအတာအထိ ကျိုးနွံနာခံနိုင်သနည်း။ ဥပမာ သင်သည် ညီအစ်ကိုတစ်ယောက်ဖြစ်ပြီး နေ့စဉ် အခြားသော ညီအစ်ကိုမောင်နှမများအတွက် ထမင်းဟင်း ချက်ပြုတ်ပေးပြီး ပန်းကန်ဆေးပေးရန် ခိုင်းစေခြင်းခံရလျှင် သင် ကျိုးနွံနာခံမည်လော။ (ကျိုးနွံနာခံမည်ဟု ထင်ပါသည်။) သင်သည် အချိန်ခဏတာ လုပ်ဆောင်ကောင်း လုပ်ဆောင်နိုင်လိမ့်မည်။ သို့သော် ဤတာဝန်ကို ရေရှည်ထမ်းဆောင်ရန် ခိုင်းစေခြင်းခံရလျှင် သင်ကျိုးနွံနာခံနိုင်မည်လော။ (ကျွန်ုပ်သည် ရံဖန်ရံခါ ကျိုးနွံနာခံနိုင်သော်လည်း အချိန်ကြာသည်နှင့်အမျှ ကျိုးနွံနာခံနိုင်မှု မရှိခြင်း ဖြစ်ကောင်းဖြစ်နိုင်သည်။) ဤသည်မှာ သင်သည် ကျိုးနွံနာခံခြင်းမရှိဟူသည့် သဘောဖြစ်သည်။ လူတို့အား ကျိုးနွံနာခံခြင်း မရှိစေသည်မှာ မည်သည့်အရာနည်း။ (ဤသည်မှာ အဘယ်ကြောင့်ဆိုသော် လူတို့၏ စိတ်နှလုံးတွင် ရိုးရာအယူအဆများ ရှိသောကြောင့်ဖြစ်သည်။ ၎င်းတို့က ယောက်ျားများသည် အိမ်ပြင်ပတွင် အလုပ်လုပ်သင့်ပြီး မိန်းမများက အိမ်တွင်းအလုပ်ကို ကိုင်တွယ်သင့်သည်ဟုလည်းကောင်း၊ ချက်ပြုတ်ခြင်းသည် မိန်းမ၏ အလုပ်ဖြစ်ပြီး ယောက်ျားက ချက်ပြုတ်ခြင်းဖြင့် သိက္ခာကျသည်ဟု ထင်ကြသည်။ ဤအတွက်ကြောင့် ကျိုးနွံနာခံရန် မလွယ်ကူခြင်းဖြစ်သည်။) မှန်သည်။ အလုပ်ခွဲဝေခြင်းနှင့်ပတ်သက်လျှင် လိင်ပိုင်းဆိုင်ရာ ခွဲခြားဆက်ဆံမှုရှိသည်။ ယောက်ျားများက ‘ငါတို့ ယောက်ျားများသည် အပြင်တွင် ဝင်ငွေရှာသင့်သည်။ ချက်ပြုတ်ခြင်းနှင့် လျှော်ဖွပ်ခြင်းကဲ့သို့သောအရာများကို မိန်းမများက လုပ်ဆောင်သင့်သည်။ ငါတို့အားလုပ်ဆောင်ရန် မခိုင်းစေသင့်’ ဟု တွေးသည်။ သို့သော် ယခုတွင် ဤသည်တို့မှာ အထူးအခြေအနေများဖြစ်ပြီး သင့်အား ယင်းကိုလုပ်ဆောင်ရန် ခိုင်းစေခြင်းခံရသည်။ ဤသို့ဆိုလျှင် မည်သည့်အရာကို သင်လုပ်ဆောင်သနည်း။ သင်သည် ကျိုးနွံနာခံနိုင်ခြင်း မရှိမီတွင် မည်သည့်ပြဿနာများကို ကျော်လွှားရမည်နည်း။ ဤသည်မှာ ပြဿနာ၏ အခရာဖြစ်သည်။ သင်သည် သင်၏ လိင်ပိုင်းဆိုင်ရာ ခွဲခြားဆက်ဆံမှုကို ကျော်လွှားရမည်။ ယောက်ျားများက လုပ်ဆောင်ရမည့် အလုပ်မရှိသကဲ့သို့ မိန်းမများက လုပ်ဆောင်ရမည့် အလုပ်မရှိပေ။ အလုပ်ကို ဤသို့ မခွဲနှင့်။ လူတို့ထမ်းဆောင်သည့်တာဝန်ကို ၎င်းတို့၏လိင်အရ အဆုံးအဖြတ်မပေးသင့်ပေ။ သင်ကိုယ်တိုင်၏အိမ်နှင့် နေ့စဉ်အသက်တာတွင် အလုပ်ကို ဤသို့ ခွဲနိုင်သည်။ သို့သော် ယခုအခါတွင် ယင်းသည် သင့်တာဝန်နှင့် သက်ဆိုင်သည်။ ထို့ကြောင့် သင်သည် ယင်းကို မည်သို့ အဓိပ္ပာယ်ကောက်သင့်သနည်း။ သင်သည် ဤတာဝန်ကို ဘုရားသခင်ဆီမှ ရယူပြီး လက်ခံသင့်သည်။ ပြီးလျှင် သင့်စိတ်အတွင်းတွင်ရှိသော မမှန်ကန်သည့် အမြင်များကို ပြောင်းလဲသင့်သည်။ သင်က ‘ကျွန်ုပ်သည် ယောက်ျားဖြစ်သည်မှာ မှန်သော်လည်း ကျွန်ုပ်သည် အသင်းသားတစ်ဦးဖြစ်ပြီး ဘုရားသခင်၏ အမြင်တွင် ကျွန်ုပ်သည် ဖန်ဆင်းခံတစ်ဦးဖြစ်သည်။ အသင်းတော်က ကျွန်ုပ်အား လုပ်ဆောင်ရန် တာဝန်ချပေးသည့် မည်သည့်အရာကိုမဆို ကျွန်ုပ်လုပ်ဆောင်မည်။ အမှုအရာများကို လိင်အရ ခွဲခြားခြင်းမရှိ’ ဟု ဆိုသင့်သည်။ ရှေးဦးစွာ သင်၏ မမှန်ကန်သော အမြင်များကို လက်လွှတ်သင့်သည်။ ထို့နောက် သင့်တာဝန်ကို လက်ခံသင့်သည်။ သင့်တာဝန်အား လက်ခံခြင်းသည် မှန်ကန်သော ကျိုးနွံနာခံခြင်း ဟုတ်သလော။ (မဟုတ်ပါ။) နောက်လာမည့် နေ့ရက်များတွင် တစ်စုံတစ်ယောက်က သင်၏အစားအစာသည် ငံလွန်းသည်၊ သို့မဟုတ် အနံ့အရသာနှင့် မပြည့်စုံကြောင်း ဆိုလျှင်ဖြစ်စေ၊ သင်က တစ်စုံတစ်ခုကို ကောင်းစွာမချက်ပြုတ်ခဲ့သဖြင့် ၎င်းတို့က မစားလိုဟု ဆိုလျှင်ဖြစ်စေ၊ သင့်အား တစ်စုံတစ်ခုကို အသစ်ချက်ပြုတ်ပေးရန် ပြောလျှင်ဖြစ်စေ သင်က လက်ခံနိုင်မည်လော။ ဤအခြေအနေတွင် သင်သည် ကသိကအောက်ဖြစ်လိမ့်မည်။ ပြီးလျှင် သင်က ‘ငါသည် မိမိကိုယ်ကို လေးစားသော ယောက်ျားတစ်ယောက်ဖြစ်သည်။ ဤညီအစ်ကိုမောင်နှမများအားလုံးအတွက် အစားအစာများ ချက်ပြုတ်ပေးရန် ငါသည် မိမိကိုယ်ကို နိမ့်ကျစေပြီးဖြစ်သည်။ သို့တိုင်အောင် ၎င်းတို့က ဤပြဿနာများအားလုံးကို ထောက်ပြဆဲဖြစ်သည်။ ငါ့တွင် မည်သည့်ဂုဏ်သိက္ခာမျှ မကျန်တော့ပါ’ ဟု တွေးလိမ့်မည်။ ဤအခြေအနေတွင် သင်သည် ကျိုးနွံနာခံလိုခြင်း မရှိသည် မဟုတ်လော။ (ဟုတ်ပါသည်။) ဤသည်မှာ အခက်အခဲတစ်ခုဖြစ်သည်။ သင် ကျိုးနွံနာခံနိုင်ခြင်း မရှိသည့် အချိန်တိုင်းတွင် ယင်းသည် ဖောက်ပြန်ပျက်စီးသော စိတ်သဘောထားတစ်ခုက သူ့ဘာသာ ထုတ်ဖော်ပြီး ပြဿနာ ဖြစ်စေခြင်းအားဖြင့်လည်းကောင်း၊ သင့်အား သမ္မာတရားကို လက်တွေ့မလုပ်ဆောင်နိုင်စေရန်နှင့် ဘုရားသခင်အပေါ် မကျိုးနွံမနာခံနိုင်စေရန် လုပ်ဆောင်ခြင်းအားဖြင့်လည်းကောင်း ဖြစ်ခြင်းဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို လက်တွေ့လုပ်ဆောင်ခြင်းသည် အသက်ဝင်ရောက်မှု ရရှိရန် တစ်ခုတည်းသော နည်းလမ်းဖြစ်၏) “အမျိုးသားများတွင် ဤဖိုဝါဒ အတွေးများရှိကြပြီး ကလေးထိန်းခြင်း၊ အိမ်သန့်ရှင်းရေးလုပ်ခြင်း၊ အဝတ်လျှော်ခြင်းနှင့် သန့်ရှင်းရေးလုပ်ခြင်းကဲ့သို့ အချို့သောအလုပ်များကို အထင်အမြင်သေးကြသည်။ အချို့တွင် ပြင်းထန်သော ဖိုဝါဒ လိုလားမှုများရှိကြပြီး ဤအိမ်မှုကိစ္စများကို အထင်အမြင်သေးကာ လုပ်ဆောင်ရန် ဆန္ဒမရှိကြပေ၊ သို့မဟုတ် လုပ်ဆောင်ပါကလည်း အခြားသူများက ၎င်းတို့အား အထင်အမြင်သေးမည်ကို စိုးရိမ်၍ စိတ်မပါလက်မပါဖြင့် လုပ်ကြသည်။ သူတို့သည် ‘ငါ ဤအိမ်မှုကိစ္စများကို အမြဲလုပ်နေလျှင် ငါသည် မိန်းမဆန်လာမည် မဟုတ်လော’ဟု တွေးကြသည်။ ဤသည်ကို မည်သည့်အတွေးနှင့် အမြင်က အုပ်စိုးထားသနည်း။ သူတို့၏ အတွေးတွင် ပြဿနာမရှိသလော။ (ဟုတ်ပါသည်။ ရှိပါသည်။) သူတို့၏ အတွေးသည် ပြဿနာရှိ၏။ အမျိုးသားများသည် ခါးစည်းများ ဝတ်ကာ ဟင်းချက်လေ့ရှိသည့် ဒေသအချို့ကို ကြည့်လော့။ အမျိုးသမီးသည် အလုပ်မှ အိမ်ပြန်ရောက်သောအခါ အမျိုးသားက ‘အနည်းငယ်စားကြည့်ပါ။ ဤသည်မှာ တကယ်ပင် အရသာရှိသည်။ ယနေ့ မင်းအကြိုက်ဆုံးအရာများသာ ငါချက်ထားသည်’ဟု ဆိုကာ စားစရာပြင်ဆင်ပေးသည်။ အမျိုးသမီးသည် ထိုက်သည့်အားလျော်စွာ အဆင်သင့်ပြင်ထားသော ဟင်းလျာကို စားသုံးပြီး အမျိုးသားသည် အိမ်ရှင်မကဲ့သို့ မည်သောအခါမျှ မခံစားရဘဲ ထိုက်သည့်အားလျော်စွာ ပြင်ဆင်ပေးသည်။ သူသည် အိမ်ပြင်ထွက်ပြီး သူ့ခါးစည်းကို ချွတ်လိုက်သည်နှင့် ယောက်ျားတစ်ယောက် ဖြစ်နေဆဲပင် မဟုတ်သလော။ ဖိုဝါဒ အထူးအားကောင်းသည့် ဒေသအချို့တွင် သူတို့ကို မိသားစု၏ ပုံစံသွင်းမှုနှင့် သြဇာလွှမ်းမိုးမှုတို့က ဆိုဖွယ်ရာမရှိအောင်ပင် ဖျက်ဆီးထားသည်။ ဤပုံစံသွင်းခြင်းသည် သူတို့ကို ကယ်တင်ခဲ့သလော သို့မဟုတ် ထိခိုက်နစ်နာစေခဲ့သလော။ (သူတို့ကို ထိခိုက်နစ်နာစေခဲ့ပါသည်။) ယင်းသည် သူတို့ကို ထိခိုက်နစ်နာစေခဲ့ပါသည်။...မိဘများ သွတ်သွင်းခဲ့သည့် အတွေးများနှင့် အမြင်များသည် ရှင်သန်မှုအတွက် အခြေခံအကျဆုံးနှင့် အရိုးရှင်းဆုံးစည်းကမ်းများသာမက လူများနှင့်ပတ်သက်သည့် မှားယွင်းသော အမြင်အချို့ပါ ပါဝင်ပတ်သက်လေသည်။ အချုပ်အားဖြင့်ဆိုရသော် ဤအရာအားလုံးသည် လူတို့၏ အတွေးများကို မိသားစု၏ ပုံစံသွင်းခြင်းတွင် ပါဝင်သည်။ ယင်းတို့သည် ဘုရားသခင်ကို ၎င်းတို့၏ ယုံကြည်ခြင်းနှင့် ဖြစ်တည်မှု လမ်းကြောင်းတစ်လျှောက်၌ လူတစ်ဦး၏ဘဝတွင် မည်မျှအကျိုးသက်ရောက်မှု ရှိသည်ဖြစ်စေ၊ ယင်းတို့သည် အခက်အခဲနှင့် အဆင်မပြေမှုများ မည်မျှပင် သယ်ဆောင်လာသည်ဖြစ်စေ ယင်းတို့တွင် ပင်ကိုအားဖြင့် မိဘများ၏ အတွေးအခေါ်ဆိုင်ရာ သွန်သင်ဆုံးမမှုနှင့် ပတ်သက်မှုအချို့ရှိသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၄)) ဘုရားနှုတ်ကပတ်တော်ကို ဖတ်ပြီးနောက်မှာ ဧည့်ခံရတဲ့တာဝန် လုပ်ရတာကို မွန်းကျပ်သလို၊ နာကျင်သလို ခံစားရတာနဲ့ ကျိုးနွံနာခံမှုကင်းမဲ့နေတာတွေဟာ “ယောက်ျားတွေက အိမ်ပြင်ထွက် အလုပ်လုပ်ရမယ်၊ မိန်းမတွေက အိမ်မှုကိစ္စလုပ်ရမယ်” ဆိုတဲ့ မှားယွင်းပြီး အဓိပ္ပာယ်မဲ့တဲ့ အမြင်ကြောင့် အဓိကဖြစ်ရတာကို နားလည်သွားတယ်။ အိမ်မှာတုန်းက ကျွန်တော်တို့ လယ်ထဲဆင်းလုပ်ကြတယ်။ အမေနဲ့ မိန်းမက အပြင်မှာ အလုပ်လုပ်ပြီး အိမ်ပြန်ရောက်တာနဲ့ အဝတ်လျှော်၊ ထမင်းချက်၊ တိရစ္ဆာန် အစာကျွေးတာတွေ ဆက်လုပ်ရတယ်။ သူတို့ အလုပ်ရှုပ်လွန်းလို့ မနိုင်ဝန်ထမ်းနေရတာကို ကျွန်တော် မြင်ပေမဲ့ ဘယ်တုန်းကမှ ဝင်မကူခဲ့ဘူး။ အဝတ်လျှော်၊ ထမင်းချက်နဲ့ အိမ်မှုကိစ္စလုပ်တာတွေ အားလုံးဟာ မိန်းမအလုပ်တွေ ဖြစ်ပြီး ယောက်ျားတွေက မိသားစုကို ထောက်ပံ့ဖို့ ပိုက်ဆံရှာတာနဲ့ အပြင်အလုပ်တွေ လုပ်ဖို့ပဲ လိုတယ်လို့ ကျွန်တော် ထင်ခဲ့တာကိုး။ ယောက်ျားတွေက အိမ်မှုကိစ္စလုပ်ရင် အသုံးမကျတဲ့သူတွေလို့ အထင်ခံရမယ်၊ အနှိမ်ခံရမယ်လို့ ကျွန်တော် ထင်ခဲ့တယ်။ ဒီအမြင်နဲ့ ရှင်သန်လာတော့ အိမ်မှုကိစ္စတွေကို ဝင်လုပ်ပေးတာ သိပ်မရှိဘဲ ကိုယ့်မိသားစုအပေါ် ဂရုစိုက်တာ၊ အရေးစိုက်တာ မရှိခဲ့ဘူး။ ဘုရားသခင်ကို တွေ့ပြီးတဲ့နောက် ကျွန်တော့်ကို ဧည့်ခံရတဲ့တာဝန် လုပ်ခိုင်းတဲ့အခါ သန့်ရှင်းရေးလုပ်တာ၊ ဟင်းသီးဟင်းရွက်ဝယ်တာ၊ ချက်ပြုတ်တာတွေက ညီအစ်မတွေအတွက် တာဝန်တွေဖြစ်ပြီး ညီအစ်ကိုတွေကို ဒီအလုပ်တွေ မလုပ်ခိုင်းသင့်ဘူးလို့ ကျွန်တော် ထင်ခဲ့တယ်။ ဒီလို ဖိုဝါဒဆန်တဲ့ စိတ်ဓာတ်က လွှမ်းမိုးတာကို ခံရပြီး ကျွန်တော် အတိုက်အခံလုပ်မိပြီး ကိုယ့်တာဝန်မှာ အာရုံမစိုက်ခဲ့ဘူး။ ဈေးသွားပြီး ဟင်းသီးဟင်းရွက်ဝယ်တာ၊ ကုန်စိမ်းသည်တွေကို ဈေးဆစ်တာ၊ ဈေးသက်သာပြီး အရည်အသွေးကောင်းတဲ့ ဟင်းသီးဟင်းရွက်တွေ ဝယ်တာဟာ လုံးဝ ပုံမှန်လုပ်ရိုးလုပ်စဉ် ကိစ္စပါပဲ။ ဒါပေမဲ့ ကျွန်တော်ကတော့ အမြဲတမ်း ရှက်စရာလို့ ခံစားနေရပြီး အထင်သေးခံရမှာ ကြောက်နေခဲ့တယ်။ ချက်ပြုတ်တဲ့အခါမှာလည်း ညီအစ်ကိုတွေ စားတတ်ပါ့မလားဆိုတာ လုံးဝ ထည့်မစဉ်းစားဘဲ ကျွန်တော် ချက်ချင်သလိုပဲ ချက်ခဲ့တယ်။ ဧည့်ခံရတဲ့တာဝန်အပေါ် အတိုက်အခံလုပ်နေတဲ့အတွက် လိုအပ်တဲ့အချိန်မှာတောင် သန့်ရှင်းရေး မလုပ်ခဲ့ဘူး။ ကျွန်တော်ဟာ လူ့သဘာဝနဲ့ ဆင်ခြင်တုံတရား တကယ် ကင်းမဲ့ခဲ့တာပဲ။ ဒီလို ဖိုဝါဒဆန်တဲ့ စိတ်ဓာတ်က ကျွန်တော့်အတွေးတွေကို လုံးဝ လွဲမှားစေခဲ့တယ်။ တာဝန်တွေက ဘုရားသခင်ဆီက လာတယ်၊ အဆင့်အတန်း၊ ကျားမ၊ အသက်အရွယ် ခွဲခြားမှု မရှိဘူး၊ ပြီးတော့ ကျွန်တော်က ဘုရားသခင်ဆီက ခံယူသင့်တယ်၊ တန်ဖိုးထား မြတ်နိုးရမယ့် တာဝန်တစ်ခုအဖြစ် သဘောထားပြုမူပြီး ကိုယ့်တာဝန်ကို သစ္စာရှိရှိ ဆက်ကပ်ပြီး ဘုရားသခင်ကို ကျေနပ်စေသင့်တယ်ဆိုတာကို တွေးမိတယ်။ ဒါပေမဲ့ ကျွန်တော်ကတော့ “ယောက်ျားတွေက အိမ်ပြင်ထွက် အလုပ်လုပ်ရမယ်၊ မိန်းမတွေက အိမ်မှုကိစ္စလုပ်ရမယ်” ဆိုတဲ့ စိတ်ဓာတ်နဲ့ ရှင်သန်နေထိုင်ခဲ့တာကိုး။ ကိုယ့်ခံစားချက်ကိုပဲ ဦးစားပေးပြီး ကိုယ့်တာဝန်နဲ့ ဝတ္တရားက တကယ်တမ်းဘာလဲဆိုတာကို ဘယ်တုန်းကမှ မစဉ်းစားခဲ့ဘူး။ ကျွန်တော့်မှာ ကျိုးနွံနာခံမှု လုံးဝ မရှိခဲ့ဘူး။ ဒါဟာ ကျွန်တော်က ဘုရားသခင်ကို ဆန့်ကျင်နေတာ မဟုတ်ဘူးလား။ ဒါကို သတိပြုမိတော့ ကျွန်တော် တော်တော် နောင်တရပြီး အပြစ်ရှိသလို ခံစားရတယ်။ ဒါနဲ့ ဘုရားသခင်ရှေ့မှောက် ရောက်လာပြီး ဆုတောင်းခဲ့တယ်။ “ဘုရားသခင်၊ သားက ‘ယောက်ျားတွေက အိမ်ပြင်ထွက် အလုပ်လုပ်ရမယ်၊ မိန်းမတွေက အိမ်မှုကိစ္စလုပ်ရမယ်’ ဆိုတဲ့ အတွေးအခေါ်ရဲ့ ထိန်းချုပ်မှုကို ခံခဲ့ရပါတယ်။ ဧည့်ခံရတဲ့တာဝန် ထမ်းဆောင်ရာမှာ ကျိုးနွံနာခံမှု လုံးဝ မရှိခဲ့ဘူး။ ပြီးတော့ ကိုယ်တော်ကို အမြဲတမ်း ဆန့်ကျင်နေခဲ့ပါတယ်။ သား တော်တော် ဆင်ခြင်တုံတရားမဲ့ခဲ့တာပါ။ ဘုရားသခင်၊ သား မှားပါတယ်၊ ကိုယ်တော့်ထံမှာ နောင်တရချင်ပါတယ်” ပေါ့။

နောက်ပိုင်းမှာ ဘုရားနှုတ်ကပတ်တော် နောက်ထပ်တစ်ပိုဒ်ကို ဖတ်ပြီး လူတွေကို တိုင်းတာတဲ့ ဘုရားသခင်ရဲ့ စံနှုန်းကို ကျွန်တော် နားလည်လာတယ်။ အနန္တတန်ခိုးရှင် ဘုရားသခင် ပြောသည်မှာ “အမျိုးသားများနှင့် အမျိုးသမီးများ နှစ်ဦးလုံးသည် ဘုရားသခင်၏ ဖန်ဆင်းရာများဖြစ်ကာ ဘုရားသခင်ထံမှ ဆင်းသက်လာသောကြောင့် လူသားမျိုးနွယ်၏ လိင်အမျိုးအစားများနှင့် စပ်လျဉ်း၍ ဘုရားသခင်တွင် ပြောစရာ တိတိပပ မည်သည့်အရာမျှ မရှိပေ။ လူသားမျိုးနွယ် ပြောဆိုသည့် စကားရပ်ကို သုံးရမည်ဆိုလျှင် ‘လက်ဖဝါးနှင့် လက်ဖမိုးနှစ်ခုလုံးသည် အသွေးအသားဖြင့် ပြုလုပ်ထားခြင်း ဖြစ်သည်’။ ဘုရားသခင်သည် အမျိုးသားများအပေါ်ဖြစ်စေ၊ အမျိုးသမီးများအပေါ်ဖြစ်စေ သီးသန့် ဘက်လိုက်မှု မရှိသကဲ့သို့ လိင်အမျိုးအစားတစ်ခုကိုဖြစ်စေ အခြားတစ်ခုကိုဖြစ်စေ ခြားနားသော တောင်းဆိုချက်များ မပြုပေ။ ၎င်းတို့ နှစ်ဦးလုံး အတူတူပင် ဖြစ်သည်။ ထို့ကြောင့် သင်သည် အမျိုးသားဖြစ်စေ၊ အမျိုးသမီးဖြစ်စေ သင့်ကို တရားစီရင်ရန် ဘုရားသခင်သည် တူညီသည့် စံနှုန်းအနည်းငယ်ကို အသုံးပြု၏။ သင့်ထံတွင် မည်သည့်လူ့သဘာဝ အနှစ်သာရမျိုး ရှိသည်၊ မည်သည့်လမ်းကြောင်းကို သင်လျှောက်လှမ်းသည်၊ သမ္မာတရားအပေါ် သင်၏ သဘောထားက မည်သည့်အရာဖြစ်သည်၊ သမ္မာတရားကို သင်ချစ်ခြင်း ရှိမရှိ၊ သင်၏ စိတ်နှလုံးတွင် ဘုရားသခင်ကို ကြောက်ရွံ့ခြင်း ရှိမရှိ၊ သူ့ကို သင်ကျိုးနွံနာခံနိုင်ခြင်း ရှိမရှိဆိုသည်တို့ကို သူကြည့်လိမ့်မည်။ အလုပ်တစ်ခုခု လုပ်ဆောင်ရန် သို့မဟုတ် တာဝန်တစ်ခုခု ဆောင်ရွက်ရန် တစ်စုံတစ်ဦးကို ရွေးချယ်ပြီး ပျိုးထောင်ပေးသည့်အခါ ထိုသူက အမျိုးသားတစ်ဦးလော၊ အမျိုးသမီးတစ်ဦးလောဆိုသည်ကို ဘုရားသခင် မကြည့်ပေ။ ၎င်းတို့တွင် အသိတရားနှင့် အသိစိတ်တို့ ရှိမရှိ၊ လက်ခံနိုင်ဖွယ် အစွမ်းအစရှိမရှိ၊ သမ္မာတရားကို ၎င်းတို့လက်ခံခြင်း ရှိမရှိဆိုသည်နှင့် မည်သည့်လမ်းကြောင်းကို ၎င်းတို့ လျှောက်လှမ်းကြသည်ဆိုသည်တို့ကို ကြည့်ခြင်းအားဖြင့် ဘုရားသခင်သည် လူတို့ကို အမျိုးသားဖြစ်သည်ဖြစ်စေ၊ အမျိုးသမီးဖြစ်သည်ဖြစ်စေ အထောက်အကူပြုပြီး အသုံးပြုလေသည်။ လူသားမျိုးနွယ်ကို ကယ်တင်ကာ စုံလင်အောင် ပြုပေးသည့်အခါ ဘုရားသခင်သည် ၎င်းတို့၏ လိင်အမျိုးအစားကို ရပ်တန့်စဉ်းစားခြင်း မရှိသည်ကိုကား ပြောနေရန်ပင် မလို။ သင်သည် အကျင့်သီလကောင်းခြင်း သို့မဟုတ် ကြင်နာတတ်ခြင်း သို့မဟုတ် နူးညံ့သိမ်မွေ့ခြင်း သို့မဟုတ် ကိုယ်ကျင့်တရားရှိခြင်းတို့ ရှိမရှိ၊ ကောင်းမွန်စွာ ပြုမူခြင်း ရှိမရှိဆိုသည်ကို ဘုရားသခင် ထည့်မတွက်သကဲ့သို့ အမျိုးသားများအားလည်း ၎င်းတို့၏ ခွန်အားဗလနှင့် ယောက်ျားပီသခြင်းတို့အပေါ် အခြေခံ၍ မဆန်းစစ်ပေ။ ဤသည်တို့မှာ အမျိုးသားများနှင့် အမျိုးသမီးများကို ဘုရားသခင် ဆန်းစစ်သည့် စံနှုန်းများ မဟုတ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၇)) ဘုရားသခင်ရဲ့ စိတ်သဘောထားက ဖြောင့်မတ်ပြီး လူတွေကို ကျားမအလိုက် ခွဲခြားဆက်ဆံတာမျိုး မရှိဘူးဆိုတာ ဘုရားနှုတ်ကပတ်တော်ကနေ ကျွန်တော် မြင်ခဲ့ရတယ်။ ဘုရားသခင်က အာဒံနဲ့ ဧဝကို ဖန်ဆင်းတုန်းက သူတို့အပေါ် ကျားမ ခွဲခြားဆက်ဆံတာမျိုး မရှိခဲ့ဘူး။ သူတို့အပေါ်ထားတဲ့ ဘုရားသခင်ရဲ့ မေတ္တာနဲ့ ဂရုစိုက်မှုက အတူတူပါပဲ၊ ဘက်လိုက်မှု မရှိပါဘူး။ နောက်ဆုံးသောကာလမှာ လူသားတွေကို ကယ်တင်ဖို့ ဘုရားသခင် မိန့်မြွက်တဲ့ နှုတ်ကပတ်တော်တွေကလည်း နိုင်ငံ၊ လူမျိုး၊ ကျားမ မရွေး လူအားလုံးဆီ ဦးတည်ထားတာပါ။ ကျွန်တော့်အတွေ့အကြုံမှာ ဘုရားသခင်ရဲ့အိမ်တော်က လူတွေကို မြှင့်တင်ပေးတာ၊ အသုံးပြုတာတွေ လုပ်တဲ့အခါ ကျားမ ကွဲပြားမှုကို ထည့်မစဉ်းစားဘူးဆိုတာကိုလည်း မြင်ခဲ့ရတယ်။ အဲဒီအစား လူတစ်ယောက်က သမ္မာတရားကို ချစ်မချစ်၊ အသိစိတ်နဲ့ ဆင်ခြင်တုံတရား ရှိမရှိဆိုတာနဲ့ သူလျှောက်လှမ်းတဲ့ လမ်းကြောင်းကို ကြည့်ပြီးတော့မှ စဉ်းစားဆုံးဖြတ်တာပါ။ ခေါင်းဆောင်နဲ့ အမှုဆောင်တွေက ညီအစ်ကိုတွေ ဖြစ်ရမယ်၊ ဧည့်ခံရတဲ့တာဝန်ကို ညီအစ်မတွေပဲ ထမ်းဆောင်ရမယ်လို့ ပြောထားတဲ့ စည်းမျဉ်း မရှိပါဘူး။ ဥပမာ၊ ဧည့်ခံရတဲ့တာဝန် ထမ်းဆောင်နေတဲ့ ညီအစ်ကိုတစ်ယောက်ကို ကျွန်တော် သိခဲ့ဖူးတယ်။ သူ အားတဲ့အချိန်တိုင်း ဘုရားနှုတ်ကပတ်တော် ဖတ်ရှုဖို့ အာရုံစိုက်တယ်။ စုဝေးပွဲတွေမှာ သူ့ရဲ့အခြေအနေနဲ့ အခက်အခဲတွေအကြောင်း ပွင့်ပွင့်လင်းလင်း မိတ်သဟာယပြုတယ်။ အခက်အခဲတွေ ကြုံရတဲ့အခါ သမ္မာတရားကို ရှာဖွေပြီး သမ္မာတရား စည်းမျဉ်းတွေနဲ့အညီ လက်တွေ့လုပ်ဆောင်ဖို့ အာရုံစိုက်တယ်။ ဒီညီအစ်ကိုက ကျားမ ကွဲပြားမှုနဲ့ ဘောင်ခတ်မခံရဘဲ သူ့တာဝန်ကို ထမ်းဆောင်ခဲ့တာပါ။ အဲဒီတော့မှ ဒီဖိုဝါဒ ဆိုတဲ့ ယုတ္တိမရှိတဲ့ အမြင်နဲ့ အသက်ရှင်နေထိုင်တာဟာ မှားယွင်းပြီး အစွန်းရောက်တယ်၊ ပြီးတော့ ဘုရားနှုတ်ကပတ်တော်နဲ့ လုံးဝ ဆန့်ကျင်နေတယ်ဆိုတာ ကျွန်တော် သဘောပေါက်သွားတယ်။ ဒီသမ္မာတရားတွေကို နားလည်ပြီးတဲ့နောက် ဒီဖိုဝါဒ စိတ်ဓာတ်ကို နည်းနည်းပိုင်းခြားသိမြင်လာပြီး ရင်ထဲကနေ ငြင်းပယ်ဖို့ ဆန္ဒရှိလာတယ်။ ဧည့်ခံရတဲ့ ကိုယ့်တာဝန်ကိုလည်း အပြည့်အဝ လက်ခံနိုင်လာတယ်။

နောက်ပိုင်းမှာ ဘုရားနှုတ်ကပတ်တော်တွေကို ပိုဖတ်ဖြစ်ပြီး ဒီဧည့်ခံရတဲ့တာဝန်ကို ဘယ်လို ကောင်းကောင်း လုပ်ရမလဲဆိုတာ ပိုရှင်းလင်းလာတယ်။ ဘုရားသခင်က ပြောသည် “သင် မည်သည့် တာဝန် ထမ်းဆောင်နေပါစေ သင် နားလည်ရမည့် စည်းမျဉ်းများနှင့် သင် လက်တွေ့လုပ်ဆောင်ရမည့် သမ္မာတရားများမှာ အတူတူပင် ဖြစ်သည်။ သင်သည် ခေါင်းဆောင်တစ်ဦးအဖြစ်၊ သို့မဟုတ် အလုပ်သမားတစ်ဦးအဖြစ် စေခိုင်းခံရသည်ဖြစ်စေ၊ သို့မဟုတ် သင်သည် အိမ်ရှင်တစ်ဦးအဖြစ် ဟင်းများကို ချက်ပြုနေသည်ဖြစ်စေ သို့မဟုတ် အပြင်ပန်းကိစ္စရပ်အချို့ကို တာဝန်ယူရန်၊ သို့မဟုတ် ကာယလုပ်အားအချို့ လုပ်ဆောင်ရန် သင်သည် စေခိုင်းခံရသည်ဖြစ်စေ ဤတာဝန်အမျိုးမျိုးကို ထမ်းဆောင်ရာတွင် လိုက်နာစောင့်ထိန်းသင့်သည့် သမ္မာတရား စည်းမျဉ်းများသည် အတူတူပင်ဖြစ်သည်။ ယင်းတို့သည် သမ္မာတရားနှင့် ဘုရားနှုတ်ကပတ်တော်များတွင် အခြေပြုရမည် ဖြစ်သည်။ သို့ဆိုလျှင် ဤစည်းမျဉ်းများထဲတွင် မည်သည့်အရာသည် အကြီးမားဆုံးနှင့် အဓိက ဖြစ်သနည်း။ ယင်းမှာ မိမိ၏ စိတ်နှလုံး၊ အာရုံနှင့် အားထုတ်မှုတို့ကို မိမိ၏တာဝန် ကောင်းစွာ ထမ်းဆောင်ခြင်းတွင် ဆက်ကပ်ရန်နှင့် ထိုတာဝန်ကို သတ်မှတ်ထားသော စံနှုန်းအတိုင်း ထမ်းဆောင်ရန်ပင် ဖြစ်သည်။...ဥပမာအားဖြင့် သင်သည် မိမိ၏ ညီအစ်ကိုမောင်နှမများအတွက် အစားအစာ ချက်ပြုတ်ခြင်းကို ကြီးကြပ်ရလျှင် ယင်းမှာ သင်၏တာဝန် ဖြစ်သည်။ သင်သည် ဤအလုပ်ကို မည်သို့ သဘောထားသင့်သနည်း။ (ကျွန်ုပ်သည် သမ္မာတရား စည်းမျဉ်းများကို ရှာဖွေသင့်ပါသည်။) သင်သည် သမ္မာတရား စည်းမျဉ်းများကို မည်သို့ ရှာဖွေရသနည်း။ ဤအရာသည် စစ်မှန်မှုနှင့် သမ္မာတရားနှင့် ဆက်စပ်မှုရှိ၏။ သမ္မာတရားကို မည်သို့ လက်တွေ့လုပ်ဆောင်မည်၊ ဤတာဝန်ကို မည်သို့ ကောင်းအောင် ထမ်းဆောင်မည်၊ ပြီးလျှင် ဤတာဝန်သည် သမ္မာတရား၏ မည်သည့် သွင်ပြင်လက္ခဏာများနှင့် သက်ဆိုင်သည်တို့ကို သင်က ဆင်ခြင်စဉ်းစားရမည်။ ပထမအဆင့်အနေဖြင့် ‘ကျွန်ုပ်သည် မိမိအတွက် ချက်ပြုတ်နေခြင်းမဟုတ်။ ဤအရာသည် ကျွန်ုပ် လုပ်ဆောင်နေသော ကျွန်ုပ်၏တာဝန် ဖြစ်သည်’ ဟု ဦးစွာ သင်တို့အားလုံး သိရမည်။ ဤနေရာတွင် အကျုံးဝင်သည့် သွင်ပြင်လက္ခဏာမှာ ရူပါရုံဖြစ်သည်။ ဒုတိယအဆင့်မှာ မည်သို့နည်း။ (ဟင်းလျာကို မည်သို့ ကောင်းအောင် ချက်ပြုတ်မည်ကို ကျွန်ုပ် စဉ်းစားရပါမည်။) ကောင်းမွန်စွာ ချက်ပြုတ်ခြင်းအတွက် စံနှုန်းမှာ အဘယ်နည်း။ (ကျွန်ုပ်သည် ဘုရားသခင်၏ သတ်မှတ်ချက်များကို ရှာဖွေရပါမည်။) မှန်ပေသည်။ ဘုရားသခင်၏ သတ်မှတ်ချက်များကသာ သမ္မာတရား၊ စံနှုန်းနှင့် စည်းမျဉ်း ဖြစ်ပေသည်။ ဘုရားသခင်၏ သတ်မှတ်ချက်များနှင့်အညီ ချက်ပြုတ်ခြင်းသည် သမ္မာတရား၏ သွင်ပြင်လက္ခဏာတစ်ခု ဖြစ်၏။ သင်သည် သမ္မာတရား၏ ဤသွင်ပြင်လက္ခဏာကို ပထမဦးဆုံး ထည့်သွင်း စဉ်းစားရမည်၊ ထို့နောက် ‘ဘုရားသခင်သည် ငါ့အား ဤတာဝန်ကို ထမ်းဆောင်ရန် ပေးအပ်ထားသည်။ ဘုရားသခင် သတ်မှတ်သော စံနှုန်းမှာ မည်သို့နည်း’ ဟူ၍ သုံးသပ် ဆင်ခြင်ရမည်။ ဤအခြေခံအုတ်မြစ်သည် သတ်မှတ်ချက်တစ်ခု ဖြစ်၏။ သို့ဖြစ်ရာ သင်သည် ဘုရားသခင်၏စံနှုန်းနှင့် ကိုက်ညီစေရန် မည်သို့ ချက်ပြုတ်သင့်သနည်း။ သင် ချက်ပြုတ်သော အစားအစာသည် ကျန်းမာရေးနှင့် ညီညွတ်၍ အရသာ ရှိကာ သန့်ရှင်းသင့်သည်၊ ပြီးလျှင် ခန္ဓာကိုယ်အား အန္တရာယ်မဖြစ်စေသင့်ပေ။ ဤသည်တို့မှာ ပါဝင်သည့် အသေးစိတ် အချက်အလက်များ ဖြစ်သည်။ သင်သည် ဤစည်းမျဉ်းနှင့်အညီ ချက်ပြုတ်နေသရွေ့ သင် ချက်ပြုတ်သော အစားအစာကို ဘုရားသခင်၏ သတ်မှတ်ချက်များနှင့်အညီ ပြုလုပ်လိမ့်မည်။ ငါသည် ဤအရာကို အဘယ်ကြောင့် ပြောဆိုသနည်း။ သင်သည် ဤတာဝန်၏ စည်းမျဉ်းများကို ရှာဖွေခဲ့ပြီး ဘုရားသခင် ဘောင်ခတ်ထားသော အတိုင်းအတာထက် မပိုလွန်ခဲ့သောကြောင့် ဖြစ်သည်။ ဤသည်မှာ မှန်ကန်သင့်တော်သော ချက်ပြုတ်နည်း ဖြစ်၏။ သင်သည် သင်၏တာဝန်ကို ကောင်းစွာ ထမ်းဆောင်ခဲ့ပြီးဖြစ်ကာ သင်သည် ကျေနပ်ဖွယ်ရာ လုပ်ဆောင်ခဲ့ခြင်းဖြစ်၏။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရား စည်းမျဉ်းများကို ရှာဖွေခြင်းဖြင့်သာ မိမိ၏တာဝန်ကို ကောင်းစွာ ထမ်းဆောင်နိုင်သည်) ဘယ်လိုတာဝန်ကိုပဲ လုပ်လုပ် သမ္မာတရား စည်းမျဉ်းတွေအတိုင်း လက်တွေ့လုပ်ဆောင်ရမယ်၊ ဘုရားနှုတ်ကပတ်တော်တွေနဲ့အညီ ကောင်းကောင်းလုပ်ဆောင်ဖို့ ကိုယ့်စိတ်နှလုံးနဲ့ အားထုတ်မှုတွေကို ဆက်ကပ်ရမယ်ဆိုတာ ဘုရားနှုတ်ကပတ်တော်ကနေ ကျွန်တော် မြင်ခဲ့ရတယ်။ ဥပမာ၊ ကျွန်တော့်ဧည့်ခံရတဲ့တာဝန်မှာ အစားအသောက်ကို ကောင်းကောင်း မပြင်ဆင်ရင်၊ တခြားသူတွေ မစားချင်အောင် ဖြစ်စေရင်၊ ဒါမှမဟုတ် သူတို့ကျန်းမာရေးကို ထိခိုက်စေရင် ကျွန်တော် ကိုယ့်တာဝန်ကို ကောင်းကောင်း မထမ်းဆောင်တာပဲ။ အစားအသောက်နဲ့ ပတ်သက်ရင် အခြောက်ခံသင့်တာကို အခြောက်ခံရမယ်၊ အလဟဿ မဖြစ်အောင် အမြန်စားသင့်တာကို ကျွေးရမယ်။ ဒါ့အပြင် ဘုရားသခင်ကို အပြင်းထန်ဆုံး အတိုက်အခံလုပ်တဲ့ တရုတ်ပြည်မှာ ကျွန်တော်တို့ရဲ့ ဧည့်ခံရတဲ့တာဝန်မှာ အမြဲတမ်း နိုးနိုးကြားကြားရှိရမယ်၊ ပတ်ဝန်းကျင်ကို ဂရုစိုက်ပြီး ညီအစ်ကို မောင်နှမတွေရဲ့ လုံခြုံရေးကို သေချာအောင် လုပ်ရမယ်။ ဒါကို နားလည်ပြီးတဲ့နောက် နောက်တစ်ခါ ဈေးသွားပြီး ဟင်းသီးဟင်းရွက် ဝယ်တဲ့အခါ အရည်အသွေးကောင်းပြီး ဈေးတန်တဲ့ ခြံထွက်ပစ္စည်းတွေကို ဘယ်လိုဝယ်ရမလဲဆိုတာ စဉ်းစားတယ်။ တခြားသူတွေ ဘယ်လိုထင်မလဲဆိုတာ ဂရုမစိုက်တော့ဘူး။ အရသာရှိ၊ အာဟာရပြည့်ပြီး ကျန်းမာရေးနဲ့ ညီညွတ်တဲ့ အစားအသောက်တွေ ပြင်ဆင်ဖို့ကို စည်းမျဉ်းတစ်ခုအနေနဲ့ လုပ်ခဲ့တယ်။ ကျွန်တော် မချက်တတ်တဲ့ ဟင်းတွေဆိုရင် ညီအစ်ကို မောင်နှမတွေကို မေးတယ်၊ ဒါမှမဟုတ် ဗီဒီယို သင်ခန်းစာတွေကနေ လေ့လာတယ်။ နည်းနည်းကြာလာတော့ အိမ်မှာ ချက်ပြုတ်တာရော သန့်ရှင်းရေးလုပ်တာပါ အခြေအနေ အများကြီး တိုးတက်လာတယ်။ နောက်ပိုင်းမှာ လျှပ်စစ်ပစ္စည်း ပြင်ဖို့ ညီအစ်ကိုတစ်ယောက်နဲ့ အတူတွဲလုပ်တဲ့အခါ ချက်ပြုတ်တာနဲ့ အိမ်မှုကိစ္စတွေကို ကျွန်တော်ကပဲ စပြီး လုပ်လိုက်တယ်။ တစ်ခါတလေ ညီအစ်ကို မောင်နှမတွေ အိမ်လာလည်ရင် “အိမ်က သန့်လိုက်တာ” တို့၊ “ဒီဟင်းက စားချင်စရာလေး” တို့ ပြောပြီး ကျွန်တော်တို့ကို မချီးမွမ်းဘဲ မနေနိုင်ကြဘူး။ ဒါတွေကို ကြားရတော့ ကျွန်တော် ရင်ထဲကနေ လှိုက်လှိုက်လှဲလှဲ ဘုရားသခင်ကို ကျေးဇူးတင်မိတယ်။

တာဝန်တွေဆိုတာ လူသားတွေကို ဘုရားသခင် ပေးအပ်တဲ့ တာဝန်ပေးစေခိုင်းချက် ဖြစ်ပြီး၊ ကျားမ မရွေး ကျွန်တော်တို့ ကောင်းကောင်းမွန်မွန် ဖြည့်ဆည်းသင့်တဲ့ တာဝန်နဲ့ ဝတ္တရား ဖြစ်တယ်ဆိုတာ နားလည်လာတယ်။ ပြီးတော့ အဲဒါတွေကို ခြွင်းချက်မရှိ လက်ခံပြီး အကောင်းဆုံး ဖြည့်ဆည်းသင့်တယ်ဆိုတာလည်း နားလည်လာတယ်။ ဘယ်တာဝန်ကို လုပ်နေတယ်ဆိုတာ အရေးမကြီးဘဲ အရေးကြီးတာက ကျွန်တော်တို့ရဲ့ တာဝန်တွေမှာ သမ္မာတရားကို ရှာဖွေပြီး ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားတွေကို ဖြေရှင်းဖို့ ဖြစ်တယ်ဆိုတာကိုလည်း နားလည်လာတယ်။ သမ္မာတရား စည်းမျဉ်းတွေနဲ့အညီ လက်တွေ့လုပ်ဆောင်ဖို့ ကြိုးစားတာက အရေးအကြီးဆုံးပါပဲ။ ကျွန်တော့်ရဲ့ ဒီအပြောင်းအလဲတွေနဲ့ အကျိုးအမြတ်တွေ အားလုံးဟာ ဘုရားနှုတ်ကပတ်တော် လမ်းပြမှုရဲ့ ရလဒ်တွေပါပဲ။ ဘုရားသခင်ကို ကျေးဇူးတင်ပါတယ်။


၂။ ဘယ်စိတ်သဘောထားက လူတစ်ယောက်ကို ပြန်ငြင်းခုံပြီး ဆင်ခြေတွေပေးချင်အောင် လုပ်သလဲ

ကျားယွီ၊ တရုတ်ပြည်

၂၀၂၄ ခုနှစ်၊ ဧပြီလက တစ်နေ့မှာ အထက်ခေါင်းဆောင်တွေဆီက စာတစ်စောင် ကျွန်မ ရခဲ့တယ်။ ညီအစ်မတချို့က ကျွန်မနဲ့ပတ်သက်ပြီး ပြဿနာတချို့ တင်ပြထားတယ်လို့ အဲဒီစာထဲမှာ ပါလာတယ်။ ကျွန်မက သူတို့အတွက် စုဝေးပွဲတွေ မစီစဉ်ပေးဘူး၊ အလုပ်တွေကို နောက်ဆက်တွဲလိုက်လုပ်တာနဲ့ စာပြန်တာတွေမှာ နှေးပြီး အလုပ်ကို နှောင့်နှေးစေတယ်လို့ သူတို့က ပြောကြတယ်။ သူတို့တင်ပြထားတဲ့ ပြဿနာတွေကို ဖတ်ပြီးတဲ့နောက်မှာ ကျွန်မ တော်တော်နဲ့ စိတ်မအေးနိုင်ဘဲ ဖြစ်သွားတယ်။ ပြီးတော့ ကျွန်မက ဆင်ခြေတွေပေးပြီး ပြန်ငြင်းဖို့၊ ကိုယ်မှန်ကြောင်းရှင်းချက်ထုတ်ဖို့ ဆက်တိုက် ကြိုးစားနေမိတာပေါ့။ “ဒီကိစ္စတွေရဲ့ နောက်ကွယ်မှာ တကယ်မှန်တဲ့ အကြောင်းပြချက်တွေ ရှိပါတယ်။ စုဝေးတဲ့နေရာက မလုံခြုံလို့ ဒီညီအစ်မတွေက စုဝေးပွဲကို ယာယီ ရပ်ထားတာလေ။ စုဝေးဖို့ အိမ်တစ်လုံး မြန်မြန်ရှာဖို့ သူတို့ကို ကျွန်မ ပြောပေမဲ့ သူတို့က ဘယ်တော့မှ စာမပြန်ဘူး။ တခြား ညီအစ်ကိုမောင်နှမ နည်းနည်းအတွက်ကျတော့ သူတို့ရဲ့ လုံခြုံရေးအတွက် အန္တရာယ်ရှိလို့ သူတို့အတွက် စုဝေးပွဲတွေကို လောလောဆယ် ကျွန်မ မစီစဉ်ပေးသေးတာပါ။ သူတို့ မစုဝေးနိုင်တာက ကျွန်မအမှား မဟုတ်ဘူးလေ၊ ဒါကို ဘာလို့ လူတိုင်းက ကျွန်မအပေါ် အပြစ်ပုံချနေရတာလဲ။ သူတို့ စုဝေးပွဲ မရှိတဲ့ ဒီကာလအတွင်းမှာ သူတို့ရဲ့ အခြေအနေတွေကို မေးဖို့နဲ့ သူတို့နဲ့ မိတ်သဟာယပြုဖို့ ကျွန်မ စာတွေ ရေးနေခဲ့ပါတယ်။ သူတို့ကို ကျွန်မ လျစ်လျူရှုမထားပါဘူး။ အလုပ်ကို နောက်ဆက်တွဲလိုက်လုပ်တာနဲ့ စာပြန်တာတွေမှာ ကျွန်မ နှေးတယ်လို့ သူတို့ပြောကြတယ်၊ ဒါပေမဲ့ ဒါက စီစီပီရဲ့ ညှဉ်းပန်းနှိပ်စက်မှုနဲ့ ဖမ်းဆီးမှုတွေကြောင့်လေ။ ညီအစ်ကိုမောင်နှမတွေက အရင်ကလို ခဏခဏ မတွေ့နိုင်ခဲ့ဘူး၊ ဒီတော့ သူတို့ အရင်ကလောက် စာတွေကို အမြန်ဘယ်ရတော့မလဲ။ ဒါကလည်း ကျွန်မ မတတ်နိုင်တဲ့ ကိစ္စပါ။ သူတို့အားလုံးက ကျွန်မဆီကနေ အများကြီး တောင်းဆိုလွန်းနေကြတာ။ ကျွန်မက နေ့တိုင်း အလုပ်အမျိုးမျိုးကို နောက်ဆက်တွဲလိုက်လုပ်တယ်၊ ပြီးတော့ ညီအစ်ကိုမောင်နှမတွေရဲ့ မေးခွန်းတွေကို ဖြေဖို့ စာတွေလည်း ရေးရသေးတယ်။ တစ်ခါတလေ ကျွန်မ အရမ်းအလုပ်ရှုပ်လွန်းလို့ မနက် ၂ နာရီလောက်ထိတောင် အလုပ်လုပ်ရတယ်။ ဒီလို ဒုက္ခခံပြီး အဖိုးအခပေးနေတာက တကယ့်အလုပ်ကို ကျွန်မ မလုပ်တာ ဘယ်လိုဖြစ်နိုင်မှာလဲ” ဆိုပြီးတော့ပေါ့။ အဲဒီအချိန်တုန်းက ကျွန်မ အဲဒါကို လက်ကိုမခံနိုင်ဘူး ဖြစ်နေတာ။ နောက်တစ်နေ့မှာ အထက်ခေါင်းဆောင်တွေက ညီအစ်ကိုမောင်နှမတွေကို ကျွန်မနဲ့ပတ်သက်တဲ့ အကဲဖြတ်ချက်တွေ ရေးခိုင်းတယ်။ ခေါင်းဆောင်တွေက ကျွန်မကို တကယ့်အလုပ်ကို မလုပ်ဘူးလို့ ထင်ပြီး ကျွန်မကို ဖြုတ်ချတော့မယ်လို့ ကျွန်မ မှန်းဆမိလိုက်တယ်။ ကျွန်မ ပေးဆပ်ခဲ့ရတဲ့ အဖိုးအခတွေနဲ့ ကျွန်မ ကိုယ့်ကိုယ်ကိုယ် ဘယ်လို အသုံးခံခဲ့တယ်ဆိုတာတွေကို တွေးမိတဲ့အခါ ကျွန်မ စိတ်ထဲမှာ ပြန်ငြင်းတာမျိုး၊ ကိုယ်မှန်ကန်ကြောင်း ရှင်းချက်ထုတ်တာမျိုး မလုပ်ဘဲ မနေနိုင်ဘူး။ “အယောင်ဆောင် ခေါင်းဆောင်ကသာ တကယ့်အလုပ်ကို လုံးဝ မလုပ်တာ၊ ကျွန်မကတော့ အမြဲတမ်း အလုပ်လုပ်နေတယ်၊ အချိန်တွေအများကြီးပေးပြီး ဒီလောက်ကြီးမားတဲ့ အဖိုးအခကို ပေးဆပ်နေတာ။ ရှင်တို့က ကျွန်မကို ဘာထပ်လုပ်စေချင်သေးတာလဲ” လို့ တွေးမိတယ်။ တွေးလေလေ၊ ကျွန်မ ပိုပြီး စိတ်မချမ်းမသာဖြစ်လေပဲ။ ကျွန်မရဲ့ အခြေအနေ တစ်ခုခု မှားနေပြီဆိုတာကို သတိပြုမိလိုက်တော့ ဘုရားသခင်ဆီ ကျွန်မ ဆုတောင်းလိုက်တယ်။ “ဘုရားသခင်၊ ဒီနေ့ကြုံရတဲ့ ဒီအခြေအနေကို သမီး ကျိုးနွံနာခံနိုင်တာမျိုး မရှိဘူး ဖြစ်နေပါတယ်။ ဘာသင်ခန်းစာ ယူသင့်တယ်ဆိုတာ သမီး မသိပါဘူး။ ပြီးတော့ ကိုယ်တော်ရဲ့ ရည်ရွယ်ချက်ကိုလည်း သမီး နားမလည်ပါဘူး။ ကျေးဇူးပြုပြီး သမီးကို ဉာဏ်ပွင့်စေပြီး လမ်းပြတော်မူပါ” ပေါ့။

အဲဒီနောက်မှာ ဘုရားသခင်ရဲ့ နှုတ်ကပတ်တော်တစ်ပိုဒ်ကို ကျွန်မ ဖတ်တယ်။ “ခေါင်းဆောင်များနှင့် အမှုဆောင်များ၏ တာဝန်များကို ခေါင်းဆောင်တစ်ဦးက ဖြည့်ဆည်းနေခြင်း ရှိမရှိကိုဖြစ်စေ၊ ၎င်းသည် အယောင်ဆောင် ခေါင်းဆောင်တစ်ဦး ဟုတ်မဟုတ်ကိုဖြစ်စေ မည်သို့ အကဲဖြတ်သင့်သနည်း။ အခြေခံအကျဆုံး အဆင့်အနေဖြင့် ၎င်းတို့က စစ်မှန်သည့် အလုပ်ကို လုပ်နိုင်စွမ်းရှိမရှိ၊ ၎င်းတို့တွင် ဤအစွမ်းအစ ရှိမရှိဟူသည်တို့ကို ကြည့်ရမည်ဖြစ်သည်။ ထို့နောက် ၎င်းတို့အနေဖြင့် ဤအလုပ်ကို ကောင်းစွာ လုပ်ဆောင်ရန် ဝန်တာထားခြင်း ရှိမရှိဟူသည်ကို ကြည့်သင့်သည်။ ၎င်းတို့ ပြောသည့်အရာများက မည်မျှနားကြားကောင်းပြီး ၎င်းတို့က အယူဝါဒများကို နားလည်သည့်ပုံ မည်မျှပေါက်သည်ကို လျစ်လျူရှုပြီး အပြင်ပန်း ကိစ္စရပ်များကို ကိုင်တွယ်ချိန်တွင် ၎င်းတို့ မည်သို့ ပင်ကိုစွမ်းရည်ရှိပြီး ဆုကျေးဇူးရှိသည်ကို လျစ်လျူရှုလော့။ ဤအရာများက အရေးမကြီးပေ။ အရေးအကြီးဆုံးအရာမှာ ၎င်းတို့သည် အသင်းတော်အလုပ်၏ အခြေခံအကျဆုံးသော အချက်များကို ကောင်းစွာလုပ်ဆောင်နိုင်ခြင်း ရှိမရှိ၊ သမ္မာတရားကို အသုံးပြု၍ ပြဿနာများကို ဖြေရှင်းနိုင်ခြင်း ရှိမရှိဆိုသည်နှင့် ၎င်းတို့သည် လူများကို သမ္မာတရား လက်တွေ့ကျမှုထဲသို့ ဦးဆောင်နိုင်ခြင်း ရှိမရှိတို့ဖြစ်သည်။ ဤသည်မှာ အခြေခံအကျဆုံးနှင့် အနှစ်သာရအရှိဆုံး အလုပ်ဖြစ်သည်။ အကယ်၍ ၎င်းတို့သည် ဤလက်တွေ့ကျသော အလုပ်၏ ဤအချက်များကို လုပ်နိုင်စွမ်း မရှိပါက ၎င်းတို့၏ အစွမ်းအစ မည်မျှကောင်းမွန်သည်ဖြစ်စေ၊ ၎င်းတို့ မည်မျှ ပင်ကိုစွမ်းရည်ရှိသည်ဖြစ်စေ၊ ဆင်းရဲဒုက္ခကို မည်မျှကြံ့ကြံ့ခံနိုင်ပြီး အဖိုးအခ ပေးဆပ်နိုင်သည်ဖြစ်စေ အယောင်ဆောင် ခေါင်းဆောင်များ ဖြစ်နေဆဲဖြစ်သည်။ လူအချို့က ‘၎င်းတို့ ယခုတွင် လက်တွေ့ကျသော အလုပ်တစ်ခုမျှ မလုပ်ကြသည်ကို မေ့ထားလော့။ ၎င်းတို့သည် အစွမ်းအစကောင်းရှိပြီး တတ်စွမ်းနိုင်သည်။ ၎င်းတို့သည် အချိန်ကာလတစ်ခုမျှ လေ့ကျင့်ပြီး လက်တွေ့ကျသော အလုပ်ကို လုပ်နိုင်ဖို့ သေချာသည်။ ထို့အပြင် ၎င်းတို့သည် မကောင်းသောအရာတစ်ခုမျှ မပြုလုပ်ခဲ့သကဲ့သို့ မကောင်းမှုကို မပြုလုပ်ခဲ့ သို့မဟုတ် အနှောင့်အယှက်ဖြစ်စေ၊ အဖျက်အမှောင့်လုပ်ခြင်းဖြစ်စေ မဖြစ်ပေါ်စေခဲ့ပေ။ ၎င်းတို့သည် အယောင်ဆောင်ခေါင်းဆောင်ဖြစ်သည်ဟု ကိုယ်တော်မည်သို့ ဆိုနိုင်သနည်း’ ဟူ၍ ပြောကြသည်။ ဤအရာကို ငါတို့ အဘယ်သို့ ရှင်းပြနိုင်သနည်း။ သင် မည်မျှပင်ကိုစွမ်းရည်ရှိသည်၊ သင့်အနေဖြင့် မည်သည့်အစွမ်းအစနှင့် ပညာရေး အဆင့်ကိုပိုင်ဆိုင်သည်၊ ဆောင်ပုဒ်မည်မျှကို သင် ကြွေးကြော်နိုင်သည် သို့မဟုတ် စကားလုံးများနှင့် အယူဝါဒမည်မျှ သင် နားလည်သဘောပေါက်သည်ဟူသည်တို့မှာ အရေးမကြီးပေ။ သင် မည်မျှအလုပ်များသည်ဖြစ်စေ၊ တစ်နေ့တာတွင် သင် မည်မျှပင်ပန်းနွမ်းနယ်သည်ဖြစ်စေ၊ သင် ခရီးမည်မျှဝေးဝေး သွားပြီးသည်ဖြစ်စေ၊ အသင်းတော် မည်မျှ သင် လည်ပတ်သည်ဖြစ်စေ၊ အန္တရာယ်မည်မျှကို သင် စွန့်စားပြီး ဆင်းရဲဒုက္ခ မည်မျှ ခါးစည်းခံသည်ဖြစ်စေ ဤအရာတစ်ခုမျှ အရေးမကြီးပေ။ အရေးကြီးသည့်အရာမှာ အလုပ်အစီအစဉ်များကို အခြေခံ၍ သင်၏ အလုပ်ကို သင် လုပ်ဆောင်နေခြင်း ရှိမရှိ၊ ထိုအစီအစဉ်များကို သင် မှန်ကန်တိကျစွာ အကောင်အထည်ဖော်နေခြင်းရှိမရှိ၊ သင်၏ ခေါင်းဆောင်မှုအတောအတွင်းတွင် သင်သည် သင်တာဝန်ရှိသည့် သတ်သတ်မှတ်မှတ် ဖြစ်သော အလုပ်တိုင်းတွင် ပါဝင်နေခြင်း ရှိမရှိ၊ ပြီးလျှင် စစ်မှန်သော ပြဿနာမည်မျှကို သင် အမှန်တကယ် ဖြေရှင်းပြီးခြင်း ရှိမရှိ၊ သင်၏ ခေါင်းဆောင်မှုနှင့် လမ်းပြမှုတို့ကြောင့် လူမည်မျှက သမ္မာတရား စည်းမျဉ်းများကို နားလည်လာပြီးဖြစ်သည်ဟူသည်နှင့် အသင်းတော်၏ အလုပ်က မည်မျှ ခရီးရောက်ပြီး တိုးတက်သည်ဟူသည်တို့ ဖြစ်သည်။ အရေးကြီးသည်မှာ ဤရလဒ်များကို သင် စွမ်းဆောင်ရရှိပြီးခြင်း ရှိမရှိဖြစ်သည်။ သင် ပါဝင်သည့် သတ်သတ်မှတ်မှတ်ဖြစ်သော အလုပ် မည်သည့်အရာဖြစ်စေ အရေးကြီးသည့်အရာမှာ သင်သည် ကြီးကြီးကျယ်ကျယ် ပြုမူပြီး အမိန့်များ ထုတ်ပြန်နေခြင်းထက် အလုပ်ကို တစိုက်မတ်မတ် နောက်ဆက်တွဲလိုက်လုပ်ကာ ညွှန်ကြားနေခြင်း ရှိမရှိဟူ၍ ဖြစ်သည်။ ဤအရာအပြင် နောက်ထပ် အရေးကြီးသည့်အရာမှာ သင်၏ တာဝန်ကို ထမ်းဆောင်နေစဉ်တွင် သင်၌ အသက်ဝင်ရောက်မှု ရှိမရှိ၊ ကိစ္စရပ်များကို စည်းမျဉ်းများနှင့်အညီ သင် ကိုင်တွယ်ဖြေရှင်းနိုင်ခြင်း ရှိမရှိ၊ သမ္မာတရားကို လက်တွေ့လုပ်ဆောင်ခြင်းနှင့်ဆိုင်သည့် သက်သေခံချက်တစ်ခုကို သင် ပိုင်ဆိုင်ခြင်း ရှိမရှိဟူသည်နှင့် ဘုရားသခင် ရွေးချယ်ထားသော လူတို့ ရင်ဆိုင်ရသည့် လက်တွေ့ကျသော ပြဿနာများကို သင် ကိုင်တွယ်ကာ ဖြေရှင်းနိုင်ခြင်း ရှိမရှိဟူသည်တို့ ဖြစ်သည်။ ဤအရာများနှင့် အခြားအလားတူ အရာများအားလုံးသည် ခေါင်းဆောင်တစ်ဦး သို့မဟုတ် အမှုဆောင်တစ်ဦးက မိမိ တာဝန်များကို ဖြည့်ဆည်းခြင်းရှိမရှိဟူသည်ကို အကဲဖြတ်ခြင်းအတွက် စံသတ်မှတ်ချက်များဖြစ်သည်။ ဤစံသတ်မှတ်ချက်များက လက်တွေ့ကျသည်ဟု သင်တို့ ပြောမည်လော။ ပြီးလျှင် လူတို့အတွက် မျှတသလော။ (မျှတပါသည်။) ယင်းတို့သည် လူတိုင်းအတွက် မျှတပေသည်။ သင်၏ ပညာရေး အဆင့်အတန်းက မည်သည့်အရာဖြစ်စေ၊ သင် ငယ်ရွယ်သည်ဖြစ်စေ၊ အိုမင်းသည်ဖြစ်စေ၊ ဘုရားသခင်ကို နှစ်ပေါင်းမည်မျှ သင် ယုံကြည်ပြီးသည်ဖြစ်စေ၊ သင်၏ ဝါရင့်မှု သို့မဟုတ် ဘုရားနှုတ်ကပတ်တော် မည်မျှကို သင် ဖတ်ရှုပြီးသည်ဖြစ်စေ ဤအရာတစ်ခုမျှ အရေးမကြီးပေ။ အရေးကြီးသည့် အရာမှာ ခေါင်းဆောင်တစ်ဦးအဖြစ် ရွေးချယ်ခံရပြီးနောက်တွင် အသင်းတော်အလုပ်ကို သင် မည်သို့ကောင်းစွာ လုပ်ဆောင်သည်၊ သင်၏ အလုပ်တွင် သင်က မည်သို့ထိရောက်ပြီး ခရီးရောက်သည်ဆိုသည်နှင့် အလုပ်၏ အချက်တစ်ခုစီက စနစ်ကျပြီး ထိရောက်သော ပုံစံဖြင့် တိုးတက်ကာ နှောင့်နှေးခြင်း ရှိမရှိဟူသည်တို့ ဖြစ်သည်။ ဤသည်တို့မှာ ခေါင်းဆောင်တစ်ဦး သို့မဟုတ် အမှုဆောင်တစ်ဦးက မိမိ၏ တာဝန်များကို ကောင်းမွန်စွာ ဖြည့်ဆည်းပြီးခြင်း ရှိမရှိဟူသည်ကို အကဲဖြတ်သည့်အခါ ဆန်းစစ်ရသည့် အဓိကအရာများ ဖြစ်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၉)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ခေါင်းဆောင်တစ်ယောက်က သူ့ရဲ့ တာဝန်ဝတ္တရားတွေကို ကောင်းကောင်း ဖြည့်ဆည်းပြီးပြီလားဆိုတာကို တိုင်းတာဖို့က သူ ဘယ်လောက် ဒုက္ခခံစားရပုံပေါက်တယ်၊ ဒါမှမဟုတ် သူ ဘယ်လောက် စွန့်လွှတ်အနစ်နာခံထားတယ် ဆိုတာတွေအပေါ်မှာ မူတည်တာမဟုတ်ဘဲ သူက တကယ့်အလုပ် လုပ်သလား၊ ပြဿနာတွေကို ဖြေရှင်းဖို့ သမ္မာတရားကို မိတ်သဟာယပြုပေးနိုင်သလား၊ ပြီးတော့ သူ့တာဝန်တွေကို စည်းမျဉ်းတွေနဲ့အညီ လုပ်ဆောင်သလား၊ အသင်းတော်ရဲ့ အလုပ်အမျိုးမျိုးက ပုံမှန်၊ စနစ်တကျပုံစံနဲ့ တိုးတက်နိုင်တာမျိုး ရှိမရှိ ဆိုတာတွေအပေါ်မှာ မူတည်တယ်ဆိုတာ ကျွန်မ နားလည်သွားတယ်။ အသင်းတော်ရဲ့ အလုပ်အမျိုးမျိုးမှာ တကယ့်အလုပ် လုပ်ဆောင်ထားတာ မရှိရင်၊ ပြီးတော့ ရလဒ်တွေ မရှိရင်၊ လူတစ်ယောက်က ဘယ်လောက်ပဲ ဒုက္ခခံစားရပုံပေါက်ပါစေ၊ ဒါမှမဟုတ် အဖိုးအခ ဘယ်လောက်ပဲ ပေးဆပ်ထားပါစေ၊ သူက အယောင်ဆောင် ခေါင်းဆောင် ဖြစ်နေတုန်းပါပဲ။ အဲဒီနောက် ကျွန်မ ကိုယ့်ကိုယ်ကိုယ် ဆင်ခြင်သုံးသပ်မိတယ်။ ဘုရားသခင် သတ်မှတ်ထားတဲ့ စံနှုန်းတွေကို ကျွန်မ မမီဘူးဆိုတာ၊ ပြီးတော့ ကျွန်မက အဖိုးအခ နည်းနည်းလောက် ပေးဆပ်ထားပုံပေါက်ပြီး အပေါ်ယံအလုပ်ကိုပဲ လုပ်ခဲ့တယ်ဆိုတာ၊ ဒါပေမဲ့ အလုပ်မှာ ပြဿနာတွေ ပေါ်လာတဲ့အခါ အဲဒါတွေကို ဖြေရှင်းဖို့ ဒုက္ခမခံချင်ဘူး၊ အဖိုးအခ မပေးချင်ဘူး ဆိုတာတွေကို ကျွန်မ တွေ့လိုက်ရတယ်။ ဥပမာ၊ ညီအစ်ကိုမောင်နှမတွေ ပုံမှန် အသင်းတော်အသက်တာ ရှိဖို့ သေချာအောင်လုပ်တာက အခြေခံအကျဆုံး အလုပ်ဖြစ်ပေမဲ့ ညီအစ်ကိုမောင်နှမတချို့မှာ စုဝေးဖို့ လုံခြုံတဲ့နေရာ မရှိခဲ့ဘူး။ စုဝေးဖို့ အိမ်တစ်လုံး သူတို့ဘာသာ ရှာကြဖို့ ကျွန်မ ပြောခဲ့ပေမဲ့ ဒီကိစ္စကို ကျွန်မ နောက်ဆက်တွဲလိုက်မလုပ်ခဲ့ဘူး။ တခြား ညီအစ်ကိုမောင်နှမတွေကျတော့ လုံခြုံရေး အန္တရာယ်ရှိပေမဲ့ အရာရာကို တိတိကျကျ ဘယ်လို စီစဉ်ပေးရမယ်ဆိုတာကို ကျွန်မ တကယ် ထည့်မစဉ်းစားခဲ့ဘူး။ ပြီးတော့ ဒီကိစ္စကို တွဲဖက်နဲ့လည်း မဆွေးနွေးခဲ့ဘူး၊ ဒါမှမဟုတ် သင့်တော်တဲ့ အစီအစဉ်တွေ လုပ်ဖို့ အထက်ခေါင်းဆောင်တွေဆီက လမ်းပြမှုလည်း မရှာခဲ့ဘူး။ ပတ်ဝန်းကျင် အခြေအနေ ကောင်းလာတဲ့အထိ စောင့်ပြီးမှ တစ်ခုခုလုပ်မယ်လို့ပဲ ကျွန်မ တွေးခဲ့တာ။ ကျွန်မက တကယ့်အလုပ်ကို တကယ်တမ်း မလုပ်နေခဲ့သလို ညီအစ်ကိုမောင်နှမတွေရဲ့ အသက်ဝင်ရောက်မှုအတွက် ဝန်တာထားစိတ်လည်း မရှိခဲ့ဘူး။ အလုပ်ကို နောက်ဆက်တွဲလိုက်လုပ်တာနဲ့ စာပြန်တာတွေမှာ ကျွန်မ နှေးတယ်လို့ ညီအစ်ကိုမောင်နှမတွေက ထောက်ပြကြတယ်။ စာပေးပို့တာမှာ ပြဿနာရှိတယ်ဆိုတာ ကျွန်မ သိပါတယ်။ အထွေထွေအမှုဆောင်တွေက စာပေးပို့တာ နှေးတဲ့အတွက် အလုပ်ကြန့်ကြာတာမျိုး သုံးလေးကြိမ် ရှိခဲ့ဖူးတယ်။ ဒါက ချက်ချင်း ဖြေရှင်းသင့်တဲ့ ပြဿနာတစ်ခုပါ။ ဒါပေမဲ့ ဒီပြဿနာကို ဖြေရှင်းတာက အထွေထွေအမှုဆောင်တွေဆီသွားပြီး သူတို့ရဲ့ တကယ့်အခက်အခဲတွေကို ဖြေရှင်းပေးဖို့ ပြုပြင်ပေးတာ၊ မိတ်သဟာယပြုပေးတာတွေ လုပ်ရမဲ့ သဘောဖြစ်မယ်ဆိုတာကို တွေးမိတဲ့အခါ ကျွန်မက အလုပ်ရှုပ်မခံချင်တော့ဘူး။ ဒါကြောင့် ပတ်ဝန်းကျင် အခြေအနေ ဆိုးတာကို အကြောင်းပြချက်အနေနဲ့ သုံးပြီး ပြဿနာကို မဖြေရှင်းဘဲ အချိန်ဆွဲနေခဲ့တာပါ။ အဖြစ်မှန်တွေ ထုတ်ဖော်ခံရတာနဲ့ ဘုရားနှုတ်ကပတ်တော်ရဲ့ ဖွင့်ပြတာတွေကို ရင်ဆိုင်လိုက်ရတဲ့အခါ ကျွန်မမှာ ကိုယ်မှန်ကန်ကြောင်း ရှင်းချက်ထုတ်ဖို့ ဘာအခြေခံအကြောင်းပြချက်မှ၊ ဘာဆင်ခြေမှ မရှိတော့ပါဘူး။ ခေါင်းဆောင်တစ်ယောက်အနေနဲ့ ကျွန်မဟာ တကယ်ကို တာဝန်ဝတ္တရားတွေကို ကောင်းကောင်း မဖြည့်ဆည်းခဲ့ပါဘူး။ ပြီးတော့ ညီအစ်ကိုမောင်နှမတွေ တင်ပြထားတဲ့ ကျွန်မရဲ့ ပြဿနာတွေကလည်း မမှားပါဘူး။ ကျွန်မသာ ဖြုတ်ချခံရမယ်ဆိုရင် အကြွင်းမဲ့ လိုလားမှုနဲ့ လက်ခံမှာပါ။

အဲဒီနောက် ဘုရားသခင်ရဲ့ နှုတ်ကပတ်တော် နောက်ထပ်တစ်ပိုဒ်ကို ကျွန်မ ဖတ်တယ်။ “အချို့သော ခေါင်းဆောင်များနှင့် အမှုဆောင်များသည် အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေသည့် သိသာထင်ရှားသော လုပ်ရပ်များကို လုပ်ဆောင်ကြသည်၊ အထက်လူကြီးများကို လှည့်ဖြားပြီး မိမိတို့ လက်အောက်ငယ်သားများထံမှ အကြောင်းအရာများကို ဖုံးကွယ်ထားကြသည် သို့မဟုတ် အလုပ်အစီအစဉ်များကို ဆန့်ကျင်ကြသည့်အပြင် ၎င်းတို့၏ လုပ်ရပ်များသည် အသင်းတော်အလုပ်ကို ကြီးစွာသော ပျက်စီးထိခိုက်မှုပင် ဖြစ်စေသည်။ သို့တိုင် ၎င်းတို့သည် မိမိတို့၏ ကိုယ်ပိုင်ပြဿနာများကို ဆင်ခြင်သုံးသပ်ပြီး သိရှိလာခြင်း သို့မဟုတ် အသင်းတော်အလုပ်ကို နှောင့်ယှက်သည့် မိမိတို့၏ ဒုစရိုက်အမှုနှင့်ဆိုင်သော အချက်ကို ဝန်ခံခြင်း မရှိရုံသာမက ဆန့်ကျင်ဘက်အားဖြင့် ၎င်းတို့သည် ကောင်းစွာလုပ်ဆောင်ခဲ့သည်ဟုပင် ယုံကြည်ကြပြီး နေရာတကာတွင် မိမိတို့ အလုပ်မည်မျှ လုပ်ဆောင်ခဲ့ကြောင်း၊ ဆင်းရဲဒုက္ခ မည်မျှ ခံခဲ့ရကြောင်း၊ မိမိတို့၏ အလုပ်အတွင်း မည်မျှ ပံ့ပိုးကူညီမှုများ ပြုလုပ်ခဲ့ကြောင်း၊ အလုပ်လုပ်ရင်း ဧဝံဂေလိ တရားဟောခြင်းမှတစ်ဆင့် လူမည်မျှ ရရှိခဲ့ကြောင်း စသည်တို့ကို ကြွားဝါပြီး သက်သေခံလျက် နာမည်ကောင်းနှင့် ဆုလာဘ်များကို ရှာဖွေလိုကြသည်။ ၎င်းတို့သည် မိမိတို့ မကောင်းမှုမည်မျှ ပြုလုပ်ခဲ့ကြောင်း သို့မဟုတ် အသင်းတော်အလုပ်ကို ကြီးစွာသော ထိခိုက်နစ်နာမှု မည်မျှ သက်ရောက်စေခဲ့ကြောင်းကို လုံးဝ အသိအမှတ်မပြုကြပေ။ ၎င်းတို့သည် နောင်တလည်း မရကြသည့်အပြင် လမ်းကြောင်းပြောင်းရန်မှာ သာ၍ပင် ဝေးသေးသည်။ ငါ့ကိုပြောလော့၊ ထိုသို့သောလူများသည် မျက်နှာပြောင်တိုက်ကြသည် မဟုတ်လော။ (ဟုတ်ပါသည်။) သင်က ၎င်းတို့ကို ‘သင်သည် အသင်းတော်အလုပ်ကို သမ္မာတရား စည်းမျဉ်းများအတိုင်း လုပ်ဆောင်ခဲ့သလော။ သင်၏အလုပ်သည် ဘုရားအိမ်တော်၏ အလုပ်အစီအစဉ်များနှင့် ကိုက်ညီခဲ့သလော’ ဟု မေးပါက ၎င်းတို့သည် ထိုအကြောင်းအရာကို ရှောင်ကြဉ်ကြသည်။...ငါ့ကို ပြောလော့၊ ဤသို့သော လူစားမျိုးတွင် ရှက်စိတ်တစ်ခုတလေ ရှိသလော။ ၎င်းတို့သည် ‘ရှက်စိတ်’ ဟူသော စကားလုံးများကို စာလုံးပေါင်းနိုင်ကြပါမည်လော။ ၎င်းတို့တွင် ရှက်စိတ် အမှန်တကယ် မရှိပါက ယင်းမှာ ပြဿနာရှိသည်။ ၎င်းတို့သည် မိမိတို့ မကောင်းမှုပြုခဲ့ကြောင်းကို မိမိတို့၏ စိတ်နှလုံးထဲတွင် ရှင်းလင်းစွာ သိသော်လည်း နှုတ်ဖြင့် ဝန်ခံရန် ခေါင်းမာစွာ ငြင်းပယ်ပါက ထိုသို့သောလူများသည် အလွန် စိတ်နှလုံးမာကျောကြသည် မဟုတ်လော။ ၎င်းတို့သည် မိမိတို့ မကောင်းမှုပြုခဲ့ကြောင်းကို မိမိတို့၏ စိတ်နှလုံးထဲတွင် အသိအမှတ်ပြုပြီး နှုတ်ဖြင့်လည်း ဝန်ခံနိုင်ပါက ၎င်းတို့သည် အသိစိတ်ရှိသည်ဟု မှတ်ယူရဆဲဖြစ်သည်၊ ၎င်းတို့အတွင်း၌ ရှက်စိတ် ရှိနေဆဲဖြစ်သည်။ ၎င်းတို့သည် နှုတ်ဖြင့် ဝန်ခံရန် ငြင်းပယ်ရုံသာမက မိမိတို့၏ စိတ်နှလုံးထဲတွင်လည်း အာခံနေပါက၊ အဆက်မပြတ် ဆန့်ကျင်နေပြီး ဘုရားအိမ်တော်က ၎င်းတို့ကို တရားမမျှတစွာ ဆက်ဆံနေကြောင်းနှင့် ၎င်းတို့သည် ကံဆိုးခြင်း၏ သားကောင်များဖြစ်ကြောင်း နေရာတကာတွင် ပြောဆိုချက်များကို ဖြန့်ဝေနေပါက ၎င်းတို့၏ ပြဿနာမှာ ဆိုးရွားသည်။ မည်မျှဆိုးရွားသနည်း။ ၎င်းတို့တွင် အသိစိတ် သို့မဟုတ် ဆင်ခြင်တုံတရား လုံးဝမရှိပေ။ အသိစိတ်တွင် တရားမျှတစိတ်နှင့် ကြင်နာမှု နှစ်မျိုးစလုံး ပါဝင်ရမည်။ တရားမျှတစိတ်၏ သွင်ပြင်လက္ခဏာတစ်ခုမှာ လူတို့သည် အရှက်တရား ရှိရမည်ဖြစ်သည်။ လူတို့သည် အရှက်ကို သိမှသာလျှင် ဖြောင့်မတ်နိုင်သည်၊ တရားမျှတစိတ် ရှိနိုင်သည်၊ အပြုသဘောဆောင်သောအရာများကို ချစ်မြတ်နိုးပြီး ယင်းတို့ကို စွဲကိုင်ထားနိုင်ကြသည်။ သို့သော် သင်၏ အသိစိတ်နှင့် သင်၏ တရားမျှတစိတ်တွင် အရှက်တရား ကင်းမဲ့နေပါက၊ သင်သည် အရှက်ကို မသိပါက၊ မှားယွင်းသောအရာတစ်ခုခုကို လုပ်ဆောင်ပြီးနောက်တွင်ပင် သင်သည် ယင်းနှင့်ပတ်သက်၍ ရှက်ရွံ့သည်ဟု မခံစားရပါက၊ မိမိကိုယ်ကို ဆင်ခြင်သုံးသပ်ရန် သို့မဟုတ် မုန်းတီးရန် မသိပါက၊ နောင်တမရပါက၊ အခြားသူများက သင့်ကို မည်သို့ ဖော်ထုတ်သည်ကို ဂရုမစိုက်ပါက၊ သင်သည် မျက်နှာမပူသည့်အပြင် အရှက်မရှိပါက လူတစ်ဦးအနေဖြင့် သင်၏ အသိစိတ်တွင် ပြဿနာရှိပြီး သင်သည် အသိစိတ်မရှိဟုလည်း ဆိုနိုင်ပေသည်။ ထိုသို့ဖြစ်ပါက သင်၏ စိတ်နှလုံးသည် မကောင်းသလော သို့မဟုတ် ဆိုးယုတ်သလောဟု ပြောရန် ခက်ခဲသည်၊ သင်၏ စိတ်နှလုံးသည် ဆိုးယုတ်သော စိတ်နှလုံး၊ ဝံပုလွေ၏ နှလုံးသား ဖြစ်နိုင်သည်၊ အပြုသဘောဆောင်ခြင်း မဟုတ်ဘဲ အပျက်သဘောဆောင်သည်။ အသိစိတ်မရှိဘဲ၊ လူ့သဘာဝမရှိဘဲ နေသောလူများသည် မကောင်းဆိုးဝါးများ ဖြစ်ကြသည်။ သင်သည် မှားယွင်းသော အရာတစ်ခုခုကို လုပ်ဆောင်ပြီး အရှက် လုံးဝမရှိပါက၊ နောင်တရခြင်း သို့မဟုတ် အပြစ်ရှိသည်ဟူသော ခံစားချက် မခံစားရပါက၊ သင်သည် မိမိကိုယ်ကို ဆင်ခြင်သုံးသပ်ခြင်း မရှိရုံသာမက ငြင်းခုံခြင်း၊ ဆန့်ကျင်ခြင်းနှင့် မိမိကိုယ်ကို ကာကွယ်ရန်နှင့် မှန်ကြောင်းရှင်းချက်ထုတ်ရန် ကြိုးစားခြင်း၊ မိမိကိုယ်ကို ကောင်းမွန်ပုံရသော အပေါ်ယံအကာဖြင့် ဖုံးအုပ်ခြင်းတို့ကိုလည်း ပြုလုပ်ပါက၊ စံချိန်မီသော လူ့သဘာဝဖြင့် တိုင်းတာပါက သင်၏ လူ့သဘာဝမှာ ပြဿနာရှိသည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၉)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ အရမ်းရှက်မိတယ်။ ဘုရားသခင် ဖော်ထုတ်ထားတဲ့ ဒီလို အရှက်မရှိတဲ့ လူစားမျိုး ကျွန်မ ဖြစ်မနေဘူးလား။ ညီအစ်ကိုမောင်နှမတွေက ကျွန်မ ပြဿနာတွေကို တင်ပြတဲ့အခါ ကျွန်မ ကိုယ့်ကိုယ်ကိုယ် ဆင်ခြင်သုံးသပ်တာမျိုး မလုပ်ဘဲ ကိုယ့်ကိုယ်ကိုယ် ချက်ချင်း ကာကွယ်ပြောဆိုဖို့ ကြိုးစားခဲ့တာလေ။ ကျွန်မ ဘယ်လောက် ပေးဆပ်ထားတယ်၊ ဒုက္ခဘယ်လောက် ခံစားခဲ့ရတယ်ဆိုတာတွေကို ပြောခဲ့တယ်။ ညီအစ်ကိုမောင်နှမတချို့ဆိုရင် စုဝေးပွဲ မတက်နိုင်ခဲ့တာ လနဲ့ချီနေပြီ။ ပြီးတော့ အသင်းတော်အလုပ်ကို အချိန်မီ နောက်ဆက်တွဲလိုက်မလုပ်နေခဲ့ဘူး။ ဒါတွေအားလုံးက ကျွန်မ တကယ့်ပြဿနာတွေကို အချိန်မီ ဖြေရှင်းဖို့ ပျက်ကွက်ခဲ့တာနဲ့ တိုက်ရိုက် သက်ဆိုင်နေတာပါ။ အသင်းတော်ခေါင်းဆောင်တစ်ယောက်အနေနဲ့ ညီအစ်ကိုမောင်နှမတွေ ပုံမှန် အသင်းတော်အသက်တာ ရရှိဖို့တောင် ကျွန်မ သေချာ မစီစဉ်ပေးနိုင်ခဲ့ဘူး။ အခြေခံအကျဆုံးအရာတွေကိုတောင် ကျွန်မ မပြီးမြောက်ခဲ့ပါဘူး။ ဒါပေမဲ့ ကျွန်မက မတရားဆက်ဆံခံရတယ်လို့ ဆက်ပြောနေတဲ့အပြင် ကြိုးစားပြီး ကိုယ်မှန်ကြောင်း ရှင်းချက်ထုတ်ဖို့ အပြင်ပန်း အကြောင်းပြချက်တွေကို အသုံးပြုခဲ့တယ်။ ကျွန်မက အများကြီး ပေးဆပ်ပြီးပြီ၊ တကယ့်အလုပ် ဘာမှမလုပ်တဲ့ အယောင်ဆောင် ခေါင်းဆောင်တွေထက် ကျွန်မက အများကြီး ပိုတော်တယ်လို့ တွေးနေခဲ့တာ။ ကျွန်မမှာ ဆင်ခြင်တုံတရားဆိုတာ တကယ်ကို လုံးဝ မရှိပါဘူး။ အလုပ်တချို့ လုပ်ပြီးပြီ၊ အဖိုးအခတချို့ ပေးဆပ်ပြီးပြီလို့ ထင်ရပေမဲ့ ကျွန်မက အပေါ်ယံအလုပ်ကိုပဲ လုပ်နေခဲ့တာပါ။ အသင်းတော်ထဲက တကယ့်ပြဿနာတွေကို ဖြေရှင်းဖို့ ဘာအားထုတ်မှုမှ ကျွန်မ မလုပ်ခဲ့ပါဘူး။ တကယ့်အလုပ် လုံးဝ မလုပ်ခဲ့ဘဲနဲ့ ကျွန်မက ဆင်ခြေတွေပေးပြီး ပြန်ငြင်းနေတုန်းပဲ။ ကျွန်မ တကယ် အရှက်မရှိပါဘူး။

ကျွန်မ သမ္မာတရားကို လက်မခံဘူးလို့ ခေါင်းဆောင်တွေ ပြောတုန်းကအကြောင်းကို ကျွန်မ ပြန်တွေးမိတယ်။ ဒီတစ်ကြိမ်မှာတော့ ညီအစ်ကိုမောင်နှမတွေကို ကျွန်မနဲ့ပတ်သက်တဲ့ အကဲဖြတ်ချက်တွေ ရေးခိုင်းထားပြီဆိုတော့ သူတို့ ကျွန်မကို ဖြုတ်ချကောင်းဖြုတ်ချတော့မယ်လို့ ကျွန်မ ခံစားလိုက်ရတယ်။ ဘုရားသခင်က သမ္မာတရားကို လက်ခံနိုင်တဲ့သူတွေကို ကယ်တင်တာလေ။ ကျွန်မလို လူမျိုးအတွက်ကျတော့ ကယ်တင်ခံရဖို့ အရမ်းခက်ခဲပုံပေါက်နေတာပေါ့။ နောက်သုံးလေးရက်မှာ စိတ်ပျက်အားငယ်မှုထဲမှာပဲ ကျွန်မ နစ်မွန်းပြီး ဘာမှလုပ်ချင်စိတ်မရှိဘူး။ နောက်ပိုင်းမှာ ကျွန်မကို တော်တော်လေးတို့ထိခဲ့တဲ့ ဘုရားနှုတ်ကပတ်တော်တစ်ပိုဒ်ကို ဖတ်မိတယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင် မည်သည့်အရာကို လုပ်ဆောင်သည်ဖြစ်စေ၊ သူသည် လူတို့အတွက် အကောင်းဆုံး ဖြစ်စေချင်သည်။ မည်သည့် အခြေအနေများကို သူ စီစဉ်ပါစေ၊ သို့မဟုတ် သင်လုပ်ဆောင်ဖို့ မည်သည့်အရာ သူ စေခိုင်းပါစေ၊ အကောင်းဆုံးရလဒ်ကို မြင်ရန် သူ အမြဲ ဆန္ဒရှိပေသည်။ တစ်စုံတစ်ရာကို သင် ဖြတ်သန်းရပြီး အဆင်မပြေမှုများနှင့် ကျရှုံးမှုကို သင် ကြုံရသည်ဆိုပါစို့။ သင်ကျရှုံးသောအခါ၊ သင်ဇာတ်သိမ်းသွားကာ စာတန်၏ဆွဲယူခြင်းခံရပြီးဖြစ်၍ သင်သည် လက်မြှောက်အရှုံးပေးကာ မည်သည့်အခါမျှ ပြန်လည်ရပ်တည်နိုင်မည် မဟုတ်ဟု တွေးထင်သည့်အခါ စိတ်ဓာတ်ကျပြီး စိတ်ပျက်လက်ပျက်ဖြစ်နေသည်ကို ဘုရားသခင်က မမြင်လိုပေ။ ဤရလဒ်ကို ဘုရားသခင် မြင်လိုစိတ်မရှိပေ။ မည်သည့်အရာကို မြင်ရန် ဘုရားသခင် ဆန္ဒရှိသနည်း။ ဤကိစ္စရပ်တွင် သင် ကျရှုံးပြီး ဖြစ်ကောင်း ဖြစ်နိုင်သော်လည်း သင်သည် သမ္မာတရားကို ရှာဖွေပြီး သင့်ကိုယ်သင် ဆင်ခြင်သုံးသပ်နိုင်ခြင်း၊ သင်၏ ကျရှုံးခြင်းအတွက် အကြောင်းရင်းကို ရှာတွေ့နိုင်ခြင်း၊ ဤကျရှုံးခြင်းက သင့်အားသင်ကြားပေးခဲ့သည့် သင်ခန်းစာကို သင်လက်ခံနိုင်ပြီး နောင်တွင် သတိရခြင်း၊ ထိုနည်းဖြင့် ဆောင်ရွက်ဖို့မှာ မှားယွင်းသည်၊ ဘုရားသခင်၏ နှုတ်ကပတ်တော်များအတိုင်း လက်တွေ့လုပ်ဆောင်ခြင်းသည်သာ မှန်ကန်သည်ဆိုသည်ကို သင် သဘောပေါက်ခြင်း၊ သင်က ‘ကျွန်ုပ်သည် ဆိုးသောသူတစ်ယောက်ဖြစ်သည်။ ဖောက်ပြန်ပျက်စီးသည့် စာတန်ဆန်သော စိတ်သဘောထား ရှိပါသည်။ ကျွန်ုပ်အထဲတွင် ပုန်ကန်လိုမှုရှိသည်၊ ကျွန်ုပ်သည် ဘုရားသခင် ပြောဆိုသည့် ဖြောင့်မတ်သော လူများဖြင့် အလှမ်းဝေးပြီး ဘုရားသခင်ကို ကြောက်ရွံ့သည့် စိတ်နှလုံးတစ်ခု ကျွန်ုပ်၌ မရှိပါ’ ဟု သဘောပေါက်လေသည်။ ဤအချက်ကို သင်ရှင်းရှင်းလင်းလင်း မြင်ပြီးဖြစ်သည်။ ဤကိစ္စ၏ အမှန်တရားကို သင်သိမြင်လာပြီးဖြစ်သည်။ ဤအနှောင့်အယှက်၊ ဤကျရှုံးမှုမှတစ်ဆင့် သင်သည် အသိတရားအချို့ ရလာပြီး ရင့်ကျက်လာသည်။ ဤသည်မှာ ဘုရားသခင်က မြင်လိုသောအရာဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ပေါလု၏ သဘာဝ အနှစ်သာရကို ပိုင်းခြားသိမြင်နည်း) ဘုရားနှုတ်ကပတ်တော်တွေက နွေးထွေးတဲ့ ရေစီးကြောင်းတစ်ခုလို ကျွန်မ နှလုံးသားကို နှစ်သိမ့်ပေးတယ်။ ဘုရားသခင် ဘယ်လိုပဲ အလုပ်လုပ်ပါစေ၊ အမြဲတမ်း ကောင်းပါတယ်။ လူတွေရဲ့ ဖောက်ပြန်ပျက်စီးမှုကို ဘုရားသခင် ထုတ်ဖော်တဲ့အခါမှာတောင် သူတို့ ကိုယ့်ကိုယ်ကိုယ် သိမြင်ဖို့၊ နောင်တရပြီး ပြောင်းလဲဖို့၊ ပြီးတော့ နောက်ဆုံးမှာ သူတို့ရဲ့ ဖောက်ပြန်ပျက်စီးတဲ့ စိတ်သဘောထားတွေကို ဖယ်ရှားပစ်ပြီး ဘုရားသခင်ရဲ့ ကယ်တင်တာကို ခံရဖို့ မျှော်လင့်ချက်နဲ့ လုပ်ဆောင်တာပါ။ ကျွန်မ ဒီလောက် အပျက်သဘောဆောင်နေတာကို ဘုရားသခင် မမြင်ချင်ပါဘူး။ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားတွေကို ဖြေရှင်းဖို့ သမ္မာတရားကို ရှာဖွေလိမ့်မယ်ဆိုတဲ့ မျှော်လင့်ချက်နဲ့ ဒီအခြေအနေတွေကို သူ စီစဉ်ပေးခဲ့တာပါ။ ဘုရားသခင်က ကျွန်မကို ကယ်တင်ချင်တာပါ၊ ဖယ်ရှားရှင်းလင်းပစ်ချင်တာ မဟုတ်ပါဘူး။ ဘုရားသခင်က ကျွန်မကို လက်မလျှော့သေးပါဘူး၊ ဒါကြောင့် ကျွန်မလည်း ကိုယ့်ကိုယ်ကိုယ် လက်လျှော့လို့မဖြစ်ဘူး။ ကျွန်မမှာ ဖောက်ပြန်ပျက်စီးတဲ့ စိတ်သဘောထားတွေ ရှိပေမဲ့ သမ္မာတရား လိုက်စားတာကို ကျွန်မ လက်မလျှော့သရွေ့ ဘုရားသခင်ရဲ့ ကယ်တင်တာခံရဖို့ မျှော်လင့်ချက် ရှိပါသေးတယ်။ ဒါကို တွေးမိလိုက်တော့ ကျွန်မ အပျက်သဘောဆောင်နေတာကို ရပ်လိုက်ပြီး သမ္မာတရားကို ရှာဖွေလို့ ကျွန်မရဲ့ ပြဿနာတွေကို ဖြေရှင်းချင်လာတယ်။

နောက်ပိုင်းမှာ ဘုရားသခင်ရဲ့ နှုတ်ကပတ်တော်တစ်ပိုဒ်ကို ကျွန်မ ဖတ်တယ်။ “အန္တိခရစ်များ၏ စိတ်နှလုံးတွင် ဂုဏ်သတင်းနှင့် ဂုဏ်အဆင့်အတန်းသာရှိကြသည်။ ၎င်းတို့က ၎င်းတို့၏ အမှားကို အသိအမှတ်ပြုရမည်ဆိုလျှင် ၎င်းတို့သည် တာဝန်ခံယူမှုကို လက်ခံရမည်၊ ထို့နောက်တွင် ၎င်းတို့၏ ဂုဏ်အဆင့်အတန်းနှင့် ဂုဏ်သတင်းသည် အလွန်အမင်း ထိခိုက်ခံရမည်ဟု ယုံကြည်ကြသည်။ ရလဒ်အနေဖြင့် ၎င်းတို့သည် ‘သေသည်အထိ ငြင်းပါ’ ဆိုသည့် သဘောထားတစ်ခုဖြင့် ခုခံသည်။ လူတို့က ၎င်းတို့ကို မည်သို့ ဖော်ထုတ်ပါစေ၊ ပိုင်းခြားစိစစ်ပါစေ ၎င်းတို့က ငြင်းဆန်ရန် အစွမ်းကုန်လုပ်ဆောင်ကြသည်။ ၎င်းတို့၏ ငြင်းဆန်မှုသည် တမင်သက်သက် ဟုတ်သည်ဖြစ်စေ၊ မဟုတ်သည်ဖြစ်စေ အတိုချုပ်အနေဖြင့် တစ်ဖက်တွင် ဤအပြုအမူများသည် အန္တိခရစ်များ၏ သမ္မာတရားကို အလွန်အမင်း မနှစ်မြို့ခြင်းနှင့် မုန်းတီးခြင်း သဘာဝအနှစ်သာရကို ထုတ်ဖော်ပြသည်။ အခြားတစ်ဖက်တွင် ယင်းက အန္တိခရစ်များသည် မိမိတို့၏ ကိုယ်ပိုင် အဆင့်အတန်း၊ ဂုဏ်သတင်းနှင့် အကျိုးစီးပွားများအား မည်မျှ တန်ဖိုးထားသည်ကို ပြပေသည်။ ထိုအတောအတွင်းတွင် အသင်းတော်၏ အလုပ်နှင့် အကျိုးစီးပွားများအပေါ် ၎င်းတို့၏ သဘောထားမှာ အဘယ်နည်း။ ပမာမထားခြင်းနှင့် တာဝန်မဲ့ခြင်း သဘောထားတစ်ခု ဖြစ်သည်။ ၎င်းတို့သည် ဆင်ခြင်တုံတရားနှင့် အသိစိတ်အားလုံး ကင်းမဲ့ကြသည်။ အန္တိခရစ်များ၏ တာဝန်ကို ခေါင်းရှောင်ခြင်းက ဤပြဿနာများကို သရုပ်ဖော်နေသည် မဟုတ်လော။ တစ်ဖက်တွင် တာဝန်ကိုရှောင်ခြင်းသည် ၎င်းတို့၏ သမ္မာတရားကို အလွန်အမင်း မနှစ်မြို့သည့်အပြင် မုန်းတီးသည့် သဘာဝအနှစ်သာရကို သက်သေပြသည်။ အခြားတစ်ဖက်တွင် ၎င်းတို့၏ အသိစိတ်၊ ဆင်ခြင်တုံတရားနှင့် လူ့သဘာဝကင်းမဲ့မှုကို ပြသည်။ ၎င်းတို့၏ နှောင့်ယှက်မှုနှင့် မကောင်းမှုလုပ်ဆောင်ခြင်းကြောင့် ညီအစ်ကိုမောင်နှမများ၏ အသက်ဝင်ရောက်မှုကို မည်မျှထိခိုက်ပါစေ ၎င်းတို့သည် အပြစ်တင်စိတ် မခံစားရသကဲ့သို့ ဤအရာအားဖြင့် မည်သည့်အခါမျှလည်း စိတ်မကောင်းမဖြစ်နိုင်ကြချေ။ ဤသည်မှာ မည်သည့်သတ္တဝါမျိုး ဖြစ်သနည်း။ ၎င်းတို့အမှား အနည်းငယ်ကို ဝန်ခံခြင်းသည်ပင် ၎င်းတို့သည် အသိစိတ်နှင့် ဆင်ခြင်တုံတရား အနည်းငယ်ရှိသည်ဟု မှတ်ယူရလိမ့်မည်။ သို့သော်လည်း အန္တိခရစ်များတွင် လူ့သဘာဝ စိုးစဉ်းမျှပင် မရှိချေ။ သို့ဆိုလျှင် ယင်းတို့သည် အဘယ်အရာဖြစ်သည်ဟု သင်တို့ဆိုမည်နည်း။ အန္တိခရစ်များသည် အနှစ်သာရအားဖြင့် နတ်ဆိုးများဖြစ်ကြသည်။ ၎င်းတို့သည် ဘုရားအိမ်တော်၏ အကျိုးစီးပွားအပေါ် မည်မျှထိခိုက်သည်ဖြစ်စေ ယင်းကို မမြင်ကြချေ၊ ၎င်းတို့သည် အကြွေးတင်သည်ဟု ခံစားရဖို့ မဆိုထားနှင့်၊ ယင်းအားဖြင့် ၎င်းတို့၏စိတ်နှလုံးများ၌ စိုးစဉ်းမျှ ဝမ်းနည်းခြင်း မရှိကြသကဲ့သို့ မိမိတို့ကိုယ်ကိုလည်း အပြစ်တင်ခြင်း မရှိကြပေ။ ဤသည်မှာ သာမန်လူများ၌ မြင်ရသင့်သည့်အရာ လုံးဝ မဟုတ်ချေ။ ၎င်းတို့သည် နတ်ဆိုးများဖြစ်ကြပြီး နတ်ဆိုးများသည် အသိစိတ် သို့မဟုတ် ဆင်ခြင်တုံတရား ကင်းမဲ့ကြပေသည်။ ၎င်းတို့က မကောင်းသည့်အရာ မည်မျှလုပ်ဆောင်သည်ဖြစ်စေ၊ အသင်းတော်၏ အလုပ်ကို ကြီးမားသည့် ဆုံးရှုံးမှုများ ၎င်းတို့က မည်မျှဖြစ်စေသည်ဖြစ်စေ ဤအရာကို ဝန်ခံရန် ၎င်းတို့က ပြင်းပြင်းထန်ထန် ငြင်းပယ်ကြသည်။ ထိုအရာကို ဝန်ခံခြင်းဟူသည်မှာ ၎င်းတို့က မှားယွင်းသော အရာတစ်စုံတစ်ခုကို လုပ်ခဲ့မိပြီဖြစ်သည်ဟု ဆိုလိုမည်ဖြစ်ကြောင်း ၎င်းတို့ ယုံကြည်ကြသည်။ ၎င်းတို့က ‘ငါသည် တစ်စုံတစ်ရာကို အမှားများလုပ်မိနိုင်သလော။ ငါသည် လုံးဝ အမှားတစ်ခုမျှ လုပ်မည်မဟုတ်ပါ။ ငါ၏ အမှားကို ငါ့အား ဝန်ခံခိုင်းလျှင် ယင်းမှာ ငါ၏ အကျင့်စရိုက်ကို စော်ကားခြင်း ဖြစ်မည် မဟုတ်လော။ ထိုအဖြစ်အပျက်တွင် ငါ ပါဝင်ပတ်သက်ခဲ့သော်လည်း ငါက ယင်းကို ဖြစ်အောင်လုပ်ခဲ့ခြင်း မဟုတ်သကဲ့သို့ ငါသည် အဓိက တာဝန်ရှိသည့်လူ မဟုတ်ခဲ့ပါ။ သင် အလိုရှိသည့် မည်သူကိုမဆို သွားရှာပါ၊ သို့သော် ငါ့ကို သင် လာမရှာသင့်ပါ။ မည်သို့ဆိုစေ ဤအမှားကို ငါ ဝန်မခံနိုင်ပါ။ ဤတာဝန်ကို ငါ ခေါင်းမခံနိုင်ပါ’ဟု တွေးကြသည်။ ၎င်းတို့၏ အမှားကို ဝန်ခံလျှင် ရှုတ်ချခံရမည်၊ သေဒဏ်စီရင်ခံရမည် ဖြစ်ပြီး ငရဲသို့လည်းကောင်း၊ ကန့်နှင့်ရောသော မီးအိုင်ထဲသို့လည်းကောင်း အပို့ခံရမည်ဟု ၎င်းတို့က တွေးထင်ကြသည်။ ငါ့ကို ပြောလော့၊ ဤကဲ့သို့သော လူတို့သည် သမ္မာတရားကို လက်ခံနိုင်ကြသလော။ ၎င်းတို့၏ စစ်မှန်သော နောင်တကို မျှော်လင့်၍ရနိုင်သလော။ အခြားသူများက သမ္မာတရားနှင့်ပတ်သက်၍ မည်သို့မိတ်သဟာယပြုသည်ဖြစ်စေ အန္တိခရစ်များက အတိုက်အခံ လုပ်ကြဆဲဖြစ်သည်၊ ဆန့်ကျင်ကြဆဲဖြစ်ပြီး ၎င်းတို့၏ စိတ်နှလုံး အတွင်းနက်နက်နေရာများတွင် ထိုအရာကို အာခံကြဆဲဖြစ်သည်။ ၎င်းတို့ ထုတ်ပယ်ခံရပြီးနောက်တွင်ပင် ၎င်းတို့၏ အမှားများကို ဝန်မခံကြသေးသကဲ့သို့ နောင်တနှင့်ဆိုင်သည့် သရုပ်သကန် တစ်ခုတလေမျှ လုံးဝ မပြကြချေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၃)) အန္တိခရစ်တွေက ဘုရားအိမ်တော်ရဲ့ အကျိုးစီးပွားကို ဘယ်လောက်ပဲ ထိခိုက်စေပါစေ၊ ပြုပြင်ခံရတဲ့အခါမှာ သူတို့အမှားတွေကို ဝန်မခံရုံတင်မကဘဲ အတိုက်အခံလုပ်ပြီး ရွံရှာကြတယ်၊ ပြီးတော့ အပြစ်ရှိတဲ့စိတ်၊ ဒါမှမဟုတ် အကြွေးတင်တဲ့စိတ် လုံးဝ မရှိဘဲ ဆက်တိုက် ပြန်ငြင်းကြတယ်၊ ကိုယ်မှန်ကြောင်း ရှင်းချက်ထုတ်ကြတယ်၊ တာဝန်လွှဲချဖို့တောင် ကြိုးစားကြတယ်လို့ ဘုရားသခင်က ဖော်ထုတ်ထားပါတယ်။ ဒီအချက်ကနေ အန္တိခရစ်တွေက သဘာဝအရ သမ္မာတရားကို တကယ် အင်မတန် မနှစ်မြို့တဲ့အပြင် မုန်းတီးကြတယ်ဆိုတာ ကျွန်မတို့ တွေ့နိုင်ပါတယ်။ ကျွန်မရဲ့ အပြုအမူကို ပြန်ကြည့်လိုက်တော့ အန္တိခရစ်တစ်ယောက်ရဲ့ အပြုအမူနဲ့ တစ်ပုံစံတည်း ဖြစ်နေတာကို တွေ့လိုက်ရတယ်။ ကျွန်မက တကယ့်အလုပ်ကို လုပ်ဖို့ ပျက်ကွက်ခဲ့တာ အသိသာကြီးဆိုပေမဲ့ ညီအစ်မတွေက ဒီကိစ္စကို တင်ပြတဲ့အခါ ကျွန်မက အတိုက်အခံလုပ်ပြီး ပြန်ငြင်းခဲ့တယ်၊ နာခံမှု၊ ဒါမှမဟုတ် လက်ခံမှု နည်းနည်းလေးမှတောင် မပြခဲ့ဘူး။ ကျွန်မရဲ့ ဂုဏ်နဲ့ အဆင့်အတန်းကို ကာကွယ်ဖို့အတွက် တကယ့်အလုပ် မလုပ်တာကို ဆင်ခြေပေးဖို့ စီစီပီရဲ့ ဖမ်းဆီးမှုနဲ့ ညှဉ်းပန်းနှိပ်စက်မှုဆိုတဲ့ အပြင်ပန်း အကြောင်းပြချက်ကိုပဲ ဆက်တိုက် အလေးပေးပြောခဲ့တယ်။ ပြီးတော့ ကိုယ့်ကိုယ်ကိုယ် မှန်တယ်လို့ ရဲရဲတင်းတင်းယူမှတ်ပြီး ပြန်ငြင်းဖို့ ကြိုးစားနေတုန်းပဲ။ ကျွန်မမှာ ဘာအကြောင်းပြချက် ရှိလို့လဲ။ တကယ်တော့ ညီအစ်ကိုမောင်နှမတွေက အရင်ကတည်းက ဒီပြဿနာတွေကို ကျွန်မဆီ တင်ပြဖူးပေမဲ့ ကျွန်မက ဘယ်တုန်းကမှ အလေးအနက် မထားခဲ့ဘူး၊ ဒါကြောင့် ညီအစ်မတွေက ဒီကိစ္စကို အထက်ခေါင်းဆောင်တွေဆီ တင်ပြလိုက်တာပါ။ ဒါပေမဲ့ ညီအစ်မတွေက ကျွန်မအပေါ် မျှော်လင့်ချက် ကြီးလွန်းတယ်လို့ ကျွန်မ ထင်ခဲ့တယ်။ ကျွန်မက လုံးဝ အကျိုးအကြောင်းမသင့်တဲ့သူ ဖြစ်မနေဘူးလား။ ကျွန်မက ကိုယ့်အကျိုးစီးပွားကိုပဲ အရမ်းအလေးထားပြီး အသင်းတော်အလုပ်၊ ဒါမှမဟုတ် ညီအစ်ကိုမောင်နှမတွေရဲ့ အသက်ဝင်ရောက်မှုအကြောင်း လုံးဝ ဂရုမစိုက်ခဲ့ဘူး။ ဒီလောက်အရေးကြီးတဲ့ တာဝန်နဲ့ ကျွန်မ တကယ် မထိုက်တန်ပါဘူး။

အဲဒီနောက် ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မက လက်ခံဖို့ ငြင်းဆန်တာရယ်၊ သမ္မာတရားကို အင်မတန် မနှစ်မြို့တဲ့ သဘာဝနဲ့ အကျိုးဆက်တွေရယ်ကို ပိုနားလည်လာတယ်။ အနန္တတန်ခိုးရှင် ဘုရားသခင် ပြောသည်မှာ “မည်သည့်အရာကို စဉ်းစားပါစေ၊ မည်သည့်အရာကို ပြောဆိုပါစေ၊ အမှုအရာများကို မည်သို့မြင်ပါစေ ၎င်းတို့၏ ကိုယ်ပိုင်အမြင်နှင့် ကိုယ်ပိုင်သဘောထားများက မှန်ကန်သည်၊ အခြားလူများပြောဆိုသည့်အရာက ၎င်းတို့ ပြောဆိုသည့်အရာကဲ့သို့ ကောင်းမွန်ခြင်းမရှိ သို့မဟုတ် မှန်ကန်ခြင်းမရှိဟု လူတို့က အစဉ် ထင်မြင်ကြသည်။ ၎င်းတို့၏ ကိုယ်ပိုင်ထင်မြင်ချက်များကို အစဉ် ဖက်တွယ်ထားကြပြီး မည်သူက စကားပြောသည်ဖြစ်စေ နားထောင်မည်မဟုတ်ပေ။ အခြားတစ်စုံတစ်ဦး ပြောသည့်အရာမှာ မှန်ကန်လျှင်ပင်၊ ပြီးလျှင် သမ္မာတရားနှင့် ညီလျှင်ပင် ၎င်းတို့က လက်ခံလိမ့်မည်မဟုတ်ပေ။ ၎င်းတို့က နားထောင်နေသည့်ပုံစံရှိမည်ဖြစ်သော်လည်း ထိုအယူအဆကို အမှန်တကယ် ခံယူမည်မဟုတ်ပေ။ လုပ်ဆောင်ရမည့်အချိန်ရောက်လျှင် ၎င်းတို့ပြောသည့်အရာက မှန်ကန်ပြီး ကျိုးကြောင်းသင့်သည်ဟု အစဉ်ထင်မြင်လျက်ဖြင့် ၎င်းတို့၏ ကိုယ်ပိုင်နည်းလမ်းများအတိုင်း လုပ်ဆောင်ကြလိမ့်ဦးမည် ဖြစ်သည်။...ဘုရားသခင်က သင်၏ ဤအပြုအမူကို မြင်သောအခါ မည်သည့်အရာကို ပြောမည်နည်း။ ဘုရားသခင်က ‘သင်သည် စိတ်နှလုံးမာကျောသည်။ သင်က မှားယွင်းသည်ကို မသိသောအခါတွင် သင်၏ ကိုယ်ပိုင်အယူအဆများကို ဖက်တွယ်ထားနိုင်သည်မှာ နားလည်နိုင်ဖွယ်ရှိသော်လည်း သင်သည် မှားယွင်းသည်ကို ရှင်းလင်းစွာသိပြီး သင်၏ အယူအဆများကို ဖက်တွယ်နေဆဲဖြစ်လျှင်၊ သေသည်အထိ နောင်တမရလျှင် သင်သည် ခေါင်းမာသောလူမိုက်တစ်ဦးသာဖြစ်ပြီး သင်သည် ဒုက္ခရောက်ပြီဖြစ်သည်။ မည်သူက အကြံပေးသည်ဖြစ်စေ သင်က ထိုအကြံအပေါ် အပျက်သဘောဆောင်သော၊ အတိုက်အခံပြုသော သဘောထားကို အစဉ်ခံယူလျှင်၊ သမ္မာတရားအနည်းငယ်မျှကိုပင် လက်မခံလျှင်၊ သင်၏ စိတ်နှလုံးက လုံးဝပင် အတိုက်အခံဖြစ်ပြီး ပိတ်ထားကာ ငြင်းပယ်နေလျှင် သင်သည် အလွန်ပင် မိုက်မဲလှပြီး အဓိပ္ပာယ်မရှိသောသူတစ်ဦးဖြစ်သည်။ သင့်ကို ကိုင်တွယ်ဖြေရှင်းရန် ခက်ခဲလွန်းသည်’ ဟု ဆိုလိမ့်မည်။ သင်သည် အဘယ်သို့ဖြစ်ပြီး ကိုင်တွယ်ဖြေရှင်းရန် ခက်ခဲသနည်း။ သင့်ကို ကိုင်တွယ်ဖြေရှင်းရန် ခက်ခဲသည်မှာ အဘယ်ကြောင့်ဆိုသော် သင် ပြသသည့်အရာသည် မှားယွင်းသောနည်းလမ်း၊ သို့မဟုတ် မှားယွင်းသော အပြုအမူမဟုတ်ဘဲ သင်၏ စိတ်သဘောထားကို ထုတ်ဖော်ပြခြင်းဖြစ်သောကြောင့်ဖြစ်သည်။ မည်သည့် စိတ်သဘောထားကို ထုတ်ဖော်ပြခြင်းဖြစ်သနည်း။ သမ္မာတရားကို သင် အလွန်အမင်းမနှစ်မြို့သည့် စိတ်သဘောထား၊ သမ္မာတရားကို မုန်းတီးသည့် စိတ်သဘောထားဖြစ်သည်။ သင်သည် သမ္မာတရားကို မုန်းတီးသူအဖြစ် စရိုက်လက္ခဏာ သရုပ်ဖော်ခြင်း ခံရပြီးသည်နှင့်တစ်ပြိုင်နက် ဘုရားသခင်၏ အမြင်တွင် သင်သည် ဒုက္ခရောက်ပြီဖြစ်သည်။ သူသည် သင့်ကို ပစ်ပယ်ကာ လျစ်လျူရှုလိမ့်မည်။ လူတို့၏ အမြင်တွင် ၎င်းတို့ အလွန်ဆုံး ပြောမည့်အရာမှာ ‘ဤလူ၏ စိတ်သဘောထားသည် ဆိုးသည်။ အလွန်အမင်း ခေါင်းမာသည်။ စိတ်နှလုံးခိုင်မာသည်။ မာနထောင်လွှားသည်။ ဤလူသည် ပေါင်းသင်းရန် ခက်ခဲပြီး သမ္မာတရားကို မချစ်ပါ။ သမ္မာတရားကို လုံးဝ လက်မခံသကဲ့သို့ သမ္မာတရားကို လက်တွေ့မလုပ်ဆောင်ပါ’ ဟူ၍ ဖြစ်သည်။ အလွန်ဆုံးအနေဖြင့် လူတိုင်းက သင့်အား ဤအကဲဖြတ်ချက်ကို ပေးလိမ့်မည်။ သို့သော် ဤအကဲဖြတ်ချက်သည် သင်၏ ကံကြမ္မာကို ဆုံးဖြတ်နိုင်သလော။ လူတို့က သင့်အားပေးသည့် အကဲဖြတ်ချက်သည် သင်၏ ကံကြမ္မာကို မဆုံးဖြတ်နိုင်ပေ။ သို့သော် သင်မမေ့ရမည့် အရာတစ်ခုရှိသည်။ ဘုရားသခင်က လူတို့၏ စိတ်နှလုံးကို စိစစ်ပြီး၊ တစ်ချိန်တည်းတွင် ဘုရားသခင်က လူတို့၏ စကားတိုင်း၊ လုပ်ရပ်တိုင်းကို လေ့လာကြည့်ရှုသည်။ ဘုရားသခင်က သင့်အား ဤသို့ သတ်မှတ်ပြီး သမ္မာတရားကို သင် မုန်းသည်ဟု ပြောလျှင်၊ သင်သည် ဖောက်ပြန်ပျက်စီးသည့် စိတ်သဘောထား အနည်းငယ်ရှိသည်၊ သို့မဟုတ် အနည်းငယ် နာခံခြင်းမရှိဟုသာ မပြောလျှင် ဤသည်မှာ အလွန်ဆိုးသော ပြဿနာမဟုတ်လော။ (ဆိုးသည်။) ဤသည်မှာ ပြဿနာရှိသည်ဆိုသည့် သဘောဖြစ်သည်။ ဤပြဿနာသည် လူတို့က သင့်အပေါ် မြင်သည့်ပုံစံ၊ သို့မဟုတ် သင့်အား မည်သို့ အကဲဖြတ်သည်ဆိုသည့်အပေါ်တွင် မူတည်ခြင်းမရှိဘဲ ဘုရားသခင်က သမ္မာတရားကို မုန်းတီးသည့် သင်၏ ဖောက်ပြန်ပျက်စီးသော စိတ်သဘောထားကို မည်သို့ရှုမြင်သည်ဆိုသည့်အပေါ်တွင် မူတည်သည်။ ဤသို့ဆိုလျှင် ဘုရားသခင်က အဘယ်သို့ မြင်သနည်း။ သင်သည် သမ္မာတရားအား မုန်းတီးပြီး မချစ်ဟု ဘုရားသခင်က သတ်မှတ်ရုံမျှသတ်မှတ်ပြီး ဤမျှသာ ဖြစ်သလော။ ထိုမျှ ရိုးရှင်းသလော။ သမ္မာတရားက မည်သည့်နေရာမှ လာသနည်း။ သမ္မာတရားက မည်သူကို ကိုယ်စားပြုသနည်း။ (ဘုရားသခင်ကို ကိုယ်စားပြုသည်။) ဤအရာကို ချင့်ချိန်စဉ်းစားလော့။ လူတစ်ယောက်သည် သမ္မာတရားကို မုန်းတီးလျှင် ဘုရားသခင်၏ ရှုထောင့်အမြင်မှ၊ သူသည် ထိုသူအား မည်သို့ရှုမြင်မည်နည်း။ (သူ၏ ရန်သူအဖြစ် ရှုမြင်မည်။) ဤသည်မှာ ဆိုးရွားသော ပြဿနာတစ်ခုမဟုတ်လော။ လူတစ်ယောက်သည် သမ္မာတရားကို မုန်းတီးလျှင် ဘုရားသခင်ကို မုန်းတီးခြင်း ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်၏ ရှေ့မှောက်၌ မကြာခဏ အသက်ရှင်ခြင်းသည်သာလျှင် အကြင်သူသည် သူနှင့် ပုံမှန်ဆက်ဆံရေးကို ရရှိနိုင်သည်) သူတစ်ပါးရဲ့ အကြံဉာဏ်နဲ့ လမ်းပြမှုကို ဘယ်တော့မှ လက်မခံတာက တကယ်တော့ လူတစ်ယောက်က သမ္မာတရားကို လက်မခံနိုင်ဘူးဆိုတဲ့ အဓိပ္ပာယ်ပဲဆိုတာ ဘုရားနှုတ်ကပတ်တော်ကနေ ကျွန်မ နားလည်လိုက်တယ်။ သမ္မာတရားက ဘုရားသခင်ဆီက လာတာလေ၊ ဒါကြောင့် သမ္မာတရားကို လက်မခံတဲ့ အနှစ်သာရက သမ္မာတရားကို အင်မတန် မနှစ်မြို့ပြီး မုန်းတီးတာပါပဲ။ အသင်းတော်ကနေ နှင်ထုတ်ခံလိုက်ရတဲ့ အန္တိခရစ်တချို့အကြောင်း ကျွန်မ တွေးမိတယ်။ သူတို့က အသင်းတော်အလုပ်ကို ဘယ်လောက်ပဲ ထိခိုက်ပျက်စီးစေပါစေ၊ ဒါမှမဟုတ် ညီအစ်ကိုမောင်နှမတွေက သမ္မာတရားကို ဘယ်လိုပဲ မိတ်သဟာယပြုပေးပါစေ၊ သူတို့ကို ပြုပြင်ပေးပါစေ၊ သူတို့အမှားတွေကို လုံးဝ ဝန်မခံကြဘူး။ သူတို့ကို အကြံဉာဏ်ပေးတဲ့ ညီအစ်ကိုမောင်နှမတွေကိုတောင် နာကြည်းကြတယ်။ သူတို့က သမ္မာတရားကို လက်မခံကြတဲ့အတွက် သူတို့တာဝန်တွေ ထမ်းဆောင်ရာမှာ အမြဲတမ်း အနှောင့်အယှက်တွေ၊ အဖျက်အမှောင့်တွေ ဖန်တီးကြတယ်။ နောက်ဆုံးမှာတော့ သူတို့က ဒုစရိုက်အမှုတွေ အများကြီး ကျူးလွန်ပြီး အသင်းတော်ကနေ နှင်ထုတ်ခံလိုက်ရတယ်။ ပြီးတော့ ကျွန်မ ကိုယ့်အကြောင်း ပြန်တွေးမိတယ်။ ကျွန်မရဲ့ ပြဿနာတွေနဲ့ပတ်သက်ပြီး ညီအစ်ကိုမောင်နှမတွေ တင်ပြထားတာတွေက အမှန်တရားတွေပါ။ ပြီးတော့ သူတို့တင်ပြရတဲ့ ရည်ရွယ်ချက်က ဒီပြဿနာတွေကို မြန်မြန်ဖြေရှင်းရာမှာ ကျွန်မကို ကူညီဖို့ပါ။ ဒီလိုနဲ့ ညီအစ်ကိုမောင်နှမတွေ ပုံမှန် အသင်းတော်အသက်တာ ရရှိနိုင်ပြီး အသင်းတော်အလုပ် ချောချောမွေ့မွေ့ တိုးတက်နိုင်ဖို့အတွက်ပေါ့။ ဒါတွေအားလုံးက အသင်းတော်ရဲ့ အကျိုးစီးပွားကို ကာကွယ်ဖို့ဖြစ်ပြီး အပြုသဘောဆောင်တဲ့ လုပ်ရပ်တစ်ခုပါ။ ဒါပေမဲ့ ကျွန်မက ဒါကို လက်မခံရုံတင်မကဘူး၊ ခေါင်းမာမာနဲ့ ပြန်ငြင်းဖို့၊ ဆင်ခြေပေးဖို့ ကြိုးစားခဲ့တယ်။ အပေါ်ယံကြည့်ရင် ညီအစ်ကိုမောင်နှမတွေရဲ့ အကြံဉာဏ်ကို ကျွန်မ လက်မခံနိုင်တာဖြစ်ပေမဲ့ တကယ်တမ်းကျတော့ အပြုသဘောဆောင်တဲ့အရာတွေနဲ့ သမ္မာတရားကို ကျွန်မ လက်မခံနိုင်တာပါ။ ဒီသဘာဝက ဘုရားသခင်ကို အတိုက်အခံလုပ်တဲ့ သဘာဝပဲ။ သမ္မာတရားအပေါ်ထားတဲ့ ကျွန်မရဲ့ သဘောထားက တော်တော်လေးကို မလေးမခန့်ပြုရာရောက်ပြီး ဒါကို ကျွန်မ မပြောင်းလဲရင် ဘုရားသခင်ကို ဘယ်အချိန်မှာ ထပ်ပြီး အတိုက်အခံလုပ်မိမလဲဆိုတာ မသိနိုင်ဘူး၊ ပြစ်မှားခြင်းတွေ ပိုပိုပြီး ကျူးလွန်မိပြီး အဆုံးမှာ အန္တိခရစ်တစ်ယောက်လို ဖယ်ရှားရှင်းလင်းခံရမယ်ဆိုတာ ကျွန်မ သဘောပေါက်လိုက်တယ်။ ဒါကို သဘောပေါက်လိုက်တဲ့အခါ ကျွန်မ ကြောက်သွားတယ်။ ကျွန်မ ဘုရားသခင်ကို ယုံကြည်လာတာ နှစ်တွေအများကြီး ကြာခဲ့ပြီ၊ ဘုရားနှုတ်ကပတ်တော်တွေ အများကြီး စားသောက်ခဲ့ပြီးပြီ၊ ဒါပေမဲ့ ကျွန်မက စာတန်ဆန်တဲ့ စိတ်သဘောထားအတိုင်း အသက်ရှင်နေပြီး သူတပါးရဲ့ အကြံဉာဏ်ကို လက်ခံဖို့ ငြင်းဆန်နေခဲ့တာ။ ကျွန်မ တာဝန်ထမ်းဆောင်ရာမှာ ဒီလိုသဘောထားမျိုးနဲ့ဆိုရင် ဘုရားသခင်က ကျွန်မကို စက်ဆုပ်ရွံရှာမှာပါ။ ဒီလိုပုံစံနဲ့ ဘုရားသခင်ကို ဆက်ယုံကြည်ဖို့ ကျွန်မ တစ်ဘဝလုံး အချိန်ကုန်ခံရင်တောင် သမ္မာတရားကို ဘယ်တော့မှ ရရှိမှာမဟုတ်တဲ့အပြင် ကျွန်မရဲ့ ဖောက်ပြန်ပျက်စီးတဲ့ စိတ်သဘောထားတွေလည်း ဘယ်တော့မှ သန့်စင်သွားမှာ မဟုတ်ပါဘူး။ ထုတ်ဖော်ခံရတာက ဖယ်ရှားရှင်းလင်းခံရတာ မဟုတ်ဘဲ ကျွန်မအတွက် ဘုရားသခင်ရဲ့ ကယ်တင်ခြင်းဖြစ်တယ်ဆိုတာ ကျွန်မ စိတ်နှလုံးထဲကနေ နက်နက်ရှိုင်းရှိုင်း ခံစားလာရတယ်။ အသင်းတော်က ကျွန်မကို ဖြုတ်ချလိုက်တာမဟုတ်ဘဲ နောက်ထပ် အခွင့်အရေးတစ်ခု ပေးခဲ့တာမို့ ကျွန်မ မြန်မြန် နောင်တရရပါမယ်။

ကျွန်မ လက်တွေ့လုပ်ဆောင်ဖို့ လမ်းကြောင်းတစ်ခုကို စရှာဖွေခဲ့တယ်၊ ပြီးတော့ ဘုရားနှုတ်ကပတ်တော်တစ်ပိုဒ်ကို သတိရလို့ အဲဒါကို ဖတ်ဖို့ ရှာလိုက်တယ်။ အနန္တတန်ခိုးရှင် ဘုရားသခင် ပြောသည်မှာ “သင်သည် ဘုရားသခင်နောက်သို့ လိုက်ပြီး သင်၏ တာဝန်ကို ကောင်းစွာထမ်းဆောင်လိုလျှင် အမှုအရာများက သင့်သဘောအတိုင်းမဖြစ်သောအခါ ရှေးဦးစွာ စိတ်လိုက်မာန်ပါ လုပ်ဆောင်ခြင်းကို သင် ရှောင်ကြဉ်ရမည်။ ရှေးဦးစွာ စိတ်တည်ငြိမ်အောင်ပြုပြီး ဘုရားသခင်ရှေ့တွင် ငြိမ်သက်ခြင်းရှိလော့။ သင်၏ စိတ်နှလုံးတွင် ဘုရားထံ ဆုတောင်းပြီး ဘုရားထံမှ ရှာဖွေလော့။ ခေါင်းမာခြင်းမရှိနှင့်။ ရှေးဦးစွာ ကျိုးနွံနာခံလော့။ ဤသို့သော စိတ်နေစိတ်ထားဖြင့်သာ သင်သည် ပြဿနာများအတွက် ပိုမိုကောင်းမွန်သော ဖြေရှင်းချက်ကို ရရှိစေနိုင်သည်။ သင်သည် ဘုရားသခင်ရှေ့မှောက်၌ အသက်ရှင်ရာတွင် ဇွဲလုံ့လရှိလျှင်၊ သင့်အပေါ် မည်သည့်အမှုအရာ ကျရောက်ပါစေ ဘုရားသခင်ထံဆုတောင်းပြီး ဘုရားသခင်ထံမှ ရှာဖွေနိုင်လျှင်၊ ယင်းကို နာခံသည့်စိတ်ထားနှင့် ရင်ဆိုင်နိုင်လျှင် သင်၏ ဖောက်ပြန်ပျက်စီးသော စိတ်သဘောထား၏ ထုတ်ဖော်ချက်များ မည်မျှရှိသည်မှာ အရေးမပါပေ၊ သို့မဟုတ် ယခင်က သင်သည် မည်သည့် ပြစ်မှားမှုများ ကျူးလွန်ခဲ့သည်မှာလည်း အရေးမပါပေ။ သမ္မာတရားကို သင်ရှာဖွေသမျှကာလပတ်လုံး ယင်းတို့ကို ဖြေရှင်းနိုင်လိမ့်မည်။ ဘယ်လိုစမ်းသပ်မှုတွေ ကြုံလာပါစေ ခိုင်မာစွာ ရပ်တည်နိုင်သည်။ သင့်တွင် မှန်ကန်သော စိတ်ထားရှိသရွေ့၊ သမ္မာတရားကို လက်ခံနိုင်ပြီး ဘုရားသခင်၏ သတ်မှတ်ချက်များနှင့်အညီ ဘုရားသခင်ကို ကျိုးနွံနာခံနိုင်လျှင် သင်သည် သမ္မာတရားကို လက်တွေ့လုပ်ဆောင်နိုင်ရန် လုံးဝ တတ်နိုင်စွမ်းရှိသည်။ သင်သည် ရံဖန်ရံခါ အနည်းငယ် ပုန်ကန်ပြီး အာခံနိုင်သော်လည်း၊ တစ်ခါတစ်ရံတွင် ခုခံသော အကြောင်းပြချက်များ ပြသပြီး မနာခံနိုင်သော်လည်း ဘုရားသခင်ထံ ဆုတောင်းပြီး သင်၏ ပုန်ကန်သော အခြေအနေကို ပြောင်းလဲပစ်နိုင်လျှင် သင်သည် သမ္မာတရားကို လက်ခံနိုင်သည်။ ဤသို့ပြုလုပ်ပြီးနောက်တွင် သင့်၌ ထိုသို့သော ပုန်ကန်မှုနှင့် အာခံမှုက အဘယ်ကြောင့် ဖြစ်ပေါ်လာသည်ကို ဆင်ခြင်စဉ်းစားလော့။ အကြောင်းရင်းကို ရှာပြီး ယင်းကိုဖြေရှင်းရန် သမ္မာတရားကို ရှာဖွေလော့။ ပြီးလျှင် သင်၏ ဖောက်ပြန်ပျက်စီးသော စိတ်သဘောထား၏ ထိုလက္ခဏာသွင်ပြင်သည် သန့်စင်ခြင်းခံရနိုင်သည်။ ဤသို့ အတန်အသင့် မှောက်မှားခြင်းများနှင့် အတန်အသင့် လဲကျခြင်းများမှ သက်သာပြီးနောက်တွင် သမ္မာတရားကို သင် လက်တွေ့လုပ်ဆောင်နိုင်သည်အထိ သင်၏ ဖောက်ပြန်ပျက်စီးသော စိတ်သဘောထားက တဖြည်းဖြည်းချင်း ပယ်ရှင်းသွားလိမ့်မည်။ ထို့နောက် သမ္မာတရားသည် သင့်အတွင်း၌ အုပ်စိုးပြီး သင်၏ အသက်ဖြစ်လာလိမ့်မည်။ သင်၏ သမ္မာတရားကို လက်တွေ့လုပ်ဆောင်ခြင်းတွင် နောက်ထပ်အတားအဆီး ရှိမည်မဟုတ်ပေ။ သင်သည် ဘုရားသခင်ကို အမှန်တကယ် နာခံလာနိုင်မည်ဖြစ်ပြီး သမ္မာတရားစစ်မှန်မှုကို အသက်ရှင်နေထိုင်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) လက်တွေ့လုပ်ဆောင်ဖို့ လမ်းကြောင်းကို ဘုရားနှုတ်ကပတ်တော်တွေက အရမ်းရှင်းလင်းစေပါတယ်။ အဓိကသော့ချက်က ကိစ္စတွေကို ရင်ဆိုင်ရတဲ့အခါ သမ္မာတရားကို လက်ခံတဲ့ စိတ်နှလုံး ရှိဖို့ပါပဲ။ အဲဒီအချိန်မှာ ကျွန်မတို့ ဘယ်လောက်ပဲ အကြောင်းပြချက်ခိုင်လုံတယ်လို့ ထင်ရပါစေ၊ ကိုယ့်ကိုယ်ကိုယ် ကာကွယ်ဖို့ အကြောင်းပြချက်တွေ မပေးသင့်ပါဘူး။ အဲဒီအစား ဘုရားသခင်ရှေ့မှောက်မှာ စိတ်နှလုံးကို ငြိမ်သက်စေသင့်တယ်။ ဆုတောင်းပြီး ကိုယ်တော်ဆီကနေ ရှာဖွေသင့်ပါတယ်။ အဲဒီအခါမှသာ သန့်ရှင်းသော ဝိညာဉ်တော်ရဲ့ လမ်းပြမှုကို ကျွန်မတို့ ရရှိနိုင်မှာပါ။ တစ်ချိန်တည်းမှာပဲ ကျွန်မတို့ရဲ့ ပြဿနာတွေကို ဆင်ခြင်သုံးသပ်ပြီး ဖြေရှင်းဖို့ ဆက်စပ်တဲ့ သမ္မာတရားတွေကို ရှာဖွေသင့်ပါတယ်။ ပြီးတော့ ကျွန်မတို့ရဲ့ ဖောက်ပြန်ပျက်စီးတဲ့ စိတ်သဘောထားတွေကို နားလည်သဘောပေါက်လာတဲ့အခါ ကျွန်မတို့ရဲ့ စိတ်နှလုံးက သမ္မာတရားကို လက်ခံနိုင်ပြီး ကျိုးနွံနာခံနိုင်တယ်။ ဘုရားသခင် ပေးထားတဲ့ လမ်းကြောင်းအတိုင်း ကျွန်မ လက်တွေ့လုပ်ဆောင်သင့်ပါတယ်။

ဇွန်လထဲက တစ်ရက်မှာ ဧဝံဂေလိအလုပ်အတွက် တာဝန်ရှိတဲ့ ညီအစ်မ လင်းဝေက စာရေးလာတယ်။ လွန်ခဲ့တဲ့ နှစ်ပတ်လောက်က အသင်းတော်ရဲ့ ဧဝံဂေလိအလုပ်အကြောင်း သူ ကျွန်မကို မေးခဲ့ပေမဲ့ ကျွန်မက ဘာပြန်ကြားချက်မှ မပေးခဲ့ဘူးလို့ ဆိုပါတယ်။ လင်းဝေ ထောက်ပြတဲ့ ပြဿနာတွေကို မြင်လိုက်ရတော့ ကျွန်မ စိတ်ထဲမှာ အတိုက်အခံ နည်းနည်း ဖြစ်သွားတယ်။ စာကို ဖတ်လို့တောင် မပြီးသေးခင်မှာပဲ ကျွန်မ စိတ်ထဲမှာ မနေနိုင်ဘဲ ပြန်ငြင်းမိတာပေါ့။ “ကျွန်မက ဧဝံဂေလိအလုပ်ကို နောက်ဆက်တွဲလိုက်လုပ်ခဲ့ပါတယ်။ ဒါပေမဲ့ ဧဝံဂေလိတရားဟောဆရာတွေက သူတို့ရဲ့ တုံ့ပြန်ချက်မှာ အသေးစိတ် မပြောခဲ့ကြဘူး၊ ဒါကြောင့် ရှင့်ကို ကျွန်မ ဘာပြန်ကြားချက်မှ မပေးနိုင်ခဲ့တာပေါ့။ ရှင် ပြောပုံအရဆို ကျွန်မက အလုပ်ကို နောက်ဆက်တွဲလိုက်မလုပ်ခဲ့သလို ဖြစ်နေပြီ” လို့ တွေးမိတယ်။ စာရဲ့အဆုံးမှာ လင်းဝေက ကျွန်မတာဝန်တွေကို ကောင်းကောင်းလုပ်နိုင်အောင် ကိုယ့်တာဝန်တွေမှာရှိတဲ့ လမ်းလွဲတာတွေကို အနှစ်ချုပ်နိုင်ဖို့နဲ့ သင်ခန်းစာယူတာကို အာရုံစိုက်နိုင်ဖို့အတွက် သူ့ကိုယ်ပိုင် အတွေ့အကြုံတွေကို ဝေမျှပြီး လမ်းပြပေးခဲ့တယ်။ အဲဒီအချိန်မှာ ကျွန်မ အခုလေးတင် ထုတ်ဖော်လိုက်တဲ့ စိတ်သဘောထားက ပြန်ငြင်းတာ၊ ဆင်ခြေပေးတာနဲ့ သမ္မာတရားကို လက်မခံတာတွေ ဖြစ်နေတုန်းပဲဆိုတာ သတိပြုမိလိုက်တယ်။ ဒါနဲ့ ကျွန်မ ဘုရားသခင်ဆီ ဆုတောင်းလိုက်တယ်။ “ဘုရားသခင်၊ ဒီနေ့ ညီအစ်မက သမီးရဲ့ ပြဿနာတွေကို ထောက်ပြတဲ့အခါ သမီးက ပြန်ငြင်းဖို့နဲ့ ကိုယ်မှန်ကြောင်း ရှင်းချက်ထုတ်ဖို့ ကြိုးစားချင်နေတုန်းပါပဲ။ လက်ခံတဲ့ အဆင့်တစ်ခုကနေ စတင်ဖို့နဲ့ ဒီကိစ္စကနေတစ်ဆင့် ကိုယ့်ကိုယ်ကိုယ် ဆင်ခြင်သုံးသပ်ဖို့ ကျေးဇူးပြုပြီး သမီးကို လမ်းပြတော်မူပါ” ပေါ့။ ဆုတောင်းပြီးတဲ့နောက် ဘုရားသခင်ရဲ့ နှုတ်ကပတ်တော်တစ်ပိုဒ်ကို ကျွန်မ သတိရလိုက်တယ်။ “ကိစ္စများ ကြုံလာရသည့်အခါ အကြင်သူသည် သမ္မာတရားကို လက်ခံသည့် သဘောထား ဦးစွာရှိရမည်။ ဤကဲ့သို့ သဘောထားမျိုး မရှိခြင်းသည် ရတနာကို လက်ခံရန် တန်ဆာမရှိခြင်းကဲ့သို့ပင် ဖြစ်သောကြောင့် သင့်ကို သမ္မာတရား ရရှိဖို့ မဖြစ်နိုင်အောင် ဖြစ်သွားစေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဒီအခြေအနေကို ရင်ဆိုင်ရာမှာ အရင်ဆုံး ကျိုးနွံနာခံမှသာ သင်ခန်းစာ ယူနိုင်မယ်ဆိုတာ ကျွန်မ သဘောပေါက်လိုက်တယ်။ အဲဒီနောက် ဘုရားသခင်ရဲ့ နှုတ်ကပတ်တော်တစ်ပိုဒ်ကို ကျွန်မ ဖတ်တယ်။ “ထို့ကြောင့် မည်သည့်အရာသည် ကျိုးနွံနာခံတတ်သော စိတ်သဘောထားတစ်ခု ဖြစ်သနည်း။ ပထမဦးစွာ သင်သည် အပြုသဘောဆောင်သော သဘောထားတစ်ခု ရှိရမည်။ သင် ပြုပြင်ခံရသည့်အခါ ဦးစွာပထမတွင် အမှန်နှင့် အမှားကို မစိစစ်နှင့်။ ထိုအရာကို ကျိုးနွံနာခံတတ်သော စိတ်နှလုံးဖြင့်သာ လက်ခံလော့။ ဥပမာအနေဖြင့် သင် တစ်စုံတစ်ရာကို တလွဲလုပ်မိခဲ့သည်ဟု တစ်စုံတစ်ဦးက ပြောကောင်းပြောမည်။ သင်၏ စိတ်နှလုံးတွင် နားမလည်သကဲ့သို့ မည်သည့်အရာ သင် တလွဲလုပ်မိခဲ့သည်ကို မသိသော်လည်း ထိုအရာကို သင် လက်ခံ၏။ လက်ခံခြင်းသည် အဓိကအားဖြင့် အပြုသဘောဆောင်သော သဘောထားတစ်ခု ဖြစ်သည်။ ထို့အပြင် အနည်းငယ် သာ၍ အပျက်သဘောဆောင်သည့်၊ နှုတ်ဆိတ်မှုကို ထိန်းသိမ်းရန်နှင့် မည်သည့် အတိုက်အခံမျှ မလုပ်သည့် သဘောထားတစ်ခု ရှိ၏။ ဤအရာက မည်သည့် အပြုအမူများကို ဖြစ်ပေါ်စေသနည်း။ သင်သည် ကျိုးကြောင်းပြ ငြင်းခုံခြင်း မရှိ၊ မိမိကိုယ်ကို ခုခံပြောဆိုခြင်း သို့မဟုတ် မိမိအတွက် ဓမ္မဓိဋ္ဌာန်ကျသော ဆင်ခြေများ မပေးပေ။ သင်သည် မိမိအတွက် ဆင်ခြေများ အမြဲ ပေးပြီး အကြောင်းပြချက်များ ပေးကာ တာဝန်ကို အခြားလူများအပေါ် ထိုးပေးပါက၊ ယင်းမှာ အတိုက်အခံလုပ်ခြင်း မဟုတ်သလော။ ယင်းသည် ပုန်ကန်တတ်သည့် စိတ်သဘောထားတစ်ခု ဖြစ်သည်။ သင်သည် မငြင်းပယ်သင့်၊ အတိုက်အခံ မလုပ်သင့်၊ သို့မဟုတ် ကျိုးကြောင်းပြ ငြင်းခုံခြင်း မရှိသင့်ပေ။ သင်၏ ကျိုးကြောင်းပြပြောဆိုခြင်းက ခိုင်လုံလျှင်ပင် ယင်းမှာ သမ္မာတရား ဖြစ်သလော။ ထိုအရာမှာ လူ၏ ဓမ္မဓိဋ္ဌာန်ကျသော ဆင်ခြေများ ဖြစ်သည်၊ သမ္မာတရား မဟုတ်ပေ။ ယခုတွင် ငါသည် အမှုအရာများ အဘယ်ကြောင့် ဖြစ်ပျက်သည်၊ သို့မဟုတ် ယင်းက မည်သို့ ဖြစ်ပေါ်လာသည်ဟူသည့် ဓမ္မဓိဋ္ဌာန်ကျသော ဆင်ခြေများနှင့်ပတ်သက်၍ ငါ မေးနေခြင်း မဟုတ်။ ထိုအစား သင့်လုပ်ရပ်များ၏ သဘာဝသည် သမ္မာတရားနှင့် မကိုက်ညီဟု ငါ ပြောနေခြင်း ဖြစ်သည်။ ဤအဆင့်နှင့်ပတ်သက်၍ သင်သည် အသိပညာရှိပါက အမှန်တကယ် လက်ခံနိုင်လိမ့်မည်ဖြစ်ပြီး အတိုက်အခံလုပ်လိမ့်မည် မဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်ကို ယုံကြည်ခြင်းနှင့်သက်ဆိုင်သည့် မှန်ကန်သော လမ်းကြောင်းပေါ် စတင်ရန် ပြည့်စုံရမည့် သတ်မှတ်ချက် ငါးချက်) ဘုရားနှုတ်ကပတ်တော်တွေက လက်တွေ့လုပ်ဆောင်ဖို့ လမ်းကြောင်းကို ရှင်းရှင်းလင်းလင်း ချပြထားပါတယ်။ အခြေအနေတစ်ခုကို ရင်ဆိုင်ရတဲ့အခါ အမှားအမှန် ခွဲခြားစိတ်ဖြာတာနဲ့ ကျွန်မ မစတင်သင့်ပါဘူး။ ကျွန်မ ဘယ်နေရာမှာ မှားသွားလဲဆိုတာ မမြင်နိုင်သေးပေမဲ့ ညီအစ်မ ထောက်ပြတဲ့ ပြဿနာတွေကို အရင်ဆုံး လက်ခံပြီး ကိုယ့်ကိုယ်ကိုယ် ဆင်ခြင်သုံးသပ်သင့်ပါတယ်။ အပြင်ပန်း အကြောင်းပြချက်တွေကို စကားထဲထည့်ပြောဖို့ ကျွန်မ မကြိုးစားသင့်ပါဘူး၊ ဘာလို့လဲဆိုတော့ ကျွန်မ မှန်ကြောင်းရှင်းချက်ထုတ်တာတွေက မှန်နေရင်တောင် အဲဒါတွေက သမ္မာတရား မဟုတ်လို့ပါပဲ။ ကျိုးနွံနာခံတဲ့ စိတ်သဘောထား ရှိလာတာနဲ့ ကျွန်မ စိတ်နှလုံးက တည်ငြိမ်သွားတယ်။ အဲဒီနောက် ပြဿနာက တကယ်တမ်း ဘယ်နေရာမှာ ရှိလဲဆိုတာ သိရအောင် ဧဝံဂေလိတရားဟောဆရာတွေနဲ့ ဒီရက်ပိုင်း အပြန်အလှန် စာပို့ထားတာတွေကို ကျွန်မ စပြီး ပြန်ကြည့်တယ်။ လူတချို့နဲ့ဆိုရင် အသေးစိတ်အချက်အလက်တွေကို တစ်ကြိမ်ပဲ ကျွန်မ မေးခဲ့ပြီး သူတို့ စာမပြန်ရင် ကျွန်မ ထပ်ပြီး နောက်ဆက်တွဲလိုက်မလုပ်တော့တာကို တွေ့လိုက်ရတယ်။ တချို့က စာပြန်ပေမဲ့ အသေးစိတ် မပါဘူး။ တကယ်တော့ ဒီကိစ္စတွေနဲ့ပတ်သက်ရင် ကျွန်မက စာထပ်ရေးပြီး တိကျတဲ့ အသေးစိတ်အချက်အလက်တွေကို မေးသင့်တာ၊ ပြီးတော့ လင်းဝေကို အမြန်ဆုံး ပြန်ကြားချက် ပေးသင့်တာပါ။ ဒါပေမဲ့ ကျွန်မက အလုပ်ကို နောက်ဆက်တွဲလိုက်မလုပ်ခဲ့တဲ့အပြင် အခြေအနေ ဘယ်လိုရှိတယ်ဆိုတာလည်း မသိခဲ့တာကြောင့် ကျွန်မ ပြန်ကြားချက်မပေးနိုင်ခဲ့ဘူး။ အဓိပ္ပာယ်ကတော့ လမ်းလွဲခြင်းတွေကို ပြုပြင်ဖို့၊ ဒါမှမဟုတ် ပြဿနာတွေကို အချိန်မီ ဖြေရှင်းဖို့ လင်းဝေက ကျွန်မတို့ကို မကူညီနိုင်ခဲ့ဘူးပေါ့။ ဧဝံဂေလိအလုပ် တိုးတက်မှု နှေးကွေးတာက တကယ်ပဲ ကျွန်မရဲ့ တာဝန်ပါပဲ။ ကျွန်မရဲ့ ပြဿနာတွေကို သတိပြုမိစေတာက ဘုရားသခင်ရဲ့ နှုတ်ကပတ်တော်တွေပါ။ ပြီးတော့ လင်းဝေရဲ့ လမ်းပြမှုနဲ့ အကူအညီကို ကျွန်မ စိတ်နှလုံးအကြွင်းမဲ့ တကယ် လက်ခံနိုင်ခဲ့ပါတယ်။ အဲဒီနောက်မှာ ဧဝံဂေလိဟောပြောသူတွေနဲ့ ကျွန်မ မိတ်သဟာယပြုခဲ့ပြီး ဧဝံဂေလိအလုပ်နဲ့ပတ်သက်တဲ့ တိကျတဲ့ ပြန်ကြားချက် ပေးဖို့ တောင်းဆိုခဲ့တယ်။ ဒါဆိုရင် လမ်းလွဲခြင်းတွေကို ချက်ချင်း ပြုပြင်နိုင်ပြီး တာဝန်တွေမှာ ရလဒ်ကောင်းတွေ ရဖို့ သေချာစေနိုင်တာပေါ့။ ဧဝံဂေလိအလုပ်မှာ ပြဿနာတွေ၊ အခက်အခဲတွေ ပေါ်လာတဲ့အခါ လင်းဝေကို ကျွန်မ ချက်ချင်း ပြန်ကြားချက် ပေးပြီး သူနဲ့အတူ ဖြေရှင်းနည်းတွေကို ရှာဖွေခဲ့တယ်။ တစ်ချိန်တည်းမှာပဲ အလုပ်ကို ပုံမှန် နောက်ဆက်တွဲလိုက်လုပ်တာနဲ့ ကောင်းကောင်း အကောင်အထည်ဖော်ဖြစ်တာကို သေချာစေဖို့အတွက် ကျွန်မ အသိတရားရှိရှိ စတင်လုပ်ဆောင်ခဲ့ပါတယ်။ ဘုရားသခင်ကို ကျေးဇူးတင်ပါတယ်။ ကျွန်မဆီက ဒီပြောင်းလဲမှုက ဘုရားနှုတ်ကပတ်တော်တွေကြောင့် ဖြစ်လာတာပါ။


၃။ သင်၏ ယုံကြည်ခြင်း၌ အအေးမဟုတ်၊ အပူမဟုတ် ဖြစ်ခြင်းက ကိုယ့်ကိုယ်ကိုယ် ပျက်စီးစေလိမ့်မည်

မုချယ်၊ တရုတ်နိုင်ငံ

၂၀၂၄ ခုနှစ်၊ ဖေဖော်ဝါရီလအစောပိုင်းမှာ အသင်းတော်မှာ စာနဲ့ပတ်သက်တဲ့ တာဝန်ကို ကျွန်မ ထမ်းဆောင်နေခဲ့တယ်။ အစပိုင်းမှာတော့ ကျွန်မ တော်တော်လေး စိတ်အားထက်သန်ခဲ့ပါတယ်။ ကိုယ့်ရဲ့အသက် ဝင်ရောက်မှုက တော်တော်လေး အပေါ်ယံဆန်တယ်၊ ကဏ္ဍတိုင်းမှာ ချို့တဲ့နေတယ်လို့ ခံစားခဲ့ရတယ်။ ဒါကြောင့် စာနဲ့ပတ်သက်တဲ့ တာဝန်မှာ လေ့ကျင့်ရင်းနဲ့ သမ္မာတရားတွေ၊ စည်းမျဉ်းတွေကို ပိုနားလည်ရင်၊ အသက်တာတိုးတက်မှုကို ပိုမြန်မြန် ရနိုင်မယ်လို့ ကျွန်မထင်ခဲ့တာပေါ့။ နောက်ပိုင်းမှာ အဖွဲ့တစ်ဖွဲ့ရဲ့ တရားဟောပြောချက် ပြန်သုံးသပ်တဲ့အလုပ်ကို စီမံခန့်ခွဲဖို့ ကြီးကြပ်ရေးမှူးက ကျွန်မကို ချင်လန်ဆိုတဲ့ ညီအစ်မနဲ့အတူ အလုပ်တွဲလုပ်ခိုင်းခဲ့တယ်။ ချင်လန်က စာနဲ့ပတ်သက်တဲ့ တာဝန်ကို ထမ်းဆောင်ခဲ့တာ ကျွန်မထက် ပိုကြာတယ်၊ ပြီးတော့ စည်းမျဉ်းတွေနဲ့ လုပ်ငန်းပိုင်းဆိုင်ရာကျွမ်းကျင်မှုတွေကို နည်းနည်းနားလည်တယ်။ ကျွန်မအရမ်းပျော်သွားတယ်။ သူနဲ့သာ တွဲဖက်လုပ်ရရင် အများကြီးသင်ယူနိုင်ပြီး ကိုယ့်တာဝန်မှာ တိုးတက်မှုက ပိုမြန်နိုင်မယ်လို့ တွေးမိတယ်လေ။ ကျွန်မက ဒီတာဝန်ကို အခုမှ စလုပ်တာကို သိတော့ ချင်လန်က ကျွန်မကို တော်တော်လေး အသေးစိတ် လမ်းညွှန်ပေးခဲ့တယ်။ တရားဟောပြောချက်တွေကို ကြည့်ရှုစစ်ဆေးတော့ ဒါတွေအပေါ် ကျွန်မရဲ့အမြင်ကို သူက အရင်ဆုံး မေးတတ်ပြီး ကျွန်မ နားမလည်တာတစ်ခုခုရှိရင် သူက တစ်ချက်ချင်းစီ မိတ်သဟာယပြုပေးတယ်။ ကျွန်မက ကြိုးကြိုးစားစား လေ့လာပြီး မှတ်စုတွေ ချရေးခဲ့တော့၊ ဒီလိုနည်းနဲ့ ကိုယ့်တာဝန်ထမ်းဆောင်ရတာ တော်တော်လေး စိတ်အေးသက်သာရှိတယ်လို့ ခံစားရတယ်။ နောက်ပိုင်း အလုပ်ကို ပြန်သုံးသပ်တဲ့အခါမှာတော့ လုပ်စရာတွေ တကယ်ကို များမှန်း ကျွန်မ သဘောပေါက်လာတယ်။ တရားဟောပြောချက်တွေ ရွေးချယ်တာအပြင်၊ အဖွဲ့သားတွေရဲ့ လက်ရှိအခြေအနေတွေနဲ့ အလုပ်တိုးတက်မှုကိုလည်း မျက်ခြည်မပြတ်အောင် စောင့်ကြည့်ပြီး အလုပ်ရလဒ်တွေ ကျဆင်းလာတဲ့အခါမှာလည်း လမ်းလွဲမှုတွေနဲ့ ပြဿနာတွေအားလုံးကို ပြန်သုံးသပ်ရတယ်။ လုပ်ငန်းပိုင်းဆိုင်ရာကျွမ်းကျင်မှုတွေ လေ့လာဖို့ စီစဉ်ပေးရတာ၊ လူတွေကို ပျိုးထောင်ပေးရတာ စတာတွေကိုလည်း လုပ်ရသေးတယ်။ ကျွန်မ ကိုယ့်ဘာသာ တွေးမိတယ်၊ “မတူတဲ့ ဒီအစီအစဉ်တွေအားလုံးကို စီမံခန့်ခွဲရတာက အရမ်းရှုပ်ထွေးတာပဲ။ ဒီအလုပ်တွေအားလုံးကို ကောင်းကောင်းလုပ်နိုင်ဖို့ စဉ်းစားမှုနဲ့အားထုတ်မှုဘယ်လောက်စိုက်ထုတ်ရမလဲ၊ အဖိုးအခဘယ်လောက် ပေးဆပ်ရမှာလဲ”ပေါ့။ ဒီအတွေးတွေ ဝင်လာတာနဲ့ ဒါဟာ တော်တော့်ကို ခေါင်းစားစရာကြီး၊ ကိုယ့်ဇာတိပကတိအတွက် ပင်ပန်းစရာကြီးလို့ ခံစားရတော့တာပဲ။ ညီအစ်မတွေနဲ့ ကျွန်မ အလုပ်ထဲက လမ်းလွဲမှုတွေကို ပြန်သုံးသပ်တဲ့အခါ ကျွန်မ ပါဝင်ပြီး ပတ်သက်ချင်တာပေါ့။ ဒါပေမဲ့ ကျွန်မက ဒီတာဝန်အတွက် လူသစ်ဖြစ်ပြီး ဘာမှနားမလည်သေးဘူး၊ ချင်လန်ကတော့ အလုပ်ရဲ့ ကဏ္ဍအားလုံးကို ရင်းနှီးကျွမ်းဝင်တယ်ဆိုတာကို တွေးမိတဲ့အခါ သူ့အပေါ်မှာပဲ ပိုပြီးအားကိုးတာက ပိုကောင်းမယ်လို့ ထင်သွားတယ်၊ ဒါနဲ့ ကျွန်မက နားထောင်သူအနေနဲ့ ပါဝင်နေရတာနဲ့ကိုကျေနပ်နေခဲ့တယ်။ လမ်းလွဲမှုတွေကို ပြင်ဆင်ဖို့နဲ့ပတ်သက်ပြီး စာတွေရေးတဲ့အခါ ချင်လန်နဲ့ တခြားသူတွေ ဆွေးနွေးခဲ့တဲ့ အဓိကအချက်တွေကိုပဲ ကျွန်မ စုစည်းလိုက်တယ်၊ ဒါဆို ကျွန်မလည်း ကရိကထမများတော့ဘူး။ အလုပ်ရလဒ်တွေ ဆိုးရွားလာတဲ့အခါ ညီအစ်မတွေအားလုံးက အရမ်းစိုးရိမ်ပြီး၊ ကိုယ့်ကိုယ်ကိုယ် ဆင်ခြင်သုံးသပ်ကြတယ်၊ အလုပ်ထဲက လမ်းလွဲမှုတွေကို အနှစ်ချုပ်ကြတယ်။ ဒါပေမဲ့ ကျွန်မကတော့ အလုပ်ရလဒ်တွေက ကျွန်မနဲ့ မဆိုင်ဘူးလို့ထင်ပြီး ဂရုမစိုက်ဘဲ နေခဲ့တယ်။ ကျွန်မက တာဝန်အတွက် လူသစ်ဖြစ်တယ်၊ ကိစ္စတွေကို နားမလည်တာပဲဖြစ်ဖြစ်၊ မလုပ်နိုင်တာပဲဖြစ်ဖြစ်ရှိပြီး ပြဿနာတွေကို အပေါ်ယံပဲ ကြည့်တယ်လို့ ထင်ခဲ့တယ်၊ ဒါနဲ့ ပုံမှန်နောက်လိုက်နောက်ပါတစ်ယောက်လိုပဲ နေလိုက်တော့တယ်။ နေ့တိုင်း အလုပ်ကို ပုံမှန်လုပ်နေကျအတိုင်းပဲ စစ်ကြည့်ပြီး အတွေးအများကြီးမစိုက်ထုတ်ချင်ခဲ့ဘူး။ တစ်ခါတလေဆို ည ၉ နာရီမထိုးခင်တောင် အိပ်ငိုက်စပြုနေပြီ။

မတ်လအစပိုင်းမှာ၊ ရက်ဆက်ဆိုသလို ကျွန်မရဲ့ဒူးတွေက အရမ်းနာပြီး ရင်ဘတ်ပါ နာလာတယ်။ ညီအစ်မတစ်ယောက်က ကျွန်မကို သတိပေးပြီး၊ ပြောတယ်၊ “အစ်မ အခုတလော တာဝန်မှာ သိပ်ဝန်တာထားတဲ့စိတ် မပြဘူးနော်။ အခု နေမကောင်းဖြစ်လာတော့ ကိုယ့်ကိုယ်ကိုယ် ဆန်းစစ်ကြည့်လို့ရနိုင်တာပေါ့”ဆိုပြီးတော့ပါ။ သူက တခြားညီအစ်မတစ်ယောက်ရဲ့ အတွေ့အကြုံကိုသုံးပြီးတော့လည်း ကျွန်မနဲ့ မိတ်သဟာယပြုတယ်။ အဲဒီညီအစ်မက သူ့တာဝန်မှာ အမြဲတမ်း သူများပြောတာကိုပဲ နားထောင်ပြီး သူများအပေါ်ပဲ အားကိုးတယ်၊ ကိစ္စတွေအပေါ် ကိုယ်ပိုင်အမြင်မရှိဘူး၊ နောက်ပိုင်းတော့ သူ့တာဝန်မှာ ထိရောက်မှုမရှိလို့ ဖြုတ်ချခံလိုက်ရတယ်၊ ဖြုတ်ချခံရပြီးမှပဲ သူက နောင်တရပြီး သူ့တာဝန်ရဲ့ အရေးကြီးပုံကို သိသွားတယ်လို့ ပြောပါတယ်။ ဒီညီအစ်မရဲ့ မိတ်သဟာယဖွဲ့တာကို ကြားပြီးတဲ့နောက်မှာ ကျွန်မ တော်တော်လေး စိတ်မကောင်းဖြစ်သွားပြီး၊ တွေးမိတယ်၊ “အခုတလော ငါ့ရဲ့အခြေအနေလည်း ဒီအတိုင်းပဲ မဟုတ်ဘူးလား။ ဘာကိုမှ ဒုက္ခမခံချင်ဘဲ နောက်လိုက်တစ်ယောက်လိုပဲ ပြုမူနေခဲ့တာ”လို့ပေါ့။ လွန်ခဲ့တဲ့ရက်နည်းနည်းက ဖတ်ခဲ့တဲ့ ဘုရားနှုတ်ကပတ်တော်တစ်ပိုဒ်ကို ကျွန်မ သတိရသွားတယ်၊ အဲဒါက ကျွန်မအခြေအနေနဲ့ တော်တော်လေး ဆက်စပ်မှုရှိတော့ ဖတ်ဖို့အတွက် ပြန်ရှာလိုက်တယ်။ ဘုရားသခင်က ပြောသည် “အချို့လူများသည် အထက်က စီစဉ်သည့် မည်သည့်အရာကိုမဆို လုပ်ဆောင်လျက် မိမိတို့၏ တာဝန်ကို ထမ်းဆောင်ရာတွင် ကျိုးနွံနာခံမှုရှိပုံပေါ်ကြသည်။ သို့သော် ‘သင်သည် သင်၏ တာဝန်ကို ဝတ်ကျေတမ်းကျေ ထမ်းဆောင်သလော။ စည်းမျဉ်းများအတိုင်း လုပ်ဆောင်သလော’ ဟု မေးသည့်အခါ၊ ၎င်းတို့သည် ‘အထက်က ညွှန်ကြားသည့်အတိုင်း ကျွန်ုပ်လုပ်ဆောင်ပြီး မတော်မတရားမှုများကို ကျူးလွန်ကာ သောင်းကျန်းရန် မဝံ့ရဲပါ’ ဟုသာ ပြောဆိုလျက် မည်သည့် တိကျသော အဖြေကိုမျှ မပေးနိုင်ကြပေ။ ၎င်းတို့၏ တာဝန်ကို ဖြည့်ဆည်းပြီးပြီလောဟု မေးသည့်အခါ၊ ၎င်းတို့က ‘ကောင်းပြီ၊ ကျွန်ုပ်လုပ်ဆောင်သင့်သည့်အရာကို လုပ်ဆောင်နေပါသည်’ဟု ပြောဆိုကြသည်။ မြင်ပြီလော။ ၎င်းတို့သည် မိမိတို့၏ တာဝန်ကို ထမ်းဆောင်သည့်အခါ ဤသဘောထားမျိုး အစဉ်သဖြင့် ရှိကြသည်။ ၎င်းတို့သည် အလျင်မလိုကြ၊ အမှုအရာများကို ဖြည်းညင်းစွာ လုပ်ဆောင်ကြပြီး စိတ်မပါ့တပါ ဖြစ်ကြသည်။ သင်သည် ၎င်းတို့နှင့်ပတ်သက်၍ အမှန်တကယ် အပြစ်ရှာမတွေ့နိုင်ပေ။ သို့သော် သင်သည် ၎င်းတို့၏ တာဝန်ထမ်းဆောင်မှုကို သမ္မာတရား စည်းမျဉ်းများနှင့် တိုင်းတာမည်ဆိုလျှင်၊ ယင်းမှာ ထိရောက်မှုမရှိသည့်အပြင် စံမမီပေ။ သို့တိုင် ၎င်းတို့သည် ဂရုမစိုက်ကြ၊ ယခင်က လုပ်ဆောင်ခဲ့သည့်အတိုင်း ဆက်လက်ပြုမူလုပ်ဆောင်ကြပြီး၊ မိမိတို့က ဦးစွာလုပ်ရမည့် အမှုအရာများကိုလည်း ၎င်းတို့ မလုပ်ဆောင်ကြသေးပေ။ ၎င်းတို့သည် လုံးဝ ပြောင်းလဲခြင်းမရှိပေ။ ၎င်းတို့သည် အရှက်မဲ့စွာ ခေါင်းမာနေကြသည် မဟုတ်လော။ ၎င်းတို့သည် ဤသဘောထားကို အစဉ်သဖြင့် ထိန်းသိမ်းထားကြသည်။ ‘သင်၌ ပြောင်မြောက်သည့် အကြံအစည်များ ထောင်ချီ ရှိကောင်းရှိနိုင်သည်။ သို့သော် ကျွန်ုပ်၌ ကိုယ်ပိုင်စည်းမျဉ်းများ ရှိသည်။ ဤသည်မှာ ကျွန်ုပ်ဖြစ်သည့်ပုံစံဖြစ်သည်။ ကျွန်ုပ်ကို သင်မည်သည့်အရာ သင်လုပ်နိုင်သည်ကို ကြည့်ကြစို့။ ဤသည်မှာ ကျွန်ုပ်၏ သဘောထားပင်တည်း’ဟူ၍ ဖြစ်သည်။ ၎င်းတို့သည် အလွန်အမင်း ယုတ်မာသောအရာ သို့မဟုတ် ဆိုးယုတ်သောအရာ တစ်ခုတလေကို မလုပ်ဆောင်ခဲ့ကြသော်လည်း ကောင်းမှုများကိုလည်း အနည်းငယ်သာ လုပ်ဆောင်ခဲ့ကြသည်။ မည်သည့်လမ်းကြောင်းကို ၎င်းတို့ လျှောက်လှမ်းနေသည်ဟု သင်ပြောမည်နည်း။ ဘုရားသခင်ကို ယုံကြည်ခြင်းနှင့် လူတစ်ဦး၏ တာဝန်အပေါ် ဤသို့သော သဘောထားမျိုးသည် ကောင်းမွန်သလော။ (မကောင်းမွန်ပါ။) သမ္မာကျမ်းစာတွင် ဘုရားသခင်က ဤသို့ ပြောသည်။ ‘ထိုသို့အအေးမဟုတ်၊ အပူမဟုတ်၊ နွေးရုံရှိသောကြောင့် ငါ၏ခံတွင်းသည် သင့်ကိုထွေးထုတ်ပြီ။’ (ဗျာဒိတ်ကျမ်း ၃:၁၆) နွေးရုံရှိခြင်း၊ အအေးမဟုတ် အပူမဟုတ်ဖြစ်ခြင်း၊ ဤသဘောထားသည် ကောင်းမွန်သလော။ (မကောင်းမွန်ပါ။) အချို့လူများက ဤသို့ တွေးထင်ကြသည်။ ‘အကယ်၍ ကျွန်ုပ်သည် မကောင်းမှုကို ပြုပြီး အဖျက်အမှောင့်လုပ်ခြင်းများကို ဖြစ်စေလျှင်၊ ကျွန်ုပ်သည် လျင်မြန်စွာ ပြစ်တင်ရှုတ်ချခြင်း ခံရလိမ့်မည်။ သို့သော် ကျွန်ုပ်သည် အပြုသဘောဆောင်စွာနှင့် တက်ကြွစွာ အမှုအရာများကို လုပ်ဆောင်လျှင်၊ ကျွန်ုပ် ပင်ပန်းလိမ့်မည်၊ ပြီးလျှင် တစ်စုံတစ်ခုကို လုပ်ဆောင်ရာတွင် အမှားလုပ်မိလျှင်၊ ကျွန်ုပ်သည် ပြုပြင်ခြင်းခံရနိုင်သည်၊ သို့မဟုတ် ထုတ်ပယ်ခြင်းပင် ခံရနိုင်သည်။ ယင်းမှာ အလွန်ပင် ရှက်စရာကောင်းပေမည်။ ထို့ကြောင့် ကျွန်ုပ်သည် အအေးမဟုတ်၊ အပူမဟုတ် နွေးရုံသာနေသည်။ သင်က ကျွန်ုပ်ကို မည်သည့်အရာကိုမဆို လုပ်ဆောင်ရန် တောင်းဆိုလျှင်၊ ကျွန်ုပ် လုပ်ဆောင်ပေးမည်။ သို့သော် သင်က ကျွန်ုပ်ကို တစ်စုံတစ်ခု လုပ်ဆောင်ရန် မပြောလျှင်၊ ကျွန်ုပ် ဝင်ရောက်စွက်ဖက်မည် မဟုတ်ပါ။ ဤနည်းအားဖြင့်၊ ကျွန်ုပ် ပင်ပန်းမည်မဟုတ်သည့်အပြင်၊ ထို့အပြင် လူတို့သည် ကျွန်ုပ်၌ အမှားရှာနိုင်မည် မဟုတ်ပါ။ ဤလုပ်နည်းကိုင်နည်းသည် အလွန်ကောင်းသည်’ဟူ၍ ဖြစ်သည်။ ဤသို့သော ကျင့်ကြံပြုမူနည်းသည် ကောင်းမွန်သလော။ (မကောင်းမွန်ပါ။)” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၁)) ဘုရားနှုတ်ကပတ်တော်တွေက ကျွန်မအပေါ်မှာ နက်နက်ရှိုင်းရှိုင်း သက်ရောက်မှုရှိခဲ့တယ်။ ကိုယ်တော်က ကျွန်မတာဝန်ထဲက အခြေအနေမှန်ကို ဖော်ထုတ်ခဲ့တယ်။ အပြင်ပန်းမှာတော့ ကြီးကြပ်ရေးမှူးခိုင်းတာကို ကျွန်မ ဘာမဆိုလုပ်တယ်၊ အလုပ်ကို စစ်ကြည့်တယ်၊ တရားဟောပြောချက်တွေ ရွေးချယ်တယ်၊ ဒီအရာတွေအားလုံးကို ကျွန်မလုပ်ခဲ့ပြီး၊ မကောင်းမှု မလုပ်ခဲ့ဘူး၊ ဒါမှမဟုတ် အနှောင့်အယှက် မပေးခဲ့ဘူး။ ဒါပေမဲ့ ကျွန်မတာဝန်မှာ လှုပ်ရှားတက်ကြွမှုမရှိတဲ့ သဘောထားရှိခဲ့တယ်။ စာနဲ့ပတ်သက်တဲ့ အလုပ်ကို ကျွန်မလုပ်နေခဲ့တာ တစ်လကျော်ပြီ။ ဘာအရေးတကြီးစိတ်မှမရှိဘဲ နားဝေတိမ်တောင်နဲ့ပဲ နေ့တိုင်းကုန်ဆုံးခဲ့တယ်။ ကျွန်မတာဝန်မှာ နောက်လိုက်တစ်ယောက်လိုပဲ ပြုမူခဲ့တယ်၊ စာပြန်တဲ့အခါ ချင်လန်ရဲ့အမြင်အတိုင်းပဲ လိုက်လုပ်တယ်၊ အလုပ်ကို ပြန်သုံးသပ်တဲ့နေရာမှာလည်း ပါဝင်ပတ်သက်တာလည်း မရှိဘူး။ အလုပ်မှာ တိုးတက်မှုမရှိတဲ့အခါမှာ ကျွန်မ စိတ်ပူတာမျိုး၊ ဒါမှမဟုတ် စိတ်သဘောကရောက်တာမျိုး မရှိဘူး၊ “ကျွန်မက ဒီအလုပ်မှာ လူသစ်ပါ”၊ “ကျွန်မ မလုပ်နိုင်ဘူး”၊ ဒါမှမဟုတ် “ကျွန်မ နားမလည်ဘူး” ဆိုတဲ့ ဆင်ခြေတွေကိုပဲ သုံးခဲ့တယ်။ အရာရာတိုင်းအပေါ်မှာ လျစ်လျူရှုတဲ့ သဘောထားရှိခဲ့ပြီး ကျွန်မတာဝန်မှာ ဝန်တာထားတဲ့စိတ် နည်းနည်းလေးတောင် မရှိခဲ့ဘူး။ ကိုယ့်တာဝန်မှာ ဝန်တာထားတဲ့သူတွေက ဘုရားသခင်ရဲ့ ရည်ရွယ်ချက်ကို အလေးထားနိုင်တယ်၊ အလုပ်ကို မြန်မြန်ဆန်ဆန် ဘယ်လိုတာဝန်ယူရမလဲဆိုတာကို စဉ်းစားတယ်၊ ပြီးတော့ အလုပ်ပြဿနာတွေကို ဖြေရှင်းဖို့ သမ္မာတရားကို ရှာဖွေနိုင်ကြတယ်၊ မှန်ကန်တဲ့ကိစ္စတွေကို စဉ်းစားပြီး တက်ကြွတဲ့စိတ်ထား ရှိကြတယ်။ ကျွန်မကတော့ ကိုယ့်ဇာတိပကတိ ဒုက္ခမခံရဖို့ကိုပဲ စဉ်းစားခဲ့တယ်။ ကျွန်မအလုပ်အားလုံးမှာ တွဲဖက်လုပ်တဲ့ညီအစ်မကိုပဲ အားကိုးခဲ့ပြီး တာဝန်တစ်ခုလေးတောင် ကောင်းကောင်းမွန်မွန် မဖြည့်ဆည်းခဲ့ဘူး။ အဲဒီညီအစ်မရဲ့ သတိပေးမှုထဲမှာ ဘုရားသခင်ရဲ့ ရည်ရွယ်ချက် ပါတယ်ဆိုတာကို အဲဒီအချိန်ကျမှပဲ ကျွန်မ သဘောပေါက်ခဲ့တယ်။ ကျွန်မသာ ကျွန်မတာဝန်အပေါ်မှာ ဒီသဘောထားအတိုင်း ဆက်ထားနေခဲ့ရင် အရမ်းအန္တရာယ်များပြီး ကိုယ့်ကိုယ်ကိုယ် ပျက်စီးစေမှာပဲ။ ဒါကို နားလည်သွားတော့မှ ကိုယ်က အကျပ်အတည်းထဲ ရောက်နေသလို ခံစားရပြီး ဘုရားသခင်ဆီ ဆုတောင်းခဲ့တယ်၊ “အို ဘုရားသခင်၊ သမီးဟာ သူများအပေါ်မှာ အရမ်းအားကိုးလွန်းပြီး နောက်လိုက်ပဲ ဖြစ်ချင်နေခဲ့တယ်။ သမီးက ဘယ်တော့မှ ကိစ္စတွေကို စိတ်မပူချင်ဘူး၊ ဒုက္ခမခံချင်ဘူး၊ ပြီးတော့ သမီးရဲ့တာဝန်မှာ ဝန်တာထားတဲ့စိတ် နည်းနည်းလေးတောင် မရှိပါဘူး။ အို ဘုရားသခင်၊ သမီးက ဒီလို ‘အအေးမဟုတ်၊ အပူမဟုတ်’ တဲ့ အခြေအနေမှာဆက်ရှိပြီး ကိုယ်တော်ရဲ့ စက်ဆုပ်ရွံရှာတာကို မခံချင်ပါဘူး။ သမီး ပြောင်းလဲချင်ပါတယ်၊ ကျေးဇူးပြုပြီး သမီးကို လမ်းပြတော်မူပါ”လို့ပေါ့။ အဲဒီနောက်မှာ ကျွန်မတာဝန်အပေါ်ထားတဲ့ သဘောထားကို သတိရှိရှိနဲ့ ပြောင်းပြန်လှန်ခဲ့တယ်၊ အရေးကြီးတဲ့ကိစ္စတွေကို စိတ်ထဲမှာထားပြီး ညဘက်တွေမှာလည်း အိပ်မငိုက်တော့ဘူး။

အရင်တုန်းက ကျွန်မတာဝန်မှာ မှန်ကန်တဲ့အလုပ်ကို အာရုံမစိုက်ခဲ့လို့၊ ဝန်တာမထားခဲ့လို့၊ မကြာခင်မှာပဲ ဒါရဲ့အကျိုးဆက်တွေကို ရင်ဆိုင်ခဲ့ရတယ်။ ကျွန်မကြီးကြပ်တဲ့အလုပ်က လုံးဝကို ရလဒ်တစ်ခုမှ ထွက်မလာဘူး၊ ညီအစ်ကိုမောင်နှမတချို့ဟာ သူတို့တာဝန်တွေမှာ အပျက်သဘောဆောင်ပြီး တက်ကြွမှုမရှိကြတော့ဘူး။ “တပ်မှူးကောင်းမှ တပ်စုကောင်းမည်” ဆိုသလိုပေါ့။ ရက်အနည်းငယ်ကြာတော့ ကျွန်မအဖွဲ့ရဲ့ စည်းမျဉ်းလေ့လာမှုကို စီစဉ်တဲ့နေရာမှာ ဘာတိုးတက်မှုမှ မရှိခဲ့လို့၊ ကြီးကြပ်ရေးမှူးက ဒီအလုပ်ကို ချင်လန်ကို တာဝန်ပေးလိုက်တယ်။ ဒါကိုကြားတော့ ကျွန်မစိတ်ထဲမှာ အရမ်းကို မကောင်းဖြစ်သွားတယ်၊ ပြီးတော့ လေ့လာဖို့အတွက် သတ်သတ်မှတ်မှတ်အချိန်တွေ မထားခဲ့ဘဲ အကြိမ်တိုင်းမှာ ချင်လန်က စီစဉ်တာကိုပဲ ဘာသိဘာသာနဲ့ စောင့်နေခဲ့မှန်း သဘောပေါက်သွားတယ်။ ကျွန်မသာ နည်းနည်းလေး ပိုဂရုစိုက်ခဲ့ရင်၊ နည်းနည်းလေး ပိုဝန်တာထားခဲ့ရင်၊ လူတိုင်းရဲ့ စည်းမျဉ်းလေ့လာမှုကို အချိန်နဲ့တစ်ပြေးညီ စီစဉ်ပြီး ကြီးကြပ်ခဲ့ရင် ကျွန်မလည်း တာဝန်အပြောင်းခံရမှာ မဟုတ်ဘူး။ ဘုရားသခင်က ဒီကိစ္စကနေတစ်ဆင့် ကျွန်မကို ထုတ်ဖော်နေတာပဲ၊ ကျွန်မ စိတ်မကောင်းဖြစ်ပြီး ကိုယ့်ကိုယ်ကိုယ် အပြစ်တင်မိတယ်၊ တွေးတာပေါ့။ “ငါ ဘယ်လိုဖြစ်လို့ ကိုယ့်တာဝန်ကို ဒီလိုလုပ်မိသွားရတာလဲ။ ငါဟာ မယုံကြည်ထိုက်တဲ့သူ ဖြစ်နေတာ မဟုတ်ဘူးလား။ ငါ့ရဲ့ တည်ကြည်မှုနဲ့ သိက္ခာ ဘယ်မှာလဲ”ပေါ့။ နောက်ပိုင်းမှာ ဘုရားနှုတ်ကပတ်တော် ဒီနှစ်ပိုဒ်ကို ကျွန်မ တွေ့ခဲ့တယ်။ “ကောင်းမှုများကို ပြင်ဆင်ခြင်းဟု မှတ်ယူခံရရန်အလို့ငှာ လူတို့သည် တရားသောအမှုများကို မည်သို့ လုပ်ဆောင်သင့်သနည်း၊ ပြီးလျှင် ၎င်းတို့သည် ဤအရာကို မည်သည့်အခြေအနေနှင့် အနေအထားတွင် လုပ်ဆောင်ရမည်နည်း။ အနည်းဆုံးအားဖြင့်၊ ၎င်းတို့တွင် အပြုသဘောဆောင်ပြီး တက်ကြွသော သဘောထားတစ်ခု ရှိရမည်ဖြစ်ကာ၊ မိမိတို့၏ တာဝန်ကို ထမ်းဆောင်နေစဉ်တွင် သစ္စာစောင့်သိရမည်၊ သမ္မာတရား စည်းမျဉ်းများအတိုင်း လုပ်ဆောင်နိုင်ရမည်ဖြစ်ပြီး ဘုရားအိမ်တော်၏ အကျိုးစီးပွားများကို ကာကွယ်စောင့်ရှောက်ရမည်။ အပြုသဘောဆောင်ပြီး တက်ကြွခြင်းသည် အဓိကသော့ချက် ဖြစ်သည်။ သင်သည် အစဉ်သဖြင့် မထုံတက်သေးဖြစ်နေပါက၊ ဤသည်မှာ ပြဿနာရှိသည်။ ယင်းမှာ သင်သည် ဘုရားအိမ်တော်သားတစ်ဦး မဟုတ်သည့်အပြင်၊ သင်၏ တာဝန်ကို ထမ်းဆောင်နေခြင်း မဟုတ်သည့်အလား ဖြစ်နေပြီး၊ ထိုအစား အလုပ်ရှင်က သင့်အား လုပ်ဆောင်ရန် တောင်းဆိုသောကြောင့် လစာရရန်အလို့ငှာ ထိုအလုပ်ကို လုပ်ဆောင်ရန်မှတစ်ပါး သင့်တွင် အခြားရွေးချယ်စရာ မရှိသည့်အလား ဖြစ်နေပေသည်။ သင်သည် ယင်းကို ဆန္ဒအလျောက် လုပ်ဆောင်နေခြင်းမဟုတ်ဘဲ အလွန်ပင် မလုပ်ချင်လုပ်ချင်ဖြင့် လုပ်ဆောင်နေခြင်း ဖြစ်သည်။ သင်၏ အကျိုးစီးပွားများအတွက် မဟုတ်ခဲ့လျှင် သင်သည် ယင်းကို လုံးဝ လုပ်ဆောင်မည်မဟုတ်ပေ။ သို့မဟုတ် မည်သူကမျှ လုပ်ဆောင်ရန် သင့်အား မတောင်းဆိုခဲ့လျှင် သင်သည် ယင်းကို လုံးဝ လုပ်ဆောင်မည်မဟုတ်ပေ။ သို့ဖြစ်၍ ဤလုပ်နည်းကိုင်နည်းဖြင့် အမှုအရာများကို လုပ်ဆောင်ခြင်းသည် ကောင်းမှုများကို လုပ်ဆောင်ခြင်း မဟုတ်ပေ။ သို့ဖြစ်၍ ဤကဲ့သို့သော လူတို့သည် အလွန်မိုက်မဲကြသည်။ ၎င်းတို့ လုပ်ဆောင်သမျှ အရာတိုင်းတွင် မထုံတက်သေးဖြစ်ကြသည်။ ၎င်းတို့ လုပ်ဆောင်ရန် စဉ်းစားနိုင်သည့်အရာကို ၎င်းတို့ မလုပ်ဆောင်ကြသည့်အပြင်၊ အချိန်နှင့် အားအင်ဖြင့် ပြီးမြောက်အောင် လုပ်ဆောင်နိုင်သည့်အရာကိုလည်း ၎င်းတို့ မလုပ်ဆောင်ကြပေ။ ၎င်းတို့သည် စောင့်ဆိုင်းပြီး စောင့်ကြည့်နေရုံသာ ဖြစ်သည်။ ဤသည်မှာ ပြဿနာဖြစ်စေတတ်ပြီး အလွန်သနားစရာကောင်းသည်။...ဘုရားသခင်သည် သင့်အား လုံလောက်သော အစွမ်းအစနှင့် သာလွန်ကောင်းမွန်သော အခြေအနေများကို ပေးထားပြီး၊ အချို့အရာများကို ရှင်းလင်းစွာ မြင်နိုင်စေကာ ဤအလုပ်အတွက် အရည်အချင်းပြည့်မီစေသည်။ သို့သော်လည်း၊ သင်၌ မှန်ကန်သော သဘောထားမရှိပေ၊ သင်၌ သစ္စာစောင့်သိခြင်း သို့မဟုတ် စိတ်ရင်းမှန် မရှိသည့်အပြင်၊ ယင်းကို ကောင်းမွန်စွာ လုပ်ဆောင်ရန် အကောင်းဆုံး ကြိုးစားလိုစိတ် မရှိပေ။ ဤသည်မှာ ဘုရားသခင်ကို အလွန်စိတ်ပျက်စေသည်။ သို့ဖြစ်၍၊ သင်သည် ပျင်းရိပြီး သင့်အား ပေးအပ်ထားသော အလုပ်ကို စိတ်အနှောင့်အယှက်ဖြစ်သည်ဟု အစဉ်သဖြင့် ခံစားရကာ လုပ်ဆောင်လိုစိတ်မရှိသည့်အပြင်၊ ‘အဘယ်ကြောင့် အခြားတစ်စုံတစ်ဦးကို မခိုင်းဘဲ ကျွန်ုပ်ကို ခိုင်းရသနည်း’ ဟု စိတ်ထဲတွင် မြည်တမ်းပါက၊ ဤသည်မှာ မိုက်မဲသော အတွေးတစ်ခု ဖြစ်သည်။ တာဝန်တစ်ခု သင့်အပေါ် ကျရောက်လာသည့်အခါ၊ ယင်းမှာ ကံအကြောင်းမလှသည့် ဖြစ်ရပ်တစ်ခုမဟုတ်ပေ။ ယင်းမှာ ဂုဏ်ယူစရာတစ်ခုဖြစ်ပြီး၊ ဝမ်းမြောက်ဝမ်းသာ သင် လက်ခံသင့်သည်။ သင်လုပ်ဆောင်သင့်သည့် တာဝန်ကို လုပ်ဆောင်ရာတွင် သင်သည် ကိုယ့်ကိုယ်ကိုယ် ပင်ပန်းနွမ်းနယ်စေမည် မဟုတ်ပေ။ ဆန့်ကျင်ဘက်အားဖြင့်၊ သင်သည် သင်၏တာဝန်ကို ကောင်းမွန်စွာ ထမ်းဆောင်ပြီး သမ္မာတရားကို နားလည်ကာ ပြဿနာများကို ဖြေရှင်းလျှင်၊ သင်၏ စိတ်နှလုံးထဲတွင် တည်ငြိမ်ပြီး စိတ်ချခိုင်မာသည်ဟု ခံစားရလိမ့်မည်ဖြစ်ကာ ဘုရားသခင်ကို သင်စိတ်ပျက်စေခဲ့မည် မဟုတ်ပေ။ ဘုရားသခင်၏ ရှေ့မှောက်တွင် သင်သည် ယုံကြည်ခြင်းရှိလိမ့်မည်ဖြစ်ပြီး ခေါင်းမော့ရင်ကော့၍ ကျင့်ကြံပြုမူနိုင်လိမ့်မည်။ သင်သည် သင်၏တာဝန်ကို မဖြည့်ဆည်းခဲ့သည့်အပြင်၊ အစဉ်သဖြင့် ဝတ်ကျေတမ်းကျေလုပ်နေပါက၊ မည်သည့်ဆုံးရှုံးမှုကိုမျှ မဖြစ်စေခဲ့လျှင်ပင်၊ ဤပြစ်မှားခြင်းသည် သင်၏ စိတ်နှလုံးထဲတွင် တစ်သက်တာ နောင်တကို ချန်ထားခဲ့လိမ့်မည်။ ဤပြစ်မှားခြင်းသည် အဆုံးမရှိသော တွင်းနက်ကြီးတစ်ခုကဲ့သို့ ဖြစ်လိမ့်မည်။ ယင်းကို စဉ်းစားမိသည့်အခါတိုင်း၊ သင်သည် နာကျင်မှုနှင့် မသက်မသာဖြစ်မှုကို ခံစားရမည်ဖြစ်ပြီး၊ နှလုံးသားကို စူးရှနာကျင်စေသည့် ပြင်းထန်သောဝေဒနာကို ခံစားရလိမ့်မည်။ သင်သည် ငြိမ်သက်ခြင်း သို့မဟုတ် ဝမ်းမြောက်ခြင်း လုံးဝ ရှိလိမ့်မည်မဟုတ်သည်သာမက၊ ဆန့်ကျင်ဘက်အားဖြင့်၊ နောင်တနှင့် စိတ်ဆင်းရဲခြင်း၏ နာကျင်မှုသည် သင်၏ တစ်သက်တာလုံးအတွက် သင့်နှင့်အတူ ပါရှိနေမည်ဖြစ်ပြီး မည်သည့်အခါမျှ ဖျောက်ဖျက်၍မရနိုင်ပေ။ ဤသည်မှာ ထာဝရ နောင်တတစ်ခုမဟုတ်လော။ ဘုရားသခင်၏ ရှုထောင့်အမြင်မှ ကြည့်လျှင်ကော အဘယ်သို့နည်း။ ဘုရားသခင်သည် ဤကိစ္စရပ်၏ သဘောသဘာဝကို အဆုံးအဖြတ်ပေးရန် သမ္မာတရား စည်းမျဉ်းများကို အသုံးပြုသောကြောင့် ယင်း၏ သဘောသဘာဝသည် သင်ခံစားရသည်ထက် များစွာ ပို၍ပြင်းထန်လေသည်။ သင်နားလည်သလော။ သို့ဖြစ်၍၊ ဘုရားသခင်သည် သင်လျှောက်လှမ်းနေသော လမ်းကြောင်းကို ရှုမြင်ရန်အတွက် သင်၏ ပုံမှန်စွမ်းဆောင်ရည်ကိုလည်းကောင်း၊ သမ္မာတရားနှင့် သင်၏ တာဝန်အပေါ်ထားသော သင်၏ သဘောထားကိုလည်းကောင်း ပြည့်စုံစွာ ထည့်သွင်းစဉ်းစားလိမ့်မည်။ သမ္မာတရားနှင့် သင်၏ တာဝန်အပေါ်ထားသော သင်၏ သဘောထားသည် အစဉ်သဖြင့် ဝတ်ကျေတမ်းကျေဖြစ်သည် ဆိုကြပါစို့။ သင်သည် အပေါ်ယံတွင် ကတိများပေးသော်လည်း နောက်ကွယ်တွင် ယင်းတို့ကို လက်တွေ့မလုပ်ဆောင်သည့်အပြင်၊ အချိန်ဖြုန်းနေပြီး အရေးတကြီးဖြစ်သည့်အသိစိတ် ကင်းမဲ့ကာ၊ ဘုရားသခင်၏ ရည်ရွယ်ချက်များကို အလေးထားသည့် အပြုသဘောဆောင်သော သဘောထားတစ်ခု မရှိဟု ဆိုကြပါစို့။ အပြင်ပန်းအားဖြင့် သင်သည် အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို မဖြစ်စေသော်လည်း၊ မကောင်းမှုကို မပြုသော်လည်း၊ ထင်ရာမြင်ရာနှင့် မဆင်မခြင် ပြုမူခြင်း သို့မဟုတ် မတော်မတရားမှုများကို ကျူးလွန်လျက် သောင်းကျန်းခြင်း မရှိသည့်အပြင်၊ သင်သည် စည်းမျဉ်းလိုက်နာပြီး အတော်လေး အကျင့်ကောင်းသောသူတစ်ဦးဖြစ်ပုံရသော်လည်း၊ ဘုရားသခင်က သင့်အား လုပ်ဆောင်ရန် တောင်းဆိုသည့်အရာကို သင်သည် အပြုသဘောဆောင်စွာနှင့် တက်ကြွစွာ မလုပ်ဆောင်ဘဲ၊ ထိုအစား သင်သည် ဉာဏ်များပြီး ခိုကပ်ကာ၊ တကယ့်အလုပ်ကို လုပ်ဆောင်ခြင်းအား ရှောင်ကြဉ်သည်ဟု ဆိုကြပါစို့။ ထိုသို့ဆိုလျှင် သင်သည် အမှန်တကယ် မည်သည့်လမ်းကြောင်းကို လျှောက်လှမ်းနေခြင်း ဖြစ်သနည်း။ ယင်းသည် အန္တိခရစ်တစ်ဦး၏ လမ်းကြောင်း မဟုတ်လျှင်ပင်၊ အနည်းဆုံးအနေဖြင့် ယင်းသည် အယောင်ဆောင် ခေါင်းဆောင်တစ်ဦး၏ လမ်းကြောင်း ဖြစ်သည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၁)) “မည်သူမျှ ဖျက်ဆီးခြင်းခံရပြီး ငရဲသို့ စေလွှတ်ခံရရန် အလိုမရှိသော်လည်း၊ မိမိကိုယ်ကို မထိန်းနိုင်ဘဲ လူများစွာတို့သည် ငရဲသို့ ဦးတည်သော လမ်းကြောင်းပေါ်တွင် အရှိန်ပြင်းစွာဖြင့် ခရီးနှင်လျက် မကောင်းမှုကို ထပ်ခါတလဲလဲ ပြုလုပ်မိကြသည်။ အချို့လူတို့သည် ဘုရားအိမ်တော်က ပေးသော တာဝန်ထမ်းဆောင်ရန် အခွင့်အရေးများကို ထပ်ခါတလဲလဲ လျစ်လျူရှုကြသည်။ သန့်ရှင်းသောဝိညာဉ်တော်၏ နိုးဆော်ခြင်းနှင့် သန့်ရှင်းသောဝိညာဉ်တော်၏ ပြစ်တင်ဆုံးမခြင်းကို လျစ်လျူရှုကြပြီး၊ ဘုရားသခင်၏ မျှော်လင့်ချက်များကို လျစ်လျူရှုကြသည်။ ၎င်းတို့သည် မရမက ဝတ်ကျေတမ်းကျေလုပ်ကြသည်၊ မဆင်မခြင် မတော်မတရားမှုများကို မရမက ကျူးလွန်ကြသည်၊ ထင်ရာစိုင်းသည့် ကိုယ်ပိုင်အလိုဆန္ဒဖြင့် မရမက ပြုမူကြသည်၊ မရမက အဖျက်အမှောင့်လုပ်ပြီး နှောင့်ယှက်ကြသည်၊ ပြုပြင်မရသည့်၊ အရှက်မရှိသော လူပုဂ္ဂိုလ်များဖြစ်ကာ မကောင်းမှုကို မရမက လုပ်ဆောင်ကြလေသည်။ ဤအရာများကို လုပ်ဆောင်ရန် သင့်အား မည်သူမျှ အတင်းအကျပ်မခိုင်းပေ။ ဘုရားအိမ်တော်ရှိ မည်သူကမျှလည်း သင့်အား ယင်းတို့ကို လုပ်ဆောင်ရန် မတောင်းဆိုခဲ့ပေ။ သိသာထင်ရှားစွာပင်၊ ဤသည်မှာ သင်၏ ကိုယ်ပိုင်ရွေးချယ်မှုသာ ဖြစ်သည်။ ဤသည်မှာ သင်လုပ်ဆောင်လိုသည့်အရာ၊ သင်လုပ်ဆောင်ရန် နှစ်သက်သည့်အရာနှင့် သင်လုပ်ဆောင်ရန် စိတ်အားထက်သန်သည့်အရာ ဖြစ်သည်။ သင်လျှောက်လှမ်းနေသော လမ်းကြောင်းသည် ငရဲနှင့် ပျက်စီးခြင်းသို့ ဦးတည်သည်ဟု ပြောသည့်အခါ၊ သင်သည် စိတ်မချမ်းမသာဖြစ်ပြီး အပျက်သဘောဆောင်သည်ဟု ခံစားရသည်။ အပျက်သဘောဆောင်စရာ အဘယ်အရာ ရှိသနည်း။ ဤသည်မှာ သင်၏ ကိုယ်ပိုင်အပြစ် မဟုတ်လော။ ဤသည်မှာ မိမိကိုယ်တိုင်ပြုသောအရာ မဟုတ်လော။ ဤသည်မှာ ခံရထိုက်သည် မဟုတ်လော။ အချို့လူများက ‘ကျွန်ုပ် မကောင်းမှုကို ပြုလုပ်သည့်အခါ၊ ယင်းမှာ ကျွန်ုပ်မလုပ်ရမနေနိုင်သောကြောင့် ဖြစ်ပါသည်။ အခွင့်အရေးတိုင်းတွင် အမှုအရာများကို ကောင်းမွန်စွာ လုပ်ဆောင်လိုသော်လည်း၊ ယင်းတို့ကို လုပ်ဆောင်ပြီးနောက်တွင်မူ ကျွန်ုပ်လုပ်ဆောင်ခဲ့သည့်အရာသည် မကောင်းခဲ့ကြောင်း ကျွန်ုပ် သိရှိရသည်’ဟု ပြောဆိုကြသည်။ သင်သည် မကောင်းမှုကို ပြုလုပ်ခဲ့ပြီး အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေကာ၊ အသင်းတော်၏ အလုပ်တွင် ဆုံးရှုံးမှုများ ဖြစ်စေခဲ့သည်။ သင်၏ ပြစ်မှားခြင်းများအတွက် သင့်အနေဖြင့် တာဝန်ခံရကောင်းမခံရနိုင်သော်လည်း၊ သင်၏ ပြစ်မှားခြင်းများက ကွယ်ဝှက်ထားသော အန္တရာယ်များကို ဖန်တီးပြီး၊ အနာဂတ်တွင် သင်၏ ပြစ်မှားခြင်းများကို သင်ထပ်မံကျူးလွန်မိသွားနိုင်သည်။ ဤသည်မှာ အလွန်အန္တရာယ်များသည်။ ဤသည်မှာ လမ်းကြောင်းတစ်လျှောက် လျှောက်လှမ်းနေသော တစ်စုံတစ်ဦးနှင့် တူသည်။ ခြေလှမ်းတစ်ခုစီက ခြေရာတစ်ခုကို ချန်ထားခဲ့သည်။ သင်ကျူးလွန်ပြီးဖြစ်သော ပြစ်မှားခြင်းများကို သင်အသိအမှတ်ပြုသလော။ ယင်းတို့အတွက် သင် နောင်တရသလော။ အကြွေးတင်ရှိပြီး ဝမ်းနည်းသည်ဟု ခံစားရသလော။ ယင်းတို့ကြောင့် သင်သည် အသည်းအသန် ငိုကြွေးသလော။ လမ်းကြောင်းကို သင် အမှန်ပြင်ပြီလော။ သင်၏ ဒုစရိုက်အမှုများကို သင်အမှန်တကယ် မုန်းတီးသလော။ သင်၏ မကောင်းမှုကို စွန့်လွှတ်ပြီး ဘုရားသခင်ထံ ရိုးသားစစ်မှန်စွာ သင် နောင်တရပြီးပြီလော။...အကယ်၍ သင်သည် ရိုးသားစစ်မှန်စွာ နောင်တမရနိုင်ဘဲ သင်၏ သစ္စာကတိများဖြင့် ဘုရားသခင်ကို လှည့်ဖြားမည်ဆိုလျှင်၊ သင်လျှောက်လှမ်းနေသော လမ်းကြောင်းသည် ပျက်စီးခြင်းသို့ ဦးတည်သော လမ်းကြောင်းတစ်ခု ဖြစ်သည်။ သင်၏ ဒုစရိုက်အမှုတစ်ခုစီတိုင်းသည် ငရဲတံခါးကို ဝင်တိုက်ခြင်းဖြစ်သည်။ ဤဝင်တိုက်ခြင်းများထဲမှ တစ်ခုသည် နောက်ဆုံးတွင် ထိုတံခါးကို ပွင့်ကောင်းပွင့်သွားစေမည်ဖြစ်ပြီး ထိုအခါ သင်၏ အဆုံးသတ် ရောက်ရှိပြီးဖြစ်လိမ့်မည်။ အချို့လူတို့သည် ဘုရားသခင်ကို စတင်ယုံကြည်သည့်အချိန်မှစ၍ ယခုအချိန်အထိ၊ ၎င်းတို့၏ လုပ်ရပ်များနှင့် အပြုအမူများအားလုံးဖြင့် ဒုစရိုက်အမှုများကို အဆက်မပြတ် စုဆောင်းလျက် ငရဲတံခါးကို ဝင်တိုက်နေကြစဉ်တွင်၊ ဘုရားသခင်၏ အမျက်ဒေါသကိုလည်း စုဆောင်းနေကြသည်ဟု ဆိုနိုင်သည်။ ဘုရားသခင်၏ အပြစ်ဒဏ်က ၎င်းတို့အပေါ် ကျရောက်လာဖို့အတွက် ၎င်းတို့ စောင့်ဆိုင်းနေကြပေသည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၁)) ဘုရားနှုတ်ကပတ်တော်ကို ဖတ်ပြီးတဲ့နောက် ကျွန်မ အရမ်းကိုနေမထိထိုင်မထိဖြစ်ခဲ့တယ်။ ဘုရားသခင်က ပြောတယ်၊ ကိုယ့်တာဝန်မှာ ဘာသိဘာသာ နေတဲ့သူတွေ၊ ကိုယ်လုပ်နိုင်တာကို လုပ်ဖို့ ပျက်ကွက်တဲ့သူတွေ၊ ပြီးတော့ ကိုယ့်တာဝန်မှာ ဝတ်ကျေတမ်းကျေလုပ်ပြီး တာဝန်မဲ့တဲ့သူတွေဟာ လက်တွေ့အလုပ်မလုပ်တဲ့သူတွေ၊ အယောင်ဆောင်ခေါင်းဆောင်တွေရဲ့ လမ်းကို လျှောက်လှမ်းတဲ့သူတွေဖြစ်ပြီး၊ ဘုရားသခင်ရဲ့ ရှုတ်ချခြင်းကို ခံရတဲ့သူတွေပါပဲတဲ့။ ကျွန်မ ကိုယ့်ကိုယ်ကိုယ် ဆင်ခြင်သုံးသပ်မိတယ်၊ ကျွန်မက တာဝန်တစ်ခုကို ထမ်းဆောင်နေပေမဲ့၊ ကိုယ့်ကိုယ်ကိုယ် ဘုရားအိမ်တော်သားတစ်ယောက်လို့ သဘောမထားခဲ့ဘူး။ ကိုယ့်တာဝန်မှာ သစ္စာမရှိခဲ့ရုံတင်မကဘူး၊ အခြေခံအကျဆုံး တာဝန်တွေကိုတောင် ကောင်းကောင်းမဖြည့်ဆည်းခဲ့ဘူး။ ကျွန်မနဲ့ တွဲဖက်လုပ်တဲ့ ညီအစ်မတွေက လမ်းလွဲမှုတွေကို ပြင်ဆင်ပြီး ကျွန်မတို့တာဝန်တွေကို ပိုကောင်းကောင်း ထမ်းဆောင်နိုင်ဖို့ အလုပ်ကို အနှစ်ချုပ်ကြပေမဲ့၊ ကျွန်မကတော့ မပါဝင်ခဲ့သလို စုံစမ်းမေးမြန်းတာလည်း မရှိခဲ့ဘူး။ လမ်းလွဲမှုတွေကို ပြင်ဆင်ဖို့ စာတွေရေးတဲ့အခါမှာလည်း စိတ်မနှစ်ဘဲ ညီအစ်မပြောတဲ့အပေါ် အခြေခံပြီး၊ အသိဉာဏ်မရှိတဲ့ စက်ရုပ်တစ်ရုပ်လိုပဲ ရေးခဲ့တယ်။ လူတိုင်းရဲ့ အတတ်ပညာဆိုင်ရာကျွမ်းကျင်မှု လေ့လာတာကိုလည်း အလေးမထားဘဲ သူတို့ရဲ့တိုးတက်မှုကို နှောင့်နှေးစေခဲ့တယ်။ ဒါတွေအားလုံးဟာ ကိုယ့်တာဝန်အတွက် စိတ်မပူချင်လို့၊ ဝန်မယူချင်လို့ ဖြစ်ခဲ့ရတာပါ။ ကိုယ့်တာဝန်ကို ဒီလိုနည်းနဲ့ ထမ်းဆောင်တာက၊ ဘုရားသခင် စက်ဆုပ်ရွံရှာပြီး လူတွေ အော့ကြောလန်ကြတဲ့အရာပါပဲ။ ကျွန်မဟာ တကယ်ကို သူတို့ယုံကြည်မှုနဲ့ ထိုက်တန်ခဲ့ဘူး။ ကျွန်မလုပ်သမျှအရာအားလုံးမှာ ကိုယ့်ဇာတိပကတိကိုပဲ စဉ်းစားတယ်၊ ကိုယ့်တာဝန်မှာ စိတ်မနှစ်ချင်ဘူး၊ အဖိုးအခမပေးချင်ဘူး၊ နောက်လိုက်တစ်ယောက်လိုပဲ ပြုမူပြီး ကိုယ့်အတွက် အသင့်ပြင်ဆင်ထားသမျှကို စောင့်နေခဲ့တယ်၊ အသင်းတော်အလုပ်ကို လုံးဝမစဉ်းစားဘဲ ဘုရားသခင်ရဲ့ ရည်ရွယ်ချက်ကိုလည်း အလေးမထားခဲ့ဘူး။ ကိုယ့်တာဝန်အပေါ်ထားတဲ့ ဒီသဘောထားက ဘုရားသခင်ကို အရမ်းစိတ်ပျက်စေခဲ့တယ်။ ကျွန်မက ကိစ္စအားလုံးမှာ တွဲဖက်လုပ်တဲ့ညီအစ်မကိုပဲ အားကိုးခဲ့တယ်။ ကျွန်မဇာတိပကတိက အေးအေးဆေးဆေး ရှိနိုင်ခဲ့ပေမဲ့ ဘုရားသခင်က ကောင်းမှုတွေ ပြင်ဆင်ဖို့ပေးတဲ့ အခွင့်အရေးကို ကျွန်မ ဆုံးရှုံးခဲ့ရပြီး၊ ဖိတ်သွားတဲ့ရေလိုပဲ၊ ဘယ်တော့မှ ပြန်ရတော့မှာ မဟုတ်ဘူး။ ကျွန်မ အကြွေးတင်ပြီး နောင်တရသလို ခံစားခဲ့ရတယ်။ ဘုရားနှုတ်ကပတ်တော်ထဲက “သင်၏ ဒုစရိုက်အမှုတစ်ခုစီတိုင်းသည် ငရဲတံခါးကို ဝင်တိုက်ခြင်းဖြစ်သည်။” ငရဲတံခါးကို တွန်းဖွင့်ခြင်းနဲ့ပတ်သက်တဲ့ စကားက ကျွန်မကို တကယ်ကို ထိခိုက်စေခဲ့တယ်။ အရင်ကဆိုရင် ယုဒနဲ့ မကောင်းမှုလုပ်တဲ့သူတွေပဲ ငရဲတံခါးကို ဟင်းလင်းပွင့်စေနိုင်တယ်လို့ ကျွန်မထင်ခဲ့တာ၊ ဒါပေမဲ့ တကယ်တမ်းကျတော့ ကျွန်မ သက်သာမှုကို မွေ့လျော်ပြီး၊ ကိုယ့်တာဝန်မှာ ဝန်တာထားဖို့ ပျက်ကွက်ပြီး နောင်တရဖို့ ငြင်းဆန်ခဲ့တဲ့ အကြိမ်တိုင်းကို ဘုရားသခင်က မှတ်သားနေခဲ့တာပဲ၊ ဘုရားသခင်က တစ်ခါမှတ်သားလိုက်တိုင်း ငရဲတံခါးပွင့်တာက နည်းနည်းပိုကျယ်သွားခဲ့တယ်။ ငရဲတံခါးဟာ သမ္မာတရားကိုလက်တွေ့လုပ်ဆောင်ဖို့ အကြိမ်ကြိမ်ပျက်ကွက်ရာကနေ ဟင်းလင်းပွင့်တာပါပဲ။ ဒီအကျိုးဆက်က တကယ်ကို ကြောက်စရာကောင်းလိုက်တာ။ ဒါကို ဆင်ခြင်သုံးသပ်မိတော့မှ ကျွန်မ တကယ်ကို အန္တရာယ်ထဲမှာ ရောက်နေမှန်း နောက်ဆုံးမှာ သဘောပေါက်သွားပြီးနည်းနည်း နောင်တရမိသွားတယ်၊ တွေးတာပေါ့၊ “ဘုရားသခင်က ငါ့ကို နောင်တရဖို့ အခွင့်အရေး ပေးနေတုန်းပဲ။ ငါ့တာဝန်ကို ထမ်းဆောင်ဖို့ အခွင့်အရေးကို တန်ဖိုးထားပြီး ငါ့ပြစ်မှားခြင်းတွေအတွက် ကျေရာကျေကြောင်း လုပ်ရမယ်။” လို့လေ။ ကျွန်မ ဘုရားသခင်ဆီကို ဆုတောင်းခဲ့တယ်၊ “အို ဘုရားသခင်၊ သမီးမှာ လူ့သဘာဝ ဒါမှမဟုတ် ဆင်ခြင်တုံတရား နည်းနည်းလေးတောင် မရှိပါဘူး။ သမီးရဲ့ဇာတိပကတိ သက်သာမှုကို မွေ့လျော်ဖို့ပဲ ဂရုစိုက်ပြီး သမီး ကောင်းကောင်းလုပ်သင့်တဲ့ တာဝန်တစ်ခုလေးတောင် မလုပ်ခဲ့ပါဘူး။ ကိုယ်တော့်ကို သမီး အရမ်းဝမ်းနည်းစေခဲ့ပါတယ်။ အို ဘုရားသခင်၊ ကိုယ့်တာဝန်ကို ဒီလိုနည်းနဲ့ ထမ်းဆောင်တာက သမီးကို ပျက်စီးစေမှာဖြစ်ပြီး အသင်းတော်အလုပ်ကို ထိခိုက်စေမယ်ဆိုတာ သမီးသိပါတယ်။ သမီး နောင်တရချင်ပြီး ကိုယ်တော့်ရဲ့ စိစစ်မှုကို လက်ခံချင်ပါတယ်။ ကျေးဇူးပြုပြီး သမီးကို ဆုံးမပဲ့ပြင်တော်မူပါ၊ သမီး ကိုယ့်ကိုယ်ကိုယ် နားလည်ပြီး ဖောက်ပြန်ပျက်စီးတဲ့ စိတ်သဘောထားကို ဖယ်ရှားနိုင်ခွင့်ပေးပါ။”

နောက်ပိုင်းမှာ ကျွန်မ တွေးမိတယ်၊ “ငါ ဘာလို့ ကိစ္စတွေကို စိတ်မပူချင်ဘဲ ဦးနှောက်သုံးရမှာကို အမြဲတမ်း မလိုလားရတာလဲ။ အရင်းခံအကြောင်းက ဘာလဲ”ပေါ့။ ကျွန်မ ဘုရားနှုတ်ကပတ်တော် နှစ်ပိုဒ်ကို ဖတ်ခဲ့တယ်။ “ပျင်းရိသောလူများသည် မည်သည့်အရာကိုမျှ မလုပ်ဆောင်နိုင်ပေ။ ယင်းကို စကားလုံးများဖြင့် အနှစ်ချုပ်လျှင် ၎င်းတို့သည် အသုံးမကျသော လူများဖြစ်သည်။ ၎င်းတို့သည် ဒုတိယတန်းစား ဒုက္ခိတများဖြစ်ကြသည်။ ပျင်းရိသောလူများ၏ အစွမ်းအစသည် မည်မျှကောင်းပါစေ အဆင်တန်ဆာသက်သက်သာဖြစ်သည်။ ၎င်းတို့တွင် အစွမ်းအစကောင်း ရှိသော်လည်း ယင်းမှာ အသုံးမဝင်ပေ။ ၎င်းတို့သည် အလွန်ပျင်းလွန်းကြသည်။ မည်သည့်အရာကို လုပ်သင့်သည်ကို ၎င်းတို့သိသော်ငြားလည်း ၎င်းတို့ မလုပ်ဆောင်ပေ။ ပြီးလျှင် တစ်စုံတစ်ခုက ပြဿနာဖြစ်သည်ကို ၎င်းတို့ သိလျှင်ပင် ဖြေရှင်းရန်အတွက် သမ္မာတရားကို မရှာဖွေကြပေ။ ပြီးလျှင် အလုပ်သည် ထိရောက်မှုရှိရန်အတွက် မည်သည့်ဆင်းရဲဒုက္ခများ ခံသင့်သည်ကို ၎င်းတို့သိကြသော်ငြားလည်း ၎င်းတို့သည် အကျိုးရှိသော ဤဆင်းရဲဒုက္ခများကို ခါးစည်းခံရန် မလိုလားကြသောကြောင့် ၎င်းတို့သည် မည်သည့်သမ္မာတရားများကိုမျှ မရရှိနိုင်ကြဘဲ မည်သည့်တကယ့်အလုပ်ကိုမျှ မလုပ်နိုင်ကြ။ ၎င်းတို့သည် လူများ ခါးစည်းခံသင့်သည့် ဆင်းရဲဒုက္ခများကို ခါးစည်းခံရန် ဆန္ဒမရှိကြ။ ၎င်းတို့သည် ကိုယ်စိတ်ချမ်းသာမှုတွင် ပျော်မွေ့ရန်၊ ဝမ်းမြောက်ခြင်းနှင့် နားနေချိန်တို့ကို ပျော်မွေ့ခံစားရန်နှင့် လွတ်လပ်ပြီး သက်သောင့်သက်သာရှိသော အသက်တာကို ပျော်မွေ့ခံစားရန်တို့ကိုသာ သိကြသည်။ ၎င်းတို့သည် အသုံးမကျကြသည် မဟုတ်လော။ ဆင်းရဲဒုက္ခများကို ခါးစည်းခံနိုင်ခြင်း မရှိသောလူများသည် အသက်ရှင်ရန် မထိုက်တန်ပေ။ ကပ်ပါးကောင်တစ်ကောင်၏ ဘဝကို အစဉ်သဖြင့် အသက်ရှင်နေထိုင်ရန် ဆန္ဒရှိသည့်သူများသည် အသိစိတ်နှင့် ဆင်ခြင်တုံတရား မရှိသည့် လူများဖြစ်သည်။ ၎င်းတို့သည် လူ့တိရစ္ဆာန်များဖြစ်ကြပြီး ထိုသို့သော လူများသည် အလုပ်လုပ်ပေးခြင်းကို ထမ်းဆောင်ရန်ပင် မသင့်တော်ကြချေ။ ၎င်းတို့သည် ဆင်းရဲဒုက္ခကို ခါးစည်းခံနိုင်ခြင်း မရှိသောကြောင့် အလုပ်လုပ်ပေးခြင်းကို ၎င်းတို့ ထမ်းဆောင်သည့်အခါတွင်ပင် ယင်းကို ၎င်းတို့ ကောင်းစွာ လုပ်ဆောင်နိုင်ခြင်း မရှိဘဲ ၎င်းတို့အနေဖြင့် သမ္မာတရားကို ရရှိရန် ဆန္ဒရှိလျှင်ပင် ယင်းအတွက် မျှော်လင့်ချက် သာ၍ပင် နည်းပါးလေသည်။ ဆင်းရဲဒုက္ခကို မခံနိုင်ဘဲ သမ္မာတရားကို မချစ်သောသူတစ်ဦးသည် အသုံးမကျသောသူတစ်ဦး ဖြစ်သည်။ ၎င်းသည် အလုပ်လုပ်ပေးခြင်းကို ထမ်းဆောင်ရန်ပင် အရည်အချင်းပြည့်မီခြင်း မရှိ။ ၎င်းသည် လူ့သဘာဝ တစ်စက်မျှမရှိသည့် လူ့တိရစ္ဆာန်ဖြစ်သည်။ ထိုသို့သောလူများကို ဖယ်ရှားရှင်းလင်းရမည်ဖြစ်သည်။ ဤအရာသည်သာ ဘုရားသခင်၏ ရည်ရွယ်ချက်များနှင့်အညီ ဖြစ်လေသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) “အသုံးမကျသောသူများဆိုသည်မှာ မည်သို့သောလူစားမျိုးများ ဖြစ်သနည်း။ နားဝေတိမ်တောင်ဖြစ်သောသူများ၊ မိမိတို့၏ နေ့ရက်များကို အချိန်ဖြုန်းနေသောသူများ ဖြစ်ကြသည်။ ဤသို့သော လူစားမျိုးသည် ၎င်းတို့လုပ်ဆောင်သည့် မည်သည့်အရာတွင်မဆို တာဝန်ယူစိတ်မရှိသကဲ့သို့ ယင်းကို အလေးအနက်လည်းမထားပေ၊ ၎င်းတို့သည် အရာခပ်သိမ်းကို ကမောက်ကမဖြစ်စေသည်။ သင်သည် သမ္မာတရားကို မည်သို့ပင် မိတ်သဟာယဖွဲ့စေကာမူ ၎င်းတို့သည် သင်၏စကားများကို ဂရုမစိုက်ကြပေ။ ၎င်းတို့က ဤသို့ တွေးထင်ကြသည်။ ‘ကျွန်ုပ်ကတော့ ဤကဲ့သို့သာ ဖြစ်သလိုနေသွားမည်။ သင်ကြိုက်သလိုသာ ပြောတော့။ မည်သို့ပင်ဖြစ်စေ၊ ယခုလောလလောဆယ် ကျွန်ုပ်သည် မိမိ၏တာဝန်ကို ထမ်းဆောင်နေပြီး စားစရာလည်းရှိသည်၊ ယင်းမှာ တော်လောက်ပါပြီ။ အနည်းဆုံးအနေဖြင့် ကျွန်ုပ် သူတောင်းစားတစ်ယောက် ဖြစ်စရာမလိုပါ။ တစ်နေ့နေ့ ကျွန်ုပ်၌ စားစရာမရှိတော့လျှင် ထိုအခါကျမှ စဉ်းစားပါမည်။ ကောင်းကင်ဘုံသည် လူသားအတွက် ထွက်ပေါက်တစ်ခုကို အစဉ်သဖြင့် ချန်ထားပေးလိမ့်မည်။ ကျွန်ုပ်တွင် အသိစိတ် သို့မဟုတ် ဆင်ခြင်တုံတရား မရှိဟုလည်းကောင်း၊ နားဝေတိမ်တောင်ဖြစ်သောသူ ဖြစ်သည်ဟုလည်းကောင်း သင်ပြောသည်၊ သို့ဆိုလျှင် အဘယ်အရာဖြစ်သနည်း။ ကျွန်ုပ်က ဥပဒေကို ချိုးဖောက်ခဲ့ခြင်းမရှိပါ။ အလွန်ဆုံးအနေဖြင့် ကျွန်ုပ်သည် ကိုယ်ကျင့်စရိုက် အနည်းငယ် ပေါ့ပျက်နေခြင်းသာ ဖြစ်သည်၊ သို့သော် ယင်းမှာ ကျွန်ုပ်အတွက် ဆုံးရှုံးမှုမဟုတ်ပါ။ စားစရာရှိနေသမျှ ကာလပတ်လုံး အဆင်ပြေပါသည်’ဟူ၍ ဖြစ်၏။ ဤအမြင်ရှုထောင့်ကို သင်တို့ မည်သို့ထင်သနည်း။ သင်တို့ကို ငါပြောမည်၊ မိမိတို့၏ နေ့ရက်များကို အချိန်ဖြုန်းနေသော ဤကဲ့သို့ နားဝေတိမ်တောင်ဖြစ်သောသူများသည် ဖယ်ရှားရှင်းလင်းခြင်းခံရရန် ကံပါပြီးဖြစ်ကြကာ ၎င်းတို့သည် ကယ်တင်ခြင်းကို မည်သည့်နည်းနှင့်မျှ မရရှိနိုင်ပေ။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) ဘုရားသခင်ရဲ့ ပြင်းထန်တဲ့ နှုတ်ကပတ်တော်တွေက ထုံထိုင်းနေတဲ့ ကျွန်မရဲ့စိတ်နှလုံးကို လှုံ့ဆော်ခဲ့တယ်။ ပြီးတော့ လူပျင်းတွေရဲ့ အနှစ်သာရကို ဖော်ထုတ်ခဲ့တယ်။ လူပျင်းတွေက ဒုက္ခခံပြီး အဖိုးအခပေးဆပ်ချင်စိတ်မရှိဘဲ အမြဲတမ်း အပူအပင်ကင်းတဲ့ လူနေမှုပုံစံနဲ့ နေချင်ကြတယ်။ ဒီလူတွေက ဘာကိုမှ မစွမ်းဆောင်နိုင်ကြဘူး၊ ဒါကြောင့် သမ္မာတရားနဲ့ ကယ်တင်ခြင်းကို ရဖို့ဆိုတာ သူတို့အတွက် ပိုလို့တောင် မဖြစ်နိုင်တော့ဘူး။ ဘုရားသခင်က လူပျင်းတွေဟာ အသုံးမကျဘူး၊ လူ့တိရစ္ဆာန်တွေပဲ၊ ဖယ်ရှားရှင်းလင်းသင့်တယ်လို့ ပြောတယ်၊ နောက်ပြီး ကျွန်မကလည်း အဲဒီလို အသုံးမကျတဲ့သူတစ်ယောက်လိုပဲ ပြုမူနေခဲ့တာ။ ကိုယ့်တာဝန်မှာ စိတ်မနှစ်ချင်ဘူး၊ အဖိုးအခ မပေးဆပ်ချင်ဘဲ ကပ်ပါးကောင်လို နေထိုင်တယ်၊ အရာရာတိုင်းအတွက် သူများကို အားကိုးပြီး ဖြစ်သလိုပဲ လွင့်မျောနေခဲ့တယ်။ ကျွန်မ စာနဲ့ပတ်သက်တဲ့ တာဝန်ကို စလုပ်တုန်းက အားကိုးစရာ ဘယ်သူမှမရှိတော့၊ ကိုယ့်ဘာသာ ဘုရားသခင်ကို အားကိုးနိုင်ခဲ့တယ်၊ ကြိုးကြိုးစားစား လေ့လာပြီး အကျိုးကျေးဇူးတချို့ ရခဲ့တယ်။ ညီအစ်မနဲ့ ပူးပေါင်းဆောင်ရွက်စပြုတာနဲ့ ကျွန်မက အရင်လို မကြိုးစားတော့ဘူး၊ ကျွန်မတာဝန်မှာ စိတ်မပါတော့ဘဲ အလုပ်မှာ စိတ်မနှစ်ချင်ဘူး၊ အဖိုးအခ မပေးဆပ်ချင်ဘဲ၊ ကိုယ့်နေ့ရက်တွေကို အေးအေးဆေးဆေးနဲ့ ပေါ့ပေါ့ပါးပါးနဲ့ ဖြစ်သလိုကျော်ဖြတ်ဖို့ပဲ လိုက်စားခဲ့တယ်။ ကျွန်မတာဝန်မှာ ဝန်တာမထားခဲ့လို့ ကျွန်မကို တာဝန်ခန့်အပ်ထားတဲ့ အလုပ်မှန်သမျှကို မထမ်းဆောင်ခဲ့ဘူး။ တခြားညီအစ်မတွေက ကျွန်မအတွက် စိတ်ပူရပြီး ကျွန်မအလုပ်ကိုပါ သူတို့က တာဝန်ယူခဲ့ရတယ်။ ဒီလိုဖြစ်နေတာတောင် ကျွန်မက အသိစိတ်မရှိခဲ့ဘူး။ ကျွန်မက ညီအစ်မတွေအပေါ်မှာ အလိုလိုနေရင်း အားကိုးနေခဲ့တာ။ စာနဲ့ပတ်သက်တဲ့ တာဝန်ကို လုပ်နေတာ တစ်လကျော်နေပြီဖြစ်ပေမဲ့၊ “ဒီအလုပ်မှာ ကျွန်မကလူသစ်ပါ”၊ “ကျွန်မ မလုပ်နိုင်ဘူး”၊ ဒါမှမဟုတ် “ကျွန်မ နားမလည်ဘူး” ဆိုတဲ့ ဆင်ခြေတွေကို ကျွန်မ ပေးနေတုန်းပဲ၊ အလုပ်ကိုလည်း မစစ်ကြည့်ခဲ့ဘူး။ ကျွန်မ အရှက်မရှိလိုက်တာ။ ကျွန်မက “ဘဝက တိုတောင်းတယ်၊ ဒါကြောင့် ပျော်နိုင်တုန်း ပျော်ထားပါ” “ယနေ့ လုပ်စရာရှိတာ လုပ်၊ မနက်ဖြန်ကို မနက်ဖြန်ရောက်မှ တွေးပူပါ” ဆိုတဲ့ စာတန်ဆန်တဲ့ အတွေးအခေါ်နဲ့ အသက်ရှင်ခဲ့တယ်။ ဒီလို ယိုယွင်းပြီး ဖောက်ပြန်တဲ့ အမြင်တွေ၊ အတွေးအခေါ်တွေကြောင့်ပဲ ကျွန်မက ကိုယ်ကျင့်တရားပျက်သူတစ်ယောက် ဖြစ်သွားခဲ့တာ။ ကိုယ့်ဇာတိပကတိ ဒုက္ခမရောက်ဖို့၊ စိတ်မပူရဖို့ပဲ စဉ်းစားခဲ့ပြီး၊ ကိုယ့်တာဝန်ကို ဘယ်လိုကောင်းကောင်း ထမ်းဆောင်ရမလဲဆိုတာကို နည်းနည်းလေးတောင် မတွေးခဲ့ဘူး။ ကျွန်မကြောင့် အရမ်းအရေးကြီးတဲ့ အလုပ်တစ်ခု နှောင့်နှေးခဲ့ရတယ်။ အနှစ်သာရအနေနဲ့ ကျွန်မက အသင်းတော်အလုပ်ကို နှောင့်ယှက်နေပြီး စာတန်ရဲ့အစေခံ တစ်ယောက်လို ပြုမူနေခဲ့တာပဲ။ ဘုရားသခင်က ပြောသည် “ဘုရားသခင်၏ တာဝန်ပေး စေခိုင်းချက်များကို သင် အလေးအနက်မထားလျှင်၊ သင်သည် သူ့ကို အဆိုးရွားဆုံးသော နည်းလမ်းဖြင့် သစ္စာဖောက်နေခြင်း ဖြစ်သည်။ ဤတွင် သင်သည် ယုဒထက် ပိုမိုကြေကွဲဝမ်းနည်းဖွယ်ကောင်းပြီး ကျိန်ဆဲခံရသင့်ပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) ဒါတွေအားလုံးရဲ့အကျိုးဆက်တွေကို တွေးမိတဲ့အခါ ကျွန်မ တော်တော်လေး ကြောက်သွားတယ်။ ကျွန်မလိုလူမျိုးက မယုံကြည်ထိုက်ဘူး၊ ကျွန်မသာ အရင်ကလို ယောင်တိယောင်ချာဆက်သွားနေခဲ့ရင် တကယ်ကို ဖယ်ရှားရှင်းလင်းခံရမှာပဲ။ ဝက်ခြံထဲက ဝက်တွေက နေ့တိုင်း ပိုင်ရှင်လာကျွေးတာကို စောင့်နေပြီး၊ စားပြီးတာနဲ့ အပူအပင်နည်းနည်းလေးမှမရှိဘဲ အိပ်မောကျကြတာကို ကျွန်မ တွေးမိတယ်။ ကျွန်မသာ အရင်လိုပဲ နေထိုင်ပြီး ကိုယ့်ဇာတိပကတိရဲ့ သက်သာမှုကို မွေ့လျော်နေရင် ဝက်နဲ့ ဘာမှကွာတော့မှာ မဟုတ်ဘဲ အနှေးနဲ့အမြန်ဆိုသလို ဘုရားသခင်ရဲ့ ဖယ်ရှားရှင်းလင်းတာကို ကျွန်မ ခံရမှာပါပဲ။ ကျွန်မ ပျင်းတဲ့သူ၊ အသုံးမကျတဲ့သူအဖြစ် ဆက်မနေချင်တော့ဘူး၊ ဒါကြောင့် ဘုရားသခင်ဆီ ဆုတောင်းခဲ့တယ်၊ “အို ဘုရားသခင်၊ သမီး ဒါမျိုး ဖြစ်သလို ဆက်မနေချင်တော့ပါဘူး။ ဒါဟာ အကျင့်ပျက်တဲ့ အသက်ရှင်နေထိုင်ပုံဖြစ်ပြီးတော့ ဘာတန်ဖိုးမှလည်း မရှိပါဘူး။ သမီး ပိုပြီးကြိုးစားလာအောင်၊ ကိုယ့်တာဝန်ကိုယ် ကောင်းကောင်း ထမ်းဆောင်နိုင်အောင် ကျေးဇူးပြုပြီး လမ်းပြတော်မူပါ”လို့ပေါ့။

နောက်ပိုင်းမှာ ဘုရားနှုတ်ကပတ်တော်တစ်ပိုဒ်ကနေတစ်ဆင့် လက်တွေ့လုပ်ဆောင်ဖို့ လမ်းကြောင်းတစ်ခုကို ကျွန်မ တွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “မကောင်းမှုမပြုဘဲ သင်၏တာဝန်ကို ထမ်းဆောင်ခြင်းသည် ပုံမှန်လူတစ်ဦးအနေဖြင့် သင်စွမ်းဆောင်ရရှိသင့်သည့်အရာတစ်ခု ဖြစ်သည်။ သို့သော် ကောင်းမှုများကို ပြင်ဆင်ခြင်းဟူသည်မှာ သင်သည် ဘုရားသခင်၏ တောင်းဆိုချက်များနှင့် သမ္မာတရား စည်းမျဉ်းများအတိုင်း သမ္မာတရားကို တက်ကြွစွာနှင့် အပြုသဘောဆောင်စွာ လက်တွေ့လုပ်ဆောင်ပြီး သင်၏တာဝန်ကို ကောင်းမွန်စွာ ဖြည့်ဆည်းရမည်ဟု ဆိုလိုသည်။ သင်သည် သစ္စာစောင့်သိမှု ရှိရမည်၊ ဒုက္ခဆင်းရဲများကို ခံနိုင်ပြီး အဖိုးအခပေးလိုစိတ်ရှိရမည်၊ တာဝန်ယူလိုစိတ်ရှိရမည်ဖြစ်ပြီး အပြုသဘောဆောင်စွာနှင့် တက်ကြွစွာ ပြုမူနိုင်စွမ်းရှိရမည်။ ဤစည်းမျဉ်းများအတိုင်း လုပ်ဆောင်သော လုပ်ရပ်များသည် အခြေခံအားဖြင့် အားလုံးမှာ ကောင်းမှုများပင် ဖြစ်သည်။ ၎င်းတို့သည် ကိစ္စကြီးများဖြစ်စေ၊ ကိစ္စငယ်များဖြစ်စေ၊ လူတို့၏ အမှတ်ရခြင်းကို ခံထိုက်သည်ဖြစ်စေ၊ မခံထိုက်သည်ဖြစ်စေ၊ လူတို့က အလွန်တန်ဖိုးထားသည်ဖြစ်စေ၊ အရေးမပါဟု မှတ်ယူသည်ဖြစ်စေ၊ သို့မဟုတ် လူတို့က အာရုံစိုက်ထိုက်သည်ဟု ထင်သည်ဖြစ်စေ၊ ဘုရားသခင်၏ အမြင်တွင်မူ ယင်းတို့အားလုံးသည် ကောင်းမှုများ ဖြစ်ကြသည်။ သင်သည် ကောင်းမှုများကို ပြင်ဆင်ထားပြီးဖြစ်ပါက ယင်းက နောက်ဆုံးတွင် သင့်ထံသို့ ကောင်းချီးများကို ဆောင်ကြဉ်းပေးမည်ဖြစ်ပြီး ဘေးဒုက္ခများကို ဆောင်ကြဉ်းပေးမည်မဟုတ်ပေ။ သင်သည် မည်သည့်ကောင်းမှုကိုမျှ မပြင်ဆင်ဘဲ အောက်ပါအချက်ဖြင့်သာ ကျေနပ်နေသည် ဆိုကြပါစို့။ ‘ကျွန်ုပ်သည် ခိုင်းသည့် မည်သည့်အရာကိုမဆို လုပ်ဆောင်ပြီး သွားခိုင်းသည့် မည်သည့်နေရာကိုမဆို သွားပါသည်။ ကျွန်ုပ်သည် မည်သည့်အခါမျှ ထင်ရာမြင်ရာပုံစံဖြင့် ပြောဆိုခြင်း သို့မဟုတ် ပြုမူခြင်းမရှိသကဲ့သို့ မည်သည့်အခါမျှ ထိခိုက်နစ်နာစေခြင်း မရှိဘဲ ပြဿနာရှာခြင်း သို့မဟုတ် အဖျက်အမှောင့်လုပ်ခြင်းနှင့် နှောင့်ယှက်ခြင်းတို့ကို မပြုလုပ်ပါ။ ကျွန်ုပ်သည် အမှန်တကယ် နာခံပြီး ကောင်းစွာပြုမူနေထိုင်ပါသည်’ ဟူ၍ ဖြစ်သည်။ သင်သည် သင်၏တာဝန်ကို ထမ်းဆောင်ရာတွင် သမ္မာတရားကို တက်ကြွစွာ ရှာဖွေခြင်းနှင့် စည်းမျဉ်းများကို ထိန်းသိမ်းခြင်းမရှိဘဲ၊ သင်၏ လမ်းလွဲမှုများနှင့် အမှားများကို တွေ့ရှိသည့်အခါ ချက်ချင်း ပြုပြင်ခြင်း သို့မဟုတ် ပြောင်းလဲခြင်းမရှိဘဲ၊ သင်၏ ပုန်ကန်မှုကို တွေ့ရှိသည့်အခါ သို့မဟုတ် သင်သည် ဖောက်ပြန်ပျက်စီးသော စိတ်သဘောထားများကို ထုတ်ဖော်သည်ကို သတိပြုမိသည့်အခါ ပြဿနာများကို ဖြေရှင်းရန် သမ္မာတရားကို အပြုသဘောဆောင်စွာ၊ တက်ကြွစွာ ရှာဖွေခြင်း မည်သည့်အခါမျှမရှိဘဲ ထိုအစား သင်အလိုရှိသမျှကိုသာ လုပ်ဆောင်လျက် ဤသဘောထားကို အစဉ်အမြဲ ဆုပ်ကိုင်ထားပါက သင်သည် ဘုရားအိမ်တော်၏ အကျိုးစီးပွားများကို မည်သည့်ဆုံးရှုံးမှုမျှ မဖြစ်ပေါ်စေခဲ့သော်လည်း သို့မဟုတ် အသင်းတော်၏အလုပ်ကို မထိခိုက်ခဲ့သော်ငြားလည်း သင်လုပ်ဆောင်နေသည့်အရာသည် အလွန်ဆုံး အလုပ်လုပ်ပေးနေခြင်းမျှသာ ဖြစ်သည်။ အလုပ်လုပ်ပေးခြင်းသည် ယင်း၏ သဘောသဘာဝအရ ကောင်းမှုများအဖြစ် အရည်အချင်းမမီပေ။ သို့ဆိုလျှင် ကောင်းမှုများကို နောက်ဆုံးတွင် မည်သို့ အဓိပ္ပာယ်ဖွင့်ဆိုသနည်း။ ယင်းမှာ သင်လုပ်ဆောင်သည့်အရာသည် အနည်းဆုံးအားဖြင့် သင်၏ကိုယ်ပိုင် အသက်ဝင်ရောက်မှုနှင့် ညီအစ်ကိုမောင်နှမများ၏ အသက်ဝင်ရောက်မှုအတွက် အထောက်အကူဖြစ်ပြီး ဘုရားအိမ်တော်၏ အလုပ်အတွက် အကျိုးရှိသည့်အခါ ဖြစ်သည်။ ယင်းသည် သင့်ကိုယ်သင်အတွက်၊ အခြားသူများအတွက်နှင့် ဘုရားအိမ်တော်အတွက် အကျိုးရှိပါက သင်၏ စွမ်းဆောင်ရည်သည် ဘုရားသခင်ရှေ့မှောက်တွင် ထိရောက်ပြီး ဘုရားသခင်၏ အသိအမှတ်ပြုခြင်းကို ခံရသည်။ ဘုရားသခင်သည် သင့်အား အမှတ်ပေးလိမ့်မည်။ သို့ဖြစ်၍ ဤအရာများကို သုံးသပ်လော့။ လွန်ခဲ့သောနှစ်များအတွင်း သင်သည် ကောင်းမှုမည်မျှကို ပြင်ဆင်ခဲ့ပြီးပြီနည်း။ ဤကောင်းမှုများသည် သင်၏ ပြစ်မှားခြင်းများကို ချေဖျက်နိုင်သလော။ ၎င်းတို့ကို ချေဖျက်ပြီးနောက်တွင် ကောင်းမှုမည်မျှ ကျန်ရှိသနည်း။ သင်သည် သင့်ကိုယ်သင် အမှတ်ပေးရန် လိုအပ်ပြီး ဤအရာကို ခိုင်မာစွာ သဘောပေါက်ရန် လိုအပ်သည်၊ ဤကိစ္စနှင့်ပတ်သက်၍ သင်သည် နားဝေတိမ်တောင် မဖြစ်ရပေ။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၁)) ဘုရားနှုတ်ကပတ်တော်တွေမှာ ကိုယ်တော့်ရဲ့ ရည်ရွယ်ချက်နဲ့ တောင်းဆိုချက်တွေ ပါဝင်ပြီး၊ လက်တွေ့လုပ်ဆောင်ဖို့ လမ်းကြောင်းကိုလည်း ကိုယ်တော်က ကျွန်မတို့ကို ပြောပြပါတယ်။ ဖန်ဆင်းခံတစ်ဦးအနေနဲ့ ကိုယ့်တာဝန်ကိုယ် ကောင်းကောင်းဖြည့်ဆည်းတာက အရေးကြီးတယ်။ ကိုယ့်တာဝန်ကိုယ် စည်းမျဉ်းအတိုင်း ထမ်းဆောင်တာ၊ ကြိုးကြိုးစားစားရှိတာ၊ အဖိုးအခပေးတာ၊ ဝန်တာထားတာ၊ ဒီလိုနည်းနဲ့ တက်တက်ကြွကြွ ကိုယ့်တာဝန်ကိုယ်ထမ်းဆောင်မှသာ ကောင်းမှုတွေကို ပြင်ဆင်နိုင်ပြီး ဘုရားသခင်ရဲ့ ရည်ရွယ်ချက်နဲ့ ကိုက်ညီနိုင်မှာပါ။ ကိုယ့်တာဝန်မှာ ဖြစ်သလိုသာလုပ်ပြီး ခိုင်းတာကိုပဲ လုပ်နေရင်၊ ဒါဟာ အနှောင့်အယှက်၊ အဖျက်အမှောင့်လိုမျိုး မထင်ရနိုင်ပေမဲ့ ကိုယ့်တာဝန်မှာ စိတ်နှစ်ဖို့ ပျက်ကွက်လို့ ဘုရားသခင်က ကိုယ့်ကိုအသိအမှတ်ပြုမှာ မဟုတ်ဘူး။ ကျွန်မ ကိုယ့်တာဝန်မှာ မပူမအေးဖြစ်ခဲ့တာ၊ ကျွန်မကို တာဝန်ပေးအပ်ထားတဲ့အလုပ်ကို လုပ်ဖို့ ပျက်ကွက်ခဲ့တာ၊ ကိုယ့်တာဝန်ကို နှောင့်ယှက်ပြီး အဖျက်အမှောင့်လုပ်ခဲ့တာတွေကို ပြန်ဆင်ခြင်မိတယ်။ ကျွန်မ ကောင်းမှုတွေကို မပြင်ဆင်ခဲ့ရုံတင်မကဘူး၊ ပြစ်မှားခြင်းတွေကိုပါ ကျူးလွန်ခဲ့တယ်။ ကျွန်မတာဝန်က ကောင်းမွန်တဲ့ ဧဝံဂေလိတရားဟောပြောချက်တွေကို ရွေးချယ်ဖို့ ဧဝံဂေလိတရားဟောတာကို ကူညီဖို့၊ ဘုရားသခင်ကို သက်သေခံပြီး၊ နောက်ထပ်လူတွေကို ကယ်တင်ခြင်းရဖို့အတွက် ဘုရားရှေ့မှောက်ကို ခေါ်ဆောင်လာဖို့ပဲ။ ဒါက အရမ်းအရေးကြီးတဲ့တာဝန်ဖြစ်ပြီး နည်းနည်းလေးတောင် ခိုကပ်လို့မရပါဘူး။ ကျွန်မက လေ့ကျင့်ခါစပဲ ရှိသေးပြီး လိုအပ်ချက်တွေ အများကြီးရှိနေတုန်းပဲ။ ကျွန်မ အချိန်နဲ့အားစိုက်ပြီး လေ့လာရမယ်၊ တွေးဆရမယ်၊ ဘုရားသခင်ရဲ့ တောင်းဆိုချက်တွေ၊ စည်းမျဉ်းတွေအတိုင်း ကိုယ့်တာဝန်ကိုယ် ထမ်းဆောင်ရမယ်။ အလုပ်ကို စိတ်ဝင်စားပြီး စူးစမ်းမေးမြန်းတတ်အောင် သင်ယူရမယ်။ ကိုယ့်တာဝန်ကိုယ် တာဝန်သိစိတ်၊ ကြိုးစားစိတ်နဲ့ သဘောထားပြုမူပြီး ကိုယ့်အလုပ်ရဲ့ ဝန်တာကို ထမ်းရမယ်။ ဒါကသာ ဘုရားသခင်ရဲ့ ရည်ရွယ်ချက်နဲ့ ကိုက်ညီမှာပါ။

အဲဒီနောက်မှာ ကျွန်မ ဘုရားသခင်ဆီကို ခဏခဏဆုတောင်းတယ်၊ ကိုယ့်ဇာတိပကတိကိုယ် ပုန်ကန်တယ်၊ မပူမအေးဖြစ်တာ၊ ထောက်ထား စာနာမှုမရှိတာတွေကို ရပ်တန့်ပြီး၊ ရပ်တန့်ပြီး၊ ကိုယ့်တာဝန်တွေကို တက်တက်ကြွကြွ တာဝန်ယူနိုင်ခဲ့တယ်။ နောက်ပြီး ကျွန်မ သဘောပေါက်ခဲ့တာတစ်ခုက၊ အသင်းတော်က ကျွန်မကို ညီအစ်မနဲ့ ပူးပေါင်းဆောင်ရွက်စေခဲ့တာဟာ ဇာတိပကတိ သက်သာမှုကို မွေ့လျော်နိုင်ဖို့အတွက် မဟုတ်ဘဲ၊ အချင်းချင်းရဲ့ အားနည်းချက်တွေကို ဖြည့်ဆည်းပြီး အကျိုးရှိတဲ့ အတွေးအခေါ်တွေကို စုစည်းနိုင်ဖို့အတွက် ဖြစ်တယ်ဆိုတာပါပဲ။ ကျွန်မတို့တာဝန်ကို ဒီလိုနည်းနဲ့ ထမ်းဆောင်တာက လမ်းလွဲမှုတွေကို လျော့နည်းစေပြီး ကျွန်မတို့တာဝန်အတွက် အကျိုးရှိစေမယ်၊ ပြီးတော့ ကျွန်မတို့အသက် ဝင်ရောက်မှုအတွက်လည်း အထောက်အကူဖြစ်စေမယ်။ ကျွန်မဟာ အဖွဲ့ရဲ့အလုပ်မှာ သတိရှိရှိနဲ့ စတင်ပြီးပါဝင်လာခဲ့ပါတယ်၊ ကျွန်မတို့အလုပ်ကို ပြန်သုံးသပ်တဲ့အခါ စိတ်နှစ်ပြီး စဉ်းစားတယ်၊ တချို့အမြင်တွေကို ဖော်ပြတယ်၊ ကျွန်မ လိုအပ်ချက်ရှိတဲ့ နေရာတွေကို ညီအစ်မတွေက ဖြည့်ဆည်းပေးတယ်။ ဒီလိုနည်းနဲ့ အတူတူ ပူးပေါင်းဆောင်ရွက်တော့ ကျွန်မတို့ရဲ့ မိတ်သဟာယဖွဲ့တာက ပိုပြီး ပြည့်စုံလာတယ်၊ တိတိကျကျဖြစ်လာတယ်။ ကျွန်မလည်း ဒီဖြစ်စဉ်ထဲမှာ အကျိုးကျေးဇူးတွေ ရခဲ့တယ်။ အဲဒီနောက်မှာ ကျွန်မ အရမ်းအရေးမစိုက်တာကို ရပ်ပြီး ကိုယ့်တာဝန်မှာ စိတ်နှစ်ပြီး စဉ်းစားနိုင်တယ်၊ ကိုယ်သိတာကို လက်တွေ့လုပ်ဆောင်နိုင်ခဲ့တယ်။ ဒီလို လက်တွေ့လုပ်ဆောင်တော့ စိတ်ထဲမှာ တည်ငြိမ်အေးချမ်းတယ်လို့ ခံစားရတယ်။ အချိန်ကာလတစ်ခုကြာပြီးနောက်မှာ အရင်လို ယောင်ချာချာ မဖြစ်တော့ဘူး၊ သမ္မာတရားနဲ့ ပညာပိုင်းဆိုင်ရာကျွမ်းကျင်မှုတွေမှာ အကျိုးကျေးဇူးတွေ ရခဲ့ပြီး၊ ဘုရားသခင်ရဲ့ ဉာဏ်အလင်းပေးခြင်းနဲ့ လမ်းပြမှုကိုလည်း ခံစားနိုင်ခဲ့တယ်။ ဘုရားသခင် ကျေးဇူးတော်ပါပဲ။


၄။ ဘယ်လိုလက်လွှတ်ပြီး ကိုယ့်ကလေးတွေကို အမှီအခိုကင်းကင်းရပ်တည်တတ်အောင် သင်ယူခွင့်ပြုရမလဲ

ချင်ယွဲ့၊ တရုတ်ပြည်

ကျွန်မက ငယ်ငယ်ကတည်းက အမေနဲ့အတူ ကြီးပြင်းလာခဲ့ရတာပါ။ အမေက ကျွန်မတို့ မောင်နှမတွေရဲ့ အလုပ်အကိုင်၊ အိမ်ထောင်ရေးနဲ့ ဘဝတွေအတွက် အများကြီး ကြိုးစားပမ်းစား လုပ်ခဲ့တာကို ကျွန်မ မြင်ခဲ့ရတယ်။ ကျွန်မတို့ အိမ်ထောင်ကျပြီး ကလေးတွေ ရလာတာတောင်မှ၊ သူက ကျွန်မတို့ရဲ့ ကလေးတွေကို ကူထိန်းပေးဖို့ အချိန်တွေ၊ အားအင်တွေကို အများကြီး ပေးဆပ်ခဲ့တယ်။ ယောက္ခမကလည်း ဒီလိုပါပဲ၊ သူ့သားသမီးတွေကို ပြုစုပျိုးထောင်ပေးရုံမကဘဲ မြေးတွေကိုပါ တစ်ယောက်မကျန် ကူပြီး ပြုစုပျိုးထောင်ပေးတာကြောင့် မိသားစုရဲ့ လေးစားတာကို ခံရသလို၊ ပတ်ဝန်းကျင်က ချီးကျူးတာကိုလည်း ခံရတယ်။ ဒါက မိခင်တစ်ယောက်ရဲ့ တာဝန်ဖြစ်ပြီး ကျွန်မ အတုယူသင့်တဲ့အရာလို့ ထင်ခဲ့မိတယ်။ တဖြည်းဖြည်းနဲ့ ဇနီးကောင်း၊ မိခင်မွန်တစ်ယောက် ဖြစ်လာဖို့က ကျွန်မရဲ့ ပန်းတိုင် ဖြစ်လာတာပေါ့။

၂၀၀၅ ခုနှစ်မှာ ဘုရားသခင်ရဲ့ နောက်ဆုံးသောကာလ ဧဝံဂေလိတရားကို ကျွန်မ လက်ခံခဲ့တယ်။ ဘုရားနှုတ်ကပတ်တော်တွေကနေတစ်ဆင့် ဘုရားသခင်က လူဇာတိခံယူပြီးပြီဆိုတာ၊ လူတွေကို တရားစီရင်ပြီး သန့်စင်ဖို့၊ အပြစ်ရဲ့ အရင်းအမြစ်ကို သိစေဖို့၊ ဖောက်ပြန်ပျက်စီးတဲ့ စိတ်သဘောထားတွေကို ဖယ်ရှားပြီး ဘုရားသခင်ရဲ့ ကယ်တင်ခြင်းကို ရရှိစေဖို့အတွက် သမ္မာတရားကို ဖော်ပြနေတယ်ဆိုတာတွေကို ကျွန်မ သိလာရတယ်။ ကျွန်မ အရမ်း စိတ်လှုပ်ရှားခဲ့ရတယ်။ ဘုရားသခင်ရဲ့ အသံတော်ကို မကြားရသေးတဲ့သူတွေ၊ ကိုယ်တော့် ရှေ့မှောက်ကို မရောက်လာသေးတဲ့သူတွေ အများကြီးရှိနေတာကို မြင်ရတော့ ကျွန်မလည်း ဧဝံဂေလိတရား ဟောပြောတဲ့အလုပ်မှာ ပါဝင်ခဲ့တယ်။ ၂၀၁၃ ခုနှစ်မှာ ဧဝံဂေလိဟောနေတုန်း ဆိုးယုတ်တဲ့သူတစ်ယောက်ရဲ့ တိုင်တာကို ကျွန်မခံရလို့ အိမ်ကနေ မဖြစ်မနေ ထွက်ခဲ့ရပြီး တခြားနေရာမှာ တာဝန်သွားထမ်းဆောင်ခဲ့ရတယ်။

မသိလိုက်ဘာသာနဲ့ ဆယ်စုနှစ်တစ်ခုတောင် ကုန်သွားတယ်။ ၂၀၂၃ ခုနှစ်၊ ဧပြီလမှာ အိမ်ပြန်ရောက်တော့ သမီး အိမ်ထောင်ကျသွားပြီဆိုတာနဲ့ ကလေးတောင် နှစ်လကျော်နေပြီဆိုတာ အမေ့ဆီကနေ သိလိုက်ရတယ်။ သမီးရှိတဲ့ မြို့ကိုသွားပြီးတော့ နောက်ဆုံးမှာ သူနဲ့ သွားတွေ့ခဲ့တယ်။ သမီးက ပြောပြတယ်၊ တစ်ခါတုန်းက သူ့ယောင်းမနဲ့ အတူအိပ်နေတုန်း အိပ်မက်ထဲမှာ “မေမေ...မေမေ...” ဆိုပြီး တဖွဖွ ယောင်ပြီးအော်တယ်တဲ့။ အဲဒါကို ကြားရတော့ ကျွန်မ ရင်ထဲမှာ အရမ်းခံစားလိုက်ရတယ်။ ကျွန်မသမီး ကိုယ်ဝန်ဆောင်ပြီး ကလေးမွေးတုန်းက ကျွန်မ ဘေးမှာ မရှိခဲ့ဘူး။ မိခင်တစ်ယောက်ရဲ့ တာဝန်ကို ကျွန်မ မကျေခဲ့ဘူးလေ။ သမီးကို နွေးထွေးမှုနဲ့ ဂရုစိုက်မှု ပိုပေးနိုင်ဖို့၊ သူ့အပေါ်တင်နေတဲ့ အကြွေးကို ပြန်ပေးဆပ်နိုင်ဖို့အတွက် နေခဲ့ပြီး ကူညီပေးချင်စိတ် တော်တော် ပြင်းပြခဲ့တယ်။ ခင်ပွန်းကလည်း နေခဲ့ဖို့ တိုက်တွန်းတယ်။ ကျွန်မ တွေးမိတယ်၊ “တခြားတာဝန်တစ်ခု ယူပြီး သူတို့နဲ့အတူ ပြန်နေလိုက်ရင် သမီးကို ကူညီပေးလို့ရမယ်။ သမီးက ခန္ဓာကိုယ် အားနည်းတော့ ကလေးကို မပြုစုနိုင်ဘူး၊ ဒီအချိန်က ငါ့အကူအညီ လိုအပ်ဆုံးအချိန်ပဲ” ပေါ့။ ဒါနဲ့ နေဖို့ စဉ်းစားမယ်လို့ သဘောတူလိုက်တယ်။ ဒါပေမဲ့ နောက်ပိုင်းကျမှ၊ ဒီအချိန်က ဧဝံဂေလိတရား ဖြန့်ဝေဖို့အတွက် အရမ်း အရေးကြီးတဲ့အချိန် ဖြစ်နေတာကို သတိထားမိလိုက်တယ်။ ကျွန်မက အသင်းတော် ခေါင်းဆောင်တစ်ယောက် ဖြစ်နေပြီး အသင်းတော်မှာ ကိုင်တွယ်စရာအလုပ်တွေ အများကြီး ရှိနေတယ်။ လောလောဆယ်မှာ ကျွန်မတာဝန်ကို လွှဲယူမယ့်သူ ရှာမတွေ့သေးဘူး၊ ဒါကြောင့် မိသားစုကို ပြုစုစောင့်ရှောက်ဖို့အတွက် အသင်းတော်အလုပ်ကို ပစ်ထားပြီး လစ်လျူရှုလိုက်မယ်ဆိုရင် အဲဒါက ဘုရားသခင်ရဲ့ ရည်ရွယ်ချက်နဲ့ ညီမှာ မဟုတ်ဘူး။ တစ်ဖက်မှာက အသင်းတော်အလုပ်၊ တစ်ဖက်မှာက သမီးရဲ့ အခက်အခဲတွေ ဖြစ်နေတယ်။ ဘယ်လို ရွေးချယ်ရမှန်းကို မသိတော့ဘူး။ ကျွန်မ တော်တော်လေး ဗျာများသွားတယ်။ ဒါကြောင့် သူတို့နဲ့ အတူရှိနေတုန်းမှာ တတ်နိုင်သလောက် ကူညီပေးမယ်လို့ ဆုံးဖြတ်လိုက်တယ်။ အိမ်မှုကိစ္စတွေလုပ်ရင်း၊ ကလေးထိန်းရင်းနဲ့ သမီးကို မိတ်သဟာယပြုပေးဖို့ ဘုရားနှုတ်ကပတ်တော်တွေကို ရှာဖွေတယ်၊ ညဘက်ဆိုရင်လည်း နို့ကိုအပူပေးပြီး မြေးကိုတိုက်ဖို့ ထတယ်။ ညတိုင်း ကောင်းကောင်း မနားရပေမဲ့၊ တစ်ခါတလေ ချွေးတွေရွှဲပြီး ခါးတွေ၊ ကျောတွေ နာတဲ့အထိ ပင်ပန်းပေမဲ့လည်း ဒါက ငါလုပ်သင့်တဲ့အရာပဲလို့ တွေးပြီး ကျေနပ်နေမိတယ်။ အချိန်တွေ ကုန်တာမြန်လိုက်တာ၊ မသိလိုက်ဘာသာနဲ့ ကျွန်မ ပြန်ရမယ့်အချိန် ရောက်လာပါလေရော။ ဆက်နေချင်ပေမဲ့ ကိုယ့်တာဝန်အကြောင်း တွေးနေတာကြောင့် ဘာပဲဖြစ်ဖြစ် ထွက်လာခဲ့တယ်။ နောက်ပိုင်းမှာ တာဝန်ထမ်းဆောင်နေရင်းနဲ့တောင်မှ သမီးကို ပြုစုဖို့ ပြန်သွားဖို့ပဲ တွေးနေမိတယ်။ တာဝန်အပေါ် ဝန်တာထားစိတ် သိပ်မရှိတော့ဘူး၊ ပြီးတော့ နောက်ဆက်တွဲ လုပ်ဆောင်ရမယ့် အလုပ်တွေ၊ ညီအစ်ကိုမောင်နှမတွေရဲ့ ပြဿနာတွေကို တွေ့ရတဲ့အခါ ရိုးရိုးပဲ မိတ်သဟာယပြုပေးပြီး သူတို့ရဲ့ ကိစ္စတွေကို ဂရုတစိုက်နဲ့ အမှန်တကယ် မဖြေရှင်းပေးတော့ဘူး။ ပြန်ပြီးတော့ ကျွန်မသမီးကို စောင့်ရှောက်ခွင့်ရဖို့အတွက် ကျွန်မတာဝန်ကို အမြန်အစားထိုးဖို့ သင့်တော်တဲ့သူတစ်ယောက်ကိုတောင် ရှာချင်ခဲ့တယ်။ ကျွန်မက ကိုယ့်တာဝန်မှာ စိတ်ပါသလို၊ မပါသလိုအခြေအနေမှာ ရှိနေတာကြောင့် ဧဝံဂေလိအလုပ်၊ ဒါမှမဟုတ် ရေလောင်းခြင်းအလုပ်ကို အချိန်မီ နောက်ဆက်တွဲ မလုပ်ဆောင်မိဘဲ အလုပ်တွေ ကြန့်ကြာကုန်တယ်။ အထက်ခေါင်းဆောင်တွေက ကျွန်မရဲ့ ပြဿနာတွေကို ထောက်ပြပြီး တာဝန်အပေါ် ဝန်တာထားစိတ် မရှိဘူးလို့ ပြောကြတယ်။ အခုတလော သမီးအပေါ် အပြစ်ရှိသလို ခံစားချက်တွေနဲ့ အသက်ရှင်နေမိတာ၊ အလုပ်တွေကို နောက်ဆက်တွဲလုပ်ဆောင်ဖို့ တွန်းအားမရှိဖြစ်နေတာ၊ ပြီးတော့ ဒီအရာတွေကြောင့် အလုပ် ထိခိုက်နေတာတွေကို ကျွန်မ ဆင်ခြင်သုံးသပ်ကြည့်ခဲ့တယ်။ တော်တော်လေး စိတ်မကောင်း ဖြစ်မိတယ်။ ကျွန်မ အခြေအနေ တစ်ခုခု မှားနေပြီဆိုတာ သိလိုက်ရလို့ ဘုရားသခင် ရှေ့မှောက်ကို အမြန်ဆုံး တိုးဝင်ပြီး ဆုတောင်းခဲ့တယ်။ တာဝန်ကို ကောင်းကောင်း ထမ်းဆောင်နိုင်ဖို့အတွက် ဒီလို ချစ်ခင်တွယ်တာမှုတွေထဲကနေ ခေါ်ဆောင်ပေးဖို့ ဘုရားသခင်ဆီ ဆုတောင်းခဲ့တယ်။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “သင်တို့ထဲမှတစ်ယောက်က ‘ကျွန်ုပ်သည် ကျွန်ုပ်၏ သားသမီးများကို လုံးဝ လက်မလွှတ်နိုင်ပါ။ သူတို့သည် မွေးကတည်းက ကိုယ်ရောစိတ်ပါ ကြံ့ခိုင်မှုအားနည်းသည်။ ပြီးလျှင် မွေးရာပါ ကြောက်ရွံ့ပြီး တွန့်ဆုတ်သည်။ အလွန်ကောင်းသော အစွမ်းအစလည်းမရှိဘဲ လူ့အဖွဲ့အစည်းတွင် အခြားလူများ၏ အနိုင်ကျင့်ခြင်းကို အစဉ်ခံရသည်။ သူတို့ကို ကျွန်ုပ် လက်မလွှတ်နိုင်ပါ’ ဟု ပြောသည် ဆိုပါစို့။ သင့်သားသမီးများအား သင်လက်မလွှတ်နိုင်ခြင်းသည် ၎င်းတို့အပေါ် သင့်တာဝန်များကို ဖြည့်ဆည်းပြီးခြင်းမရှိဟု အဓိပ္ပာယ်မရပေ။ ယင်းသည် သင့်ချစ်ချင်တွယ်တာမှုများ၏ သက်ရောက်မှုမျှသာ ဖြစ်သည်။ သင်က ‘ကျွန်ုပ်၏ သားသမီးများက ကောင်းစွာ စားသောက်ရခြင်းရှိမရှိ၊ သို့မဟုတ် အစာအိမ် ပြဿနာတစ်ခုခု ရှိမရှိကို ကျွန်ုပ် အစဉ်စိတ်ပူပြီး တွေးတောနေရသည်။ သူတို့သည် သင့်တော်သောအချိန်များတွင် အစာမစားဘဲ ပါဆယ်မှာ၍သာ ရေရှည်စားနေလျှင် အစာအိမ်ပြဿနာများ ဖြစ်မည်လော။ ရောဂါတစ်မျိုးမျိုးရမည်လော။ ဖျားနာလျှင် သူတို့ကို စောင့်ရှောက်မည့်သူ၊ ကြင်နာမည့်သူ တစ်ယောက်ယောက် ရှိမည်လော။ သူတို့၏ အိမ်ထောင်ဖက်က သူတို့ကို အရေးစိုက်သလော၊ စောင့်ရှောက်သလော’ ဟု ဆိုနိုင်သည်။ သင်၏ ပူပင်မှုများသည် သင်၏ ချစ်ခင်တွယ်တာမှုများ၊ သင်နှင့် သင်၏သားသမီးများတွင်ရှိသည့် သွေးသားတော်စပ်မှုမှ ဖြစ်ပေါ်လာခြင်းသာ ဖြစ်သည်။ သို့သော် ဤအရာများသည် သင့်တာဝန်များ မဟုတ်။ မိဘများအပေါ် ဘုရားသခင်ကပေးခဲ့သည့် တာဝန်များမှာ မိမိတို့၏သားသမီးများ အရွယ်မရောက်မီတွင် သားသမီးများအား ပျိုးထောင်ခြင်းနှင့် စောင့်ရှောက်ခြင်း တာဝန်များသာ ဖြစ်သည်။ သားသမီးများက အရွယ်ရောက်ပြီးနောက်တွင် မိဘများသည် ၎င်းတို့အပေါ် မည်သည့်တာဝန်မျှ မရှိတော့ပေ။ ဤသည်မှာ ဘုရားသခင်၏ စီမံမှု၏ အမြင်ရှုထောင့်မှနေ၍ မိဘများ ဖြည့်ဆည်းသင့်သည့် တာဝန်များကို ကြည့်ရှုခြင်းဖြစ်သည်။ ဤအရာကို သင်နားလည်သလော။ (နားလည်ပါသည်။) သင့်ခံစားချက်များသည် မည်မျှပြင်းထန်ပါစေ၊ သို့မဟုတ် သင်၏မိဘစိတ် ဝင်ရောက်လာသောအခါတွင် ဤသည်မှာ သင့်တာဝန်များကို ဖြည့်ဆည်းခြင်းမဟုတ်ဘဲ သင့်ခံစားချက်များ၏ သက်ရောက်မှုမျှသာ ဖြစ်သည်။ သင့်ခံစားချက်များ၏ သက်ရောက်မှုများသည် လူ့သဘာဝ အသိစိတ်မှဖြစ်စေ၊ ဘုရားသခင်က လူကို သွန်သင်ခဲ့သည့် စည်းမျဉ်းများမှဖြစ်စေ၊ သမ္မာတရားအပေါ် လူ၏ နာခံခြင်းမှဖြစ်စေ ဆင်းသက်လာခြင်းမဟုတ်။ ပြီးလျှင် လူ၏ တာဝန်များမှ ဆင်းသက်လာခြင်းလည်း သေချာပေါက် မဟုတ်ပေ။ ထိုအစား ယင်းတို့သည် လူ၏ ခံစားချက်များမှ လာခြင်းဖြစ်သည်။ ယင်းတို့ကို ခံစားချက်များဟု ခေါ်သည်။...သင်သည် ဘုရားသခင်ကပေးသည့် မိဘတာဝန်၏ အဓိပ္ပာယ်သတ်မှတ်ချက်ဖြင့် အသက်ရှင်ရမည့်အစား သင်ခံစားချက်များထဲတွင်သာ အသက်ရှင်ပြီး သင့်သားသမီးများအပေါ် သင့်ခံစားချက်များနှင့်အညီ ချဉ်းကပ်သည်။ သင်သည် ဘုရားနှုတ်ကပတ်တော်နှင့်အညီ အသက်ရှင်နေခြင်းမဟုတ်။ ဤအရာများအားလုံးကို သင့်ခံစားချက်နှင့်အညီသာ ခံစားနေခြင်း၊ ရှုမြင်နေခြင်းနှင့် ကိုင်တွယ်နေခြင်း ဖြစ်သည်။ ဤသည်မှာ သင်က ဘုရားသခင်၏ လမ်းခရီးနောက်သို့ လိုက်ခြင်းမရှိဟု ဆိုလိုသည်။ ဤသည်မှာ သိသာသည်။ ဘုရားသခင်က သင့်အား သွန်သင်ခဲ့သည့် သင်၏ မိဘတာဝန်များသည် သင့်သားသမီးများ အရွယ်ရောက်သည်နှင့် ပြီးဆုံးသွားခဲ့သည်။ ဘုရားသခင်က သင့်အား သွန်သင်ပေးခဲ့သည့် လက်တွေ့လုပ်ဆောင်မှုနည်းလမ်းသည် လွယ်ကူခြင်းနှင့် ရိုးရှင်းခြင်း မရှိသလော။ (ရှိပါသည်။) သင်သည် ဘုရားနှုတ်ကပတ်တော်နှင့်အညီ လက်တွေ့လုပ်ဆောင်လျှင် အဓိပ္ပာယ်မရှိသော လုပ်ဆောင်မှုများကို ထိတွေ့ဆောင်ရွက်မည်မဟုတ်။ ပြီးလျှင် သင်သည် သင့်သားသမီးများအား အပိုဒုက္ခမပေးဘဲ၊ သို့မဟုတ် မနှောင့်ယှက်ဘဲ၊ သို့မဟုတ် ၎င်းတို့အပေါ် အပိုဝန်တစ်ခုမျှ မပေးဘဲ ၎င်းတို့ကို လွတ်လပ်ခွင့်အချို့နှင့် မိမိကိုယ်ကို တိုးတက်အောင်လုပ်ရန် အခွင့်အလမ်းကို ပေးမည်ဖြစ်သည်။ ပြီးလျှင် ၎င်းတို့သည် အရွယ်ရောက်သူများဖြစ်သောကြောင့် ဤသို့လုပ်ဆောင်ခြင်းက ၎င်းတို့ကို အရွယ်ရောက်သူ၏ အမြင်ရှုထောင့်ဖြင့်လည်းကောင်း၊ အမှုအရာများအား ကိုင်တွယ်ခြင်းနှင့် ရှုမြင်ခြင်းအတွက် အရွယ်ရောက်သူ၏ အမှီအခိုကင်းသော နည်းလမ်းများဖြင့်လည်းကောင်း၊ အရွယ်ရောက်သူ၏ အမှီအခိုကင်းသော လောကအမြင်ဖြင့်လည်းကောင်း ကမ္ဘာလောက၊ ၎င်းတို့၏ဘဝ၊ ၎င်းတို့၏ နေ့စဉ်အသက်တာနှင့် ရှင်သန်ရပ်တည်မှုတွင် ကြုံရသည့် ပြဿနာအမျိုးမျိုးတို့ကို ရင်ဆိုင်ခွင့်ပေးလိမ့်မည်။ ဤသည်တို့မှာ သင့်သားသမီးများ၏ လွတ်လပ်ခွင့်နှင့် လုပ်ပိုင်ခွင့်တို့ဖြစ်သည်။ ထို့အပြင် ယင်းတို့သည် အရွယ်ရောက်သူများအနေဖြင့် ၎င်းတို့ လုပ်ဆောင်သင့်သည့် အရာများဖြစ်သည်။ ပြီးလျှင် ဤအရာများသည် သင်နှင့် လုံးဝ သက်ဆိုင်ခြင်းမရှိ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၈)) “ပင်ကိုအားဖြင့် မိဘများသည် သားသမီးများ၏ အခမဲ့ ကလေးထိန်းများ၊ သို့မဟုတ် ကျွန်များမဟုတ်ပေ။ မိဘများက သားသမီးများအပေါ် မည်သည့် မျှော်မှန်းချက်များရှိပါစေ သားသမီးများအား မိဘများကို အစားပြန်လည် လုပ်ဆောင်ပေးခြင်းမရှိဘဲ ထင်ရာမြင်ရာ အမိန့်ပေးခိုင်းစေခွင့်ပြုရန်၊ သို့မဟုတ် သားသမီးများ၏ အစေခံ၊ အိမ်ဖော်၊ သို့မဟုတ် ကျွန်များ ဖြစ်ရန် မိဘများအနေဖြင့် မလိုအပ်ပေ။ သင်သည် သင့်သားသမီးအပေါ် မည်သည့်ခံစားချက်ရှိပါစေ သင်သည် အမှီအခိုကင်းသောသူတစ်ယောက် ဖြစ်ဆဲဖြစ်သည်။ သင်၏ သားသမီးများ ဖြစ်ရုံသက်သက်ဖြင့် ၎င်းတို့၏ အရွယ်ရောက်ပြီးဖြစ်သောဘဝအပေါ် တာဝန်ယူခြင်းသည် အပြည့်အဝမှန်ကန်နေသည့်အလား မလုပ်ဆောင်သင့်ပေ။ ဤသို့လုပ်ဆောင်ရန် မလိုအပ်ပေ။ ၎င်းတို့သည် အရွယ်ရောက်ပြီးသူများဖြစ်သည်။ သင်သည် ၎င်းတို့ကို ပျိုးထောင်ရန် သင်၏တာဝန်ကို ဖြည့်ဆည်းပြီးဖြစ်သည်။ အနာဂတ်တွင် ၎င်းတို့က ကောင်းစွာနေထိုင်မည်လော၊ သို့မဟုတ် ဆိုးစွာနေထိုင်မည်လော၊ ၎င်းတို့သည် ချမ်းသာမည်လော၊ သို့မဟုတ် ဆင်းရဲမည်လော၊ ပျော်ရွှင်သော၊ သို့မဟုတ် မပျော်ရွှင်သောဘဝကို နေထိုင်မည်လောဆိုသည်တို့အတွက်မူ ၎င်းတို့၏ ကိုယ်ပိုင်ကိစ္စဖြစ်သည်။ ဤအရာများသည် သင်နှင့် လုံးဝ မသက်ဆိုင်ပေ။ သင်သည် မိဘအနေဖြင့် ထိုအရာများကို ပြောင်းလဲရန် ဝတ္တရားမရှိပေ။...မိမိတို့၏ သားသမီးများက အရွယ်ရောက်ပြီးနောက်တွင် ၎င်းတို့၏ အလုပ်၊ အသက်မွေးဝမ်းကျောင်း၊ မိသားစု၊ သို့မဟုတ် အိမ်ထောင်တို့တွင် အဆင်ပြေခြင်း ရှိမရှိနှင့်ပတ်သက်၍ မိဘများက မိမိတို့ကိုယ်တိုင်အပေါ် တာဝန်ပုံမချထားသင့်သည်မှာ အမှန်ပင်ဖြစ်သည်။ သင်သည် ဤအရာများကို စိတ်ပူနိုင်သည်။ ယင်းတို့အကြောင်းကို စုံစမ်းမေးမြန်းနိုင်သည်။ သို့သော် သင်သည် ယင်းတို့ကို အပြည့်အဝဦးဆောင်ပြီး သားသမီးများအား သင့်အနီးတွင် ခေါ်ထားရန်၊ မည်သည့်နေရာသို့ သင်သွားပါစေ ၎င်းတို့ကို သင်နှင့်အတူခေါ်ရန်၊ မည်သည့်နေရာသို့ သင်သွားသည်ဖြစ်စေ ၎င်းတို့ကို စောင့်ကြည့်ပြီး ‘သူတို့သည် ယနေ့တွင် ကောင်းစွာစားနိုင်ကြသလော။ ပျော်ရွှင်ကြသလော။ အလုပ်က အဆင်ပြေသလော၊ သူတို့၏ အထက်လူကြီးက သူတို့ကို အသိအမှတ်ပြုသလော။ သူတို့၏ အိမ်ထောင်ဖက်က သူတို့ကို ချစ်သလော။ သူတို့၏ ကလေးများက စကားနားထောင်ကြသလော။ သူတို့၏ ကလေးများက အမှတ်ကောင်းကြသလော’ ဟု စဉ်းစားရန် မလိုအပ်ပေ။ ဤအရာများသည် သင်နှင့် မည်သို့သက်ဆိုင်သနည်း။ သင့်သားသမီးများက ၎င်းတို့၏ ကိုယ်ပိုင်ပြဿနာများကို ဖြေရှင်းနိုင်သည်။ သင် ပါဝင်ပတ်သက်ရန် မလိုပေ။ ဤအရာများသည် သင်နှင့် မည်သို့သက်ဆိုင်သနည်းဟု ငါအဘယ်ကြောင့် မေးသနည်း။ ဤသည်မှာ ထိုအရာများသည် သင်နှင့် လုံးဝသက်ဆိုင်ခြင်းမရှိဟု ငါဆိုလိုခြင်းဖြစ်သည်။ သင်သည် သင့်သားသမီးများအပေါ် သင့်တာဝန်များကို ဖြည့်ဆည်းပြီးဖြစ်သည်။ သင်သည် ၎င်းတို့ကို အရွယ်ရောက်ပြီးသူများအဖြစ်သို့ ပျိုးထောင်ခဲ့ပြီးဖြစ်သည်။ ထို့ကြောင့် သင်သည် နောက်ဆုတ်သင့်သည်။ သင်သည် နောက်ဆုတ်လိုက်သည်နှင့် ဤသည်မှာ သင့်၌ လုံးဝ လုပ်စရာမရှိဟု ဆိုလိုခြင်းမဟုတ်ပေ။ သင်လုပ်ဆောင်သင့်သည့်အရာ များစွာရှိသေးသည်။ ဤဘဝတွင် သင်ပြီးမြောက်ရန် လိုအပ်သည့်တာဝန်များနှင့် ပတ်သက်လျှင် သားသမီးများအား အရွယ်ရောက်သည်အထိ ပျိုးထောင်ခြင်းအပြင် သင့်၌ ပြီးမြောက်ရန် အခြားတာဝန်များလည်း ရှိသည်။ သင်သည် သားသမီးများ၏ မိဘဖြစ်ခြင်းအပြင် ဖန်ဆင်းခံတစ်ယောက်လည်း ဖြစ်သည်။ သင်သည် ဘုရားရှေ့သို့ လာသင့်သည်။ ပြီးလျှင် ဘုရားထံမှ သင်၏တာဝန်ကို လက်ခံသင့်သည်။ သင့်တာဝန်သည် အဘယ်နည်း။ ထိုတာဝန်ကို သင်ပြီးမြောက်ပြီးသလော။ ထိုတာဝန်အပေါ် သင့်ကိုယ်သင် ဆက်ကပ်အပ်နှံပြီးဖြစ်သလော။ ကယ်တင်ခြင်းဆီသို့လမ်းကြောင်းအပေါ် သင် စတင်လျှောက်လှမ်းပြီးဖြစ်သလော။ ဤအရာများသည် သင် စဉ်းစားသင့်သည့် အရာများဖြစ်သည်။ သားသမီးများက အရွယ်ရောက်ပြီးနောက်တွင် မည်သည့်နေရာသို့ သွားမည်၊ ၎င်းတို့၏ဘဝက မည်သို့ဖြစ်မည်၊ ၎င်းတို့၏ အခြေအနေများက မည်သို့ဖြစ်မည်၊ ၎င်းတို့သည် ပျော်ရွှင်ကြည်နူးမည်လောဆိုသည်တို့အတွက်မူ ထိုအရာများသည် သင်နှင့် လုံးဝ မသက်ဆိုင်ပေ။ သင့်သားသမီးများက လက်တွေ့ကျအရရော စိတ်ပိုင်းဆိုင်ရာအရပါ နှစ်ခုလုံးတွင် အမှီအခိုကင်းနေပြီဖြစ်သည်။ သင်သည် ၎င်းတို့ကို အမှီအခို ကင်းခွင့်ပြုသင့်သည်။ သင်သည် လက်လွှတ်သင့်သည်။ ပြီးလျှင် ၎င်းတို့ကို ထိန်းချုပ်ဖို့ မကြိုးစားသင့်ပေ။ လက်တွေ့အားဖြင့် ဖြစ်စေ၊ ချစ်ခင်တွယ်တာမှုအရာဖြစ်စေ၊ သွေးသားတော်စပ်မှုအားဖြင့် ဖြစ်စေ သင်သည် သင့်တာဝန်များကို ဖြည့်ဆည်းပြီးဖြစ်သည်။ ပြီးလျှင် သင်နှင့် သင့်သားသမီးများကြားတွင် မည်သည့်ဆက်ဆံရေးမျှ မရှိတော့ပေ။...သင့်သားသမီးများက အမှီအခိုကင်းသောအခါတွင် ဤသည်မှာ သင်သည် ၎င်းတို့အပေါ် သင့်တာဝန်များကို ဖြည့်ဆည်းပြီးဖြစ်သည်ဟု အဓိပ္ပာယ်ရသည်။ ထို့ကြောင့် သင်သည် အခြေအနေပေးသောအခါတွင် သင့်သားသမီးများအတွက် မည်သည့်အရာကို လုပ်ဆောင်ပါစေ၊ ၎င်းတို့အား အရေးစိုက်မှု၊ သို့မဟုတ် ဂရုစိုက်မှုပြသပါစေ ယင်းသည် ချစ်ခင်မှုမျှသာဖြစ်ပြီး မလိုလားအပ်ပေ။ သို့မဟုတ် သင့်သားသမီးများက သင့်အား တစ်စုံတစ်ခုလုပ်ဆောင်ရန် ခိုင်းစေလျှင် ယင်းသည်လည်း မလိုလားအပ်ပေ။ ယင်းသည် သင်လုပ်ဆောင်ရန် တာဝန်ရှိသည့်အရာတစ်ခု မဟုတ်။ ဤအရာကို သင်နားလည်သင့်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၈)) ဘုရားနှုတ်ကပတ်တော်တွေနဲ့ ယှဉ်ပြီး ကိုယ့်ကိုယ်ကိုယ် ဆင်ခြင်သုံးသပ်ကြည့်ခဲ့တယ်။ ကလေးတွေနဲ့ပတ်သက်လာရင် ကိုယ့်ရဲ့ ချစ်ခင်တွယ်တာမှုအပေါ်မှာပဲ မှီခိုနေတုန်းပဲ၊ အမှုအရာတွေကို ဘုရားနှုတ်ကပတ်တော်နဲ့အညီ မရှုမြင်ခဲ့ဘူး။ မိဘတွေရဲ့ တာဝန်က ကလေးတွေ အရွယ်မရောက်ခင်မှာ ပြုစုပျိုးထောင်ပြီး ဂရုစိုက်ပေးရမယ့် ဝတ္တရားကို ဖြည့်ဆည်းဖို့ပဲ ဖြစ်တယ်၊ ဒါပေမဲ့ ကလေးတွေ အရွယ်ရောက်ပြီး လူကြီးဖြစ်သွားတာနဲ့ မိဘတွေရဲ့ တာဝန် ကျေပွန်သွားပြီလို့ ဘုရားသခင်က မိန့်ဆိုထားတယ်။ ဒါပေမဲ့ မိဘတွေက ကလေးတွေကို အမြဲတမ်း ဂရုစိုက်ပေးရမယ်၊ သူတို့ အခက်အခဲကြုံရင် မိဘတွေက ဘေးကနေ အမြဲ ကူညီဖြေရှင်းပေးပြီး သူတို့ကို နွေးထွေးမှုနဲ့ ပျော်ရွှင်မှု ခံစားရအောင် လုပ်ပေးရမယ်လို့ ကျွန်မ မှားယွင်းစွာ တွေးထင်ခဲ့မိတယ်။ အရည်အချင်းရှိတဲ့ မိခင်တစ်ယောက်က ဒီလိုလုပ်သင့်တယ်လို့ ထင်ခဲ့တာပေါ့။ အထူးသဖြင့် ကျွန်မသမီး အိမ်ထောင်ကျတုန်းက၊ ဒါမှမဟုတ် ကလေးမွေးတုန်းက ကျွန်မ ဘေးမှာ မရှိခဲ့တာ၊ ပြီးတော့ ကျွန်မ ပေးချင်တဲ့ ဂရုစိုက်မှုကို သူ မရခဲ့တာတွေကို ပြန်တွေးမိတိုင်း သမီးအပေါ် အပြစ်ရှိတယ်လို့ ခံစားရပြီး သူ့ကို ပြုစုဖို့ နေခဲ့ချင်မိတယ်။ ဒီလို မှားယွင်းတဲ့ အမြင်နဲ့ နေထိုင်မိတော့ အရာရာကို ဆင်ခြင်တုံတရားနဲ့ မရှုမြင်နိုင်ခဲ့ဘူး။ သမီးက အရွယ်ရောက်နေပြီ၊ ဒါပေမဲ့ ကျွန်မက သူ့ကို ဂရုစိုက်ပေးချင်နေတုန်းပဲ။ သူ့ဘေးမှာ နေပြီး ပြုစုပေးလို့ရအောင် ကိုယ့်တာဝန်တွေကို ပြောင်းဖို့တောင် စဉ်းစားခဲ့မိတယ်။ ဒါကြောင့် ကိုယ့်တာဝန်မှာ စိတ်နဲ့ကိုယ်နဲ့ မကပ်ဘဲ ဝတ်ကျေတမ်းကျေ ဖြစ်ခဲ့ရတယ်၊ အလုပ်တချို့မှာဆိုရင် ခေါင်းဆောင်တွေက ကျွန်မကို အမြဲ သတိပေးပြီး တိုက်တွန်းနေရတယ်၊ အဲဒါက အလုပ်ကို ထိခိုက်စေခဲ့တယ်။ သမီးနဲ့ပတ်သက်သမျှ အရာရာကို ကျွန်မ တာဝန်ယူချင်ခဲ့တယ်၊ ကျွန်မ အကူအညီမပါရင် သူ ဘဝကို ရှေ့ဆက်နိုင်မှာ မဟုတ်ဘူးလို့ ထင်နေခဲ့တာ။ ကျွန်မက အရမ်း တွယ်တာလွန်းနေပြီး အရာရာကို ဘုရားနှုတ်ကပတ်တော်အပေါ် အခြေခံပြီး မရှုမြင်နိုင်ခဲ့ဘူး။ ကျွန်မရဲ့ တာဝန်တွေ ကျေပွန်ပြီးသွားပြီဆိုတာကို အခုမှပဲ ကျွန်မ နားလည်လာတယ်။ သမီးက ၃၂ နှစ် ရှိနေပြီ၊ အရွယ်ရောက်နေပြီ၊ ကိုယ်ပိုင်အတွေးအခေါ်နဲ့ ရင့်ကျက်တဲ့ အမျိုးသမီးတစ်ယောက် ဖြစ်နေပြီ၊ သူ့ဘဝသူ လုံးဝ ရပ်တည်နိုင်စွမ်း ရှိပါတယ်။ ကလေးမွေးမြူရတဲ့ အခက်အခဲတွေကိုလည်း သူ ကြုံတွေ့ဖို့ လိုအပ်ပါတယ်။ နောက်ပြီးတော့ ကျွန်မက သူ့ရဲ့ ပိုက်ဆံမရတဲ့ ကလေးထိန်းမှ မဟုတ်တာ။ ကိုယ့်အချိန်တွေ၊ အင်အားတွေ အကုန်လုံးကို သမီးအပေါ်မှာပဲ ပုံအောလိုက်တာက မိုက်မဲရာကျပါတယ်။ တကယ်တော့ ကလေးတွေ အခက်အခဲတချို့ ရှိတာက မကောင်းတဲ့အရာ မဟုတ်ပါဘူး။ သူတို့အတွက် ကောင်းပါတယ်။ ကျွန်မ လက်လွှတ်တတ်ဖို့ သင်ယူရမယ်၊ သမီးကို လွတ်လပ်စွာ ကြီးပြင်းခွင့် ပေးရမယ်။ ပြန်စဉ်းစားကြည့်ရင်၊ သမီး ငယ်ငယ်ကတည်းက သူ့ကို ကျွန်မ အမြဲတမ်း တကယ်ကို ဂရုစိုက်ခဲ့တယ်။ စာကိုပဲ အာရုံစိုက်စေချင်လို့ သူ့ကို ဘာအိမ်မှုကိစ္စမှ မခိုင်းခဲ့ဘူး၊ သူကြီးလာတဲ့အထိ ထမင်းဟင်း ကောင်းကောင်း မချက်တတ်သေးဘူး။ ဒီတစ်ခါ ကျွန်မ ပြန်သွားတော့ သမီးက ကြက်ပေါင်းရည် လုပ်တတ်နေပြီဆိုတာကို တွေ့ရတယ်။ ပြီးတော့ နေ့စဉ် အိမ်မှုကိစ္စ အဝဝကိုလည်း ကိုင်တွယ်တတ်စ ပြုနေပြီ။ ကျွန်မသာ အိမ်မှာ ရှိနေရင် အကုန်လုံးကို ကျွန်မပဲ ယူလုပ်လိုက်မှာ၊ အဲဒါဆို သမီးက ဘယ်လိုမှ တိုးတက်လာမှာ မဟုတ်ဘူး။ မိခင်တစ်ယောက်အနေနဲ့ ကျွန်မ လက်လွှတ်တတ်ဖို့ သင်ယူရမယ်၊ သမီး ကြီးပြင်းပြီး တိုးတက်လာဖို့ အခွင့်အရေး ပေးရမယ်။ ကျွန်မက ဖန်ဆင်းခံတစ်ဦး ဖြစ်တယ်၊ သားသမီးရဲ့ အစေခံ မဟုတ်ဘူး၊ ပြီးတော့ ကျွန်မ ဖြည့်ဆည်းရမယ့် ကိုယ်ပိုင် အထူးတာဝန် ရှိပါတယ်။ ဖန်ဆင်းခံတစ်ဦးရဲ့ တာဝန်ကို ကျွန်မ ဖြည့်ဆည်းပြီး ကယ်တင်ခြင်း ရရှိဖို့အတွက် သမ္မာတရားကို လိုက်စားသင့်တယ်။

ကိုယ့်ရဲ့ မှားယွင်းတဲ့ အတွေးတွေနဲ့ အမြင်တွေကို သတိပြုမိပြီးတဲ့နောက်မှာ ကျွန်မ စပြီး ဆင်ခြင်မိတယ်၊ “‘ဇနီးကောင်း၊ မိခင်မွန် ဖြစ်ခြင်း’ ဆိုတဲ့ မှားယွင်းတဲ့ အမြင်က ဘယ်က ရောက်လာတာလဲ” ပေါ့။ ဒီဘုရားနှုတ်ကပတ်တော်အပိုဒ်ကို ကျွန်မ တွေ့တယ်။ “ဤတကယ့်လူ့အဖွဲ့အစည်းတွင် အသက်ရှင်ကြသည့် လူတို့သည် စာတန်၏ နက်ရှိုင်းစွာ ဖောက်ပြန်ပျက်စီးစေခြင်းကို ခံထားရသည်။ လူတို့ ပညာတတ်သည်ဖြစ်စေ၊ မတတ်သည်ဖြစ်စေ ရိုးရာယဉ်ကျေးမှုများစွာသည် လူတို့၏ အတွေးများနှင့် အမြင်များတွင် အရိုးစွဲနေပေသည်။ အထူးသဖြင့် အမျိုးသမီးများသည် မိမိတို့ လင်ယောက်ျားနှင့် သားသမီးများအတွက် မိမိတို့ ဘဝတစ်ခုလုံးကို ပေးအပ်မြှုပ်နှံထားကာ သူတို့အတွက် အသက်ရှင်လျက်၊ မိသားစုက တစ်နေ့ ထမင်းသုံးနပ် ဝဝလင်လင် စားရအောင် သေချာလုပ်ပေးလျက်၊ လျှော်ဖွတ်ရေး၊ သန့်ရှင်းရေးနှင့် အခြား အိမ်အလုပ်အားလုံးကို ကောင်းစွာလုပ်လျက် မိမိတို့ လင်ယောက်ျားကို ပြုစုပြီး မိမိတို့ သားသမီးများကို ပျိုးထောင်ဖို့၊ ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦးဖြစ်ဖို့ တောင်းဆိုခြင်းခံရသည်။ ဤသည်မှာ ဇနီးကောင်းတစ်ဦး၊ ချစ်ခင်တတ်သော မိခင်တစ်ဦးဖြစ်ခြင်းနှင့်ဆိုင်သည့် လက်ခံထားသော စံနှုန်းဖြစ်သည်။ အမျိုးသမီးတိုင်းကလည်း ဤသည်မှာ အမှုအရာများကို လုပ်ဆောင်သင့်သည့် နည်းလမ်းဖြစ်ကြောင်းနှင့် ထိုသို့မလုပ်ပါက ကောင်းမြတ်သော အမျိုးသမီးတစ်ဦး မဟုတ်သကဲ့သို့ အသိစိတ်နှင့် ကိုယ်ကျင့်တရား၏ စံနှုန်းများကိုလည်း ချိုးဖောက်မိပြီဖြစ်ကြောင်း တွေးထင်ကြသည်။ ဤကိုယ်ကျင့်တရား စံနှုန်းများကို ချိုးဖောက်ခြင်းက လူတချို့၏ အသိစိတ်အပေါ် လေးလံစွာ ဖိစီးလိမ့်မည်။ ၎င်းတို့၏ လင်ယောက်ျားနှင့် သားသမီးများကို စိတ်ပျက်စေမိပြီဖြစ်ကြောင်းနှင့် ၎င်းတို့က ကောင်းမြတ်သည့် အမျိုးသမီးများ မဟုတ်ကြောင်း ခံစားကြရလိမ့်မည်။ သို့ရာတွင် ဘုရားသခင်ကို ယုံကြည်သည့်နောက်၊ သူ၏ နှုတ်ကပတ်တော်များစွာကို ဖတ်ရှုပြီးသည့်နောက်၊ သမ္မာတရားတချို့ကို နားလည်ကာ အချို့သော ကိစ္စရပ်များကို ရိပ်စားမိပြီးသည့်နောက်တွင် သင်က ‘ငါသည် ဖန်ဆင်းခံတစ်ဦးဖြစ်၍ ငါ့တာဝန်ကို ဖန်ဆင်းခံတစ်ဦးအဖြစ် ထမ်းဆောင်သင့်ပြီး ဘုရားသခင်အတွက် ငါ့ကိုယ်ငါ အသုံးခံသင့်သည်’ ဟု တွေးလိမ့်မည်။ ဤအချိန်တွင် ဇနီးကောင်းနှင့် ချစ်ခင်တတ်သော မိခင်ဖြစ်ရေးနှင့် ဖန်ဆင်းခံတစ်ဦးအဖြစ် သင်၏ တာဝန်ကို ထမ်းဆောင်ရေးတို့ကြား ဆန့်ကျင်ကွဲလွဲမှုတစ်ခု ရှိသလော။ သင့်အနေဖြင့် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦးဖြစ်လိုလျှင် သင်၏ တာဝန်ကို အချိန်ပြည့် သင်မထမ်းဆောင်နိုင်ပေ။ သို့သော် သင်၏ တာဝန်ကို အချိန်ပြည့် ထမ်းဆောင်လိုပါက သင်သည် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦး မဖြစ်နိုင်ပေ။ ဤအခါ သင်မည်သည့်အရာ လုပ်မည်နည်း။ သင်၏ တာဝန်ကို ကောင်းစွာ ထမ်းဆောင်ပြီး အသင်းတော်အလုပ်အတွက် တာဝန်ယူရန်၊ ဘုရားသခင်ကို သစ္စာစောင့်သိရန် သင်ရွေးချယ်ပါက သင့်အနေဖြင့် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦးဖြစ်ရေးကို စွန့်ရမည်။ ဤအခါ သင်မည်သည့်အရာ စဉ်းစားမည်နည်း။ သင့်စိတ်ထဲတွင် မည်သည့်သဘောကွဲလွဲခြင်းမျိုး ဖြစ်ပေါ်မည်နည်း။ သင်၏ သားသမီးများကို၊ သင်၏ လင်ယောက်ျားကို သင်စိတ်ပျက်စေမိပြီဟု ခံစားမည်လော။ အပြစ်ရှိပြီး မသက်မသာဖြစ်သည့် ဤခံစားချက်သည် မည်သည့်နေရာမှ လာသနည်း။ ဖန်ဆင်းခံတစ်ဦး၏ တာဝန်ကို သင်မဖြည့်ဆည်းသည့်အခါ၌မူ ဘုရားသခင်ကို သင်စိတ်ပျက်စေမိပြီဟု ခံစားရသလော။ သင်သည် အပြစ်ရှိသည့်စိတ် သို့မဟုတ် ကိုယ့်ကိုယ်ကိုယ် အပြစ်တင်သည့်စိတ် မရှိပေ။ အဘယ်ကြောင့်ဆိုသော် သင်၏ နှလုံးနှင့် စိတ်တွင် သမ္မာတရား အရိပ်အယောင် အနည်းငယ်မျှပင် မရှိသောကြောင့် ဖြစ်သည်။ ထို့ကြောင့် မည်သည့်အရာကို သင်နားလည်သနည်း။ ရိုးရာယဉ်ကျေးမှုနှင့် ဇနီးကောင်းတစ်ဦး၊ ချစ်ခင်တတ်သော မိခင်တစ်ဦးဖြစ်ရေးတို့ ဖြစ်သည်။ ထိုသို့ဖြင့် ‘ကျွန်ုပ်သည် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦး မဟုတ်လျှင် ကောင်းမြတ်သော သို့မဟုတ် ရည်မွန်သော အမျိုးသမီးတစ်ဦး မဟုတ်ပါ’ ဟူသည့် အယူအဆက သင်၏ စိတ်တွင် ထွက်ပေါ်လာလိမ့်မည်။ ထိုအချိန်မှစ၍ သင်သည် ဤအယူအဆ၏ ချည်နှောင်ခြင်းနှင့် ချုပ်ချယ်ခြင်းကို ခံရလိမ့်မည်ဖြစ်ပြီး ဘုရားသခင်ကို သင်ယုံကြည်ကာ သင်၏ တာဝန်ကို ထမ်းဆောင်သည့်နောက်တွင်ပင် ဤအယူအဆမျိုးများ၏ ထိုသို့ ချည်နှောင်ချုပ်ချယ်ခြင်းတို့ကို ဆက်လက်ခံနေရလိမ့်မည် ဖြစ်သည်။ သင်၏ တာဝန်ကို ထမ်းဆောင်ရေးနှင့် ဇနီးကောင်းတစ်ဦး၊ ချစ်ခင်တတ်သော မိခင်တစ်ဦးဖြစ်ရေးတို့ကြား ဆန့်ကျင်ကွဲလွဲမှုတစ်ခု ရှိသည့်အခါ သင့်အနေဖြင့် ဘုရားသခင်အတွက် သစ္စာစောင့်သိမှု အနည်းငယ် ပိုင်ဆိုင်ကောင်းပိုင်ဆိုင်မည်ဖြစ်လျက် သင်၏ တာဝန်ကို ထမ်းဆောင်ရန် အင်တင်တင်ဖြင့် ရွေးချယ်နေနိုင်လင့်ကစား သင်၏ စိတ်နှလုံး၌မူ မသက်မသာဖြစ်ကာ မိမိကိုယ်ကို အပြစ်တင်သည့် ခံစားချက်တစ်ခုကား ရှိနေလိမ့်ဦးမည် ဖြစ်သည်။ ထို့ကြောင့် သင်၏ တာဝန်ကို ထမ်းဆောင်နေစဉ် သင့်ထံတွင် အချိန်ပိုတချို့ရှိသည့်အခါ သင့်အနေဖြင့် သင်၏ သားသမီးများနှင့် လင်ယောက်ျားကို ပို၍ အတိုးချ ပြုစုပေးရန် အလိုရှိလျက် ၎င်းတို့ကို စောင့်ရှောက်ပေးဖို့ အခွင့်အရေးများ ရှာဖွေလိမ့်မည်ဖြစ်ပြီး သင့်ထံတွင် စိတ်ငြိမ်သက်ခြင်း ရှိသရွေ့ သင့်အနေဖြင့် သာ၍ ဆင်းရဲဒုက္ခခံစားရမည်ဆိုလျှင်ပင် အဆင်ပြေသည်ဟု တွေးလိမ့်မည်ဖြစ်သည်။ ဤအရာကို ဇနီးကောင်းတစ်ဦး၊ ချစ်ခင်တတ်သော မိခင်တစ်ဦး ဖြစ်ရေးနှင့်ပတ်သက်သည့် ရိုးရာယဉ်ကျေးမှု၏ စိတ်ကူးများနှင့် သဘောတရားများ၏ လွှမ်းမိုးမှုက ဖြစ်ပေါ်စေသည် မဟုတ်လော။ သင်သည် သင်၏ တာဝန်ကို ကောင်းစွာ ဖြည့်ဆည်းရန် လိုလားသော်လည်း ဇနီးကောင်းနှင့် ချစ်ခင်တတ်သော မိခင်ဖြစ်ရန်လည်း အလိုရှိလျက် ယခုတွင် လှေနံနှစ်ဖက်နင်းနေမိပေသည်။ သို့ရာတွင် ဘုရားသခင်၏ ရှေ့မှောက်၌ ငါတို့သည် တာဝန်နှင့် ဝတ္တရားတစ်ခု၊ ဘဝပေးတာဝန်တစ်ခုသာ ရှိ၏။ ဖန်ဆင်းခံတစ်ဦး၏ တာဝန်ကို သင့်တင့်လျောက်ပတ်စွာ ဖြည့်ဆည်းရန် ဖြစ်သည်။ ဤတာဝန်ကို ကောင်းမွန်စွာ သင်ဖြည့်ဆည်းပြီးပြီလော။ အဘယ်ကြောင့် တစ်ဖန် သင်လမ်းလွဲသွားပြန်သနည်း။ သင်၏ စိတ်နှလုံးတွင် ကိုယ့်ကိုယ်ကိုယ် အပြစ်တင်စိတ် သို့မဟုတ် ကိုယ့်ကိုယ်ကိုယ် ဝေဖန်မောင်းမဲစိတ်တို့ အမှန်တကယ် မရှိလေသလော။ သင်၏ စိတ်နှလုံးတွင် သမ္မာတရားက အခြေခံအုတ်မြစ်ချထားခြင်း မရှိသေးသကဲ့သို့ ထိုစိတ်နှလုံးကို အုပ်စိုးခြင်းလည်း မရှိသေးသောကြောင့် သင်၏ တာဝန်ကို ထမ်း‌ဆောင်နေချိန်တွင် သင်သည် လမ်းလွဲသွားနိုင်သည်။ ယခုတွင် သင်သည် သင်၏ တာဝန်ကို ထမ်းဆောင်နေနိုင်သော်လည်း တကယ်တမ်း၌မူ သမ္မာတရားနှင့် ဘုရားသခင်၏ သတ်မှတ်ချက်များနှင့်ဆိုင်သည့် စံနှုန်းများကို အလွန်စံမမီဖြစ်နေဆဲ ဖြစ်သည်။ ဤအချက်ကို သင်ရှင်းလင်းစွာ ယခု မြင်နိုင်သလော။ ‘ဘုရားသခင်သည် လူ့အသက်၏ အရင်းအမြစ်ဖြစ်သည်’ ဟု ဘုရားသခင်က ဆိုသည့်အချိန်တွင် မည်သည့်အရာကို သူဆိုလိုသနည်း။ ယင်းမှာ လူတိုင်းကို ဤအရာ သဘောပေါက်စေရန် ဖြစ်သည်။ ကျွန်ုပ်တို့၏ အသက်များနှင့် ဝိညာဉ်များအားလုံးဘုရားသခင်ထံမှ လာပြီး၊ သူက ဖန်ဆင်းခဲ့ခြင်းဖြစ်သည်။ ကျွန်ုပ်တို့၏ မိဘများထံမှ မဟုတ်သကဲ့သို့် သဘာဝမှ သေချာပေါက် မဟုတ်ဘဲ၊ ဘုရားသခင်က ကျွန်ုပ်တို့အား ပေးထားခြင်းဖြစ်သည်။ ကျွန်ုပ်တို့၏ သားသမီးများက ကျွန်ုပ်တို့ထံမှ မွေးဖွားကြသည့်အတိုင်း၊ ကျွန်ုပ်တို့၏ ခန္ဓာကိုယ်သည်သာ မိဘများထံမှ မွေးဖွားခြင်း ဖြစ်သော်လည်း ၎င်းတို့၏ ကံကြမ္မာသည် ဘုရားသခင်လက်ထဲတွင် လုံးဝ ရှိပေသည်။ ဘုရားသခင်ကို ကျွန်ုပ်တို့ ယုံကြည်နိုင်သည်မှာ သူက ကျွန်ုပ်တို့ကို ပေးထားသည့် အခွင့်အရေးတစ်ခု ဖြစ်သည်။ ယင်းကို သူက စီမံထားပြီး၊ သူ၏ ကျေးဇူးတော် ဖြစ်သည်။ ထို့ကြောင့် အခြားတစ်ဦးတစ်ယောက်ထံ သင်၏ ဝတ္တရား သို့မဟုတ် တာဝန်ကို ဖြည့်ဆည်းရန် သင့်အတွက် မလိုအပ်ပေ။ သင်သည် ဖန်ဆင်းခံတစ်ဦးအဖြစ် သင်၏ တာဝန်ကို ဘုရားသခင်ထံတွင်သာ ဖြည့်ဆည်းသင့်သည်။ ဤသည်မှာ အခြားမည်သည့်အရာမဆိုထက် လူတို့လုပ်ဆောင်ရမည့်အရာ၊ မိမိဘဝ၏ အဓိက အရေးကိစ္စအဖြစ် လုပ်ဆောင်သင့်သည့် အဓိကအရာ ဖြစ်သည်။ သင်သည် သင်၏ တာဝန်ကို ကောင်းစွာ မဖြည့်ဆည်းပါက၊ သင်သည် အရည်အချင်းပြည့်မီသည့် အဖန်ဆင်းခံ သတ္တဝါတစ်ဦး မဟုတ်ပေ။ အခြားသူများ၏ အမြင်တွင်၊ သင်သည် ဇနီးကောင်းနှင့် ချစ်ခင်တတ်သော မိခင်တစ်ဦး၊ ထူးကဲသာလွန်သော အိမ်ရှင်မတစ်ဦး၊ သားသမီးဝတ်ရှိသော သမီးတစ်ဦးနှင့် လူမှုအဖွဲ့အစည်း၏ တော်ဖြောင့်သော အဖွဲ့ဝင်တစ်ဦး ဖြစ်ကောင်းဖြစ်နိုင်သော်လည်း ဘုရားသခင်၏ ရှေ့မှောက်တွင် သင်သည် သူ့ကို ပုန်ကန်သည့်သူ၊ မိမိတို့၏ ဝတ္တရားများ သို့မဟုတ် တာဝန်ကို လုံးဝ မဖြည့်ဆည်းသည့်သူ၊ ဘုရားသခင်၏ စေခိုင်းချက်တာဝန်ကို လက်ခံရရှိခဲ့သော်လည်း မပြီးမြောက်ခဲ့သည့်သူတစ်ဦး၊ လမ်းတစ်ဝက်တွင် လက်လျှော့ခဲ့သူတစ်ဦး ဖြစ်ပေသည်။ ဤကဲ့သို့သော တစ်စုံတစ်ဦးသည် ဘုရားသခင်၏ နှစ်သက်လက်ခံမှုကို ရရှိနိုင်သလော။ ဤကဲ့သို့သော လူများသည် သုံးမရပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ကိုယ်ပိုင် မှားယွင်းသောအမြင်များကို သိကျွမ်းခြင်းဖြင့်သာ အမှန်တကယ် ပြောင်းလဲနိုင်သည်) ဘုရားနှုတ်ကပတ်တော်တွေရဲ့ ဖော်ထုတ်မှုကနေတစ်ဆင့် ကိုယ့်ပြဿနာတွေကို ကျွန်မ ဆင်ခြင်သုံးသပ်ခဲ့တယ်။ တရုတ်ကွန်မြူနစ်ပါတီရဲ့ နှိပ်ကွပ်မှုကြောင့် တာဝန်ထမ်းဆောင်ဖို့ အိမ်က ထွက်ပြေးခဲ့ရလို့ သမီးကို မပြုစုနိုင်ခဲ့ဘူး၊ ဒါကြောင့် သမီးအပေါ် အပြစ်ရှိသလို ခံစားချက်နဲ့ နေထိုင်ခဲ့မိတယ်။ အမှန်တရားကတော့ ကျွန်မ ရိုးရာယဉ်ကျေးမှုရဲ့ လွှမ်းမိုးတာကို ခံခဲ့ရတာပါ။ အမျိုးသမီးတစ်ယောက်က ခင်ပွန်းနဲ့ သားသမီးတွေကို ဗဟိုပြုပြီး ဘဝကို ရှင်သန်ရမယ်၊ သူတို့ရဲ့ နေ့စဉ် စားသောက်ရေး၊ နေထိုင်ရေးနဲ့ လုပ်ရိုးလုပ်စဉ်တွေကို ကောင်းကောင်း ဂရုစိုက်ပေးရမယ်လို့ ကျွန်မ ယုံကြည်ခဲ့တယ်။ သားသမီးတွေရဲ့ မျိုးဆက်ကို ပြုစုပျိုးထောင်ပြီး ကောင်းကောင်း ဂရုစိုက်ပေးရမယ်၊ ဒါမှ ကိုယ့်တာဝန်ကို ကျေပွန်တာ ဖြစ်မယ်၊ ဒီလိုမှ မဟုတ်ရင် အမျိုးသမီးကောင်း မဟုတ်ဘူးဆိုပြီး ကဲ့ရဲ့တာ ခံရမယ်လို့တောင် ကျွန်မ ထင်ခဲ့မိတယ်။ “ဇနီးကောင်း၊ မိခင်မွန် ဖြစ်ခြင်း” ဆိုတာက အမျိုးသမီးတစ်ယောက်ရဲ့ ကိုယ်ကျင့်တရားကို မျိုးဆက်တစ်ဆက်ပြီးတစ်ဆက် တိုင်းတာခဲ့ကြတဲ့ စံနှုန်းတစ်ခု ဖြစ်ခဲ့တယ်။ ဒါကြောင့် သမီး အိမ်ထောင်ကျပြီး ကလေးမွေးတဲ့အခါ၊ သူ့ကလေးကို ငါ ပြုစုပျိုးထောင်ပေးသင့်တယ်၊ သူတို့ရဲ့ စားဝတ်နေရေး အကုန်လုံးကို ငါ တာဝန်ယူပေးသင့်တယ်၊ ဒါမှ သမီးက မိခင်တစ်ယောက်ရဲ့ ပြုစုပျိုးထောင်မှုနဲ့ ဂရုစိုက်မှုကို ခံစားရပြီး ပျော်ရွှင်ရလိမ့်မယ်လို့ ကျွန်မ အလိုလို တွေးထင်ခဲ့မိတယ်။ ဒါမှပဲ မိခင်တစ်ယောက်ရဲ့ တာဝန်ကို ကျေပွန်တာလို့ ကျွန်မ ခံစားခဲ့ရတယ်။ သမီးက ဒီအရာတွေကို မခံစားရတဲ့အခါ သူ့အပေါ် အပြစ်ရှိသလို ခံစားခဲ့ရတယ်၊ ဒါကြောင့် တခြားတာဝန်တစ်ခု ပြောင်းပြီး သမီးကို ပိုဂရုစိုက်ဖို့ ပြန်သွားချင်ခဲ့တယ်။ တာဝန်ထမ်းဆောင်ဖို့ စိတ်မပါတော့တဲ့အထိ ဖြစ်ခဲ့တာပေါ့။ ကျွန်မက ဘုရားသခင်အပေါ် သစ္စာမရှိဘူး၊ ကျိုးနွံနာခံခြင်းမရှိဘူးဆိုတာနဲ့ ကျွန်မစိတ်နှလုံးထဲမှာ မိသားစုနဲ့ သမီးရဲ့ နေရာက ဘုရားသခင်ထက် ကျော်လွန်နေတာကို တွေ့လိုက်ရတယ်။ ကျွန်မကိုယ်ကျွန်မ ယုံကြည်သူလို့ ဘယ်လို ခေါ်နိုင်မှာလဲ။ အခု ပြန်စဉ်းစားကြည့်ရင်၊ သမီးကို ပြုစုစောင့်ရှောက်ရင်တောင်မှ၊ ကိုယ့်တာဝန်ကို ကောင်းကောင်း မထမ်းဆောင်နိုင်ဘူး၊ သမ္မာတရားကို လိုက်စားဖို့ အချိန်နဲ့ အင်အား မရှိဘူး၊ ပြီးတော့ ဇာတိပကတိ ခံစားချက်တွေနဲ့ပဲ အလုပ်ရှုပ်ပြီး နေ့ရက်တွေကို ကုန်ဆုံးနေမယ်ဆိုရင်၊ အဆုံးမှာ ကျွန်မက အချည်းနှီးဖြစ်တဲ့ ဘဝကိုနေပြီးတော့ပဲ သေဆုံးသွားမှာ။ ဒီလိုဘဝမျိုးက ဘာတန်ဖိုး၊ ဘာအဓိပ္ပာယ် ရှိမှာလဲ။ ကျွန်မကို အသက်ပေးပြီး မိသားစုနဲ့ သမီးကို ပိုင်ဆိုင်ခွင့်ပေးခဲ့တာက ဘုရားသခင်ပါ။ ကျွန်မကို ကျေးဇူးတော်ချပေးပြီး ဘုရားအသံတော်ကို ကြားခွင့်ပေးတာ၊ သမ္မာတရားကို နားလည်ခွင့်ပေးတာ၊ ကိုယ့်ကိုယ်ကိုယ် ဘယ်လို ကျင့်ကြံပြုမူရမလဲဆိုတာနဲ့ လူ၊ ဖြစ်ရပ်နဲ့ အမှုအရာ မျိုးစုံကို ပိုင်းခြားသိမြင်ခွင့်ပေးတာကလည်း ဘုရားသခင်ပါပဲ။ ဒါတွေအားလုံးက စာတန်ရဲ့ ချည်နှောင်မှုနဲ့ ဖောက်ပြန်ပျက်စီးမှုတွေကနေ ကျွန်မ အမြန်ဆုံး ရုန်းထွက်ပြီး သမ္မာတရား ရရှိဖို့၊ အဆုံးမှာ ကယ်တင်ခြင်း ရရှိဖို့ ဘုရားသခင်ရဲ့ မျှော်လင့်ချက်ပါပဲ။ ဒါပေမဲ့ ဘုရားသခင်ရဲ့ အပင်ပန်းခံရတဲ့ ရည်ရွယ်ချက်ကို ကျွန်မ နားမလည်ခဲ့ဘူး။ သမီးနဲ့ မိသားစုရဲ့ အကျိုးစီးပွားကိုပဲ အမြဲ တွေးနေပြီး အသင်းတော်အလုပ်ကို မငဲ့ကွက်ခဲ့ဘူး။ ကိုယ့်ရဲ့ ချစ်ခင်တွယ်တာမှုတွေထဲမှာပဲ နေထိုင်ခဲ့တယ်၊ တာဝန်အပေါ် ဝန်တာထားစိတ် မရှိသလို ဘုရားသခင်ကို အကြွေးတင်တယ်လို့လည်း မခံစားခဲ့ရဘူး။ ကျွန်မမှာ တကယ်ကို အသိစိတ်နဲ့ ဆင်ခြင်တုံတရား မရှိခဲ့ဘူး၊ လူလို့ ခေါ်ဖို့တောင် မထိုက်တန်ပါဘူး။ စာတန်ရဲ့ ရိုးရာအယူအဆတွေက အဆိပ်ခတ်တာကို အရမ်း နက်နက်ရှိုင်းရှိုင်း ခံထားရတာကိုး။ သမ္မာတရား မရှိဘဲ ကျွန်မက တကယ် သနားစရာကောင်းခဲ့တာပဲ။

နောက်ပိုင်းမှာ၊ အရွယ်ရောက်ပြီးသား သားသမီးတွေကို ဘယ်လို ဆက်ဆံရမလဲဆိုတဲ့ လက်တွေ့လုပ်ဆောင်ရမယ့် လမ်းကြောင်းကို ဘုရားနှုတ်ကပတ်တော်တွေကနေတစ်ဆင့် ကျွန်မ တွေ့ရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ထို့ကြောင့် မိဘများသည် သားသမီးများအတွက် အစဉ်သဖြင့် အရာရာတိုင်းကို လုပ်ဆောင်လိုပြီး သားသမီးများ၏ အခက်အခဲများအတွက် အဖိုးအခကို ခံလိုလျှင်၊ လိုလိုလားလားဖြင့် သားသမီးများ၏ ကျွန်ဖြစ်လိုလျှင် ဤသည်မှာ အလွန်အကျွံ မဖြစ်သလော။ ယင်းသည် မိဘများအား လုပ်ဆောင်ရန် မျှော်မှန်းသင့်သည့်အရာထက်ပို၍ ကျော်လွန်နေသောကြောင့် မလိုအပ်ပေ။...လူတစ်ယောက်ချင်းစီ၏ ကံကြမ္မာကို ဘုရားသခင်က ဆုံးဖြတ်သည်။ ထို့ကြောင့် ၎င်းတို့သည် ဘဝတွင် ကောင်းချီး၊ သို့မဟုတ် ဒုက္ခမည်မျှကို တွေ့ကြုံသည်၊ မည်သည့်မိသားစု၊ အိမ်ထောင်နှင့် သားသမီးများရှိသည်၊ လူ့အဖွဲ့အစည်းတွင် မည်သည့်အတွေ့အကြုံများကို ၎င်းတို့ ဖြတ်သန်းရသည်၊ ဘဝတွင် မည်သည့်ဖြစ်ရပ်များကို ၎င်းတို့တွေ့ကြုံရသည်ဆိုသည့်အရာများကို ၎င်းတို့ကိုယ်တိုင် ကြိုတင်မမြင်နိုင်ပေ၊ သို့မဟုတ် ထိုသို့သောအရာများကို မပြောင်းလဲနိုင်ပေ။ ပြီးလျှင် မိဘများသည် ယင်းတို့ကို ပြောင်းလဲရန် ပို၍ပင် အစွမ်းမရှိပေ။ ထို့ကြောင့် သားသမီးများသည် မည်သည့်အခက်အခဲကိုမဆို ကြုံရလျှင် မိဘများသည် တတ်နိုင်လျှင် အပြုသဘောဆောင်စွာနှင့် တက်ကြွစွာ ကူညီသင့်သည်။ မတတ်နိုင်လျှင်မူ မိဘများအနေဖြင့် စိတ်အေးသက်သာနေပြီး ဤအရာများကို ဖန်ဆင်းခံတစ်ယောက်၏ အမြင်ရှုထောင့်မှ ကြည့်ကာ သားသမီးများအား ဖန်ဆင်းခံများအဖြစ် တန်းတူညီမျှစွာ ဆက်ဆံခြင်းက အကောင်းဆုံးဖြစ်သည်။ သင်တွေ့ကြုံရသည့် ဒုက္ခကို ၎င်းတို့လည်း တွေ့ကြုံရမည်။ သင်နေထိုင်သည့်ဘဝကို ၎င်းတို့လည်း နေထိုင်ရမည်။ သင်ဖြတ်သန်းခဲ့သည့် ငယ်ရွယ်သော ကလေးများအား ပျိုးထောင်ခြင်းဖြစ်စဉ်ကို ၎င်းတို့လည်း ဖြတ်သန်းရမည်။ လူ့အဖွဲ့အစည်းနှင့် လူတို့ကြားတွင် သင်တွေ့ကြုံသည့် အလှည့်အပြောင်းများ၊ လိမ်လည်မှုများနှင့် လှည့်စားမှုများ၊ သင်တွေ့ကြုံခဲ့ရသည့် စိတ်ခံစားချက်ဆိုင်ရာ အနှောင်အဖွဲ့များ၊ လူအချင်းချင်း သဘောထားကွဲလွဲမှုများနှင့် အလားတူအရာတိုင်းကို ၎င်းတို့လည်း တွေ့ကြုံရမည်။ ၎င်းတို့အားလုံးသည် သင်ကဲ့သို့ပင် ဖောက်ပြန်ပျက်စီးသော လူသားများဖြစ်သည်။ အားလုံးက ဆိုးယုတ်မှုခေတ်ရေစီးကြောင်း၏ သယ်ဆောင်ခြင်းကို ခံရပြီး စာတန်၏ ဖျက်ဆီးခြင်းကို ခံရသည်။ သင်သည် ဤအရာမှ မလွတ်မြောက်နိုင်သကဲ့သို့ ၎င်းတို့လည်း မလွတ်မြောက်နိုင်ပေ။ ထို့ကြောင့် ၎င်းတို့အား ကမ္ဘာပေါ်ရှိ ဒုက္ခအားလုံးကို ရှောင်ကြဉ်ပြီး ကောင်းချီးအားလုံးကို ခံစားရရန် ကူညီလိုခြင်းသည် ကလေးဆန်သော ထင်ယောင်ထင်မှားဖြစ်မှုနှင့် မိုက်မဲသော အယူအဆတစ်ခုဖြစ်သည်။ လင်းယုန်တစ်ကောင်၏ အတောင်များသည် မည်မျှကျယ်ပြန့်ပါစေ လင်းယုန်ငယ်ကို သူ၏ ဘဝတစ်လျှောက်လုံးတွင် ကာကွယ်မပေးနိုင်ပေ။ လင်းယုန်ငယ်သည် နောက်ဆုံးတွင် အရွယ်ရောက်ပြီး တစ်ဦးတည်းပျံသန်းရမည့် အခြေအနေသို့ ရောက်လိမ့်မည်။ လင်းယုန်ငယ်က တစ်ကောင်တည်းပျံသန်းရန် ရွေးချယ်သောအခါ သူ၏ ကောင်းကင်တစ်ခွင်က မည်သည့်နေရာတွင် ရှိနိုင်သည်၊ သို့မဟုတ် မည်သည့်နေရာ၌ ပျံသန်းရန် ရွေးချယ်မည်ကို မည်သူမျှ မသိပေ။ ထို့ကြောင့် သားသမီးများ အရွယ်ရောက်ပြီးနောက် မိဘများအတွက် ဆင်ခြင်တုံတရားအရှိဆုံး သဘောထားမှာ လက်လွှတ်ရန်၊ သားသမီးများအား ဘဝကို ၎င်းတို့ဘာသာ တွေ့ကြုံခွင့်ပြုရန်၊ ၎င်းတို့အား အမှီအခိုကင်းစွာ နေထိုင်ခွင့်ပြုရန်၊ ဘဝတွင် အမျိုးမျိုးသော စိန်ခေါ်မှုများကို အမှီအခိုကင်းစွာ ရင်ဆိုင်ခွင့်၊ ကိုင်တွယ်ခွင့်၊ ဖြေရှင်းခွင့်ပြုရန် ဖြစ်သည်။ ၎င်းတို့က သင့်အား အကူအညီတောင်းပြီး သင်က ကူညီရန် အစွမ်းနှင့် အခြေအနေရှိလျှင် သင်သည် လက်ကမ်းကူညီပေးနိုင်ပြီး လိုအပ်သော အကူအညီကို ပေးနိုင်သည်မှာ မှန်သည်။ သို့ရာတွင် မရှိမဖြစ်ရှိထားရမည့် လိုအပ်ချက်မှာ မည်သည့်အကူအညီကို သင်ပေးသည်ဖြစ်စေ၊ ငွေရေးကြေးရေးဖြစ်စေ၊ စိတ်ပိုင်းဆိုင်ရာဖြစ်စေ ယာယီသာဖြစ်နိုင်ပြီး မည်သည့်အဓိကပြဿနာကိုမျှ မပြောင်းလဲနိုင်ပေ။ ၎င်းတို့သည် ဘဝတွင် ၎င်းတို့၏ ကိုယ်ပိုင်လမ်းကြောင်းကို သွားလာရမည်။ ပြီးလျှင် ၎င်းတို့၏ မည်သည့်အရေးကိစ္စ၊ သို့မဟုတ် အကျိုးဆက်များကိုမဆို ထမ်းရွက်ရန် သင့်၌ ဝတ္တရားမရှိပေ။ ဤသည်မှာ မိဘများက အရွယ်ရောက်သော သားသမီးများအပေါ် ရှိသင့်သည့် သဘောထားဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) “သင်သည် မိမိ၏ အချိန်နှင့် ခွန်အားအားလုံးကို သမ္မာတရား လိုက်စားခြင်းတွင် အသုံးပြုပါက၊ သင် တွေးတောသမျှအားလုံးသည် သင်၏ တာဝန်ကို မည်သို့ ကောင်းမွန်စွာ ထမ်းဆောင်ရမည်နှင့် ဘုရားသခင်၏ ရှေ့မှောက်သို့ မည်သို့ လာရမည်ဟူသည့် အပြုသဘောဆောင်သောအရာများ ဖြစ်ပါက၊ သင်၏ စိတ်နှလုံးသည် သမ္မာတရား၊ ဘုရားသခင်နှင့် အပြုသဘောဆောင်သောအရာများကိုသာ စွဲကိုင်ထားပါက၊ ပြီးလျှင် သင်သည် သင်၏ အချိန်နှင့် ခွန်အားအားလုံးကို ဤအပြုသဘောဆောင်သော အရာများအပေါ် အသုံးခံပါက သင် ရရှိသည့်အရာမှာ သမ္မာတရားနှင့် အသက်ဖြစ်ကာ ယင်းတို့သည် အသေချာဆုံး အကျိုးရှိပြီး တန်ဖိုးအရှိဆုံးသော အရာများ ဖြစ်ကြသည်။ သင်သည် မည်သို့ အသက်ရှင်ရမည်၊ မည်သို့ ကျင့်ကြံပြုမူရမည်၊ လူ၊ ဖြစ်ရပ်နှင့် အမှုအရာ အမျိုးအစားတိုင်းကို မည်သို့ ရင်ဆိုင်ရမည်ကို သိရှိလိမ့်မည် ဖြစ်သည်။ လူ၊ ဖြစ်ရပ်၊ အမှုအရာအမျိုးအစားတိုင်းအား မည်သို့ရင်ဆိုင်ရမည်ကို သင်သိသည်နှင့် ဤအရာက ဘုရားသခင်၏ စီစဉ်ညွှန်ကြားမှုများနှင့် ကြိုတင်စီစဉ်မှုများကို ကြီးမားသော အတိုင်းအတာအထိ အလိုအလျောက်နာခံနိုင်စေရန် သင့်ကို ထောက်ကူပေးလိမ့်မည်။ သင်သည် ဘုရားသခင်၏ စီစဉ်ညွှန်ကြားမှုများနှင့် ကြိုတင်စီစဉ်မှုများကို အလိုအလျောက်နာခံနိုင်သောအခါ သင်သည် သင်ကိုယ်တိုင်ပင် သတိမထားမိဘဲ ဘုရားသခင်က လက်ခံပြီး ချစ်သောသူမျိုး ဖြစ်လာလိမ့်မည်။ စဉ်းစားကြည့်လော့။ ဤသည်မှာ ကောင်းသောအရာတစ်ခု မဟုတ်လော။ သင်သည် ဤအရာကို မသိသေးခြင်း ဖြစ်ကောင်းဖြစ်နိုင်သည်။ သို့သော် သင့်ဘဝကို သင်ရှင်သန်ခြင်းဖြစ်စဉ်တွင်၊ ဘုရားနှုတ်ကပတ်တော်နှင့် သမ္မာတရားစည်းမျဉ်းများအား သင်လက်ခံခြင်း ဖြစ်စဉ်တွင် သင်သည် မသိမသာဖြင့် ဘုရားနှုတ်ကပတ်တော်နှင့်အညီ နေထိုင်လာမည်၊ လူများနှင့် အမှုအရာများကို ရှုမြင်လာမည်၊ ကျင့်ကြံပြုမူပြီး လုပ်ဆောင်လာမည် ဖြစ်သည်။ ဤသည်မှာ သင် မသိလိုက်မီတွင်ပင် သင်သည် ဘုရားနှုတ်ကပတ်တော်ကို ကျိုးနွံနာခံလိမ့်မည်ဟုလည်းကောင်း၊ ဘုရားသခင်၏ တောင်းဆိုချက်များကို ကျိုးနွံနာခံပြီး ဖြည့်ဆည်းလိမ့်မည်ဟုလည်းကောင်း အဓိပ္ပာယ်ရသည်။ ထို့နောက်တွင် သင်သည် သင်ကိုယ်တိုင်ပင်မသိဘဲ ဘုရားသခင်က လက်ခံသော၊ ယုံကြည်သော၊ ချစ်သောသူမျိုး ဖြစ်လာပြီးဖြစ်လိမ့်မည်။ ဤသည်မှာ အလွန်မကောင်းသလော။ (ကောင်းပါသည်။) ထို့ကြောင့် သင်သည် သမ္မာတရားကို လိုက်စားရန်နှင့် သင့်တာဝန်ကို ကောင်းစွာ ထမ်းဆောင်ရန်အတွက် သင်၏ အားအင်နှင့် အချိန်ကို သုံးစွဲလျှင် အဆုံး၌ သင်ရရှိသည့်အရာမှာ တန်ဖိုးအရှိဆုံးသောအရာများ ဖြစ်မည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၈)) အရွယ်ရောက်ပြီးသား သားသမီးတွေကို ဘယ်လို ဆက်ဆံရမယ်ဆိုတာ ဘုရားနှုတ်ကပတ်တော်ကနေ ကျွန်မ နားလည်ခဲ့တယ်။ လူတိုင်းရဲ့ ကံကြမ္မာကို ဘုရားသခင်ရဲ့ အချုပ်အခြာအာဏာနဲ့ ကြိုတင်သတ်မှတ်ချက်တွေက ဆုံးဖြတ်တယ်၊ ပြီးတော့ သားသမီးတွေ ဘဝမှာ ကြုံတွေ့ရမယ့် ဆင်းရဲဒုက္ခနဲ့ ကောင်းချီးတွေ အားလုံးကို ဘုရားသခင်က စီစဉ်ထားတာ ဖြစ်တယ်၊ ဒါက မိဘတွေပြောင်းလဲလို့ ရတဲ့ဟာတစ်ခု မဟုတ်ဘူး။ မိဘတွေအနေနဲ့၊ ကိုယ့်သားသမီးတွေကို ဘုရားနှုတ်ကပတ်တော်တွေနဲ့အညီ ဆက်ဆံသင့်တယ်။ ဘုရားသခင် မိန့်ဆိုထားသလိုပဲ၊ ကျွန်မတို့က စာတန်ကြောင့် ဖောက်ပြန်ပျက်စီးနေတဲ့ လောကကြီးမှာ မွေးဖွားလာကြတယ်၊ တခြားသူတွေနဲ့ အတူယှဉ်တွဲနေထိုင်ရတဲ့ ဖရိုဖရဲဖြစ်မှုတွေ၊ ငြိတွယ်ရစ်ပတ်မှုတွေ၊ ရှုပ်ထွေးမှုတွေကို ရင်ဆိုင်ကြရတယ်၊ ပြီးတော့ ဘဝရဲ့ အချိုအခါး အစုံအလင်ကို တွေ့ကြုံကြရတယ်။ သားသမီးတွေလည်း ဒီအရာတွေကို ဖြတ်သန်းရမှာဖြစ်ပြီး အခက်အခဲမျိုးစုံကို ရင်ဆိုင်တတ်အောင် သင်ယူကြရမှာပါ။ တကယ်လို့ သားသမီးတွေက ကျွန်မတို့ အကူအညီ တကယ် လိုအပ်လာရင်၊ ကိုယ့်တတ်နိုင်သလောက် ကူညီပေးသင့်ပါတယ်။ သူတို့ရဲ့ အတွေးအခေါ်ကို လမ်းပြပေးတာပဲဖြစ်ဖြစ်၊ ငွေရေးကြေးရေးအရ ထောက်ပံ့ပေးတာပဲဖြစ်ဖြစ်ပေါ့။ အချိန်ရရင် သူတို့ရဲ့ ကလေးတွေကို ကူထိန်းပေးလို့ရတယ်၊ ဒါပေမဲ့ အချိန်မရရင်တော့ အတင်းအကျပ် မလုပ်သင့်ဘူး။ ကျွန်မတို့ ပြီးမြောက်အောင် လုပ်ရမယ့် ကိုယ်ပိုင် တာဝန်တွေ ရှိသေးတယ်၊ ပြီးတော့ ဖန်ဆင်းခံတွေအနေနဲ့ ဧဝံဂေလိအလုပ်အတွက် ကိုယ့်တာဝန်ကို ကျေပွန်အောင် ထမ်းဆောင်သင့်တယ်၊ ဒါက အရေးကြီးဆုံးပါပဲ။

၂၀၂၄ ခုနှစ်၊ ဇွန်လမှာ ကိစ္စတချို့ ဖြေရှင်းစရာရှိလို့ ကျွန်မ အိမ်ပြန်ခဲ့တယ်။ သမီးရဲ့ အလုပ်အဆင်မပြေတာ၊ မိသားစုမှာ ငွေရေးကြေးရေး အခက်အခဲကြီးကြီးမားမား ရှိနေတာ၊ ပြီးတော့ သူ စီးပွားရေးတစ်ခု စလုပ်ချင်နေတာတွေကို ကျွန်မ သိလိုက်ရတယ်။ သမက်က တခြားမြို့မှာ အလုပ်ရထားပေမဲ့ နေစရာနေရာ မရှိဘူး။ သူတို့ ဒုက္ခရောက်မှာ စိုးရိမ်လို့ သူတို့ရဲ့ အခက်အခဲတွေကို ဖြေရှင်းပေးမယ့် နည်းလမ်းတွေ ရှာပေးဖို့ ကျွန်မ ကြိုးစားခဲ့တယ်။ ဒါပေမဲ့ သမီးက ပြောတယ်၊ “မေမေ သမီးအတွက် စိတ်ပူစရာ မလိုပါဘူး။ သမီးပြဿနာ သမီးဘာသာ ဖြေရှင်းဖို့ နည်းလမ်းတစ်ခုခု ရှာလိုက်ပါ့မယ်” တဲ့။ သမီး ဒီလိုပြောတာ ကြားလိုက်ရတော့ ကျွန်မ နည်းနည်း ရှက်သွားပြီး ဘုရားသခင် မိန့်ဆိုထားတာကို တွေးမိလိုက်တယ်။ “သင်တွေ့ကြုံရသည့် ဒုက္ခကို ၎င်းတို့လည်း တွေ့ကြုံရမည်။ သင်နေထိုင်သည့်ဘဝကို ၎င်းတို့လည်း နေထိုင်ရမည်။...ထို့ကြောင့် ၎င်းတို့အား ကမ္ဘာပေါ်ရှိ ဒုက္ခအားလုံးကို ရှောင်ကြဉ်ပြီး ကောင်းချီးအားလုံးကို ခံစားရရန် ကူညီလိုခြင်းသည် ကလေးဆန်သော ထင်ယောင်ထင်မှားဖြစ်မှုနှင့် မိုက်မဲသော အယူအဆတစ်ခုဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) ဟုတ်တယ်၊ သူ ကြီးပြင်းနေပြီ၊ လွတ်လပ်စွာ ရပ်တည်နိုင်နေပြီ၊ သူ့ဘဝထဲ ကျွန်မ ဝင်မပါသင့်တော့ဘူး။ ကျွန်မ လက်လွှတ်လိုက်သင့်ပြီ၊ ကိစ္စတွေကို သူ့ဘာသာ ဖြေရှင်းခွင့် ပေးလိုက်သင့်ပြီ။ ဒီအရာတွေကို တွေးမိတော့ ကျွန်မ စိတ်သက်သာရာ ရသွားတယ်။ ကိုယ့်တာဝန်ကို ကောင်းကောင်း ထမ်းဆောင်သင့်တယ်၊ သူ့အတွက် စိတ်ပူနေတာကို ရပ်သင့်ပြီ။ တစ်ခါတလေ သမီးရဲ့ အခက်အခဲတွေကို တွေးမိတုန်းပဲ ဆိုပေမဲ့၊ ဒါက သူ ဖြတ်သန်းရမယ့် အရာပဲဆိုတာ၊ ပြီးတော့ ကျွန်မက ကိုယ့်တာဝန်အပေါ်မှာပဲ စိတ်နှလုံးကို မြှုပ်နှံထားသင့်တယ်ဆိုတာ ကျွန်မ စိတ်နှလုံးထဲမှာ သိပါတယ်။ ဒီလို လက်တွေ့လုပ်ဆောင်လိုက်တဲ့အခါ၊ ကျွန်မ စိတ်နှလုံးထဲမှာ လွတ်မြောက်မှုနဲ့ လွတ်လပ်မှုကို ခံစားလိုက်ရတယ်။


၅။ အတိတ်မေ့ခဲ့တဲ့ နေ့ရက်များ

ချန်ကျင်း၊ တရုတ်နိုင်ငံ

၂၀၀၃ ခုနှစ်၊ မေလ ၁ ရက်နေ့ ညနေ ၅ နာရီကျော်အချိန်ပေါ့။ စုဝေးပွဲအပြီး အိမ်ပြန်လျှောက်လာတုန်း အများသုံးဖုန်းဘေးမှာ ရပ်နေတဲ့ ညီအစ်မ လီနန်ကို ကျွန်မ မြင်လိုက်တယ်။ သူက ကျွန်မကို လက်ပြပြီး လက်ယပ်ခေါ်တယ်။ ကျွန်မကို တစ်ခုခုပြောချင်နေတဲ့ပုံနဲ့ သူက စိုးရိမ်တကြီးဖြစ်နေတော့ ကျွန်မလဲ ခပ်သုတ်သုတ် သွားလိုက်တယ်။ တခြားညီအစ်မတစ်ယောက်ကို ပေဂျာ (pager) လှမ်းခေါ်ထားပေမဲ့ အဲဒီညီအစ်မက ပြန်မဆက်သွယ်ဘူးဆိုပြီး သူက တိုးတိုးလေး ကပ်ပြောတယ်။ ကျွန်မတို့ စကားပြောနေတုန်း အများသုံးဖုန်းက မြည်လာတယ်။ အဲဒီညီအစ်မ ပြန်ခေါ်တာပဲဖြစ်မယ်ထင်ပြီး ဖုန်းကို ကျွန်မ ကိုင်လိုက်တယ်။ အံ့သြစရာကောင်းတာက ယောက်ျားတစ်ယောက်ရဲ့ အသံဖြစ်နေတယ်။ တစ်ခုခုတော့ မှားနေပြီလို့ သိလိုက်တာနဲ့ ဖုန်းကို မြန်မြန်ချလိုက်တယ်။ လီနန်နဲ့ ကျွန်မ စကားတောင် သိပ်မပြောရသေးဘူး၊ ကျွန်မတို့ရပ်နေတဲ့ နေရာနဲ့ မဝေးတဲ့နေရာမှာ အစိမ်းရောင် ဂျစ်ကားတစ်စီး ဘရိတ်အသံ ကျယ်ကျယ်နဲ့ ထိုးရပ်သွားတာကို မြင်လိုက်ရတယ်။ အရပ်ဝတ် ရဲလေးငါးယောက်လောက် ခုန်ဆင်းလာပြီး ကျွန်မတို့ဆီ တန်းတန်းမတ်မတ် ပြေးလာကြတယ်။ ပြေးလာရင်းနဲ့ “ဒီမှာဟေ့။ မြန်မြန်။ သူတို့ပဲ။ အနန္တတန်ခိုးရှင် ဘုရားသခင်ကို ယုံကြည်သူတွေ” လို့ အော်ပြောကြတယ်။ ရုတ်တရက် အဖမ်းခံရတာကို ရင်ဆိုင်လိုက်ရတော့ ရင်ထဲမှာ ထိတ်ခနဲဖြစ်သွားပြီး “အို ဘုရားသခင်၊ သမီးရဲ့ စိတ်နှလုံးကို စောင့်ရှောက်ပေးတော်မူပါ။ သမီးကို ယုဒ တစ်ယောက် မဖြစ်စေပါနဲ့” လို့ ဘုရားသခင်ဆီ တိတ်တဆိတ် ဆက်တိုက် ဆုတောင်းနေမိတယ်။ ဆုတောင်းပြီးတော့ ကျွန်မဆီမှာ ပေဂျာ (pager) နဲ့ အိုင်စီကတ် (IC card) ရှိနေသေးတာကို သတိရသွားလို့ သူတို့ မမြင်တဲ့အချိန်မှာ ဘေးက ရေမြောင်းထဲကို ချလိုက်တယ်။ ပြီးတော့ စုဝေးပွဲက မှတ်တမ်းတွေ ပါလာတာကို သတိထားမိလို့ အမြန်ဆွဲထုတ်၊ ဆုတ်ဖြဲပြီး မြေကြီးပေါ် ပစ်ချလိုက်တယ်။ ရဲတစ်ယောက်က မြင်သွားပြီး “ဟိုမိန်းမ ဘာတွေ ဆုတ်ဖြဲနေတာလဲ” လို့ အော်ပါလေရော။ နောက်ရဲတစ်ယောက်က ဆုတ်ဖြဲထားတဲ့ စာရွက်စတွေကို ဒေါသတကြီး ဆွဲယူလိုက်ပြီး ကျွန်မနဲ့ လီနန်ကို သူတို့ ဂျစ်ကားဆီ တွန်းပို့တယ်။ တစ်ချိန်လုံးလဲ ဆဲရေးတိုင်းထွာနေတာပဲ။

ရဲစခန်းရောက်တော့ ကျွန်မတို့ကို သီးခြားစီ စစ်ကြောရေးလုပ်တယ်။ အခန်းထဲ ဝင်သွားတော့ စားပွဲနောက်မှာ ရပ်နေတဲ့ ရဲသုံးယောက်ကို တွေ့လိုက်ရတယ်။ သူတို့က ကျွန်မကို ရန်သူတစ်ယောက်လို ကြည့်ပြီး အသံထွက်တဲ့အထိ သွားကြိတ်နေကြတယ်။ ကျွန်မ နည်းနည်း စိုးရိမ်သွားပြီး “အို ဘုရားသခင်၊ သမီးကို ယုဒ တစ်ယောက် မဖြစ်စေဖို့ စောင့်ရှောက်ပေးတော်မူပါ။ သူတို့ ဘယ်လိုပဲ စစ်မေးပါစေ၊ ညီအစ်ကို မောင်နှမတွေကို သမီး လုံးဝ သစ္စာဖောက်လို့ မဖြစ်ဘူး” လို့ ဘုရားသခင်ဆီ ဆက်တိုက် ဆုတောင်းနေခဲ့တယ်။ ဆုတောင်းပြီးနောက်မှာတော့ ကျွန်မရဲ့ စိတ်နှလုံး ဖြည်းဖြည်းချင်း တည်ငြိမ်လာတယ်။ ရဲတစ်ယောက်က “မင်းနာမည် ဘယ်သူလဲ။ ဘယ်မှာနေလဲ။ အသက်ဘယ်လောက်ရှိပြီလဲ။ ဘုရားကို ယုံကြည်တာ ဘယ်လောက်ကြာပြီလဲ။ မင်းတို့ရဲ့ ခေါင်းဆောင်တွေက ဘယ်သူတွေလဲ။ အသင်းတော်မှာ လူဘယ်နှယောက်ရှိလဲ...” လို့ ဟောက်ပြီး စမေးတော့တယ်။ ကျွန်မရဲ့ နာမည်ရင်းနဲ့ အိမ်လိပ်စာကိုပဲ ပြောလိုက်ပြီး အသင်းတော်အကြောင်း ဘာမှ မပြောခဲ့ဘူး။ ရဲတစ်ယောက်က စားပွဲကို ဒေါသတကြီး ထုပြီး “ပြောစမ်း။ မဟုတ်ရင် နင့်ကို ပညာပေးရလိမ့်မယ်” လို့ ပြောတယ်။ ကျွန်မ ဘာမှမပြောတော့ သူတို့သုံးယောက်က အလှည့်ကျနဲ့ နာရီပေါင်းများစွာ ဆက်တိုက် စစ်မေးကြတယ်။ ကျွန်မ ကိုယ့်ဘာသာ တွေးမိတယ်။ “ငါ တစ်ခုခု မပြောမချင်း သူတို့ လွှတ်ပေးမဲ့ပုံ မပေါ်ဘူး။ နှင်ထုတ်ခံရတဲ့ လူတစ်ယောက်ရဲ့ နာမည်ကို ပေးလိုက်ရင် ကောင်းမလား။ အဲဒီလူက အသင်းတော်ကမှ မဟုတ်တော့တာ” ပေါ့။ ဒါပေမဲ့ အဲဒီအချိန်မှာ ဘုရားနှုတ်ကပတ်တော်တွေ ကျွန်မ စိတ်ထဲ ပေါ်လာတယ်။ “ငါ၏ သနားကရုဏာသည် အကန့်အသတ်ရှိသည့်အတွက် ဆင်းရဲဒုက္ခကြီးစွာ ခံစားရချိန်များတွင် ငါ့အပေါ် စိုးစဉ်းမျှ သစ္စာစောင့်သိမှု မပြသခဲ့သူများအား ငါသည် နောက်ထပ် သနားကြင်နာတော့မည် မဟုတ်ချေ။ ထို့ပြင် တစ်ချိန်က ငါ့ကို သစ္စာဖောက်ခဲ့သူ မည်သူ့ကိုမျှ ငါနှစ်သက်ခြင်းမရှိ၊ ၎င်းတို့၏မိတ်ဆွေများ၏ အကျိုးအပေါ် သစ္စာဖောက်သူများနှင့် ငါသည် သာ၍ပင် ပတ်သက်ဆက်နွှယ်လိုခြင်း မရှိ။ ထိုသူသည် မည်သူပင်ဖြစ်စေ ဤသည်မှာ ငါ၏စိတ်သဘောထား ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်၏ ပန်းတိုင်အတွက် လုံလောက်သော ကောင်းမှုများကို ပြင်ဆင်လော့) ဘုရားသခင်ရဲ့ စိတ်သဘောထားက ပုန်ကန်ပြစ်မှားလို့ မရနိုင်ဘူး။ ဘုရားသခင်က သူ့ကို သစ္စာဖောက်တဲ့သူတွေကို အမုန်းဆုံးပဲ။ အသင်းတော်ကို သစ္စာဖောက်အောင် ရဲတွေက ကျွန်မကို ဆက်တိုက် စစ်မေးနေတာ။ ကျွန်မ တစ်ခုခု ပြောလိုက်ရင် သေချာပေါက် နောက်ထပ် အချက်အလက်တွေ ရဖို့ ဆက်ပြီး ဖိအားပေးကြမှာပဲ။ ဘုရားသခင်ကို သစ္စာဖောက်မဲ့ အလုပ်မျိုး ကျွန်မ လုံးဝ လုပ်လို့မဖြစ်ဘူး။ ဒါကို တွေးမိပြီး သူတို့ကို ဘာမှ မပြောတော့ဘူး။ ကျွန်မ မပြောသေးတာကို မြင်တော့ ကာမရာဂစိတ်နဲ့ ပြုံးဖြဲဖြဲလုပ်နေတဲ့ လူလတ်ပိုင်း ရဲတစ်ယောက်က ကျွန်မဆီ လာပြီး မေးစေ့ကို လက်နဲ့ ကိုင်တယ်။ သူက “မင်းကို ငါ အနမ်းတစ်ခု ပေးလိုက်ရင် ပြောလာမလား။ ဒါမှမဟုတ် ငါတို့ အတူတူ ညအိပ်ကြရင်ကော ဘယ်လိုလဲ” လို့ ပြောတယ်။ သူတို့ ဘယ်လောက်တောင် ကောက်ကျစ်ဆိုးယုတ်သလဲဆိုတာကို ကျွန်မ အရမ်းကို ရွံရှာသွားပြီး “ရှင်က ရဲအရာရှိတစ်ယောက်လေ။ ဘယ်လိုလုပ် အဲဒီလို ပြောထွက်ရတာလဲ။ အဲဒါ လူမိုက်တွေ ပြောတဲ့ စကားပဲ” လို့ တကယ်ကို ဒေါသတကြီးနဲ့ ပြောလိုက်တယ်။ အဲဒီအခါ နောက်တစ်ယောက်က လျှောက်လာပြီး လည်ပင်းကို ဆန့်ထုတ်၊ မောဟိုက်နေတဲ့အသံနဲ့ “မင်း ပြောမှာလား၊ မပြောဘူးလား။ မပြောရင်တော့ မင်းကို သေတဲ့အထိ ရိုက်ပစ်မယ်။ ငါတို့ရဲ့ နံပါတ်တုတ်တွေရဲ့ အရသာကို ပေးမြည်းရလိမ့်မယ်” လို့ အော်တယ်။ ပြီးတော့ သူ့နံပါတ်တုတ်ကို သွားယူတယ်။ အဲဒီတော့ ကျွန်မ ကြောက်လာပြီး ကျွန်မကို သတ္တိနဲ့ ယုံကြည်ခြင်းတွေပေးဖို့၊ ယုဒ တစ်ယောက် မဖြစ်သွားစေဖို့ စိတ်ထဲကနေ ဘုရားသခင်ကို အမြန် ဆုတောင်းလိုက်တယ်။ ရဲတစ်ယောက်က ကျွန်မကို စူးစူးရဲရဲ ကြည့်ပြီး တန်းတန်းမတ်မတ် ပြေးလာတယ်။ ကျွန်မ အလိုအလျောက် ရင်ဘတ်ကို လက်နှစ်ဖက်နဲ့ ကာလိုက်ပေမဲ့ သူက ကျွန်မကို ယိုင်သွားတဲ့အထိ ရက်ရက်စက်စက်ကို ထိုးကြိတ်လိုက်တယ်။ သူက “အဲဒါ မပြောလို့ ခံရတာပဲ။ မာတဲ့ပုံစံလုပ်နေတုန်းပဲလား။ ငါ ဘာလုပ်နိုင်လဲဆိုတာ အခု ကြည့်ထား” လို့ ဒေါသတကြီး ပြောတယ်။ နံပါတ်တုတ်ကို ကိုင်ထားတဲ့ နောက်ရဲတစ်ယောက်က “ထုတ်မပြောတဲ့အတွက် မင်းကို ပညာပေးရမယ်။ ဒီအရသာကို ကြိုက်လား ကြည့်စမ်း” လို့ အော်တယ်။ အဲဒီလို ပြောပြောဆိုဆိုနဲ့ သူ့နံပါတ်တုတ်ကို မြှောက်ပြီး ကျွန်မဆီကို အကြမ်းပတမ်း ရိုက်ချလိုက်တယ်။ ကျွန်မ ညာဘက်ကို အလိုအလျောက် လှည့်ရှောင်လိုက်တော့ သူ့နံပါတ်တုတ်က ကျွန်မ ခေါင်းဘယ်ဘက်ခြမ်းကို ပြင်းပြင်းထန်ထန် ရိုက်မိသွားတယ်။ သူရိုက်လိုက်ပြီးတဲ့နောက် ကျွန်မခေါင်းထဲမှာ အူဝေသွားပြီး ကြမ်းပြင်ပေါ် လဲကျပြီး သတိလစ်သွားတယ်။ သတိလစ်သွားတာ ဘယ်လောက်ကြာသွားလဲ မသိဘဲနဲ့ သတိပြန်ရလာတယ်။ ကျွန်မ ခေါင်းထဲမှာ လုံးဝကို ဗလာဖြစ်နေပြီး ဘာကိုမှ မမှတ်မိဘူး။ “ငါ ဒီကို ဘယ်လိုရောက်နေတာလဲ” လို့ တွေးမိတယ်။ ခေါင်းက ထုံကျင်နေပြီး အုံခဲပြီးတော့လဲ နာနေတယ်။ ကြမ်းပြင်ပေါ်မှာ လှဲနေရပြီး လှုပ်လို့မရဘူး။ ကျွန်မ ခံစားလို့ရတာဆိုလို့ ညာဘက်လက်က ပျော့ခွေနေတာပဲ။ ခန္ဓာကိုယ် ညာဘက်ခြမ်းကို ဘာမှမခံစားရဘဲ ထိန်းချုပ်လို့လဲ မရဘူး။ ခန္ဓာကိုယ် တစ်ခြမ်း သေသွားသလိုပဲ။ အတော်ကြာမှ ဘုရားသခင်ကို ယုံကြည်လို့ ဖမ်းခံရတာကို ပြန်မှတ်မိသွားတယ်။ ကျွန်မ အခြေအနေကို မြင်တော့ ရဲတွေက ကျွန်မကို စစ်မေးတာ ရပ်လိုက်တယ်။ သူတို့က ကျွန်မကို မပြီး အချုပ်ထောင်ကို ခေါ်သွားပြီး ကြမ်းပြင်ပေါ် ပစ်ချလိုက်ကြတယ်။

အချုပ်ထောင်ကို ရောက်ရောက်ချင်း ညီအစ်မ တချို့က ကျွန်မနား ဝိုင်းလာကြတယ်။ ကျွန်မ ဒီလို အရိုက်ခံထားရတာကို မြင်တော့ သူတို့က ဒေါသတကြီးနဲ့ “သူတို့ ဘယ်လိုလုပ် ဒီလောက် ရက်စက်ကြမ်းကြုတ်နိုင်ရတာလဲ။ အကောင်းပကတိဖြစ်နေတဲ့ လူတစ်ယောက်ကို ဒီလိုဖြစ်သွားအောင် ဘယ်လိုလုပ် ရိုက်ရက်ရတာလဲ။ သူတို့မှာ လူ့သဘာဝ လုံးဝကို မရှိဘူး။ တကယ့် နတ်ဆိုးတစ်သိုက်ပဲ” လို့ ပြောကြတယ်။ ညီအစ်မတွေက ကျွန်မရဲ့ လက်တွေ၊ ခြေထောက်တွေကို ပွတ်နယ်ပေးပြီး နှစ်သိမ့်ပေးကြတယ်။ ကျွန်မ အရမ်းခံစားရပြီး ငိုမိတယ်။ ဒါဟာ ဘုရားသခင်ရဲ့ ချစ်ခြင်းမေတ္တာမှန်း ကျွန်မ သိလိုက်ရလို့ ကျွန်မ စိတ်နှလုံးက နွေးထွေးသွားတယ်။ ကျွန်မနဲ့အတူ အချုပ်ကျနေတဲ့ ညီအစ်မ ရှစ်ယောက်ရှိတယ်။ ရှင်းမင်လဲ အဲဒီအထဲက တစ်ယောက်ပဲ။ ကျွန်မတို့ နှစ်ယောက်က အခန်းတစ်ခုတည်းမှာ။ အချုပ်ထောင်ကို စရောက်တုန်းက ကျွန်မ ခေါင်းနည်းနည်း ကြည်သေးတယ်။ စကားပြောတာနဲ့ တုံ့ပြန်တာတွေက ပုံမှန်ပဲ။ ဒါပေမဲ့ ခန္ဓာကိုယ် ညာဘက်ခြမ်းကိုပဲ အလွယ်တကူ လှုပ်မရတာ။ ညာဘက်လက်ကို ဆန့်တန်းလို့မရဘဲ ခြင်းတောင်း ဆွဲထားသလိုမျိုး လက်ကိုထားထားရတယ်။ မျက်နှာကို သေချာ မသစ်နိုင်သလို သွားတိုက်ဆေးကိုတောင် ညှစ်လို့မရဘူး။ ထမင်းစားချိန်ဆိုလဲ ဘယ်ဘက်လက်နဲ့ပဲ ဇွန်းကို သုံးလို့ရတယ်။ လမ်းလျှောက်တဲ့အခါ ညာဘက်ခြေထောက်ကို ဒရွတ်တိုက်ဆွဲပြီး သွားရတယ်။ ခန္ဓာကိုယ် တစ်ခြမ်း သေနေသလိုပဲ။ ကျွန်မ လေဖြတ်သွားမှာကို ညီအစ်မတွေက စိုးရိမ်လို့ နေ့လယ် နားချိန်ရောက်တိုင်း လေ့ကျင့်ခန်းလုပ်ဖို့ နေ့တိုင်း ကူညီပေးကြတယ်။ ညီအစ်မ တစ်ယောက်က ကျွန်မ လက်ကို မြှောက်ထားပေးတယ်၊ နောက်တစ်ယောက်က သွေးလည်ပတ်အောင် လက်ကို ပွတ်နယ်ပေးတယ်။ နောက်ညီအစ်မ တစ်ယောက်ကတော့ ကျွန်မရဲ့ ခြေထောက်ကို ရွှေ့ပေးတယ်။ ရှေ့ကို နည်းနည်းချင်း ရောက်အောင် သူ့ခြေထောက်နဲ့ တွန်းပေးတာ၊ ဒါမှမဟုတ် ဆောင့်ကြောင့်ထိုင်ပြီး သူ့လက်နဲ့ ကျွန်မ ခြေထောက်ကို ရှေ့ကို ရွှေ့ပေးတာတွေ လုပ်ပေးကြတယ်။ ကျွန်မ ခန္ဓာကိုယ်က ဒီလို အခြေအနေ ရောက်သွားတာကို မြင်တော့ ကျွန်မ တကယ်ကို အားငယ်သွားပြီး တွေးမိတယ်၊ “ငါ ကိုယ်တစ်ခြမ်း သေသွားပြီ။ ကိုယ့်ကိုယ်ကိုယ်တောင် ဂရုမစိုက်နိုင်တော့ဘူး။ ငါ့ကို ပြုစုပေးနေရလို့ ညီအစ်မတွေကို ဝန်ထုတ်ဝန်ပိုး ဖြစ်စေတယ်။ ငါ အသုံးမကျတဲ့လူ တစ်ယောက် ဖြစ်မသွားဘူးလား” ပေါ့။ ဒါကို တွေးမိပြီး ကျွန်မ အရမ်းကို ဝမ်းနည်းသွားတယ်။ အပျက်သဘောဆောင်ပြီး အားငယ်နေတုန်း ဘုရားနှုတ်ကပတ်တော် တစ်ပိုဒ်ကို သွားသတိရတယ်။ “ဤအမှုအဆင့်တွင် ငါတို့ထံမှ အဆုံးစွန်သော ယုံကြည်ခြင်းနှင့် ချစ်ခြင်းတို့ လိုအပ်သည်၊ ပြီးလျှင် အမှု၏ ဤအဆင့်သည် ယခင်အဆင့်များအားလုံးမှ ကွဲပြားခြားနားသည့်အတွက် ငါတို့သည် စိုးစဉ်းမျှသော ပေါ့ဆမှုကြောင့် မှောက်မှားနိုင်သည်။ ဘုရားသခင် စုံလင်စေသည့် အရာမှာ မြင်၍မရနိုင်သကဲ့သို့၊ လက်ဆုပ်လက်ကိုင်ပြ၍လည်း မရသည့် လူတို့၏ ယုံကြည်ခြင်း ဖြစ်သည်။ ဘုရားသခင် လုပ်ဆောင်သည့်အရာမှာ နှုတ်ကပတ်တော်များကို ယုံကြည်ခြင်းအဖြစ်သို့လည်းကောင်း၊ ချစ်ခြင်းအဖြစ်သို့လည်းကောင်း၊ အသက်တို့အဖြစ်သို့လည်းကောင်း ပြောင်းလဲခြင်းဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လမ်းကြောင်း... (၈)) ဘုရားသခင်ရဲ့ နှုတ်ကပတ်တော်တွေက ကျွန်မကို ယုံကြည်ခြင်း ပေးခဲ့တယ်။ ဘုရားသခင်က ကျွန်မရဲ့ ယုံကြည်ခြင်းကို စုံလင်စေဖို့အတွက် ဒီကိစ္စကို ကျွန်မအပေါ် ကျရောက်ခွင့်ပြုခဲ့တာပဲ။ ရဲတွေက ကျွန်မကို ဒုက္ခိတဖြစ်အောင် လုပ်ခဲ့ပေမဲ့၊ ဘုရားသခင်က ညီအစ်မတွေကို အသုံးပြုပြီး ကျွန်မကို ဂရုစိုက် စောင့်ရှောက်တာကြောင့်၊ ဘုရားနှုတ်ကပတ်တော်တွေကို ကျွန်မနဲ့ မိတ်သဟာယပြုပေးစေခဲ့တာတွေကြောင့် ကိုယ်တော့်ရဲ့ ချစ်ခြင်းမေတ္တာကို ကျွန်မ တွေ့ကြုံခံစားခဲ့ရတယ်။ ဘယ်တော့ ပြန်ကောင်းလာမလဲဆိုတာ လုံးဝ မသိပေမဲ့၊ ဘုရားသခင်က ကျွန်မကို အမြဲ လမ်းပြနေတာကို မြင်ရတော့ ရှေ့ဆက်သွားဖို့ ယုံကြည်ခြင်းတွေ ရခဲ့တယ်။

အချုပ်ထောင်မှာ ညီအစ်မတွေက ကျွန်မကို နေ့တိုင်း လေ့ကျင့်ခန်းလုပ်ဖို့ ကူညီပေးကြတယ်။ မနက်ပိုင်းမှာဆို အဝတ်အစား ဝတ်ပေးတယ်၊ ထမင်းစားချိန်မှာ ပြောင်းဖူးပေါင်းမုန့်ကို လှမ်းပေးတယ်၊ ညဘက်ရောက်ရင်လဲ အိပ်ရာခင်းဖို့ ကူညီပေးကြတယ်။ ကျွန်မနဲ့အတူ ဘုရားနှုတ်ကပတ်တော်တွေကို ခဏခဏ မိတ်သဟာယပြုပေးပြီး ဓမ္မတေးတွေလဲ ဆိုပြကြသေးတယ်။ သူတို့ ကျွန်မကို ဒီလို ပြုစုစောင့်ရှောက်ပေးတာကို မြင်ရတော့ စိတ်ထဲမှာ အရမ်းခံစားရတယ်။ သာမန်ကိစ္စလေးတွေ လုပ်ဖို့တောင် ခက်ခဲတဲ့အထိ ကျွန်မကို ဒုက္ခိတဖြစ်အောင် လုပ်ခဲ့တဲ့ ရဲတွေကိုတော့ အရမ်းကို မုန်းတီးမိတယ်။ ဒါတောင်မှ၊ သူတို့က ကျွန်မကို တခြားလူတွေလိုပဲ မနက်စောစောကနေ ည ၇ နာရီအထိ နေ့တိုင်း ထိုင်ခိုင်းထားတော့ ကျွန်မ တစ်ကိုယ်လုံး အေးစက်ခဲကပ်နေတာပဲ။ ညဘက်မှာဆိုရင် ကျွန်မကို တစ်နာရီတောင် ကင်းစောင့်ခိုင်းသေးတယ်။ ဒါပေမဲ့ ကျွန်မကို ကူညီတဲ့အနေနဲ့ ညီအစ်မတွေက အလှည့်ကျ ကင်းဝင်စောင့်ပေးကြတယ်။ တစ်လကြာတော့ “လူမှုပတ်ဝန်းကျင် တည်ငြိမ်အေးချမ်းမှုကို နှောင့်ယှက်မှု” ဆိုတဲ့ စွပ်စွဲချက်နဲ့ စီစီပီက ကျွန်မကို အလုပ်ကြမ်းနဲ့ ပြုပြင်မွမ်းမံရေး နှစ်နှစ် ပြစ်ဒဏ်ချမှတ်လိုက်တယ်။ ကျွန်မ အရမ်းကို စိတ်မချမ်းမသာဖြစ်သွားတယ်။ ကိုယ်တစ်ခြမ်း သေနေပြီး ကိုယ့်ကိုယ်ကိုယ်တောင် ဂရုမစိုက်နိုင်တော့ဘဲ အသုံးမကျတဲ့လူ တစ်ယောက်လို ဖြစ်နေတာ၊ ဒီလောက်ရှည်လျားတဲ့ နှစ်နှစ်တာ ကာလကို ငါ ဘယ်လိုလုပ် ဖြတ်သန်းနိုင်ပါ့မလဲပေါ့။ ညီအစ်မတွေက “ငါတို့ ကိုးစားစရာ ဘုရားသခင်ရှိတယ်။ ကိုယ်တော် ငါတို့ကို ကူညီလိမ့်မယ်။ ဘုရားသခင်အပေါ် ယုံကြည်ခြင်းထားရမယ်” ဆိုပြီး နှစ်သိမ့်ပေးကြတယ်။ ထောင်ကို ပို့ဖို့ ခေါ်သွားတဲ့အချိန်မှာ ညီအစ်မတွေက ဓမ္မတေးတွေ အများကြီး သီဆိုခဲ့ကြတယ်။ အဲဒီအထဲက တစ်ပုဒ်ဖြစ်တဲ့ “ဘုရားသခင်၏ ဘုန်းကြီးသော နေ့ကို ကျွန်ုပ် မြင်တွေ့လိုသည်” ဆိုတဲ့ သီချင်းက ကျွန်မကို အရမ်းကို ရင်ထဲထိမိစေတယ်။ “ဘုရားသခင်၏ တိုက်တွန်းနှိုးဆော်ချက်ကို စိတ်နှလုံးထဲတွင် ထားရှိလျက် စာတန်ရှေ့၌ ဒူးထောက်မည် မဟုတ်ပါ။ ကျွန်ုပ်ဦးခေါင်း ပြတ်ကျ၍ သွေးများ ယိုဖိတ်ကျစေကာမူ ဘုရားသခင်၏ လူများ၏ မဏ္ဍိုင်ကို ချိုးဖျက်၍ မရနိုင်ပါ။ ဘုရားသခင်အတွက် အားကောင်းသော သက်သေခံချက်ကို ကျွန်ုပ် ပေးမည်ဖြစ်ပြီး နတ်ဆိုးများနှင့် စာတန်ကို အရှက်ခွဲပါမည်။ နာကျင်မှုနှင့် အခက်အခဲများသည် ဘုရားသခင် ကြိုတင်ပြဋ္ဌာန်းထားခြင်း ဖြစ်သည်၊ ကိုယ်တော့်အပေါ် သေသည်အထိ သစ္စာစောင့်သိပြီး ကျိုးနွံနာခံပါမည်။ ဘုရားသခင်ကို ထပ်၍ ငိုကြွေးစေခြင်း သို့မဟုတ် ပူပန်စေခြင်း မည်သည့်အခါမျှ ပြုမည်မဟုတ်ပါ။ ဘုရားသခင်ထံ ကျွန်ုပ်၏ မေတ္တာနှင့် သစ္စာစောင့်သိမှုကို ပူဇော်ဆက်ကပ်ပြီး ကိုယ်တော့်ကို ဘုန်းထင်ရှားစေရန် ကျွန်ုပ်၏ အထူးတာဝန်ကို ပြီးမြောက်ပါမည်။”(သိုးသငယ်နောက်လိုက်ပြီး သီချင်းအသစ်များကိုသီဆိုပါ) နားထောင်နေရင်းနဲ့ ကျွန်မ အရမ်းကို ခွန်အားရလာပြီး လိုက်ဆိုမိတယ်။ ဆိုလေလေ၊ ယုံကြည်ခြင်းတွေ ပိုတိုးလာလေလေပဲ။ ကျွန်မ ဒုက္ခိတဖြစ်ပြီး ထောင်ချခံရပေမဲ့၊ ဒီဆင်းရဲဒုက္ခက အဓိပ္ပာယ်ရှိတယ်။ ဒီဆင်းရဲဒုက္ခကနေတစ်ဆင့် ဘုရားသခင်အတွက် သက်သေခံနိုင်ပြီး နတ်ဆိုး စာတန်ကို အရှက်ခွဲနိုင်တယ်။ ဒါဟာ ဘုန်းအသရေရှိတဲ့ ကိစ္စပဲ။ ဒီလိုတွေးမိတော့ ကျွန်မ အပျက်သဘော မဆောင်တော့ဘဲ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံချင်စိတ် ရှိလာတယ်။ သီချင်းဆိုလေလေ၊ ပိုပြီး ရင်ထဲထိမိလေလေဖြစ်ပြီး တချို့ဆို ဆိုရင်းနဲ့ ငိုတောင်ငိုကြတယ်။ အိမ်လွမ်းလို့၊ ဒါမှမဟုတ် ပြစ်ဒဏ်ချခံရလို့ စိတ်ဆင်းရဲပြီး ငိုတာ မဟုတ်ဘူး။ သူတို့ရဲ့ စိတ်နှလုံးထဲမှာ ပျော်ရွှင်ကြည်နူးမှုတွေကို ခံစားရပြီး ဘုရားသခင်အတွက် သက်သေခံနိုင်တာကို အရမ်း ဘုန်းအသရေရှိတယ်လို့ ခံစားရလို့ပဲ။

ကျွန်မက ကာယအလုပ်တွေ မလုပ်နိုင်တာကို အဲဒီက ထောင်စောင့်တွေက မြင်တော့ ကျွန်မကို လက်မခံချင်ကြဘူး။ သူတို့ အတော်ကြာ ဆွေးနွေးပြီးမှ စိတ်မပါတပါနဲ့ လက်ခံလိုက်ကြတယ်။ ကျွန်မကို အလုပ်ရုံမှာ အလုပ်လုပ်ခိုင်းတယ်။ ကျွန်မ ဘာမှ မလုပ်နိုင်တာကို ကြီးကြပ်ရေးမှူးက မြင်တော့ အိမ်သာဆေးဖို့ လွှတ်လိုက်တယ်။ ညာဘက်တစ်ခြမ်းလုံး ဘာမှ မခံစားရတဲ့အတွက်၊ ဘယ်ဘက်ခြေထောက်ကိုပဲ အားပြုပြီး ညာဘက်ခြေထောက်ကို ဒရွတ်တိုက်ဆွဲပြီး ခက်ခက်ခဲခဲ လမ်းလျှောက်ခဲ့ရတယ်။ ကြမ်းတိုက်တဲ့အခါ ဘယ်ဘက်ခြေထောက်နဲ့ ဆောင့်ကြောင့်ထိုင်ပြီး ညာဘက်ခြေထောက်ကို ဆွဲထားရတယ်။ ပြီးတော့ ဘယ်ဘက်လက် တစ်ဖက်တည်းကိုပဲ သုံးပြီး ခက်ခက်ခဲခဲ ကြမ်းတိုက်ရတာ။ နေရာတစ်နေရာကို တိုက်ပြီးတိုင်း ပြန်ထဖို့အတွက် အတော်လေးကို အားစိုက်ထုတ်ရတယ်။ မနက်စောစောကနေ ည ၁၀ နာရီအထိ နေ့တိုင်း သန့်ရှင်းရေး လုပ်ရတယ်။ “ငါ့ခန္ဓာကိုယ် ဒီလိုအခြေအနေ ဖြစ်နေတာတောင် အလုပ်လုပ်ခိုင်းသေးတယ်။ သူတို့က တကယ်ကို လူကို လူလို မသတ်မှတ်ဘူးပဲ” လို့ တွေးမိပြီး ရင်ထဲမှာ မတရားခံရတယ်လို့ ခံစားရတယ်။ ပိုပြီး ဒေါသထွက်စရာကောင်းတာက၊ ထောင်စောင့်တွေက ကျွန်မကို လေ့ကျင့်ရေးအဖွဲ့က အကျဉ်းသားတွေနဲ့အတူ နေ့တိုင်း မနက်ပိုင်း လေ့ကျင့်ခန်းတွေလည်း လုပ်ခိုင်းတာပဲ။ ကျွန်မတို့ ပြေးရတယ်။ အဖွဲ့ရဲ့ အလယ်မှာ ကျွန်မ ရပ်နေတဲ့အခါ လူတိုင်း စပြေးတာနဲ့ ကျွန်မကို ဝင်တိုက်ပြီး ကျွန်မလဲကျတော့တာပဲ။ ဒါတောင်မှ၊ သူတို့က ကျွန်မကို ရပ်ခွင့်မပေးဘူး။ လေ့ကျင့်ခန်းလုပ်တဲ့နေရာမှာ ကျွန်မ ဘယ်လိုမှ အမီမလိုက်နိုင်လို့ ဌာနမှူးက ကျွန်မကို အပြစ်ပေးတဲ့အနေနဲ့ ကွင်းထဲကို ပတ်ပြီး လမ်းလျှောက်ခိုင်းတယ်။ ကျွန်မရဲ့ ညာဘက်ခြေထောက်ကို မြှောက်လို့ မရတော့ လမ်းလျှောက်ရင်း ဒရွတ်တိုက် ဆွဲသွားရတယ်။ ကွင်းကို တစ်ပတ်အပြည့်ပတ်ပြီးတဲ့အခါ ကျွန်မ အရမ်းကို ပင်ပန်းလွန်းလို့ ဆက်မသွားနိုင်တော့ဘူး။ ဖိနပ်ရဲ့ ဘေးဘက်တွေဆိုလဲ ပွန်းပဲ့ပြီး ပေါက်ပြဲကုန်တယ်။ အချိန်ကြာလာတာနဲ့အမျှ ကျွန်မ ဆက်သည်းမခံနိုင်တော့ဘဲ ရင်ထဲမှာ အရမ်းကို အားငယ်လာတယ်။ ရှင်းမင်က ကျွန်မကို မိတ်သဟာယပြုပေးပြီး ခွန်အားပေး နှစ်သိမ့်ပေးခဲ့တယ်။ ပြီးတော့ ဘုရားနှုတ်ကပတ်တော် တစ်ပိုဒ်ကို ကျွန်မအတွက် ရွတ်ပြခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သမ္မာတရားအတွက် ဒုက္ခကို သင် မဖြစ်မနေခံစားရမည်၊ သင်သည် သမ္မာတရားအတွက် သင့်ကိုယ်သင် မဖြစ်မနေ စွန့်လွှတ်ရမည်။ သမ္မာတရားအတွက် အရှက်တကွဲ ဖြစ်ခြင်းကို သင် မဖြစ်မနေခံရမည်၊ ပြီးလျှင် သမ္မာတရားကို သင်ပိုမိုရရှိရန်အတွက် ပို၍ပင် မဖြစ်မနေ ဒုက္ခဆင်းရဲခံရပေမည်။ ဤသည်မှာ သင်လုပ်သင့်သည့်အရာဖြစ်သည်။...လှပပြီး ကောင်းမွန်သောအရာအားလုံးကို သင် လိုက်စားသင့်ပြီး၊ အသက်တာတွင် ပိုမိုအဓိပ္ပာယ် ရှိသော လမ်းကြောင်းကို သင် လိုက်စားသင့်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) ဘုရားနှုတ်ကပတ်တော်တွေကို နားထောင်ပြီးတဲ့နောက်မှာ၊ ဒီဆင်းရဲဒုက္ခကနေတစ်ဆင့် ဘုရားသခင်က ကျွန်မအထဲကို သမ္မာတရား သွတ်သွင်းပေးချင်တာဆိုတာ ကျွန်မ နားလည်သွားတယ်။ ဒီဆင်းရဲဒုက္ခကို ခံစားရတာဟာ အဓိပ္ပာယ်ရှိပြီး ယုံကြည်ခြင်းနဲ့ တွေ့ကြုံသင့်တာပေါ့။ ကျွန်မက ဒုက္ခိတဖြစ်နေပြီး အလုပ်လုပ်နေရတုန်းဆိုပေမဲ့ ဘုရားသခင်က ကျွန်မနဲ့အတူ ရှိနေတယ်။ ပြီးတော့ ညီအစ်မတွေက ကျွန်မဘေးမှာရှိနေပြီး ဘုရားနှုတ်ကပတ်တော်တွေကို ကျွန်မနဲ့ ခဏခဏ မိတ်သဟာယပြုပေးကြတယ်။ ဘုရားသခင်က ကျွန်မကို တစ်ခါမှ မစွန့်ခွာခဲ့ဘူးလို့ ကျွန်မ ခံစားရတယ်။ ဘုရားသခင်ရဲ့ ချစ်ခြင်းမေတ္တာကို ကျွန်မ ခံစားရတယ်။

ဘာဆေးကုသမှုမှ မရခဲ့တဲ့အတွက် ကျွန်မရဲ့ အခြေအနေက တစ်နေ့တခြား ပိုဆိုးလာတယ်။ ခန္ဓာကိုယ် ညာဘက်ခြမ်းကို ကျွန်မ မလှုပ်ရဲဘူး၊ လှုပ်လိုက်တာနဲ့ မခံမရပ်နိုင်အောင် နာကျင်ရလို့လေ။ လှဲနေရာကနေ ကိုယ့်ဘာသာ ထလို့မရဘူး၊ ညီအစ်မတွေကိုပဲ ထူပေးခိုင်းရတယ်။ ညာဘက်လက်က တအားကို တောင့်တင်းလာပြီး သွားတိုက်တဲ့အခါ ပလုတ်ကျင်းဖို့တောင် မရဘူး။ ရှင်းမင်က ဌာနမှူးကို တောင်းပန်ပေးလို့ နောက်ဆုံးတော့ ကျွန်မကို အိမ်သာဆေးတဲ့အလုပ်ကနေ ရပ်ခိုင်းလိုက်တယ်။ ဒါပေမဲ့ သူတို့က ကျွန်မကို အိပ်ရာထဲ လှဲနေခွင့် မပေးဘူး။ အိပ်ခွင့်မပေးခင် နေ့တိုင်း ၁၀ နာရီကျော် ထိုင်နေရတယ်။ ကျွန်မက နာကျင်မှုကို ကြိတ်မှိတ်သည်းခံပြီး နံရံကို အားနည်းစွာ မှီထားရတယ်၊ မလှုပ်ရဲဘူးလေ။ နောက်ပိုင်းတော့ ကျွန်မ အခြေအနေက ပိုဆိုးလာတယ်။ ဇွန်းကိုင်တဲ့အခါ ဘယ်ဘက်လက်က တုန်လာပြီး ထမင်းစားရင် နေရာအနှံ့ စားစရာတွေ ပြုတ်ကျကုန်တယ်။ ကျွန်မ ခေါင်းထဲမှာ လုံးဝကို ဗလာဖြစ်နေပြီး အတွေးတွေ ဘာမှမရှိသလိုပဲ။ ဘုရားသခင်ကို ယုံကြည်တယ်ဆိုတာရယ်၊ ညီအစ်မတွေ ဘုရားနှုတ်ကပတ်တော် မိတ်သဟာယပြုတာကို နားထောင်ချင်တယ်ဆိုတာရယ်ကလွဲလို့ ကျန်တာ ဘာမှကို မသိတော့ဘူး။ ကျွန်မရဲ့ မှတ်ဉာဏ်တွေက အမြဲတမ်း တစစီဖြစ်နေတယ်။ ခုလေးတင် ဖြစ်သွားတဲ့ ကိစ္စတွေကိုတောင် မေ့သွားတတ်ပြီး ခဏလောက်ပဲ မှတ်မိနိုင်တော့တယ်။ ဦးနှောက်က တုံ့ပြန်တာ နှေးကွေးသွားပြီး အရာရာကို ငေးကြောင်ပြီး ကြည့်နေမိတယ်။ တစ်ခါတလေကျရင် ကိုယ့်ဘာသာ မသိဘဲ ငတုံးတစ်ယောက်လို ရယ်နေမိတယ်။ ညီအစ်မ တစ်ယောက်ယောက်က ရပ်ဖို့ ပြောမှသာ သတိလေး နည်းနည်းဝင်လာပြီး ရယ်တာကို ရပ်လိုက်တယ်။ အဲဒီအချိန်က ကျွန်မရဲ့ ဉာဏ်ရည်ဟာ ကလေးငယ်တစ်ယောက်လို ဖြစ်နေပြီး စကားပြောရင်လဲ အထစ်ထစ်အငေါ့ငေါ့နဲ့ အရမ်းကို နှေးကွေးနေတယ်။ ကုတင်ပေါ်မှာ ပျော့ခွေပြီး ထိုင်နေတတ်တယ်၊ ကိုယ့်လက်တွေ ခြေထောက်တွေကို စိုက်ကြည့်နေပြီး ကိုယ့်ဘာသာ မသိဘဲ ခဏခဏ ရယ်နေမိတယ်။ တစ်ခါတော့ ရှင်းမင် အလုပ်ဆင်းပြီး အခန်းထဲ ပြန်ရောက်လာတဲ့အခါ၊ ကျွန်မက ဆွေမျိုးတစ်ယောက်ကို တွေ့လိုက်ရသလို ပြုံးဖြဲဖြဲလုပ်ပြီး သူ့ကို ကြည့်နေတယ်။ သူက ကျွန်မ ပခုံးကို ပုတ်ပြီး “ဘာတွေ ပြုံးနေတာလဲ။ ငါ့နာမည် ဘယ်သူလဲ နင်သိလား” လို့ မေးတယ်။ ကျွန်မက ပြုံးဖြဲဖြဲပဲ ဆက်လုပ်နေပြီး ခေါင်းရမ်းပြီး “ငါ...မ...သိ...ဘူး” လို့ ပြောလိုက်တယ်။ ခဏနေတော့မှ မှတ်မိသွားပြီး “နင့်...နာမည်...က...မင်...လေ” လို့ ပြောလိုက်တယ်။ ဒါပေမဲ့ ဘယ်လောက်ပဲ စဉ်းစားစဉ်းစား၊ သူ့ရဲ့ မျိုးရိုးနာမည်ကိုတော့ ကျွန်မ လုံးဝ မှတ်မိမလာတော့ဘူး။ အလုပ်ကြမ်းစခန်းရဲ့ စခန်းမှူးက ကျွန်မ အခြေအနေကို မြင်တော့ စခန်းထဲမှာ သေသွားရင် သူ တာဝန်ယူရမှာကို ကြောက်လို့ စခန်းက ဆရာဝန်ကို ဆေးလာသွင်းပေးဖို့ ခွင့်ပြုလိုက်တယ်။ ဒါပေမဲ့ ဆရာဝန်က ကျွန်မကို အရင် မစစ်ဆေးဘဲ ဆေးတွေကို ဖြစ်သလို ပေးလိုက်တယ်။ ရလဒ်အနေနဲ့၊ ကျွန်မရဲ့ အခြေအနေက ပိုကောင်းမလာတဲ့အပြင် တကယ်ကို ပိုဆိုးသွားတယ်။ ခြေတွေလက်တွေ စပြီး ရောင်လာတယ်၊ လက်ချောင်းတွေကို လှုပ်လို့ မရတော့ဘူး၊ ခြေချောင်းတွေက နှင်းကိုက်နာဖြစ်သလို နီပြီး ရောင်နေတယ်။ နောက်ဆုံး မတတ်နိုင်တဲ့အဆုံး ပြည်နယ်ဆေးရုံကို ခေါ်သွားရတယ်။ စစ်ဆေးကြည့်လိုက်တော့ ခေါင်းကို ထိခိုက်မိတာကြောင့် ဦးနှောက်အမြှေးပါးအောက်မှာ အရည်တွေ စုပုံနေပြီး၊ အဲဒါက အာရုံကြောတွေကို ဖိမိလို့ ကိုယ်တစ်ခြမ်း သေသွားတာလို့ တွေ့ရတယ်။ ဆရာဝန်က အဲဒီအရည်တွေကို အချိန်မီ ခွဲစိတ်မထုတ်ဘူးဆိုရင် ကျွန်မ သေသွားနိုင်တယ်လို့ ပြောတယ်။ ဒါပေမဲ့ ကျွန်မ မိသားစုက ခွဲစိတ်စရိတ် မတတ်နိုင်လို့ သူတို့က ကျွန်မကို အလုပ်ကြမ်းစခန်းဆီ ပြန်ခေါ်လာခဲ့တယ်။ အပြန်လမ်းမှာ သူတို့ ပြောနေတာကို ကျွန်မ သဲ့သဲ့လေး ကြားလိုက်ရတယ်၊ “သူက ဆေးကုသစရိတ် မတတ်နိုင်ဘူး၊ ဒါပေမဲ့ သူ့ကို ဒီမှာ သေခွင့်ပေးလို့တော့ မဖြစ်ဘူး။ သူ့ကို ဆေးကုသခွင့်နဲ့ လွှတ်ပေးလိုက်တာ ကောင်းမယ်” တဲ့။ ကျွန်မရဲ့ မှတ်ဉာဏ်က လာလိုက်ပျောက်လိုက်ဖြစ်နေတော့ ဘာကိုမှ သိပ်ပြီး စိုးရိမ်ပူပန်မနေခဲ့ဘူး။ ဘုရားသခင်ကို ယုံကြည်တယ်ဆိုတာလောက်ပဲ သိပြီး အသက်ရှင်ခြင်းနဲ့ သေဆုံးခြင်းကို ဘုရားသခင်ဆီ အပ်နှံထားလိုက်တယ်။

စခန်းကို ပြန်ရောက်တော့ ကျွန်မကို တခြားအခန်း တစ်ခန်းထဲ ထည့်ထားလိုက်လို့ အရင်က အတူရှိခဲ့တဲ့ ညီအစ်မတွေနဲ့ အဆက်အသွယ် ပြတ်သွားတယ်။ အဲဒီအချိန်တုန်းက ကျွန်မ အရမ်းကို နာကျင်ခံစားရတယ်။ ညီအစ်မ တစ်ယောက်ယောက်ကိုများ တွေ့ရမလားဆိုတဲ့ မျှော်လင့်ချက်နဲ့ ကုတင်ပေါ် ထိုင်ပြီး တံခါးပေါက်ကိုပဲ ကြည့်နေမိတယ်။ ညီအစ်မတွေနဲ့ အတူရှိတုန်းကဆိုရင် သူတို့က ကျွန်မနဲ့ ဘုရားနှုတ်ကပတ်တော်တွေကို ခဏခဏ မိတ်သဟာယပြုပေးပြီး ခွန်အားပေးတတ်ကြတယ်။ ဒါပေမဲ့ အခုတော့ ကျွန်မ အရမ်းကို အထီးကျန်ပြီး လမ်းပျောက်နေသလို ခံစားရတယ်။ ဦးနှောက်က သိပ်အလုပ်မလုပ်တော့လို့ ဘုရားနှုတ်ကပတ်တော်တွေကိုလဲ မမှတ်မိတော့ဘူး၊ ညီအစ်မတွေက ဘုရားနှုတ်ကပတ်တော် မိတ်သဟာယပြုပေးတာကိုလဲ မကြားရတော့ဘူး ဘုရားသခင်က ကျွန်မကို မလိုချင်တော့တာလားပေါ့။ အရမ်းကို နာကျင်ရပြီး ဘုရားသခင် မပါဘဲ ငါ့ဘဝမှာ ဘာအဓိပ္ပာယ်ရှိတော့မှာလဲလို့ တွေးမိတယ်။ အဲဒီနောက်တော့ သေဖို့ တွေးမိတာပေါ့။ အစာလဲ မစားတော့ဘူး။ အခန်းထဲက လူတစ်ယောက်က ရှင်းမင်ကို သွားရှာပေးလို့၊ ကြီးကြပ်ရေးမှူး မရှိတဲ့အချိန်မှာ သူ ကျွန်မဆီ ရောက်လာတယ်။ သူ့ကို တွေ့ရတော့ ကျွန်မ အရမ်းဝမ်းသာသွားတယ်။ သူက ကုတင်နား လာပြီး ကျွန်မကို ပုတ်ပေးတယ်။ ကျွန်မရဲ့ လက်တွေ၊ လက်မောင်းတွေကို ပွတ်နယ်ပေးရင်းနဲ့ “ဘာလို့ ထမင်းမစားတာလဲ။ အဲဒါက နင့်ကျန်းမာရေးအတွက် ကောင်းလို့လား” လို့ မေးတယ်။ မျက်ရည်တွေကြားကနေ ကျွန်မက “ငါ...နင့်ကို...လွမ်း...နေတာ။ သူတို့က...ငါ့ကို...ဒီမှာ...လာထား...တာ...ဘုရားနှုတ်ကပတ်တော်...မိတ်သဟာယပြုပေးမဲ့သူ...တစ်ယောက်မှ...မရှိဘူး။ ငါ...အရမ်း...အထီးကျန်...တယ်။ ဘုရားသခင်က...ငါ့ကို...မလိုချင်တော့ဘူး...လား။ ငါ့ဘဝက...ဘာအဓိပ္ပာယ်မှ...မရှိ...တော့ဘူး” လို့ ပြောလိုက်တယ်။ ရှင်းမင်က ကျွန်မကို နှစ်သိမ့်ပေးတယ်၊ “ဘုရားသခင်က ငါတို့ကို လိုချင်သေးတယ်။ သူ့အတွက် သက်သေခံဖို့ ငါတို့ကို စောင့်နေတာပဲရှိတာ။ ငါတို့ ကောင်းကောင်း အသက်ရှင်ရမယ်လေ” တဲ့။ ပြီးတော့ ဘုရားနှုတ်ကပတ်တော် ဓမ္မတေးတစ်ပုဒ်ဖြစ်တဲ့ “ကိုယ်တော်ကို ချစ်ရန် ကျွန်ုပ် စိတ်ပိုင်းဖြတ်ပြီ” ဆိုတဲ့ သီချင်းကို ကျွန်မအတွက် ရွတ်ပြတယ်။ “ကိစ္စရပ်တိုင်း၊ အရာရာတိုင်း၊ အားလုံး ကိုယ်တော်၏ လက်တော်ထဲတွင် ရှိပါ၏။ ကျွန်ုပ်၏ ကံကြမ္မာသည် ကိုယ်တော်၏ လက်တော်ထဲတွင် ရှိပြီး ကျွန်ုပ်၏ တကယ့် အသက်တာကို ကိုယ်တော့်လက်ထဲတွင် ကိုယ်တော် ထိန်းချုပ်ထားပါ၏။ ယခုတွင်၊ ကိုယ်တော်ကို ချစ်ဖို့ ကျွန်ုပ် ကြိုးစားပြီး၊ ကိုယ်တော်က ကျွန်ုပ်ကို ချစ်ခွင့်ပေးသည် ဖြစ်စေ၊ မပေးသည်ဖြစ်စေ၊ စာတန်က မည်သို့ နှောက်ယှက်ပါစေ၊ ကိုယ်တော့်ကို ချစ်ဖို့ ကျွန်ုပ် စိတ်ပိုင်းဖြတ်ထားပါ၏။ ကျွန်ုပ်ကိုယ်တိုင် ဘုရားသခင်ကို ရှာဖွေပြီး သူ့နောက်လိုက်ဖို့ ဆန္ဒရှိသည်။ ယခု ဘုရားသခင်က ကျွန်ုပ်ကို စွန့်ပစ်ချင်လျှင်ပင်၊ သူ့နောက် ကျွန်ုပ် လိုက်နေဦးမည်ဖြစ်သည်။ သူ ကျွန်ုပ်ကို လိုချင်သည်ဖြစ်စေ၊ မလိုချင်သည်ဖြစ်စေ၊ သူ့ကို ကျွန်ုပ် ချစ်နေဦးမည်ဖြစ်ပြီး၊ အဆုံးတွင် သူ့ကို ကျွန်ုပ် ရရှိရမည်။ ကျွန်ုပ်သည် ကျွန်ုပ်နှလုံးသားကို ဘုရားသခင်အား ပူဇော်ပြီး၊ သူ မည်သည့်အရာကို လုပ်ဆောင်ပါစေ၊ ကျွန်ုပ်၏ တစ်သက်တာလုံး သူ့နောက်လိုက်ပါမည်။ မည်သို့ပင်ဖြစ်စေ၊ ဘုရားသခင်ကို ကျွန်ုပ် ချစ်ရမည်ဖြစ်ပြီး သူ့ကို ရရှိရမည်။ သူ့ကို မရမချင်း ကျွန်ုပ် နားမည်မဟုတ်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်အတွက် စစ်မှန်သောချစ်ခြင်းသည် သဘာဝအလျောက် ဖြစ်သည်) ရှင်းမင်က ကျွန်မကို ပြောတယ်၊ “ငါတို့ဆီမှာ ဘုရားသခင်အပေါ် စစ်မှန်တဲ့ ယုံကြည်ခြင်း ရှိရမယ်လေ။ ငါတို့အပေါ် ဘာပဲဖြစ်လာပါစေ၊ ကိုယ်တော့်နောက်ကို အဆုံးထိ လိုက်ရမယ်။ အရင်က ငါတို့ထားခဲ့တဲ့ စိတ်ပိုင်းဖြတ်မှုက ယိမ်းယိုင်လို့ မဖြစ်ဘူး။ ဒါမှသာ ဘုရားသခင်ကို တကယ်ချစ်တာ၊ စစ်မှန်တဲ့ ယုံကြည်ခြင်းရှိတာပါ။ အခု အခြေအနေတွေ ပြောင်းသွားပြီး ညီအစ်မတွေက ဒီမှာ မရှိတော့လို့ ဘုရားသခင်က နင့်ကို မလိုချင်တော့ဘူးလို့ နင်တွေးနေတာ။ ဘုရားသခင်ကို နင် အထင်လွဲနေတာ မဟုတ်ဘူးလား။ နင့်ရဲ့ ယုံကြည်ခြင်း ဘယ်ရောက်သွားပြီလဲ။ ဘုရားသခင်အတွက် ငါတို့ရဲ့ သက်သေခံချက်မှာ ခိုင်ခိုင်မာမာ ရပ်တည်နိုင်ဖို့ မျှော်လင့်ပြီး ဘုရားသခင်က ဒီအခြေအနေကို ငါတို့အတွက် စီစဉ်ပေးထားတာလေ။ ဘုရားသခင်အပေါ် ငါတို့ရဲ့ ယုံကြည်ခြင်းကို ဆက်လက်ထိန်းသိမ်းထားရမယ်” တဲ့။ ရှင်းမင် မိတ်သဟာယပြုပေးပြီးတဲ့နောက်၊ ဘုရားသခင်က ကျွန်မကို မလိုချင်တော့တာ မဟုတ်ဘူးဆိုတာရယ်၊ ကျွန်မ ကောင်းကောင်း အသက်ရှင်ရမယ်၊ သတ္တိကြောင်တဲ့သူ မဖြစ်ရဘူးဆိုတာကိုပါ ကျွန်မ သိသွားတယ်။ ဘာပဲဖြစ်ဖြစ် ဘုရားသခင်နောက်ကို အဆုံးထိ လိုက်ရမယ်။ ကျွန်မမှာ မျှော်လင့်ချက်ပြန်ရှိလာတယ်။ ကျွန်မ စိတ်နှလုံးက လင်းလက်ပြီး ပြန်ပြီးတော့ ပျော်လာတယ်။ ရှင်းမင် ပြန်တော့မဲ့အချိန်မှာ ကျွန်မက သူ့လက်ကို ဆုပ်ကိုင်ထားပြီး မလွှတ်ပေးချင်ဘဲနဲ့ “ငါ...ဘုရားနှုတ်ကပတ်တော်တွေကို...နားထောင်...ချင်...တယ်” လို့ ပြောလိုက်တယ်။ သူက ကျွန်မဆီ ပြန်လာခဲ့မယ်လို့ ပြောပြီး အခက်အခဲကြုံရတဲ့အခါ ဘုရားသခင်ဆီ ပိုပြီး ဆုတောင်းပါ၊ ကိုယ်တော် ကြားလိမ့်မယ်လို့ သေချာမှာသွားတယ်။ သူသွားပြီးတဲ့နောက် ဘုရားသခင်ဆီ ကျွန်မ ဆုတောင်းလိုက်တယ်၊ “အို...ဘုရားသခင်၊ သမီး...အရမ်းကို...အထီးကျန်...သလို...ခံစားရ...ပါတယ်၊ ဒီမှာ...ဘယ်သူမှ...မရှိဘဲ...သမီးရဲ့...ဦးနှောက်ကလဲ...ကောင်းကောင်း...အလုပ်မလုပ်...တော့ဘူး၊ ကိုယ်တော့်...နှုတ်ကပတ်တော်တွေကို...သမီး...နားထောင်...ချင်...ပါတယ်၊ ကျေးဇူးပြုပြီး...သမီးဆီကို...လူတစ်ယောက်...ပေးသနား...တော်မူပါ၊ ကိုယ်တော့်...နှုတ်ကပတ်တော်တွေကို...သမီး...နားထောင်...ချင်...ပါတယ်” ပေါ့။

အဲဒီလို ဆုတောင်းပြီး နောက်တစ်နေ့မှာပဲ ဌာနမှူးက “ချန်၊ ဒီမှာ မင်းအတွက် အခန်းဖော်တစ်ယောက်။ သူ မင်းကို အဖော်လုပ်ပေးနိုင်တယ်” လို့ ပြောလာတယ်။ ညီအစ်မ ဟယ်လီ ဖြစ်နေတာကို တွေ့လိုက်ရတော့ ကျွန်မ အရမ်းဝမ်းသာသွားတယ်။ ဘုရားသခင်က ကျွန်မရဲ့ ဆုတောင်းသံကို ကြားတယ်ဆိုတာ ကျွန်မ သိလိုက်တယ်။ ဟယ်လီကလဲ ကျွန်မကို တွေ့တော့ ဝမ်းသာနေတယ်။ သူက ကျွန်မကို ဖက်ပြီး “အရိုက်ခံရလို့ နင် အရမ်းဒဏ်ရာရသွားတယ်ဆိုတာ ကြားတယ်၊ နင့်ကို ငါ တွေ့ချင်နေတာ၊ အခုတော့ နောက်ဆုံးမှာ နင့်ကို တွေ့ရပြီ” လို့ ပြောတယ်။ ဟယ်လီက ကျွန်မကို နေ့တိုင်း ဂရုတစိုက် ပြုစုပေးတယ်၊ လေ့ကျင့်ခန်းလုပ်ဖို့ ကူညီပေးတယ်၊ စကားတွေပြောပေးတယ်၊ ပြီးတော့ ဘုရားနှုတ်ကပတ်တော်တွေကို ကျွန်မနဲ့ ခဏခဏ မိတ်သဟာယပြုပေးပြီး ခွန်အားပေး နှစ်သိမ့်ပေးတယ်။ အချိန်ကြာလာတော့ ကျွန်မရဲ့ စိတ်က စပြီး တုံ့ပြန်လာနိုင်ပြီး သူနဲ့ အပြန်အလှန် စကားပြောလာနိုင်တယ်။ တစ်နေ့ကျတော့ ကျွန်မက ကိုယ့်လက်တွေကို ကိုယ်ကြည့်ပြီး ဟယ်လီကို ပြောလိုက်တယ်၊ “ငါ့အခြေအနေ...ဘယ်တော့...ပိုကောင်းလာ...မလဲ။ ပိုပြီး...ကောင်း...လာပါ့...မလား” ပေါ့။ အဲဒီအခါ သူက မိတ်သဟာယပြုပေးတယ်၊ “ဘုရားသခင်က ဒီနှုတ်ကပတ်တော်တွေကို ပြောထားတယ် မဟုတ်လား။ ‘အနန္တတန်ခိုးရှင် ဘုရားသခင်သည် အရာခပ်သိမ်းကို စွမ်းဆောင်နိုင်သော သမားတော်တစ်ပါး ဖြစ်တော်မူ၏။ ဖျားနာခြင်းထဲတွင် နေထိုင်ခြင်းသည် ဖျားနာခြင်းဖြစ်သော်လည်း ဝိညာဉ်ထဲတွင် နေထိုင်ခြင်းသည် ကျန်းမာခြင်း ဖြစ်သည်။ သင်၌ ထွက်သက်ဝင်သက် တစ်ချက် ရှိနေသေးသရွေ့ ဘုရားသခင်သည် သင့်ကို သေခွင့်ပြုတော်မူမည် မဟုတ်ပေ။’ (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၆)) ‘စမ်းသပ်မှုများကို ကြုံရစဉ်တွင် လူတို့အနေဖြင့် အားနည်းခြင်း၊ စိတ်ထဲ၌ အပျက်သဘောဆောင်ခြင်း၊ ဘုရားသခင်၏ ရည်ရွယ်ချက်များကို နားမလည်ခြင်း သို့မဟုတ် လက်တွေ့လုပ်ဆောင်ခြင်း လမ်းကြောင်းနှင့်ပတ်သက်၍ ရှင်းလင်းမှုကင်းမဲ့ခြင်းမှာ ပုံမှန်ဖြစ်ပါသည်။ သို့သော် မည်သည့်အခြေအနေတွင်မဆို သင်သည် ဘုရားသခင်၏ အမှုတော်၌ ယုံကြည်ခြင်းရှိရမည်ဖြစ်ပြီး ယောဘကဲ့သို့ပင် ဘုရားသခင်ကို မငြင်းဆန်ရပေ။’ (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်ခြင်းသို့ ရောက်မည့်သူများသည် စစ်ဆေးခြင်းကို ခံကြရမည်) ငါတို့က ဘုရားနှုတ်ကပတ်တော်တွေအတိုင်း အသက်ရှင်နေထိုင်ရမယ်၊ ပြီးတော့ စိတ်ပျက်အားငယ်တာမျိုး အဖြစ်မခံရဘူး။ ဘုရားသခင်က အနန္တတန်ခိုးရှင်ဖြစ်ပြီး၊ ငါတို့ ရောဂါပျောက်ကင်းတာ၊ မပျောက်ကင်းတာက ကိုယ်တော့်လက်ထဲမှာပဲ ရှိတယ်။ ငါတို့ လုံးဝ ညည်းညူလို့ မဖြစ်ဘူး။ ယောဘဟာ ဒီလောက်ကြီးမားတဲ့ စမ်းသပ်မှုတွေကြားမှာ ဘုရားသခင်အပေါ် ယုံကြည်ခြင်း တစ်ခါမှ မပျောက်ဆုံးခဲ့ဘူး၊ ဒါကြောင့် ငါတို့က ဘုရားနှုတ်ကပတ်တော်တွေကို ယုံကြည်ရမယ်၊ ပြီးတော့ ကိုယ်တော့်အပေါ် စစ်မှန်တဲ့ ယုံကြည်ခြင်း ရှိရမယ်” တဲ့။ ဒါကို နားထောင်ရင်းနဲ့ ကျွန်မ အရမ်းကို ပျော်သွားတယ်။ ဘုရားနှုတ်ကပတ်တော်တွေက တကယ့်ကို ကြီးမြတ်တယ်လို့ တွေးမိတယ်။

ဒီဇင်ဘာလလောက်ရောက်တော့ ကျွန်မ နည်းနည်း ပိုကောင်းလာတယ်။ ခြေထောက်ဆေးနေတုန်း ကျွန်မရဲ့ ညာဘက်ခြေထောက်က ဖြူဖျော့နေတာကို ရုတ်တရက် သတိထားမိလိုက်တယ်။ အဲဒီခြေထောက်က ခြေသည်းတွေ မရှည်တာ ခြောက်လတောင် ရှိနေပြီ။ အရင်က ဒါကို သတိမထားမိခဲ့ဘူး။ “ငါ့လက်တွေ ခြေထောက်တွေက ပြန်ကောင်းလာမဲ့ အရိပ်အယောင်တောင် မပြဘူး။ ဒီပုံအတိုင်းဆို ငါသေချာပေါက် သေရတော့မှာပဲ။ ငါက ၄၁ နှစ်ပဲ ရှိသေးတာ။ ငါ တကယ်ပဲ ဒီလို သေသွားရတော့မှာလား” လို့ တွေးမိတယ်။ ကျွန်မ စိတ်လေးသွားပြီး ဘုရားသခင်ဆီ ဆုတောင်းလိုက်တယ်၊ “အို ဘုရားသခင်၊ ကိုယ်တော့်ကို ယုံကြည်လို့ သမီး အဖမ်းခံရတာပါ။ သမီး သေသွားရရင်တောင် နောင်တရမှာ မဟုတ်ပါဘူး။ သမီး ဆက်အသက်ရှင်ခွင့်ရရင်တော့ ကိုယ်တော့်ကို ဆက်ယုံကြည်ပါ့မယ်” ပေါ့။ အဲဒီစကားတွေကို စိတ်ထဲကနေ ရံဖန်ရံခါဆုတောင်းနေမိတယ်။ ဆုတောင်းပြီးတော့ ခန္ဓာကိုယ်ထဲမှာ သွေးတွေ တက်လာသလို ခံစားရပြီး နည်းနည်း ပူလာတယ်။ အရင်က ဒီလို မခံစားရဖူးဘူး။ နောက်နေ့ ဟယ်လီက ကျွန်မကို အိမ်သာသွားဖို့ ကူညီပေးတဲ့အခါ၊ ကျွန်မ ညာဘက်ခြေထောက်ကို နည်းနည်း မြှောက်နိုင်နေတာကို တွေ့ရတယ်။ အရင်ကဆို အိမ်သာသွားတိုင်း တံခါးပေါက်က တံခါးခုံကို ကျော်ဖို့ ဟယ်လီက အမြဲတမ်း ကျွန်မခြေထောက်ကို ဆွဲမပေးရတာလေ။ ဒီတစ်ခါတော့ သူက ဆောင့်ကြောင့်ထိုင်ပြီး ကျွန်မခြေထောက်ကို ဆွဲမပေးရသေးခင်မှာပဲ ကျွန်မဘာသာ လုပ်နိုင်သွားတယ်။ ဒါကို မြင်တော့ ကျွန်မတို့ နှစ်ယောက်လုံး အရမ်းကို ဝမ်းသာသွားပြီး ဘုရားသခင်ကို အရမ်း ကျေးဇူးတင်မိတယ်။ ဒီဇင်ဘာလ ၂၆ ရက်နေ့မှာတော့ ကျွန်မကို ဆေးကုသခွင့်နဲ့ လွှတ်ပေးဖို့ ခွင့်ပြုချက်ရခဲ့တယ်။ ဒီလိုဖြစ်လာမယ်လို့ ကျွန်မ မျှော်လင့်မထားခဲ့ဘူး။ အဲဒီအချိန်က ဆေးကုသခွင့်နဲ့ လွှတ်ပေးဖို့ လူနှစ်ယောက်ပဲ ရနိုင်တာ၊ ဒါပေမဲ့ ထောင်ထဲမှာ အသည်းအသန် ဖျားနာနေသူက သုံးယောက်တောင် ရှိနေတော့ ကျွန်မ ရလိုက်တာကို အံ့သြသွားတာပေါ့။ ကြီးကြပ်ရေးမှူးက “ချန်၊ မင်းယောက်ျား မင်းကို လာကြိုနေတယ်။ မင်း အိမ်ပြန်လို့ရပြီ။ အိမ်မှာပဲ ပြစ်ဒဏ် တစ်နှစ် ကျခံရမယ်။ ဧဝံဂေလိတရား ဟောခွင့်မရှိဘူး၊ ပြီးတော့ မင်းကို စောင့်ကြည့်ဖို့ ဒေသခံ အစိုးရကို ငါတို့ အကြောင်းကြားထားမယ်” လို့ ပြောတယ်။ ကျွန်မ အရမ်းကို ပျော်သွားတယ်။ ရှင်းမင်ကလဲ ကျွန်မအတွက် ဝမ်းသာပေးတယ်။ သူက ကျွန်မ ပစ္စည်းတွေ ယူဖို့ မြန်မြန် ကူညီပေးပြီး ဂိတ်ပေါက်အထိ တွဲပို့ပေးတယ်။ ကျွန်မယောကျ်ားက အလုပ်ကြမ်းစခန်းကို အာမခံကြေး ယွမ် ၂,၀၀၀ ပေးခဲ့ရတယ်။ အဲဒီနောက်တော့ ဒီငရဲဘုံလို နေရာကနေ ကျွန်မ ထွက်လာနိုင်ခဲ့တယ်။

အိမ်ရောက်တော့လဲ ကျွန်မက ကုတင်ပေါ်မှာ လှဲနေရုံကလွဲပြီး ဘာမှ မလုပ်နိုင်ဘူး။ လက်တွေ ခြေထောက်တွေကို လှုပ်လို့ မရဘူး။ ကိုယ့်ကိုယ်ကိုယ် ဂျယ်လီတုံးကြီးလို ခံစားရတယ်။ အဲဒီနှစ်က အိမ်မှာ တကယ်ကို ခက်ခဲခဲ့တာ။ အကြွေးက ယွမ် ၁၀,၀၀၀ ကျော် တင်နေတယ်။ ဆေးကုသခွင့်နဲ့ ထွက်လာဖို့တောင် ပိုက်ဆံချေးခဲ့ရတာလေ။ ပိုက်ဆံမရှိလို့ ဘာဆေးကုသမှုမှ မခံယူနိုင်ခဲ့ဘူး။ ဖျားနာမှုထဲမှာပဲ နစ်မွန်းနေလို့ တစ်ခါတလေ ကျွန်မ ဆင်းရဲဒုက္ခ ခံစားရပေမဲ့ ဒါတွေဟာ ဘုရားသခင်ရဲ့ လက်ထဲမှာပဲ ရှိပြီး ပြန်ကောင်းလာဖို့၊ မကောင်းလာဖို့ဆိုတာက ဘုရားသခင်အပေါ်မှာပဲ မူတည်တယ်ဆိုတာ ကျွန်မ သိတယ်။ ဘုရားသခင်ဟာ ကျွန်မရဲ့ အကြီးမားဆုံး ပံ့ပိုးသူပဲ။ ဘုရားသခင်ဆီ ကျွန်မ ခဏခဏ ဆုတောင်းတော့ ဝိညာဉ်ရေးရာမှာ ဖြည်းဖြည်းချင်း ခွန်အားရလာတယ်။ အဲဒီအချိန်က ဘုရားနှုတ်ကပတ်တော်တွေကို ဖတ်ချင်လွန်းလို့ သေမတတ်ပဲ၊ ဒါပေမဲ့ စီစီပီ က ကျွန်မကို စောင့်ကြည့်နေတုန်းမို့ ညီအစ်ကို မောင်နှမတွေက ကျွန်မကို လာမဆက်သွယ်နိုင်ကြဘူး။ ကျွန်မအမေက ယုံကြည်သူတစ်ယောက်ဖြစ်ပြီး၊ သူက ဘုရားနှုတ်ကပတ်တော်ကို လက်ရေးနဲ့ ကူးထားတဲ့ စာအုပ်တစ်အုပ် ယူလာပေးတယ်။ ကျွန်မ အရမ်းဝမ်းသာသွားပြီး သူ့ဆီကနေ အမြန် ယူလိုက်တယ်။ အဲဒါကို ထပ်ခါတလဲလဲ ဖတ်တာပေါ့။ တစ်လုံးမှ မမှတ်မိပေမဲ့ ကျွန်မ နားလည်နိုင်တယ်။ ကျွန်မ အရမ်းကို ဝမ်းသာကြည်နူးသွားပြီး စိတ်အေးချမ်းသွားတယ်၊ ရှင်မလား သေမလားဆိုတာကိုတောင် မတွေးတော့ဘူး။ ဘုရားနှုတ်ကပတ်တော်တွေကို ဖတ်ခွင့်ရနေသရွေ့ ကျွန်မ ကျေနပ်ပါပြီ။ နှစ်လ၊ သုံးလ ကြာတော့ ဆေးသောက်စရာ၊ ဆေးထိုးစရာမလိုဘဲ အကူအညီနဲ့ ယိုင်တိယိုင်တိုင်နဲ့ လမ်းလျှောက်နိုင်လာပြီး ထမင်းကိုလဲ ကိုယ့်ဘာသာ စားနိုင်လာတယ်။

၂၀၀၄ ခုနှစ်ရဲ့ တစ်နေ့မှာ ကျွန်မ အံဆွဲထဲက စက္ကူထုပ်လေး တစ်ထုပ်ကို မြင်လိုက်တယ်။ ဖွင့်ကြည့်လိုက်တော့ ရှုပ်ထွေးနေတဲ့ ကက်ဆက်တိပ်ခွေ တစ်ခွေကို တွေ့လိုက်ရပြီး “ဒါ ဓမ္မတေးခွေများလား” လို့ တွေးမိတယ်။ ကျွန်မသားကို ခွေကို ရှင်းခိုင်းပြီး ကက်ဆက်ထဲ ထည့်ခိုင်းလိုက်တော့၊ အံ့သြစရာကောင်းတာက သီချင်းသံ ထွက်လာတယ်။ ဘုရားနှုတ်ကပတ်တော် ဓမ္မတေးတွေကို ကြားရလို့ ကျွန်မ အရမ်းကို စိတ်လှုပ်ရှားသွားတာပဲ။ အဲဒီနောက်ပိုင်း၊ ဒီဓမ္မတေးတွေကို နေ့တိုင်း ထပ်ခါထပ်ခါ နားထောင်တော့တာပဲ၊ နားထောင်လေလေ ကျွန်မစိတ်က ပိုလင်းလက်လာလေလေပဲ။ အထူးသဖြင့် “အောင်နိုင်သူတို့၏သီချင်း” ကို နားထောင်ရတဲ့အခါ ကျွန်မ အရမ်းကို ခွန်အားရတယ်။ “သင်တို့အား ပြင်ဆင်ထားပြီးသော ကောင်းချီးမင်္ဂလာများကို သင်တို့ လက်ခံဖူးသလော။ သင်တို့အတွက် ပြုထားခဲ့သော ကတိများကို သင်တို့ လိုက်စားဖူးသလော။ ငါ့အလင်း၏ လမ်းပြမှုအောက်တွင် သင်တို့သည် အမှောင် အင်အားများ၏ လက်ခုပ်တွင်းမှ ထိုးဖောက်ကျော်လွှားလိမ့်မည်။ အမှောင်ထု၏ အလယ်တွင် အလင်း၏ လမ်းပြမှုကို သင်တို့ သေချာပေါက် ဆုံးရှုံးလိမ့်မည် မဟုတ်။ သင်တို့သည် အရာခပ်သိမ်း၏ အရှင်သခင်များ သေချာပေါက် ဖြစ်လိမ့်မည်။ သင်တို့သည် စာတန်၏ ရှေ့မှောက်တွင် အောင်မြင်သောသူများ ဧကန်မုချ ဖြစ်လိမ့်မည်။ အဆင်းနီသော နဂါးကြီး၏ နိုင်ငံ ကျရှုံးချိန်တွင် သင်တို့သည် ငါ၏ အောင်မြင်မှု၏ သက်သေအဖြစ် မြောက်မြားလှစွာသော လူအုပ်ကြီး၏ အလယ်တွင် သေချာပေါက် ရပ်ရလိမ့်မည်။ သင်တို့သည် သိနိမ်ပြည်တွင် သေချာပေါက် ခိုင်မာစွာ ရပ်တည်ပြီး မယိမ်းယိုင်ဘဲ ရှိကြလိမ့်မည်။ သင်တို့ ခါးစည်းခံရသည့် ဆင်းရဲဒုက္ခများကြောင့် သင်တို့သည် ငါ၏ ကောင်းချီးမင်္ဂလာများကို အမွေခံကြရလိမ့်မည် ဖြစ်ပြီး စကြဝဠာ တစ်ခွင်လုံးတွင် ငါ၏ ဘုန်းအသရေ အလင်းကို သေချာပေါက် တောက်ပစေကြလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ၊ အခန်း (၁၉)) နောက်ဆုံးသောကာလက ဘုရားသခင်ရဲ့ အမှုတော်ဟာ အဆင်းနီသော နဂါးကြီးရဲ့ ညှဉ်းပန်းနှိပ်စက်မှုကို အသုံးပြုပြီး အောင်နိုင်သူတစ်စုကို စုံလင်အောင် ပြုလုပ်ပေးဖို့ပဲဆိုတာကို ကျွန်မ နားလည်သွားတယ်။ ကျွန်မက ခက်ခဲကြမ်းတမ်းမှုတချို့ကို ဖြတ်သန်းခဲ့ရပြီး ဒုက္ခိတဖြစ်ခဲ့ရပေမဲ့၊ ဒီပတ်ဝန်းကျင်ကနေတစ်ဆင့် ကျွန်မရဲ့ ယုံကြည်ခြင်းဟာ စုံလင်ခြင်းကို ခံခဲ့ရတယ်၊ ပြီးတော့ ဘုရားနှုတ်ကပတ်တော်တွေရဲ့ လမ်းပြမှုကြောင့် ကျွန်မ ခိုင်ခိုင်မာမာ ရပ်တည်နိုင်ခဲ့တယ်။ ဒုက္ခိတဖြစ်သွားပြီးနောက် မှတ်ဉာဏ်တွေ ပျောက်ဆုံးသွားရုံမက၊ ကိုယ့်ကိုယ်ကိုယ်တောင် ဂရုမစိုက်နိုင်တော့ဘူး။ ခဏခဏ အပျက်သဘောဆောင်ပြီး အားငယ်ခဲ့ရတယ်၊ ဒါပေမဲ့ ဘုရားသခင်က ညီအစ်မတွေကတစ်ဆင့် ကိုယ်တော့်နှုတ်ကပတ်တော်တွေကို ထပ်ခါထပ်ခါ မိတ်သဟာယပြုပေးစေပြီး ကျွန်မကို ကူညီခဲ့လို့သာ ဒီခက်ခဲတဲ့အခြေအနေကို ဖြတ်သန်းဖို့ ယုံကြည်ခြင်း ရခဲ့တာ။ ဒါက ဘုရားနှုတ်ကပတ်တော်တွေဟာ အလင်းဖြစ်ပြီး၊ လူတွေအတွက် ရှေ့ဆက်ရမဲ့ လမ်းကို အချိန်မရွေး လင်းထိန်စေနိုင်တယ်၊ လိုက်လျှောက်ရမဲ့ လမ်းကြောင်းတစ်ခုကို ပေးနိုင်တယ်ဆိုတာ ကျွန်မကို ပြသနေတာပဲ။ ဒီအခြေအနေကို ဖြတ်သန်းရတဲ့အခါ ဇာတိပကတိက နည်းနည်း ဆင်းရဲဒုက္ခ ခံရပေမဲ့၊ သမ္မာတရားကို ကျွန်မ နားလည်နိုင်ခဲ့တယ်၊ ဘုရားသခင်အပေါ် ယုံကြည်ခြင်းတွေ တိုးလာတယ်၊ ပြီးတော့ ဘုရားသခင်ရဲ့ အနန္တတန်ခိုးနဲ့ အချုပ်အခြာအာဏာကို နားလည်သဘောပေါက်မှုတချို့ ရရှိခဲ့တယ်။ ကျွန်မရဲ့ ဆင်းရဲဒုက္ခက အရမ်းကို အဓိပ္ပာယ်ရှိခဲ့တာပဲ။ ဘုရားနှုတ်ကပတ်တော်တွေက ကျွန်မကို တွန်းအားပေးခဲ့ပြီး ကျွန်မရဲ့ အခြေအနေက တစ်နေ့တခြား ပိုကောင်းလာတယ်။ မှတ်ဉာဏ်တွေ တော်တော်များများ ပြန်ရလာပြီး စကားကိုလဲ ပီပီသသ ပြောနိုင်လာတယ်။ ၂၀၀၅ ခုနှစ်ရောက်တော့ ဖြည်းဖြည်းချင်း လမ်းလျှောက်နိုင်လာတယ်။ အဲဒီနှစ်ကုန်ပိုင်းမှာတော့ တခြားမြို့မှာရှိတဲ့ ညီမလေးဆီ သွားလည်ဖို့ ရထားကို ကိုယ့်ဘာသာ စီးသွားနိုင်ခဲ့ပြီး အနန္တတန်ခိုးရှင် ဘုရားသခင်ရဲ့ ဧဝံဂေလိတရားကို သူ့ကို ဟောပြောခဲ့တယ်။ ကျွန်မ ဒီလောက် ကောင်းကောင်း ပြန်ကျန်းမာလာတာကို ဆွေမျိုးတွေ မြင်တော့ တချို့က “ဘုရားသခင် တကယ်ရှိတာပဲ” လို့ ပြောကြတယ်။ တချို့ကလဲ “နင့်ဘုရားက တကယ်ကို အနန္တတန်ခိုးရှင်ပဲ” လို့ ပြောကြတယ်။ ကျွန်မ အစ်မရဲ့ ယောက္ခမဆိုရင်လဲ ကျွန်မရဲ့ အတွေ့အကြုံကို နားထောင်ပြီးနောက် ဘုရားသခင်ရဲ့ နောက်ဆုံးသောကာလ ဧဝံဂေလိတရားကို လက်ခံခဲ့တယ်။ နောက်ပိုင်းမှာတော့ ကျွန်မရဲ့ ရောဂါက လုံးဝ ပျောက်ကင်းသွားတယ်။ ခြေမဆွဲတော့ဘဲ ပုံမှန်လူတစ်ယောက် ဖြစ်လာတယ်။ ကျွန်မ ဒီလောက်မြန်မြန် ပြန်ကောင်းလာတာကို မြင်တော့ ပတ်ဝန်းကျင်က လူတွေက အံ့သြနေကြတာပေါ့။ တစ်ခါတော့ လမ်းပေါ်မှာ ရှင်းမင်နဲ့ ဆုံတော့ ကျွန်မ ဘယ်လောက်တောင် ဝမ်းသာသွားလဲဆိုတာကို စကားနဲ့တောင် မပြောပြတတ်ဘူး။ ချက်ချင်းပဲ သူ့ကို ဖက်လိုက်ပြီး ကျွန်မတို့ အရမ်း ခံစားရပြီး ငိုချလိုက်ကြတယ်။ ၂၀၁၈ ခုနှစ်မှာ ဆေးပြန်စစ်တဲ့အခါ၊ ဆရာဝန်က ကျွန်မရဲ့ ဓာတ်မှန်ကို အံ့အားသင့်စွာနဲ့ အကြာကြီး ကြည့်နေပြီး၊ ကျွန်မ ခေါင်းထဲက သွေးစုနေတဲ့အရာတွေဟာ ကျောက်ဖြစ်သွားပြီလို့ ပြောတယ်။ ခေါင်းကို ပြင်းပြင်းထန်ထန် ထိခိုက်မိပြီး ဘာဆေးကုသမှုမှ မခံယူဘဲနဲ့ သွေးစုနေတဲ့အရာတွေက ကျောက်ဖြစ်သွားတယ်ဆိုတာ တကယ့် အံ့ဖွယ်နိမိတ်လက္ခဏာပဲ။ ဆရာဝန် ဒီလိုပြောတာကို ကြားတော့ ဘုရားသခင်ကို စိတ်နှလုံးအကြွင်းမဲ့ ကျေးဇူးတင်လိုက်တယ်။ သေလုမျောပါး လေဖြတ်နေတဲ့သူတစ်ယောက်ကနေ ပုံမှန်လူတစ်ယောက်အဖြစ် ဖြည်းဖြည်းချင်း ပြန်ကောင်းလာတာဟာ ဘယ်သူမှတောင် မတွေးရဲတဲ့ ကိစ္စလေ။

ဒီအတွေ့အကြုံကို ရရှိပြီးတဲ့နောက်မှာတော့၊ ဘုရားသခင်ဟာ အရာအားလုံးကို စီမံခန့်ခွဲနေပြီး လူတွေရဲ့ အသက်ရှင်ခြင်းနဲ့ သေဆုံးခြင်းတွေဟာ ကိုယ်တော့်လက်ထဲမှာပဲ ရှိတယ်ဆိုတာ ကျွန်မ မြင်တွေ့ခဲ့ရတယ်။ ဘုရားသခင် ပြောထားသလိုပါပဲ။ “လူသား၏ စိတ်နှလုံးနှင့် ဝိညာဉ်ကို ဘုရားသခင်သည် လက်၌ ကိုင်ဆောင်ထားပြီး သူ၏ ဘဝတစ်ခုလုံးကို ဘုရားသခင်သည် သူ၏မျက်လုံးများဖြင့် ကြည့်ရှုလျက်ရှိသည်။ သင်သည် ဤအရာအားလုံးကို ယုံသည်ဖြစ်စေ၊ မယုံသည်ဖြစ်စေ၊ သက်ရှိဖြစ်ဖြစ်၊ သက်မဲ့ဖြစ်ဖြစ် အရာအားလုံးသည် ဘုရားသခင်၏ အကြံအစည်များနှင့်အညီ ရွေ့လျား၊ ပြောင်းလဲကာ အသစ်ပြန်ဖြစ်ပြီး ကွယ်ပျောက်သွားမည်ဖြစ်သည်။ ဤသည်မှာ အရာအားလုံးအပေါ် ဘုရားသခင် အချုပ်အခြာအာဏာ ကိုင်စွဲသည့်ပုံစံဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်သည် လူ့အသက်၏ အရင်းအမြစ်ဖြစ်သည်) ဒီထူးခြားတဲ့ အတွေ့အကြုံကနေတစ်ဆင့် ဘုရားသခင်အပေါ် ကျွန်မရဲ့ ယုံကြည်ခြင်း အများကြီး တိုးလာတယ်။ ဘုရားသခင်က ကျွန်မကို ဒုတိယအကြိမ် အသက်ရှင်ခွင့် ပေးခဲ့တယ်။ နောင်မှာ ဘယ်လို ညှဉ်းပန်းနှိပ်စက်မှုတွေ၊ ဆင်းရဲဒုက္ခတွေနဲ့ပဲ ရင်ဆိုင်ရပါစေ၊ ဘုရားသခင်နောက်ကို လိုက်ဖို့ ကျွန်မရဲ့ ယုံကြည်ခြင်းမှာ အမြဲတမ်း ခိုင်မြဲနေမှာပါ၊ ပြီးတော့ ကိုယ်တော့်ရဲ့ ချစ်ခြင်းမေတ္တာကို ကျေးဇူးဆပ်ဖို့ ကျွန်မရဲ့ တာဝန်ကို ကောင်းကောင်း ထမ်းဆောင်သွားပါမယ်။


၆။ ပြင်းထန်သေ ဝိညာဉ်ရေးရာ တိုက်ပွဲ

လီကျင်း၊ တရုတ်နိုင်ငံ

၁၉၉၃ ခုနှစ်မှာ ကျွန်မ ခရစ်ယာန်တစ်ယောက် ဖြစ်လာခဲ့ပြီးတဲ့နောက် သင်းအုပ်ဆရာမလျူနဲ့ တွေ့ခဲ့တယ်။ အပြင်ပန်းကြည့်ရင်တော့ သူက သဘောထားကောင်းပုံရပြီး ရယ်စရာမောစရာလေးတွေ ပြောတတ်သလိုထင်ရတယ်။ သူ့မှာ သမ္မာကျမ်းစာ အသိဉာဏ်အများကြီးရှိပြီး အတွေ့အကြုံလည်း များတယ်။ ပြီးတော့ လေ့လာဖို့အတွက် နေရာစုံကို ခဏခဏသွားပြီး အသင်းတော်အများကြီးမှာ တရားဟောခဲ့တယ်။ သူက မေတ္တာလည်းရှိတယ်။ ယုံကြည်သူတွေ ဘယ်လိုအခက်အခဲမျိုးပဲ ကြုံရပါစေ သူက အမြဲတမ်း စိတ်ရှည်လက်ရှည် ကူညီပေးတယ်။ ယုံကြည်သူအများစုက သူ့ကို လေးစားကြတယ်။ ကျွန်မလည်း သူ့ကို တကယ် လေးစားကြည်ညိုခဲ့တာ။ သူက သခင့်ကို တကယ် ယုံကြည်သူတစ်ယောက်လို့ ကျွန်မ ထင်ခဲ့တယ်။ သင်းအုပ်ဆရာမလျူက ကျွန်မကို တကယ် တန်ဖိုးထားပြီး ဓမ္မတေးအဖွဲ့ကို တာဝန်ယူဖို့ စီစဉ်ပေးခဲ့တယ်။ သူ လေ့လာဖို့ တခြားနေရာကို သွားတဲ့အခါဆိုရင် အသင်းတော်ကို တာဝန်ယူဖို့ ကျွန်မကို လွှဲပေးခဲ့တယ်။

၁၉၉၉ ခုနှစ်၊ မတ်လမှာ ကျွန်မရဲ့ ဆွေစပ်မျိုးစပ်တစ်ယောက်က ညီအစ်ကိုနှစ်ယောက်ကို ခေါ်လာပြီး ကျွန်မကို ဘုရားသခင်ရဲ့ နောက်ဆုံးသောကာလ ဧဝံဂေလိတရား ဟောကြတယ်။ သခင့်ကို တကယ် ယုံကြည်တဲ့ တခြားညီအစ်ကိုမောင်နှမ နည်းနည်းလောက်ကိုပါ အတူတူ နားထောင်ရအောင် ခေါ်လာပေးဖို့ သူတို့က ကျွန်မကို ပြောတယ်။ ကျွန်မ ပထမဆုံး သတိရမိတဲ့လူက သင်းအုပ်ဆရာမလျူပါပဲ၊ ဒါနဲ့ လာနားထောင်ဖို့ သူ့ကို ကျွန်မ ဖိတ်လိုက်တယ်။ မထင်မှတ်ဘဲ သူကပြောတယ်၊ နောက်ဆုံးသောကာလမှာ လူတွေကို အထင်အမြင်မှားအောင်လုပ်ဖို့ ခရစ်တော်အယောင်ဆောင်သူတွေ ပေါ်လာလိမ့်မယ်တဲ့။ ပြီးတော့ နားမထောင်ဖို့ ကျွန်မကို ပြောပြီး အဲဒီညီအစ်ကိုနှစ်ယောက်ကို မောင်းထုတ်ခိုင်းတယ်။ အဲဒီညီအစ်ကိုနှစ်ယောက်က သိက္ခာရှိပြီး ရည်ရည်မွန်မွန်ရှိတာကို ကျွန်မ တွေ့ရသလို၊ သူတို့က သမ္မာကျမ်းစာနဲ့အညီ မိတ်သဟာယပြုတာဆိုတော့ ကျွန်မ သူ့စကားကို နားမထောင်ခဲ့ဘူး။ သူ့ကို မပြောဘဲနဲ့ သူတို့ဟောတာကို နားထောင်ဖို့ တွဲဖက်အမှုဆောင်တချို့ကိုတောင် ကျွန်မ ခေါ်သွားခဲ့သေးတယ်။ အဲဒီညီအစ်ကိုနှစ်ယောက်က အသင်းတော် လူသူကင်းမဲ့ပြီး ခြောက်ကပ်ရတဲ့ အကြောင်းရင်းတွေ၊ ဘုရားသခင်ရဲ့ အမှုတော်အဆင့်သုံးဆင့်၊ စစ်မှန်တဲ့ ခရစ်တော်နဲ့ ခရစ်တော်အယောင်ဆောင်သူတွေကို ဘယ်လိုခွဲခြားရမလဲဆိုတာတွေ၊ ပြီးတော့ နောက်ဆုံးသောကာလမှာ လူတွေကို သန့်စင်ဖို့အတွက် ဘုရားသခင်က တရားစီရင်ခြင်းအမှုကို ဘယ်လိုလုပ်ဆောင်တယ် ဆိုတာတွေနဲ့ပတ်သက်ပြီး ကျွန်မတို့နဲ့ မိတ်သဟာယပြုပေးတယ်။ ကျွန်မတို့ နားထောင်လေလေ၊ ပိုကြားချင်လေလေပါပဲ။ ကျွန်မတို့ရဲ့ ဝိညာဉ်တွေက အရမ်းကို အာဟာရရသလို ခံစားရတယ်။ အနန္တတန်ခိုးရှင် ဘုရားသခင် ဖော်ပြထားတဲ့ နှုတ်ကပတ်တော်တွေကို ကျွန်မတို့ ဖတ်ကြည့်ပြီးတော့ ဒါတွေက တကယ်ပဲ ဘုရားသခင်ရဲ့ နှုတ်ကပတ်တော်တွေဖြစ်တယ်ဆိုတာကို ဆုံးဖြတ်နိုင်ခဲ့တယ်။ ဒီနှုတ်ကပတ်တော်တွေမှာ အာဏာနဲ့ တန်ခိုး ပါရှိပြီးတော့ ဒါတွေက ဘုရားသခင်ရဲ့ အသံတော် ဖြစ်ပါတယ်။ ဘယ်လူသားကမှ ဒီလိုစကားမျိုး ပြောနိုင်မှာ မဟုတ်ဘူး။ အနန္တတန်ခိုးရှင် ဘုရားသခင်ဟာ ပြန်ကြွလာတဲ့ သခင်ယေရှုဖြစ်တယ်ဆိုတာကို စူးစမ်းလေ့လာပြီးတော့ ကျွန်မတို့ သေချာသွားခဲ့တယ်။ ကျွန်မတို့အားလုံး အရမ်းကို စိတ်လှုပ်ရှားခဲ့ကြတာ။ ကျွန်မတို့ နှစ်တွေအများကြီး မျှော်လင့်စောင့်စားနေခဲ့တဲ့ သခင်ယေရှု တကယ် ပြန်ကြွလာခဲ့ပြီဆိုတာကို ကျွန်မတို့ ဘယ်တုန်းကမှ မမျှော်လင့်ထားခဲ့ဘူး။ ကျွန်မတို့ အရမ်းကို တကယ် ကောင်းချီးပေးခံရတာပါပဲ။ ကျွန်မ ကိုယ့်ဘာသာကိုယ် တွေးမိတယ်၊ “သင်းအုပ်ဆရာမလျူက သခင့်ကို တကယ် ယုံကြည်သူပါ။ သူက သခင့်အတွက် အမှုအရာတွေကို စွန့်လွှတ်ပြီး အသုံးခံနိုင်သလို သမ္မာကျမ်းစာကိုလည်း နားလည်တယ်။ ပြီးခဲ့တဲ့တစ်ခါတုန်းက အထင်အမြင်မှားခံရမှာကို စိုးရိမ်လို့ သူ နားမထောင်ခဲ့တာပါ။ သခင်ယေရှု ပြန်ကြွလာပြီဆိုတာကို သိသွားရင် သူ သေချာပေါက် လက်ခံမှာပါ” လို့ပေါ့။ ဒါကြောင့် ဝမ်းမြောက်ဝမ်းသာနဲ့ပဲ သူ့ကို ဘုရားသခင်ရဲ့ နောက်ဆုံးသောကာလ ဧဝံဂေလိတရား ဟောပေးဖို့ အဲဒီညီအစ်ကိုနှစ်ယောက်ကို ကျွန်မ ခေါ်သွားခဲ့တယ်။ ကျွန်မက ပြောလိုက်တယ်၊ “သင်းအုပ်ဆရာမလျူ၊ သခင်ယေရှု တကယ် ပြန်ကြွလာပါပြီ၊ ပြီးတော့ အခု ဘုရားသခင်ရဲ့ အိမ်တော်ကနေ အစပြုတဲ့ တရားစီရင်ခြင်းအမှုကို လုပ်ဆောင်နေပါတယ်။ ခရစ်တော်အယောင်ဆောင်သူတွေ အထင်အမြင်မှားတာ ခံရမှာကို ဆရာမ စိုးရိမ်နေတာ မဟုတ်လား။ ဒီညီအစ်ကိုနှစ်ယောက်က ခရစ်တော်အယောင်ဆောင်သူတွေနဲ့ စစ်မှန်တဲ့ ခရစ်တော်ကို ဘယ်လိုခွဲခြားရမလဲဆိုတာ အရမ်းကို ရှင်းလင်းအောင် မိတ်သဟာယပြုပေးပါတယ်။ ဆရာမ သူတို့ပြောတာကို နားထောင်သင့်ပါတယ်” လို့ပေါ့။ သူက အင်တင်တင်နဲ့ပဲ ကျွန်မတို့ကို လက်ခံတယ်။ ညီအစ်ကိုနှစ်ယောက်က အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို သူ့ကို ဖတ်ပြပြီးတော့ ခရစ်တော်အယောင်ဆောင်သူတွေနဲ့ စစ်မှန်တဲ့ ခရစ်တော်ကို ဘယ်လိုခွဲခြားရမလဲဆိုတဲ့ သမ္မာတရားအကြောင်း မိတ်သဟာယပြုပေးတယ်။ မထင်မှတ်ဘဲနဲ့ သူက စိတ်မရှည်တဲ့ပုံစံနဲ့ ပြောပါလေရော၊ “တော်ပါတော့၊ ငါ နားလည်ရင်တောင်မှ လက်မခံဘူး။ အဲဒါက မှန်သော လမ်းခရီး ဖြစ်ရင်တောင်မှ ငါ လက်ခံမှာ မဟုတ်ဘူး။ နင်တို့ဟောတာကို ငါ့ကို နားထောင်စေချင်တာလား။ ငါ အသင်းတော်မှာ အလုပ်လုပ်ပြီး တရားဟောလာတာ နှစ်တွေ ကြာလှပြီ။ အစည်းအဝေးတွေနဲ့ လေ့လာမှုတွေအတွက်လည်း နေရာအနှံ့ ငါရောက်ဖူးတယ်။ နှစ်တိုင်းလည်း နောက်ထပ်လေ့လာဖို့ ကျမ်းစာသင်ကျောင်းကို လပိုင်းလောက် ငါသွားနေတာ။ အဲဒါတွေက အလကားပဲလို့ နင်တို့ ပြောနေတာလား” တဲ့။ သူက သူ့လက်ချောင်းလေးတွေကို ချိုးရေရင်း ဆက်ပြောတယ်၊ “ငါက အသင်းတော်ခြောက်ခုကို တာဝန်ယူထားတာ။ ဒီယုံကြည်သူတွေအကုန်လုံးကို ငါပဲ ထိန်းကျောင်းလာတာ။ ဒီအသင်းတော်က ငါ့ကို လာဆုတောင်းခိုင်းတယ်၊ ဟိုအသင်းတော်က ငါ့ကို လာတရားဟောခိုင်းတယ်။ နင်တို့ဟောတာကို ငါ လုံးဝ နားမထောင်ဘူး။ ငါ့ရဲ့ ယုံကြည်သူတွေအတွက် ငါ တာဝန်ယူရမယ်။ ငါ့သိုးတွေကို ငါ ကာကွယ်ရမယ်” တဲ့။ သူက မျက်လုံးတွေ ပြူးကျယ်ပြီး ကျွန်မကို လက်ညှိုးထိုးကာ လေသံတင်းတင်းနဲ့ ပြောတယ်၊ “နားမထောင်နဲ့လို့ ငါ ပြောရက်သားနဲ့ နင် ငါ့စကားကို နားမထောင်ဘူး။ နင် အထင်အမြင်မှားအောင်လုပ်တာ ခံလိုက်ရပြီ၊ အခု ငါ့ကိုပါ နင်နဲ့အတူ အထင်အမြင်မှားစေချင်နေတာလား။ အဲဒီလို ဖြစ်လာမယ်လို့ နင် ထင်နေသလား။ ငါကရော နင့်လိုပဲ နားဝေတိမ်တောင် ဖြစ်နေမယ်လို့ နင် ထင်နေတာလား။ နင် သမ္မာကျမ်းစာကို နားမလည်ပါဘူး။ ငါ နင့်ကို အကြံပေးမယ်၊ အခုချက်ချင်း ပြန်လှည့်လာခဲ့” တဲ့။ ညီအစ်ကိုတစ်ယောက်က ပြောတယ်၊ “ကျွန်တော်တို့အားလုံး သခင့်ကို ယုံကြည်ပြီး သခင်ပြန်ကြွလာမှာကို မျှော်လင့်စောင့်စားနေကြတာပါ။ အခု အနန္တတန်ခိုးရှင် ဘုရားသခင်ဟာ ပြန်ကြွလာတဲ့ သခင်ယေရှု ဖြစ်ပါတယ်” လို့ပေါ့။ အနန္တတန်ခိုးရှင် ဘုရားသခင် ပြောသည်မှာ ‘ယေရှု၏ ပြန်ကြွလာခြင်းသည် သမ္မာတရားကို လက်ခံနိုင်စွမ်း ရှိသူများအတွက် ကြီးမားသည့် ကယ်တင်ခြင်းတစ်ရပ် ဖြစ်သော်လည်း သမ္မာတရားကို လက်ခံနိုင်စွမ်း မရှိသူများအတွက် ယင်းမှာ ပြစ်တင်ရှုတ်ချခြင်း၏ လက္ခဏာတစ်ရပ်ဖြစ်သည်။ သင်တို့သည် မိမိတို့၏ ကိုယ်ပိုင်လမ်းကြောင်းကို ရွေးချယ်သင့်ပြီး သန့်ရှင်းသော ဝိညာဉ်တော်ကို ပြစ်မှားစော်ကားခြင်း မပြုသင့်သကဲ့သို့ သမ္မာတရားကို မငြင်းပယ်သင့်ပေ။ သင်တို့သည် မသိနားမလည်သူနှင့် မာနထောင်လွှားသူ တစ်ဦး မဖြစ်သင့်ဘဲ သန့်ရှင်းသောဝိညာဉ်တော်၏ လမ်းပြမှုကို ကျိုးနွံနာခံပြီး သမ္မာတရားကို ဆာငတ်ကာ ရှာဖွေသူများ ဖြစ်သင့်ပေသည်။ ဤနည်းဖြင့်သာ သင်တို့သည် အကျိုးရှိလိမ့်မည်။’ (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ယေရှု၏ဝိညာဉ်ခန္ဓာကို သင်တွေ့မြင်သည့်အချိန်တွင် ဘုရားသခင်သည် ကောင်းကင်နှင့်မြေကြီးကို အသစ်တစ်ဖန် ပြုလုပ်ပြီးဖြစ်လိမ့်မည်)” သင်းအုပ်ဆရာမလျူက ဒါကို ကြားတော့ ဒေါသပေါက်ကွဲသွားတယ်။ သူက အဲဒီညီအစ်ကိုနှစ်ယောက်ကို လက်ညှိုးထိုးပြီး ရန်လိုတဲ့ပုံစံနဲ့ ပြောတယ်၊ “ပါးစပ်ပိတ်ထား။ အခုချက်ချင်း ထွက်သွား။ ငါ တာဝန်ယူထားတဲ့ နယ်မြေထဲမှာ ဧဝံဂေလိတရား ဟောနေတာကို ထပ်မိလို့ကတော့ နင်တို့ကို ပြည်သူ့လုံခြုံရေးဗျူရိုဆီ ချက်ချင်း ပို့ပစ်လိုက်မယ်” တဲ့။ သင်းအုပ်ဆရာမလျူ ဒီလိုပြောလိုက်တော့ ကျွန်မ တုန်လှုပ်သွားတယ်။ ပုံမှန်ဆိုရင် သူ သမ္မာကျမ်းစာကို ရှင်းပြတဲ့အခါ သူ့လေသံက အရမ်း ကြင်ကြင်နာနာရှိတာ။ ဒီနေ့ သခင် ပြန်ကြွလာပြီလို့ သူ့ကို ပြောပြရင် သူ ဝမ်းမြောက်ဝမ်းသာ လက်ခံမယ်လို့ ကျွန်မ ထင်ထားခဲ့တာ။ သူ့ဆီမှာ ဒီလိုသဘောထားမျိုး ရှိမယ်လို့ ကျွန်မ မမျှော်လင့်ထားမိဘူး။ ကျွန်မ လုံးဝ ဇဝေဇဝါ ဖြစ်သွားပြီး ကိုယ့်ဘာသာကိုယ် တွေးမိတယ်၊ “ကျွန်မတို့က သခင့်ကို ယုံကြည်ကြတယ်၊ ပြီးတော့ ကျွန်မတို့အားလုံး သခင် ပြန်ကြွလာမှာကို မျှော်လင့်စောင့်စားနေကြတာ။ သခင် ပြန်ကြွလာပြီး သမ္မာတရားကို ဖော်ပြနေပြီ၊ ဒါပေမဲ့ သူက လက်မခံဘူး။ သူက ဒေါသတကြီးနဲ့တောင် ကျွန်မတို့ကို မောင်းထုတ်လိုက်သေးတယ်။ အဲဒါက မှန်သော လမ်းခရီး ဖြစ်ရင်တောင်မှ သူ လက်ခံဦးမှာ မဟုတ်ဘူးလို့လည်း ပြောသေးတယ်။ ဒါဆိုရင် သူက သခင့်ကို ဘာကြောင့် ယုံကြည်နေရတာလဲ” လို့ပေါ့။

ဧပြီလထဲက ရက်တစ်ရက်မှာ အဲဒီညီအစ်ကိုနှစ်ယောက် ဘုရားသခင်ရဲ့ နောက်ဆုံးသောကာလ အမှုတော်အကြောင်း သက်သေခံတာကို အသင်းတော်က အဓိကကျတဲ့ တွဲဖက်အမှုဆောင် ခုနစ်ယောက်လည်း ကြားရအောင်လို့ သူတို့ကို ကျွန်မအိမ် ဖိတ်လိုက်တယ်။ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ဖတ်ရှုပြီး အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေဟာ သမ္မာတရား ဖြစ်တယ်ဆိုတာကို လူတိုင်း တွေ့မြင်သွားကြပြီး၊ အနန္တတန်ခိုးရှင် ဘုရားသခင်ဟာ ပြန်ကြွလာတဲ့ သခင်ယေရှုခရစ်တော် ဖြစ်တယ်ဆိုတာကို သေချာသွားကြတယ်။ တချို့ဆိုရင် မျက်ရည်တွေပါကျတဲ့အထိ အရမ်းစိတ်လှုပ်ရှားခဲ့ကြတယ်။ အဲဒီအချိန်မှာ သင်းအုပ်ဆရာမလျူက ဒေါသတကြီးနဲ့ ဝင်လာပါလေရော။ အဓိကကျတဲ့ တွဲဖက်အမှုဆောင်တွေ အဲဒီမှာ ရောက်နေတာကို တွေ့တော့ သူက ကျွန်မတို့ကို လက်ညှိုးထိုးပြီး စိတ်ဆိုးမာန်ဆိုးနဲ့ ပြောတယ်၊ “အသင်းတော် စုဝေးပွဲမှာ ဘယ်သူမှ မရှိတာ မဆန်းပါဘူး။ နင်တို့အကုန်လုံး ဒီမှာ ရောက်နေကြတာကိုး” တဲ့။ ပြီးတော့ ဘုရားသခင်ကို သူ စပြီး စော်ကားပြောဆိုတော့တာပဲ။ ကျွန်မ အရမ်း ဒေါသထွက်ပြီး ပြောလိုက်တယ်၊ “ဆရာမ နားမလည်တဲ့အရာကို မပြောသင့်ဘူးနော်။ သန့်ရှင်းသော ဝိညာဉ်တော်ကို စော်ကားပြောဆိုတဲ့ အပြစ်ဟာ ဒီဘဝမှာရော နောင်ဘဝမှာပါ ဘယ်တော့မှ ခွင့်လွှတ်ခြင်း ခံရမှာ မဟုတ်ဘူး။ ဘုရားသခင်ကို ပုန်ကန်ပြစ်မှားမိမှာ ဆရာမ မကြောက်ဘူးလား” လို့ပေါ့။ ကျွန်မ ဒီလိုပြောတာကို ကြားတော့ သူ ပိုပြီးတော့တောင် ဒေါသထွက်သွားတယ်။ သူက ကျွန်မကို လက်ညှိုးထိုးပြီး ပြောတယ်၊ “သူတို့ဟောတာကို နားမထောင်နဲ့လို့ ငါ နင့်ကို ပြောထားရက်သားနဲ့ နင် ငါ့စကားကို နားမထောင်ဘူး။ နင်က တွဲဖက်အမှုဆောင်တွေ အများကြီးကိုတောင် သူတို့ပြောတာ နားထောင်ဖို့ ခေါ်လိုက်သေးတယ်။ ငါ နင့်ကို ပျိုးထောင်ပေးလာတာ သုံးလေးနှစ်ရှိပြီ။ အရာရာကို နင်နဲ့ ငါ တိုင်ပင်ခဲ့တာ။ အခုတော့ နင်က ငါ့ကို တကယ် သစ္စာဖောက်ပြီး အပြင်လူတွေကိုတောင် ငါတို့အသင်းတော်ထဲ တရားဟောဖို့ ခေါ်လာတယ်။ ငါ နင့်ကို ပျိုးထောင်ပေးခဲ့တာတွေ အလကားဖြစ်ကုန်ပြီ” တဲ့။ ကျွန်မက ပြောလိုက်တယ်၊ “ကျွန်မတို့က သခင့်ကို ယုံကြည်ကြတယ်၊ ပြီးတော့ ကျွန်မတို့အားလုံး သခင် ပြန်ကြွလာမှာကို မျှော်လင့်စောင့်စားနေကြတာပါ။ အခု သခင် ပြန်ကြွလာပြီး သမ္မာတရားတွေ အများကြီး ဖော်ပြနေပါပြီ။ ညီအစ်ကိုမောင်နှမတွေကို နားထောင်ခွင့် ဘာလို့ မပေးရတာလဲ” လို့ပေါ့။ တွဲဖက်အမှုဆောင်တွေအားလုံးကလည်း ပြောကြတယ်၊ “ဟုတ်ပါတယ်၊ သင်းအုပ်ဆရာမလျူ။ ဒါက မှန်သော လမ်းခရီးပါ။ အနန္တတန်ခိုးရှင် ဘုရားသခင်ဟာ ပြန်ကြွလာတဲ့ သခင်ယေရှုပါ” လို့ပေါ့။ သင်းအုပ်ဆရာမလျူက သူတို့ကို လက်ညှိုးထိုးပြီး ပြောတယ်၊ “နင်တို့ တရားဒေသနာ နားထောင်ချင်ရင် ငါ နင်တို့ကို တစ်ပုဒ် ဟောပေးမယ်။ နင်တို့အားလုံးက တွဲဖက်အမှုဆောင်တွေလေ။ နင်တို့က အသင်းတော်ရဲ့ ကျောရိုးတွေပဲ။ ငါ နင်တို့ကို ထောက်ပံ့ပြီး ပျိုးထောင်ပေးလာတာ နှစ်တွေ ကြာလှပြီ၊ အခုတော့ နင်တို့က ဒီတရားဒေသနာကို နားထောင်ဖို့ ဒီကို ပြေးလာကြတယ်။ နောက်ဆုံးသောကာလမှာ လူတွေကို အထင်အမြင်မှားအောင်လုပ်ဖို့ ခရစ်တော်အယောင်ဆောင်သူတွေ ပေါ်လာလိမ့်မယ်လို့ သမ္မာကျမ်းစာက ပြောထားတယ်။ နင်တို့ ဒါကို ဘယ်လိုလုပ် မသိနိုင်ရတာလဲ။ နင်တို့ အထင်အမြင်မှားသွားရင်၊ အဲဒီအခါကျရင် အသင်းတော်ထဲက လူတွေအကုန်လုံးကို မှားတဲ့လမ်းကြောင်းပေါ် ရောက်အောင် နင်တို့ ခေါ်သွားတာပဲ မဟုတ်ဘူးလား။ ဒီအတွက် သခင့်ကို ငါ ဘယ်လို ပြန်လျှောက်လဲရမှာလဲ။ အဲဒီလူနှစ်ယောက်က သခင် ပြန်ကြွလာပြီလို့ ပြောတာနဲ့ပဲ သခင် တကယ် ပြန်ကြွလာပြီလို့ နင်တို့ ထင်နေတာလား။ နင်တို့က အရမ်း အတာပဲ။ ဒါကို နားမထောင်ကြနဲ့၊ တစ်ယောက်မှ နားမထောင်နဲ့” တဲ့။ အဲဒီမှာ ရှိနေတဲ့ တွဲဖက်အမှုဆောင် သုံးယောက်က သင်းအုပ်ဆရာမလျူရဲ့ နှောင့်ယှက်မှုကြောင့် စိတ်အနှောင့်အယှက်ဖြစ်ပြီး ဆက်နားမထောင်ရဲကြတော့ဘူး။ သင်းအုပ်ဆရာမလျူ အဲဒီလို ပြောတာ မှားတယ်ဆိုတာ ကျွန်မ သိတယ်။ နောက်ဆုံးသောကာလမှာ လူတွေကို အထင်အမြင်မှားအောင်လုပ်မယ့် ခရစ်တော်အယောင်ဆောင်သူတွေ ရှိလာလိမ့်မယ်လို့ သခင်ယေရှု တကယ် ပြောခဲ့ပါတယ်။ ဒါပေမဲ့ ခရစ်တော်အယောင်ဆောင်သူတွေက ကြီးမားတဲ့ နိမိတ်လက္ခဏာတွေနဲ့ အံ့ဖွယ်ရာတွေကို ပြပြီး လူတွေကို အထင်အမြင်မှားအောင်လုပ်မှာ ဖြစ်တဲ့အတွက် ကျွန်မတို့ ပိုင်းခြားသိမြင်မှုတချို့ ရှိလာမှာလို့လည်း သခင်ယေရှုက ပြောခဲ့ပါတယ်။ ခရစ်တော်အယောင်ဆောင်သူတွေ ပေါ်ထွန်းလာမှာ ဖြစ်တဲ့အတွက် သခင့်ကို မကြိုဆိုသင့်ဘူး၊ သခင်ရဲ့ အသံတော်ကို နားမထောင်သင့်ဘူးလို့ သခင်က လုံးဝ မပြောခဲ့ပါဘူး။ ဒီနေရာမှာ သခင့်စကားကို သူ အဓိပ္ပာယ်ကောက်လွဲပြီး ပြောနေတာ မဟုတ်ဘူးလား။ အဲဒီအချိန်မှာ သင်းအုပ်ဆရာမလျူက ဧဝံဂေလိတရား ဟောတဲ့ ညီအစ်ကိုတွေကို လက်ညှိုးထိုးပြီး ပြောတယ်၊ “နင်တို့ ဟောနေတာက မိစ္ဆာဒိဋ္ဌိအယူဝါဒပဲ။ ဘုရားသခင် ကြွလာပြီဆိုရင် ဘယ်မှာလဲ။ နင်တို့ မြင်ဖူးသလား။ ငါက ဒီအသင်းတော်ရဲ့ တရားဝင် ကိုယ်စားလှယ်ပဲ၊ ပြီးတော့ ဒီလူတွေက ငါ့အသင်းတော်ထဲက လူတွေ။ ငါ့ကို ကျော်ပြီး ဒီမှာ လာဟောလို့ မရဘူး” တဲ့။ ညီအစ်ကိုနှစ်ယောက်က တည်တည်ငြိမ်ငြိမ်နဲ့ ပြောတယ်၊ “သင်းအုပ်ဆရာမလျူ၊ သိုးတွေက ဘုရားသခင် ပိုင်တာပါ၊ ဘယ်လူပုဂ္ဂိုလ်တစ်ဦးတစ်ယောက်ကမှ ပိုင်တာ မဟုတ်ပါဘူး။ သခင်ယေရှု ပြောခဲ့သည်မှာ ‘ငါ့သိုးတို့သည် ငါ့စကားသံကိုနားထောင်၍ ငါ့နောက်သို့လိုက်ကြ၏။ ထိုသိုးတို့ကို ငါသိ၏။’ (ရှင်ယောဟန်ခရစ်ဝင် ၁၀:၂၇) သခင်က သမ္မာတရားကို ဖော်ပြဖို့နဲ့ သူ့သိုးတွေကို ရှာဖွေဖို့ ပြန်ကြွလာတာပါ။ လူတွေ ဘုရားသခင်ရဲ့ နှုတ်ကပတ်တော်ကို နားထောင်တာကို ဆရာမ တားဆီးလို့ မရပါဘူး။ ဒါဟာ ဘုရားသခင်ရဲ့ ရည်ရွယ်ချက်နဲ့ မညီပါဘူး” လို့ပေါ့။ သင်းအုပ်ဆရာမလျူက အမိန့်ပေးတဲ့ လေသံနဲ့ ပြောတယ်၊ “ဒီမှာ တရားဟောဖို့ ငါ ခွင့်မပြုရင် နင်တို့ လုံးဝ ဟောလို့ မရဘူး။ နင်တို့ ဆက်ဟောနေရင် ရဲစခန်းကို ငါ အခုချက်ချင်း ပို့လိုက်မယ်” တဲ့။ သင်းအုပ်ဆရာမလျူ ဘယ်လောက် ရက်စက်ကြမ်းကြုတ်သလဲ ဆိုတာကို မြင်လိုက်ရတော့ သမ္မာကျမ်းစာထဲမှာ သခင်ယေရှု ပြောခဲ့တဲ့ ဆိုးညစ်တဲ့ ဥယျာဉ်လုပ်သားများ ပုံဥပမာကို ကျွန်မ သတိရမိတယ်။ မြေရှင်က အသီးအနှံတွေကို ကောက်သိမ်းဖို့ သူ့အစေခံတွေနဲ့ သားကို လွှတ်လိုက်တဲ့အခါ လုပ်သားတွေက သူတို့အားလုံးကို သတ်ပစ်ပြီး မြေရှင်ရဲ့ ပိုင်ဆိုင်မှုတွေကို သိမ်းပိုက်ချင်ကြတယ်။ သင်းအုပ်ဆရာမလျူရဲ့ လုပ်ပုံက အဲဒီလုပ်သားတွေရဲ့လုပ်ပုံနဲ့ အတူတူပဲ မဟုတ်ဘူးလား။ ဒီညီအစ်ကိုနှစ်ယောက်က သခင် ကြွလာခြင်း ဧဝံဂေလိတရားကို ဟောနေတာ ကောင်းတဲ့အရာပါ။ သူတို့က ဝမ်းမြောက်စရာ သတင်းစကား၊ သတင်းကောင်းကို ဟောပြောနေကြတာလေ။ ဒါပေမဲ့ သူက ဧဝံဂေလိတရား ဟောတဲ့သူတွေကို ဒီလို ဆက်ဆံနိုင်စွမ်းရှိတယ်၊ ပြီးတော့ ရဲကိုဖုန်းဆက်ပြီး ရဲစခန်းပို့မယ်လို့တောင် ခြိမ်းခြောက်သေးတယ်။ ဒါက သူတို့ကို ဒုက္ခပေးဖို့ နတ်ဆိုးတွေလက်ထဲ အပ်လိုက်တာပဲ။ ဒါက သူဟာ တကယ်ကို ဆိုးညစ်တဲ့ အစေခံ ဖြစ်တယ်ဆိုတာ ပြနေတာပဲ။ သင်းအုပ်ဆရာမလျူအပေါ် ကျွန်မ ပိုင်းခြားသိမြင်မှု တချို့ ရလာပြီး ပြောလိုက်တယ်၊ “သင်းအုပ်ဆရာမလျူ၊ ကျွန်မတို့အားလုံးက ဘုရားသခင်ကို ယုံကြည်သူတွေပါ။ ဆရာမက ဒီညီအစ်ကိုတွေကို ဘယ်လိုလုပ် ရဲစခန်း ပို့နိုင်ရက်တာလဲ။ ဒါက ယုဒတစ်ယောက်လိုလုပ်နေတာ မဟုတ်ဘူးလား။ ယုဒရဲ့ အဆုံးသတ်က ဘာလဲ ဆိုတာကို ဆရာမ ကောင်းကောင်း သိမှာပါ၊ ဟုတ်တယ်မဟုတ်လား” လို့ပေါ့။ ကျွန်မ ဒီလိုပြောတာကို မြင်တော့ သူ ဘာမှ ထပ်မပြောတော့ဘူး။ ကျွန်မက ဆက်ပြောလိုက်တယ်၊ “သင်းအုပ်ဆရာမလျူ၊ ဆရာမရဲ့ ခံစားချက်ကို ကျွန်မ နားလည်ပေးနိုင်ပါတယ်။ ဒါပေမဲ့ ကျွန်မတို့ သခင့်ကို ယုံကြည်တာက သခင်ပြန်ကြွလာမှာကို မျှော်လင့်စောင့်စားဖို့အတွက် မဟုတ်ဘူးလား။ အခု သခင် ကြွလာပြီလို့ လူတွေ ဟောလာကြတယ်။ ရှာဖွေတာ၊ စူးစမ်းလေ့လာတာ မလုပ်ဘဲနဲ့ အဲဒါ မှားတယ်လို့ ဆရာမ ပြောတာက တဖက်သတ်ဆန်လွန်းရာ မကျဘူးလား။ ဒီညီအစ်ကိုနှစ်ယောက် ပြောသွားတာတွေ အကုန်လုံးက သမ္မာကျမ်းစာနဲ့ ကိုက်ညီပါတယ်။ သခင်က သူ့ရဲ့ အမှုတော်အသစ်ကို လုပ်ဆောင်ဖို့ ကြွလာပါပြီ...” သင်းအုပ်ဆရာလျူက စိတ်မရှည်တဲ့ပုံစံနဲ့ ပြောတယ်၊ “တော်ပါတော့၊ နင် ဘာသိလို့လဲ။ နင် အမြန်ဆုံး အသိတရားရရင် ကောင်းမယ်” တဲ့။ သူ ပြောပြီးတာနဲ့ မကျေမနပ်နဲ့ ထွက်သွားတယ်။ အဲဒီအချိန်မှာ စိတ်အနှောင့်အယှက် ဖြစ်သွားတဲ့ တွဲဖက်အမှုဆောင် သုံးယောက်က သင်းအုပ်ဆရာမလျူနဲ့အတူ ထွက်သွားကြတယ်။ ကျန်ခဲ့တဲ့ တွဲဖက်အမှုဆောင်တွေကတော့ ဆက်ပြီး ရှာဖွေ စူးစမ်းလေ့လာကြပြီး အဆုံးမှာ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို လက်ခံလိုက်ကြတယ်။

အဲဒီနောက်မှာတော့ မှန်သော လမ်းခရီးကို လူတွေ မစူးစမ်းလေ့လာနိုင်အောင်လို့ သင်းအုပ်ဆရာလျူက အသင်းတော်ထဲမှာ အခြေအမြစ်မရှိတဲ့ ကောလာဟလတွေ ဖြန့်ပါလေရော။ သူက ပြောတယ်၊ “လီကျင်း ယုံကြည်တာက မိစ္ဆာဒိဋ္ဌိအယူဝါဒပဲ။ သူပြောတာ နားမထောင်ကြနဲ့။ ငါ ဘာသာရေးရာဌာနမှာ အစည်းအဝေး သွားတက်တုန်းက ဌာနဆိုင်ရာ ဝန်ထမ်းတွေနဲ့ သုံးပါးတပေါင်း အသင်းတော်က အမြဲတမ်း ကော်မတီဝင်တွေကို ဒီအကြောင်း မေးကြည့်တယ်။ ဘာသာရေး အသိုင်းအဝိုင်း တစ်ခုလုံးက အရှေ့အရပ်က လျှပ်ပြက်ခြင်းကို ဆန့်ကျင်ကြပြီး နိုင်ငံတော်ကလည်း အသင်းတော် ယုံကြည်သူတွေကို ဖိနှိပ်ပြီး ဖမ်းဆီးနေတယ်လို့ သူတို့အားလုံး ပြောကြတယ်။ နင်တို့ အဲဒါကို ယုံရင် အဖမ်းခံရလိမ့်မယ်၊ ပြီးတော့ နင်တို့ မိသားစုဝင် အားလုံးပါ အမှုပတ်လိမ့်မယ်” တဲ့။ သင်းအုပ်ဆရာမလျူက ဘုရားသခင်ရဲ့ နောက်ဆုံးသောကာလ အမှုတော်ကို လက်ခံထားတဲ့ ညီအစ်ကိုမောင်နှမတွေရဲ့ အိမ်တွေကိုပါ တစ်အိမ်တက်ဆင်း သွားပြီး သူတို့ကို နှောင့်ယှက်တယ်၊ ခြိမ်းခြောက်တယ်။ တချို့ဆိုရင် သူ အထင်အမြင်မှားအောင် လုပ်တာကို ခံရလွန်းလို့ ခိုင်ခိုင်မာမာ မရပ်တည်နိုင်ဘဲ ပြန်ဆုတ်သွားကြတယ်။ အရင်တုန်းက အသင်းတော်ထဲက ညီအစ်ကိုမောင်နှမတွေက ကျွန်မနဲ့ ဆက်ဆံရေး ကောင်းခဲ့ပေမဲ့ သင်းအုပ်ဆရာမလျူရဲ့ နှောင့်ယှက်မှုတွေကြောင့် လူတိုင်းက ကျွန်မကို တွေ့ရင် ရှောင်ဖယ်လာကြတယ်။ ကျွန်မ စိတ်နှလုံးထဲမှာ နာကျင်ပြီး အားနည်းသလို ခံစားရလို့ ဘုရားသခင်ဆီ ဆုတောင်းလိုက်တယ်၊ “ချစ်လှစွာသော ဘုရားသခင်၊ အသင်းတော်ထဲမှာ အရင်က သမီးနဲ့ ဆက်ဆံရေး ကောင်းခဲ့တဲ့ သူတွေက အခု သမီးကို လျစ်လျူရှုနေကြပါပြီ။ သူတို့ သမီးကို တွေ့ရင် ကပ်ရောဂါတစ်ခုကို ရှောင်သလိုမျိုး ပုန်းရှောင်ကြပါတယ်။ သမီး အရမ်း နာကျင်ရပါတယ်။ ကိုယ်တော့် ရည်ရွယ်ချက်ကို နားလည်ဖို့ သမီးကို ဉာဏ်အလင်းပေးပြီး ဦးဆောင်တော်မူပါ” လို့ပေါ့။ နောက်ပိုင်းမှာ ဘုရားသခင်ရဲ့ နှုတ်ကပတ်တော်တချို့ကို ကျွန်မ ဖတ်လိုက်တယ်။ “လူတို့အပေါ် ဘုရားသခင်လုပ်ဆောင်သည့် အလုပ်အဆင့်တိုင်းသည် အပြင်ပန်းအားဖြင့် လူ့စီစဉ်မှုများမှ သို့မဟုတ် လူတို့၏ နှောင့်ယှက်ခြင်းမှ ဖြစ်ပေါ်လာသည့်အလား လူအချင်းချင်းကြားရှိ အပြန်အလှန် ဆက်ဆံမှုများ ဖြစ်သည့်ပုံ ပေါ်၏။ သို့သော်လည်း လုပ်ဆောင်မှု အဆင့်တိုင်း၊ ဖြစ်ပျက်မှုတိုင်း၏ နောက်ကွယ်တွင် ဘုရားသခင်ရှေ့တွင် စာတန်ပြုလုပ်သည့် အလောင်းအစားတစ်ခုဖြစ်ပြီး ယင်းတို့သည် လူတို့အနေဖြင့် ဘုရားသခင်အတွက် မိမိ၏ သက်သေခံချက်တွင် ခိုင်မာစွာ ရပ်တည်ဖို့ လိုအပ်သည်။ ယောဘ စစ်ကြောခံရသည့်အချိန်ကို ဥပမာ ကြည့်လော့။ နောက်ကွယ်တွင် စာတန်က ဘုရားသခင်နှင့် လောင်းကြေးတင်နေခဲ့ခြင်း ဖြစ်၏။ ပြီးလျှင် ယောဘအပေါ်တွင် ဖြစ်ပျက်ခဲ့သည့်အရာက လူသားတို့၏ လုပ်ဆောင်မှုများဖြစ်ပြီး လူသားတို့၏ နှောင့်ယှက်မှု ဖြစ်သည်။ သင်တို့အပေါ် ဘုရားသခင် ပြုလုပ်သည့် အလုပ်အဆင့်တိုင်း၏ နောက်ကွယ်တွင် ဘုရားသခင်နှင့် ပြုလုပ်သည့် စာတန်၏ အလောင်းအစားရှိသည်။ ဤအရာ၏နောက်ကွယ်တွင် တိုက်ပွဲပင်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) ဘုရားနှုတ်ကပတ်တော်တွေကို ဖတ်ပြီးမှပဲ ဒီနေ့ ကျွန်မ ကြုံတွေ့နေရတဲ့ ပတ်ဝန်းကျင်ဟာ ဝိညာဉ်ရေးရာ တိုက်ပွဲတစ်ခု ဖြစ်တယ်ဆိုတာကို နားလည်သွားတယ်။ အပေါ်ယံ ကြည့်ရင်တော့ လူတွေက အနန္တတန်ခိုးရှင် ဘုရားသခင်ရဲ့ အမှုတော်ကို ကျွန်မတို့ လက်မခံနိုင်အောင် တားဆီးနေပုံရပေမဲ့၊ တကယ်တမ်းမှာတော့ ဘုရားသခင်ဆီ ကျွန်မတို့ ပြန်လာမှာကို တားဆီးဖို့ စာတန်က ဒီလူတွေကို အသုံးပြုနေတာပါ။ ဘုရားသခင်က လူတွေကို ကယ်တင်ဖို့ အမှုလာပြုတာ ဖြစ်ပြီး စာတန်ကတော့ ဒါကို လာပြီး နှောင့်ယှက် ဖျက်ဆီးတာပါ။ စာတန်ရဲ့ လှည့်ကွက်တွေကို ကျွန်မ ထိုးထွင်းမြင်မှရမယ်၊ ပြီးတော့ ဒီလူ၊ ဖြစ်ရပ်နဲ့ အမှုအရာတွေရဲ့ ဘောင်ခတ်တာကို မခံရဘဲ ကိုယ့်သက်သေခံချက်မှာ ခိုင်ခိုင်မာမာ ရပ်တည်ရမယ်။ ပြီးတော့ ကျွန်မ တွေးမိတယ်၊ ဘာလို့ ကျွန်မ ဒီလောက် နာကျင်နေရတာလဲ။ ဘာဖြစ်လို့လဲဆိုတော့ အစတုန်းက ဒီလူတွေနဲ့ ကျွန်မ ဆက်ဆံရေး တကယ် ကောင်းခဲ့တာလေ။ တချို့ဆို ကျွန်မကို လေးစားတောင် လေးစားခဲ့ကြတာ။ အခုကျတော့ သူတို့ ကျွန်မကို လျစ်လျူရှုကြတယ်။ ရုတ်တရက်ကြီး အပယ်ခံလိုက်ရသလို ကျွန်မ ခံစားရတယ်။ သခင်ယေရှု ပြောခဲ့တာကို ကျွန်မ သတိရလိုက်တယ်။ “အကြင်သူသည် မိမိလက်ဝါးကပ်တိုင်ကို ထမ်း၍ ငါ့နောက်သို့မလိုက်၊ ထိုသူသည် ငါနှင့် မထိုက် မတန်။” (ရှင်မဿဲခရစ်ဝင် ၁၀:၃၈) သခင်ယေရှုဟာ လူတွေကို ကယ်တင်ဖို့ အမှုလာပြုရာမှာ လှောင်ပြောင်တာ၊ အသရေဖျက်တာ၊ ရှုတ်ချတာနဲ့ ငြင်းပယ်တာတွေကို သည်းခံခဲ့တယ်။ ဘုရားသခင်က ဒါတွေအားလုံးကို ဟိုးအရင်ကတည်းက ဒုက္ခခံခဲ့ပြီးသားဆိုတော့ ဘုရားနောက်လိုက်တဲ့ လူတိုင်းက ဘုရားသခင်ရဲ့ ဧဝံဂေလိတရားကို ဖြန့်ချိဖို့အတွက် ဒီငြင်းပယ်ခံရခြင်း ဒုက္ခတွေကို ခံသင့်တာ မမှန်ဘူးလား။ ဒါကို တွေးမိလိုက်တဲ့အခါ ကျွန်မ စိတ်နှလုံးထဲမှာ သိပ်မနာကျင်တော့ဘူး။

နောက်ပိုင်းမှာ သင်းအုပ်ဆရာမလျူက မှန်သော လမ်းခရီးကို လူတွေ လက်မခံနိုင်အောင် ရှေ့ကနေ နှောင့်ယှက်နေတဲ့အချိန်မှာ ကျွန်မနဲ့ ညီအစ်ကိုမောင်နှမတွေက နောက်ကနေ အမြန် ပံ့ပိုးပြီး ရေလောင်းပေးကြတယ်၊ အသင်းတော်ထဲမှာ ဧဝံဂေလိတရားကို ဆက်ဟောကြတယ်။ ကျွန်မတို့က လူ ရှစ်ဆယ်၊ ကိုးဆယ်လောက်ကို တစ်ယောက်ပြီးတစ်ယောက် ခေါ်လာခဲ့တယ်။ ဩဂုတ်လရောက်တော့ အသင်းတော်မှာ လူတွေ တဖြည်းဖြည်း နည်းသွားတာကို သင်းအုပ်ဆရာမလျူ တွေ့သွားပြီး အလှူငွေတွေလည်း နည်းလာတာကို သတိထားမိသွားတယ်။ ဒါကြောင့် သူက တားဆီး နှောင့်ယှက်ဖို့ ပိုပြီးတော့တောင် အရူးအမူးဖြစ်လာတယ်။ တစ်နေ့မှာ သင်းအုပ်ဆရာလျူ ကျွန်မအိမ်ကို ရောက်လာပြီး ပြုံးပြုံးလေးနဲ့ ပြောတယ်၊ “အခုတလော ငါတို့ ဆက်ဆံရေးက နည်းနည်း အနေခက်သလို ဖြစ်နေတယ်၊ ငါ ဒီကိစ္စနဲ့ ပတ်သက်ပြီး တော်တော် နေမထိထိုင်မသာ ဖြစ်မိတယ်၊ နင့်အတွက်လည်း ငါ စိတ်ပူတယ်။ နင် မြင်တဲ့အတိုင်းပဲ၊ အသင်းတော်က တကယ် ကြီးတယ်၊ ငါ အရာအားလုံးကို ဂရုမစိုက်နိုင်ဘူး။ တခြားသူ လက်ထဲ အပ်လိုက်ရင် ငါ စိတ်ချရမှာ မဟုတ်ဘူး၊ ဒါကြောင့် နင့်ကို ဒီအသင်းတော် တာဝန်ယူခိုင်းဖို့ ငါ ပြင်ဆင်နေတာ။ နင် ဘယ်လိုသဘောရလဲ” တဲ့။ ကျွန်မကို ပြန်ဆွဲခေါ်ဖို့ သင်းအုပ်ဆရာလျူ ဒီလိုပြောနေတာကို ကျွန်မ သဘောပေါက်လိုက်တယ်။ ဒါပေမဲ့ နောက်တော့ ကျွန်မ တွေးမိတယ်၊ အရင်က အသင်းတော်မှာ သခင့်ကို ယုံကြည်တုန်းက ကျွန်မ ညှဉ်းပန်းနှိပ်စက် မခံခဲ့ရဘူး၊ ညီအစ်ကိုမောင်နှမတွေကလည်း ကျွန်မကို သိပ်ယဉ်ကျေးကြတာ။ ကျွန်မသာ ပြန်သွားမယ်ဆိုရင် လူတိုင်းက ကျွန်မကို ပြန်လေးစားကြမှာပဲ၊ ပြီးတော့ ငြင်းပယ်ခံရတဲ့ ဒုက္ခကို ခံစားရမှာ မဟုတ်ဘူး။ ကျွန်မ စိတ်ထဲမှာ နည်းနည်း တွန့်ဆုတ်သွားတယ်။ အဲဒီအချိန်မှာ ဘုရားသခင်ရဲ့ နှုတ်ကပတ်တော်တွေကို ကျွန်မ သတိရလိုက်တယ်။ “တောင်များ ရွေ့လျားသောအခါ ယင်းတို့သည် သင်၏ အဆင့်အတန်းအတွက် ကွေ့ရှောင်သွားခြင်းကို ပြုနိုင်မည်လော။ ရေများသည် စီးဆင်းသောအခါ ယင်းတို့သည် လူ၏ အဆင့်အတန်းရှေ့တွင် ရပ်တန့်နိုင်မည်လော။ လူ၏ အဆင့်အတန်းအားဖြင့် ကောင်းကင်နှင့် မြေကြီးသည် ပြောင်းပြန်ဖြစ်နိုင်မည်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ၊ အခန်း (၂၂)) အဆင့်အတန်းက လူတွေကို မကယ်တင်နိုင်ဘူးဆိုတာ ဘုရားနှုတ်ကပတ်တော်တွေကြောင့် ကျွန်မ နားလည်သွားတယ်။ အဆင့်အတန်းက ကျွန်မရဲ့ မာနအတွက် ယာယီ ကျေနပ်မှုကိုပဲ ပေးနိုင်တာပါ၊ ဘေးဒုက္ခ ရောက်လာတဲ့အခါ အဆင့်အတန်းက ကျွန်မကို အကျပ်အတည်းထဲကနေ လွတ်မြောက်အောင် မကူညီနိုင်ပါဘူး။ ဘာသာရေး အသင်းတော်မှာ သန့်ရှင်းသော ဝိညာဉ်တော်ရဲ့ အလုပ် မရှိတာကို ကျွန်မ ကောင်းကောင်း သိတာပဲ၊ အဲဒီကို ပြန်သွားပြီး ကျွန်မ ဘာလုပ်ရမှာလဲ။ ကျွန်မ တော်တော် တုံးတာပဲ။ ဒါဟာ စာတန်ရဲ့ လှည့်ကွက်ပဲ၊ ကျွန်မ အရူးလုပ်ခံလို့ မဖြစ်ဘူး။ ဒါနဲ့ သင်းအုပ်ဆရာမလျူကို ကျွန်မ ပြောလိုက်တယ်၊ “ကျွန်မတို့က သခင့်ကို ယုံကြည်ပြီး သခင်ပြန်ကြွလာမှာကို အမြဲ မျှော်လင့်စောင့်စားနေကြတာပါ။ အခု သခင့်ကို ကျွန်မ ကြိုဆိုပြီးပြီပဲ၊ ဘယ်လိုလုပ် နောက်ပြန်လှည့်သွားနိုင်မှာလဲ။ ဘုရားသခင်ရဲ့ တတိယအဆင့် အမှုတော်ဖြစ်တဲ့ လူတွေရဲ့ အပြစ်ရှိတဲ့ သဘာဝကို ဖြေရှင်းပေးမယ့် နောက်ဆုံးသောကာလ တရားစီရင်ခြင်းအမှုကို ကျွန်မ လက်ခံပြီးပါပြီ။ ဘုရားသခင်ရဲ့ အမှုတော်က ရှေ့ဆက်သွားနေပြီပဲ၊ အသင်းတော်ကို ကျွန်မ ဘယ်လိုလုပ် ပြန်သွားနိုင်ဦးမှာလဲ။ အဲဒါက နောက်ပြန်လှည့်သွားတာ မဟုတ်ဘူးလား။ အလယ်တန်း ရောက်နေမှ မူလတန်းကို ပြန်တက်သလို ဖြစ်နေမှာပေါ့။ အဲဒါ အဓိပ္ပာယ် ရှိပါ့မလား” လို့ပေါ့။ သင်းအုပ်ဆရာမလျူက ဒေါသတကြီးနဲ့ ပြောတယ်၊ “ငါ နင့်ကို မျက်နှာသာပေးနေတာတောင် နင်က မသိတတ်ဘူး၊ နင်က မှားနေတဲ့ လမ်းကြောင်းကို ခေါင်းမာမာနဲ့ ဖက်တွယ်ထားတာပဲ။ နင် တော်တော်ကြီးကို အထင်အမြင်မှားအောင်လုပ်တာခံထားရပြီ။ နောက်နောင် သိုးခိုးဖို့ အသင်းတော်ကို နင် ထပ်လာလို့ကတော့ ငါ နင့်ကို ညှာတာမှာ မဟုတ်ဘူး၊ ရဲစခန်းကို တန်းပို့ပစ်လိုက်မယ်” တဲ့။ ကျွန်မ ကိုယ့်ဘာသာကိုယ် တွေးမိတယ်၊ “ဘုရားသခင်ကို ယုံကြည်သူတွေကို ရဲစခန်း ပို့နိုင်ရက်တယ် ဆိုရင်တော့ ရှင်က ယုဒပါပဲ” လို့ပေါ့။ သင်းအုပ်ဆရာမလျူက ဒေါသတကြီးနဲ့ ထွက်သွားတယ်။ ဘုရားနှုတ်ကပတ်တော်ရဲ့ လမ်းပြမှုနဲ့ ဦးဆောင်မှုကြောင့် စာတန်ရဲ့ လှည့်ကွက်တွေကို ကျွန်မ ထိုးထွင်းမြင်ခဲ့တယ်။ ကျွန်မ စိတ်နှလုံးထဲမှာ တကယ်ပဲ သက်သာရာ ရသွားတယ်။

စက်တင်ဘာလမှာ ကျွန်မနဲ့ ညီအစ်ကိုမောင်နှမတွေက အနီးအနားက အသင်းတော်တစ်ခုကနေ လူတစ်ဒါဇင်ကျော်လောက်ကို ခေါ်ခဲ့တယ်။ သင်းအုပ်ဆရာမလျူက ဒါကို သိသွားတော့ ပြဿနာရှာဖို့ ကျွန်မအိမ်ကို ရောက်လာတယ်။ ကျွန်မ ယောကျ်ားရှေ့မှာ သူက ပြဿနာတွေ ဖြစ်အောင် သွေးထိုးလှုံ့ဆော်တယ်။ အနန္တတန်ခိုးရှင် ဘုရားသခင်ကို ကျွန်မ ယုံကြည်တာကို နိုင်ငံတော်က ဆန့်ကျင်တယ်၊ ပြီးတော့ တစ်နေ့နေ့မှာ ကျွန်မ အဖမ်းခံရရင် ကျွန်မတို့သား တက္ကသိုလ် တက်နိုင်ဖို့ ဆိုတာ အိပ်မက်တောင် မက်လို့မရဘူးလို့လည်း သူက ပြောတယ်။ ကျွန်မ ယောကျ်ားက သင်းအုပ်ဆရာမလျူရဲ့ စကားကို ယုံပြီး ဘုရားသခင်ကို ကျွန်မ ယုံကြည်တာက သားရဲ့ အနာဂတ်ကို ထိခိုက်မှာ စိုးရိမ်သွားတယ်။ သူ ကျွန်မကို စပြီး ညှဉ်းပန်းနှိပ်စက်တော့တာပဲ၊ ကွာရှင်းမယ်လို့လည်း ခြိမ်းခြောက်တယ်။ ကွာရှင်းမယ်ဆိုတဲ့ စကားကို ကျွန်မ ယောကျ်ားဆီက ကြားလိုက်ရတော့ ကျွန်မ တုန်လှုပ်သွားတယ်။ ကျွန်မ ယောကျ်ားက ကျွန်မအပေါ် အမြဲတမ်း အရမ်း ကောင်းခဲ့တာပါ၊ ပြီးတော့ ဘုရားသခင်ကို ကျွန်မ ယုံကြည်တာကိုလည်း သူ မဆန့်ကျင်ခဲ့ပါဘူး။ ဘာလို့ သူ ဒီလို ဖြစ်သွားရတာလဲ။ ဒါတွေအားလုံး သင်းအုပ်ဆရာမလျူ သွေးထိုးလှုံ့ဆော်လိုက်တာ မဟုတ်ဘူးလား။ ကျွန်မ အရမ်း ဒေါသထွက်မိတယ်။ သင်းအုပ်ဆရာမတစ်ယောက် အနေနဲ့ သူ ဘယ်လိုလုပ် ဒီလောက် ယုတ်မာတဲ့ အလုပ်မျိုး လုပ်နိုင်ရတာလဲ။ လူတွေကို လမ်းမှန်ပေါ်မှာ ဘုရားနောက် လိုက်ခွင့် မပေးဘဲ၊ သူ့နောက်လိုက်ပြီး သူ့ကို ချီးမြှောက်အောင် သူ လုပ်တယ်၊ သူကျတော့ အလှူငွေတွေနဲ့ သာသာယာယာဖြစ်နေတယ်။ သူက ဘယ်လောက်တောင် ယုတ်မာပြီး ရက်စက်လိုက်တဲ့ လူလဲ။ သူက လူတွေရဲ့ ဝိညာဉ်တွေကို ဝါးမျိုတဲ့ နတ်ဆိုးတစ်ကောင်ပါပဲ။ သုံးလ ဆက်တိုက် ကျွန်မ ယောကျ်ားက ကျွန်မကို စိတ်ဆိုးပြီး ကွာရှင်းဖို့ ပြဿနာ ရှာတယ်။ နောက်ဆုံးတော့ သူက ပြောတယ်၊ “ငါ မင်းကို သုံးရက် အချိန်ပေးမယ်။ ဘုရားသခင်ကို ယုံကြည်တာနဲ့ ငါတို့ မိသားစုကြားမှာ မင်း တစ်ခုကို ဆုံးဖြတ်ချက် ချရမယ်” တဲ့။ ကျွန်မ အရမ်းဝမ်းနည်းသွားပြီး တွေးမိတယ်၊ “ငါ့ယောကျ်ားက တကယ် ကွာရှင်းလိုက်ရင် ငါ ဘာလုပ်မလဲ။ ငါ အဖမ်းခံရပြီး ကလေးရဲ့ အနာဂတ်ကို ထိခိုက်သွားရင်၊ ပြီးတော့ ကလေးရော ယောကျ်ားရော နှစ်ယောက်စလုံးက ငါ့ကို မုန်းသွားရင် ငါ ဘာလုပ်မလဲ” လို့ပေါ့။ ကျွန်မ မကွာရှင်းချင်ဘူး။ ကျွန်မ မိသားစုကို လိုချင်တယ်၊ ပြီးတော့ ဘုရားသခင်ကိုလည်း ယုံကြည်ချင်တယ်။ ဒါနဲ့ ဘုရားသခင် ရှေ့တော်မှောက်ကို လာပြီး ဆုတောင်းတယ်၊ ဦးဆောင်ပေးဖို့ ဘုရားသခင်ကို တောင်းလျှောက်လိုက်တယ်။ ဆုတောင်းပြီးတဲ့နောက် ဒီဘုရားနှုတ်ကပတ်တော်တွေကို ကျွန်မ သတိရလိုက်တယ်။ “သင်တို့၏ ပင်ကိုစရိုက်၊ အစွမ်းအစ၊ သွင်ပြင်နှင့် ဝိညာဉ်အသက်တာ၊ သင်မွေးဖွားခဲ့သော သင်၏မိသားစု၊ သင်၏ အလုပ်နှင့် သင်၏ အိမ်ထောင်၊ သင်၏ဆံပင်အရောင်နှင့် အသားအရောင်၊ ပြီးလျှင် သင်မွေးဖွားသည့်အချိန်တို့ပင် အပါအဝင် သင်၏ အလုံးစုံထဲက သင် အားလုံးကို ငါ၏လက်များဖြင့် စီစဉ်ထားခဲ့ပေသည်။ ယနေ့ သင်တို့ကို ငါ့မျက်မှောက်တော် ထဲသို့ ခေါ်ဆောင်လာခြင်းသည် အမှန်တကယ် ငါ၏ အစီအစဉ်အားဖြင့် ဖြစ်သည်ကို မဆိုထားနှင့်ဦး၊ နေ့ရက်စဉ်တိုင်း သင်တို့လုပ်ဆောင်သော အရာများနှင့် သင်တို့ တွေ့ဆုံသောလူများကိုပင် ငါ၏လက်ဖြင့် စီစဉ်ထားခဲ့ခြင်းဖြစ်သည်။ ကစဉ့်ကလျားဖြစ်ခြင်းထဲသို့ ခြေစုံပစ်မဝင်နှင့်။ တည်ငြိမ်စွာ သင် ရှေ့ဆက်သင့်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၇၄)) ကျွန်မရဲ့ ကံကြမ္မာက ဘုရားသခင် လက်ထဲမှာ ရှိသလို၊ ကျွန်မ ကလေးရဲ့ အနာဂတ်ကလည်း ဘုရားသခင် လက်ထဲမှာပဲ ရှိပါတယ်။ ကျွန်မ ယောကျ်ားကို ကျွန်မ လိုက်လျောလို့ မဖြစ်ဘူး။ သုံးရက်ပြည့်တဲ့အခါ ကျွန်မ ယောကျ်ားက အဖြေပေးဖို့ တောင်းဆိုတယ်။ ကျွန်မ သူ့ကို ပြောလိုက်တယ်၊ “လူတိုင်းရဲ့ ကံကြမ္မာကို ဘုရားသခင်က ကိုင်စွဲထားတာပါ။ ကျွန်မတို့သား ဘယ်ကျောင်းတက်ပြီး ဘယ်အလုပ် လုပ်ရမယ် ဆိုတာကအစ ဘုရားသခင် လက်ထဲမှာပဲ စီစဉ်ညွှန်ကြားထားပြီးသားပါ။ ရှင့်အနေနဲ့ ကျွန်မကို ကွာရှင်းရင်တောင်မှ ဘုရားသခင်ကို ယုံကြည်ဖို့ပဲ ကျွန်မ ရွေးချယ်ဦးမှာ” လို့ပေါ့။ ကျွန်မ ယောကျ်ားက ဒေါသတကြီးနဲ့ ပြောတယ်၊ “ကောင်းပြီလေ၊ နင့်သဘောပဲ” တဲ့။ အဲဒီနောက်ပိုင်း သူ ကွာရှင်းတဲ့အကြောင်း ထပ်မပြောတော့ဘူး။

အဲဒီနောက်မှာတော့ သင်းအုပ်ဆရာမလျူက အခြေအမြစ်မရှိတဲ့ ကောလာဟလ အမျိုးမျိုးနဲ့ မှားယွင်းပြီး အဓိပ္ပာယ်မဲ့တဲ့ စကားတွေကို ဖြန့်ပြီးတော့ ဘုရားသခင်ရဲ့ အမှုတော်အသစ်ကို လက်ခံခါစ ရှိသေးပြီး ကောင်းကောင်း အမြစ်မတွယ်သေးတဲ့ ယုံကြည်သူအသစ်တွေကို နှောင့်ယှက်တယ်။ သူတို့ထဲက လေးဆယ့်ငါးယောက်လောက် စုဝေးပွဲ မတက်တော့ဘူး။ ကျွန်မနဲ့ ညီအစ်ကိုမောင်နှမတွေက ဒီလူသစ်တွေကို ရေလောင်းပြီး ပံ့ပိုးပေးဖို့ လူခွဲလိုက်ကြတယ်။ သူတို့ သမ္မာတရားကို နားလည်ပြီး စာတန်ရဲ့ လှည့်ကွက်တွေကို မြင်နိုင်အောင်လို့ ဘုရားသခင်ရဲ့ နှုတ်ကပတ်တော်တွေနဲ့ သူတို့ကို မိတ်သဟာယပြုပေးကြတယ်၊ ဒီလိုနဲ့ လူ အယောက် ၃၀ ကျော်ကို ကျွန်မတို့ ပြန်ခေါ်လာနိုင်ခဲ့တယ်။ နိုဝင်ဘာလရဲ့ မွန်းလွဲပိုင်းတစ်ရက်၊ ညနေ ၄ နာရီမှာ ကျွန်မ အိမ်မှာ ဘုရားသခင်ရဲ့ နှုတ်ကပတ်တော်တွေကို ဖတ်နေတုန်း ရဲတွေ ရုတ်တရက် ရောက်လာပြီး ကျွန်မကို ဖမ်းခေါ်သွားတယ်။ ရဲစခန်း ရောက်တော့ ညီအစ်ကိုမောင်နှမတချို့လည်း အဖမ်းခံထားရတာကို တွေ့လိုက်တယ်။ ကျွန်မနဲ့ တခြားညီအစ်ကိုမောင်နှမတွေကို သင်းအုပ်ဆရာမလျူ တိုင်လိုက်တာ ဖြစ်ကြောင်း ရဲတွေ ပြောမှပဲ ကျွန်မ သိလိုက်ရတယ်။ ရဲတွေက ကျွန်မတို့ အသင်းတော်ရဲ့ အလှူငွေတွေ ဘယ်မှာလဲ၊ ဘုရားသခင်ရဲ့ နှုတ်ကပတ်တော် စာအုပ်တွေ ဘယ်မှာလဲ ဆိုတာကိုပဲ တရစပ် စစ်ဆေးမေးမြန်းတယ်။ ကျွန်မ ဘာမှ မပြောတော့ ရဲတွေက ကျွန်မအိမ်ကို သွားရှာဖွေကြတယ်။ ကံကောင်းတာက ကျွန်မ အဖမ်းခံရပြီးတဲ့နောက် ကျွန်မ ယောကျ်ားနဲ့ ယောက်မတို့က ဘုရားသခင် ယုံကြည်တာနဲ့ ပတ်သက်တဲ့ စာအုပ်တွေ အကုန်လုံးကို ရွှေ့ထားလိုက်ကြပြီလေ။ ရဲတွေက ဘာသက်သေအထောက်အထားမှ မတွေ့တာနဲ့ ကျွန်မကို အိမ်ပြန်လွှတ်ပေးလိုက်တယ်။ သင်းအုပ်ဆရာမလျူက ကျွန်မတို့ကို ဖမ်းဖို့ အစိုးရနဲ့ ဘယ်လို ပူးပေါင်းကြံစည်ခဲ့တယ် ဆိုတာကို ကျွန်မ တွေ့လိုက်ရတယ်။ ဒါဟာ သခင်ယေရှုနဲ့ တပည့်တော်တွေကို ညှဉ်းပန်းနှိပ်စက်ဖို့ ရောမအစိုးရနဲ့ ပူးပေါင်းခဲ့တဲ့ ဖာရိရှဲတွေ လုပ်ရပ်တွေနဲ့ အတိအကျ တူပါတယ်။ အနန္တတန်ခိုးရှင် ဘုရားသခင်ရဲ့ ဒီနှုတ်ကပတ်တော်တွေကို ကျွန်မ သတိရလိုက်တယ်။ “ကြီးကျယ်ခမ်းနားသော ဘုရားကျောင်းများတွင် သမ္မာကျမ်းစာကို ဖတ်ရှုပြီး တစ်နေ့လုံး ကျမ်းပိုဒ်များကို ရွတ်ဆိုနေကြသည့်တိုင် ဘုရားသခင်၏ ရည်ရွယ်ချက်များနှင့် ကိုက်ညီနိုင်သူ တစ်ဦးတစ်ယောက်မျှ ရှိဖို့ မဆိုထားနှင့်၊ ၎င်းတို့ထဲမှ တစ်ဦးတစ်ယောက်မျှ ဘုရားသခင်၏ အလုပ် ရည်ရွယ်ချက်ကို နားမလည်ကြသည့်အပြင် ၎င်းတို့ထဲမှ မည်သူမျှ ဘုရားသခင်ကို မသိကျွမ်းနိုင်ကြပေ။ ၎င်းတို့အားလုံးသည် တန်ဖိုးမရှိသော၊ ယုတ်မာသော လူများဖြစ်ကြပြီး ‘ဘုရားသခင်’ ကို ဩဝါဒခြွေရန် အထက်စီးမှ နေကြလေသည်။ ၎င်းတို့သည် ဘုရားသခင်၏ အမည်နာမအောက်တွင် ပြုမူဆောင်ရွက်ကြသည့်တိုင် ဘုရားသခင်ကို တမင်တကာ အတိုက်အခံလုပ်ကြသူများ၊ ဘုရားသခင်ကို ယုံကြည်သည်ဟူသော အမည်ခံထားသော်လည်း လူ၏ အသားကို စားပြီး သွေးကို သောက်ကြသူများ ဖြစ်ကြသည်။ ထိုသို့သော လူအားလုံးသည် လူတို့၏ စိတ်ဝိညာဉ်များကို ဝါးမျိုသော ဆိုးယုတ်သည့် နတ်ဆိုးများ၊ လူတို့ကို လမ်းကြောင်းမှန်ပေါ်သို့ မလျှောက်လှမ်းနိုင်ရန် တမင်တကာ နှောင့်ယှက်သော မကောင်းဆိုးဝါးခေါင်းဆောင်များနှင့် လူတို့ကို ဘုရားသခင်အား မရှာဖွေနိုင်ရန် ဟန့်တားသော ခလုတ်ကန်သင်းများ ဖြစ်ကြသည်။ ၎င်းတို့သည် ‘ခန္ဓာကိုယ် တောင့်တင်းခိုင်မာသည်’ ဟု ထင်ရသော်လည်း လူတို့ကို ဘုရားသခင်အား အတိုက်အခံလုပ်ရန် ဦးဆောင်သည့် အန္တိခရစ်များ ဖြစ်ကြောင်းကို ၎င်းတို့၏ နောက်လိုက်များက မည်သို့ သိနိုင်မည်နည်း။ ၎င်းတို့သည် လူတို့၏ စိတ်ဝိညာဉ်များကို ဝါးမျိုရန် ရည်စူးထားသော အသက်ရှင်သည့် နတ်ဆိုးများ ဖြစ်ကြောင်းကို ၎င်းတို့၏ နောက်လိုက်များက မည်သို့ သိနိုင်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို မသိသောသူ အားလုံးသည် ဘုရားသခင်ကို အတိုက်အခံလုပ်သောသူများ ဖြစ်ကြသည်) အဲဒီတော့မှ ဘုရားသခင်ရဲ့ နှုတ်ကပတ်တော်တွေရဲ့ အဓိပ္ပာယ်အမှန်ကို ကျွန်မ နားလည်သွားတယ်။ နေ့တိုင်း တရားဟောစင်မြင့်ပေါ်မှာရပ်ပြီး သမ္မာကျမ်းစာကို ရှင်းပြနေပေမဲ့ မှန်သော လမ်းခရီးကို လူတွေ မစူးစမ်းလေ့လာနိုင်အောင် ပိတ်ပင်နေတဲ့ သင်းအုပ်ဆရာတွေနဲ့ အကြီးအကဲတွေကို ဘုရားသခင်က ဖော်ထုတ်လိုက်တာပါ။ သူတို့က အပြင်ပန်း ကြည့်ရင်တော့ ဘာသာရေး ကိုင်းရှိုင်းပြီး မေတ္တာရှိပုံရပေမဲ့ တကယ်တမ်းမှာတော့ သူတို့အားလုံးက ကြောင်သူတော်တွေပါ။ သူတို့ရဲ့ အဆင့်အတန်းနဲ့ အသက်မွေးဝမ်းကျောင်းကို ထိန်းသိမ်းဖို့အတွက် သမ္မာကျမ်းစာ အနက်ဖွင့်တာကို သူတို့ အားကိုးကြတယ်။ သခင် ပြန်ကြွလာပြီလို့ လူတွေ သက်သေခံတာကို ကြားတဲ့အခါ ရှာဖွေတာ၊ စူးစမ်းလေ့လာတာ မလုပ်တဲ့အပြင် ခေါင်းမာမာနဲ့ အတိုက်အခံလုပ်ပြီး ရှုတ်ချကြတယ်။ သူတို့ရဲ့ သိုးအုပ်ကို ကာကွယ်တယ်ဆိုပြီး မှန်သော လမ်းခရီးကို ယုံကြည်သူတွေ မစူးစမ်းလေ့လာနိုင်အောင် တားဆီးကြတယ်။ သူတို့ကိုယ်တိုင်လည်း ကောင်းကင်နိုင်ငံတော်ကို မဝင်သလို ယုံကြည်သူတွေကိုလည်း မဝင်နိုင်အောင် တားဆီးပြီး၊ လူတွေကို ဘုရားသခင်ကို အတိုက်အခံလုပ်အောင်လုပ်ပြီး သူတို့နဲ့အတူ ငရဲကျအောင် လုပ်နေကြတာပါ။ သင်းအုပ်ဆရာမလျူ လုပ်ခဲ့သမျှကို ကျွန်မ ပြန်စဉ်းစားကြည့်တယ်။ သူ နေ့တိုင်း သမ္မာကျမ်းစာထဲက စကားတွေကို အဓိပ္ပါယ်ဖွင့်ခဲ့ပေမဲ့ သခင့်စကားတွေရဲ့ အဓိပ္ပာယ်အမှန်ကို သူ နားမလည်ခဲ့ပါဘူး။ သမ္မာကျမ်းစာ စကားတွေအပေါ် သူ့ရဲ့ အဓိပ္ပာယ်ဖွင့်ဆိုချက်ကို သုံးပြီး လူတွေကို အထင်အမြင်မှားစေဖို့နဲ့ ဘုရားသခင်ရဲ့ အသံတော်ကို နားမထောင်နိုင်အောင် တားဆီးဖို့ပဲ လုပ်ခဲ့တယ်။ သခင် ကြွလာခြင်း ကိစ္စနဲ့ ပတ်သက်ရင် ပညာရှိ သတို့သမီးတွေ ဖြစ်ဖို့နဲ့ ဘုရားသခင်ရဲ့ အသံတော်ကို အာရုံစိုက် နားထောင်ဖို့ သခင်ယေရှုက လူတွေကို မိန့်မှာခဲ့ပေမဲ့ သင်းအုပ်ဆရာမလျူကတော့ မှန်သော လမ်းခရီးကို ယုံကြည်သူတွေ မစူးစမ်းလေ့လာနိုင်အောင် တားဆီးခဲ့တယ်။ သူ့ရဲ့ ကိုယ်ပိုင် အဆင့်အတန်းနဲ့ အသက်မွေးဝမ်းကျောင်းအတွက် သူ ဒီလိုလုပ်နေတာ ရှင်းနေတာပဲ၊ ဒါပေမဲ့ ညီအစ်ကိုမောင်နှမတွေကို ကာကွယ်ဖို့ပါလို့ သူက ပြောနေတုန်းပဲ။ သူ့ရည်မှန်းချက် မအောင်မြင်တာ၊ ညီအစ်ကိုမောင်နှမ ပိုများများက ဘုရားသခင်ရဲ့ နောက်ဆုံးသောကာလ အမှုတော်ကို လက်ခံလာကြတာ၊ ပြီးတော့ အသင်းတော်ရဲ့ အလှူငွေတွေ နည်းသထက်နည်းလာတာကို မြင်တော့ ယုံကြည်သူတွေကို ခြိမ်းခြောက်ဖို့ အခြေအမြစ်မရှိတဲ့ ကောလာဟလတွေကို သူ သုံးခဲ့တယ်၊ ယုံကြည်သူတွေကို အထင်အမြင်မှားစေဖို့ မိစ္ဆာဒိဋ္ဌိအယူဝါဒတွေနဲ့ မှားယွင်းပြီး အဓိပ္ပာယ်မဲ့တဲ့ စကားတွေကို ဖြန့်ခဲ့တယ်၊ ပြီးတော့ သူ့လက်ထဲမှာပဲ ထာဝရ ထိန်းချုပ်ထားဖို့ ကြိုးစားခဲ့တယ်။ တကယ် တားလို့မရတော့ဘူး ဆိုတာကို မြင်တော့ မှန်သော လမ်းခရီးကို စွန့်လွှတ်ပြီး ဧဝံဂေလိတရား ဟောတာကို ရပ်တန့်အောင် ဖိအားပေးဖို့အတွက် ကျွန်မနဲ့ ညီအစ်ကိုမောင်နှမတွေကို စီစီပီရဲ့ ဆိုးယုတ်တဲ့ ရဲတွေလက်ထဲ သူ အပ်လိုက်တယ်။ ယုံကြည်သူတွေရဲ့ အသက်တာအတွက် တာဝန်ယူဖို့၊ ယုံကြည်သူတွေရဲ့ လုံခြုံရေးကို ကာကွယ်ဖို့ ဆိုပြီး သင်းအုပ်ဆရာမလျူက နေ့တိုင်း အော်ဟစ်နေပေမဲ့ သူက ဒီလိုမျိုး လုပ်ခဲ့တာပါ။ သူ့ရဲ့ ပုံမှန် ပြောဆိုနေကျ သာယာတဲ့ လေသံဆိုတာက တကယ်တမ်းမှာ လူတွေကို ထိန်းချုပ်ဖို့နဲ့ လှောင်အိမ်သွင်းထားဖို့ပဲ ဆိုတာ ရှင်းနေတာပါပဲ။ ဘုရားသခင်ရဲ့ သိုးတွေကို သူပိုင်တဲ့အရာအနေနဲ့ သဘောထားခဲ့တာပါ။ သူဟာ ရှင်နေတဲ့ တစ္ဆေ၊ တခြားသူတွေကို ကောင်းကင်နိုင်ငံတော် မဝင်နိုင်အောင် တားဆီးပြီး သူတို့ရဲ့ ဝိညာဉ်တွေကို ဝါးမျိုတဲ့ ဆိုးယုတ်တဲ့ နတ်ဆိုးတစ်ကောင်ပါပဲ။ သူက တကယ့် ကြောင်သူတော် ဖာရိရှဲ၊ သမ္မာတရားကို မုန်းတီးပြီး ဘုရားသခင်ရဲ့ ရန်သူဖြစ်တဲ့ ဆိုးညစ်တဲ့ အစေခံနဲ့ အန္တိခရစ်ပါပဲ။ ဘုရားသခင်ရဲ့ နှုတ်ကပတ်တော်တွေက ဖော်ထုတ်ပေးတာနဲ့ အဖြစ်မှန်တွေက ထုတ်ဖော်တာတွေသာ မရှိခဲ့ရင် ဒီသင်းအုပ်ဆရာတွေရဲ့ အနှစ်သာရကို ရှင်းရှင်းလင်းလင်း မြင်နိုင်ဖို့ ကျွန်မအတွက် ခက်ခဲမှာပါ။ ကျွန်မ ကိုယ့်ကိုယ်ကိုယ် သတိမထားမိဘဲနဲ့ သူတို့အထင်အမြင်မှားအောင်လုပ်တာကို ခံရပြီး ပျက်စီးသွားမှာပါ။ သင်းအုပ်ဆရာမရဲ့ “ဖျော်ဖြေတင်ဆက်မှု” က ကျွန်မရဲ့ ပိုင်းခြားသိမြင်မှုကို တိုးတက်စေဖို့ တကယ်ပဲ ကူညီပေးခဲ့တာပါ။ ဘုရားသခင်က တကယ်ကို ဉာဏ်ပညာ ကြီးမားလိုက်တာ။ ဒီဖမ်းဆီးခံရမှုက သင်းအုပ်ဆရာမလျူက ကြောင်သူတော်တစ်ယောက်ဖြစ်ပြီး ဘုရားသခင်ကို အတိုက်အခံလုပ်တယ်ဆိုတဲ့ မျက်နှာဖုံးကို ရှင်းရှင်းလင်းလင်း မြင်ခွင့်ရစေခဲ့တယ်။ သင်းအုပ်ဆရာရဲ့ နှောင့်ယှက်တာ၊ တားဆီးတာနဲ့ အထင်အမြင်မှားအောင်လုပ်ဖို့ဖို့ ကြိုးစားတာတွေ အများကြီးကို ကျော်လွှားနိုင်အောင် ကျွန်မကို ခွင့်ပြုပေးခဲ့တာက ဘုရားသခင် နှုတ်ကပတ်တော်တွေရဲ့ လမ်းပြမှုပါပဲ။ အနန္တတန်ခိုးရှင် ဘုရားသခင်ကို ကျေးဇူးတင်ပါတယ်။


၇။ အိမ်ထောင်ရေးရဲ့ ကျေးကျွန်မဖြစ်ခြင်းက လွတ်လပ်မှုအစစ်အမှန် ဖြစ်သည်

ချန်န၊ တရုတ်နိုင်ငံ

ကျွန်မက ကိုယ်ဝန်မဆောင်နိုင်လို့ အရင်ယောက်ျားက ကျွန်မကို ကွာရှင်းခဲ့တယ်။ နောက်ပိုင်းမှာ အခုလက်ရှိယောက်ျားနဲ့ ကျွန်မ တွေ့ခဲ့တာပေါ့။ အဲဒီအချိန်တုန်းက သူ့မှာ သားငယ်လေးနှစ်ယောက် ရှိတယ်။ “ငါသာ ဒီအိမ်ထောင်ရေးကို ကောင်းကောင်း ထိန်းသိမ်းနိုင်ရင်၊ ငါအိုလာတဲ့အခါ အားကိုးရမဲ့လူတွေ ရှိမှာပါ” လို့ ကျွန်မ တွေးခဲ့တယ်။ ဒါကြောင့် ဒီကောင်လေးနှစ်ယောက်ကို ကိုယ့်ရင်းသွေးလိုပဲ ကျွန်မ ဂရုစိုက်ခဲ့တယ်။ မျက်မမြင် ယောက္ခမကိုလည်း ကျွန်မ ပြုစုစောင့်ရှောက်ခဲ့တယ်။ ကျွန်မယောကျာ်းနဲ့ ကျွန်မက အမိုးပါ ဟင်းသီးဟင်းရွက် စိုက်ခင်းဆောက်ပြီး ရောင်းတန်းဝင် သီးနှံတွေ စိုက်ပျိုးခဲ့ကြတယ်။ ယောက်ျားတွေလုပ်တဲ့ အလုပ်မှန်သမျှ ကျွန်မ လုပ်ခဲ့တယ်။ မိုးမလင်းခင်ကတည်းက ဈေးကို သွားခဲ့သလို မိသားစုအတွက် ငွေရှာဖို့နဲ့ ဟင်းသီးဟင်းရွက်တွေ ရောင်းဖို့ ညဥ့်နက်တဲ့အထိ နေခဲ့ပါတယ်။ ကျွန်မရဲ့ ကြိုးစားအားထုတ်မှုတွေက အရာထင်ခဲ့ပါတယ်။ ကျွန်မယောက်ျားက ကျွန်မကို ဂရုစိုက်ပြီး ငဲ့ညှာသလို၊ ကလေးတွေကလည်း “အမေ” လို့ ခေါ်နေခဲ့ကြတာပေါ့။ အဲဒီကနေ ကျွန်မမိသားစုကို ကောင်းကောင်း ဂရုစိုက်သရွေ့ အိုလာတဲ့အခါ အားကိုးရမဲ့သူတွေ ရှိလာမှာပါဆိုတဲ့ မျှော်လင့်ချက် ရသွားခဲ့တယ်။ တခြားဘာကိုမှ ကျွန်မ မတောင်းတခဲ့ပါဘူး။ ဆယ်စုနှစ်တစ်ခုလောက်အကြာမှာ ကျွန်မ ရုတ်တရက် ဦးနှောက်သွေးကြော ပိတ်သွားမယ်လို့ လုံးဝ မထင်ထားခဲ့ဘူး။ ကျွန်မ အိပ်ရာထဲ လဲသွားပြီး ကိုယ့်ကိုယ်ကိုယ် မစောင့်ရှောက်နိုင်တော့ဘူး။ ကျွန်မရောဂါ ကုဖို့ နည်းလမ်းတွေရအောင် ယောက်ျားက အကြံကုန်ထုတ်ပြီး စဉ်းစားခဲ့တယ်။ ဆေးရုံမှာတုန်းက သူ ကျွန်မကို အရမ်းဂရုစိုက်ခဲ့ပါတယ်။ ဒါပေမဲ့ ဘယ်လို ကုသမှုမျိုးကိုပဲ စမ်းစမ်း၊ ကျွန်မရောဂါက မပျောက်ကင်းနိုင်ခဲ့ဘူး။ ကျွန်မ တကယ်ကို စိတ်ဆင်းရဲခဲ့ရတယ်။ ကိုယ့်ဘာသာ ဘာမှမလုပ်နိုင်တော့သလို၊ နောင်မှာ ကျွန်မကို ပြုစုစောင့်ရှောက်ဖို့ ယောက်ျားကိုပဲ အားကိုးရတော့မဲ့ပုံ ပေါက်နေတယ်။ သူက ကျွန်မရဲ့ လက်ကျန်ဘဝအတွက် အားကိုးရာ ဖြစ်လာမှာလေ။ ခဏကြာတော့၊ ကျွန်မ သံသယဝင်လာတယ်။ “အခုလောလောဆယ် ယောက်ျားက ကျွန်မအပေါ် အရမ်းကောင်းပေမဲ့၊ ကျွန်မရောဂါသာ ဘယ်တော့မှ မသက်သာလာရင်၊ ရေရှည်ကျတော့ သူ ကျွန်မကို မနှစ်သက်တော့ဘဲ ကျွန်မကို မလိုချင်လာတော့မှာ မဟုတ်ဘူးလား။ ဘာပဲဖြစ်ဖြစ် ကလေးတွေက ကျွန်မသွေးသားရင်းတွေမှ မဟုတ်တာ။ ကျွန်မဘေးမှာ ဆွေမျိုးဆိုလို့ တစ်ယောက်မှ မရှိဘူး။ ကျွန်မအိုလာရင် ဘယ်သူ့ကို အားကိုးရမှာလဲ” လို့ပေါ့။ ဒီကိစ္စနဲ့ပတ်သက်ပြီး ကျွန်မ အမြဲ စိုးရိမ်နေခဲ့ရသလို၊ ဆက်ရှင်သန်ဖို့ သတ္တိတောင် ပျောက်ဆုံးခဲ့ရတယ်။

ကျွန်မ နာကျင်ပြီး ကူကယ်ရာမဲ့နေချိန် ၂၀၁၃ ခုနှစ်မှာ အနန္တတန်ခိုးရှင် ဘုရားသခင်ရဲ့ နောက်ဆုံးသော ကာလ ကယ်တင်ခြင်းကို ကျွန်မ လက်ခံခဲ့တယ်။ ဘုရားနှုတ်ကပတ်တော်တွေကို ဖတ်ပြီး သမ္မာတရားတချို့ကို ကျွန်မ နားလည်သွားတယ်။ ကျွန်မရဲ့ ကံကြမ္မာက ဘုရားလက်ထဲမှာ ရှိတယ်၊ ပြီးတော့ ဘုရားသခင်ကသာ ကျွန်မ အားကိုးနိုင်တဲ့ တစ်ပါးတည်းသော အရှင်ဖြစ်တယ်ဆိုတာကို သဘောပေါက်လိုက်တယ်။ ကျွန်မစိတ်နှလုံးထဲမှာ အများကြီး ပိုလွတ်လပ်ပြီး ပျော်ရွှင်ရသလို ခံစားလိုက်ရတယ်။ ဒီကိစ္စတွေနဲ့ပတ်သက်ပြီး စိတ်ဆင်းရဲပြီး ကျွန်မ မငိုတော့ဘူး။ ဖြည်းဖြည်းချင်းနဲ့ ကျွန်မရောဂါ သက်သာလာပြီး ကိုယ့်ကိုယ်ကိုယ် ပြန်ဂရုစိုက်နိုင်လာတယ်။ ဘုရားသခင်ကို ကျေးဇူးတင်တဲ့စိတ်နဲ့ ကျွန်မ ပြည့်နေခဲ့တယ်။ ကျွန်မရောဂါ အများကြီး ကောင်းမွန်လာတာကို ယောက်ျားက မြင်တော့ ကျွန်မ ဘုရားသခင် ယုံကြည်တာကို သူ ထောက်ခံခဲ့တယ်။ နောက်ပိုင်းမှာ တရုတ်ပြည်မှာ ဘုရားသခင်ကို ယုံကြည်တာက အဖမ်းခံရပြီး ထောင်ကျနိုင်တယ်ဆိုတာ ယောက်ျားက သိလာသလို၊ စီစီပီ ဖြန့်တဲ့ အခြေအမြစ်မရှိတဲ့ ကောလာဟလတွေကိုလည်း သူ ယုံသွားတယ်။ ဘုရားသခင်ကို ယုံကြည်လို့ ကျွန်မ အဖမ်းခံရမှာ၊ ပြီးတော့ အဲဒါက သူ့သားတွေရဲ့ အလုပ်အကိုင်နဲ့ သူ့မြေးတွေရဲ့ အနာဂတ်ကို ထိခိုက်မှာ သူကြောက်တာနဲ့ ဘုရားသခင်ကို ကျွန်မ မယုံကြည်အောင် သူ စတားတော့တယ်။ ကျွန်မ ယုံကြည်ခြင်းကို စွန့်အောင်လို့ သူက သူ့သားတွေ၊ ဆွေမျိုးတွေနဲ့ ပေါင်းပြီး ကျွန်မကို ညှဉ်းပန်းနှိပ်စက်တယ်။ ကျွန်မ ကိုယ့်ဘာသာကိုယ် တွေးမိတယ်၊ “ယောက်ျားစကား နားမထောင်ဘဲ ဘုရားသခင်ကို ဇွတ်ဆက်ယုံကြည်ရင် ယောက်ျားနဲ့ သားတွေက ငါ့ကို စိတ်ငြိုငြင်သွားမှာပဲ။ အနာဂတ်မှာ ငါ့ဘဝ ကောင်းပါ့ဦးမလား” လို့ပေါ့။ ဒါကြောင့် ကျွန်မ စုဝေးပွဲ မသွားရဲတော့ဘူး၊ ကိုယ့်တာဝန်ကိုလည်း မထမ်းဆောင်ရဲတော့ဘူး။ ဒီမိသားစုကို ထိန်းသိမ်းဖို့ပဲ ကျွန်မ စိတ်နှလုံးအကြွင်းမဲ့ ဆန္ဒရှိခဲ့တယ်။ ကျွန်မ စုဝေးပွဲ မသွားတော့တာကို ယောက်ျားက မြင်တဲ့အခါ၊ ကျွန်မအပေါ်ထားတဲ့ သူ့သဘောထားက အများကြီး ကောင်းမွန်လာတယ်။ ဒါပေမဲ့ ကျွန်မက အသင်းတော် အသက်တာ ဆုံးရှုံးသွားသလို၊ ညီအစ်ကိုမောင်နှမတွေနဲ့ ဘုရားနှုတ်ကပတ်တော်အကြောင်း မိတ်သဟာယမပြုနိုင်တော့ဘူး။ ကျွန်မရင်ထဲမှာ ဟာတာတာကြီးနဲ့ အကြီးအကျယ် ညှဉ်းပန်းခံခဲ့ရတယ်။ ရက်နည်းနည်းကြာတော့၊ ခေါင်းဆောင်တစ်ယောက် ရောက်လာပြီး ကျွန်မကို ကူညီထောက်ပံ့ပေးတယ်။ လူတွေကို ကယ်တင်ဖို့ ဘုရားသခင်ရဲ့ ရည်ရွယ်ချက်အကြောင်း သူက ကျွန်မနဲ့ မိတ်သဟာယပြုပေးတယ်။ ဘုရားသခင်ရဲ့ မေတ္တာကို ခံစားရပြီး ကျွန်မ စုဝေးပွဲတွေကို တိတ်တဆိတ် ပြန်တက်ခဲ့တယ်။ ဒါပေမဲ့ ကောင်းတဲ့အချိန်တွေက မမြဲပါဘူး။ နှစ်ကုန်ပိုင်းမှာ၊ ယောက်ျားက အလုပ်ကနေ အိမ်ပြန်ရောက်လာပြီး ဘုရားသခင်ကို ကျွန်မ ယုံကြည်နေတုန်းပဲဆိုတာ တွေ့သွားတယ်။ ကျွန်မ ယုံကြည်ခြင်းကို စွန့်ဖို့ အတင်းဖိအားပေးတဲ့အနေနဲ့ ကျွန်မကို ဝေဖန်တိုက်ခိုက်တဲ့ အစည်းအဝေးလုပ်ဖို့ ကျွန်မမောင်နဲ့ ညီမကို သူ ဆွဲထည့်တယ်။ ကျွန်မ အလျှော့မပေးတာကို မြင်တော့၊ လက်ငင်းငွေတွေနဲ့ ဘဏ်စာအုပ်တွေ အကုန်ယူပြီး သူ အိမ်ကနေ ထွက်သွားလေရဲ့။ ကျွန်မက အားနည်းပြီး နေမကောင်းဖြစ်နေတဲ့ကြားထဲ၊ အိမ်မှာ ပြုစုစောင့်ရှောက်မဲ့သူမရှိဘဲ တစ်ယောက်တည်း ကျန်ခဲ့တယ်။ ရှင်သန်ရပ်တည်ဖို့ ပိုက်ဆံလည်း တစ်ပြားမှ မရှိတော့ဘူး။ အဲဒီအချိန်တုန်းက တကယ့်ကို ဆက်မရှင်သန်နိုင်တော့ဘူးလို့ ခံစားခဲ့ရတယ်။ ကျွန်မ အရမ်းဝမ်းနည်းပြီး ဝေခွဲမရဖြစ်နေမိတယ်။ ကျွန်မဆက်ယုံကြည်လို့ ယောက်ျားကသာ ကျွန်မကို ကွာရှင်းလိုက်ပြီဆိုတာနဲ့၊ ကျွန်မမှာ မိသားစုဆိုတာ ရှိတော့မှာ မဟုတ်ဘူး။ ကျွန်မက အသက်ကြီးလာပြီ၊ ကျန်းမာရေးကလည်း မကောင်းဘူး။ ကိုယ့်ဘာသာ ဘယ်လို ဆက်အသက်ရှင်နိုင်မှာလဲ။ ကျွန်မအိုလာရင် ဘယ်သူက စောင့်ရှောက်မှာလဲ။ ဒါပေမဲ့ ဘုရားသခင်ကို မယုံကြည်တော့ရင်၊ အဲဒါက ဘုရားသခင်ကို သစ္စာဖောက်တာ ဖြစ်မှာ၊ ပြီးတော့ ကယ်တင်ခြင်းခံရဖို့ အခွင့်အရေးမှန်သမျှ ဆုံးရှုံးသွားမှာ။ နောက်ပိုင်းမှာ ညီအစ်မတစ်ယောက် ရောက်လာပြီး ကျွန်မကို ကူညီထောက်ပံ့ပေးတယ်။ မိသားစုရဲ့ ညှဉ်းပန်းနှိပ်စက်မှု ရောက်လာတဲ့အခါ၊ ကျွန်မ ဘုရားသခင်ကို အားကိုးပြီး ဘုရားသခင်အတွက် သက်သေခံချက်မှာ ရပ်တည်သင့်တယ်ဆိုတာ ကျွန်မ နားလည်လိုက်တယ်။ အဲဒီနောက်မှာ ဘုရားနှုတ်ကပတ်တော် တချို့ကို ကျွန်မ ထပ်ဖတ်ပြီးတဲ့နောက် အဲဒီလောက် ဝမ်းမနည်းတော့ဘူး။ “ဘာပဲဖြစ်ဖြစ်၊ ငါ ဘုရားသခင်ကို မစွန့်ခွာနိုင်ဘူး” လို့ ကိုယ့်ဘာသာကိုယ် တွေးမိတယ်။ ရက်နည်းနည်းကြာတော့ ယောက်ျားပြန်ရောက်လာပေမဲ့ ကျွန်မက စုဝေးပွဲသွားဖို့ ဆက်ပြီး အားထုတ်ခဲ့တုန်းပဲ။ အကြိမ်တိုင်း ကျွန်မ ခိုးထွက်ပြီး ယောက်ျားကို ပေးမသိရဲဘူး။

၂၀၁၆ ခုနှစ် နွေဦးရာသီမှာ၊ ခေါင်းဆောင်တွေက ကျွန်မကို စာနဲ့ပတ်သက်တဲ့ တာဝန် ထမ်းဆောင်စေချင်ကြတယ်။ စိတ်ထဲမှာ ဝမ်းလည်းသာ စိုးလည်းစိုးရိမ်မိတယ်။ ဒီလောက်အရေးကြီးတဲ့ တာဝန်ကို ထမ်းဆောင်ခွင့်ပေးတာက ကျွန်မအပေါ်ထားတဲ့ ဘုရားသခင်ရဲ့ ကျေးဇူးတော်ဖြစ်သလို၊ ဘုရားသခင်က ကျွန်မကို မြှောက်စားတာပါ။ လေ့ကျင့်ဖို့ ဒီအခွင့်အရေးကို ကျွန်မ လက်မလွတ်ချင်ပေမဲ့၊ စိုးရိမ်တာတွေလည်း ရှိနေတယ်။ စာနဲ့ပတ်သက်တဲ့ တာဝန်ကို ထမ်းဆောင်ရင် တစ်ခါတလေ နှစ်ရက်သုံးရက်လောက် အိမ်ကနေ ခွာရမှာ။ တိုက်တိုက်ဆိုင်ဆိုင် ယောက်ျားပြန်ရောက်လာပြီး သိသွားရင်၊ ပြီးတော့ အဲဒါကို အခွင့်ကောင်းယူပြီး ငါ့ကို အိမ်ပေါ်ကနေ နှင်ထုတ်လိုက်ရင်၊ ငါ ဘာလုပ်မလဲ။ အိုးမဲ့အိမ်မဲ့ ဖြစ်ကျန်ရစ်မှာလား။ ကျန်တဲ့တစ်သက်တာကို ဘယ်လို ဖြတ်သန်းရမလဲ။ အဲဒါကို တွေးမိတဲ့အခါ၊ တာဝန်ကို ကျွန်မ ငြင်းလိုက်တယ်။ ဒါပေမဲ့ နောက်ပိုင်းမှာ၊ စိတ်ထဲမှာ ကိုယ့်ကိုယ်ကိုယ် ခဏခဏ အပြစ်တင်မိတယ်။ စာနဲ့ပတ်သက်တဲ့ တာဝန် ထမ်းဆောင်ဖို့ အခွင့်အရေးရတာက ကိုယ့်ကိုယ်ကိုယ် သမ္မာတရား ပိုပြီးပြင်ဆင်ခွင့်ရမှာပဲလို့ ခံစားရတယ်။ ဒါပေမဲ့ ဒီအခွင့်အရေးကို ကျွန်မ တန်ဖိုးမထားဘဲ ငြင်းပယ်လိုက်တယ်။ ယောက်ျားရဲ့ ချည်နှောင်တာ၊ ဘောင်ခတ်တာကို ကျွန်မ လိုလိုလားလား ခံယူနေခဲ့တာပဲ။ ကျွန်မ ကိုယ့်ကိုယ်ကိုယ် နိမ့်ကျအောင် လုပ်နေတာ မဟုတ်ဘူးလား။

၂၀၂၃ ခုနှစ် ဩဂုတ်လမှာ၊ အသင်းတော် ခေါင်းဆောင်တစ်ယောက်က ကျွန်မကို ပြောတယ်၊ “အခု ညီအစ်ကိုမောင်နှမ အများကြီး အဖမ်းခံနေရတော့ ဧည့်ခံတဲ့မိသားစုတွေ ရှာရခက်နေတယ်။ ညီအစ်မတစ်ယောက် အစ်မအိမ်မှာ နေဖို့ ဧည့်ခံပေးနိုင်မလား” တဲ့။ ကျွန်မ ကိုယ့်ဘာသာကိုယ် တွေးမိတယ်၊ “ငါ့ယောက်ျားက တခြားမြို့မှာ အလုပ်လုပ်တာ။ အိမ်ကိစ္စတွေ လုပ်စရာရှိမှပဲ သူ အိမ်ပြန်လာတာ။ ပုံမှန်ဆို အိမ်မှာ ငါတစ်ယောက်တည်း ရှိတာ။ ကျန်းမာရေးကြောင့် တခြား တာဝန်တွေ ငါ မထမ်းဆောင်နိုင်ပေမဲ့၊ ညီအစ်မတစ်ယောက်ကို ဧည့်ခံတာက ပြဿနာရှိမှာ မဟုတ်ပါဘူး။ ညီအစ်မ ရွှေ့လာရင် သူ့ တာဝန် သူထမ်းဆောင်နိုင်မှာဖြစ်သလို၊ ငါလည်း ကောင်းမှုတွေကို ပြင်ဆင်နိုင်မှာပဲ” လို့ပေါ့။ ဒါပေမဲ့ နောက်တော့ ကျွန်မ ပြန်တွေးမိတယ်၊ “ယောက်ျား ပြန်ရောက်လာပြီး ညီအစ်မကို တွေ့ရင် ငါ ဘာလုပ်မလဲ။ ငါ့ယောက်ျားက အစကတည်းက ငါ ဘုရားသခင် ယုံကြည်တာကို ဆန့်ကျင်တာ၊ နည်းနည်းလေး အဆင်မပြေတာနဲ့ ကွာရှင်းမယ်လို့ ပြောတာ။ ဒီကိစ္စကြောင့် ယောက်ျားက ငါ့ကို သဘောမကျဘဲ ငါ့ကို မလိုချင်တော့ရင်၊ တန်ပါ့မလား။ အိမ်ထောင်ရေး၊ ဒါမှမဟုတ် မိသားစု မရှိဘဲနဲ့၊ ငါအိုလာတဲ့အခါ စောင့်ရှောက်ဖို့ ဘယ်သူ့ကို အားကိုးရမလဲ။ မိသားစုမရှိ၊ အလုပ်မရှိရင် ငါ ဘယ်သွားလို့ရမှာလဲ” လို့ပေါ့။ အရင်တုန်းက ယောက်ျားက ဘုရားသခင်ကို ယုံကြည်မှု စွန့်ပယ်အောင် အတင်းအကျပ် လုပ်ခဲ့တာကို သတိရပြီး၊ စိုးရိမ်ကြောက်လန့်မိတယ်။ ဒါပေမဲ့ နောက်တော့ ညီအစ်မက စီစီပီ လိုက်ဖမ်းနေတာ ခံရပြီး သင့်တော်တဲ့ ဧည့်ခံတဲ့မိသားစု ရှာမရတာ၊ ပြီးတော့ ကျွန်မအိမ်က အတော်လေး လုံခြုံတာကို ပြန်တွေးကြည့်တယ်။ ဒါနဲ့ ကျွန်မ သဘောတူလိုက်တယ်။

ညီအစ်မ ရွှေ့လာပြီး သုံးလေးရက်ပဲ ရှိသေးတယ်၊ ယောက်ျား ပြန်ရောက်လာမယ်လို့ ကျွန်မ လုံးဝ ထင်မထားခဲ့ဘူး။ ကျွန်မ စိတ်ထဲမှာ တကယ်ပဲ အခက်တွေ့ခဲ့ရတယ်။ “ယောက်ျားကို ငါ ဘာပြောရမလဲ။ သူ ပြဿနာရှာမလား။ သူ စိတ်ဆိုးပြီး ငါနဲ့ ညီအစ်မကို မောင်းထုတ်ရင် ငါတို့ ဘာလုပ်ကြမလဲ။ နောက်ပြီး အခြေအနေက အခု တင်းမာနေတာ။ ညီအစ်မမှာ နေစရာ သင့်တော်တဲ့နေရာ မရှိဘဲ သူ အဖမ်းခံရရင်ရော၊ အဲဒီအခါကျ ဘယ်လိုလုပ်မလဲ။ အဲဒါဆိုရင်၊ ငါက ကောင်းမှုတွေကို ပြင်ဆင်ဖို့ ပျက်ကွက်ရုံတင်မကဘူး၊ အဲဒီအစား မကောင်းမှု လုပ်မိသလို ဖြစ်သွားမှာ” လို့ပေါ့။ နောက်တော့ ကျွန်မ ပြန်တွေးမိတယ်၊ “အရင်တုန်းက ငါ့ တာဝန်ကို ငါ ငြင်းခဲ့ဖူးတယ်၊ ငါ ဘုရားသခင်ကို အများကြီး အကြွေးတင်နေတာ။ အခု ဘုရားနှုတ်ကပတ်တော်တွေ ငါ အများကြီး ဖတ်ပြီးပြီ၊ သမ္မာတရားတချို့ကိုလည်း နားလည်ထားတယ်။ ငါ့ တာဝန် ငါမထမ်းဆောင်ရင် လူပီသပါ့ဦးမလား။ ငါ့ တာဝန်ကို ငါ ဆက်ပြီး ခေါင်းရှောင်လို့ မဖြစ်ဘူး” လို့ပေါ့။ အဲဒီနောက်၊ ထွက်ပေါက်ဖွင့်ပေးဖို့ စိတ်ထဲကနေ ဘုရားသခင်ဆီ အရေးတကြီး ဆုတောင်းလိုက်တယ်။ ပြီးတော့၊ ကျွန်မ ဉာဏ်သုံးပြီး ယောက်ျားကို ပြောလိုက်တယ်၊ ညီအစ်မကို ရက်နည်းနည်းလောက်ပဲ နေဖို့ ခေါ်ထားတာပါလို့ပေါ့။ ဒါကိုကြားတော့ ယောက်ျားက ဘာမှမပြောဘူး။ ထမင်းစားဖို့တောင် ညီအစ်မကို သွားခေါ်ခိုင်းလိုက်သေးတယ်။ ရင်ထဲက အလုံးကြီး ကျသွားသလို ခံစားလိုက်ရတယ်။ ဒီမိသားစုကို ထိန်းသိမ်းဖို့အတွက်၊ ယောက်ျားကို ဂရုတစိုက် ပြုစုလုပ်ကျွေးခဲ့တယ်။ သူ မပျော်မရွှင်ဖြစ်မှာ စိုးလို့၊ သူကြိုက်တဲ့ ဟင်းတွေကို နည်းအမျိုးမျိုးနဲ့ ချက်ကျွေးတယ်။ ယောက်ျားပြန်ရောက်ပြီး နှစ်ရက်သုံးရက်နေတော့၊ သူ့ဆီက တုပ်ကွေးကူးသွားတယ်။ ကျွန်မ ဖျားပြီး ချောင်းဆိုးတယ်၊ တစ်ကိုယ်လုံး ကိုက်ခဲပြီး အားမရှိဘူး။ နေမကောင်းဖြစ်နေတာတောင်၊ ယောက်ျားကို ကောင်းကောင်း ပြုစုချင်တုန်းပဲ။ ကြာလာရင် ညီအစ်မကို ဧည့်ခံခွင့် မပေးတော့မှာ ကျွန်မ စိုးရိမ်တယ်။ အချိန်တိုင်း သူ့မျက်နှာရိပ်မျက်နှာကဲကို ကျွန်မ ကြည့်နေရတယ်။ သူပျော်နေရင် ညီအစ်မအပေါ် ကျွန်မ ပိုကောင်းလိုက်တယ်၊ ဒါပေမဲ့ သူ မပျော်ရင်၊ ကျွန်မ ထိတ်လန့်ပြီး နေမထိထိုင်မသာဖြစ်ရတယ်။ သူ့ဒေါသကို ဆွမိပြီး ကျွန်မကို မောင်းထုတ်မှာ ကြောက်တယ်။ ကျွန်မရင်ထဲမှာ စိတ်ဆင်းရဲမှု၊ ပူပန်မှု၊ စိုးရိမ်မှုတွေနဲ့ ပြည့်နေတယ်။ နောက်ပြီး အဲဒီအချိန်က ကျွန်မ အတော်လေး နေမကောင်းဖြစ်နေတာ။ ဒါနဲ့ ဒီ တာဝန်ကို ထမ်းဆောင်မိတာ နောင်တရသလို၊ ညီအစ်မ မြန်မြန် ပြောင်းသွားပါစေလို့တောင် မျှော်လင့်မိတယ်။ ညီအစ်မအပေါ် ကျွန်မ စိတ်မရှည်ဖြစ်လာပြီး အရင်လို နွေးနွေးထွေးထွေး မဧည့်ခံတော့ဘူး။ နောက်ပိုင်းမှာ ညီအစ်မလည်း နေမကောင်း ဖြစ်လာတယ်။ ကျွန်မ တကယ့်ကို စိတ်မကောင်းဖြစ်ရသလို၊ သူနဲ့ပတ်သက်ပြီး အပြစ်ရှိသလို ခံစားရတယ်။

တစ်နေ့မှာ ခေါင်းဆောင်က စာတစ်စောင် ရေးလာပြီး၊ ယောက်ျားရဲ့ ဘောင်ခတ်တာခံနေရတဲ့ ကျွန်မအခြေအနေနဲ့ သက်ဆိုင်တဲ့ ဘုရားနှုတ်ကပတ်တော် တချို့ကို ပြတယ်။ အဲဒီထဲက တစ်ပိုဒ်မှာ ဒီလိုပြောထားတယ်။ “ဘုရားသခင်က သင့်အား အိမ်ထောင်ကို ပေးခဲ့သည်။ လက်တွဲဖော်တစ်ယောက်ပေးခဲ့သည်။ ကွဲပြားသော ရှင်သန်နေထိုင်ရာပတ်ဝန်းကျင်တစ်ခုကို ပေးခဲ့သည်။ ဤရှင်သန်နေထိုင်ရာ ပတ်ဝန်းကျင်နှင့် အခြေအနေမျိုးတွင် သင်သည် လွတ်လပ်စွာ၊ လွယ်ကူစွာ ရှင်သန်နိုင်ရန်အလို့ငှာ သူသည် သင်၏ လက်တွဲဖော်အား သင်နှင့်အတူ အရာရာကို မျှဝေပြီး ရင်ဆိုင်စေသည်။ တစ်ချိန်တည်းတွင် သင့်အား ကွဲပြားသော ဘဝအခြေအနေတစ်ခုကို တန်ဖိုးထားစေသည်။ သို့ရာတွင် ဘုရားသခင်က သင့်အား အိမ်ထောင်ထံသို့ လွှဲအပ်လိုက်ခြင်းမရှိပေ။ မည်သည့်အရာကို ငါဆိုလိုသနည်း။ ဘုရားသခင်က သင်၏ အသက်၊ သင်၏ ကံကြမ္မာ၊ သင်၏တာဝန်၊ ဘဝတွင် သင်လိုက်လျှောက်သည့် လမ်းကြောင်း၊ ဘဝတွင် သင်ရွေးချယ်သည့် ဦးတည်ချက်၊ သင့်တွင်ရှိသော ယုံကြည်ခြင်းအမျိုးအစားတို့ကို ယူပြီး သင်၏ လက်တွဲဖော်ထံသို့ သင့်အတွက် ဆုံးဖြတ်ပေးဖို့ ပေးလိုက်ခြင်းမရှိဟု ငါဆိုလိုသည်။ မိန်းမတစ်ယောက်တွင်ရှိသော ကံကြမ္မာအမျိုးအစား၊ လိုက်စားမှုများ၊ ဘဝလမ်းကြောင်းနှင့် ဘဝအပေါ် သဘောထားအမြင်တို့ကို သူမ၏ ခင်ပွန်းက ဆုံးဖြတ်ရမည်၊ သို့မဟုတ် ယောက်ျားတစ်ယောက်တွင်ရှိသော ကံကြမ္မာအမျိုးအစား၊ လိုက်စားမှု၊ ဘဝအပေါ် သဘောထားအမြင်နှင့် ဘဝတို့ကို သူ၏ ဇနီးက ဆုံးဖြတ်ရမည်ဟူ၍ ဘုရားသခင်က မပြောခဲ့ပေ။ ဘုရားသခင်က ဤသို့သောအရာများကို လုံးဝ မပြောခဲ့ဘဲ အမှုအရာများကို ဤသို့ စီမံခဲ့ခြင်းမရှိပေ။ သင် မြင်သလော။ ဘုရားသခင်သည် လူသားမျိုးနွယ်အတွက် အိမ်ထောင်ကို ထူထောင်ခဲ့သောအချိန်တွင် ဤသို့သောအရာ တစ်စုံတစ်ခုကို ပြောဆိုခဲ့သလော။ (မပြောဆိုခဲ့ပါ။) အိမ်ထောင်ရေး သာယာပျော်ရွှင်မှုအား လိုက်စားခြင်းသည် ဘဝတွင် မိန်းမ၊ သို့မဟုတ် ယောက်ျားတစ်ယောက်၏ တာဝန်ဖြစ်သည်ဟုလည်းကောင်း၊ သင်၏ ဘဝတာဝန် ပြီးမြောက်ရန်အတွက်နှင့် ဖန်ဆင်းခံတစ်ယောက်အနေဖြင့် အောင်မြင်စွာ ကျင့်ကြံပြုမူရန်အတွက် သင်၏ အိမ်ထောင်ရေး သာယာပျော်ရွှင်မှုကို ကောင်းစွာ ထိန်းသိမ်းရမည်ဟုလည်းကောင်း ဘုရားသခင်က လုံးဝ မပြောခဲ့ပေ။ ဘုရားသခင်က ဤသို့သောအရာ တစ်ခုတလေကိုမျှ လုံးဝ မပြောခဲ့ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၁)) ဘုရားနှုတ်ကပတ်တော်ကနေ ကျွန်မ နားလည်လိုက်တာက လူတိုင်းရဲ့ ဘဝကံကြမ္မာနဲ့ အိမ်ထောင်ရေးကို ဘုရားသခင် ပြဋ္ဌာန်းထားတာတဲ့။ လင်နဲ့မယား အပြန်အလှန် စောင့်ရှောက်ဖို့၊ ကူညီထောက်ပံ့ဖို့နဲ့ အရာရာကို မျှဝေခံစားဖို့ လူတွေအတွက် အိမ်ထောင်ရေးကို ဘုရားသခင် ပြဋ္ဌာန်းထားတာပါ။ ဒီနည်းနဲ့ သူတို့ရဲ့ ဘဝတွေက ပိုပြီး သက်သောင့်သက်သာရှိပြီး အေးချမ်းမှာလေ။ ဒါပေမဲ့ အိမ်ထောင်ရေးအတွက် ကိုယ့်ကိုယ်ကိုယ် ရောင်းစားဖို့ ဘုရားသခင် မတောင်းဆိုပါဘူး။ အိမ်ထောင်ရေး ထိန်းသိမ်းတာကို ဘဝရဲ့ အဓိကတာဝန်လို သဘောထားဖို့လည်း ကျွန်မတို့ကို ဘုရားသခင် မတောင်းဆိုပါဘူး။ ဘယ်လမ်းကြောင်း လျှောက်မလဲ၊ ဘယ်လို ယုံကြည်ခြင်းမျိုး ရှိသင့်လဲဆိုတာ ရွေးချယ်ပိုင်ခွင့် လူတွေမှာ ရှိပါတယ်။ အရာအားလုံးကို သူတို့ရဲ့ အိမ်ထောင်ဖက်က ဆုံးဖြတ်ပေးရမယ်ဆိုတာ မဟုတ်ပါဘူး။ ဒါပေမဲ့ ပြည့်စုံတဲ့ အိမ်ထောင်ရေးနဲ့ ပျော်ရွှင်တဲ့ မိသားစုကို လိုချင်လို့၊ အိမ်ထောင်ရေးဆီ ကိုယ့်ကိုယ်ကိုယ် ကျွန်မ ရောင်းစားခဲ့တယ်။ ညည်းညူတာမရှိဘဲ ကြိုးစားလုပ်ကိုင်ရင်း ကြည်ကြည်ဖြူဖြူနဲ့ ယောက်ျားရဲ့ ကျွန်ခံခဲ့တယ်။ အိမ်မှုကိစ္စ အကုန်လုပ်ခဲ့သလို၊ ယောက်ျားတွေလုပ်တဲ့ အလုပ်မှန်သမျှလည်း ကျွန်မ လုပ်ခဲ့တယ်။ အိမ်ပြန်ရောက်ရင်လည်း ယောက်ျားကို ကောင်းကောင်း ပြုစုရတယ်။ ဘုရားသခင်ကို စယုံကြည်ပြီးတဲ့နောက်၊ ဒီအိမ်ထောင်ရေးကို ကောင်းကောင်း စီမံခန့်ခွဲဖို့နဲ့ အိုလာတဲ့အခါ အားကိုးရမဲ့လူရှိဖို့အတွက်၊ အိမ်ကနေခွာပြီး တာဝန်သွားထမ်းဆောင်ဖို့ မပြောနဲ့၊ စုဝေးပွဲတောင် ကျွန်မ မသွားရဲခဲ့ဘူး။ ဧည့်ခံတဲ့တာဝန် ထမ်းဆောင်တုန်းက၊ အိမ်မှာ ညီအစ်မကို တွေ့တဲ့အခါ ယောက်ျားက စိတ်မရှည်ဖြစ်ပြီး၊ ကျွန်မကို မလိုချင်တော့မှာ၊ ဂရုမစိုက်တော့မှာကို စိုးရိမ်ခဲ့တယ်။ ဒီအတွက်ကြောင့် ကျွန်မ ဘောင်ခတ်ခံရတယ်လို့ ခံစားရတယ်။ ညီအစ်မကို အင်တင်တင်နဲ့ ဧည့်ခံခဲ့ပေမဲ့၊ ဒီလိုမလုပ်ခင်မှာ ယောက်ျားရဲ့ မျက်နှာရိပ်မျက်နှာကဲကို အချိန်တိုင်း ကြည့်နေရတယ်။ သူပျော်နေရင် ညီအစ်မအပေါ် ကျွန်မ ပိုကောင်းပေးတယ်၊ ဒါပေမဲ့ သူ မပျော်ရင်၊ ကျွန်မ ထိတ်လန့်ပြီး နေမထိထိုင်မသာ ဖြစ်ရတယ်။ ညီအစ်မကို ဧည့်ခံမိတာ နောင်တတောင်ရပြီး၊ ဒီလိုမျိုး ဒုက္ခမခံစားရအောင် သူ မြန်မြန် ပြောင်းသွားရင် ကောင်းမှာပဲလို့ မျှော်လင့်မိတယ်။ ယောက်ျား စိတ်ကျေနပ်ဖို့အတွက်၊ နေရာတကာမှာ သူ့ရဲ့ ဘောင်ခတ်တာကို ကျွန်မ ခံခဲ့ရတယ်။ ကျွန်မ တာဝန်ကို ကောင်းကောင်း လုံးဝ မထမ်းဆောင်နိုင်ခဲ့ဘူး။ ကျွန်မ နေမကောင်းဖြစ်တုန်းကအချိန်ကို ပြန်တွေးမိတယ်၊ အနာကျင်ရဆုံးနဲ့ ကူကယ်ရာမဲ့နေတဲ့အချိန်မှာ၊ ကျွန်မကို ဧဝံဂေလိဟောဖို့ ညီအစ်မတစ်ယောက်ကို စီစဉ်ပေးခဲ့တာ ဘုရားသခင်ပါပဲ။ ဆက်ရှင်သန်ဖို့ သတ္တိပေးခဲ့တာက ဘုရားနှုတ်ကပတ်တော်ရဲ့ ထောက်ပံ့မှုနဲ့ လမ်းပြမှုပဲ။ ကျွန်မ အပျက်သဘောဆောင်ပြီး အားနည်းနေတဲ့အချိန်၊ ကျွန်မကို ကူညီထောက်ပံ့ဖို့ ညီအစ်မတစ်ယောက် လာဖို့ အကြိမ်ကြိမ် စီစဉ်ပေးခဲ့တာလည်း ဘုရားသခင်ပါပဲ။ ဒါက ကျွန်မကို ဖြည်းဖြည်းချင်း ပိုသန်မာလာစေခဲ့တယ်။ ကျွန်မက ဖန်ဆင်းခံတစ်ယောက်ရဲ့ တာဝန်ကို ကောင်းကောင်း ထမ်းဆောင်သင့်တယ်၊ ပြီးတော့ ကျွန်မကို ကယ်တင်တဲ့ ဘုရားသခင်ရဲ့ ကျေးဇူးတော်ကို ပြန်ပေးဆပ်သင့်တယ်။ အဲဒါကမှ လုပ်သင့်တဲ့အရာပါ။ ဘုရားနှုတ်ကပတ်တော်တွေက ကျွန်မကို ယုံကြည်ခြင်းနဲ့ သတ္တိ ပေးခဲ့တယ်။ အရာအားလုံးကို ဘုရားသခင်ဆီ ပေးအပ်ဖို့ ကျွန်မ လိုလားခဲ့တယ်။ ဘုရားသခင်ကို ယုံကြည်တာ ကျွန်မရဲ့ အခွင့်အရေးဖြစ်သလို၊ ယောက်ျားမှာ ဝင်စွက်ဖက်ဖို့ အခွင့်အရေး မရှိဘူး။ ကျွန်မရဲ့ အဓိကတာဝန်က ကိုယ့်တာဝန်ကို ကောင်းကောင်း ထမ်းဆောင်ဖို့ဖြစ်ပြီး၊ ဒါက ကျွန်မ လုပ်သင့်တဲ့အရာပါပဲ။ ဒါကို နားလည်လိုက်တဲ့အခါ၊ ကျွန်မ ညီအစ်မကို ပြောလိုက်တယ်၊ “စိတ်မပူပါနဲ့။ ဘာမှ စိုးရိမ်စရာမလိုဘဲ အိမ်မှာသာ နေပါ။ ယောက်ျားက ကျွန်မကို ဘာပဲလုပ်လုပ်၊ သူ့ရဲ့ ဘောင်ခတ်တာကို ကျွန်မ ခံမှာ မဟုတ်ဘူး။ သူ ကွာရှင်းမယ်ဆိုရင်တောင်၊ ညီမကို ကျွန်မ ဧည့်ခံဦးမှာပါ” လို့ပေါ့။

တစ်ည ဆယ်နာရီထိုးပြီးခါစမှာ၊ ကျွန်မရဲ့ချောင်းဆိုးသံကြောင့် ယောက်ျား လန့်နိုးသွားတယ်။ သူ ကျွန်မကို ဒေါသထွက်ပြီး ကြမ်းကြမ်းတမ်းတမ်းစကားတွေ အများကြီး ပြောတော့တာပဲ။ ညီအစ်မ ကြားပြီး ဘောင်ခတ်ခံရမှာစိုးလို့၊ ကျွန်မ ပြန်မပြောရဲဘူး။ စိတ်ထဲကနေ ဘုရားသခင်ဆီ အရေးတကြီး ဆုတောင်းလိုက်တယ်။ မကြာပါဘူး၊ ဖုန်းမြည်လာတယ်။ နောက်နေ့ အလုပ်ပြန်ဆင်းရမယ်လို့ ယောက်ျားရဲ့ သူဌေးက ဖုန်းဆက်ပြီး ပြောတာ။ ကျွန်မ အရမ်းပျော်သွားတယ်။ ဒါ ဘုရားသခင်က ကျွန်မအတွက် ထွက်ပေါက်ဖွင့်ပေးတာလို့ ကျွန်မ သိလိုက်တယ်။ နောက်ပိုင်းမှာ၊ ယောက်ျားက တစ်ခါတလေ ပြန်လာတတ်တော့၊ ညီအစ်မက ဒီမှာနေရတာ ဘောင်ခတ်ခံရသလို ခံစားရတာပေါ့။ ဒါကြောင့် အသင်းတော်က တခြား ဧည့်ခံတဲ့အိမ် ရှာပေးပြီး၊ ရက်နည်းနည်းကြာတော့ ညီအစ်မ ပြောင်းသွားတယ်။ ကိုယ့်ကိုယ်ကိုယ် အရမ်းအပြစ်တင်မိသလို၊ ညီအစ်မအတွက် အပြစ်ရှိသလို ခံစားမိတယ်။ ညီအစ်မ ဒီမှာရှိတုန်းက၊ ကိုယ်က ယောက်ျားရဲ့ ဘောင်ခတ်တာကို အမြဲခံရပြီး ယောက်ျားကို ကောင်းကောင်း ပြုစုဖို့ပဲ အာရုံစိုက်ခဲ့တာကို ပြန်တွေးမိတယ်။ အိမ်ထောင်ရေးနဲ့ မိသားစုကို ဘယ်လို ထိန်းသိမ်းမလဲ ဆိုတာကိုပဲ ကျွန်မ စဉ်းစားခဲ့တာ။ ကိုယ့်တာဝန်မှာ ကျွန်မ စိတ်မနှစ်ခဲ့ဘူး။ အခုဆို၊ တာဝန်တောင် လက်လွတ်သွားပြီ။ နောက်ပိုင်းမှာ၊ ကျွန်မ တွေးဆမိတယ်၊ “ငါက ဘာလို့ နေရာတကာမှာ ယောက်ျားရဲ့ ဘောင်ခတ်တာ ခံနေရတာလဲ။ ပြဿနာရဲ့ အရင်းအမြစ်က ဘာလဲ” လို့ပေါ့။ ဘုရားသခင်ဆီ ကျွန်မ ဆုတောင်းခဲ့တယ်၊ ကိုယ့်ကိုယ်ကိုယ် ဆင်ခြင်သုံးသပ်ပြီး နားလည်နိုင်အောင်၊ ပြီးတော့ သင်ခန်းစာယူနိုင်အောင် ဉာဏ်အလင်းပေးပြီး ဦးဆောင်ပေးဖို့ တောင်းလျှောက်ခဲ့တယ်။ ရှာဖွေနေရင်းနဲ့၊ ဘုရားနှုတ်ကပတ်တော် တစ်ပိုဒ်ကို ကျွန်မ ဖတ်လိုက်တယ်။ “အချို့သောသူတို့သည် အိမ်ထောင်ပြုသည်နှင့်တစ်ပြိုင်နက် အိမ်ထောင်ရေး သုခချမ်းသာအတွက် မိမိတို့၏ အားအင်အလုံးစုံကို အသုံးပြုကာ ကြိုးပမ်းရန်၊ ရုန်းကန်ရန်နှင့် ပင်ပန်းကြီးစွာ အလုပ်လုပ်ရန် ပြင်ဆင်ကြလေသည်။ အချို့ကမူ မိမိတို့၏ မိသားစုကို ထောက်ပံ့ရန် ငွေရှာနိုင်ရေးအတွက် ဒုက္ခဆင်းရဲကို မမောမပန်း ခါးစည်းခံကာ အရိုးကြေကြေ အရေခမ်းခမ်း အလုပ်လုပ်ကြ၏။ ထို့ပြင် မိမိတို့၏ ဘဝတစ်သက်တာ သုခချမ်းသာကို အိမ်ထောင်ဖက်အပေါ်၌ အပ်နှံကြသော လူအများအပြားပင် ရှိကြသေးသည်မှာ အမှန်ပင်ဖြစ်၏။ ဘဝတွင် ၎င်းတို့ ပျော်ရွှင်ဝမ်းမြောက်ခြင်းရှိမရှိဟူသည်မှာ ၎င်းတို့၏ လက်တွဲဖော်က မည်သည့်ပုံစံရှိမည်၊ သူက လူကောင်းတစ်ယောက် ဟုတ်မဟုတ်၊ သူ၏ ပင်ကိုစရိုက်နှင့် စိတ်ဝင်စားမှုတို့က ၎င်းတို့နှင့် ကိုက်ညီခြင်းရှိမရှိ၊ သူသည် ပိုက်ဆံရှာနိုင်ပြီး မိသားစုတစ်စုကို စီမံနိုင်သည့်သူ ဟုတ်မဟုတ်၊ အနာဂတ်တွင် ၎င်းတို့အတွက် အခြေခံ မရှိမဖြစ် လိုအပ်ချက်များကို သေချာစေနိုင်ပြီး ၎င်းတို့အား ပျော်ရွှင်သော၊ တည်ငြိမ်သော၊ နှစ်သက်ဖွယ်ကောင်းသော မိသားစုတစ်စုကို ပေးနိုင်သူဟုတ်မဟုတ်၊ ဝေဒနာ၊ ဆင်းရဲဒုက္ခ၊ ကျရှုံးမှု၊ သို့မဟုတ် အဆင်မပြေမှုတစ်ခုခုကို ကြုံရသည့်အခါတွင် ၎င်းတို့ကို နှစ်သိမ့်ပေးနိုင်သူဟုတ်မဟုတ်တို့အပေါ်တွင် မူတည်သည်ဟု ၎င်းတို့ ယုံကြည်ကြသည်။...ဤသို့သော အသက်ရှင်နေထိုင်မှု အခြေအနေတစ်ခုတွင် ခင်ပွန်းနှင့် ဇနီးသည် ၎င်းတို့၏ လက်တွဲဖော်က မည်သို့သောသူမျိုးဖြစ်သည်ကို ပိုင်းခြားသိမြင်ဖို့ ကြိုးစားလေ့မရှိဘဲ ၎င်းတို့၏ လက်တွဲဖော်အပေါ်ရှိသည့် ၎င်းတို့၏ ခံစားချက်သက်သက်ဖြင့်သာ အသက်ရှင်နေထိုင်ကြသည်။ ၎င်းတို့၏ လက်တွဲဖော်ကို ဂရုစိုက်ရန်၊ သည်းခံရန်၊ သူ၏ အမှားများ၊ အားနည်းချက်များ၊ လိုက်စားမှုများအားလုံးကို ကိုင်တွယ်ရန် ၎င်းတို့၏ ခံစားချက်များကို အသုံးပြုကြသည်။ ၎င်းတို့ အလိုရှိသည့်အချိန်တိုင်းတွင် လုပ်ဆောင်ပေးသည်အထိပင်ဖြစ်သည်။ ဥပမာအနေဖြင့် ညီအစ်မတစ်ဦးက စုဝေးပွဲမှ ပြန်လာပြီး သူမ၏ ခင်ပွန်းက ‘သင်၏စုဝေးပွဲက ကြာလွန်းသည်။ နာရီဝက်သာသွားပြီး အိမ်ပြန်လာခဲ့တော့’ ဟု ဆိုသည်။ သူမက ‘ကျွန်မ တတ်နိုင်သလောက် ကြိုးစားပါမည်’ ဟု တုံ့ပြန်သည်။ အသေအချာပင် နောက်တစ်ကြိမ်တွင် သူမသည် စုဝေးပွဲသို့ နာရီဝက်သွားပြီး အိမ်ပြန်လာသည်။ ယခုတွင် သူမ၏ ခင်ပွန်းက ‘ထိုသို့သာ ဖြစ်ရမည်။ နောက်တစ်ကြိမ်တွင် သင့်မျက်နှာကိုသာ သွားပြပြီး ပြန်လာခဲ့လိုက်ပါ’ ဟု ပြောသည်။ သူမက ‘အို ရှင် ကျွန်မကို ထိုမျှ လွမ်းသည်လော။ ကောင်းပြီ၊ အတတ်နိုင်ဆုံးလုပ်လိုက်ပါမည်’ ဟု ပြောသည်။ အသေအချာပင် စုဝေးပွဲသို့ သူမသွားသည့် နောက်တစ်ကြိမ်တွင် သူ့ကို စိတ်မပျက်စေပေ။ ဆယ်မိနစ်ခန့်တွင် အိမ်သို့ ပြန်လာသည်။ သူမ၏ ခင်ပွန်းက အလွန်ကျေနပ်အားရပြီး ပျော်ရွှင်လေသည်။...သင်၏ လက်တွဲဖော်က သင့်ကို ကျေနပ်စေရန်၊ ဘုရားနှုတ်ကပတ်တော်အား သင် ရံဖန်ရံခါဖတ်ခြင်း၊ သို့မဟုတ် စုဝေးပွဲတက်ခြင်းကို သဘောတူစေရန်အတွက် သင်သည် မနက်စာပြုလုပ်ရန်၊ အိမ်သန့်ရှင်းရေးလုပ်ရန်၊ ရှင်းလင်းရန်၊ ကြက်များကို အစာကျွေးရန်၊ ခွေးကို အစာကျွေးရန်၊ ပင်ပန်းသောအလုပ်မျိုးစုံကို လုပ်ရန်နှင့် ပုံမှန်အားဖြင့် ယောက်ျားများက လုပ်သောအရာများကိုပင်လုပ်ရန် နေ့စဉ် အလွန်စောစွာ ထသည်။ သင်သည် သင်၏ ခင်ပွန်းကို ကျေနပ်စေရန်အတွက် အိမ်ဖော်အဘွားကြီးတစ်ယောက်ကဲ့သို့ မမောမပန်း အလုပ်လုပ်သည်။ သူ အိမ်ပြန်မလာမီတွင် သင်သည် သူ၏ သားရေဖိနပ်များကို ပွတ်တိုက်ပြီး သူ၏ ကွင်းထိုးဖိနပ်များကို စီထားပေးသည်။ သူ အိမ်ပြန်လာပြီးနောက်တွင် သင်သည် သူ့အား အလျင်အမြန်ဖုန်ခါပေးပြီး သူ၏ ကုတ်အင်္ကျီကို ကူချွတ်ပေးကာ တန်းတွင် ချိတ်ထားပြီး ‘ယနေ့အရမ်းပူသည်၊ သင်ပူနေသလော၊ ရေဆာသလော၊ ယနေ့နေ့ ဘာစားချင်သနည်း၊ ချဉ်သည့်အရာ စားမည်လော၊ စပ်သည့်အရာ စားမည်လော၊ အဝတ်လဲဖို့ လိုသလော၊ ဤအဝတ်များကို ချွတ်ပါလော့၊ ကျွန်ုပ် လျှော်ပေးပါမည်’ ဟူ၍ မေးမြန်းသည်။ သင်သည် အိမ်ဖော် အဘွားကြီးတစ်ယောက်၊ သို့မဟုတ် ကျွန်တစ်ယောက်ကဲ့သို့ ဖြစ်သည်။ အိမ်ထောင်၏ စည်းဘောင်အတွင်းတွင် သင်ဖြည့်ဆည်းသင့်သည့် တာဝန်နယ်ပယ်ကို ကျော်လွန်နေပြီဖြစ်သည်။ သင်သည် သင့်ခင်ပွန်း၏ အလိုကျပြုလုပ်ပေးသည်။ သူ့ကို သင်၏ သခင်အဖြစ် သင်မှတ်ယူသည်။ ဤသို့သော မိသားစုတွင် အိမ်ထောင်ဘက်နှစ်ဦးကြား၌ သိသာသော အဆင့်အတန်း ကွာခြားမှုရှိသည်။ တစ်ယောက်မှာ ကျွန်ဖြစ်ပြီး တစ်ယောက်မှာ အရှင်သခင်ဖြစ်သည်။ တစ်ယောက်က ရိုကျိုးလွန်းပြီး နှိမ့်ချသည်။ အခြားတစ်ယောက်က ခက်ထန်ပြီး အထက်စီးကျသည့်ပုံစံရှိသည်။ တစ်ယောက်က ခယသည်။ အခြားတစ်ယောက်က မာနထောင်လွှားမှုဖြင့် ပြည့်နှက်နေသည်။ သိသာထင်ရှားစွာပင်၊ အိမ်ထောင်၏ စည်းဘောင်အတွင်းတွင်ရှိသော လူနှစ်ဦး၏ အဆင့်အတန်းသည် တန်းတူညီမျှခြင်းမရှိပေ။ ဤသည်မှာ အဘယ်ကြောင့်နည်း။ ဤကျွန်မှာ မိမိကိုယ်ကို အောက်ကျခံနေသည်မဟုတ်လော။ (ဟုတ်သည်။) ဤကျွန်သည် သူမကိုယ်သူမ အောက်ကျခံနေသည်။ သင်သည် ဘုရားသခင်က လူသားမျိုးနွယ်အတွက် စီမံခဲ့သော အိမ်ထောင်အပေါ် တာဝန်ကို ထိန်းသိမ်းရန် ပျက်ကွက်ခဲ့သည်။ ပြီးလျှင် သင်သည် လွန်လွန်းနေပြီ ဖြစ်သည်။ သင်၏ ခင်ပွန်းက တာဝန်ကို မဖြည့်ဆည်းဘဲ မည်သည့်အရာကိုမျှ မလုပ်ဆောင်ပေ။ သို့တိုင်အောင် သင်သည် ဤသို့ အိမ်ထောင်ဘက်တစ်ယောက်၏ အလိုကျ အသင့်ရှိနေဆဲဖြစ်မည်ဖြစ်ပြီး သူ၏ ဩဇာအာဏာကို နာခံမည်။ သူ့ကို အစေခံပြီး သူ့အတွက် အရာရာကို လုပ်ဆောင်ပေးရန်အတွက် သူ၏ ကျွန်နှင့် အိမ်ဖော်အဘွားအိုဖြစ်ချင်လိမ့်ဦးမည် ဖြစ်သည်။ သင်သည် မည်သို့သောသူမျိုးဖြစ်သနည်း။ သင်၏ သခင်မှာ အတိအကျ မည်သူဖြစ်သနည်း။ သင်သည် ဘုရားသခင်အတွက် အဘယ်ကြောင့် ဤသို့ လက်တွေ့မလုပ်ဆောင်သနည်း။ သင်၏ လက်တွဲဖော်ကို သင်၏ ဘဝအတွက် ပံ့ပိုးဖို့ ဘုရားသခင်က စီမံခဲ့သည်။ ဤသည်မှာ သူလုပ်ဆောင်သင့်သည့်အရာတစ်ခု ဖြစ်သည်။ သင်သည် သူ့အပေါ် မည်သည့်အရာကိုမျှ အကြွေးမတင်ပေ။ သင်သည် သင်လုပ်ဆောင်သင့်သည့်အရာကို လုပ်ဆောင်ပြီး သင်ဖြည့်ဆည်းသင့်သည့် တာဝန်၊ ဝတ္တရားများကို ဖြည့်ဆည်းသည်။ သူက ဖြည့်ဆည်းသလော။ သူ လုပ်ဆောင်သင့်သည့်အရာကို လုပ်ဆောင်သလော။ အိမ်ထောင်တစ်ခုတွင် ခံ့ညားလောက်သောသူ မည်သူမဆိုက သခင်ဖြစ်သင့်ပြီး အလုပ်ကို ကြိုးစားလုပ်နိုင်ကာ အများဆုံးလုပ်နိုင်သည့် မည်သူမဆိုက ကျွန်ဖြစ်သင့်သည် မဟုတ်ပေ။ အိမ်ထောင်တစ်ခုတွင် လူနှစ်ဦးလုံးက အချင်းချင်းအပေါ် ၎င်းတို့၏ တာဝန်များကို ဖြည့်ဆည်းသင့်ပြီး အချင်းချင်း အဖော်ပြုသင့်သည်။ နှစ်ဦးလုံးသည် အချင်းချင်းအပေါ် တာဝန်ရှိသည်။ နှစ်ဦးလုံးသည် အိမ်ထောင်၏ စည်းဘောင်အတွင်းတွင် ဖြည့်ဆည်းရန် ဝတ္တရားများ၊ လုပ်ဆောင်ရန် အမှုအရာများရှိသည်။ သင်သည် သင်၏ အခန်းကဏ္ဍနှင့်အညီ ပြုမူဆောင်ရွက်သင့်သည်။ သင်၏ အခန်းကဏ္ဍက မည်သည့်အရာဖြစ်ပါစေ ထိုအခန်းကဏ္ဍတွင် သင်လုပ်ဆောင်သင့်သည့်အရာကို လုပ်ဆောင်သင့်သည်။ မလုပ်ဆောင်လျှင် သင်သည် သာမန်လူ့သဘာဝမရှိသောသူ ဖြစ်သည်။ အရပ်သုံးစကားဖြင့်ဆိုလျှင် သင်သည် တစ်ပြားမျှ မတန်ပေ။ ဤသို့ဆိုလျှင် လူတစ်ယောက်သည် တစ်ပြားမှမတန်သော်လည်း သင်သည် သူ၏ အလိုကျ အဆင်သင့်ရှိပေးပြီး လိုလိုလားလားဖြင့် သူ၏ ကျွန်ဖြစ်နိုင်လျှင် ဤသည်မှာ လုံးလုံး မိုက်မဲပြီး သင့်အား တန်ဖိုးမဲ့စေသည်။ ဘုရားသခင်အား ယုံကြည်ခြင်းနှင့်ပတ်သက်၍ အဘယ်အရာ မှားယွင်းသနည်း။ ဘုရားသခင်အား သင် ယုံကြည်ခြင်းသည် မကောင်းမှုလုပ်ဆောင်ခြင်း ဖြစ်သလော။ ဘုရားနှုတ်ကပတ်တော်အား ဖတ်ခြင်းတွင် ပြဿနာရှိသလော။ ဤအရာများအားလုံးကို လုပ်ဆောင်ခြင်းသည် ဖြောင့်မတ်ပြီး ဂုဏ်ပြုထိုက်ပေသည်။ အစိုးရက ဘုရားသခင်အား ယုံကြည်သောသူတို့ကို ဖိနှိပ်သောအခါတွင် မည်သည့်အရာကို ဖော်ပြနေသနည်း။ ဤသည်မှာ လူသားမျိုးနွယ်က အလွန်ဆိုးယုတ်ကြောင်း၊ ဆိုးယုတ်သော အင်အားစုများနှင့် စာတန်ကို ကိုယ်စားပြုကြောင်းကို ဖော်ပြနေပေသည်။ ယင်းသည် သမ္မာတရား၊ သို့မဟုတ် ဘုရားသခင်ကို ကိုယ်စားမပြုပေ။ ထို့ကြောင့် ဘုရားသခင်ကို ယုံကြည်ခြင်းက သင်သည် သူတစ်ပါးတို့၏ အောက်တွင်ရှိသည်၊ သို့မဟုတ် သူတစ်ပါးတို့ထက် နိမ့်ကျသည်ဟု မဆိုလိုပေ။ ဤအရာနှင့် ပြောင်းပြန်ပင်ဖြစ်သည်။ ဘုရားသခင်အား သင်ယုံကြည်ခြင်းသည် သင့်အား လောကီလူများထက်ပို၍ မြင့်မြတ်စေသည်။ သမ္မာတရားကို သင်လိုက်စားခြင်းက ဘုရားသခင်၏ အမြင်တွင် သင့်အား ဂုဏ်ရှိစေသည်။ ဘုရားသခင်သည် သင့်အား သူ၏အချစ်တော်အဖြစ် မှတ်ယူသည်။ သို့တိုင်အောင် သင်သည် သင်၏အိမ်ထောင်တွင် တစ်ဖက်လူအား ဖော်လံဖားရန် သက်သက်အတွက် သင့်ကိုယ်သင် အောက်ကျခံပြီး ရက်ရောစွာဖြင့် သင့်အိမ်ထောင်ဘက်၏ ကျွန်ဖြစ်လာသည်။ ဖန်ဆင်းခံတစ်ယောက်၏ တာဝန်ကို ထမ်းဆောင်သောအခါ၌ အဘယ်ကြောင့် ဤသို့ မလုပ်ဆောင်သနည်း။ အဘယ်ကြောင့် ဤအရာကို မကိုင်တွယ်နိုင်သနည်း။ ဤသည်မှာ လူသား၏ နိမ့်ကျမှုနှင့် ဆိုင်သည့် ဖော်ပြချက်တစ်ခုမဟုတ်လော။ (ဟုတ်ပါသည်။)” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၁)) ဘုရားနှုတ်ကပတ်တော်တွေက ဓားထက်ထက်တစ်ချောင်းလို ကျွန်မနှလုံးသားကို ထိုးဖောက်သွားတယ်။ အဲဒါတွေ ဖော်ထုတ်လိုက်တာက ကျွန်မရဲ့ အခြေအနေ အတိအကျပါပဲ။ ယောက်ျားနဲ့ ကျွန်မ လက်ထပ်ပြီးကတည်းက၊ ဒီအိမ်ထောင်ရေးကို ကောင်းကောင်း စီမံခန့်ခွဲဖို့၊ ပြီးတော့ အိုလာတဲ့အခါ အားကိုးဖို့ တည်ငြိမ်တဲ့ အိမ်တစ်ခု ရဖို့အတွက်၊ သူ့စိတ်ကြိုက်ဖြစ်အောင် လုပ်နိုင်တာမှန်သမျှ ကျွန်မ လုပ်ခဲ့တယ်။ ဘယ်လောက်ပဲ ညစ်ပတ်ပါစေ၊ ပင်ပန်းပါစေ၊ ဘယ်အလုပ်မဆို လုပ်ဖို့ ကျွန်မ လိုလားခဲ့တယ်။ ပိုက်ဆံရဖို့ ဟင်းသီးဟင်းရွက် စိုက်ခင်းလုပ်ပြီး ရောင်းတန်းဝင် သီးနှံတွေ စိုက်ဖို့ သူ့ကိုကူညီရင်း ကျွန်မ အကြံကုန်ထုတ်ပြီး စဉ်းစားခဲ့တယ်။ ကလေးနှစ်ယောက်ကို ကျွန်မ ပင်ပင်ပန်းပန်း ပျိုးထောင်ခဲ့တယ်။ ပင်ပန်းတဲ့ အလုပ်မှန်သမျှ ညည်းညူတာမရှိဘဲ ကျွန်မ လုပ်ခဲ့တယ်။ မျက်မမြင် ယောက္ခမကို အချိန်ပြည့် ပြုစုခဲ့တယ်။ သူတို့တစ်မိသားစုလုံးရဲ့ အိမ်ဖော်အနေနဲ့ ကျွန်မ လိုလိုလားလား အစေခံခဲ့တယ်။ ယောက်ျားနဲ့ သားတွေ ကျေနပ်သရွေ့၊ ဘယ်လောက်ပဲ ဆင်းရဲဒုက္ခခံရပါစေ၊ ပင်ပန်းပါစေ ကျွန်မ လိုလိုလားလားနဲ့ ဝမ်းမြောက်ဝမ်းသာ ခံယူခဲ့တယ်။ ဘုရားသခင်ကို ကျွန်မ စယုံကြည်ပြီးတဲ့နောက်၊ စီစီပီ အစိုးရရဲ့ အခြေအမြစ်မရှိတဲ့ ကောလာဟလတွေကို ယောက်ျားက ယုံပြီး ဘုရားသခင်ကို ကျွန်မ ယုံကြည်တာကို ပြင်းပြင်းထန်ထန် ဆန့်ကျင်ခဲ့တယ်။ ကောင်းမွန်တဲ့ အိမ်ထောင်ရေးနဲ့ မိသားစုကို ထိန်းသိမ်းဖို့အတွက်၊ သူ့ရှေ့မှာ အရာရာ သတိထားပြီး ခယခဲ့တယ်၊ နှိမ့်ချခဲ့တယ်။ မိသားစုရဲ့ ကျွန်တစ်ယောက်အနေနဲ့ ကျွန်မ လိုလိုလားလား အစေခံခဲ့တယ်။ ယောက်ျားရဲ့ ဘောင်ခတ်တာ၊ ချည်နှောင်တာ ခံရလို့ ကိုယ့်တာဝန်ကို ကျွန်မ မထမ်းဆောင်ရဲခဲ့ဘူး။ စုဝေးပွဲ သွားရင်တောင်၊ ညစာချက်ပြီး ယောက်ျားကို ကောင်းကောင်း ပြုစုနိုင်ဖို့ စောစော ပြန်လာချင်ခဲ့တယ်။ ပိုပြီးတော့တောင် ဆိုးတာက၊ ကိုယ့်တာဝန်ထမ်းဆောင်ဖို့ အိမ်ကနေ မခွာရဲခဲ့တာပဲ။ ယောက်ျားက ကွာရှင်းလိုက်ရင်၊ ကျွန်မအိုလာတဲ့အခါ ပြုစုစောင့်ရှောက်မဲ့သူ မရှိမှာကိုပဲ ကြောက်နေခဲ့တာ။ ကျွန်မ ကောင်းကောင်း ထမ်းဆောင်နိုင်တဲ့ ဧည့်ခံတဲ့တာဝန် လုပ်တုန်းကတောင် ဘောင်ခတ်ခံရတယ်လို့ ခံစားခဲ့ရတယ်။ “အိုလာရင် အားကိုးရမဲ့လူ ရှိရမယ်”၊ “အိုစာမင်းစာ ကျွေးဖို့ သားသမီးမွေးရမယ်” ဆိုတဲ့ စာတန်ဆန်တဲ့ အဆိပ်အတောက်တွေက ကျွန်မကို နက်နက်ရှိုင်းရှိုင်း ထိန်းချုပ်ထားခဲ့ပြီး၊ ဂုဏ်သိက္ခာ တစ်စက်မှ မရှိဘဲ ကျွန်မ ရှင်သန်နေခဲ့တယ်။ တကယ်တော့၊ လူနှစ်ယောက် အပြန်အလှန် အဖော်ပြုဖို့၊ စောင့်ရှောက်ဖို့နဲ့ ကူညီထောက်ပံ့ဖို့အတွက် လူတွေအတွက် အိမ်ထောင်ရေးကို ဘုရားသခင် ပြဋ္ဌာန်းထားတာပါ။ ယောက်ျားက ကျွန်မရဲ့အရှင်သခင်ဖြစ်လောက်အောင်၊ ပြီးတော့ အရာရာ သူ့စကားနားထောင်ပြီး သူ့မျက်နှာရိပ်မျက်နှာကဲ ကြည့်လုပ်ရလောက်အောင် အဲဒီလောက်ကြီး အာဏာရှိတာ မဟုတ်ပါဘူး။ ဒီမိသားစုမှာ၊ ဇနီးသည်တစ်ယောက်အနေနဲ့ ကျွန်မရဲ့ ဝတ္တရားတွေကို ကောင်းကောင်း ဖြည့်ဆည်းနိုင်ဖို့ပဲ လိုတာပါ။ နောက်ပြီး ကျွန်မမှာ ကိုယ်ပိုင် အဓိကတာဝန် ရှိသေးတယ်၊ အဲဒါက ဖန်ဆင်းခံတစ်ယောက်ရဲ့ တာဝန်ကို ကောင်းကောင်း ထမ်းဆောင်ဖို့ပါပဲ။ ကျွန်မ ဆက်ပြီး ခယမနေနိုင်တော့သလို၊ ယောက်ျားနဲ့ သားသမီးတွေရဲ့ ကျွန် မဖြစ်နိုင်တော့ဘူး။ ကိုယ့်တာဝန် ကောင်းကောင်းထမ်းဆောင်ဖို့ ဘုရားသခင် ပေးထားတဲ့ အခွင့်အရေးကို ကျွန်မ တန်ဖိုးထားရမယ်။

နောက်ပိုင်းမှာ၊ ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “ကမ္ဘာလောကကို ဖန်ဆင်းခြင်းကတည်းက ငါသည် ဤလူစု၊ အတိအကျဆိုရသော် ယနေ့ သင်တို့ကို၊ စတင် ခွဲခန့်မှတ်သားကာ ရွေးကောက်ပြီး ဖြစ်သည်။ သင်တို့၏ ပင်ကိုစရိုက်၊ အစွမ်းအစ၊ သွင်ပြင်နှင့် ဝိညာဉ်အသက်တာ၊ သင်မွေးဖွားခဲ့သော သင်၏မိသားစု၊ သင်၏ အလုပ်နှင့် သင်၏ အိမ်ထောင်၊ သင်၏ဆံပင်အရောင်နှင့် အသားအရောင်၊ ပြီးလျှင် သင်မွေးဖွားသည့်အချိန်တို့ပင် အပါအဝင် သင်၏ အလုံးစုံထဲက သင် အားလုံးကို ငါ၏လက်များဖြင့် စီစဉ်ထားခဲ့ပေသည်။ ယနေ့ သင်တို့ကို ငါ့မျက်မှောက်တော် ထဲသို့ ခေါ်ဆောင်လာခြင်းသည် အမှန်တကယ် ငါ၏ အစီအစဉ်အားဖြင့် ဖြစ်သည်ကို မဆိုထားနှင့်ဦး၊ နေ့ရက်စဉ်တိုင်း သင်တို့လုပ်ဆောင်သော အရာများနှင့် သင်တို့ တွေ့ဆုံသောလူများကိုပင် ငါ၏လက်ဖြင့် စီစဉ်ထားခဲ့ခြင်းဖြစ်သည်။ ကစဉ့်ကလျားဖြစ်ခြင်းထဲသို့ ခြေစုံပစ်မဝင်နှင့်။ တည်ငြိမ်စွာ သင် ရှေ့ဆက်သင့်သည်။ ယနေ့ သင့်ကို ငါမွေ့လျော်ခွင့်ပေးသည့် အရာသည် သင်နှင့်ထိုက်တန်သည့် ဝေစုတစ်ခု ဖြစ်ပြီး၊ ယင်းကို ကမ္ဘာလောက၏ ဖန်ဆင်းခြင်းကတည်းက ငါ့အားဖြင့် ခွဲခန့်မှတ်သားထားပြီး ဖြစ်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၇၄)) ဘုရားနှုတ်ကပတ်တော်တွေကို ဖတ်ပြီးတဲ့နောက်၊ နောက်ဆုံးသော ကာလမှာ ကျွန်မ အသက်ရှင်ပြီး ဘုရားသခင်ရဲ့ အမှုတော်ကို လက်ခံနိုင်တာဟာ ဘုရားသခင်ရဲ့ ကျေးဇူးတော် ဖြစ်မှန်း ကျွန်မ နားလည်လိုက်တယ်။ ကျွန်မ ကလေးမရနိုင်အောင် ပြဋ္ဌာန်းထားတာလည်း ဘုရားသခင်ပါပဲ၊ အဲဒီနောက်ကွယ်မှာ ဘုရားသခင်ရဲ့ ရည်ရွယ်ချက် ရှိပါတယ်။ “အိုစာမင်းစာ ကျွေးဖို့ သားသမီးမွေးရမယ်”၊ “ဇနီးကောင်း၊ မိခင်မွန် ဖြစ်ရမယ်” ဆိုတဲ့ ရိုးရာအတွေးအခေါ်တွေက ကျွန်မစိတ်ထဲမှာ အရမ်း အမြစ်တွယ်နေခဲ့တာ။ ကျွန်မသာ ကိုယ်ပိုင်သားသမီးတွေ ရှိခဲ့ရင်၊ ကလေးတွေနဲ့ မိသားစုအတွက် စိတ်ပါလက်ပါ စီစဉ်ပြီး ထည့်တွက်မိမှာ။ ကျွန်မရဲ့ အချိန်နဲ့ ခွန်အားအားလုံးကို ယောက်ျားနဲ့ ကလေးတွေဆီ ပုံအောပြီး၊ သူတို့အတွက် အရာအားလုံးကို လိုလိုလားလား ပေးဆပ်မိမှာ။ အိမ်ထောင်ရေးနဲ့ မိသားစုကို ထိန်းသိမ်းတာ၊ ကလေးတွေကို ကောင်းကောင်း စောင့်ရှောက်တာကို ဒီဘဝရဲ့ အဓိကတာဝန်အနေနဲ့ ကျွန်မ သဘောထားမိမှာ။ အဲဒါဆိုရင်၊ ဘုရားသခင်ကို ကျွန်မ ယုံကြည်လာမိမှာ မဟုတ်ဘူး။ ကျွန်မ ဆင်းရဲဒုက္ခတွေ တွေ့ကြုံရအောင် ဘုရားသခင်က ဒီပတ်ဝန်းကျင်ကို စီစဉ်ပေးခဲ့တာ၊ အဲဒါက ကျွန်မကို ဘုရားသခင်ရှေ့ ရောက်လာစေပြီး ဘုရားသခင်ကို အားကိုးစေခဲ့တယ်။ ပြီးတော့ ဘုရားသခင်ရဲ့ အသံတော်ကို ကြားဖို့၊ သမ္မာတရားကို လိုက်စားဖို့နဲ့ ဘုရားသခင်ရဲ့ ကယ်တင်ခြင်းကို လက်ခံရရှိဖို့ အခွင့်အရေး ပေးခဲ့တယ်။ ဒါဟာ ဘုရားသခင်ဆီက ကောင်းချီးပါပဲ။ အတိတ်တုန်းက၊ ဘုရားသခင်ရဲ့ ရည်ရွယ်ချက်ကို ကျွန်မ နားမလည်ခဲ့ဘဲ ကံဆိုးတယ်ဆိုပြီး ညည်းညူခဲ့တယ်။ အခုတော့၊ ကျွန်မကို ကယ်တင်တဲ့ ဘုရားသခင်ရဲ့ အပင်ပန်းခံရတဲ့ ရည်ရွယ်ချက်ကို ကျွန်မ နားလည်သွားသလို၊ ကလေးမွေးဖို့သက်သက် မဟုတ်ဘဲ၊ ဘုရားသခင်ရှေ့ ရောက်လာပြီး ဖန်ဆင်းခံတစ်ယောက်ရဲ့ တာဝန်ကို ထမ်းဆောင်ဖို့အတွက် ဘုရားသခင်က ကျွန်မကို နောက်ဆုံးသော ကာလမှာ မွေးဖွားစေခဲ့မှန်း နားလည်လိုက်တယ်။ ဒါဟာ ကျွန်မရဲ့ တာဝန်နဲ့ လုပ်ဆောင်ရမယ့်အရာပါပဲ။

ဘုရားနှုတ်ကပတ်တော်တွေကို ကျွန်မ ဆက်ဖတ်တယ်။ ဘုရားသခင်က ပြောသည် “ဘုရားသခင်သည် လက်ရှိအိမ်ထောင်ဘက်ကို သင့်အတွက် စီစဉ်ပေးခဲ့သဖြင့် သင်သည် ထိုသူနှင့် အတူတကွနေထိုင်နိုင်ခြင်းဖြစ်သည်။ ဘုရားသခင်က သင့်အတွက် အခြားတစ်ယောက်ကို စီစဉ်ပေးလျှင် သင်သည် အလားတူပင် ကောင်းမွန်စွာ နေထိုင်၍ရသေး၏။ ထို့ကြောင့် သင်၏ လက်ရှိအိမ်ထောင်ဘက်သည် သင့်အတွက် တစ်ဦးတည်းသောသူ မဟုတ်သကဲ့သို့ သင်၏ ခရီးဆုံးပန်းတိုင်လည်း မဟုတ်ပေ။ ဘုရားသခင်သည်သာ သင်၏ ခရီးဆုံးပန်းတိုင်ကို အပ်နှံ၍ရသောသူဖြစ်သည်။ ဘုရားသခင်သည်သာ လူသားမျိုးနွယ်၏ ခရီးဆုံးပန်းတိုင်ကို အပ်နှံ၍ရသောသူဖြစ်သည်။ သင်သည် သင့်မိဘများကို စွန့်ခွာလျှင် အသက်ရှင်သန်နိုင်သေးသည်။ သင်၏ လက်တွဲဖော်ကို စွန့်ခွာလျှင်လည်း အလားတူပင် ကောင်းမွန်စွာ အသက်ရှင်နိုင်သေးသည်။ သင့်မိဘများသည် သင်၏ ခရီးဆုံးပန်းတိုင်မဟုတ်သကဲ့သို့ သင်၏ လက်တွဲဖော်သည်လည်း သင်၏ ခရီးဆုံးပန်းတိုင်မဟုတ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၁)) ဘုရားနှုတ်ကပတ်တော်တွေကို ဖတ်ပြီးတဲ့နောက်၊ လူတွေရဲ့ ကံကြမ္မာက ဖန်ဆင်းရှင်ရဲ့ လက်ထဲမှာ ရှိမှန်း ကျွန်မ နားလည်လိုက်တယ်။ ယောက်ျားက ကျွန်မကို ဘယ်လောက်ပဲ ငဲ့ညှာပြီး ဂရုစိုက်ပါစေ၊ ကျွန်မရဲ့ ကံကြမ္မာကို သူ မထိန်းချုပ်နိုင်ပါဘူး။ ဘုရားသခင်ကသာ ကျွန်မရဲ့ ပန်းတိုင်ကို အပ်နှံရမဲ့ တစ်ပါးတည်းသော အရှင်ဖြစ်ပါတယ်။ ဘုရားသခင်ကသာ ကျွန်မ တကယ် မှီခိုအားထားနိုင်တဲ့ တစ်ပါးတည်းသော အရှင်ပါ။ ကျွန်မ ဦးနှောက်သွေးကြောပိတ်တုန်းက၊ ယောက်ျားက ကုဖို့ နည်းလမ်းပေါင်းစုံနဲ့ ကြိုးစားခဲ့ပေမဲ့ ဘာမှ မထူးခြားခဲ့ဘူး။ သူ ကျွန်မကို ဘယ်လိုပဲ ဂရုစိုက်ပါစေ၊ ကျွန်မရောဂါကို မဖယ်ရှားပေးနိုင်ခဲ့ဘူး။ ဘုရားသခင်ကို စယုံကြည်ပြီးတဲ့နောက်၊ ကျွန်မရောဂါကို ဘုရားသခင်လက်ထဲ အပ်လိုက်ပြီး၊ သက်သာလာမလား၊ မသက်သာဘူးလား ဆိုတာကို မတွေးတော့ဘူး။ ဖြည်းဖြည်းချင်းနဲ့ ကျွန်မရောဂါ သက်သာလာပြီး၊ ကိုယ့်ကိုယ်ကိုယ် ပြန်ဂရုစိုက်နိုင်လာတယ်။ ဒါတွေအားလုံးက ဘုရားသခင်ရဲ့ အချုပ်အခြာအာဏာနဲ့ စီစဉ်ညွှန်ကြားမှုပဲ မဟုတ်ဘူးလား။ နောက်ပြီး အသင်းတော်ထဲက ညီအစ်ကိုမောင်နှမ အများကြီးကို ကြည့်လိုက်ပါ။ သူတို့ရဲ့ အိမ်ထောင်ရေးတွေ၊ မိသားစုတွေကို စွန့်လွှတ်ပြီး သူတို့ တာဝန်တွေကို ထမ်းဆောင်ကြတယ်၊ ဘုရားသခင်ရဲ့ ဧဝံဂေလိကို ဖြန့်ဝေကြတယ်။ ဘုရားသခင်ရဲ့ စောင့်ရှောက်မှုနဲ့ ကာကွယ်မှုထဲမှာ သူတို့ နေထိုင်ကြတယ်၊ အစားအသောက်၊ အဝတ်အစားအတွက်လည်း မပူကြဘူး။ အဲဒီအစား၊ သူတို့ဘဝတွေက သက်သောင့်သက်သာရှိတယ်၊ ပျော်ရွှင်တယ်၊ လွတ်လပ်ပြီး အချုပ်အချယ်မရှိကြဘူး။ သခင်ယေရှု ပြောခဲ့သည့်အတိုင်း “မိုဃ်းကောင်းကင်၌ ကျင်လည်သော ငှက်များကို ကြည့်ရှုဆင်ခြင်ကြလော့။ ထိုငှက်တို့သည် မျိုးစေ့ကို မစိုက်မကြဲ၊ စပါးကိုမရိတ်၊ ကျီ၌မစုမသွင်း။ သို့သော်လည်း ကောင်းကင်ဘုံ၌ရှိတော်မူသော သင်တို့အဘသည် သူတို့ကို ကျွေးမွေးတော်မူ၏။ ထိုငှက်တို့ထက် သင်တို့သည် အလွန်မြတ်သည်မဟုတ်လော။” (ရှင်မဿဲခရစ်ဝင် ၆:၂၆) ဘုရားသခင် ဖန်ဆင်းထားတဲ့ မိုးကောင်းကင်က ငှက်တွေဟာ မျိုးစေ့လည်း မကြဲဘူး၊ စပါးလည်း မရိတ်ဘူး၊ ဒါပေမဲ့ ဘုရားသခင်က သူတို့ကို ကျွေးမွေးထားတယ်၊ ဘုရားသခင် ဖန်ဆင်းထားတဲ့ လူသားဆိုရင် ပြောစရာတောင် မလိုပါဘူး။ အိမ်ထောင်ရေး၊ မိသားစုနဲ့ ယောက်ျားကို ဆုံးရှုံးလိုက်ရင်၊ ကျွန်မ အားကိုးစရာ မရှိတော့ဘဲ အိုလာတဲ့အခါ ပြုစုစောင့်ရှောက်မဲ့သူ မရှိတော့မှာကို ကြောက်နေခဲ့တာ။ ဒါကြောင့် ယောက်ျားရဲ့ ဘောင်ခတ်တာကို ခဏခဏ ခံခဲ့ရပြီး တာဝန်ထမ်းဆောင်ဖို့ မပြောနဲ့၊ စုဝေးပွဲတောင် မသွားရဲခဲ့ဘူး။ ဘုရားသခင်အပေါ် ကျွန်မရဲ့ ယုံကြည်ခြင်းက နည်းလွန်းခဲ့တယ်။ အခုတော့ ဘုရားသခင်ရဲ့ အချုပ်အခြာအာဏာနဲ့ ပတ်သက်ပြီး နားလည်မှုတချို့ ရှိလာပြီဖြစ်သလို၊ ဘုရားသခင်ကို အားကိုးပြီး ရှေ့ဆက်လျှောက်ဖို့ ယုံကြည်ခြင်း ရှိလာပြီ။ ယောက်ျားက ဘုရားသခင်ကို မယုံကြည်ဘဲ ကျွန်မကို ညှဉ်းပန်းနှိပ်စက်တယ်။ သူက ဘုရားသခင်ကို အတိုက်အခံလုပ်နေတာ၊ ကျွန်မက အရာရာ သူ့စကားနားထောင်ပြီး သူ့ရဲ့ကျွန်အနေနဲ့ ဆက်မနေနိုင်တော့ဘူး။ မကြာပါဘူး၊ အသင်းတော်ထဲက ညီအစ်ကိုမောင်နှမ တချို့ အဖမ်းခံရတယ်။ ညီအစ်မနှစ်ယောက် ကျွန်မအိမ်မှာ လာနေဖို့ ဧည့်ခံပေးနိုင်မလားဆိုပြီး ခေါင်းဆောင်က စာရေးလာတယ်။ ဘာမှ အများကြီး စဉ်းစားမနေဘဲ၊ “ရပါတယ်” လို့ တိုက်ရိုက် ပြန်စာရေးလိုက်တယ်။ ဧည့်ခံတဲ့တာဝန်ကို ကျွန်မ စပြီး ပြန်ထမ်းဆောင်ခဲ့တယ်။ ဒီတစ်ခါတော့၊ ယောက်ျားမြင်မှာလည်း မကြောက်တော့ဘူး၊ သူ ကွာရှင်းမှာလည်း မကြောက်တော့ဘူး။ ရင်ထဲမှာ အရမ်း အချုပ်အချယ်ကင်းသွားသလို ခံစားရတယ်။ တစ်နေ့မှာ၊ ပြန်လာနေပြီလို့ ယောက်ျားက ဖုန်းဆက်တယ်။ ညီအစ်မတွေက အပြင်ထွက်ပုန်းမယ်လို့ ပြောကြပေမဲ့၊ ကျွန်မ တည်တည်ငြိမ်ငြိမ်နဲ့ ပြောလိုက်တယ်၊ “မလိုပါဘူး။ ဘုရားသခင်ကို ကျွန်မ ယုံကြည်တာကို သူ ဆန့်ကျင်ပေမဲ့၊ ရဲတိုင်တဲ့အထိတော့ သူ လုပ်မှာ မဟုတ်ပါဘူး” လို့ပေါ့။ ယောက်ျား အိမ်ပြန်ရောက်လာပြီး ညီအစ်မတွေကို တွေ့တော့၊ ဘာမှ မပြောဘူး။ နှစ်ရက်ကြာတော့၊ သေးသေးမွှားမွှား ကိစ္စတစ်ခုနဲ့ ယောက်ျားက ဒေါသထွက်ပြီး ကျွန်မကို အော်တယ်၊ “နင်တို့ ဘုရားယုံတဲ့လူတွေ နောက်ဆို ဒီမှာလာခွင့် မရှိဘူး။ ထပ်လာရင်၊ မောင်းထုတ်ပစ်မယ်” တဲ့။ အရင်တုန်းက ယောက်ျား စိတ်ဆိုးမှာကြောက်ပြီး အရာရာ သူ့စကား နားထောင်ခဲ့တာ၊ ပြီးတော့ ကိုယ့်တာဝန် ဆုံးရှုံးပြီး သိက္ခာမဲ့၊ ဂုဏ်မဲ့ နေခဲ့ရတာတွေကို ပြန်တွေးမိတယ်။ အခုတော့ သမ္မာတရားကို ကျွန်မ နားလည်ပြီး ရင်ထဲမှာ ယုံကြည်မှု ရှိလာပြီ။ ကျွန်မ ပြောလိုက်တယ်၊ “ဘုရားသခင်ကို ကျွန်မ ယုံကြည်တာ ဥပဒေနဲ့မဆန့်ကျင်သလို ပြစ်မှုလည်းမဟုတ်ဘူး။ ဒီအိမ်မှာ ကျွန်မဝေစုလည်း ပါတာပဲ။ ရှင်တစ်ယောက်တည်း ဆုံးဖြတ်လို့မရဘူး” လို့ပေါ့။ ကျွန်မဒီလိုပြောတာ ကြားတော့၊ သူ ဒေါသတကြီး အိမ်ကနေ ထွက်သွားတာပေါ့။ သူ ကျွန်မကို ဂရုမစိုက်မှာ၊ ကွာရှင်းမှာကို မကြောက်တော့ဘူး။ သူ ပြန်မလာရင်တောင် ပိုကောင်းမယ်လို့ တွေးမိတယ်၊ သူ့ရဲ့ အနှောင့်အယှက်တွေ မရှိရင်၊ ကိုယ့်တာဝန်ကို ကျွန်မ ပိုလွတ်လွတ်လပ်လပ် ထမ်းဆောင်နိုင်မယ်၊ ပြီးတော့ သူ့ရဲ့ကျွန် ဖြစ်စရာ မလိုတော့ဘူးပေါ့။ နောက်ပိုင်းမှာ၊ ညီအစ်မတွေ ကျွန်မအိမ်မှာ နေတဲ့အခါ ယောက်ျားက ဘာမှ မပြောတော့ဘူး။ တစ်ခါတလေ၊ တခြားညီအစ်မတွေ လာလည်ရင်၊ ထမင်းစားဖို့တောင် သူ ခေါ်ထားလိုက်သေးတယ်။ ကိုယ့်စိတ်နှလုံးကို မှန်ကန်အောင် ထားလိုက်တဲ့အခါ၊ ယောက်ျားရဲ့ သဘောထားလည်း ကောင်းမွန်လာတာကို ကျွန်မ တွေ့လိုက်ရတယ်။ နောက်ပိုင်းမှာ၊ ယောက်ျားနဲ့ ဆက်ဆံရေးလည်း နည်းနည်း တိုးတက်လာတယ်။ မိသားစုအတွက် ကိုယ့်တာဝန်ကို အစွမ်းကုန် ကျေပွန်အောင် လုပ်တယ်၊ စုဝေးပွဲ သွားစရာရှိရင်လည်း သွားလိုက်တယ်။ ရင်ထဲမှာ သူ့ရဲ့ ဘောင်ခတ်တာ မခံရတော့ဘူး။ အိမ်ထောင်ရေးနဲ့ မိသားစုကို ဘုရားနှုတ်ကပတ်တော်နဲ့အညီ သဘောထားလိုက်တော့၊ ကျွန်မတို့ဘဝက မပင်ပန်းတော့သလို၊ သိက္ခာလည်း ရှိတယ်။

ဒီအတွေ့အကြုံရပြီးတဲ့နောက်၊ ယောက်ျား၊ သားတွေ၊ ဒါမှမဟုတ် ဘယ်ဆွေမျိုးကိုမှ ကျွန်မ အားကိုးလို့ မရနိုင်ဘူးဆိုတာ နားလည်လိုက်တယ်။ လက်ကျန်နေ့ရက်တွေမှာ ကျွန်မ ဘယ်လို ဒုက္ခခံရမလဲဆိုတာ ကျွန်မ ထိန်းချုပ်လို့ရနိုင်တဲ့ကိစ္စ မဟုတ်ဘူး။ ဘုရားသခင်က အရာခပ်သိမ်းကို အုပ်စိုးပြီး စီစဉ်တာပါ။ ဘုရားသခင်ကသာ ကျွန်မ အားကိုးနိုင်တဲ့ တစ်ပါးတည်းသော အရှင်ပါ။ အခုဆိုရင်၊ အိမ်ထောင်ရေးရဲ့ ဘောင်ခတ်တာတွေ၊ ချည်နှောင်တာတွေကနေ ရုန်းထွက်ပြီး ဖန်ဆင်းခံတစ်ယောက်ရဲ့ တာဝန်ကို နည်းနည်း ကောင်းကောင်း ဖြည့်ဆည်းနိုင်ပြီ။ ဒါတွေက ဘုရားနှုတ်ကပတ်တော်ကြောင့် ကျွန်မ ရရှိလာတဲ့ ရလဒ်တွေပါ။ ကျွန်မကိုကယ်တင်ပေးတဲ့အတွက် ဘုရားသခင်ကို ကျေးဇူးတင်ပါတယ်။


၈။ ကျွန်မ မီးစာကုန်ဆီခန်း အရွယ်တွင် သားဖြစ်သူက ကျွန်မအတွက် ပြုစုစောင့်ရှောက်ပေးဖို့ ကျွန်မ၏ မျှော်လင့်ချက် ပျက်စီးသွားပြီးနောက်

ဝမ်ယန်၊ တရုတ်ပြည်

ကျွန်မ မှတ်မှတ်ရရရှိတဲ့အရွယ်ကတည်းက၊ သားသမီးတွေက မိဘအပေါ် ဝတ်ကျေပွန်ကြရင် ဘယ်သူဘယ်ဝါကတော့ ကံကောင်းလိုက်တာဆိုပြီး လူကြီးတွေ ပြောတာကို ခဏခဏ ကြားဖူးတယ်။ နေမကောင်းဖြစ်ရင် သားသမီးတွေက ကုတင်ဘေးမှာ ပြုစုကြတယ်၊ အသက်ကြီးသွားရင်လည်း ကောင်းကောင်းမွန်မွန် သင်္ဂြိုဟ်ပေးကြတယ်ဆိုတော့ သူတို့ရှင်သန်နေထိုင်ခဲ့တဲ့ဘဝက တန်ဖိုးရှိပုံရတာပေါ့။ “အသက်ကြီးလာရင် ကိုယ့်ကို စောင့်ရှောက်ဖို့ သားသမီးမွေးတာ” ဆိုတဲ့ ဒီယုံကြည်မှုက ကျွန်မနှလုံးသားထဲမှာ နက်နက်ရှိုင်းရှိုင်း အမြစ်တွယ်နေခဲ့တယ်။ မိဘတွေ နေမကောင်းဖြစ်တုန်းက ကျွန်မတို့ မောင်နှမတွေ အလှည့်ကျ ပြုစုခဲ့ကြတဲ့အပြင် မိဘတွေ ဆုံးပါးသွားတော့လည်း ကျွန်မတို့ ကောင်းကောင်းမွန်မွန် သင်္ဂြိုဟ်ပေးခဲ့ကြတယ်။ မိဘတွေ ကျွန်မတို့ကို ကျွေးမွေးပြုစုခဲ့တာ အလကားမဖြစ်ဘူးလို့ ကျွန်မ ယုံကြည်ခဲ့ပြီး “လူတစ်ယောက် သားသမီး မွေးတယ်ဆိုတာ သူ သေတဲ့အထိ စောင့်ရှောက်ပေးဖို့နဲ့ သူ့ရဲ့ နာရေးကို စီစဉ်ပေးဖို့ တစ်ယောက်ယောက် ရှိနေအောင် မဟုတ်ဘူးလား” လို့လည်း ကိုယ့်ဘာသာကိုယ် တွေးခဲ့မိပါတယ်။ ကျွန်မတို့ရွာမှာ အထီးကျန် သက်ကြီးရွယ်အို အမျိုးသမီးတစ်ယောက် ရှိတယ်။ ယောက်ျားရော သားရော ဆုံးသွားတော့ တစ်ယောက်တည်း ကူကယ်ရာမဲ့ ဖြစ်ခဲ့ရတာပေါ့။ အသက်ကြီးလာလို့ ဖျားနာတော့လည်း ပြုစုမဲ့သူမရှိ၊ သေတော့လည်း နာရေးစီစဉ်ပေးမယ့်သူ မရှိခဲ့ဘူး။ သူ့ဘဝက စိတ်မချမ်းမြေ့စရာကောင်းတယ်လို့ ကျွန်မ မြင်တယ်။ အိမ်ထောင်ကျပြီးတော့ ကျွန်မ သားလေးတစ်ယောက် မွေးတယ်။ သား ၁၅ နှစ်သားမှာ ခင်ပွန်း ဆုံးသွားတယ်။ ခင်ပွန်းဆုံးသွားတာက ကျွန်မအတွက် အကြီးအကျယ် ထိုးနှက်ချက်ပဲ။ ဘဝရဲ့ ခက်ခဲမှုတွေ၊ လူတွေရဲ့ နိုင်ထက်စီးနင်း လုပ်တာတွေနဲ့ ကောလာဟလတွေက ကျွန်မကို ဆက်ပြီး ရှင်သန်ဖို့ သတ္တိတွေ ဆုံးရှုံးလုနီးပါးဖြစ်အောင် လုပ်ခဲ့ပါတယ်။ ဒါပေမဲ့ သားကို တွေးမိပြီး ဘဝက ဘယ်လောက်ခက်ခဲပါစေ သူ့ကို ပြုစုပျိုးထောင်မယ်လို့ ဆုံးဖြတ်လိုက်တယ်။ နောင်ကျရင် သူက ကျွန်မ သေတဲ့အထိ ပြုစုစောင့်ရှောက်ပြီး ဈာပနကို စီစဉ်ပေးမယ်လို့ မျှော်လင့်ခဲ့တာပေါ့။ နောက်ပိုင်း ကျွန်မ နှလုံးရောဂါရလာပြီး အလုပ်လုပ်တိုင်း နေလို့မကောင်းဘူး။ သားက ကျွန်မကို ဘယ်လိုဂရုစိုက်ရမယ်ဆိုတာ သိတယ်။ နေမကောင်းရင် စိတ်ပူပေးတော့ ကျွန်မ စိတ်ချမ်းသာရတယ်။ သူ့ကို ကျွေးမွေးခဲ့တာ အလကားမဖြစ်ဘူးလို့ ခံစားရတယ်။ နောက်တော့ လက်ရှိခင်ပွန်းနဲ့ တွေ့တယ်။

၂၀၀၈ ခုနှစ်မှာ၊ နောက်ဆုံးသောကာလ ဘုရားသခင်ရဲ့ အမှုတော်ကို ကျွန်မ လက်ခံခဲ့တယ်။ တစ်နှစ်ကြာတော့ အသင်းတော်မှာ ကျွန်မ တာဝန်စထမ်းဆောင်ခဲ့တယ်။ ရံဖန်ရံခါ အိမ်ပြန်ပြီး သားကို ကြည့်ရှုစောင့်ရှောက်တယ်။ သူအကြိုက်ဆုံးအစားအစာတွေ ချက်ကျွေးတယ်၊ အိမ်မှုကိစ္စ ကူလုပ်ပေးတယ်၊ မုန့်ဖိုးနည်းနည်းလည်း ပေးဖြစ်တယ်။ သူ့လိုအပ်ချက်တွေကို တတ်နိုင်သမျှ ဖြည့်ဆည်းပေးဖို့ ကြိုးစားခဲ့တယ်။ ၂၀၁၂ ခုနှစ်မှာ၊ သား စစ်ထဲဝင်ဖို့ နိုင်ငံရေးနောက်ကြောင်းလိုက် စစ်ဆေးရတော့၊ ရွာက ရဲတွေက ကျွန်မရဲ့ ယုံကြည်ခြင်းကို လာစုံစမ်းကြတယ်။ ဒါနဲ့ အိမ်ကထွက်ပြီး တခြားနေရာမှာ ပုန်းရှောင်နေလိုက်တယ်။ နှစ်လကြာတော့ ခင်ပွန်းက ဧဝံဂေလိတရားဟောလို့ အဖမ်းခံရတယ်ဆိုတာ ကြားလိုက်ရတယ်။ အဲဒီနောက်ပိုင်း ကျွန်မ အိမ်မပြန်ရဲတော့ဘူး၊ သားနဲ့လည်း မဆက်သွယ်ရဲတော့ဘူး။

၂၀၁၇ ရောက်တော့ ခဏခဏ အားနည်းပြီး ရင်တုန်လာလို့ ဆေးကုဖို့ အိမ်ပြန်ချင်ခဲ့တယ်။ ဒါပေမဲ့ အိမ်ပြန်ဖို့က ကျွန်မအတွက် မလုံခြုံတော့ အစ်မအိမ်မှာပဲ နေပြီး သားကို ဆက်သွယ်ခိုင်းလိုက်တယ်။ သားနဲ့ မတွေ့ရတာ ၅ နှစ်ရှိပြီဆိုတော့ တွေ့တဲ့အခါ အရမ်းစိတ်လှုပ်ရှားမိတယ်။ ပြီးခဲ့တဲ့နှစ်တွေက ဖြစ်ပျက်ခဲ့တာတွေအကြောင်း ပြောကြတာပေါ့။ သားက အိမ်ထောင်ကျပြီလို့ ပြောတယ်။ ကျွန်မကို အိမ်ခေါ်သွားချင်တယ်၊ ကျွန်မ ဆရာဝန်သွားပြရင် သူ့မိန်းမကို လိုက်ပို့ခိုင်းချင်တာတဲ့။ ကျွန်မ အသက်ကြီးလာရင် နေဖို့ အိမ်တစ်လုံးလည်း ဖယ်ထားတယ်လို့ ပြောတယ်။ ဒီလိုကြားရတော့ ကျွန်မ အရမ်းဝမ်းသာမိတယ်။ သားနဲ့ မတွေ့ရတာ၊ သူ့ကို ကြည့်ရှုစောင့်ရှောက်တာမျိုး မလုပ်ပေးခဲ့တာ နှစ်တွေကြာပြီဖြစ်ပေမဲ့ မီးစာကုန်ဆီခန်း ဖြစ်တဲ့အချိန် ကျွန်မရဲ့ အနာဂတ်အတွက် သူစဉ်းစားပေးသေးတာပဲလို့ တွေးမိတယ်။ သားကို အားကိုးလို့ရသေးတယ်လို့ ခံစားလိုက်ရတယ်။ ဒါပေမဲ့ နောက်တစ်ရက် ညနေပိုင်းမှာ၊ သားက အလုပ်ဆင်းပြီး ကျွန်မဆီ လာတယ်။ မျက်နှာက မကောင်းဘူး။ ပြီးတော့ “အမေ၊ ကျွန်တော့်မိန်းမက အမေ့ကို အသိအမှတ်မပြုဘူး။ ဒီနှစ်တွေအများကြီး အမေ အိမ်မှာ မရှိခဲ့တာကို သူ ဘဝင်မကျဘူး ဖြစ်နေတယ်။ ကျွန်တော်တို့ အကြီးအကျယ် ရန်ဖြစ်ကြတယ်။ သူက သူနဲ့ အမေနဲ့ကြားမှာ တစ်ယောက်ယောက် ရွေးခိုင်းတယ်။ ခက်ခဲတဲ့အချိန်တွေတုန်းက သူက ကျွန်တော့်ကို ပြုစုစောင့်ရှောက်ခဲ့တာဆိုတော့ ကျွန်တော် သူ့ကိုပဲ ရွေးလိုက်တယ်” လို့ ပြောတယ်။ ကျွန်မ မိုးကြိုးပစ်ချခံရသလို ခံစားမိတယ်။ ဒီနှစ်တွေတစ်လျှောက်လုံး သားကိုပဲ ကျွန်မရဲ့ အသက်သွေးကြောအနေနဲ့ မှတ်ယူခဲ့တာ။ ကျွန်မ သေတဲ့အထိ သူ ပြုစုစောင့်ရှောက်ပြီး ဈာပနကို စီစဉ်ပေးမှာပဲလို့ မျှော်လင့်ပြီး သူ့ကို ပြုစုပျိုးထောင်ဖို့ ကျွန်မ ပင်ပင်ပန်းပန်း အလုပ်လုပ်ခဲ့တာ။ ဒါပေမဲ့ အခုတော့၊ ကျွန်မကို ရွေးမဲ့အစား သူ့မိန်းမကို ရွေးလိုက်ပြီး ကျွန်မကို အိမ်ထဲတောင် ပေးမဝင်ဘူးတဲ့။ သူ့ကို ပြုစုပျိုးထောင်ဖို့ ကျွန်မရဲ့ ကြိုးစားအားထုတ်မှုတွေ အလကားဖြစ်သွားပြီ မဟုတ်လား။ တော်တော်ကြာတဲ့အထိ ဒီအဖြစ်မှန်ကို ကျွန်မ လက်မခံနိုင်ခဲ့ဘူး၊ မျက်ရည်တွေလည်း အများကြီး ကျခဲ့ရတယ်။

သားပြန်သွားပြီးတဲ့နောက်၊ ကျွန်မ အစ်မအိမ်မှာပဲ ဆက်နေခဲ့တယ်၊ စိတ်ထိခိုက်မှုကြောင့် ရောဂါအခြေအနေ ပိုဆိုးလာတယ်။ ခင်ပွန်းကလည်း အနားမှာ မရှိ၊ အခု သားကလည်း အားကိုးလို့ မရတော့ဘူး။ မိဘတွေက အသက်ကြီးလာရင် ကိုယ့်ကို စောင့်ရှောက်ဖို့ သားသမီးမွေးတာလို့ လူတွေ ပြောကြပေမဲ့၊ ကျွန်မမှာ မှီခိုအားထားစရာ ဘယ်သူမှ မရှိဘူး။ ကျွန်မ တကယ်ပဲ ဝမ်းနည်းပြီး စိတ်ဆင်းရဲခဲ့ရတယ်။ အစ်မရဲ့ မိသားစု ပျော်ပျော်ရွှင်ရွှင် စုဝေးပြီး နွေးနွေးထွေးထွေး ရယ်မောပြောဆိုနေကြတာကို ကြည့်ပြီး၊ သားရှိတာနဲ့ မရှိတာ ဘာမှမထူးတော့ဘူး၊ ငါကတော့ အထီးကျန် အဘွားအိုကြီး ဖြစ်သွားပြီလို့ ခံစားရတယ်။ နေမကောင်းဖြစ်ရင် ဘယ်သူမှ ပြုစုမှာ မဟုတ်တဲ့အပြင် သေရင်လည်း ဘယ်သူမှ ဈာပနလုပ်ပေးမှာ မဟုတ်ဘူး။ ကျွန်မဘဝက လုံးဝ ကျရှုံးသွားသလို ခံစားရတယ်။ ဘုရားသခင်ကို ယုံကြည်ရဲ့သားနဲ့ ဘာလို့များ ဘာသာတရားမရှိသူတွေက ကျွန်မထက် ဘဝက ပိုကောင်းနေရတာလဲ။ တွေးလေလေ ပိုဝမ်းနည်းလေလေ ဖြစ်ပြီး၊ နေ့တိုင်း စိတ်ဓာတ်ကျပြီး ဘာမှလုပ်ချင်စိတ် မရှိဘဲ ကုန်ဆုံးခဲ့ရတယ်။ နောက်ပိုင်း တစ်ရက်ကျတော့၊ သားက ရုတ်တရက် လာတွေ့တယ်။ သူ အမှုတစ်ခု ရင်ဆိုင်နေရလို့ ကျွန်မတို့ဆီက ပိုက်ဆံနည်းနည်း ချေးချင်တယ်တဲ့။ ပြီးခဲ့တဲ့နှစ်တွေမှာ သူ့ကို ကောင်းကောင်း ဂရုမစိုက်နိုင်ခဲ့တာကို တွေးမိတယ်၊ အခု သူ ဒုက္ခရောက်နေတော့ မိခင်တစ်ယောက်အနေနဲ့ ဒီခက်ခဲတဲ့အချိန်ကို ကျော်ဖြတ်ရာမှာ ကူညီပေးသင့်တယ်လို့ တွေးမိတာပေါ့။ ဒါနဲ့ သူ့အတွက် ကျွန်မယောကျာ်းကို ပိုက်ဆံနည်းနည်းပေးခိုင်းလိုက်တယ်။ နောက်ကျရင် သူ့မိန်းမနဲ့ သမီးလေးကို ကျွန်မတို့နဲ့ ပေးတွေ့ဖို့ခေါ်လာမယ်လို့ သားက ပြောတယ်။ နွေဦးပွဲတော်ပြီးတဲ့နောက်၊ သားက တကယ်ပဲ သူ့သမီးလေးကို ခေါ်လာပြီး ကျွန်မကို လာတွေ့တယ်။ ချွေးမက ကျွန်မကို လက်မခံသေးပေမဲ့၊ အနည်းဆုံးတော့ ကျွန်မ အသက်ကြီးလာရင် ပြုစုစောင့်ရှောက်ဖို့ သားနဲ့ မြေးမလေး ရှိနေမှာပါ၊ ကျွန်မ သေတဲ့အထိ သူတို့ ပြုစုပြီး ဈာပနကို စီစဉ်ပေးကြမှာပါလို့ တွေးမိတယ်။ နောက်ပိုင်းနှစ်တွေမှာ အားကိုးရမဲ့သူတွေ ရှိလာပြီဆိုပြီး ကျွန်မ အရမ်းဝမ်းသာပြီး မျှော်လင့်ချက်တွေ ရှိလာတယ်။

၂၀၂၄ နွေဦးပွဲတော် မတိုင်မီလေးမှာပဲ၊ ကျွန်မရဲ့ ညီမတစ်ဝမ်းကွဲ အဖမ်းခံရပြီး ကျွန်မကို သစ္စာဖောက်ခဲ့တယ်။ ရဲတွေ စောင့်ကြည့်တာ၊ ဖမ်းဆီးတာကို ရှောင်ဖို့၊ တခြားနေရာတစ်ခုကို သွားပြီး တာဝန်ထမ်းဆောင်ခဲ့ရတယ်၊ နွေဦးပွဲတော်အတွက် အိမ်ပြန်ဖို့ မရဲတော့ဘူး။ သား ကျွန်မဆီ လာလည်ရမယ့်ရက် ရောက်လာတော့၊ ကျွန်မ စိတ်မတည်ငြိမ်နိုင်ဘူး။ ပြီးခဲ့တဲ့ နှစ်နှစ်ထဲမှာမှ သားနဲ့ ဆက်ဆံရေး ပြန်အဆင်ပြေခါစ ရှိသေးတာ၊ အခု ကျွန်မ ထပ်ထွက်သွားရပြန်ပြီလို့ တွေးမိတယ်။ သူ ကျွန်မကို စိတ်ဆိုးပြီး နောက်ဘယ်တော့မှ စကားမပြောဘဲ နေမလား။ သားကို ထပ်ဆုံးရှုံးရတော့မလား။ အနာဂတ်ကို တစ်ယောက်တည်း ရင်ဆိုင်ရမှာ တွေးမိတဲ့အခါ၊ ရင်ကွဲမတတ် ခံစားရပြီး ဂနာမငြိမ်ဖြစ်ရတယ်၊ စားလို့လည်းမဝင်၊ အိပ်လို့လည်း မပျော်ဘူး။ ကိုယ့်တာဝန်ကို ဆက်ထမ်းဆောင်နေပေမဲ့၊ စိတ်မပါတော့ဘူး။ အသင်းတော်အလုပ်ကိုလည်း နောက်ဆက်တွဲ လိုက်လုပ်ဖို့ ဆန္ဒမရှိတော့ဘူး။ ဒီအပျက်သဘောဆောင်တဲ့ အခြေအနေကနေ လမ်းပြခေါ်ထုတ်ပေးဖို့ ဘုရားသခင်ဆီ အကြိမ်ကြိမ် တောင်းလျှောက်ပြီး ဆုတောင်းခဲ့တယ်။

နောက်ပိုင်း၊ “သားနဲ့ မတွေ့ရလို့ ဘာလို့ ငါ ဒီလောက် စိတ်ဆင်းရဲပြီး နာကျင်ရတာလဲ။ အရင်းခံအကြောင်းရင်းက ဘာလဲ” လို့ ဆင်ခြင်မိတယ်။ တစ်နေ့မှာ ဘုရားနှုတ်ကပတ်တော်တွေကို ဖတ်မိတယ်။ “မိဘများသည် အရွယ်ရောက်သောသားသမီးများအတွက် ဤမျှော်မှန်းချက်များရှိသည့်အပြင် မိမိတို့၏ သားသမီးအရင်းများအပေါ် သတ်မှတ်ချက်တစ်ခုလည်းရှိသည်။ ယင်းကို ကမ္ဘာပေါ်တွင် မိဘများအားလုံး၌ အတွေ့ရများ၏။ ယင်းမှာ သားသမီးများသည် သားသမီးဝတ်ကျေပွန်သော သားသမီးများဖြစ်ကာ မိဘများကို ကောင်းစွာဆက်ဆံနိုင်ဖို့ မျှော်လင့်ခြင်း ဖြစ်သည်။ အချို့သော လူမျိုးစုများနှင့် ဒေသများတွင် မိမိတို့၏သားသမီးများအပေါ် ပို၍ သတ်သတ်မှတ်မှတ်ဖြစ်သော သတ်မှတ်ချက်များရှိသည်မှာ အမှန်ပင်ဖြစ်သည်။ ဥပမာ သားသမီးများသည် မိဘများအပေါ် သားသမီးဝတ် ကျေပွန်ခြင်းအပြင် မိဘများသေသည်အထိ ပြုစုစောင့်ရှောက်ပြီး မိဘများ၏ အသုဘကို စီစဉ်ရန်၊ အရွယ်ရောက်ပြီးနောက်တွင် မိဘများနှင့်အတူနေထိုင်ရန်နှင့် မိဘများ၏ အသက်မွေးမှုအတွက် တာဝန်ယူရန်လည်း လိုအပ်သည်။ ဤသည်မှာ ယခုတွင် ငါတို့ဆွေးနွေးမည့် မိမိတို့၏သားသမီးများအပေါ် မိဘများ၏ မျှော်မှန်းချက်များနှင့် သက်ဆိုင်သော နောက်ဆုံးကဏ္ဍဖြစ်သည်။ သားသမီးများအား သားသမီးဝတ်ကျေပွန်ပြီး မိဘများ အသက်ကြီးသောအခါတွင် မိဘများအား စောင့်ရှောက်ရန် တောင်းဆိုခြင်းဖြစ်သည်။ ဤသည်မှာ မိဘများအားလုံးက သားသမီးယူရာတွင်ရှိသည့် နဂိုမူလရည်ရွယ်ချက်ဖြစ်သည့်အပြင် သားသမီးများအပေါ် အခြေခံသတ်မှတ်ချက်လည်း ဖြစ်သည်မဟုတ်လော။ (ဟုတ်ပါသည်။)...သားသမီးများက အလွန်ငယ်ရွယ်သေးသောအချိန်တွင် မိဘများသည် တောင်းဆိုချက်များကို စတင်သတ်မှတ်နေပြီဖြစ်ပြီး သားသမီးများအား အစဉ်စမ်းသပ်ကာ ‘သင် အရွယ်ရောက်သောအခါ မိခင်နှင့် ဖခင်ကို ထောက်ပံ့မည်လော’ ‘ထောက်ပံ့ပါမည်’ ‘ဖခင်၏ မိဘများကို ထောက်ပံ့မည်လော’ ‘ထောက်ပံ့ပါမည်’ ‘မိခင်၏ မိဘများကို ထောက်ပံ့မည်လော’ ‘ထောက်ပံ့ပါမည်’ ‘မည်သူကို အနှစ်သက်ဆုံးနည်း’ ‘မိခင်ကို အနှစ်သက်ဆုံးဖြစ်သည်’ ထို့နောက်တွင် ဖခင်က မနာလိုဖြစ်ကာ ‘ဖခင်ဆိုလျှင် အဘယ်သို့နည်း’ ‘ဖခင်ကို အနှစ်သက်ဆုံးဖြစ်သည်’ မိခင်က မနာလိုဖြစ်သည်။ ‘မည်သူ့ကို အမှန်တကယ် အနှစ်သက်ဆုံးဖြစ်သနည်း’ ‘မိခင်နှင့် ဖခင်ဖြစ်သည်’ ဟူ၍ဖြစ်သည်။ ထို့နောက် မိဘနှစ်ဦးလုံးက ကျေနပ်ကြသည်။ ၎င်းတို့သည် မိမိတို့၏ သားသမီးများအား စကားပြောတတ်ခါစအချိန်တွင်ပင် စတင်၍ သားသမီးဝတ် ကျေပွန်စေရန် ကြိုးပမ်းကြသည်။ ပြီးလျှင် မိမိတို့၏ သားသမီးများသည် အရွယ်ရောက်သောအခါတွင် ၎င်းတို့အား ကောင်းစွာဆက်ဆံလိမ့်မည်ဟု ၎င်းတို့ မျှော်လင့်သည်။ ဤငယ်ရွယ်သော သားသမီးများသည် ရှင်းလင်းစွာ မပြောဆိုနိုင်သကဲ့သို့ များစွာနားမလည်သော်လည်း မိဘများသည် မိမိတို့သားသမီးများ၏ အဖြေများတွင် ကတိတစ်ခုကို ကြားလိုဆဲဖြစ်သည်။ တစ်ချိန်တည်းတွင် ၎င်းတို့သည် မိမိတို့၏ သားသမီးများတွင်ရှိသော ၎င်းတို့ကိုယ်တိုင်၏အနာဂတ်ကိုလည်း မြင်လိုပြီး ၎င်းတို့ ပျိုးထောင်သည့် သားသမီးများသည် ကျေးဇူးကန်းခြင်း ရှိမည်မဟုတ်ဘဲ ၎င်းတို့အတွက် တာဝန်ယူမည့် သားသမီးဝတ်ကျေပွန်သော သားသမီးများဖြစ်မည်၊ ထို့အပြင် ၎င်းတို့အမှီပြုနိုင်မည့်သူများနှင့် ၎င်းတို့အသက်ကြီးသောအခါ၌ ၎င်းတို့ကို ပံ့ပိုးမည့်သူများဖြစ်မည်ဟု မျှော်လင့်သည်။ ၎င်းတို့သည် မိမိတို့၏သားသမီးများ ငယ်စဉ်ကတည်းက ဤမေးခွန်းများကို မေးနေခဲ့သော်လည်း ယင်းတို့သည် ရိုးရှင်းသောမေးခွန်းများ မဟုတ်ပေ။ ယင်းတို့သည် ဤမိဘများ၏ စိတ်နှလုံးအတွင်းထဲမှ ဖြစ်ပေါ်လာသော တောင်းဆိုချက်များနှင့် မျှော်လင့်ချက်များ၊ အမှန်တကယ်ကို စစ်မှန်သော တောင်းဆိုချက်များနှင့် အမှန်တကယ်ကို စစ်မှန်သော မျှော်လင့်ချက်များ လုံးလုံးလျားလျား ဖြစ်လေ၏။ ထို့ကြောင့် မိမိတို့၏ သားသမီးများက အမှုအရာများကို စတင်နားလည်လာသည်နှင့်တစ်ပြိုင်နက် မိဘများသည် ၎င်းတို့ဖျားနာသောအခါတွင် သားသမီးများက အရေးစိုက်နိုင်ရန်၊ ၎င်းတို့သောက်ရန် ရေထည့်ပေးခြင်းသာဖြစ်လျှင်ပင် ၎င်းတို့၏ အိပ်ရာဘေးတွင် ၎င်းတို့ကို အဖော်ပြုပြီး ပြုစုစောင့်ရှောက်နိုင်ရန် မျှော်လင့်သည်။ ၎င်းတို့သည် များစွာမလုပ်ဆောင်နိုင်သော်လည်း ငွေရေးကြေးရေး၊ သို့မဟုတ် ပို၍လက်တွေ့ကျသော အကူအညီကို မပေးနိုင်သော်လည်း အနည်းဆုံးအနေဖြင့် မိမိတို့၏သားသမီးများက ဤမျှသော သားသမီးဝတ်ကျေပွန်မှုကို ပြသသင့်သည်။ မိဘများသည် မိမိတို့၏သားသမီးများ ငယ်ရွယ်စဉ်တွင် ဤသားသမီးဝတ်ကျေပွန်ခြင်းကို မြင်လိုပြီး ရံဖန်ရံခါ မှန်ကန်ကြောင်း စစ်ဆေးလိုသည်။ ဥပမာ မိဘများသည် နေမကောင်းသောအခါ၊ သို့မဟုတ် အလုပ်ကြောင့် ပင်ပန်းသောအခါ သားသမီးများက ၎င်းတို့အား သောက်ရေခပ်ပေးရကောင်းမှန်း၊ ၎င်းတို့၏ဖိနပ်များကို ယူပေးရကောင်းမှန်း၊ ၎င်းတို့၏ အဝတ်အစားများကို လျှော်ရကောင်းမှန်း၊ သို့မဟုတ် ထမင်းနှင့် ကြက်ဥမွှေကြော်သာ ဖြစ်လျှင်ပင် ၎င်းတို့အတွက် ရိုးရှင်းသော အစားအစာပြုလုပ်ပေးရကောင်းမှန်း သိမသိကို ကြည့်ကြသည်။ သို့မဟုတ် ‘ပင်ပန်းနေပါသလား။ ပင်ပန်းနေလျှင် စားစရာတစ်ခုခု ပြုလုပ်ပေးပါရစေ’ ဟု မိဘများအား မေးမည် ဟုတ်မဟုတ်ဆိုသည်ကို ကြည့်ကြသည်။ အချို့မိဘများသည် သားသမီးများက အရွယ်ရောက်ပြီး သိတတ်လာခြင်း ရှိမရှိ၊ ၎င်းတို့အတွက် ချက်ပြုတ်ရကောင်းမှန်း သိမသိ၊ သားသမီးဝတ်ကျေပွန်ပြီး အလေးထားရကောင်းမှန်း သိမသိ၊ မိဘများ၏ အခက်အခဲများကို ၎င်းတို့ မျှဝေခံစားခြင်း ရှိမရှိ၊ သို့မဟုတ် သားသမီးများသည် အကြင်နာမဲ့သော ကျေးဇူးကန်းသူများ ဖြစ်မဖြစ်၊ သားသမီးများအား ပျိုးထောင်ခဲ့သည်မှာ အချည်းနှီးဖြစ်မဖြစ်ဆိုသည်ကို ကြည့်ရန်အတွက်သက်သက်ဖြင့် အားလပ်ရက်များ၌ အပြင်ထွက်ပြီး အစာစားချိန်တွင် အစားအစာပြင်ဆင်ရန်အတွက် တမင်တကာ ပြန်မလာပေ။ သားသမီးများ ကြီးပြင်းလာစဉ်တွင် လူကြီးဖြစ်သည့် အချိန်အတောအတွင်းတွင်ပင် မိဘများသည် သားသမီးများအား စဉ်ဆက်မပြတ် စမ်းသပ်နေပြီး ဤကိစ္စကို စူးစမ်းအစ်အောက်နေကြသည်။ တစ်ချိန်တည်းတွင်ပင် မိဘများသည် သားသမီးများအပေါ် စဉ်ဆက်မပြတ် တောင်းဆိုမှုများ ပြုလုပ်သည်။ ‘သင်သည် အလွန်ပင် အကြင်နာမဲ့သော ကျေးဇူးကန်းသူ မဖြစ်သင့်။ သင့်မိဘများဖြစ်သော ငါတို့သည် အဘယ်ကြောင့် သင့်ကို ပျိုးထောင်ခဲ့ရသနည်း။ ဤသည်မှာ ငါတို့ အသက်ကြီးသောအခါ ငါတို့ကို သင်စောင့်ရှောက်ရန် ဖြစ်သည်။ ငါတို့သည် သင့်အား ပျိုးထောင်ခဲ့သည်မှာ အချည်းနှီးဖြစ်သလော။ သင်သည် ငါတို့ကို အာမခံသင့်။ ငါတို့အနေဖြင့် သင့်အား ပျိုးထောင်ရသည်မှာ မလွယ်ကူပေ။ ခက်ခဲသောအလုပ်ဖြစ်သည်။ သင်သည် စာနာထောက်ထားသင့်ပြီး ဤအရာများကို သိသင့်သည်’ ဟူ၍ ဖြစ်သည်။ အထူးသဖြင့် ပုန်ကန်သောအဆင့်ဆိုသော အချိန်အတောအတွင်းတွင်၊ ဆိုလိုသည်မှာ ကြီးကောင်ဝင်ချိန်မှ အရွယ်ရောက်သည်အထိ ကူးပြောင်းမှုတွင် အချို့သားသမီးများသည် အလွန်အသိတရားရှိခြင်း၊ သို့မဟုတ် ပိုင်းခြားသိမြင်ခြင်းမရှိပေ။ ပြီးလျှင် ၎င်းတို့သည် မိဘများကို မကြာခဏအာခံပြီး ပြဿနာရှာသည်။ မိဘများက ငိုသည်။ သောင်းကျန်းသည်။ သားသမီးများအား နားပူနားဆာလုပ်ပြီး ‘သင်ငယ်စဉ်အချိန်က သင့်အား ကြည့်ရှုစောင့်ရှောက်ရန် ငါတို့မည်မျှ ဒုက္ခခံခဲ့သည်ကို သင်မသိ။ သင့်အား ဤသို့ကြီးပြင်းလာရန် ငါတို့ မမျှော်လင့်ခဲ့ပါ။ သားသမီးဝတ်ကျေပွန်ခြင်း လုံးဝမရှိ။ အိမ်အလုပ်များ၏ ဝန်ထုပ်ဝန်ပိုးကိုဖြစ်စေ၊ ငါတို့၏ အခက်အခဲများ၏ ဝန်ထုပ်ဝန်ပိုးကိုဖြစ်စေ မည်သို့မျှဝေခံစားရမည်ကို မသိနားမလည်ပေ။ ဤသည်တို့အားလုံးမှာ ငါတို့အတွက် မည်မျှခက်ခဲသည်ကို သင်မသိ။ သင်သည် သားသမီးဝတ် မကျေပွန်ပေ။ အာခံသည်။ သင်သည် လူကောင်းတစ်ယောက် မဟုတ်’ ဟု ဆိုသည်။ သားသမီးများက ၎င်းတို့စာသင်ရာတွင်၊ သို့မဟုတ် နေ့စဉ်ဘဝတွင် မနာခံခြင်း၊ သို့မဟုတ် တစ်ယူသန်အပြုအမူကို ပြသခြင်းတို့အား စိတ်ဆိုးခြင်းအပြင် မိဘများ၏ ဒေါသ၏ အခြားသောအကြောင်းပြချက်တစ်ခုမှာ ၎င်းတို့၏သားသမီးများတွင် ၎င်းတို့ကိုယ်တိုင်၏ အနာဂတ်ကို မမြင်နိုင်ခြင်းကြောင့်၊ သို့မဟုတ် ၎င်းတို့၏သားသမီးများက အနာဂတ်တွက် သားသမီးဝတ်ကျေပွန်မည် မဟုတ်ဟုသော်လည်းကောင်း၊ သားသမီးများသည် မိဘများအတွက် ထောက်ထားခြင်းမရှိသကဲ့သို့ စိတ်မကောင်းဖြစ်ခြင်းလည်း မရှိဟုသော်လည်းကောင်း၊ ၎င်းတို့သည် ၎င်းတို့စိတ်နှလုံးထဲတွင် မိဘများကို ထည့်သွင်းထားခြင်းမရှိဟုသော်လည်းကေင်း၊ ပို၍ အတိအကျဆိုရလျှင် ၎င်းတို့သည် မိဘများထံသွား၍ သားသမီးဝတ် ကျေပွန်ရမည်ကို မသိဟုသော်လည်းကောင်း မိဘများက မြင်ရခြင်းကြောင့် ဖြစ်သည်။ ထို့ကြောင့် မိဘများ၏ အမြင်တွင် ဤသို့သော သားသမီးများအပေါ် ၎င်းတို့၏ မျှော်လင့်ချက်များကို မထားရှိနိုင်ပေ။ သားသမီးများသည် ကျေးဇူးမသိတတ်ခြင်း၊ သို့မဟုတ် အာခံခြင်း ဖြစ်နိုင်သည်။ မိဘများသည် မိမိတို့၏ သားသမီးများအတွက် ၎င်းတို့ပြုလုပ်ခဲ့သည့် ရင်းနှီးမြုပ်နှံမှုနှင့် ကုန်ကျစရိတ်များသည် အချည်းနှီး ဖြစ်သည်ဟုလည်းကောင်း၊ ၎င်းတို့ ရင်းထားသမျှ အလဟဿဖြစ်ခဲ့ရသည်ဟုလည်းကောင်း၊ ယင်းသည် မထိုက်တန်ဟုလည်းကောင်း ခံစားရလျက် စိတ်နှလုံးကွဲကြေရသည်။ ပြီးလျှင် ဝမ်းနည်းလျက်၊ စိတ်သောက ရောက်လျက်၊ မချိတင်ကဲဝေဒနာ ဖြစ်လျက် နောင်တရသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) မိဘတွေက သားသမီးအပေါ် မျှော်လင့်ချက်တွေထားတယ်ဆိုတာ ဘုရားသခင်က ဖော်ထုတ်ထားတယ်၊ အထူးသဖြင့် သားသမီးတွေက ကိုယ်သေတဲ့အထိ ပြုစုစောင့်ရှောက်ပြီး ဈာပနကို စီစဉ်ပေးဖို့ မျှော်လင့်ကြတယ်ဆိုတာကိုပါ။ သားသမီးတွေက ဒီမျှော်လင့်ချက်တွေကို ဖြည့်ဆည်းပေးဖို့ ပျက်ကွက်တဲ့အခါ မိဘတွေက နာကျင်ပြီး စိတ်ပျက်ရတယ်၊ သားသမီးတွေကို ကျွေးမွေးပြုစုခဲ့တာ အလကားပဲလို့ တွေးကြတယ်တဲ့။ အဲဒါက ကျွန်မရဲ့ အခြေအနေအတိအကျပဲ။ သား ငယ်ငယ်လေးကတည်းက သူ့အပေါ် ကျွန်မ ဒီလိုမျှော်လင့်ချက်တွေ ထားခဲ့တာ။ ကျွန်မ နေမကောင်းရင် သူ ပြုစုမယ်၊ နောင်ကျရင် ကျွန်မ အသက်ကြီးပြီး မသွားနိုင်မလာနိုင်ဖြစ်တဲ့အခါ သူ ထောက်ပံ့ပြီး နေ့စဉ်ဘဝကို ဂရုစိုက်မယ်၊ ကျွန်မ ဆုံးပါးသွားရင် သူ ဈာပနကို စီစဉ်ပေးမယ်လို့ မျှော်လင့်ခဲ့တာ။ သား ကြီးလာတော့၊ စီစီပီရဲ့ နှိပ်ကွပ်မှုကြောင့်၊ ကျွန်မ နှစ်နှစ်သုံးနှစ် အိမ်မပြန်ရဲခဲ့ဘူး။ ပြန်ရောက်တော့၊ သားက ကျွန်မ အသက်ကြီးလာရင် ပြန်နေနိုင်ဖို့ အိမ်တစ်လုံး ဖယ်ထားပေးတယ်လို့ ကြားရတယ်။ ကျွန်မ အရမ်းဝမ်းသာပြီး သားက သားသမီးဝတ်ကျေပွန်ပြီး အားကိုးရတုန်းပဲလို့ ထင်ခဲ့တာ။ ဒါပေမဲ့ ကျွန်မအစား သူ့မိန်းမကို ရွေးလိုက်တော့ ကျွန်မ ရင်ကွဲမတတ် ခံစားရပြီး စိတ်ပျက်သွားတယ်။ သားကို အားကိုးလို့ မရတော့ဘူး၊ သူ့ကို ကျွေးမွေးပြုစုခဲ့တာ အလကားပဲလို့ တွေးမိတယ်။ သားက မြေးမလေးကို ခေါ်လာပြီး ကျွန်မကို လာတွေ့တော့၊ စိတ်သက်သာရာ ရသွားတယ်။ ဒါပေမဲ့ စီစီပီရဲ့ ဖမ်းဆီးတာကို ရှောင်ဖို့ လိုတဲ့အတွက် သူ့ကို ထပ်မတွေ့နိုင်တော့တဲ့အခါ သားက ကျွန်မကို အသိအမှတ်မပြုတော့မှာကို စိုးရိမ်မိတယ်၊ ပြီးတော့ ကျွန်မရဲ့ မီးစာကုန်ဆီခန်း အရွယ်မှာ ကျွန်မအတွက် ပြုစုစောင့်ရှောက်ဖို့ သူ့ကို အားကိုးမယ်ဆိုတဲ့ မျှော်လင့်ချက်တွေ ပျက်စီးသွားတယ်။ ကျွန်မ ထပ်ပြီး နာကျင်ရပြန်တယ်၊ အသင်းတော်အလုပ်ကို နောက်ဆက်တွဲ လိုက်လုပ်ဖို့လည်း အာရုံမစိုက်နိုင်တော့ဘူး။ ဒါပေမဲ့ အခုမှ ကျွန်မ နားလည်လိုက်တာက ကျွန်မ နာကျင်ရတဲ့ အရင်းခံအကြောင်းရင်းက “အသက်ကြီးလာရင် ကိုယ့်ကို စောင့်ရှောက်ဖို့ သားသမီးမွေးတာ” ဆိုတဲ့ အတွေးအခေါ်ရဲ့ ထိန်းချုပ်တာကို ခံနေရလို့၊ ပြီးတော့ ဘုရားသခင်ရဲ့ အချုပ်အခြာအာဏာနဲ့ စီစဉ်ညွှန်ကြားမှုတွေကို ကျိုးနွံနာခံနိုင်တာမျိုး မရှိလို့ ဖြစ်နေခဲ့တယ်။

အဲဒီနောက် ဘုရားနှုတ်ကပတ်တော်တွေကို ကျွန်မ ထပ်ဖတ်တယ်။ “တစ်ဖက်တွင် မိဘများသည် မိမိတို့၏သားသမီးများအား ၎င်းတို့အပေါ် သားသမီးဝတ်ကျေပွန်ရန် မျှော်မှန်းသည့်ကိစ္စနှင့်ပတ်သက်ပြီး အရာရာတိုင်းကို ဘုရားသခင်က စီစဉ်ညွှန်ကြားပြီး ဘုရားသခင်၏ စီမံမှုအပေါ်တွင် မူတည်ကြောင်းကို မိဘများက သိရမည်။ အခြားတစ်ဖက်တွင် လူတို့သည် ကျိုးကြောင်းဆီလျော်မှုရှိရမည်။ ပင်ကိုအားဖြင့် မိဘများသည် သားသမီးများအား မွေးဖွားခြင်းအားဖြင့် ဘဝတွင် ထူးခြားသောအရာတစ်ခုကို ကြုံတွေ့နေရခြင်း ဖြစ်သည်။ ၎င်းတို့သည် သားသမီးများထံမှ များစွာ ရရှိပြီးဖြစ်ကာ မိဘအုပ်ထိန်းမှု၏ ဝမ်းနည်းမှုနှင့် ဝမ်းမြောက်မှုတို့ကို တန်ဖိုးထားလာသည်။ ဤဖြစ်စဉ်သည် ၎င်းတို့ဘဝတွင် ကြွယ်ဝသောအတွေ့အကြုံတစ်ခု ဖြစ်သည်။ အမှတ်ရစရာ အတွေ့အကြုံလည်း ဖြစ်သည်။ ယင်းသည် ၎င်းတို့လူ့သဘာဝတွင် တည်ရှိသော အားနည်းချက်များနှင့် မသိနားမလည်ခြင်းကို အစားထိုးပေးသည်။ မိဘများအနေဖြင့် ၎င်းတို့သည် သားသမီးများအား ပျိုးထောင်ခြင်းမှတစ်ဆင့် ၎င်းတို့ရသင့်သည့်အရာကို ရရှိနှင့်ပြီး ဖြစ်သည်။ ၎င်းတို့သည် ဤအရာဖြင့် ကျေနပ်ရောင့်ရဲခြင်းမရှိဘဲ သားသမီးများအား အခြွေအရံများ သို့မဟုတ် ကျွန်များအဖြစ် ၎င်းတို့အား အလုပ်အကျွေးပြုရန် တောင်းဆိုလျှင်၊ သားသမီးများအား ပျိုးထောင်ပေးသည့်အတွက် သားသမီးများအား ၎င်းတို့အပေါ် သားသမီးဝတ်ကျေပွန်ခြင်း၊ အိုမင်းသောအချိန်တွင် ၎င်းတို့အား စောင့်ရှောက်ခြင်း၊ ၎င်းတို့အား မြေမြှုပ်သဂြိုဟ်ပေးခြင်း၊ ၎င်းတို့အား ခေါင်းတလားအတွင်းသို့ ထည့်ခြင်း၊ အိမ်တွင် ၎င်းတို့၏ ကိုယ်ခန္ဓာကို မပုပ်မသိုးရန် ထိန်းသိမ်းပေးခြင်း၊ ၎င်းတို့ကွယ်လွန်သောအခါ နာကျင်စွာငိုကြွေးခြင်း၊ သုံးနှစ်ကြာသည်အထိ ဝမ်းနည်းပြီး ပူဆွေးလျက်ရှိခြင်း စသည်တို့အားဖြင့် ၎င်းတို့ကို ပြန်လည်ပေးဆပ်ရန် မျှော်လင့်ကာ သူတို့၏ အကြွေးကို ပြန်လည်ပေးဆပ်ရန် ဤအရာများကို သားသမီးများအား အသုံးပြုစေလျှင် ကျိုးကြောင်းမသင့်သကဲ့သို့ လူသားမဆန်ပေ။ သင်မြင်သလော။ ဘုရားသခင်က လူတို့အား ၎င်းတို့၏မိဘများကို မည်သို့ဆက်ဆံရမည်ဆိုသည်ကို သွန်သင်ခြင်းနှင့်ပတ်သက်လျှင် သူသည် လူတို့အား ၎င်းတို့၏မိဘများအပေါ် သားသမီးဝတ် ကျေပွန်ရန်သာ တောင်းဆိုသည်။ ပြီးလျှင် သားသမီးများအား မိဘများသေသည်ထိ ပံ့ပိုးရန် လုံးဝ မတောင်းဆိုပေ။ ဘုရားသခင်သည် လူတို့အား ဤတာဝန်နှင့် ဝတ္တရားကို မပေးပေ။ ဤသို့သောအရာတစ်ခုခုကို သူ လုံးဝ မပြောခဲ့ပေ။ ဘုရားသခင်သည် သားသမီးများအား မိဘများအပေါ် သားသမီးဝတ်ကျေပွန်ရန်သာ အကြံပေးသည်။ မိဘများအပေါ် သားသမီးဝတ်ကျေပွန်ခြင်းသည် ကျယ်ပြန့်သောနယ်ပယ်ရှိသည့် အကြမ်းဖျဉ်း ပြောဆိုချက် ဖြစ်သည်။ ယနေ့တွင် တိကျသောဝေါဟာရများဖြင့် ယင်းအကြောင်းကို ပြောလျှင် ယင်းသည် သင်၏တာဝန်များကို သင့်ထံတွင် ရှိသောစွမ်းရည်နှင့် အခြေအနေများအတွင်းမှ ဖြည့်ဆည်းခြင်း ဖြစ်သည်။ ဤသည်မှာ လုံလောက်သည်။ ထိုမျှ ရိုးရှင်းသည်။ ယင်းသည် သားသမီးများအတွက် တစ်ခုတည်းသော သတ်မှတ်ချက်ဖြစ်သည်။ ဤသို့ဆိုလျှင် မိဘများက ဤအရာကို အဘယ်သို့ နားလည်သင့်သနည်း။ ဘုရားသခင်က ‘သားသမီးများသည် မိဘများအပေါ် သားသမီးဝတ်ကျေပွန်ရမည်။ မိဘများ အိုမင်းသောအခါတွင် စောင့်ရှောက်ရမည်။ ကွယ်လွန်သောအခါတွင် မိဘများ၏ ဈာပနအတွက် စီစဉ်လုပ်ဆောင်ပေးရမည်’ ဟု မတောင်းဆိုပေ။ ထို့ကြောင့် မိဘဖြစ်သူများသည် ၎င်းတို့၏ တစ်ကိုယ်ကောင်းဆန်မှုကို လက်လွှတ်သင့်ပြီး ၎င်းတို့က သားသမီးများအား မွေးဖွားခဲ့ရုံဖြင့် သားသမီးများနှင့်ပတ်သက်သည့်အရာရာတိုင်းကို ၎င်းတို့အပေါ် ဗဟိုပြုရန် မမျှော်လင့်သင့်ပေ။ သားသမီးများက မိဘများကို ဗဟိုပြုခြင်း မရှိဘဲ မိဘများအား ၎င်းတို့ဘဝ၏ အဓိကအချက်အချာအဖြစ် မသတ်မှတ်လျှင် မိဘများက သားသမီးများအား အဆက်မပြတ်ဆူခြင်း၊ အစဉ်သဖြင့် အပြစ်ရှိသည်ဟု ခံစားရအောင် လုပ်ဆောင်ခြင်း၊ ‘သင်သည် ကျေးဇူးမသိတတ်။ သားသမီးဝတ်မကျေပွန်သည့်အပြင် မနာခံပါ။ သင့်အား အလွန်ကြာရှည်စွာ ပျိုးထောင်ပြီးသည့်နောက်တွင်ပင် သင့်အပေါ် အားကိုး၍မရသေးပါ’ ဆိုသကဲ့သို့သော အရာများအား ပြောဆိုပြီး သားသမီးများအား ဤသို့ အစဉ်ဆူငေါက်ကာ ၎င်းတို့အပေါ် ဝန်ပိစေခြင်းတို့သည် မမှန်ပေ။ သားသမီးများအား သားသမီးဝတ်ကျေပွန်ပြီး မိမိကို အဖော်ပြုရန်၊ အိုမင်းသည့်အခါတွင် စောင့်ရှောက်ပြီး မြေမြှုပ်သဂြိုဟ်ပေးရန်၊ ၎င်းတို့ မည်သည့်နေရာသို့ သွားသည်ဖြစ်စေ မိမိတို့အကြောင်းကို စဉ်ဆက်မပြတ် တွေးရန် တောင်းဆိုခြင်းသည် ပင်ကိုအားဖြင့် မှားယွင်းသော ဆောင်ရွက်ပုံနည်းလမ်းဖြစ်ပြီး လူသားမဆန်သော အတွေး၊ အယူအဆဖြစ်သည်။ ဤသို့သော တွေးခေါ်မှုမျိုးသည် မတူညီသောနိုင်ငံများ၊ သို့မဟုတ် မတူညီသော လူမျိုးစုများကြားတွင် အနည်းနှင့်အများဆိုသလို တည်ရှိနေနိုင်သည်။ သို့သော် တရုတ်ရိုးရာ ယဉ်ကျေးမှုကိုကြည့်လျှင် အထူးသဖြင့် တရုတ်လူမျိုးများသည် သားသမီးဝတ်ကျေပွန်ခြင်းကို အလေးပေးသည်။ ရှေးကာလမှ ယခုအချိန်အထိ ဤအရာကို လူတို့၏ လူ့သဘာဝ၏ တစ်စိတ်တစ်ပိုင်းအဖြစ်၊ လူတစ်ယောက်ကောင်းသည်၊ မကောင်းသည်ကို အကဲဖြတ်သည့် စံနှုန်းအဖြစ် အစဉ်ဆွေးနွေးပြီး အလေးပေးခဲ့သည်။ လူ့အဖွဲ့အစည်းတွင် သားသမီးများက သားသမီးဝတ် မကျေပွန်လျှင်၊ ၎င်းတို့၏မိဘများကလည်း ရှက်လိမ့်မည် ဖြစ်သကဲ့သို့ သားသမီးများသည်လည်း ၎င်းတို့၏ ဂုဏ်သတင်းတွင် ဤအမှတ်အသားကို ခံနိုင်မည်မဟုတ် ဆိုသည့် အတွေ့ရများသည့် ကျင့်သုံးမှုနှင့် လူအများ၏ ထင်မြင်ချက်ရှိသည်မှာလည်း အမှန်ပင်ဖြစ်သည်။ အမျိုးမျိုးသော အကြောင်းအရင်းများ၏ လွှမ်းမိုးမှုအောက်တွင် မိဘများသည်လည်း ဤရိုးရာအတွေးအခေါ်၏ အဆိပ်ခတ်ခြင်းကို အလွန်အမင်းခံထားရပြီး မစဉ်းစားဘဲ၊ သို့မဟုတ် ပိုင်းခြားသိမြင်မှုမရှိဘဲ ၎င်းတို့၏ သားသမီးများအား သားသမီးဝတ်ကျေပွန်ရန် တောင်းဆိုကြသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) ဘုရားနှုတ်ကပတ်တော်တွေကို ဖတ်ပြီးတော့၊ “အသက်ကြီးလာရင် ကိုယ့်ကို စောင့်ရှောက်ဖို့ သားသမီးမွေးတာ” ဆိုတဲ့ အတွေးအခေါ်က မှားမှန်း ကျွန်မ နားလည်လာတယ်။ မိဘတွေအနေနဲ့၊ သားသမီးတွေကို ကျွေးမွေးပြုစုတာက ကိုယ့်တာဝန်နဲ့ ဝတ္တရားပါ။ ဒါကို သားသမီးတွေနဲ့ အပေးအယူတစ်ခုလို သဘောထားပြုမူတာမျိုး မလုပ်သင့်ဘူးလေ။ သူတို့ကို မွေးဖွားဖို့ ရွေးချယ်ခဲ့မှတော့၊ သူတို့ကို ပြုစုစောင့်ရှောက်ရမဲ့ တာဝန် ကိုယ့်မှာ ရှိပါတယ်။ ဒါက တိရစ္ဆာန်တွေ သူတို့ သားသမီးလေးတွေကို ဂရုစိုက်သလိုပါပဲ။ သူတို့ဘာသာ အသက်ရှင်နိုင်တဲ့အထိ ဂရုတစိုက် ပြုစုစောင့်ရှောက်ပေးကြတယ်။ ဒါတွေအားလုံးက ဘုရားသခင် သူတို့ကို ပေးထားတဲ့ ဗီဇစိတ်ရဲ့ အစိတ်အပိုင်းတစ်ခုပါပဲ။ သက်ရှိအားလုံး ပွားများပြီး ဆက်လက်ရှင်သန်နိုင်ဖို့ တိရစ္ဆာန်အားလုံးက ဒီနိယာမကို လိုက်နာကြတယ်။ လူတွေလည်း မထူးပါဘူး။ သားကို ကျွန်မ ဘယ်လို ကျွေးမွေးပြုစုခဲ့လဲဆိုတာ တွေးကြည့်တော့၊ အဲဒါက ကျွန်မရဲ့ ဘဝအတွေ့အကြုံကို ကြွယ်ဝစေတဲ့ ဖြစ်စဉ်တစ်ခု ဖြစ်ခဲ့တာကို တွေ့ရတယ်။ သူ စကားစပြောတာကနေ၊ လမ်းစလျှောက်တာ၊ ကျောင်းတက်တာ၊ အိမ်မှုကိစ္စတွေ ကူလုပ်ပေးတာအထိ၊ အဲဒါတွေအားလုံးက မိခင်တစ်ယောက်ရဲ့ တာဝန်သိစိတ်ကို ကျွန်မကို ခံစားနားလည်စေခဲ့တယ်။ ကျွန်မရဲ့ လူ့သဘာဝကိုလည်း ရင့်ကျက်စေခဲ့တယ်။ သားသမီးတွေကို ကျွေးမွေးပြုစုတာက မိဘတွေအနေနဲ့ ကျွန်မတို့ရဲ့ တာဝန်နဲ့ ဝတ္တရားပါ၊ ကျေးဇူး မဟုတ်ဘူး။ ဒါပေမဲ့ “အသက်ကြီးလာရင် ကိုယ့်ကို စောင့်ရှောက်ဖို့ သားသမီးမွေးတာ” ဆိုတဲ့ ရိုးရာအယူအဆကို ကျွန်မ လက်ခံထားမိလို့၊ သူ့ကို ကျွေးမွေးပြုစုခဲ့တာကို အပေးအယူဖို့ ကြိုးစားစရာ အခွင့်အရေးတစ်ခုလို အသုံးချခဲ့မိတယ်။ ကျွန်မ သူ့ကို ကျွေးမွေးခဲ့လို့၊ ကျွန်မ အသက်ကြီးတဲ့အခါ၊ နေမကောင်းတဲ့အခါ သူက ကျွန်မနားမှာ အပြေးအလွှား ပြုစုသင့်တယ်၊ ကျွန်မ သေရင်လည်း ခမ်းခမ်းနားနား ဈာပနလုပ်ပေးသင့်တယ်လို့ တွေးခဲ့တာ။ သူ့ကို ကျွေးမွေးပြုစုခဲ့တာတွေ အားလုံးက ကျွန်မရဲ့ ဇာတိပကတိ အကျိုးစီးပွားကို ဖြည့်ဆည်းဖို့သက်သက်ပဲ ဖြစ်နေတာ။ ဘုရားသခင်ကတော့ လူတွေကို သူတို့ရဲ့ လက်တွေ့အခြေအနေတွေအရ မိဘတွေအပေါ် တာဝန်ကျေဖို့ပဲ တောင်းဆိုပါတယ်။ သားသမီးတွေက မိဘတွေ အသက်ကြီးရင် ပြုစုစောင့်ရှောက်ရမယ်၊ ဒါမှမဟုတ် ဈာပနစီစဉ်ပေးရမယ်ဆိုတဲ့ သတ်မှတ်ချက် မရှိပါဘူး။ ဒါပေမဲ့ ကျွန်မက “အသက်ကြီးလာရင် ကိုယ့်ကို စောင့်ရှောက်ဖို့ သားသမီးမွေးတာ”၊ “သူ ငယ်တုန်းက ကိုယ်ကျွေးမွေးပြုစုခဲ့တယ်၊ ကိုယ် အိုတော့ သူပြန်ပြီး ပြုစုစောင့်ရှောက်ပေါ့” ဆိုတဲ့ ရိုးရာအယူအဆတွေကို ဖက်တွယ်ထားတော့ သားက ကျွန်မဘဝအတွက် အပြည့်အဝ တာဝန်ယူရမယ်လို့ တောင်းဆိုခဲ့တယ်။ ဒါက လုံးဝ ဆင်ခြင်တုံတရားမဲ့တာမဟုတ်ဘူးလား၊ အရမ်း တစ်ကိုယ်ကောင်းဆန်ပြီး စက်ဆုပ်စရာ မကောင်းဘူးလား။ သားကို အားကိုးလို့မရနိုင်တာ တွေ့တိုင်း၊ ကျွန်မ ရင်ကွဲမတတ် ခံစားရပြီး စိတ်ပျက်ခဲ့တယ်၊ ဘဝမှာ မျှော်လင့်ချက်မရှိသလို ခံစားခဲ့ရတယ်။ ဘုရားသခင်ကိုတောင် ညည်းညူမိပြီး၊ ယုံကြည်သူဖြစ်ရဲ့သားနဲ့ ငါ့ဘဝက မယုံကြည်သူတွေထက်တောင် ဆိုးနေပါလားလို့ တွေးမိတယ်။ အနာဂတ်အတွက် အမြဲ စိတ်ပူနေပြီး ကိုယ့်တာဝန်တွေကို အာရုံမစိုက်နိုင်ခဲ့ဘူး။ “အသက်ကြီးလာရင် ကိုယ့်ကို စောင့်ရှောက်ဖို့ သားသမီးမွေးတာ” ဆိုတဲ့ ရိုးရာယဉ်ကျေးမှု အတွေးအခေါ်က ကျွန်မကို ထိခိုက်နစ်နာစေပြီး ချည်နှောင်ထားတာ၊ အမှားအမှန် မခွဲခြားနိုင်အောင် လုပ်နေတာကို ကျွန်မ မြင်လိုက်ရတယ်။ ဒီအတွေးအခေါ်က လုံးဝ အဓိပ္ပာယ်မရှိပါဘူး။

အဲဒီနောက်မှာ ဘုရားနှုတ်ကပတ်တော်တွေကို ကျွန်မ ထပ်ဖတ်ဖြစ်တယ်။ “မိဘများသည် သားသမီးများထံမှ ဤအရာများကို ခံစားပြီး ရရှိခဲ့ပြီးဖြစ်သည်။ ဤသည်မှာ ၎င်းတို့အတွက် ကြီးမားသောစည်းစိမ်နှင့် ဆုလာဘ်ဖြစ်သည်။ အမှန်တကယ်တွင် သားသမီးများအား မွေးဖွားခြင်း၊ ပျိုးထောင်ခြင်းလုပ်ဆောင်မှုမှပင် သားသမီးများထံမှ များစွာရရှိပြီး ဖြစ်သည်။ သင့်သားသမီးများက သင့်အပေါ် သားသမီးဝတ်ကျေပွန်မည်၊ မကျေပွန်မည်၊ သင်မသေမီတွင် သင်သည် ၎င်းတို့အပေါ် အားကိုးနိုင်ခြင်းရှိမရှိနှင့် ၎င်းတို့ထံမှ မည်သည့်အရာကို သင်ရရှိနိုင်သည်ဆိုသည့် ဤအရာများမှာမူ သင်တို့သည် အတူတကွနေထိုင်ရန် ကံပါလာခြင်းရှိမရှိအပေါ်တွင် မူတည်ပြီး ဘုရားသခင်၏ စီမံမှုအပေါ်တွင် မူတည်သည်။ အခြားတစ်ဖက်တွင် သင့်သားသမီးများက မည်သည့်ပတ်ဝန်းကျင်မျိုးတွင် နေသည်၊ ၎င်းတို့၏ နေထိုင်သည့် အခြေအနေများ၊ ၎င်းတို့၌ သင့်ကို စောင့်ရှောက်နိုင်သည့် အခြေအနေရှိမရှိ၊ ၎င်းတို့သည် ငွေရေးကြေးရေးတွင် အဆင်ပြေမှု ရှိမရှိ၊ သင့်အား ရုပ်ဝတ္ထုဆိုင်ရာ ပျော်မွေ့မှုနှင့် ကူညီမှုတို့ဖြင့် ပံ့ပိုးပေးရန် ၎င်းတို့၌ ပိုက်ဆံအပိုရှိမရှိတို့သည်လည်း ဘုရားသခင်၏ စီမံမှုအပေါ် မူတည်သည်။ ထို့အပြင် သင်သည် မိဘတို့၏ အမြင်ရှုထောင့်မှကြည့်လျှင် သင့်သားသမီးများက သင့်အားပေးသည့် ရုပ်ဝတ္ထုပစ္စည်းများ၊ ငွေ၊ သို့မဟုတ် စိတ်ခံစားချက်ဆိုင်ရာ နှစ်သိမ့်မှုတို့ကို ခံစားရရန် ကံပါခြင်းရှိမရှိသည်လည်း ဘုရားသခင်၏ စီမံမှုအပေါ် မူတည်သည်။ ဤသို့ မဟုတ်သလော။ (ဟုတ်ပါသည်။) ဤသည်တို့မှာ လူသားများက တောင်းခံ၍ ရနိုင်သောအရာများ မဟုတ်။ သင်မြင်သလော။ သားသမီးအချို့ကို ၎င်းတို့မိဘများက မနှစ်သက်ပေ။ ပြီးလျှင် ၎င်းတို့မိဘများသည် ၎င်းတို့နှင့်အတူ နေထိုင်လိုစိတ်မရှိ။ သို့သော် ဘုရားသခင်သည် ၎င်းတို့အား ၎င်းတို့မိဘများနှင့်အတူ နေထိုင်ရန် စီမံပြီး ဖြစ်သည်။ ထို့ကြောင့် ၎င်းတို့သည် အဝေးသို့ ခရီးမထွက်နိုင်၊ သို့မဟုတ် ၎င်းတို့မိဘများကို မထားခဲ့နိုင်ပေ။ ၎င်းတို့သည် တစ်ဘဝလုံး ၎င်းတို့မိဘများနှင့် ပိတ်မိနေသည်။ သင်သည် ကြိုးစားလုပ်ဆောင်လျှင်ပင် ၎င်းတို့ကို နှင်မထုတ်နိုင်ပေ။ အခြားတစ်ဖက်တွင်မူ သားသမီးအချို့၌ ၎င်းတို့နှင့်အတူအလွန်ပင်နေထိုင်လိုစိတ်ရှိသော မိဘများရှိသည်။ ၎င်းတို့သည် ခွဲ၍မရပေ။ တစ်ယောက်ကိုတစ်ယောက် အစဉ် လွမ်းဆွတ်နေသည်။ သို့သော် အကြောင်းအမျိုးမျိုးကြောင့် ၎င်းတို့သည် ၎င်းတို့မိဘများနေထိုင်သည့် တစ်မြို့တည်းတွင်၊ သို့မဟုတ် တစ်နိုင်ငံတည်းတွင်ပင် မနေထိုင်နိုင်ပေ။ ၎င်းတို့အတွက် တစ်ယောက်မျက်နှာတစ်ယောက် တွေ့မြင်ပြီး တစ်ယောက်နှင့်တစ်ယောက် စကားပြောရန် ခက်ခဲသည်။ ဆက်သွယ်ရေးနည်းလမ်းများက အလွန်ဖွံ့ဖြိုးတိုးတက်ပြီး အွန်လိုင်း ဗီဒီယိုစကားဝိုင်းဖြင့် ပြောဆိုနိုင်သော်လည်း တစ်ရက်ပြီးတစ်ရက် အတူတကွနေထိုင်ခြင်းနှင့် ကွဲပြားနေဆဲ ဖြစ်သည်။ ၎င်းတို့သားသမီးများသည် အကြောင်းတစ်ခုခုကြောင့် နိုင်ငံခြားသွားသည်။ အိမ်ထောင်ကျပြီးနောက်တွင် အခြားတစ်နေရာ၌ အလုပ်လုပ်သည်၊ နေထိုင်သည် စသည်တို့ ဖြစ်သည်။ ပြီးလျှင် ၎င်းတို့သည် ၎င်းတို့မိဘများနှင့် အလွန့်အလွန် ဝေးကွာစွာဖြင့် ခွဲနေကြသည်။ တစ်ကြိမ်ပင်တွေ့ဆုံဖို့ မလွယ်ကူပေ။ ပြီးလျှင် ဖုန်းပြောဆိုခြင်း၊ သို့မဟုတ် အွန်လိုင်း ဗီဒီယိုခေါ်ဆိုမှုဖြင့် ပြောဆိုခြင်းသည် အချိန်အပေါ်တွင် မူတည်သည်။ အချိန်ကွာခြားမှု၊ သို့မဟုတ် အခြားသော အဆင်မပြေမှုများကြောင့် ၎င်းတို့သည် ၎င်းတို့မိဘများနှင့် မကြာခဏ မဆက်သွယ်နိုင်ပေ။ ဤအဓိကသွင်ပြင်လက္ခဏာများသည် မည်သည်အရာနှင့် ဆက်နွှယ်နေသနည်း။ ယင်းတို့အားလုံးသည် ဘုရားသခင်၏ စီမံမှုနှင့် မဆက်နွှယ်သလော။ (ဆက်နွှယ်ပါသည်။) ဤသည်မှာ မိဘ၊ သို့မဟုတ် သားသမီး၏ စိတ်ခံစားချက်မှဖြစ်သော ဆန္ဒဖြင့် ဆုံးဖြတ်နိုင်သောအရာတစ်ခု မဟုတ်ပေ။ အဓိကအားဖြင့် ဘုရားသခင်၏ စီမံချက်အပေါ် မူတည်သည်။ နောက်တစ်ခုတွင် မိဘများသည် အနာဂတ်တွင် သားသမီးများအား အားကိုးနိုင်ခြင်းရှိမရှိကို စိတ်ပူကြသည်။ သင်သည် ၎င်းတို့အား မည်သည့်အတွက် အားကိုးလိုသနည်း။ လက်ဖက်ရည်ယူပေးရန်နှင့် ရေထည့်ပေးရန်လော။ ဤသည်မှာ မည်သို့သော မှီခိုမှုမျိုးနည်း။ သင့်ဘာသာ မလုပ်ဆောင်နိုင်သလော။ သင်သည် ကျန်းမာပြီး လှုပ်ရှားနိုင်ကာ သင့်ကိုယ်သင် ဂရုစိုက်နိုင်လျှင်၊ အရာရာတိုင်းကို သင့်ဘာသာ လုပ်ဆောင်နိုင်လျှင် ဤသည်မှာ မကောင်းသလော။ သင့်အား အစေခံရန် အဘယ်ကြောင့် သူတစ်ပါးတို့ကို အားကိုးရသနည်း။ သင့်သားသမီးများ၏ စောင့်ရှောက်မှုနှင့် အဖော်ပြုမှု၊ ထို့အပြင် ထမင်းစားပွဲတွင်ရော၊ အခြားနေရာတွင်ပါ သင့်အား အလုပ်အကျွေးပြုမှုတို့ကို ခံစားခြင်းသည် အမှန်ပင် ပျော်ရွှင်မှု ဖြစ်သလော။ ဖြစ်ချင်မှ ဖြစ်ပေမည်။ သင်သည် မလှုပ်ရှားနိုင်လျှင်၊ ၎င်းတို့က အမှန်ပင် သင့်အား ထမင်းစားပွဲတွင်ရော၊ အခြားနေရာတွင်ပါ အမှန်တကယ် အလုပ်အကျွေးပြုဖို့ လိုအပ်လျှင် ယင်းသည် သင့်အတွက် ပျော်ရွှင်မှုပါဝင်သလော။ သင့်ကို ရွေးချယ်မှုတစ်ခုပေးလျှင် သင်သည် ကျန်းမာပြီး သင့်သားသမီးများ၏ စောင့်ရှောက်မှု အားမလိုအပ်ခြင်းကို ရွေးချယ်မည်လော၊ သို့မဟုတ် သင်သည် သင်၏ဘေး၌ သင့်သားသမီးများရှိပြီး လေဖြတ်နေရခြင်းကို ရွေးချယ်မည်လော။ မည်သည့်အရာကို သင်ရွေးချယ်မည်နည်း။ (ကျန်းမာရန် ရွေးချယ်ပါမည်။) ကျန်းမာခြင်းက အလွန်ပို၍ ကောင်းသည်။ သင်သည် အသက် ၈၀၊ ၉၀၊ သို့မဟုတ် ၁၀၀ အထိပင် နေထိုင်ရသည်ဖြစ်စေ သင့်ကိုယ်သင်ဆက်လက်၍ ဂရုစိုက်နိုင်သည်။ ဤသည်မှာ ကောင်းသောဘဝအရည်အသွေးဖြစ်သည်။ သင်သည် အိုမင်းနိုင်သော်လည်း၊ သင်၏ အသိဉာဏ်က နှေးကွေးလာနိုင်သော်လည်း၊ မကောင်းသောမှတ်ဉာဏ်ရှိပြီး အစားနည်းနိုင်သော်လည်း၊ အမှုအရာများကို လုပ်ဆောင်ရာတွင် ပို၍နှေးကွေးလာပြီး ယခင်ကကဲ့သို့ ကောင်းစွာ မလုပ်ဆောင်နိုင်သော်လည်း၊ အပြင်ထွက်ခြင်းသည် ယခင်ကကဲ့သို့ အဆင်မပြေသော်လည်း သင်ကိုယ်တိုင်၏ အခြေခံလိုအပ်ချက်များကို တာဝန်ယူနိုင်သည်မှာ ကောင်းနေဆဲ ဖြစ်သည်။ သင့်သားသမီးများက နှုတ်ဆက်စကားပြောရန်အတွက် ရံဖန်ရံခါ ဖုန်းခေါ်ခြင်း၊ သို့မဟုတ် အားလပ်ရက်များတွင် ၎င်းတို့အား အိမ်သို့လာစေပြီး သင်နှင့်အတူနေစေခြင်းသည် လုံလောက်သည်။ ၎င်းတို့ထံမှ အဘယ်ကြောင့် တစ်စုံတစ်ခုပို၍ တောင်းဆိုမည်နည်း။ သင်သည် အစဉ်သဖြင့် သင့်သားသမီးများအပေါ် အားကိုးနေသည်။ ၎င်းတို့သည် သင်၏ ကျွန်များဖြစ်မှသာ ပျော်ရွှင်မည်လော။ သင့်အနေဖြင့် ဤသို့ တွေးသည်မှာ တစ်ကိုယ်ကောင်း မဆန်သလော။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) ဘုရားနှုတ်ကပတ်တော်တွေကို ဖတ်ပြီးတော့၊ ကျွန်မ ရုတ်တရက် အလင်းတွေ့သွားတယ်။ လူတစ်ယောက်က ဘဝမှာ သားသမီးတွေရဲ့ ပြုစုစောင့်ရှောက်တာ၊ အလေးထားတာကို ပျော်မွေ့ခံစားရနိုင်မလား၊ ဒါမှမဟုတ် သားသမီးတွေဆီကနေ ရုပ်ပိုင်းဆိုင်ရာ၊ စိတ်ပိုင်းဆိုင်ရာ နှစ်သိမ့်မှုကို ဘယ်လောက်ရနိုင်မလဲ ဆိုတာတွေ အားလုံးက ဘုရားသခင်ရဲ့ အမိန့်နဲ့ ပြဋ္ဌာန်းထားတဲ့ အပေါ်မှာပဲ မူတည်ပါတယ်။ ကျွန်မတို့ လိုချင်ရုံနဲ့ ဖြစ်လာတဲ့အရာ မဟုတ်ဘူး။ ဥပမာ ကျွန်မ အစ်ကိုကြီးကို ကြည့်ပါလား။ သူ့မှာ သားသမီး ငါးယောက်တောင် ရှိတာ၊ ဒါပေမဲ့ သူ နေမကောင်းဖြစ်တော့၊ သူ့ကို ပြုစုဖို့ တစ်ယောက်မှ ရောက်မလာဘူး။ နောက်ဆုံးတော့၊ သူ ဆုံးတဲ့အထိ ကျွန်မ ခင်ပွန်းကပဲ ပြုစုပေးခဲ့ရတာ။ ပြန်ကြည့်လိုက်ရင်၊ ပြီးခဲ့တဲ့သုံးလေးနှစ်မှာ တာဝန်ထမ်းဆောင်ရင်း ကျွန်မ ကျန်းမာရေး သိပ်မကောင်းခဲ့ဘူး။ သုံးလေးကြိမ် နှလုံးဖောက်ဖူးတယ်၊ အကြိမ်တိုင်းမှာ ဘုရားသခင်ကပဲ ကျွန်မကို ကွယ်ကာပြီး အန္တရာယ်ကနေ ကယ်တင်ပေးခဲ့တာပါ။ တစ်ခါတုန်းက၊ နှလုံးထဲမှာ ရုတ်တရက် အရမ်း နေလို့မကောင်းဖြစ်ပြီး နှလုံးရပ်သွားသလို ခံစားလိုက်ရတယ်။ ခေါင်းတွေမူးပြီး လုံးဝ မလှုပ်နိုင်တော့ဘူး၊ သေတော့မယ်လို့ ထင်လိုက်တာ။ နှလုံးသားထဲကနေ ဘုရားသခင်ဆီ ဆုတောင်းလိုက်တယ်၊ “ဘုရားသခင်၊ သမီးရဲ့ အသက်က ကိုယ်တော်လက်ထဲမှာပါ။ ဒီနေ့ ဒီမှာ သေရရင်တောင် ကိုယ်တော်ရဲ့ အချုပ်အခြာအာဏာကို ကျိုးနွံနာခံဖို့ သမီး လိုလားပါတယ်” လို့ပေါ့။ အဲဒီအချိန်မှာပဲ၊ ဧည့်ခံတဲ့မိသားစုက မောင်လေးတစ်ယောက် တခြားမြို့ကနေ ပြန်ရောက်လာတယ်။ သူက ဆရာဝန်ဆိုတော့ ကျွန်မကို နည်းနည်းအကြောနှိပ်ပေးတယ်၊ ခဏနေတော့ နည်းနည်းသက်သာသွားတယ်။ ဘုရားသခင်က ကျွန်မကို ကူညီဖို့ ကျွန်မအနားက လူတွေ၊ ဖြစ်ရပ်တွေနဲ့ အမှုအရာတွေကို ဘယ်လို စီစဉ်ပေးတယ်ဆိုတာ ကျွန်မ မြင်လိုက်ရတယ်၊ ဒါဟာ ဘုရားသခင်ရဲ့ အံ့ဖွယ် ကွယ်ကာမှုဖြစ်မှန်း ကျွန်မ သိလိုက်တယ်။ စဉ်းစားကြည့်ရင်၊ ကျွန်မ နေမကောင်းဖြစ်တုန်းက သားဘေးမှာ ရှိနေရင်တောင်၊ ကျွန်မ ခံစားရတာတော့ ခံစားရဦးမှာပါပဲ။ ဘုရားသခင်ကသာ ကျွန်မအသက်ကို နုတ်ယူချင်တယ်ဆိုရင်၊ သားက ဘေးမှာ ရှိနေရင်တောင် ဘာမှတတ်နိုင်မှာ မဟုတ်ဘူး။ ကျွန်မရဲ့ ကံကြမ္မာက ဘုရားသခင်လက်ထဲမှာ ရှိပြီး၊ ကျန်းမာရေးကလည်း ဘုရားသခင်ရဲ့ အချုပ်အခြာအာဏာနဲ့ စီစဉ်ညွှန်ကြားမှုအောက်မှာပဲ ရှိပါတယ်။ ပြီးတော့ ကိုယ့်အသက်အတွက် ကိုယ်တာဝန်ယူရမယ်၊ အရာရာတိုင်းအတွက် သားကို မမှီခိုသင့်ဘဲ၊ သူ မရှိလည်း ကိုယ့်ဘဝကို အမှီအခို ကင်းကင်းနဲ့ ဘာသာ စီမံသင့်တယ်လေ။ အဲဒါက မိဘတွေမှာ ရှိသင့်တဲ့ ဆင်ခြင်တုံတရားပဲ။ ဒါကို သဘောပေါက်ပြီးတဲ့နောက်၊ ကျွန်မ နှလုံးသားထဲမှာ အများကြီး လင်းသွားတယ်။

ဘုရားနှုတ်ကပတ်တော်တွေကို ထပ်ဖတ်တော့၊ ကြီးကျယ်ခမ်းနားတဲ့ ဈာပနဖြစ်သွားအောင် လိုက်လုပ်တာ၊ ကိုယ့်ဈာပနကို စီစဉ်ပေးဖို့ သားသမီးမွေးတာတွေရဲ့ အဓိပ္ပာယ်မရှိမှုကို သိနားလည်မှုတချို့ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့က ‘သင့်အား ခေါင်းတလားအတွင်းသို့ ထည့်ရန်၊ သင့်အား မြေမြှုပ်သဂြိုဟ်သည့် အဝတ်အစားများ ဝတ်ဆင်ပေးရန်၊ မိတ်ကပ်လိမ်းပေးရန်နှင့် ခမ်းနားသောအသုဘ စီစဉ်ရန်အတွက် သင့်အနီးတွင် သားသမီးများ ရှိခြင်းသည် ဂုဏ်ဝင့်ဖွယ်သောအရာတစ်ခု ဖြစ်သည်။ သင့်အတွက် အသုဘစီစဉ်ပေးသော၊ သို့မဟုတ် သင့်အား မြေမြှုပ်သဂြိုဟ်ပေးသော သူတစ်ဦးမျှမရှိဘဲ သင်သေဆုံးလျှင် သင်၏ တစ်ဘဝလုံးတွင် သင့်လျော်သော အဆုံးသတ်မရှိသကဲ့သို့ဖြစ်သည်’ ဟု တွေးကြသည်။ ဤအယူအဆသည် မှန်ကန်သလော။ (မမှန်ကန်ပါ။) ယခုခေတ်ကာလတွင် လူငယ်တို့သည် ဤအရာများကို များစွာ အရေးစိုက်ခြင်းမရှိ။ သို့သော် သားသမီးများသည် မိဘများ အိုမင်းသောအခါတွင် စောင့်ရှောက်ရမည်ဖြစ်ပြီး မြေမြှုပ်သဂြိုဟ်ပေးရမည်ဆိုသည့် စိတ်နှလုံးထဲတွင် နက်နဲစွာ တည်ရှိနေသော အတွေးနှင့် အမြင်ရှိသည့် ထိုးထွင်းအမြင် နည်းပါးရှိသော ဝေးလံသောဒေသရှိလူများနှင့် သက်ကြီးရွယ်အိုများ ရှိဆဲဖြစ်သည်။ သင်သည် သမ္မာတရားအကြောင်းကို မည်မျှ မိတ်သဟာယပြုသည်ဖြစ်စေ ၎င်းတို့က လက်မခံပေ။ ဤအရာ၏ နောက်ဆုံးအကျိုးဆက်မှာ အဘယ်နည်း။ အကျိုးဆက်မှာ ၎င်းတို့သည် ကြီးစွာဒုက္ခခံရခြင်း ဖြစ်သည်။ ဤအကျိတ်အခဲသည် ၎င်းတို့အတွင်းတွင် ကြာရှည်စွာ ကွယ်ဝှက်နေခဲ့ပြီး ယင်း၏ အဆိပ်ခတ်ခြင်းကို ၎င်းတို့ ခံရမည်။ ၎င်းတို့က ယင်းကို တူးဖော်ပြီး ဖယ်ရှားလိုက်သောအခါတွင် ယင်း၏ အဆိပ်ခတ်ခြင်းကို ခံရတော့မည်မဟုတ်ဘဲ ၎င်းတို့၏ဘဝသည် လွတ်လပ်လိမ့်မည်။ မည်သည့်မှားယွင်းသော လုပ်ရပ်မဆိုသည် မှားယွင်းသော အတွေးများကြောင့် ဖြစ်ခြင်း ဖြစ်သည်။ ၎င်းတို့သည် ၎င်းတို့အိမ်တွင် သေဆုံးပြီး ပုပ်ဆွေးမည်ကို ကြောက်ရွံ့လျှင် ‘ငါသည် သားတစ်ယောက်ကို ပြုစုပျိုးထောင်ရမည်။ ငါ၏သားက ကြီးပြင်းသောအခါ၌ သူ့အား ဝေးလံလွန်းရာသို့ သွားခွင့်ပြု၍မဖြစ်။ ငါသေသောအခါတွင် သူသည် ငါ၏အနီး၌မရှိလျှင် အဘယ်သို့ လုပ်မည်နည်း။ အိုမင်းသောအခါ၌ ငါ့အား စောင့်ရှောက်မည့်သူ၊ သို့မဟုတ် မြေမြှုပ်သဂြိုဟ်ပေးမည့်သူမရှိခြင်းသည် ဘဝတွင် ငါ၏အကြီးမားဆုံးသော နောင်တဖြစ်လိမ့်မည်။ ငါ့အတွက် ဤအရာကို လုပ်ဆောင်ပေးရန် တစ်စုံတစ်ယောက်ရှိလျှင် ငါ၏ဘဝကို အချည်းနှီးအသက်ရှင်ခဲ့ခြင်း ဖြစ်မည်မဟုတ်။ ပြည့်စုံသောဘဝ ဖြစ်လိမ့်မည်။ မည်သို့ဖြစ်စေ ငါသည် အိမ်နီးချင်းများက လှောင်ပြောင်ခြင်းကို ခံရသည့်သူ ဖြစ်၍မရပေ’ ဟု ၎င်းတို့ အစဉ် စဉ်းစားနေလိမ့်မည်။ ဤသည်မှာ ဖောက်ပြန်ပျက်ယွင်းနေသော သဘောတရားမဟုတ်လော။ (ဟုတ်ပါသည်။) ယင်းသည် အမြင်ကျဉ်းမြောင်းပြီး ဆုတ်ယုတ်သည်။ ရုပ်ခန္ဓာကို လွန်စွာ အရေးထားလွန်းသည်။ လက်တွေ့တွင် ရုပ်ခန္ဓာသည် တန်ဖိုးမရှိ။ မွေးဖွားခြင်း၊ အိုမင်းခြင်း၊ ဖျားနာခြင်းနှင့် သေဆုံးခြင်းတို့ကို တွေ့ကြုံရပြီးနောက်တွင် မည်သည့်အရာမျှ မကျန်တော့ပေ။ လူတို့သည် အသက်ရှင်စဉ်တွင် သမ္မာတရားကို ရရှိမှသာ ၎င်းတို့ကယ်တင်ခြင်းခံရသောအခါ ၎င်းတို့သည် ထာဝရ အသက်ရှင်လိမ့်မည်။ သင်သည် သမ္မာတရားကို မရရှိသေးလျှင် သင်၏ကိုယ်ခန္ဓာသေဆုံးပြီး ဆွေးမြည့်သောအခါ မည်သည့်အရာမျှ ကျန်ရှိမည်မဟုတ်။ သင့်သားသမီးများက သင့်အပေါ် မည်မျှ သားသမီးဝတ်ကျေပွန်ပါစေ သင်က ယင်းကို ခံစားနိုင်မည်မဟုတ်ပေ။ လူတစ်ယောက်သေဆုံးပြီး သူ၏ သားသမီးများက သူ့ကို ခေါင်းတလားအတွင်း၌ မြေမြှုပ်သောအခါ ထိုကိုယ်ခန္ဓာ အဟောင်းသည် တစ်စုံတစ်ခုကို ခံစားရနိုင်သလော။ တစ်စုံတစ်ခုကို သိမြင်နိုင်သလော။ (မသိမြင်နိုင်ပါ။) ယင်းတွင် လုံးဝ သိမြင်နားလည်မှုမရှိပေ။ သို့သော် ဘဝတွင် လူတို့သည် ဤအမှုကိစ္စကို လွန်စွာ အလေးထားပြီး သားသမီးများသည် ၎င်းတို့အား မြေမြှုပ်သဂြိုဟ်နိုင်ခြင်းရှိမရှိတွင် သားသမီးများအား အလွန်တောင်းဆိုသည်။ ဤသည်မှာ မိုက်မဲသည်မဟုတ်လော။ (ဟုတ်ပါသည်။)” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) ဘုရားနှုတ်ကပတ်တော်တွေက အရမ်းရှင်းပါတယ်။ လူတစ်ယောက် သေပြီးတဲ့နောက်၊ သူ့ဝိညာဉ်က ထွက်သွားပြီ။ သူ့ခန္ဓာကိုယ်က အသက်ရဲ့ လက္ခဏာ မရှိတော့ဘဲ ရက်ပိုင်းအတွင်းမှာ ပုပ်သိုးသွားတယ်။ သူ့သားသမီး မြေးမြစ်တွေက လျှော်တေဝတ်ပြီး ဈာပနကို ဘယ်လောက်ပဲ ကြီးကြီးကျယ်ကျယ် လုပ်ပေးပါစေ၊ သူ့ရဲ့ ခန္ဓာကိုယ်မှာတော့ ဘယ်လို သိမြင်မှုမှ မရှိတော့သလို ဘာကိုမှလည်း သိမှာ မဟုတ်ပါဘူး။ သေပြီးနောက်မှာ ခမ်းခမ်းနားနား ဈာပနကို လုပ်ပေးဖို့ တောင်းဆိုတာက အရမ်းကို မိုက်မဲရာကျတယ်။ အရင်ကတော့ ကျွန်မက ဒီကိစ္စကို အရမ်း အလေးအနက်ထားခဲ့မိတယ်။ သားက ကျွန်မအစား သူ့မိန်းမကို ရွေးလိုက်တဲ့အခါ တစ်နေ့ ပြင်းထန်တဲ့ ရောဂါနဲ့ ကျွန်မသေသွားနိုင်ပြီး ဘယ်သူမှ မြေမချပေးရင်၊ ကျွန်မဘဝက မလှမပနဲ့ သနားစရာကောင်းပြီး အဆုံးသတ်သွားမှာကို စိုးရိမ်ခဲ့တာလေ။ ကျွန်မရဲ့ ဒီအတွေးတွေက တကယ်ကို အဓိပ္ပာယ်မရှိပါဘူး။ တကယ်တော့ နောက်ဆုံးသော ကာလမှာ ဘုရားသခင်က သမ္မာတရားကို ဖော်ပြပါတယ်၊ လူတွေထဲကို သမ္မာတရား ရိုက်သွင်းပေးဖို့ ရည်ရွယ်တာပါ၊ သမ္မာတရားကို လိုက်စားမှသာ လူတွေက အဓိပ္ပာယ်ရှိပြီး တန်ဖိုးရှိတဲ့ ဘဝကို ရှင်သန်နိုင်မှာပါ။ ဘုရားသခင်က လူတစ်ယောက်ရဲ့ အဆုံးသတ်ကို သူတို့မှာ သမ္မာတရား ရှိမရှိဆိုတာနဲ့ ဆုံးဖြတ်ပါတယ်။ သမ္မာတရားကို ရရှိပြီး ဘုရားနှုတ်ကပတ်တော်အတိုင်း အသက်ရှင်မှသာ ထာဝရအသက်ကို ရနိုင်ပြီး လှပတဲ့ ပန်းတိုင်ဆီ ပို့ဆောင်ခံရမှာပါ။ လူတစ်ယောက်က ကိုယ့်သက်တမ်းတစ်လျှောက်မှာ သမ္မာတရားကို မလိုက်စားခဲ့ရင်၊ ကောင်းမှုတွေ မလုပ်ခဲ့ရင် သူ့ဈာပနက ဘယ်လောက်ပဲ ခမ်းနားပါစေ၊ သူ့စိတ်ဝိညာဉ်က ငရဲကို ရောက်မှာပါပဲ။ ကျွန်မရဲ့ ယုံကြည်ခြင်းမှာ၊ သမ္မာတရားကို ဘယ်လိုလိုက်စားမလဲ၊ စိတ်သဘောထား ပြောင်းလဲဖို့ ဘယ်လိုလိုက်စားမလဲ၊ ပြီးတော့ ဖန်ဆင်းခံတစ်ယောက်ရဲ့ တာဝန်ကို ဘယ်လို ကောင်းကောင်းထမ်းဆောင်မလဲ ဆိုတာတွေကိုပဲ စဉ်းစားသင့်ပါတယ်။ ဘုရားသခင်ရဲ့ အသိအမှတ်ပြုခြင်းကို ရမှသာ တန်ဖိုးနဲ့ အဓိပ္ပာယ် ပြည့်ဝတဲ့ ဘဝကို ရှင်သန်နိုင်မှာပါ။ ဘုရားသခင် ပြောသလိုပါပဲ၊ “လက်တွေ့တွင် ရုပ်ခန္ဓာသည် တန်ဖိုးမရှိ။ မွေးဖွားခြင်း၊ အိုမင်းခြင်း၊ ဖျားနာခြင်းနှင့် သေဆုံးခြင်းတို့ကို တွေ့ကြုံရပြီးနောက်တွင် မည်သည့်အရာမျှ မကျန်တော့ပေ။ လူတို့သည် အသက်ရှင်စဉ်တွင် သမ္မာတရားကို ရရှိမှသာ ၎င်းတို့ကယ်တင်ခြင်းခံရသောအခါ ၎င်းတို့သည် ထာဝရ အသက်ရှင်လိမ့်မည်။” ကျွန်မက ဘုရားသခင်ကို ယုံကြည်သူတစ်ယောက် ဖြစ်ရဲ့သားနဲ့ သေပြီးနောက်မှာ ရမဲ့ ခမ်းနားကြီးကျယ်မှုကို လိုက်စားပြီး ဒါတွေကို အမှီပြုပြီး အသက်ရှင်ရင် ကျွန်မက အရူးတစ်ယောက်၊ မယုံကြည်သူတစ်ယောက် ဖြစ်သွားမှာပေါ့။ သားက ကျွန်မကို ဘယ်လိုဆက်ဆံမလဲ ဆိုတာတွေအားလုံးက ဘုရားသခင်ရဲ့ အမိန့် ပြဋ္ဌာန်းတားတဲ့ အထဲမှာပဲ ရှိပါတယ်။ ကျွန်မ သေတဲ့အထိ သူ မပြုစုရင်တောင်၊ ဈာပန မစီစဉ်ပေးရင်တောင်၊ ဘုရားသခင်ရဲ့ အချုပ်အခြာအာဏာနဲ့ စီစဉ်ညွှန်ကြားမှုကို ကျွန်မ ကျိုးနွံနာခံသင့်ပါတယ်။ ဒါက ကျွန်မမှာ ရှိသင့်တဲ့ ဆင်ခြင်တုံတရားပါပဲ။ ကျွန်မတို့က ဘုရားသခင်ရဲ့ ဧဝံဂေလိတရား ဖြန့်ဝေဖို့ အရေးကြီးတဲ့ အချိန်ကာလမှာ ရောက်နေကြတာ၊ ကျွန်မ လုပ်သင့်တာက ကိုယ့်မှာ အခုရှိတဲ့အချိန်ကို တန်ဖိုးထားပြီး ကိုယ့်တာဝန်ကို လက်တွေ့ကျကျ ထမ်းဆောင်ဖို့၊ ကိုယ့်ကိုယ်ကိုယ် သမ္မာတရားနဲ့ ပိုပြီး ပြင်ဆင်ဖို့၊ ဘုရားသခင်အတွက် သက်သေခံဖို့နဲ့ နိုင်ငံတော် ဧဝံဂေလိတရား ဖြန့်ဝေရာမှာ ကိုယ့်အပိုင်းကနေ ပါဝင်ကူညီဖို့ပါပဲ။ အခု ဒီအရာတွေကို နားလည်သွားပြီဆိုတော့၊ ဘဝမှာ မှန်ကန်တဲ့ ပန်းတိုင်နဲ့ ဦးတည်ချက် ရှိလာပြီ၊ နှလုံးသားထဲမှာ လွတ်လပ်ပြီး လွတ်မြောက်သွားတယ်၊ ကိုယ့်တာဝန်မှာလည်း ဘာအနှောင့်အယှက်မှ မရှိတော့ဘူး။


၉။ နှင်ထုတ်ခံရပြီးနောက် နိုးထခြင်း

အနန္တတန်ခိုးရှင် ဘုရားသခင် ပြောသည်မှာ “သင်တို့သည် အနည်းငယ်သော ချုပ်တည်းမှု၊ သို့မဟုတ် အခက်အခဲတစ်ခုကို ကြုံရသည့်အခါ ၎င်းမှာ သင်တို့အတွက် ကောင်းသည်၊ အကယ်၍ သင်တို့သည် လွယ်ကူသက်သာသော အချိန်တစ်ခုကို ပေးခြင်းခံရပါက၊ သင်တို့သည် ပျက်စီးကြလိမ့်မည်ဖြစ်၍ သင်တို့သည် မည်ကဲ့သို့ အကာအကွယ်ပေးခြင်းကို ခံနိုင်ကြမည်နည်း။ ယနေ့တွင် သင်တို့သည် ပြစ်တင်ဆုံးမခံရခြင်း၊ တရားစီရင်ခံရခြင်းနှင့် ကျိန်ဆဲခံရခြင်းကြောင့် အကာအကွယ်ပေးခြင်းကို ခံကြရခြင်း ဖြစ်သည်။ သင်တို့သည် များစွာဒုက္ခခံစားထားသောကြောင့် ကာကွယ်ခံရခြင်းဖြစ်သည်။ ထိုသို့မဟုတ်လျှင် သင်တို့သည် ကြာနှင့်ပြီကတည်းက ဆိုးယုတ်ခြင်းထဲသို့ ကျဆင်းခဲ့မည် ဖြစ်သည်။ ဤသည်မှာ သင်တို့အတွက် အမှုအရာများကို တမင်တကာ ခက်ခဲအောင်လုပ်နေခြင်း မဟုတ်ပေ၊ လူသား၏ သဘာဝမှာ ပြောင်းလဲရန် ခက်ခဲပြီး လူတို့၏ စိတ်သဘောထားများကို ပြောင်းလဲရန် ဤနည်းဖြင့်သာ ဖြစ်ရမည်။ ယနေ့ သင်တို့၌ ပေါလု၏ အသိစိတ်၊ သို့မဟုတ် အသိတရားကိုပင် ပိုင်ဆိုင်ခြင်း မရှိသည့်အပြင်၊ သူ၏မိမိကိုယ်ကို သိခြင်းပင် မရှိကြပေ။ သင်တို့ကို အမြဲတစေ ဖိအားပေးရန် လိုအပ်ပြီး၊ သင်တို့၏ ဝိညာဉ်များ နိုးထစေရန် သင်တို့သည် ပြစ်တင်ဆုံးမခြင်းနှင့် တရားစီရင်ခြင်းကို အမြဲခံရန် လိုအပ်ကြသည်။ ပြစ်တင်ဆုံးမခြင်းနှင့် တရားစီရင်ခြင်းတို့မှာ သင်တို့၏ အသက်တာအတွက် အကောင်းဆုံးအရာများ ဖြစ်သည်။ ထို့အပြင် မဖြစ်မနေ လိုအပ်သောအခါ အမှန်တရားများ၏ ပြစ်တင်ဆုံးမမှု သင့်အပေါ် ကျရောက်လာခြင်းလည်း ရှိရမည်ဖြစ်သည်၊ ထိုအခါမှသာ သင်တို့သည် အပြည့်အဝ ကျိုးနွံနာခံကြမည် ဖြစ်သည်။ သင်တို့၏ သဘာဝများမှာ ပြစ်တင်ဆုံးမခြင်းနှင့် ကျိန်ဆဲခြင်း မရှိပါက သင်တို့၏ ဦးခေါင်းများကို ကိုင်းညွတ်ရန်နှင့် ကျိုးနွံနာခံရန် မလိုလားသော သဘာဝမျိုး ဖြစ်သည်။ သင်တို့၏ မျက်စိရှေ့တွင် အမှန်တရားများ မရှိပါက မည်သည့်သက်ရောက်မှုမျှ ရှိနိုင်မည်မဟုတ်ပေ။ သင်တို့သည် အလွန်အောက်တန်းကျပြီး စာရိတ္တပိုင်းတွင် သုံးစား၍ မရကြပေ။ ပြစ်တင်ဆုံးမခြင်းနှင့် တရားစီရင်ခြင်း မရှိပါက သင်တို့ကို သိမ်းပိုက်ရန် ခက်ခဲလိမ့်မည်ဖြစ်ပြီး၊ သင်တို့၏ မဖြောင့်မတ်ခြင်းနှင့် နာခံမှုမရှိခြင်းတို့ကို ချိုးနှိမ်နိုင်ရန် ခဲယဉ်းလိမ့်မည်ဖြစ်သည်။ သင်တို့၏ သဘာဝဟောင်းသည် အလွန်နက်ရှိုင်းစွာ အမြစ်တွယ်လျက်ရှိသည်။ အကယ်၍ သင်တို့ကို ပလ္လင်ပေါ်တွင် နေရာချထားမည်ဆိုပါက၊ စကြဝဠာရှိ သင်၏နေရာကို သင်သိမည်မဟုတ်ပေ။ မည်သည့်နေရာသို့ သင်တို့ ဦးတည်နေကြောင်းကို သာ၍ပင် သိမည်မဟုတ်ချေ။ မည်သည့်နေရာမှ မိမိတို့လာကြောင်းကိုပင် သင်တို့ မသိကြသဖြင့် သင်တို့သည် ဖန်ဆင်းခြင်း၏ အရှင်သခင်ကို အဘယ်သို့ သိနိုင်ကြမည်နည်း။ ယနေ့ အချိန်မီ ပြစ်တင်ဆုံးမခြင်းနှင့် ကျိန်ဆဲခြင်းတို့ မရှိပါက၊ သင်တို့၏ နောက်ဆုံးသောနေ့ရက် ရောက်ခဲ့သည်မှာ ကြာနှင့်ပြီ ဖြစ်လိမ့်မည်။ သင်တို့ကံကြမ္မာအကြောင်း မဆိုထားနှင့်၊ ၎င်းသည် အန္တရာယ်ကျရောက်ဆဲဆဲ ပိုဖြစ်လိမ့်မည် မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လက်တွေ့လုပ်ဆောင်ခြင်း (၆)) ဒီဘုရားနှုတ်ကပတ်တော်ပိုဒ်ကို ဖတ်ရင်းနဲ့ ကျွန်မ အချိန်အတော်ကြာ ကိုယ့်ကိုယ်ကို သိစိတ်ကင်းမဲ့ခဲ့ပုံ၊ မာနထောင်လွှားတဲ့ စိတ်သဘောထားနဲ့ အသက်ရှင်ရင်း မကောင်းမှုကို လုပ်ပြီး အသင်းတော် အလုပ်ကို အဖျက်အမှောင့်လုပ်ပြီးတော့ အသင်းတော်ကနေ နှင်ထုတ်ခံခဲ့ရပုံကို သုံးသပ်မိတယ်။ အဲဒီအချိန်အတောအတွင်းမှာ၊ ကျွန်မ စိတ်ဆင်းရဲပြီး ဆင်းရဲဒုက္ခခံရပေမဲ့၊ လူတွေအပေါ် ဘုရားရဲ့ ပြစ်တင်ဆုံးမခြင်းနဲ့ တရားစီရင်ခြင်းတွေက တကယ်ကို ချစ်ခြင်းဖြစ်ပြီး ကြီးမားတဲ့ ကွယ်ကာမှုလည်းဖြစ်မှန်း ကျွန်မ အရမ်း နားလည်မိတယ်။

၂၀၀၇ခုနှစ်မှာ၊ အသင်းတော် ခေါင်းဆောင်အနေနဲ့ အရွေးမခံရခင် တစ်နှစ်ကျော်လေးမှာတင်ဘုရားကို ကျွန်မ ယုံကြည်ခဲ့တယ်။ အဲဒီတုန်းက ကျွန်မ အရမ်းစိတ်ထက်သန်ခဲ့တယ်။ စုဝေးပွဲတွေကို တက်တက်ကြွကြွ တက်ခဲ့တယ်။ လူသစ်တွေကို ရေလောင်းပေးပြီး နေ့တိုင်း ဧဝံဂေလိ ဖြန့်နေခဲ့တာလေ။ ဒီလိုအချိန်ကာလတစ်ခုကြာလုပ်ပြီးတော့ ဧဝံဂေလိအလုပ်၊ ရေလာင်းတဲ့အလုပ်နဲ့ လူတွေကို ပျိုးထောင်ပေးတာတွေအားလုံးက ရလဒ်တွေ ထွက်တယ်။ နောက်ပိုင်းမှာ၊ အသင်းတော် တစ်ပါးပါးက မကောင်းတဲ့ အသင်းတော် အသက်တာ ဒါမှမဟုတ် အလုပ်ရလဒ်တွေ တွေ့ကြုံရတဲ့အခါတိုင်းမှာ အထက်ခေါင်းဆောင်က သွားပံ့ပိုးဖို့ ကျွန်မကို ခိုင်းတယ်။ အဲဒီကို ကျွန်မရောက်လို့ နည်းနည်းကြာတာနဲ့ အဲဒီအသင်းတော်ရဲ့ အလုပ်ကဏ္ဍတိုင်းက လုပ်ငန်းလည်ပတ်တာ ပုံမှန်ပြန်ဖြစ်သွားတယ်။ ပြီးတော့ အကျိုးဆက်အနေနဲ့ ညီအစ်ကို မောင်နှမတွေက ကျွန်မကို တော်တော်ကိုလေးစားကြတယ်။ ကျွန်မ အရမ်း ဂုဏ်ယူပြီး ဂုဏ်ယူဝင့်ကြွားစွာနဲ့ လျှောက်ခဲ့တယ်။ ကျွန်မ တွေးမိတယ်။ “ငါက ပြဿနာတွေကို ဖြေရှင်းတဲ့နေရာမှာ တခြား အသင်းတော် ခေါင်းဆောင်တွေထက် ပိုတော်ပြီး ပိုအရည်အချင်းရှိတယ်။ ငါ ခဏလေး ပံ့ပိုးပေးခဲ့တဲ့ အသင်းတော်တွေအားလုံးက ရလဒ်တွေ သိသာတယ်။ ကြည့်ရတာ ငါ တကယ်ပဲ အသင်းတော်မှာ ပါရမီရှိတဲ့ အုပ်ချုပ်သူတစ်ယောက် ဖြစ်ပုံပဲ”လို့ပေါ့။ ဒီလိုနဲ့၊ ခုနစ်နှစ်ဆက်တိုက် အသင်းတော် ခေါင်းဆောင်အနေနဲ့ ကျွန်မ အစေခံခဲ့တယ်။ ကျွန်မ စိတ်နှလုံးထဲမှာ ကျွန်မက ခေါင်းဆောင်မှုအတွက် အရမ်းသင့်တော်တယ်လို့ ခံစားခဲ့တယ်။ ဒါကြောင့် ကျွန်မ ပိုပိုပြီး မာနထောင်လွှားလာခဲ့တယ်။

၂၀၁၅ ဆောင်းရာသီမှာ၊ အစ်မ စီယုနဲ့ ကျွန်မက အသင်းတော် အလုပ်အတွက် တာဝန်ယူဖို့ တွဲရတယ်။ သူက ဘုရားကို ယုံကြည်တာ ကျွန်မထက် ပိုကြာပြီး သူ့တာဝန်တွေကို တာဝန်သိသိနဲ့ ဝန်တာစိတ်ထားပြီး လုပ်ခဲ့တယ်။ ဒါပေမဲ့ သူနဲ့ အချိန်အတန်ကြာ ဆက်ဆံပြီးတဲ့နောက်မှာ၊ သူ့ရဲ့ ချင့်ချိန်နိုင်စွမ်းနဲ့ သမ္မာတရားကို မိတ်သဟာယပြုတာက ကျွန်မလောက် မကောင်းတဲ့အပြင် သူ့တာဝန်တွေကို လုပ်ရာမှာ သူ့ရဲ့ ကျွမ်းကျင်မှုကလည်း ကျွန်မလောက် မမြင့်တာကို တွေ့ခဲ့ရတယ်။ ကျွန်မရဲ့ အတွင်းစိတ်နှလုံးထဲကနေ သူ့ကို အထင်သေးခဲ့တယ်။ အရင်က တာဝန်အမျိုးမျိုးကို သူ ထမ်းဆောင်ခဲ့ပေမဲ့ ကျွန်မက သူ့ထက် ပိုတော်နေတုန်းပဲလို့ တွေးပြီးတော့ပေါ့။ တစ်ခါ၊ ညီအစ်ကိုတစ်ယောက်ပြောတာ ကျွန်မ ကြားတယ်။ ဧဝံဂေလိ ဖြန့်ဝေတဲ့နေရာမှာ ဘာရလဒ်မှ သူ မရဘဲ အခက်အခဲထဲမှာ အသက်ရှင်နေခဲ့ရတုန်းက စီယုက အဲဒီပြဿနာကို အဲဒီအချိန်မှာ မရိပ်စားမိခဲ့ဘူး။ ပြီးတော့ သူ့ရဲ့ မိတ်သဟာယနဲ့ ဖြေရှင်းချက်က မထိရောက်ခဲ့ဘူးတဲ့။ ဒီအခြေအနေကို သိပြီးတဲ့နောက်မှာ ကျွန်မစိတ်နှလုံးထဲမှာ စီယုအပေါ် တော်တော်ကြီးကို အထင်သေးခဲ့တယ်။ ပြီးတော့ ကျွန်မတို့ရဲ့ လုပ်ဖော်ကိုင်ဖက်တွေရှေ့မှာ သူ့ကို ဒီလိုပြောပြီး ကျယ်ကျယ်လောင်လောင် အပြစ်တင်ဆုံးမခဲ့တယ်။ “အစ်မလို မိတ်သဟာယမျိုးနဲ့ ဘယ်လိုလုပ် ပြဿနာတွေကို အစ်မ ဖြေရှင်းနိုင်မှာလဲ။ ညီအစ်ကို မောင်နှမတွေက ဘယ်လိုလုပ် လမ်းခရီး ရှာတွေ့နိုင်မှာလဲ”လို့ပေါ့။ စီယုက ခေါင်းညိတ်ပြီး ညင်ညင်သာသာ ပြောတယ်။ “အဲဒါက ကျွန်မရဲ့ မကောင်းတဲ့ မိတ်သဟာယကြောင့် ဖြစ်တာပါ”တဲ့။ အဲဒီတုန်းက ကျွန်မက ကိုယ့်ပြဿနာကိုယ် သတိမပြုခဲ့ရုံမက ခွင့်မလွှတ်တတ်ခဲ့တဲ့အပြင် သူ့ကို ဆက်ဝေဖန်ခဲ့တယ်။ ကျွန်မ စိတ်နှလုံးထဲမှာ တွေးမိတယ်။ “နင်က ဘာမှဖြစ်ဖြစ်မြောက်မြောက်ကို မရှိဘူး။ အထွေထွေကိစ္စတချို့ကို နင်မကိုင်တွယ်ခဲ့ရင်၊ ငါတို့ နင်မပါဘဲ လုပ်လို့ရတယ်”လို့ပေါ့။

၂၀၁၆ ဖေဖော်ဝါရီလမှာ၊ တရားဟောဆရာနဲ့ လုပ်ဖော်ကိုင်ဖက်တွေ တွေ့ကြတဲ့ အစည်းအဝေးတစ်ခုမှာ၊ တရားဟောဆရာက မေးခွန်းတစ်ခု မေးတော့ စီယုက ပထမဆုံး ဖြေခဲ့တယ်။ ကျွန်မ စိတ်နှလုံးထဲမှာ ဝမ်းမသာဘဲ “ငါ့ရဲ့ ကျော်ကြားမှုကို နင်ခိုးဖို့ ကြိုးစားနေတာလား။ ဒီမှာ ငါရောက်နေပြီး ငါတောင် စကားမပြောရသေးဘူး။ ဘယ်လိုဖြစ်ပြီး နင်စကားပြောရမဲ့ အလှည့်ရောက်သွားရတာလဲ” လို့ တွေးမိတယ်။ အဲဒီနောက်မှာ သူ့စကားကို ဖြတ်ပြီး ကျွန်မအရင်ဦးအောင်ပြောလိုက်တယ်။ ဒီအချိန်မှာပဲ၊ စီယုက ပြောတယ်။ “အစ်မကြောင့် ဘောင်ခတ်သလို ခံစားရတယ်”တဲ့။ ကျွန်မ ချက်ချင်း ဒေါသထွက်သွားတယ်။ “နင့်က တရားဟောဆရာနဲ့ သင်းထောက်တချို့ရှေ့မှာ ငါ့ကို မကောင်းပြောနေတယ်။ ငါ သိက္ခာကျအောင် လုပ်နေတယ်။ အနာဂတ်မှာ ငါ ဘယ်လိုလုပ် ဒီအသင်းတော်မှာ ခိုင်ခိုင်မာမာ ရပ်တည်နိုင်မှာလဲ။ လူတိုင်းက ငါ့ကို ဘယ်လို မြင်ကြမလဲ”လို့ တွေးပြီးတော့ပေါ့။ ကျွန်မ ဒေါသတကြီး ပြောလိုက်တယ်။ “ကျွန်မက အစ်မကို ဘယ်လိုပုံစံနဲ့ ဘောင်ခတ်နေလို့လဲ”ပေါ့။ စီယုက စကားထပ်မပြောရဲဘူး။ အဲဒီအချိန်ကစပြီး သူ့အပေါ် ကျွန်မ အာဃာတ ထားခဲ့တယ်။ စုဝေးပွဲတစ်ခုမှာ၊ စီယုရဲ့ မိတ်သဟာယက နည်းနည်း ရှည်သွားတော့၊ ကျွန်မ ချက်ချင်း စိတ်ဆိုးလာမိတယ်။ သူ့ကို စကားဖြတ်ပြီး မကျေမနပ် ပြောလိုက်တယ်။ “အတိုချုပ်ပဲ ပြောပါ။ အရမ်းကြီး အသေးစိတ် မလုပ်ပါနဲ့။ အစ်မက အချိန်ဖြုန်းနေတာပဲ”လို့ပေါ့။ လုပ်ဖော်ကိုင်ဖက်တွေရဲ့ အစည်းအဝေးတွေမှာတောင် ကျွန်မက သူ့ထက် ပိုတော်တယ်ဆိုတာပြဖို့ လုပ်ဖော်ကိုင်ဖက်တချို့ရှေ့မှာ သူ့ကို ကျွန်မ တမင်ဝေဖန်တယ်၊ အရှက်ရအောင် လုပ်ခဲ့တယ်။ တာဝန်တွေကို သူ ထမ်းဆောင်ရာမှာ သွေဖည်တာတွေကို ကျွန်မ သတိပြုမိတဲ့အခါလည်း သူ့ကို ဝေဖန်ခဲ့တယ်။ ဒီအရာအားလုံးက သူ့ကို ပိုလို့တောင် ဘောင်ခတ်သလို ခံစားရအောင် လုပ်ခဲ့တယ်။ အဲဒီနောက် စုဝေးပွဲတွေမှာ စီယုရဲ့ မိတ်သဟာယက နည်းသွားပြီး စကားပြောနေတုန်း သူက ကျွန်မရဲ့ တုံ့ပြန်ချက်တွေကို အမြဲ စောင့်ကြည့်တယ်။ ပြီးတော့ ကျွန်မမရှိတုန်း ကိစ္စတွေ ပေါ်လာတဲ့အခါ၊ သူ ဘာဆုံးဖြတ်ချက်မှ မချရဲခဲ့ဘူး။ သင်းထောက်တချို့ကလည်း သူတို့ ပြဿနာတစ်ခုခုကို ဖြေရှင်းပေးဖို့ ကျွန်မကို တိုက်ရိုက်တိုင်ပင်ကြတယ်။ အသင်းတော်ထဲက ကိစ္စတိုင်းကို ကျွန်မ စီမံရပြီး ကျွန်မပဲ ဆုံးဖြတ်ချက်ချခဲ့ရတယ်။ အဲဒီအချိန်မှာ ကျွန်တော် နည်းနည်း စိတ်မသက်မသာ ခံစားခဲ့ရပေမဲ့၊ ကျွန်မလုပ်နေတာက အသင်းတော်အလုပ်ကို ထိန်းသိမ်းဖို့ဖြစ်တယ်၊ ဝန်ထုပ်တစ်ခု၊ တာဝန်သိစိတ်နဲ့ လုပ်တာပဲလို့လည်း ခံစားခဲ့တယ်။ ပြီးတော့ ဒီအသင်းတော်ကို ကျွန်မ ရောက်လာကတည်းက၊ အသင်းတော် အသက်တာက တကယ် တိုးတက်ခဲ့ပြီး အလုပ်အမျိုးမျိုးက တိုးတက်တာဖြစ်ခဲ့တယ်။ ကျွန်မ လုပ်ခဲ့တာက အပြုသဘောဆောင်တယ်လို့ ယုံခဲ့တယ်။ ဒါကြောင့် အဲဒါနဲ့ပတ်သက်လို့ ကျွန်မ အများကြီးထပ် မစဉ်းစားခဲ့ဘူး။ အဲဒီနောက်ပိုင်း အရင်အတိုင်း ဆက်လုပ်ခဲ့တယ်။ ကျွန်မရဲ့ လုပ်ဖော်ကိုင်ဖက်တွေ၊ ညီအစ်ကို မောင်နှမတွေက သူတို့တာဝန်တွေမှာ အမှားလေးတွေလုပ်မိတာ တွေ့တဲ့အခါတိုင်း ကျွန်မက အထက်စီးကနေ သူတို့ကို ပြစ်တင်မောင်းမဲခဲ့တယ်။ ညီအစ်ကို မောင်နှမတွေက သူတို့ကို ကျွန်မ ပြုပြင်မှာ စိုးကြပြီး နောက်ထပ် မစုဝေးချင်ကြတော့ဘူး။ ကျွန်မ တွဲလုပ်ရတဲ့ ညီအစ်မက ကျွန်မရဲ့ ဘောင်ခတ်မှုကြောင့် အချိန်အတော်ကြာ စိတ်ဓာတ်ကျနေခဲ့တယ်။ ငိုးပြီး နုတ်ထွက်ချင်နေခဲ့တယ်။ ဒီရလဒ်ကို ကျွန်မမြင်တဲ့အခါ၊ အတော်လေး အပြစ်တင်တာခံစားရတယ်။ တခြားလူတွေကို အမြဲ ပြစ်တင်မောင်းမဲပြီး ဝေဖန်တာက မသင့်တော်ဘူးလို့ သဘောပေါက်မိတယ်။ ဒါပေမဲ့ နောက်တော့ “နင်တို့ကောင်းဖို့အတွက် ဒါကို ငါ လုပ်တာ။ ငါ့မှာ မကောင်းတဲ့ ရည်ရွယ်ချက် တစ်ခုမှ မရှိဘူး”လို့ တွေးမိတယ်။ ဒီလိုတွေးပြီးတော့ ကျွန်မ စိတ်နှလုံးထဲက ကျန်နေတဲ့ အပြစ်တင်စိတ်တစ်ခုတလေက ပျောက်သွားတယ်။

၂၀၁၆ စက်တင်ဘာလမှာ ကျွန်မတို့အသင်းတော်နဲ့အတူ နောက်ထပ်အသင်းတော်တစ်ပါး လာပေါင်းပြီး အဲဒီအသင်းတော်ကနေ ချန်ကျင်းနဲ့ ကျင်းလုဆိုတဲ့ ညီအစ်မနှစ်ယောက်က အဖွဲ့ခေါင်းဆောင်တွေ ဖြစ်လာတယ်။ အဲဒီအချိန်မှာ ရေလောင်းတာနဲ့ပတ်သက်လို့ အဖွဲ့ခေါင်းဆောင်တစ်ယောက်ကို ကျွန်မတို့ ပြုစုပျိုးထောင်ပေးဖို့လိုခဲ့တယ်။ အစ်မ ကျောက်ယွီကို ကျွန်မတို့ စဉ်းစားမိတယ်။ သမ္မာတရားနဲ့ပတ်သက်လို့ သူ့မိတ်သဟာယက ချို့တဲ့ပေမဲ့ သူက အားကိုးလို့ရသလို၊ ဝန်တာစိတ်ရှိတယ်၊ တကယ့်အလုပ်တချို့ကို လုပ်နိုင်တယ်။ ဒီတော့ သူ့ကို ကျွန်မတို့ ပျိုးထောင်ချင်ခဲ့တယ်။ ကျင်းလုက သိသွားတော့ သူ့မှာ ကန့်ကွက်စရာတချို့ ရှိခဲ့တယ်။ ယုံကြည်ခြင်းမှာ အတော်လေး စိမ်းနေပြီး ပိုအသက်ငယ်ပေမဲ့ တခြားညီအစ်မတစ်ယောက်က တိုးတက်မှုအတွက် အလားအလာပိုရှိပြီး ကျောက်ယွီထက် ပိုသင့်တော်တယ်လို့ သူယုံကြည်ခဲ့တယ်။ စီယုက ပြန်လာပြီးတော့ ဒါကို ကျွန်မဆီ လာအကြောင်းကြားတယ်။ ကျွန်မ စိတ်နှလုံးထဲမှာ ချက်ချင်းပဲ ဒေါသတလိပ်လိပ်တက်လာတယ်။ “ဒါက ငါ တာဝန်ယူတဲ့ အသင်းတော်ဆိုတော့ ငါ့မှာ ဆုံးဖြတ်ပိုင်ခွင့်ရှိတယ်။ ဒါတောင် နင်က ကိုယ်နဲ့မဆိုင်တာ ဝင်စွက်ဖက်နေတယ်။ နင်က တခြားအသင်းတော်ကလာတာတောင် ငါ့တာဝန်နဲ့ဆိုင်တဲ့ နယ်ပယ်မှာ ပြောင်ပြောင်တင်းတင်း နှောင့်ယှက်ပြီး အဖျက်အ‌မှောင့်လုပ်နေတာပဲ။ နင့်ကိုတာဝန်ကို ငါလုပ်ခွင့်ပေးမှာ မဟုတ်ဘူး။ ပြီးတော့ နောက်ထပ် နှောင့်ယှက်တာဖြစ်ဖြစ်၊ အဖျက်အမှောင့်လုပ်တာဖြစ်ဖြစ် မလုပ်နိုင်အောင် နင့်ကို ခွဲထားမယ်။ ဒါဟာ ငါ့ပိုင်နက်ပဲ။ ငါ့စကား နားမထောင်ရင် ထွက်သွားလို့ရတယ်။ ငါတို့ အသင်းတော်မှာ နင်နေလို့မရဘူး” လို့ ကျွန်မ တွေးနေမိတယ်။ သင်းထောက်တချို့ကို ကျွန်မ ဒေါသနဲ့ ပြောခဲ့တယ်။ “ကျင်းလုက အလုပ်ကို အဖျက်အမှောင့်လုပ်နေတယ်။ ဒီနေရာကို သူ နှောင့်ယှက်ပြီး အဖျက်အမှောင့်လုပ်နေတာ တားဆီးဖို့ သူ့တာဝန်တွေကို ရပ်ပြီး ခွဲထားလိုက်ကြ”လို့ပေါ့။ အဲဒီအချိန်မှာ ညီအစ်မတစ်ယောက်က ကျွန်မကို သတိပေးတယ်။ “အစ်မ လုပ်နေတာ မသင့်တော်ဘူး။ သူတစ်ခုခု အမှားလုပ်မိရင်၊ သူနဲ့ ကျွန်မတို့ မိတ်သဟာယပြုပြီး လမ်းပြမှု ပေးသင့်တယ်။ ဒီလို ကိုင်တွယ်တာက ဖယ်ကြဉ်တာနဲ့ တူတယ်”တဲ့။ ကျွန်မဘာသာ တွေးမိတယ်။ “သူက ငါတို့ အသင်းတော်နဲ့တောင် ဆိုင်တာ မဟုတ်ဘူး။ ဘယ်သူ့ကို ပျိုးထောင်ပေးသင့်တယ်၊ မပေးသင့်ဘူးဆိုတာကို ငါ ဘယ်လိုလုပ် မသိရမှာလဲ။ ပြီးတော့ ကျောက်ယွီမှာ အားနည်းချက်တွေရှိပေမဲ့ သူက အားကိုးလို့ရသလို တကယ့်အလုပ်ကို လုပ်နိုင်တယ်။ ကျင်းလုကိုတော့ ငါ သည်းမခံနိုင်တော့သလို သူနဲ့ မိတ်သဟာယ မပြုချင်ပါဘူး”လို့ပေါ့။ နောက်ပိုင်းမှာ၊ အသင်းတော် မောင်နှမတွေကို အသိမပေးဘဲ ကျွန်မက ကျင်းလုကို သီးခြားခွဲထားလိုက်တယ်။

ကျွန်မရဲ့ မာနထောင်လွှားတဲ့ စိတ်သဘောထားက ပိုပိုပြီး ကြီးလာတော့ တချို့ ညီအစ်ကို မောင်နှမတွေက ကျွန်မကို တိုင်ကြတယ်။ အကျိုးဆက်အနေနဲ့ အထက်ခေါင်းဆောင်က အခြေအနေကို စုံစမ်းစစ်ဆေးဖို့ တစ်ယောက်ယောက်ကို စီစဉ်ခဲ့ပြီး၊ ညီအစ်ကို မောင်နှမတွေဆီက ရတဲ့ တိုင်ကြားစာကို ကျွန်မကို ဖတ်ပြတယ်။ မာနထောင်လွှားတာ၊ ကိုယ်မှန်တယ်ထင်တာ၊ တခြားလူတွေကို ပြစ်တင်မောင်းမဲပြီး ချုပ်ချယ်တာတွေနဲ့ဆိုင်တဲ့ ကျွန်မရဲ့ မပြောင်းလဲတဲ့ စိတ်သဘောထားနဲ့ပတ်သက်လို့ ကျွန်မကို မကောင်းတဲ့ လူ့သဘာဝရှိတဲ့ အယောင်ဆောင် ခေါင်းဆောင်အနေနဲ့ သတ်မှတ်လိုက်ပြီး ဖယ်ရှားလိုက်ကြတယ်။ ဒီအရာအားလုံးကို ကြားတော့ ကျွန်မ လုံးဝ လက်မခံနိုင်ခဲ့ဘူး။ ကျွန်မ ကိုယ့်ဘာသာတွေးမိတယ်။ “ငါ ဘယ်လိုလုပ်ပြီး အထုတ်ခံရတာလဲ။ ငါက အလုပ်လုပ်ပြီး ငါ့ကိုယ်ငါ အသုံးခံရင်းနဲ့ ငါ့နေ့ရက်အချိန်တွေကို ကုန်ဆုံးပြီးတော့ ဆယ်နှစ်ကျော် ဘုရားကို ယုံကြည်ပြီးပြီ။ အသင်းတော်ထဲမှာ ငါက အရာရာရဲ့ ရှေ့မှာ အမြဲ ရှိခဲ့တာ။ ဘယ်လိုလုပ် ထုတ်ပယ်ခံရနိုင်တာလဲ”လို့ပေါ့။ ကျွန်မ အရမ်းမတရားခံရသလို ခံစားခဲ့ရပြီး အိမ်ကို လမ်းလျှောက်ရင်းနဲ့ မျက်ရည်တွေက ထိန်းမရအောင် ကျနေခဲ့တယ်။ အဲဒီတုန်းက အလုပ်ကို လွှဲယူဖို့ ဘယ်သူ့ကိုမှ တာဝန်မပေးခဲ့ဘူး။ ဒါကြောင့် တချို့အလုပ်တာဝန်တွေကို ကျွန်မ ယာယီ ပူးပေါင်းလုပ်ခဲ့တယ်။ ဒါကို နောင်တအတွက် ဘုရားပေးတဲ့ အခွင့်အရေးတစ်ခုလို့ ကျွန်မ မတွေးခဲ့ဘူး။ အဲဒီအစား၊ ကျွန်မ အထုတ်ခံခဲ့ရပေမဲ့ အလုပ်ဆက်လုပ်နိုင်သေးတယ်။ အသင်းတော်က ကျွန်မမရှိဘဲနဲ့ မဖြစ်နိုင်တဲ့ပုံပဲလို့ တွေးခဲ့တယ်။ မကြာခင်မှာ၊ အသင်းတော်ကို ထပ်ဦးဆောင်ရမှာပဲပေါ့။ အဖွဲ့စုဝေးပွဲလေးတစ်ခုမှာ ညီအစ်မတစ်ယောက်က ကျွန်မကို ပြောတယ်။ “ဒီရက်တွေမှာ အစ်မက ပိုပိန်လာသလိုပဲ”တဲ့။ ကျွန်မက ပြောလိုက်တယ်။ “ကျွန်မကိုယ်ကျွန်မ သုံးသပ်ပြီး အိမ်မှာ ဝတ်ပြုခြင်းနဲ့ဆိုင်တဲ့ မှတ်စုတွေ ရေးနေခဲ့တာလေ။ စာရေးနေတုန်း ကျွန်မကိုယ်ကျွန်မ မုန်းမိပြီး ငိုမိတယ်”လို့ပေါ့။ အဲဒီညီအစ်မက ပြောတယ်။ “အစ်မက သမ္မာတရားကို တကယ် လိုက်စားတာပဲ။ ဖယ်ရှားခံရပြီးတဲ့နောက်မှာတောင် ဝတ်ပြုခြင်းနဲ့ဆိုင်တဲ့ မှတ်စုတွေ ရေးသေးတယ်”တဲ့။ တခြားနှစ်ယောက်က ပြောတယ်။ “အစ်မရေ၊ အစ်မက အများကြီး သည်းညည်းခံပြီး ကိုယ့်ကိုယ်ကိုယ် အသုံးခံနိုင်တယ်။ အစ်မ ဖယ်ရှားခံရတာကို ကျွန်မတို့ လက်ခံလို့မရဘူး။ ခေါင်းဆောင်က တကူးတက စုဝေးပြီး ကျွန်မတို့ကို မိတ်သဟာယပြုခဲ့တယ်”တဲ့။ ကျွန်မက သူတော်ကောင်းယောင်ဆောင်ပြီး ပြောလိုက်တယ်။ “ကျွန်မကအယောင်ဆောင် ခေါင်းဆောင်ဖြစ်ပြီး ဖယ်ရှားခံရထိုက်ပါတယ်။ အစ်မတို့က ကျွန်မဘက်မှာ မရပ်တည်သင့်ဘူး။ သမ္မာတရားဘက်မှာ ရပ်တည်သင့်တယ်”လို့ပေါ့။ ဒါပေမဲ့ စိတ်ထဲမှာတော့ ကျွန်မ အရမ်းပျော်နေတာ။ “ညီအစ်ကို မောင်နှမတွေက ငါ့အကြောင်းကို သိပြီး ငါ မတရားခံရတာကို သိသွားတဲ့ပုံပဲ။ အသင်းတော်မှာ ငါ အလုပ်အများကြီး လုပ်ခဲ့တာ သူတို့ သိတယ်။ ငါ့ရဲ့ တွဲဖက် ညီမကို အထက်ခေါင်းဆောင်တွေက ထုတ်လို့ရပေမဲ့ ငါ့ကိုတော့ သူတို့ မထုတ်ပယ်သင့်ဘူး”လို့ပေါ့။ အဲဒီနေ့မှာ ကျွန်မကို ဖတ်ပြခဲ့တဲ့ တိုင်ကြားစာ အများစုက ကျွန်မရဲ့ လုပ်ဖော်ကိုင်ဖက်တွေဆီက ဖြစ်မှန်းကိုလည်း ကျွန်မ တွေးမိတယ်။ ဒါက ကျွန်မကို ပိုလို့တောင် အတိုက်အခံဖြစ်စေပြီး လက်ခံဖို့ မလိုမလားဖြစ်မိတယ်။ သူတို့ကိုယ်ကျိုးအတွက် သူတို့ကို ကျွန်မပြုပြင်ခဲ့တာလေ။ ဒါပေမဲ့ ကျွန်မက သူတို့ကို ပြစ်တင်မောင်းမဲခဲ့တယ်လို့ သူတို့ပြောပြီး ကျွန်မကို ဖော်ကြတယ်။ ကျွန်မ ဖယ်ရှားခံရအောင် လုပ်ကြတယ်။ အပြုသဘောဆောင်တဲ့ အရာတွေကို ကျွန်မလုပ်ခဲ့တာ သိသာပေမဲ့ သူတို့ မမြင်ကြဘူး။ ဘာအသိအမှတ်မှမပြုခံရဘဲ ကျွန်မ တကယ် အလုပ်ကြိုးစားခဲ့တာ။ အနာဂတ်မှာ သူတို့ပြဿနာတွေကို ကျွန်မ ထောက်ပြမှာ မဟုတ်တော့သလို၊ ကျွန်မ မရှိဘဲ သူတို့ ဘယ်လို စီမံမလဲ ကြည့်ရတာပေါ့။ အဲဒီကာလမှာ၊ အပြင်ပန်းမှာတော့ ကျွန်မက ကျွန်မတာဝန်တွေကို ထိန်းသိမ်းပေမဲ့ စိတ်ထဲမှာတော့ အတိုက်အခံဖြစ်ပြီး ရုန်းကန်နေခဲ့တယ်။ ကျွန်မကို ဖော်ခဲ့တဲ့ လုပ်ဖော်ကိုင်ဖက်တွေအပေါ် အမုန်းတရားတွေ တေးထားခဲ့တယ်။ သူတို့ ကျွန်မကို စကားပြောတဲ့အခါ ကျွန်မ လျစ်လျူရှုတယ်၊ စုဝေးပွဲတွေမှာ ကျွန်မ စကားမပြောသလောက်ပဲ။ သူတို့က ကျွန်မကြောင့် ဘောင်ခတ်ခံရတယ်။ အမြဲ ကျွန်မရဲ့ အမူအရာကို စောင့်ကြည့်ပြီး စုဝေးပွဲတွေက မထိရောက်ခဲ့ဘူး။ ဒီအဖြစ်ကို မြင်တော့၊ ကျွန်မမှာ နောင်တတစ်စက်မှ မရှိရုံမက၊ ကျွန်မ ခံစားရတဲ့ နာကျင်မှုက သူတို့ရဲ့ တိုင်ကြားချက်တွေနဲ့ ဖော်ထုတ်မှုကြောင့်ဖြစ်တာလို့ တကယ် ခံစားခဲ့တယ်။ သူတို့ မသိနားမလည်ဘဲ လုပ်ခဲ့ကြတာပဲ။ ညီအစ်ကို မောင်နှမတွေရှေ့မှာတောင် ကျွန်မ မကျေနပ်တာ ဖွင့်ထုတ်ခဲ့တယ်။ “ကျွန်မ အထုတ်ခံရပြီး သူတို့က လုပ်ဖော်ကိုင်ဖက် အစည်းအဝေးတွေကို တက်ဖို့ ကျွန်မကို တောင်းဆိုနေတုန်းပဲ။ ကျွန်မ ခေါင်းဆောင် မဟုတ်တော့ဘူးဆိုတော့ ဘာလို့ သွားရမှာလဲ”လို့ ပြောပြီးတော့ပေါ့။ ကျွန်မဘာသာတောင် တွေးမိတယ်။ “ငါ အထုတ်ခံလိုက်ရပြီးတာတောင် သူတို့က ဟိုဟာ၊ ဒီဟာ လုပ်ဖို့ တောင်းဆိုနေကြသေးတယ်။ အရာရာက ငါ့အပေါ် မူတည်နေတုန်းပဲ”လို့ပေါ့။ တစ်လအကြာမှာ၊ ကျွန်မ အထုတ်ခံရပြီးတဲ့နောက် ကျွန်မကိုယ်ကျွန်မ မသုံးသပ်ခဲ့တဲ့အပြင် ညီအစ်ကို မောင်နှမတွေကို မကျေနပ်တာတောင် ထုတ်ပြောနေတယ်ဆိုတာကို ခေါင်းဆောင်ပိုင်းက သိသွားတယ်။ ဒါကြောင့် သူတို့က ကျွန်မကို မိတ်သဟာယပြုပြီး ဖော်ထုတ်တယ်။ ဒါပေမဲ့ ကျွန်မက အဲဒါကို လက်မခံခဲ့ဘဲ အခြေအနေကို တိုင်ကြားခဲ့တဲ့ ညီအစ်မအပေါ် အာဃာတ ထားခဲ့တယ်။ “ငါက နင့်ကို ယုံကြည်ခဲ့တာ၊ နင်ကတော့ ငါ့ပြဿနာတွေကို တိုင်ပြီးတော့ ငါ့ကို သစ္စာ‌ဖောက်ခဲ့တယ်။ နင့်ကို ထပ်တွေ့တဲ့အခါ သေချာပေါက် ဝေဖန်မှာ”လို့ တွေးပြီးတော့ပေါ့။ စုဝေးပွဲတစ်ခုမှာ၊ အဲဒီညီအစ်မကို ကျွန်မ ဒေါသတကြီး စွပ်စွဲတယ်။ “နင့်ကို ငါ လုံးဝ ထပ်ပြီး စိတ်ချယုံကြည်မှာ မဟုတ်ဘူး။ ငါ့ရဲ့ ဖောက်ပြန်ပျက်စီးမှုတချို့ကို ပြောပြတဲ့အတွက် နင်က ငါ့ကို တိုင်ခဲ့တယ်”လို့ ပြောပြီးတော့ပေါ့။ အဲဒီညီအစ်မက ထိုင်ပြီး အကူအညီမဲ့နေခဲ့တယ်။ နောက်တော့ မကျေနပ်တဲ့စိတ်နဲ့ ကျွန်မ ပြောလိုက်တယ်။ “ငါ လုံးဝ ထပ်ပြီး ဦးဆောင်မှာမဟုတ်ဘူး။ သူတို့ ငါ့ကို ထုတ်ပြီး အိမ်ပြန်ခွင့်မပေးဘူး၊ ဒီမှာပဲကိုယ့်ကိုယ်ကိုယ် အရှက်ရခိုင်းတယ်။ တုံးနေတဲ့ ဓားနဲ့ အထိုးခံနေရသလိုမျိုးပဲ”လို့ပေါ့။ ဒါကို ကြားတော့ လုပ်ဖော်ကိုင်ဖက်တွေက ကျွန်မကို တအံ့တဩ ကြည့်ကြတယ်။ စုဝေးပွဲက ကျွန်မကြောင့် ထပ်ပြီး ဖရိုဖရဲ ဖြစ်သွားပြန်တယ်။ နောက်ပိုင်းမှာ ကျွန်မနဲ့တွဲလုပ်တဲ့ ညီအစ်မက ဒါဟာ အပျက်သဘောကို ဖွင့်ထုတ်တာဖြစ်တယ်လို့ ကျွန်မကို သတိပေးတယ်။ ဒါပေမဲ့ ကျွန်မ အဲဒါကို လုံးဝ နားမလည်ခဲ့ဘူး။

အဲဒီအချိန်မှာ၊ အထုတ်ခံရတာကု ကျွန်မ အတိုက်အခံဖြစ်ပြီး လက်ခံဖို့ မလိုမလားဖြစ်ခဲ့တယ်။ မကျေနပ်ချက်တွေ ဖြန့်တယ်။ အပျက်သဘောကို ဖွင့်ထုတ်ပြီး အသင်းတော် အသက်တာကို နှောင့်တယ်၊ အဖျက်အမှောင့်လုပ်တယ်။ နှစ်လကြာပြီးတဲ့နောက်မှာ၊ အသင်းတော် အလုပ်ကို ကျွန်မ နှောင့်ယှက်ပြီး အဖျက်အမှောင့်လုပ်တဲ့ အဖြစ်အပျက် နှစ်ဆယ်ကျော်ကို ညီအစ်ကို မောင်နှမတွေက ဖော်ထုတ်ခဲ့ကြတယ်။ ညီအစ်ကို မောင်နှမတွေ ရေးထားတဲ့ စွပ်စွဲချက်တွေ တစ်ခုပြီးတစ်ခု နားထောင်ရင်းနဲ့ ကျွန်မ အရမ်းကို ကသိကအောက်ဖြစ်ပြီး ပျောက်ကွယ်သွားလိုက်ချင်တယ်။ ခေါင်းဆောင်က၊ “ညီအစ်ကို မောင်နှမတွေဆီက တိုင်ကြားချက်တွေကနေတစ်ဆင့်၊ အစ်မက အသင်းတော်မှာရှိတဲ့ တခြားလူတွေကို တစ်သမတ်တည်း ဘောင်ခတ်တယ်၊ ပြစ်တင်မောင်းမဲပြီး အပြစ်တောင်ပေးတယ်ဆိုတာ ကျွန်မတို့ တွေ့ရတယ်။ အစ်မက ထင်ရာမြင်ရာနဲ့ မဆင်မခြင် ပြုမူဆောင်ရွက်ခဲ့တယ်။ ပြီးတော့ ညီအစ်ကို မောင်နှမတွေကို အစ်မ ဘောင်ခတ်ခဲ့တယ်။ အသင်းတော်မှာ အစ်မက ထင်ရာစိုင်းခဲ့တယ်။ ဖယ်ရှားခံရပြီးတဲ့နောက်မှာ၊ အစ်မက အတိုက်အခံလုပ်ပြီး မကျေမနပ်ဖြစ်နေတုန်းပဲ။ အသင်းတော် အသက်တာကို အဖျက်အမှောင့်လုပ်တယ်၊ တခြားလူတွေကို အထင်အမြင်မှားအောင် အယူအဆတွေ ဖြန့်တယ်။ ပြီးတော့ ညီအစ်ကိုမောင်နှမတွေ အစ်မဘက်က ရပ်တည်အောင် လုပ်တယ်။ အစ်မရဲ့ လုပ်ရပ်တွေအရ၊ အစ်မက အန္တိခရစ်တစ်ယောက်အနေနဲ့ အသင်းတော်ကနေ အထုတ်ခံရတာပဲ”တဲ့။ အဲဒီအချိန်မှာ ကျွန်မ လုံးဝ မှင်တက်သွားတယ်။ ဒါက ကျွန်မ လုံးဝ စိတ်မကူးမိခဲ့တဲ့ အရာတစ်ခုလေ။ ကျွန်မက ဘုရားကို နှစ်တွေအများကြီး ယုံကြည်ခဲ့ပြီးပြီဖြစ်ပေမဲ့ အဲဒီလိုနေရာတစ်ခုမှာ အဆုံးသတ်သွားရတယ်။ ကျွန်မ စိတ်နှလုံးက အရမ်းနာကျင်နေခဲ့ပြီး၊ ကောင်းကင် ပြိုကျနေသလိုမျိုး ခံစားရတယ်။ ငိုတာကလွဲလို့ ဘာလုပ်ရမှန်း မသိခဲ့ဘူး။ ဘုရားမရှိဘဲနဲ့ ရှေ့မှာ ဘာလမ်းကြောင်း ရှိနေလို့လဲ။ အဲဒီအကြောင်းကို ကျွန်မ တွေးတောင်မတွေးရဲဘူး။ ဘုရားနဲ့ပတ်သက်တဲ့ ကျွန်မဘဝ အဆုံးသတ်လာသလိုမျိုး ခံစားရတယ်။ နောက်ရက်တွေမှာ၊ ဘုရားဆီ ကျွန်မ ဆုတောင်းတဲ့အခါ၊ သူက အရမ်းဝေးနေတယ်လို့ ခံစားရတယ်။ သူ့မျက်မှောက်တော်ကို မခံစားရတော့ဘူး။ ဘုရားနှုတ်ကပတ်တော်တွေကို ရောက်တတ်ရာရာ လှန်လှောနေမိခဲ့တယ်။ စိတ်ထဲမှာ အမှောင်နဲ့ အနှစ်မဲ့မှုကို ခံစားရပြီး သူ့နှုတ်ကပတ်တော်တွေကို စားသောက်တာက ဘာအလင်းမှ မပေးဘူး။ ဘုရားနှုတ်ကပတ်တော်မှာ လမ်းကြောင်းတစ်ခု ကျွန်မ ရှာတွေ့ချင်ခဲ့ပေမဲ့၊ ဒီနေ့က အတိတ်နဲ့ မတူဘူးလို့ ခံစားရတယ်။ ကျွန်မက ဘုရားအိမ်တော်သားတစ်ယောက် မဟုတ်တော့တဲ့အပြင် သူက ကျွန်မကို အလိုမရှိတော့ဘူး။ ဒီတော့ နေ့တိုင်းက အမြဲ ကြောက်ရွံ့ရတဲ့ အခြေအနေတစ်ခုနဲ့ ကုန်သွားတယ်။ နောက်တော့ ကျွန်မ ရောဂါ ဝင်လာတယ်။ အဲဒီအချိန်အတောအတွင်းမှာ၊ နေ့တိုင်း စွပ်ပြုတ်ကျဲကျဲတစ်ခွက်ပဲ သောက်ခဲ့ရတယ်။ စိတ်ဆင်းရဲပြီး ခဏခဏ ငိုနေမိတယ်။ လမ်းလျှောက်နေတဲ့ အလောင်းတစ်လောင်းလို တွေဝေပြီး အသက်ရှင်နေခဲ့တယ်။ ကျွန်မ ဆက်အသက်မရှင်နိုင်တော့သလိုမျိုး ခံစားရလို့ ဘုရားဆီ အရေးတကြီး ဆုတောင်းခဲ့တယ်။ တစ်မနက်မှာ၊ ဘုရားနှုတ်ကပတ်တော်တစ်ပိုဒ် စိတ်ထဲ ဖျတ်ခနဲပေါ်လာတယ်။ “မိခင်တစ်ဦးက သူ၏ ကလေးကို နားလည်သည့်ပုံစံအတိုင်း လူတိုင်းကို ဘုရားသခင် နားလည်သည်။ လူတစ်ဦးစီ၏ အခက်အခဲများ၊ ၎င်းတို့၏ အားနည်းချက်များနှင့် လိုအပ်ချက်များကို သူနားလည်သည်။ ထိုထက်သာ၍ပင်၊ လူတို့က ၎င်းတို့၏ စိတ်သဘောထားဆိုင်ရာ ပြောင်းလဲမှု ဖြစ်စဉ်တွင် မည်သည့် အခက်အခဲများ၊ အားနည်းချက်များနှင့် ကျရှုံးမှုများ ရင်ဆိုင်ရလိမ့်မည်ကို ဘုရားသခင် နားလည်သည်။ ဤသည်တို့မှာ ဘုရားသခင်က အကောင်းဆုံး နားလည်သည့်အရာများ ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ မိမိ၏စိတ်သဘောထားပြောင်းလဲခြင်းအပေါ် လက်တွေ့လုပ်ဆောင်ခြင်း လမ်းကြောင်း) ဒါက ဘုရားရဲ့ ဉာဏ်အလင်းပေးတာဖြစ်မှန်း ကျွန်မ ရှင်းရှင်းလင်းလင်း သဘောပေါက်လိုက်တယ်။ ဘုရားက ကျွန်မကို လုံးဝ စွန့်ပစ်လိုက်တာ မဟုတ်ဘူးလို့ ခံစားရတယ်။ သူက ကျွန်မကို စောင့်ရှောက်ပြီး ကျွန်မဘေးမှာ ရှိနေတုန်းပဲ။ ကျွန်မ ငိုပြီး ဘုရားဆီ ဆုတောင်းခဲ့တယ်။ “ဘုရားသခင်။ ဒီတော့ ကိုယ်တော်က ကျွန်မအပေါ် လက်မလျှော့သေးဘူးပေါ့။ ကိုယ်တော်က ကျွန်မဘေးမှာ ရှိနေတုန်းပဲ၊ ကျွန်မကို အဖော်ပြုပြီး ဦးဆောင်လမ်းပြနေတုန်းပဲ”လို့ပေါ့။ ဘုရားနှုတ်ကပတ်တော်တွေက အထူးသဖြင့် နှစ်သိမ့်စရာဖြစ်တယ်၊ ကျွန်မကို သေမင်းချောက်ကမ်းပါးစွန်းကနေ ပြန်ဆွဲခေါ်နေပြီး၊ ဆက်အသက်ရှင်ဖို့ သတ္တိပေးနေတယ်လို့ ခံစားရတယ်။ ကျွန်မ စိတ်နှလုံးက သိပ်မျှော်လင့်ချက်မဲ့မနေတော့ဘူး။ အဲဒီနောက်မှာ ကျွန်မအခြေအနေကို ပြောင်းလဲဖို့ ဘုရားဆီ စဆုတောင်းခဲ့တယ်။

တစ်နေ့မှာ “ဘုရားသခင်၏ နှုတ်ကပတ်တော်များက ကျွန်ုပ်ကို အသစ်တစ်ဖန် ကျွေးမွေးပြုစုသည်”လို့ ခေါင်းစဉ်တပ်ထားတဲ့ အတွေ့အကြုံဆိုင်ရာ ဓမ္မတေးတစ်ပုဒ်ကို ကျွန်မ ကြားရတယ်။ “၃ ဘုရားသခင်၏ နှုတ်ကပတ်တော်များက ကျွန်ုပ်၏ နှလုံးသားအဖို့ ဓားတစ်စင်းကဲ့သို့ တရားစီရင်ခဲ့ပြီး ကျွန်ုပ် မည်သို့ အကြီးအကျယ် ဖော်ပြန်ပျက်စီးခဲ့ပြီးဖြစ်သည်ကို ကျွန်ုပ် မြင်ခဲ့ရ။ ကျွန်ုပ်သည် လူသားနှင့် မည်သည့်အရာမျှ မတူခဲ့။ ကျွန်ုပ်သည် အလွန် မာနထောင်လွှားခဲ့သည်မှာ မည်သည့် ဆင်ခြင်တုံတရား တစ်စက်မျှ သို့မဟုတ် ဘုရားသခင်အပေါ် မည်သည့် ကြောက်ရွံ့မှုနှင့် နာခံမှုမျှမရှိခဲ့ပေ။ ကျွန်ုပ်၏ စိတ်သဘောထား မပြောင်းလဲ့ခဲ့သေးပေ၊ ကျွန်ုပ်သည် စာတန်နှင့် သက်ဆိုင်ဆဲဖြစ်ခဲ့သည်၊ ကျွန်ုပ်သည် ဘုရားသခင်ကို ခုခံသည့် အမျိုးအစား အမှန်တကယ် ဖြစ်ခဲ့သည်။ ထပ်သလဲလဲဖြစ်သော တရားစီရင်ခြင်းနောက်တွင်မှ ကျွန်ုပ် နိုးထခဲ့သည်။ ထိုအခါမှ ကျွန်ုပ်၏ စိတ်နှလုံးတွင် နောင်တနှင့် မိမိကိုယ်ကိုယ် စက်ဆုပ်မှု ရှိခဲ့သည်။ နာကျင်မှုအလယ်တွင်၊ ဘုရားသခင်၏ နှုတ်ကပတ်တော်များက ကျွန်ုပ်၏ လဲကျသည့် အခြေအနေမှ နောက်တစ်ကြိမ် ထရပ်နိုင်စေရင်း၊ ကျွန်ုပ်ကို နှစ်သိမ့်ကာ ခွန်အားပေးခဲ့သည်။ ဘုရားသခင်၏ ချစ်ခြင်းမေတ္တာကို ပြန်ပေးဆပ်ရန်နှင့် သမ္မာတရားကို လက်တွေ့လုပ်ဆောင်ကာ လူသား၏ တာဝန်ကို‌ ထမ်းဆောင်ရန် သစ္စာရှိကာ နာခံဖို့ ကျွန်ုပ် ဆန္ဒရှိသည်။ ကျွန်ုပ်၏ ဖောက်ပြန်ပျက်စီးခြင်းကို တရားစီရင်ခြင်းနှင့် သန့်ရှင်းခြင်းတို့အတွက် ဘုရားသခင်၏ ကျေးဇူးတော် ချီးမွမ်းပါသည်။ သူ၏ ချစ်ခြင်းမေတ္တာ မည်မျှ ကြီးမြတ်သည်ကိုသာ ကျွန်ုပ် တွေ့ကြုံရလေပြီ- အို ဘုရားသခင်။ သမ္မာတရားကို ကောင်းမွန်စွာ လိုက်စားရန်၊ အသစ်သော ပုံသဏ္ဍာန်ကို အသက်ရှင်နေထိုင်ဖို့နှင့် ကိုယ်တော်၏ စိတ်နှလုံးကို နှစ်သိမ့်မှု ဆောင်ကြဉ်းရန် ကျွန်ုပ် ဆန္ဒရှိသည်။” (သိုးသငယ်နောက်လိုက်ပြီး သီချင်းအသစ်များကိုသီဆိုပါ) ဒီဓမ္မတေးကို ကျွန်မ ထပ်တလဲလဲ နားထောင်နေမိတယ်။ မျက်ရည်တွေက မရပ်မနား စီးကျလာတယ်။ သီချင်းစာကြောင်းတိုင်းက ကျွန်မ စိတ်နှလုံးကို တို့ထိခဲ့တယ်။ ကျွန်မ စိတ်မှာရှိတဲ့အရာကို အတိအကျ ဖော်ပြနေခဲ့တယ်။ ကျွန်မရဲ့ အသိစိတ်က အရမ်းကို လိပ်ပြာမသန့်ဖြစ်ခဲ့ရတယ်။ ကျွန်မ ရင်ဆိုင်ရတဲ့ စွပ်စွဲချက်တွေနဲ့ ဖယ်ရှားမှုတွေကို သုံးသပ်တဲ့အခါ၊ ဒီအရာတွေအားလုံးက ဘုရားချမှတ်ထားတဲ့ ပတ်ဝန်းကျင်တွေပါပဲ။ ရည်ရွယ်ချက်က ကျွန်မကိုနိုးထစေဖို့၊ နောင်တနဲ့ ဘုရားဆီ ပြန်လှည့်စေဖို့ပဲ။ ဒါက ဘုရားရဲ့ မေတ္တာနဲ့ ကယ်တင်ခြင်းပဲ။ ဒါပေမဲ့ ကျွန်မ အဲဒါကို တစ်လျှောက်လုံး တွန်းထုတ်နေခဲ့တယ်။ ဘုရားဆီကနေ တစ်ခါမှ လက်မခံခဲ့သလို ကျွန်မကို ဘုရားက သွန်သင်ဖို့ ကြိုးစားနေတဲ့ သင်ခန်းစာတွေကို မသင်ယူခဲ့မိဘူး။ ကျွန်မကို ဘုရားပေးတဲ့ အခွင့်အရေးတွေကို အကြိမ်ကြိမ် လွဲချော်ခဲ့တယ်။ အခု နောက်ထပ် အခွင့်အရေး မကျန်တော့ဘူး။ ကျွန်မ နောင်တ၊ အကြွေးတင်တာတွေနဲ့ ပြည့်သွားတယ်။ ကျွန်မရဲ့ မျက်ရည်တွေက ထိန်းမရအောင် ကျလာတယ်။ နောက်တော့၊ ကျွန်မက ဖန်ဆင်းခံတစ်ယောက်ပဲဖြစ်ပြီး၊ ကျွန်မမှာရှိတဲ့ ဒီထွက်သက်ဝင်သက်ကို ဘုရားပေးထားတာဖြစ်မှန်း သဘောပေါက်လိုက်တယ်။ ကျွန်မကို ဘုရားက အလိုမရှိတော့ရင်တောင်၊ ကျွန်မ အသက်ရှိသရွေ့၊ ဘုရားရဲ့မေတ္တာကို ပြန်ဆပ်သင့်နေတုန်းပဲ။ ကျွန်မ နှင်ထုတ်ခံရရုံနဲ့ ဘုရားကို ယုံကြည်တာ ရပ်လို့မရဘူး။ ကျွန်မရဲ့ နောက်ဆုံးထွက်သက် သိမ်းယူမခံရခင်မှာ၊ ဘုရားနောက်ကို ဆက်လိုက်ပြီး ကိုယ့်ကိုယ်ကိုယ် သုံးသပ်၊ သိရမယ်။ ဒီအရာတွေကို ကျွန်မ သတိပြုမိတဲ့အခါ၊ စစဉ်းစားမိတယ်။ ဘုရားကို နှစ်တွေအများကြီး ယုံကြည်ပြီးတဲ့နောက်မှာ၊ ကျွန်မ နှင်ထုတ်ခံလိုက်ရတာနဲ့အဆုံးသတ်တာက ဘာကြောင့်လဲပေါ့။

နောက်ပိုင်းမှာ၊ ဘုရားနှုတ်ကပတ်တော်တစ်ပိုဒ် ဖတ်ရတယ်။ “သင်သည် ဘုရားသခင်ကို နှစ်ပေါင်းများစွာ ယုံကြည်ခဲ့ပြီးဖြစ်သော်လည်း၊ ဘုရားသခင်ကို မည်သည့်အခါမျှ ကျိုးနွံနာခံခြင်း မရှိခဲ့သည့်အပြင် သူ၏ နှုတ်ကပတ်တော် အလုံးစုံကို လက်မခံဘဲ၊ ထိုအစား ဘုရားသခင်အနေဖြင့် သင့်ကို နာခံရန်နှင့် သင်၏ အယူအဆများအတိုင်း ပြုမူရန် တောင်းဆိုလျှင်၊ သင်သည် လူများ အားလုံးထဲတွင် အပုန်ကန်ဆုံးသူ၊ မယုံကြည်သူတစ်ဦးပင် ဖြစ်သည်။ ထိုကဲ့သို့သော လူတို့က လူသား၏ အယူအဆများနှင့် ကိုက်ညီမှုမရှိသော ဘုရားသခင်၏ အမှုနှင့် နှုတ်ကပတ်တော်များကို မည်သို့ကျိုးနွံနာခံနိုင်မည်နည်း။ အားလုံးထဲတွင် အပုန်ကန်ဆုံးသူများသည် ဘုရားသခင်ကို တမင်သက်သက် ဖီဆန်ပြီး အာခံသောသူများ ဖြစ်သည်။ သူတို့သည် ဘုရားသခင်၏ ရန်သူများ၊ အန္တိခရစ်များပင် ဖြစ်သည်။ သူတို့၏စိတ်သဘောမှာ အမြဲတစေပင် ဘုရားသခင်၏ အမှုသစ်အပေါ် ရန်လိုသော စိတ်သဘောထား ဖြစ်သည်။ သူတို့၌ နာခံဖို့အတွက် ဆန္ဒသဘော စိုးစဉ်းမျှမရှိသကဲ့သို့၊ သူတို့သည် ဝမ်းမြောက်စွာ ကျိုးနွံနာခံခြင်း မရှိခဲ့ဖူး၊ သို့မဟုတ် မိမိတို့ကိုယ်ကိုယ် နှိမ့်ချခြင်း မရှိခဲ့ဖူးပေ။ သူတို့သည် အခြားလူတို့ရှေ့၌ မိမိတို့ကိုယ်ကိုယ် ချီးမြှောက်ပြီး မည်သူ့ကိုမျှ နာခံခြင်း မရှိခဲ့ဖူးပေ။ သူတို့က ဘုရားသခင်၏ရှေ့၌ မိမိတို့ကိုယ်ကိုယ် နှုတ်ကပတ်တော်ကို ဟောကြားရာ၌ အကျွမ်းကျင်ဆုံး၊ အခြားသူများအပေါ် အမှုပြုရာတွင် အကျွမ်းကျင်ဆုံးအဖြစ် သတ်မှတ်ကြသည်။ သူတို့၏ လက်ဝယ် ပိုင်ဆိုင်ထားပြီးသော ‘ရတနာများ’ ကို သူတို့ မည်သည့်အခါမျှ မစွန့်ပစ်ဘဲ ဝတ်ပြုကိုးကွယ်ရန်၊ အခြားသူများကို တရားဟောရန်အတွက် ယင်းတို့ကို မိသားစုဆိုင်ရာ ဘိုးစဉ်ဘောင်ဆက် အမွေပစ္စည်းများအဖြစ် သဘောထားပြီး သူတို့သည် မိမိတို့အား ပုဂ္ဂိုလ်ရေးကိုးကွယ်သော ထိုအရူးများကို ဆုံးမသင်ကြားရန်အတွက် ယင်းတို့ကို အသုံးပြုကြသည်။ အမှန်တွင် အသင်းတော်ထဲ၌ ဤကဲ့သို့သောလူတို့မှာ အရေအတွက် အတိုင်းအတာတစ်ခုအထိ ရှိလေသည်။ သူတို့မှာ ဘုရားသခင်၏အိမ်တော်၌ မျိုးဆက်တစ်ဆက်ပြီးတစ်ဆက် နေထိုင်သော ‘နှိမ်နင်း၍မရသည့် သူရဲကောင်းများ’ ဖြစ်သည်ဟု ဆိုနိုင်သည်။ သူတို့သည် နှုတ်ကပတ်တော် (အယူဝါဒ) ဟောပြောခြင်းကို သူတို့၏ အမြင့်မားဆုံးသော တာဝန်အဖြစ် မှတ်ယူကြသည်။ တစ်နှစ်ပြီးတစ်နှစ်၊ မျိုးဆက်တစ်ဆက်ပြီးတစ်ဆက် သူတို့၏ ‘အလေးထားအပ်ပြီး မချိုးဖောက်အပ်သော’ တာဝန်ကို အကျိုးသက်ရောက်မှု ရှိစေရန် အားသွန်ခွန်စိုက် လုပ်နေကြသည်။ မည်သူကမျှ သူတို့ကို မထိရဲ၊ တစ်ယောက်တလေကမျှ သူတို့ကို လူပုံအလယ် အပြစ်မတင်ရဲပေ။ သူတို့သည် တစ်ခေတ်ပြီးတစ်ခေတ် အခြားသူများကို နိုင်လိုမင်းထက်ပြုမူပြီး သောင်းကျန်းမွှေ့ယမ်းလျက် ဘုရားသခင်၏အိမ်တော်၌ ‘ဘုရင်များ’ ဖြစ်လာကြသည်။ ထိုနတ်ဆိုးအုပ်စုသည် လက်တွဲပြီး ငါ့အမှုကို ဖျက်ဆီးရန် ကြိုးစားကြသည်။ အသက်ရှင်နေသော ဤနတ်မိစ္ဆာများကို ငါ့မျက်စိရှေ့၌ အဘယ်သို့ ရှိနေခွင့် ပေးနိုင်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို စစ်မှန်သော နှလုံးသားနှင့် ကျိုးနွံနာခံသောသူတို့သည် ဘုရားသခင်၏ ရယူခြင်းကို ဧကန်အမှန် ခံကြရလိမ့်မည်) ဘုရားနှုတ်ကပတ်တော်တွေမှာရှိတဲ့ တရားစီရင်ခြင်းက ကျွန်မရဲ့ ထုံထိုင်းနဲ့ နှလုံးသားကို နိုးထစေခဲ့တယ်။ အထူးသဖြင့်၊ “မယုံကြည်သူ”၊ “အန္တိခရစ်” နဲ့ “နတ်ဆိုး”ဆိုတဲ့ စကားတွေပေါ့။ အဲဒါတွေက ကျွန်မ နှလုံးသားကို ထွင်းဖောက်ပြီး၊ အထူး စိတ်သောကရောက်ရတယ်။ ကျွန်မ ကိုယ့်ကိုယ်ကိုယ် ဆက်သုံးသပ်ပြီး မေးနေမိတယ်။ “ဘုရားကို နှစ်နဲ့ချီ ယုံကြည်ပြီးတဲ့နောက်မှာ၊ ငါ့မိသားစုနဲ့ အလုပ်အကိုင်ကို စွန့်လွှတ်၊ ဆင်းရဲဒုက္ခကို ခါးစီးခံပြီး ငါ့တာဝန်တွေကို ဝီရိယနဲ့ လုပ်ပြီးတဲ့နောက်မှာ၊ ငါက မယုံကြည်သူတစ်ယောက်၊ အန္တိခရစ်နဲ့ နတ်ဆိုးတစ်ယောက်လိုတောင် ဘယ်လိုလုပ်ပြီး အမည်တပ်ခံခဲ့ရတာလဲ”လို့ပေါ့။ ပြန်ကြည့်တဲ့အခါ၊ နှစ်တွေအများကြီး ကျွန်မ ဦးဆောင်နေခဲ့တယ်၊ လုပ်ဖော်ကိုင်ဖက် တချို့ထက် အလုပ်ကို ပိုပြီး ဖြစ်မြောက်အောင်လုပ်ခဲ့တယ်၊ ပိုများတဲ့ ပြဿနာတွေကို ဖြေရှင်းခဲ့သလို၊ အထက်ခေါင်းဆောင်တွေရဲ့ အရမ်းတန်ဖိုးထားတာ ခံခဲ့ရတယ်လို့ တွေးမိတယ်။ ဒါတွေကို ကျွန်မရဲ့ သင့်တော်တဲ့ အရည်အချင်းတွေအနေနဲ့ သဘောထားခဲ့တယ်။ ကျွန်မက တခြားလူတွေထက် ပိုအစွမ်းအစကောင်းတယ်၊ အလုပ်လုပ်နိုင်စွမ်း ရှိပြီး ပါရမီရှင်လို့ ယုံကြည်ခဲ့တယ်။ ဒါက ကျွန်မကို ပိုလို့တောင် မာနထောင်လွှားလာစေခဲ့တယ်။ အထူးသဖြင့်၊ ပိုအားနည်းတဲ့ အသင်းတော်တွေကို ပံ့ပိုးပေးဖို့ ကျွန်မ စေလွှတ်တာ ခံရပြီး၊ လက်တွေ့ကျတဲ့ ပူးပေါင်းလုပ်ဆောင်မှုကတစ်ဆင့် တိုးတက်မှုတွေကို မြန်မြန်ဆန်ဆန် တွေ့ရတဲ့အခါ၊ ဒီအောင်မြင်မှုကို ကိုယ့်ကိုယ်ကိုယ် ဂုဏ်ယူစရာလို့ သဘောထားခဲ့တယ်။ အရာရာမှာ ထူးချွန်နိုင်စွမ်းရှိတယ်လို့ ခံစားပြီး ကိုယ့်ကိုယ်ကိုယ် တခြားလူတွေထက် သာတယ်လို့ စဉ်းစားခဲ့တယ်။ ကျွန်မ လူတိုင်းကို မတူမတန် သဘောထားလာခဲ့တယ်။ တရားဟောဆရာက အလုပ်အကြောင်း လာမေးတဲ့အခါ၊ ကျွန်မကိုယ်ကျွန်မ အသင်းတော်မှာ အရေးပါတဲ့သူ၊ စကားပြောဖို့ ဩဇာအာဏာအရှိဆုံးသူလို မြင်ခဲ့တယ်။ ကျွန်မရဲ့ တွဲဖက် ညီအစ်မက အရင်စကားပြောတာကို မြင်တော့ သူက ကျွန်မရဲ့ ကျော်ကြားမှုကို ခိုးနေတယ်လို့ တွေးခဲ့တယ်။ ကျွန်မရဲ့ တာဝန် သက်တမ်းမှာ ကျွန်မရဲ့ လုပ်ဖော်ကိုင်ဖက်တွေရဲ့ အားသာချက်တွေကို ကျွန်မ လျစ်လျူရှုပြီး၊ ကျွန်မရဲ့ ဝါရင့်မှုအရ သူတို့ကို မာနထောင်လွှားစွာနဲ့ ဩဝါဒပေးပြီး ဝေဖန်ခဲ့တယ်။ ကျွန်မရဲ့ တွဲဖက်အစ်မရှေ့မှာ အထက်လူကြီးတစ်ယောက်လို ပြုမူခဲ့တယ်။ ကျွန်မ သဘောမကျတာတစ်ခုခု သူ လုပ်တိုင်းမှာ ကျွန်မ သူ့ကို ပြစ်တင်မောင်းမဲတယ်။ သူ့ကို ကျွန်မကြောင့် ဘောင်ခတ်ခံရသလို ခံစားရပြီး သူ့တာဝန်တွေမှာ တွန့်ဆုတ်အောင် လုပ်တယ်။ ကျွန်မရဲ့ စိတ်ခံစားမှု အခြေအနေကို သူ စောင့်ကြည့်နေခဲ့ရတယ်။ ကျွန်မရဲ့ လုပ်ဖော်ကိုင်ဖက်တွေကို လုံးဝ ဘေးဖယ်ထားပြီးတော့ အသင်းတော် အလုပ်မှာ ဆုံးဖြတ်ချက်အားလုံးကို ကျွန်မ ဘာသာချတယ်။ ကျွန်မရဲ့ ရွေးချယ်မှုနဲ့ပတ်သက်လို့ အဖွဲ့ခေါင်းဆောင်က သံသယတွေ ပြတဲ့အခါ၊ သူက ကျွန်မရဲ့ ခေါင်းဆောင်မှုကို မလေးစားဘူးလို့ ခံစားပြီး သူ့ကို သည်းမခံနိုင်ခဲ့ဘူး။ ပြီးတော့ ကျွန်မကိုယ်တိုင်ရဲ့ သိက္ခာ မြဲမြံဖို့ ဘယ်သူ့ကိုမှ မတိုင်ပင်ဘဲ သူ့ကို သီးခြားခွဲထားတယ်။ သူ့တာဝန်တွေကို အဆုံးသတ်သွားအောင် လုပ်ခဲ့တယ်။ ဒီလုပ်ရပ်တွေအားလုံးကို ပြန်ကြည့်တဲ့အခါ၊ ကျွန်မက ကျွန်မတာဝန်ကို တကယ် လုပ်နေခဲ့ရဲ့လား။ ကျွန်မက အသင်းတော်မှာ ဗိုလ်ကျပြီး ထင်ရာမြင်ရာ လုပ်နေခဲ့တာပဲ။ ညီအစ်ကို မောင်နှမတွေအားလုံးကို ကျွန်မစကားနားထောင်ပြီး ကျွန်မရဲ့အလိုဆန္ဒအတိုင်း ပြုမူအောင် လုပ်နေခဲ့မိတာပဲ။ ကျွန်မက အာဏာကို လက်ဝါးကြီးအုပ်နေခဲ့ပြီး အသင်းတော်မှာ ဆုံးဖြတ်ချက်အားလုံးကို ချနေခဲ့တာ မဟုတ်လား။ ကျွန်မရဲ့ ထုံအမှုနဲ့ စိတ်နှလုံးခိုင်မာမှုကြောင့် သိတောင်မသိလိုက်ဘဲ မကောင်းမှုတွေအများကြီး ကျွန်မ ကျူးလွန်ခဲ့မိတယ်။ ကျွန်မကို တိုင်ကြားဖို့ ဘုရားက ညီအစ်ကို မောင်နှမတွေကို အသုံးပြုပြီး ကျွန်မရာထူးကနေ အထုတ်ခံရတဲ့အချိန်မှာ၊ ဒါကို ဘုရားရဲ့မေတ္တာနဲ့ ဖြောင့်မတ်ခြင်းက ကျွန်မအပေါ် ရောက်လာတာပဲလို့ မစဉ်းစားခဲ့ဘူး။ ကျွန်မကိုယ်ကျွန်မ သုံးသပ်ပြီး သိဖို့ ပျက်ကွက်ခဲ့တယ်။ အဲဒါထက်၊ အရင်က စတေးခဲ့တာတွေ၊ အသုံးခံတာတွေကို အရင်းအနှီးအနေနဲ့ သုံးပြီး ကျွန်မ ဆက်အာခံနေခဲ့သလို မကျေမနပ်ဖြစ်နေခဲ့တယ်။ ကျွန်မက အထုတ်မခံရသင့်တဲ့ ချီးမွမ်းထိုက်တဲ့ အရာရှိတစ်ယောက်ပဲလို့ ယုံကြည်နေမိခဲ့တာပါ။ ကျွန်မကို ကျွန်မရဲ့ လုပ်ဖော်ကိုင်ဖက်တွေ ဖော်ထုတ်တာက သူတို့ ကျွန်မနဲ့ အဆင်မပြေနိုင်လို့ပဲလို့တောင် တွေးခဲ့တယ်။ လုပ်ဖော်ကိုင်တွေ စုဝေးပွဲတွေမှာ ကျွန်မက အပေါက်ဆိုးတဲ့သူလို ပြုမူခဲ့တယ်။ ပရမ်းပတာတွေဖြစ်အောင်လုပ်ပြီး စိတ်ထိခိုက်အောင် ပြုမူခဲ့တယ်။ အသင်းတော် အသက်တာကို ပြင်းပြင်းထန်ထန် အဖျက်အမှောင့်လုပ်ခဲ့တယ်။ အဲဒါအပြင် ကျွန်မရဲ့ ကိုယ့်ကိုယ်ကိုယ် သိတဲ့အသိကို အလွဲလွဲအမှားမှား ဖော်ပြခဲ့တယ်။ ညီအစ်ကို မောင်နှမတွေကို ကျွန်မဘက်မှာ ရပ်တည်ပြီး ကျွန်မကို ခုခံကာကွယ်ပေးအောင် အထင်အမြင်မှားစေခဲ့တယ်။ လူတွေကို ကျွန်မစကားနားထောင်အောင်လုပ်ပြီး အသင်းတော်မှာ အာဏာကို လက်ဝါးကြီးအုပ်ခဲ့တဲ့အပြင် ကျွန်မကို ဆန့်ကျင်သူတွေကိုတောင် တိုက်ခိုက်ပြီး ဖယ်ကြဉ်ခဲ့တယ်။ ကျွန်မက အထုတ်ခံရတာကို ကျိုးနွံနာခံဖို့ ငြင်းခဲ့တယ်။ အဲဒါကို ကန့်ကွက်ပြီး ဆန့်ကျင်တယ်၊ ညီအစ်ကို မောင်နှမတွေကို အထင်အမြင်မှားအောင် အယူအဆတွေ ဖြန့်ခဲ့တယ်။ ကျွန်မရဲ့ လုပ်ရပ်တွေကို ကြည့်တဲ့အခါ၊ သူတို့က ဘုရားနှုတ်ကပတ်တော်တွေ ဖော်ထုတ်တဲ့အတိုင်းပါပဲ။ “တစ်ယောက်တလေကမျှ သူတို့ကို လူပုံအလယ် အပြစ်မတင်ရဲပေ။ သူတို့သည် ဘုရားသခင်၏အိမ်တော်၌ ‘ဘုရင်များ’ ဖြစ်လာကြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို စစ်မှန်သော နှလုံးသားနှင့် ကျိုးနွံနာခံသောသူတို့သည် ဘုရားသခင်၏ ရယူခြင်းကို ဧကန်အမှန် ခံကြရလိမ့်မည်) ဘယ်သူကမှ ကျွန်မကို ရန်မစရဲဘူး၊ စိတ်အနှောင့်အယှက် မပေးရဲဘူး။ ဘယ်သူကမှ ကျွန်မကို ဖော်ထုတ်ဖို့၊ စွပ်စွဲဖို့ မတတ်နိုင်ဘူး။ ကျွန်မရဲ့ မာနထောင်လွှားတဲ့ သဘာဝက ကယောင်ချောက်ချားဖြစ်တဲ့ အဆင့်ထိ မြင့်တက်သွားတယ်။ ကျွန်မက သာမန် ဖောက်ပြန်ပျက်စီးတဲ့ စိတ်သဘောထားသက်သက် မဟုတ်ဘဲ စာတန်ဆန်တဲ့ သဘာဝ ပွင့်ထွက်တာကို ထုတ်ဖော်နေခဲ့တာပါ။ ဒါကြောင့် ကျွန်မကို အန္တိခရစ်အနေနဲ့ အမျိုးအစားသတ်မှတ်တာက ပုံကြီးချဲ့တာ မဟုတ်ဘူး။ ကျွန်မကို ဘုရားအိမ်တော် ကိုင်တွယ်တဲ့ နည်းလမ်းက ဘုရားရဲ့ ဖြောင့်မတ်ခြင်းဖြစ်ပြီး ကျွန်မ လိုလိုလားလား လက်ခံခဲ့တယ်။ ဘုရားအပေါ် အတိုက်အခံလုပ်တာ အများကြီး ကျွန်မ ကျူးလွန်ခဲ့တယ်။ ကျွန်မရဲ့ ဒုစရိုက်အမှုတွေကို သေခြင်းကတောင် ပြန်ဆပ်လို့ မရနိုင်ဘူး၊ ကျွန်မ ကျိန်ခြင်းခံထိုက်တယ်။ ဘုရားဆီ ကျွန်မ ထပ်တလဲလဲ ဆုတောင်းခဲ့တယ်။ “အို ဘုရားသခင်။ ကျွန်မ မကောင်းမှုအများကြီး လုပ်မိပါပြီ။ ကျွန်မနှင်ထုတ်တာခံရပြီး ကိုယ်တော်ရဲ့ ဖြောင့်မတ်တဲ့ စိတ်သဘောထား ကျွန်မဆီ ထုတ်ဖော်မပြခဲ့ရင်၊ ကျွန်မ နောက်ထပ် မကောင်းမှုဘယ်လောက် လုပ်ခဲ့မိမယ် မသိပါဘူး။ ဘုရားသခင်၊ ကျွန်မ ကိုယ်တော့်ရှေ့မှာ ဝန်ချပြီး နောင်တရဖို့ လိုလားနေပါတယ်။ အခု ကျွန်မကို ကိုယ်တော် သေခွင့်ပေးရင်တောင် တာဝန်သိသိနဲ့ ကျိုးနွံနာခံဖို့ လိုလားနေပါတယ်”လို့ပေါ့။

နောက်ပိုင်းမှာ ဒါကို ဘုရားနှုတ်ကပတ်တော်တွေမှာ ကျွန်မ ဖတ်ရတယ်။ “သင်၏စိတ်နှလုံးထဲတွင် သင်သည် သမ္မာတရားကို အမှန်တကယ် နားလည်ပါက၊ သမ္မာတရားကို လက်တွေ့လုပ်ဆောင်ကာ ဘုရားသခင်ကို ကျိုးနွံနာခံဖို့ နည်းလမ်းအား သင်သိလိမ့်မည် ဖြစ်ပြီး သမ္မာတရား လိုက်စားခြင်း လမ်းကြောင်းပေါ်ကို သင် အလိုအလျောက် စတင်လိမ့်မည် ဖြစ်သည်။ သင်လျှောက်သည့် လမ်းကြောင်းသည် မှန်ကန်သည့် လမ်းကြောင်းဖြစ်ပြီး ဘုရားသခင်၏ ရည်ရွယ်ချက်များနှင့် ကိုက်ညီပါက၊ သန့်ရှင်းသောဝိညာဉ်တော်၏ အလုပ်သည် သင့်ကို စွန့်ခွာလိမ့်မည် မဟုတ်ချေ။ ထိုအခြေအနေတွင် ဘုရားသခင်အား သင် သစ္စာဖောက်ဖို့အလားအလာ နည်းသည်ထက် နည်းလာပေလိမ့်မည်။ သမ္မာတရားမရှိပါက မကောင်းမှုပြုရန် လွယ်ကူပြီး မရည်ရွယ်ဘဲ ယင်းကို သင်လုပ်မိလိမ့်မည် ဖြစ်သည်။ ဥပမာ၊ သင့်တွင် မာနထောင်လွှားပြီး စိတ်ကြီးဝင်သော စိတ်သဘောထားတစ်ခုရှိလျှင် ဘုရားသခင်ကို မဆန့်ကျင်ရန် ပြောဆိုခံရခြင်းသည် ထူးခြားမှုမရှိပေ။ သင်သည် ကိုယ့်ကိုယ်ကိုယ် မထိန်းနိုင်ပေ။ သင်ထိန်းချုပ်နိုင်သည်ထက် ကျော်လွန်သည်။ သင်သည် ရည်ရွယ်ချက်ရှိရှိဖြင့် လုပ်ဆောင်မည်မဟုတ်ပေ။ သင်၏ မောက်မာပြီး ထောင်လွှားသော သဘာဝဗီဇ၏ အုပ်စိုးမှုအောက်၌ သင် ထိုသို့ပြုလိမ့်မည်။ သင်၏ မာနထောင်လွှားခြင်းနှင့် စိတ်ကြီးဝင်ခြင်းတို့သည် သင့်ကို ဘုရားသခင်အား အထင်အမြင်သေးစေမည်ဖြစ်ပြီး သူ့အား အရေးမပါသောသူအဖြစ် မြင်စေမည်ဖြစ်သည်။ ထိုအရာတို့သည် သင့်ကိုယ်သင် ချီးမြှောက်အောင် လုပ်လိမ့်မည်ဖြစ်ပြီး သင့်ကိုယ်သင် အစဉ်တစိုက် ပြစားဝင့်ဝါအောင် လုပ်လိမ့်မည် ဖြစ်သည်။ ယင်းတို့က သင့်အား အခြားသူများကို အထင်အမြင်သေးစေမည်၊ သင့်စိတ်နှလုံးထဲတွင် သင်ကိုယ်တိုင်မှလွဲ၍ အခြားမည်သူကိုမျှ ထားမည် မဟုတ်ချေ။ ယင်းတို့က သင်၏ စိတ်နှလုံးထဲမှ ဘုရားသခင်၏နေရာကို လုယူလိမ့်မည်။ ပြီးလျှင် နောက်ဆုံးတွင် သင့်အား ဘုရားသခင်၏နေရာတွင် ထိုင်ဖို့ဖြစ်စေပြီး သင့်ကိုယ်ပိုင်အတွေးများ၊ အကြံဉာဏ်များနှင့် အယူအဆများကို သမ္မာတရားအဖြစ် ကြည်ညိုလေးစားစေလျက်၊ သင့်ကို ကျိုးနွံနာခံဖို့ တောင်းဆိုစေမည် ဖြစ်သည်။ မိမိတို့၏ မောက်မာ၍ ထောင်လွှားသော သဘာဝ၏ အုပ်စိုးမှုအောက်၌ လူတို့သည် များပြားလှသော ဒုစရိုက်မှုကို ပြုကြသည်။ မကောင်းမှု ပြုခြင်း၏ ပြဿနာကို ဖြေရှင်းရန်အလို့ငှာ သူတို့သည် မိမိတို့သဘာဝကို ဦးစွာဖြေရှင်းရမည်။ စိတ်သဘောထား ပြောင်းလဲခြင်းမရှိဘဲ ဤပြဿနာအတွက် အခြေခံဖြေရှင်းချက် ဖြစ်ပေါ်ရန် ဖြစ်နိုင်မည်မဟုတ်ချေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ သမ္မာတရားအား လိုက်စားခြင်းအားဖြင့်သာ စိတ်သဘောထား ပြောင်းလဲမှုတစ်ခုကို ရရှိနိုင်သည်) ဘုရားနှုတ်ကပတ်တော်တွေကနေ ကျွန်မ နားလည်သွားတယ်။ အသင်းတော်ကို လက်ဝါးကြီးအုပ်ဖို့၊ ကြီးကြပ်ဖို့၊ ကျွန်မရဲ့ လုပ်ဖော်ကိုင်ဖက်တွေကို ပြစ်တင်မောင်းမဲပြီး ဘောင်ခတ်ဖို့နဲ့ ကိုယ်နဲ့ မတူတဲ့ သူတွေကို ဖယ်ကြဉ်ဖို့ ကျွန်မရဲ့ လုပ်နိုင်စွမ်းက မာနထောင်လွှားပြီး စိတ်ကြီးဝင်တဲ့ သဘာဝရဲ့ အုပ်စိုးခြင်းခံရတာကနေ အရင်းခံတယ်ဆိုတာပေါ့။ ကျွန်မကိုယ်ကျွန်မ အထင်ကြီးအောင်လုပ်ခဲ့တာက ဒီမာနထောင်လွှားပြီး စိတ်ကြီးဝင်တဲ့ သဘာဝပဲ။ ကျွန်မ လုပ်ခဲ့သမျှတိုင်းက မှန်တယ်၊ ပြီးတော့ ညီအစ်ကို မောင်နှမတွေက ကျွန်မကို နာခံရမယ်လို့ ယုံကြည်ပြီးတော့ပေါ့။ ကျွန်မနဲ့ သဘောမတူတဲ့သူ ဘယ်သူမဆို ဖယ်ကြဉ်ခံရပြီး အပြစ်ပေးခံခဲ့ရတယ်။ “ကောင်းကင်နှင့်မြေကြီးတစ်လျှောက်လုံးတွင် ငါသည်သာ ငါ၏အရှင်သခင်ဖြစ်၏”ဆိုတာနဲ့ “ငါ့ကိုနာခံသူများ ရှင်သန်စေ၊ ငါ့ကိုခုခံသူများ ပျက်စီးစေ”ဆိုသလိုမျိုး စာတန်ရဲ့ အဆိပ်တွေက ကျွန်မကို ပိုပိုမာနထောင်လွှားစေပြီး စိတ်ကြီးဝင်စေတယ်။ အသင်းတော်မှာ ကျွန်မ လုပ်ချင်တဲ့ ဘယ်အရာမဆို လုပ်တယ်၊ သောင်းကျန်းတဲ့၊ ထိန်းချုပ်လို့မရတဲ့ လူတတ်ကြီးဖြစ်လာပြီး၊ ဘာလူ့သဘာဝမရှိဘဲ အသိတရားနဲ့ အသိစတ်အားလုံး ပျောက်ဆုံးသွားတယ်။ ကျွန်မ မပြောင်းလဲရင်၊ နောက်ဆုံးမှာ ဘုရားနဲ့ ရန်ဘက်ဖြစ်တဲ့အတွက် သူ့ရဲ့ ဖယ်ရှားရှင်းလင်းပြီး အပြစ်ပေးတာ ခံရမှာပဲ။ ကျွန်မကို ဘုရားက ပျိုးထောင်ပေးခဲ့ပြီး ခေါင်းဆောင်မှုကို လက်တွေ့လုပ်ဖို့ အခွင့်အရေးတွေ ပေးခဲ့ပုံကို တွေးမိတယ်။ ကျွန်မအတွက် သူ့ရဲ့ ရည်ရွယ်ချက်က အဲဒီလို အခွင့်အရေးတွေကနေတစ်ဆင့် သမ္မာတရား လိုက်စားဖို့နဲ့ ညီအစ်ကို မောင်နှမတွေကို အားပေးကူညီဖို့ သမ္မာတရားကို မိတ်သဟာယပြုဖို့လည်း ဖြစ်ပါတယ်။ ဒါပေမဲ့ ကျွန်မက အသင်းတော်ထဲမှာ ဘုရင်ကြီးလို နေပြီး အာဏာကို လက်ဝါးကြီးအုပ်ခဲ့တယ်။ ဖောက်ပြန်ပျက်စီးမှု ထုတ်ဖော်တဲ့ ဘယ်ညီအစ်ကို မောင်နှမကိုမဆို ပြစ်တင်မောင်းမဲပြီး ဒေါသနဲ့ဝေဖန်နေခဲ့တယ်။ သူတို့ကို ဆူပူကြိမ်းမောင်းပြီး အပြစ်ပေးရမဲ့ ကျွန်တွေလို သဘောထားနေမိခဲ့တယ်။ ကျွန်မရဲ့ ဆုံးဖြတ်ချက်ကို တစ်ယောက်ယောက်က မေးခွန်းထုတ်တဲ့အခါတိုင်းမှာ၊ သူတို့ကို ကျွန်မ ဖိနှိပ်ပြီး အပြစ်ပေးတယ်။ ကျွန်မ အရမ်းရက်စက်ခဲ့တာပဲ။ ကျွန်မရဲ့ ညီအစ်ကို မောင်နှမတွေကို နာကျင်မှု ဘယ်လောက်ပဲ ကျွန်မ ဖြစ်စေခဲ့ပါစေ၊ အသင်းတော်အသက်တာကို ကျွန်မ အဖျက်အမှောင့် ဘယ်လောက် ဖြစ်စေခဲ့ပါစေ၊ ကျွန်မက စာနာစိတ်ကင်းပြီး အကြင်နာမဲ့နေခဲ့တယ်။ ကျွန်မရဲ့ လုပ်ရပ်တွေကြောင့် အသင်းတော်က ကျွန်မကို ထုတ်ပြီးတဲ့နောက်မှာတောင်၊ ကျွန်မ နောင်တမရသေးဘူး။ ကျွန်မ ပါရမီရှိပြီး ဘုရားအိမ်တော်အတွက် မရှိမဖြစ်လို့ တွေးနေခဲ့ပြီးတော့ပေါ့။ အသင်းတော်ထဲမှာ ကျွန်မ ဆက်အဖျက်အမှောင့်လုပ်တယ်၊ နှောင့်ယှက်ပြီး မကျေနပ်ချက်တွေ ဖြန့်ခဲ့တယ်။ ကျွန်မကို ကာကွယ်ပေးဖို့ ညီအစ်ကို မောင်နှမတွေကို ကျွန်မဘက် ဆွဲခေါ်တယ်။ ဒီလုပ်ရပ်တွေရဲ့ သဘာဝက ကျွန်မအပေါ် အသင်းတော်ရဲ့ ဆက်ဆံမှုကို အာခံတာပဲ။ ဘုရားကို အတိုက်အခံလုပ်ပြီး ရန်လုပ်တာပဲ။ အသင်းတော်ကိုနေ နှင်ထုတ်ခံရတာက ဘုရားရဲ့ ဖြောင့်မတ်မှုကို အပြည့်အဝ ထုတ်ဖော်ခဲ့ပြီး အဲဒါက ကျွန်မကိုယ်တိုင်ရဲ့ အပြစ်လုံးလုံး ဖြစ်နေခဲ့တယ်။ အတိတ်က ဖြစ်ရပ်တစ်ခုစီကို သတိရမိတဲ့အခါ၊ ကျွန်မ အရမ်းရှုတ်ချခံတယ်။ ကိုယ့်ကိုယ်ကိုယ် အရန်းမုန်းလွန်းလို့ ကိုယ့်ပါးကိုယ် သုံးလေးခေါက် ရိုက်မိတယ်။ ဒါပေမဲ့ ကျွန်မရဲ့ ပြစ်မှားမှုတွေက ပြင်မရခဲ့ဘူး။ ကျွန်မ နာကျင်စေခဲ့တဲ့ ညီအစ်ကို မောင်နှမတွေကို စဉ်းစားတဲ့အခါ၊ ကျွန်မ အားကိုးလို့ရတဲ့ ညီအစ်မတစ်ယောက်ရဲ့ အိမ်ကို ကျွန်မ ပထမဆုံး သွားတယ်။ သူ့ဆီ ငိုပြီး ကျွန်မပြောတယ်။ “ကျွန်မမှာ လူသားပုံသဏ္ဌာန်မရှိခဲ့တာ ကျွန်မ အခု သိပါပြီ။ ကျွန်မတို့ အတူအလုပ်လုပ်တုန်းက၊ အစ်မအပေါ် အထင်သေးဖို့ အကြောင်းပြချက် အများကြီး ရှာခဲ့မိတယ်။ အစ်မကို ပြစ်တင်မောင်းမဲပြီး ဘောင်ခတ်ဖို့ နာကျင်စရာကောင်းတာတွေ ပြောခဲ့မိတယ်။ ကျွန်မက လူတောင်မဟုတ်ခဲ့တာကို အခု သဘောပေါက်သွားပါပြီ။ ကျွန်မ အရမ်း မာနထောင်လွှားခဲ့တာပါ။ အစ်မကို တောင်းပန်ပါတယ်”လို့ပေါ့။ အဲဒီအစ်မက ကျွန်မနဲ့ မိတ်သဟာယပြုပြီး ဒီအခြေအနေကနေ ကျွန်မရဲ့ သင်ခန်းစာကို သင်ယူဖို့ တိုက်တွန်းရင်းနဲ့ ကျွန်မကို နှစ်သိမ့်ပေးခဲ့တယ်။ ဒီလိုနှင်ထုတ်ခံရတာကို ကျွန်မ နောက်ဆုံးမှာ ကျိုးနွံနာခံလိုက်တဲ့အခါ၊ အများကြီးပိုပြီး စိတ်အေးချမ်းသွားတယ်။ လွှမ်းမိုးနေတဲ့ အကြောက်တရားနဲ့ ကူကယ်ရာမဲ့တဲ့ ခံစားချက်က လျော့နည်းလာတယ်။ ကျွန်မ လုပ်ခဲ့ပြီးသမျှကို သုံးသပ်ကြည့်တဲ့အခါ၊ အဲဒါက ကျွန်မနှလုံးသားကို ထွင်းဖောက်တဲ့ ဆူးတွေလိုပဲ။ ပြန်ကြည့်လို့မရနိုင်အောင်ဖြစ်ခဲ့တယ်။ နောက်ဆုံးမှာ ကောင်းမွန်တဲ့ အဆုံးသတ် မရှိခဲ့ရင်တောင်၊ ကျွန်မ ကျိုးနွံနာခံပြီး နောင်တရဖို့ လိုလားခဲ့တယ်။ ကျွန်မရဲ့ အကြွေးတွေကို ထေမိအောင်လို့၊ အားနည်းပြီး အပျက်သဘောဆောင်တဲ့ ညီအစ်ကို မောင်နှမတွေကို ကျွန်မ အစွမ်းကုန် ပံ့ပိုးပေးခဲ့တယ်။ စုဝေးပွဲအတွက်လည်း ကျွန်မအိမ်မှာ ညီအစ်ကို မောင်နှမတွေကို ဧည့်ခံခဲ့တယ်။ ဘုရားနှုတ်ကပတ်တော်တွေထဲကို ကျွန်မကိုယ်ကျွန်မ နှစ်မြှုပ်ထားတယ်၊ အတွေ့အကြုံဆိုင်ရာ သက်သေခံချက် ဆောင်းပါးတွေ ရေးပြီး၊ ဘုရားရဲ့ မျက်မှောက်တော်ကို ကျွန်မ အမှုမဲ့အမှတ်မဲ့ ပြန်ခံစားလာရတယ်။ ဘုရားနှုတ်ကပတ်တော်တွေရဲ့ လမ်းပြမှုနဲ့ ဦးဆောင်မှုကို ကျွန်မ တွေ့ကြုံခဲ့ရပြီး၊ ကျွန်မရဲ့ စိတ်နှလုံးက အများကြီး ပိုကျေနပ်အားရခဲ့တယ်။

နှစ်နှစ်ကြာပြီးတဲ့နောက်မှာ အသင်းတော်က ကျွန်မကို ပြန်လက်ခံချင်တယ်လို့ ညီအစ်မတစ်ယောက်ပြောတာကို ကြားရတဲ့နေ့ရောက်လာတယ်။ ကျွန်မ စိတ်ထဲမှာ ဝမ်းသာသွားပေမဲ့ သိပ်မယုံကြည်နိုင်သေးဘူး။ ကျွန်မဘာသာ တွေးမိတယ်။ “အသင်းတော်ကို တစ်ခါ ငါ ပြန်သွားရင်၊ အရင်က လုပ်ခဲ့တဲ့ ပုံစံနဲ့ မကောင်းမှုကို ငါ လုပ်မှာမဟုတ်တော့ဘူး”လို့ပေါ့။ မမျှော်လင့်ဘဲ၊ နှစ်ရက်အကြာမှာ၊ ခေါင်းဆောင်က ကျွန်မကို တွေ့ပြီး ပြောတယ်။ “နှင်ထုတ်ခံရပြီးတဲ့နောက်မှာ အစ်မရဲ့ နောင်တရတဲ့ အပြုအမူကို ကျွန်မတို့ သိခဲ့ရတယ်။ ညီအစ်ကို မောင်နှမတွေကို ဧည့်ခံပြီး ပံ့ပိုးပေးတာ၊ အစ်မ ကိုယ့်မကောင်းမှုကိုယ် ဖော်ထုတ်တာတွေ အပါအဝင်ပေါ့။ စည်းမျဉ်းတွေနဲ့အညီ အကဲဖြတ်ချက်တစ်ခုကို အခြေခံပြီး၊ အစ်မရဲ့ အသင်းတော် အသက်တာကို ပြန်လက်ခံဖို့ အသင်းတော်က ဆုံးဖြတ်ခဲ့တယ်။ အစ်မ ပြန်လာချင်စိတ်ရှိလား”တဲ့။ ကျွန်မ အရမ်း စိတ်လှုပ်ရှားလွန်းလို့၊ “ပြန်လာချင်တယ်၊ ပြန်လာချင်တယ်”လို့ ဆက်ပြောနေမိတယ်။ အိမ်ပြန်လာတော့၊ ကျွန်မရဲ့ စိတ်နှလုံးက ဝမ်းမြောက်ခြင်းနဲ့ ပြည့်နေခဲ့ပြီး၊ “ဘုရားသခင်။ ဘုရားသခင်။ ကိုယ်တော်ရဲ့ အိမ်တော်ထဲ ကျွန်မ နောက်တစ်ကြိမ် ပြန်ရောက်ပြီ”လို့ ကျယ်ကျယ် အော်လိုက်ချင်ခဲ့တယ်။ အဲဒီအချိန်မှာပဲ အရာရာက နှစ်သက်စရာ ကောင်းခဲ့ပြီး၊ အတိတ်ရဲ့ ခါးသီးမှုက ပျောက်ကွယ်သွားတယ်။ ကျွန်မ အိမ်ရောက်တော့၊ အရမ်းဝမ်းသာလွန်းလို့ ဘုရားကို ဘာပြောရမှန်း မသိခဲ့ဘူး။ ကျွန်မမျက်လုံးတွေမှာ မျက်ရည်တွေနဲ့ ဆုပဲတောင်းနေမိခဲ့တယ်။ “ဘုရားသခင်၊ ကျွန်မ ညီအစ်ကို မောင်နှမတွေနဲ့ အသင်းတော် အသက်တာကို ထပ်ပြီး အသက်ရှင်နိုင်ပါပြီ။ ဘုရားသခင်၊ ကိုယ်တော်ကို ကျေးဇူးတင်ပါတယ်။ ဘုရားသခင်၊ ကိုယ်တော်ကို ကျေးဇူးတင်ပါတယ်”လို့ပေါ့။ နောက်ပိုင်းမှာ၊ ကျွန်မရဲ့ တာဝန်တွေကို ကျွန်မ ထပ်ပြီး ထမ်းဆောင်ခဲ့တယ်။ ကျွန်မရဲ့ တာဝန်တွေကို လုပ်ဖို့ ဒီအခွင့်အရေးကို ကျွန်မ တန်ဖိုးထားပြီး၊ အရင်လို ဒုစရိုက်အမှုတွေနဲ့ ဘုရားသခင်ကို အာမခံချင်တော့ဘူး။ ဘုရားရဲ့ ဖြောင့်မတ်တဲ့ စိတ်သဘောထားက အထင်းသားဖြစ်ပြီး စစ်မှန်တာကို ကျွန်မ ပြင်းပြင်းထန်ထန် တွေ့ကြုံခဲ့ရတယ်။ လူတွေအပေါ် ဘုရားက ဒေါသထွက်သည်ဖြစ်စေ၊ သနားကရုဏာထားပြီး သည်းခံသည်ဖြစ်စေ၊ အဲဒါက သူ့ရဲ့ ဖြောင့်မတ်တဲ့ စိတ်သဘောထားရဲ့ သရုပ်သကန်ပဲ။ လူတွေအပေါ်ဘုရားရဲ့ လုပ်ရပ်တွေက ချစ်ခြင်းကြောင့်ဖြစ်ပြီး ကယ်တင်ခြင်းအတွက် ဖြစ်ပုံကို မြင်ခဲ့ရတယ်။

၂၀၂၀ ခုနှစ် နိုဝင်ဘာလ၊ အသင်းတော် ရွေးကောက်ပွဲမှာ၊ ဧဝံဂေလိ သင်းထောက်အနေနဲ့ ကျွန်မ အရွေးခံခဲ့ရတယ်။ ကျွန်မရဲ့ အတိတ်က မကောင်းမှုတွေက အသင်းတော် အလုပ်ကို အဖျက်အမှောင့်လုပ်ပြီး နှောင့်ယှက်ခဲ့ပုံကို ပြန်စဉ်းစားတဲ့အခါ၊ ဒီတစ်ခါ၊ ဘုရားရဲ့အိမ်တော်က ကျွန်မကို နောင်တရဖို့ အခွင့်အရေးပေးတာဖြစ်ပြီး ကျွန်မ ကောင်းကောင်း လုပ်ရမယ်လို့ သဘောပေါက်ခဲ့တယ်။ ကျွန်မတာဝန်တွေကို ထမ်းဆောင်ဖို့ ကျွန်မရဲ့ မာနထောင်လွှားတဲ့ စိတ်သဘောထားကို မှီခိုလို့ မရတော့ဘူး။ တစ်နေ့မှာ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ရတယ်။ “ခေါင်းဆောင်တစ်ဦး၊ သို့မဟုတ် အမှုတော်ဆောင်တစ်ဦး အနေဖြင့် သင်သည် သင့်အဆင့်အတန်း၏ အကျိုးအမြတ်များ၌ အစဉ်မွေ့လျော်လျက်၊ သင်၏ကိုယ်ပိုင်အစီအစဉ်များကို အစဉ် ချမှတ်လျက်၊ သင်၏ ကိုယ်ပိုင်ကျော်ကြားမှု၊ အကျိုးအမြတ်နှင့် အဆင့်အတန်းကို အစဉ်ထည့်စဉ်းစားပြီး မွေ့လျော်လျှင်၊ သင်၏ ကိုယ်ပိုင်လုပ်ငန်းကို အစဉ်စီမံလျှင်၊ ပြီးလျှင် ပိုမိုမြင့်မားသော အဆင့်အတန်းရရှိရန်၊ ပိုမိုများသောလူတို့ကို စီမံထိန်းချုပ်ရန်နှင့် သင်၏ အာဏာနယ်ပယ်ကို ချဲ့ထွင်ရန် အစဉ်ကြိုးစားလျှင် ဤသည်မှာ ပြဿနာဖြစ်သည်။ အစိုးရအရာရှိတစ်ဦးဖြစ်သည့်အလား အရေးကြီးသောတာဝန်တစ်ခုကို သင်၏ ရာထူးအား မွေ့လျော်ခံစားရန် အခွင့်အလမ်းတစ်ခုအဖြစ် မှတ်ယူခြင်းသည် အလွန် အန္တရာယ်ရှိသည်။ သင်သည် အခြားသူများနှင့်အတူ ပူးပေါင်းဆောင်ရွက်ရန် ဆန္ဒမရှိဘဲ၊ သင်၏ အာဏာကို မလျော့ပါးစေလိုသကဲ့သို့ အခြားမည်သူနှင့်မျှ မျှဝေရန် အလိုမရှိဖြစ်လျက်၊ အခြားမည်သူ့ကိုမျှ သင့်အစား နာမည်ကောင်းယူရန်၊ သင်၏ထင်ပေါ်မှုကို ခိုးယူရန် အလိုမရှိဘဲ ဤသို့ အစဉ်ပြုမူဆောင်ရွက်လျှင်၊ အာဏာကို သင်ကိုယ်တိုင်သာ ခံစားချင်လျှင် သင်သည် အန္တိခရစ်တစ်ဦးဖြစ်သည်။ သို့သော် သင်သည် သမ္မာတရားကို မကြာခဏ ရှာဖွေလျှင်၊ သင်၏ ဇာတိပကတိ၊ သင်၏ကြံရွယ်ချက်များနှင့် အယူအဆများအား ပုန်ကန်ခြင်းကို လက်တွေ့လုပ်ဆောင်လျှင်၊ အခြားသူများနှင့် ပူးပေါင်းဆောင်ရွက်ရန် ကိုယ်တိုင်စတင်လုပ်ဆောင်နိုင်လျှင်၊ အခြားသူများနှင့် တိုင်ပင်ပြီး ရှာဖွေရန် သင်၏ စိတ်နှလုံးကို ဖွင့်ဟလျှင်၊ အခြားသူများ၏ စိတ်ကူးများ၊ အကြံပြုချက်များကို အာရုံစိုက် နားထောင်လျှင်၊ မည်သူ့ဆီကလာသည်ဖြစ်စေ မှန်ကန်ပြီး သမ္မာတရားနှင့်ညီသော အကြံကို လက်ခံလျှင် သင်သည် ဉာဏ်ပညာရှိပြီး မှန်ကန်သောပုံစံဖြင့် လက်တွေ့လုပ်ဆောင်နေခြင်းဖြစ်ကာ မှားယွင်းသောလမ်းကြောင်းကို လျှောက်ခြင်းအား ရှောင်ကြဉ်နိုင်သည်။ ဤသည်မှာ သင့်အတွက် အကာအကွယ်ဖြစ်သည်။ ခေါင်းဆောင်ရာထူးများကို သင် စွန့်လွှတ်ရမည်။ ဂုဏ်အဆင့်အတန်း၏ ညစ်ညမ်းသော အသွင်သဏ္ဌာန်ကို စွန့်လွှတ်ရမည်။ သင့်ကိုယ်သင် သာမန်လူတစ်ယောက်အဖြစ် မှတ်ယူပြီး အခြားသူများနှင့် တူညီသောအဆင့်တွင် ရပ်ရမည်။ သင့်တာဝန်အပေါ် တာဝန်သိသော သဘောထားတစ်ခုရှိရမည်။ သင်သည် သင်၏တာဝန်ကို တရားဝင်ရာထူးနှင့် ဂုဏ်အဆင့်အတန်းအဖြစ်၊ သို့မဟုတ် အောင်မြင်မှုသရဖူမျိုး အဖြစ် အစဉ် မှတ်ယူလျှင်၊ အခြားလူများက သင်၏ရာထူးအတွက် အလုပ်လုပ်ပြီးအစေခံရန်ရှိနေသည်ဟု စိတ်ကူးလျှင် ဤသည်မှာ ဒုက္ခပေးတတ်သည်။ ဘုရားသခင်က သင့်အား အလွန်မုန်းတီးပြီး ရွံရှာလိမ့်မည်။ သင်က အခြားလူများနှင့် တန်းတူညီဖြစ်သည်၊ သင်က ဘုရားသခင်ထံမှ စေခိုင်းချက်နှင့် တာဝန်ကို အနည်းငယ် ပို၍ရှိခြင်းသာဖြစ်သည်ဟု ယုံကြည်လျှင်၊ ၎င်းတို့နှင့် သင့်ကိုယ်သင် တန်းတူညီရပ်တည်ရန် သင်ယူနိုင်လျှင်၊ အခြားလူများ ထင်မြင်သည့်အရာကို နှိမ့်ချစွာပင် မေးမြန်းနိုင်လျှင်၊ ၎င်းတို့ပြောသည့်အရာကို လေးနက်စွာ၊ နီးကပ်စွာ၊ အာရုံစိုက်စွာဖြင့် နားထောင်နိုင်လျှင် သင်သည် အခြားလူများနှင့် သဟဇာတဖြစ်စွာပူးပေါင်းဆောင်ရွက်လိမ့်မည်ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၈- ၎င်းတို့သည် အခြားသူများအား သမ္မာတရား သို့မဟုတ် ဘုရားသခင်ကို မနာခံစေဘဲ၊ ၎င်းတို့ကိုသာ နာခံစေသည် (အပိုင်း ၁)) ဘုရားနှုတ်ကပတ်တော်တွေက ကျွန်မကို လက်တွေ့လုပ်ဆောင်ရမဲ့ လမ်းကြောင်း ပြခဲ့တယ်။ ကျွန်မတို့အတွက် ဘုရားရဲ့ သတ်မှတ်ချက်က ကျွန်မတို့ရဲ့ ခေါင်းဆောင်မှု ဟိတ်ဟန်ကို စွန့်လွှတ်ပြီး၊ တခြားလူတွေနဲ့ သဘောညီညီ ပူးပေါင်းလုပ်ဆောင်ဖို့ပဲ။ ကိုယ်ပိုင် နည်းလမ်းတွေကို မရမကမလုပ်ဖို့၊ တခြားလူတွေရဲ့ အကြံကို ပိုနားထောင်ပြီး၊ သူတို့ရဲ့ အားသာချက်တွေကနေ သင်ယူဖို့ပေါ့။ အဲဒီလို လုပ်မှပဲ ကျွန်မတို့တာဝန်တွေကို ပြည့်ပြည့်ဝဝ ကျွန်မတို့ ထမ်းဆောင်နိုင်တယ်။ အရင်တုန်းက၊ ကျွန်မအနေနဲ့ ခေါင်းဆောင်မှု တာဝန်တွေကို နှစ်အများကြီး ထမ်းဆောင်ခဲ့ပြီး အလုပ်အတွေ့အကြုံရှိသလို ဒါက အရင်းအနှီးတစ်မျိုးပဲလို့ ထင်လေ့ရှိခဲ့တယ်။ ကျွန်မက တခြားလူတွေထက် ပိုတော်တယ်လို့ အမြဲ ယုံကြည်ခဲ့တယ်၊ ကျွန်မရဲ့ ညီအစ်ကို မောင်နှမတွေရဲ့ အားသာချက်တွေကို မမြင်နိုင်ခဲ့သလို သူတို့ကို ကျွန်မ ဖြစ်စေခဲ့သမျှက ထိခိုက်နစ်နာမှုပါပဲ။ အသင်းတော်ရဲ့ အလုပ်ကို ကျွန်မ ပံ့ပိုးခဲ့သမျှက အဖျက်အမှောင့်ဖြစ်ခဲ့တယ်။ အခု ကျွန်မ သဘောပေါက်သွားတယ်။ ကျွန်မရဲ့ တွဲဖက် ညီအစ်မက သူ့တာဝန်ကို ထမ်းဆောင်ရာမှာ တည်ငြိမ်ပြီး ဝန်တာထမ်းတယ်။ တစ်ယောက်ယောက်က စည်းမျဉ်းတွေ ဆန်ကျင်ပြုမူနေတာကို သတိပြုမိရင်၊ သူက လမ်းပြမှုနဲ့ အကူအညီပေးတယ်။ ဒါပေမဲ့ သူ့ရဲ့ အားသာချက်ကို ကျွန်မ အသိအမှတ်မပြုခဲ့တဲ့အပြင် သူ့ကို ခဏခဏ အထင်သေးခဲ့တယ်။ အချိန်အများစုမှာ သူ့ရဲ့ အကြံကို ကျွန်မ အလေးမထားခဲ့ဘဲ သူ့ကို ဘောင်ခတ်ခဲ့တယ်။ ဒါကို သုံးသပ်တဲ့အခါ၊ ကျွန်မ ရှက်မိပြီး ကျွန်မရဲ့ညီအစ်မအပေါ် နောင်တရမိတယ်။ လူတိုင်းမှာ သူ့အားသာချက်နဲ့သူ ရှိတယ်။ ကျွန်မတို့ အချင်းချင်း ကူညီလို့ရအောင်၊ အချင်းချင်းဆီကနေ သင်ယူပြီး ကျွန်မတို့တွေ လမ်းလွဲသွားတာကို တစ်ယောက်ကိုတစ်ယောက် တားဆီးဖို့ တာဝန်ယူတတ်အောင်လို့ ဘုရားက ကျွန်မတို့ကို တွဲပေးခဲ့တာပဲ။ ဒီလို လက်တွေ့လုပ်ဆောင်မှုမျိုးက အသင်းတော် အလုပ်အတွက် အကျိုးရှိတယ်။ အခု ကျွန်မ ပြောင်းလဲမှုတစ်ခု လုပ်ဖို့လိုတယ်။ ကျွန်မတာဝန်တွေကို လုပ်တဲ့နေရာမှာ၊ ကျွန်မ သမ္မာတရားကို ရှာရမယ်၊ တခြားလူတွေရဲ့ အကြံကို ပိုနားထောင်ရမယ်။ ပြီးတော့ ကျွန်မရဲ့ ကိုယ်ပိုင် အတွေ့အကြုံနဲ့ အရည်အချင်းတွေကို အမှီမပြုရဘူး။ ဘုရားနှုတ်ကပတ်တော်တွေ ပြတဲ့လမ်းကြောင်းကို ကျွန်မ လိုက်လျှောက်ရမယ်။

စုဝေးပွဲတစ်ခုမှာ၊ ဧဝံဂေလိ လက်ခံဖို့ အလားအလာရှိတဲ့ သူတစ်ယောက်နဲ့ ပတ်သက်ပြီး အခက်အခဲတွေနဲ့ ပြဿနာတွေကို ကျွန်မတို့ ဆွေးနွေးကြတယ်။ ညီအစ်မ တစ်ယောက်နဲ့ မတူတဲ့ ရှုထောင့်တစ်ခု ကျွန်မမှာ ရှိပြီး၊ ကျွန်မရဲ့ ရှုထောင့်ကို ကျွန်မ ဝေမျှတော့ သူက ကျွန်မကို သဘောမတူဘူး။ ကျွန်မ နည်းနည်း စိတ်အနှောင့်အယှက်ဖြစ်သွားတယ်။ ကိုယ့်ဘာသာ တွေးမိတယ်။ “ငါ့နည်းငါ့ဟန်အတိုင်း လိုက်လျှောက်ရင်းနဲ့ လတ်တလော ဧဝံဂေလိ ဖြန့်ဝေရာမှာ ရလဒ်တချို့ ငါရခဲ့တယ်။ ဧဝံဂေလိ အလုပ်မှာ ပိုငယ်ရွယ်ပြီး အတွေ့အကြုံမရှိတဲ့ နင်က ဒီပြဿနာတွေကို ဘယ်လိုကိုင်တွယ်ဖြေရှင်းရမယ်ဆိုတာ ဘယ်လိုလုပ် နားလည်နိုင်မှာလဲ”လို့ပေါ့။ ကျွန်မစိတ်နှလုံးထဲမှာ ကျွန်မရဲ့ ကိုယ်ပိုင် အယူအဆကိုပဲ မာနထောင်လွှားစွာနဲ့ မရမက ပြောလာတယ်။ အဲဒီအချိန်မှာပဲ၊ ဒီဘုရားနှုတ်ကပတ်တော်တွေကို ကျွန်မ သတိရသွားတယ်။ “သင်က အခြားလူများနှင့် တန်းတူညီဖြစ်သည်၊ သင်က ဘုရားသခင်ထံမှ စေခိုင်းချက်နှင့် တာဝန်ကို အနည်းငယ် ပို၍ရှိခြင်းသာဖြစ်သည်ဟု ယုံကြည်လျှင်၊ ၎င်းတို့နှင့် သင့်ကိုယ်သင် တန်းတူညီရပ်တည်ရန် သင်ယူနိုင်လျှင်၊ အခြားလူများ ထင်မြင်သည့်အရာကို နှိမ့်ချစွာပင် မေးမြန်းနိုင်လျှင်၊ ၎င်းတို့ပြောသည့်အရာကို လေးနက်စွာ၊ နီးကပ်စွာ၊ အာရုံစိုက်စွာဖြင့် နားထောင်နိုင်လျှင် သင်သည် အခြားလူများနှင့် သဟဇာတဖြစ်စွာပူးပေါင်းဆောင်ရွက်လိမ့်မည်ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၈- ၎င်းတို့သည် အခြားသူများအား သမ္မာတရား သို့မဟုတ် ဘုရားသခင်ကို မနာခံစေဘဲ၊ ၎င်းတို့ကိုသာ နာခံစေသည် (အပိုင်း ၁)) ကျွန်မရဲ့ ရှုထောင့်ကို အဲဒီညီအစ်မ ငြင်းပယ်တာက ကျွန်မ ဆိုက်ကြီးဂိုက်ကြီးလုပ်နေတာကို လက်လွှတ်ဖို့၊ တခြားလူတွေနဲ့ သဘောညီညီ ပူးပေါင်းလုပ်ဖို့နဲ့ သူတို့ရဲ့ အကြံပြုချက်ကို နားထောင်ဖို့ သင်ယူအောင် ကူညီနိုင်ခဲ့တာကို အဲဒီအခါမှပဲ ကျွန်မ သိလာခဲ့တယ်။ သေချာ စဉ်းစားကြည့်တဲ့အခါ၊ အဲဒီညီအစ်မရဲ့ အကြံပေးချက်က သင့်လျော်ပြီး အကျိုးရှိတာကို ကျွန်မ တွေ့ခဲ့ရတယ်။ အဲဒီအချိန်မှာ၊ ကျွန်မ သဘောပေါက်သွားတယ်။ အရင်တုန်းက ကျွန်မ ကိုယ့်ကိုယ်ကိုယ် မှန်တယ်လို့ အရမ်းထင်ခဲ့တယ်။ ကျွန်မကိုယ်ကျွန်မ သာလွန်တယ်လို့ တွေးပြီး တခြားလူတွေရဲ့ အကြံကို အလေးမထားခဲ့ဘူး။ ကျွန်မ အရမ်းမာနထောင်လွှားခဲ့တယ်။ လူတစ်ဦးစီမှာ သန့်ရှင်းသော ဝိညာဉ်တော်က မတူကွဲပြားစွာနဲ့ အလုပ်လုပ်ပုံကိုလည်း ကျွန်မ မြင်ခဲ့တယ်။ ဘယ်သူပဲဖြစ်ဖြစ် သူတို့ရဲ့အကြံတွေကို ပေးပါစေ ကျွန်မတို့ နားထောင်ပြီး ပိုရှာဖွေဖို့ ကြိုးစားရမယ်။ အလုပ်ကို ကောင်းကောင်း လုပ်ဖို့ အချင်းချင်းရဲ့ အားသာချက်နဲ့ အားနည်းချက်တွေကနေ သင်ယူရမယ်။ အခု အဲဒီညီအစ်မရဲ့ အကြံပေးချက်က သင့်လျော်လို့ ကျွန်မ လက်ခံသင့်တယ်။ ကျွန်မ ပြောလိုက်တယ်။ “ညီမရဲ့ အစီအစဉ်ကို ဆက်လုပ်ရအောင်”လို့ပေါ့။ အသင်းတော် အလုပ်အတွက် ကျွန်မရဲ့ အယူအဆတွေကို ဘေးဖယ်ပြီး အဲဒီညီအစ်မရဲ့ အကြံပြုချက်ကို နားထောင်လိုက်တဲ့အခါ၊ ကျွန်မ အရမ်းသေချာသွားတယ်။ နောက်ပိုင်းမှာ၊ တာဝန်တွေကို လုပ်တဲ့နေရာမှာ ပြဿနာတွေ ရင်ဆိုင်ရတဲ့အခါ၊ လူတိုင်းက သူတို့ ရှုထောင့်တွေကို ဝေမျှကြတယ်။ ညီအစ်ကို မောင်နှမတွေဆီကနေ ပြဿနာကို ဖြေရှင်းပေးနိုင်မဲ့ ဘယ်သင့်တော်တဲ့ အကြံဉာဏ်ကိုမဆို ကျွန်မ လက်ခံခဲ့တယ်။ တစ်ခါတလေ ညီအစ်ကို မောင်နှမတွေက ကျွန်မရဲ့ ပြဿနာတွေကို ထောက်ပြတဲ့အခါ၊ ကျွန်မ အောင့်သက်သက်ဖြစ်ပေမဲ့ လက်ခံပြီး အဲဒါတွေကို သုံးသပ်နိုင်ခဲ့တယ်။ ဒီလိုအတန်ကြာ လက်တွေ့လုပ်ပြီးတဲ့နောက်မှာ၊ ကျွန်မ တိုးတက်သွားပြီး၊ ညီအစ်ကို မောင်နှမတွေနဲ့ ပုံမှန် ဆက်ဆံပြောဆိုနိုင်ခဲ့တယ်။

နှင်ထုတ်ခံရပြီးတဲ့နောက်မှာ ကျွန်မ အရမ်းနာကျင်ခဲ့ရပေမဲ့၊ အဲဒါက ကျွန်မရဲ့ နက်နက်ရှိုင်းရှိုင်း အရိုးစွဲနေတဲ့ မာနထောင်လွှားတဲ့ သဘာဝကို သိအောင် ကူညီခဲ့တယ်။ အဲဒီလို အခြေအနေတွေကို တွေ့ကြုံတာမရှိဘဲနဲ့ အရမ်းမာနထောင်လွှားတဲ့ ကျွန်မလိုလူတစ်ယောက်အတွက် ပြောင်းလဲဖို့က ခက်ခဲခဲ့မှာပဲ။ နောက်ဆုံးမှာ မပြောင်းလဲရင် ကျွန်မ ထုတ်ဖော်ခံရပြီး ဖယ်ရှားရှင်းလင်းခံရမှာ။ ဒီလိုထုတ်ပယ်ခံရပြီး နှင်ထုတ်ခံရတာက ကျွန်မအတွက် ဘုရားရဲ့ ကြီးမားတဲ့ ချစ်ခြင်းနဲ့ ကယ်တင်ခြင်းဖြစ်ပါတယ်။ ကျွန်မရဲ့ စိတ်နှလုံးနက်ရှိုင်းရာကနေ ဘုရားကို စစ်မှန်တဲ့ ချီးမွမ်းခြင်း ပူဇော်ပါတယ်။


၁၀။ ကောလိပ်ကျောင်းသူတစ်ဦး၏ ခက်ခဲသော ယုံကြည်ခြင်း လမ်းခရီး

နန်စီ၊ အိန္ဒိယ

၂၀၂၁ ခုနှစ်၊ စက်တင်ဘာလတုန်းက ကျွန်မက ပထမနှစ်ကျောင်းသူပေါ့။ ကပ်ရောဂါကြောင့် အတန်းတွေကို အွန်လိုင်းကနေပဲ တက်နိုင်ခဲ့တယ်၊ ဒါပေမဲ့ ဒီအဖြစ်အပျက်တွေကြောင့်ပဲ အွန်လိုင်းကနေ ညီအစ်မတစ်ယောက်နဲ့ ခင်မင်ခွင့်ရခဲ့ပြီး သူက ကျွန်မကို အွန်လိုင်း စုဝေးပွဲတွေတက်ဖို့ ဖိတ်ခေါ်ခဲ့ပါတယ်။ သခင်ယေရှု ပြန်ကြွလာပြီးပြီ၊ ကိုယ်တော်ဟာ အနန္တတန်ခိုးရှင် ဘုရားသခင် ဖြစ်တယ်လို့ အဲဒီညီအစ်မက ကျွန်မကို သက်သေခံတဲ့အခါ ကျွန်မ အရမ်းစိတ်လှုပ်ရှားခဲ့ရတယ်။ ကျွန်မရဲ့ စုံစမ်းလေ့လာတဲ့ ကာလအတွင်းမှာ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေ အများကြီးကို ဖတ်ရှုခဲ့ပြီး နောက်ဆုံးသော ကာလ ဘုရားသခင်ရဲ့ အမှုတော်ကို အတည်ပြုခဲ့ပါတယ်။ လူပိုများများဆီ ဧဝံဂေလိတရား ဟောဖို့ ကျွန်မ အရမ်းစိတ်အားထက်သန်ခဲ့ပြီး ကိုယ့်မိသားစုကို သတိရမိတယ်။ ကျွန်မ တွေးမိတယ်။ “သခင် ပြန်ကြွလာပြီဆိုတာကို ကြားရင် သူတို့ သေချာပေါက် ဝမ်းသာကြမှာပဲ” ပေါ့။ စုဝေးပွဲ အတူတူတက်ဖို့ မိဘတွေနဲ့ အဖွားကို ကျွန်မ ဖိတ်ခေါ်ခဲ့ပေမဲ့ သူတို့က အွန်လိုင်းပေါ်က အခြေအမြစ်မရှိတဲ့ ကောလာဟလတွေကို ယုံထားကြတော့ ဘယ်သူမှ ရှာဖွေပြီး စုံစမ်းဖို့ ဆန္ဒမရှိကြဘူး။ သူတို့က ကျွန်မကို “အနန္တတန်ခိုးရှင် ဘုရားသခင် အသင်းတော်ရဲ့ စုဝေးပွဲတွေကို မသွားနဲ့။ ဘာသာရေး အသင်းတော်ကို သွားရင် လုံလောက်ပြီ” ဆိုပြီးတော့တောင် ပြောတယ်။ ပြီးတော့ စာကို အာရုံစိုက်ဖို့ ပြောတယ်။ ကျွန်မက အနန္တတန်ခိုးရှင် ဘုရားသခင်ကို ဇွတ်ဆက်ယုံကြည်နေတော့ မိဘတွေက အရမ်းဒေါသထွက်ကြတာပေါ့။ သူတို့က ကျွန်မရဲ့ လက်ကိုင်ဖုန်းကို ခဏခဏ လုယူပြီး အွန်လိုင်း စုဝေးပွဲတွေ မတက်ခိုင်းဘူး။ ဖုန်းပြန်ရဖို့ ကျွန်မ အကြိမ်ကြိမ် ကြိုးစားပေမဲ့ အဖေက စိတ်ဆတ်တော့ ကျွန်မကို ခဏခဏ အော်ငေါက်ပြီး ရိုက်တောင် ရိုက်သေးတယ်။ တစ်ခါတုန်းကဆို သူက ကျွန်မ ဆံပင်ကိုဆွဲပြီး အိမ်ပြင်ဘက်ကို တွန်းထုတ်ပစ်တယ်။ အမေက မြင်ပေမဲ့ သူ့ကို ဝင်မတားတဲ့အပြင် ကျွန်မက အဲဒီလိုဖြစ်တာနဲ့ တန်တယ်၊ ကျွန်မက ခရစ်တော်အယောင်ဆောင်တစ်ယောက်က အထင်အမြင်မှားအောင်လုပ်တာကို ခံထားရတာလို့ ပြောပြီး ကျွန်မကို ကျိန်တောင်ကျိန်ဆဲတယ်။ ကျွန်မက အထင်အမြင်မှားအောင်လုပ်တာ မခံခဲ့ရမှန်း ကိုယ့်ကိုယ်ကိုယ် သိတာပေါ့။ သခင်ယေရှု ပြောခဲ့သည်မှာ “ထိုအခါ သူတပါးက ဤအရပ်၌ ခရစ်တော်ရှိသည်၊ ထိုအရပ်၌ရှိသည်ဟု ဆိုသော်လည်း မယုံကြနှင့်။ အကြောင်းမှာ ခရစ်တော်၏ အယောင်ကို ဆောင်သောသူများနှင့် အယောင်ဆောင် ပရောဖက်များသည် ပေါ်လာ၍ ကြီးမားသော နိမိတ်လက္ခဏာများနှင့် အံ့ဖွယ်အမှုများကို ပြကြလိမ့်မည်။ ဤသို့ဖြင့် ၎င်းတို့သည် ရွေးချယ်သောသူတို့ကိုပင် ဖြစ်နိုင်လျှင် အထင်အမြင်မှားစေမည်ဖြစ်သည်။” (ရှင်မဿဲခရစ်ဝင် ၂၄:၂၃-၂၄) ခရစ်တော်အယောင်ဆောင်တွေက ဘုရားသခင်ရဲ့ အရင်က အလုပ်ကိုပဲ အတုခိုးနိုင်ပြီး လူတွေကို အထင်အမြင်မှားစေဖို့ ကြီးမားတဲ့ နိမိတ်လက္ခဏာတွေနဲ့ အံ့ဖွယ်ရာတွေကိုပဲ ပြနိုင်တာလေ။ ဒါပေမဲ့ ဘုရားသခင်က အမြဲသစ်လွင်ပြီး ဘယ်တော့မှ မဟောင်းနွမ်းဘူး။ အရင်က သူလုပ်ခဲ့တဲ့ အလုပ်ကို ထပ်မလုပ်ဘူး။ ဘုရားသခင်က လူသားမျိုးနွယ်ရဲ့ လိုအပ်ချက်တွေနဲ့အညီ အလုပ်လုပ်တယ်။ နောက်ဆုံးသော ကာလမှာ အနန္တတန်ခိုးရှင် ဘုရားသခင်က တရားစီရင်ခြင်း အမှုကို ပြုဖို့အတွက် သမ္မာတရားကို ဖော်ပြတယ်၊ လူသားမျိုးနွယ်ကို သူတို့ရဲ့ ဖောက်ပြန်ပျက်စီးမှုကနေ သန့်စင်ပေးတယ်။ ဒါပေမဲ့ ခရစ်တော်အယောင်ဆောင်တွေကတော့ သမ္မာတရားကို မဖော်ပြနိုင်ဘူး၊ လူတွေကို သန့်စင်ပေးဖို့၊ ဒါမှမဟုတ် ကယ်တင်ပေးဖို့ဆိုတာ ဝေလာဝေးပေါ့။ ဘာဖြစ်လို့လဲဆိုတော့ ခရစ်တော်အယောင်ဆောင်တွေမှာ သမ္မာတရား မရှိလို့ပါပဲ။ ဒါ့အပြင် အဲဒီအချိန်ကာလအတွင်းမှာ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ဖတ်ရှုခြင်းအားဖြင့် အရင်က ကျွန်မ နားမလည်ခဲ့တဲ့ သမ္မာတရားတွေနဲ့ နက်နဲတဲ့အရာတွေအများကြီးကို နားလည်လာခဲ့တယ်။ ဘုရားသခင်ရဲ့ နှစ်ပေါင်း ၆၀၀၀ စီမံခန့်ခွဲမှုအစီအစဉ်နဲ့ ကိုယ်တော်ရဲ့ လူ့ဇာတိခံယူခြင်းတို့ရဲ့ နက်နဲမှုတွေကို ကျွန်မ သိခဲ့ရတယ်။ ဘုရားသခင်က လူတွေကို ဦးဆောင်ဖို့ ဘယ်လိုအလုပ်လုပ်တယ်၊ လူတွေကို ဘယ်လို သန့်စင်ပေးတယ်၊ သူတို့ရဲ့ ဖောက်ပြန်ပျက်စီးတဲ့ စိတ်သဘောထားတွေကို ဘယ်လို ပြောင်းလဲပေးတယ်၊ လူတွေကို သူတို့ရဲ့ အမျိုးအစားအလိုက် ဘယ်လို ခွဲခြားသတ်မှတ်တယ် ဆိုတာတွေနဲ့ပတ်သက်ပြီးတော့လည်း ကျွန်မ သိခဲ့ရတယ်။ အနန္တတန်ခိုးရှင် ဘုရားသခင် ဖော်ပြတဲ့ နှုတ်ကပတ်တော်တွေကနေတစ်ဆင့် သခင်ယေရှု ပြန်ကြွလာပြီးပြီ၊ ကိုယ်တော်ဟာ အနန္တတန်ခိုးရှင် ဘုရားသခင် ဖြစ်တယ်ဆိုတာကို ကျွန်မ ခိုင်ခိုင်မာမာ ယုံကြည်ခဲ့တယ်။ ကျွန်မက မိဘတွေကို ပြောလိုက်တယ်၊ “ဘာပဲဖြစ်ဖြစ်၊ အနန္တတန်ခိုးရှင် ဘုရားသခင်ကို ယုံကြည်တာကို သမီး စွန့်လွှတ်မှာ မဟုတ်ဘူး” ပေါ့။ အနန္တတန်ခိုးရှင် ဘုရားသခင်ကို ယုံကြည်ဖို့ ကျွန်မ ဇွတ်အတင်းလုပ်နေတာကို မြင်တော့ အမေက ကျွန်မပါးကို ရိုက်တယ်။ အမေက ကျွန်မကို အရင်က တစ်ခါမှ မရိုက်ဖူးတော့ ကျွန်မ အရမ်းကို စိတ်ဆင်းရဲရပြီး ငိုမိပါလေရော။

နောက်ထပ် လေးရက်လောက်အထိ မိဘတွေက ဖုန်းပြန်မပေးသေးဘူး။ သူတို့က ကျွန်မကို ကောလိပ်မသွားခိုင်းဘဲ အိမ်မှာပဲနေပြီး အိမ်အလုပ်လုပ်ဖို့၊ မောင်လေးနဲ့ ညီမလေးကို စောင့်ရှောက်ဖို့ ပြောတယ်။ ပြီးတော့ ဘုရားသခင်ကို ယုံကြည်တာနဲ့ပတ်သက်ပြီး မောင်လေးနဲ့ ညီမလေးကို ဘာမှမပြောဖို့လည်း သတိပေးတယ်။ ဒီလို ပတ်ဝန်းကျင်မျိုးကို ရင်ဆိုင်ရတော့ ကျွန်မ နည်းနည်း အားနည်းသွားတယ်။ ဘယ်သူမှ ကျွန်မကို နားမလည်ဘူးလို့ ခံစားရတယ်။ ဘုရားသခင်ရဲ့ ရည်ရွယ်ချက်ကို ကျွန်မ နားမလည်ခဲ့ဘူး။ ဘုရားသခင်က ဘာလို့ ကျွန်မအတွက် ဒီလိုပတ်ဝန်းကျင်မျိုး စီစဉ်ပေးရတာလဲပေါ့။ စုဝေးပွဲတွေ တက်တာ၊ တာဝန်ထမ်းဆောင်တာတွေကို ရပ်လိုက်ချင်စိတ်တောင် ဖြစ်မိတယ်။ ဘုရားနှုတ်ကပတ်တော် နှစ်ပိုဒ်ကို ကျွန်မ သတိရလိုက်တယ်။ “လူတို့အပေါ် ဘုရားသခင်လုပ်ဆောင်သည့် အလုပ်အဆင့်တိုင်းသည် အပြင်ပန်းအားဖြင့် လူ့စီစဉ်မှုများမှ သို့မဟုတ် လူတို့၏ နှောင့်ယှက်ခြင်းမှ ဖြစ်ပေါ်လာသည့်အလား လူအချင်းချင်းကြားရှိ အပြန်အလှန် ဆက်ဆံမှုများ ဖြစ်သည့်ပုံ ပေါ်၏။ သို့သော်လည်း လုပ်ဆောင်မှု အဆင့်တိုင်း၊ ဖြစ်ပျက်မှုတိုင်း၏ နောက်ကွယ်တွင် ဘုရားသခင်ရှေ့တွင် စာတန်ပြုလုပ်သည့် အလောင်းအစားတစ်ခုဖြစ်ပြီး ယင်းတို့သည် လူတို့အနေဖြင့် ဘုရားသခင်အတွက် မိမိ၏ သက်သေခံချက်တွင် ခိုင်မာစွာ ရပ်တည်ဖို့ လိုအပ်သည်။ ယောဘ စစ်ကြောခံရသည့်အချိန်ကို ဥပမာ ကြည့်လော့။ နောက်ကွယ်တွင် စာတန်က ဘုရားသခင်နှင့် လောင်းကြေးတင်နေခဲ့ခြင်း ဖြစ်၏။ ပြီးလျှင် ယောဘအပေါ်တွင် ဖြစ်ပျက်ခဲ့သည့်အရာက လူသားတို့၏ လုပ်ဆောင်မှုများဖြစ်ပြီး လူသားတို့၏ နှောင့်ယှက်မှု ဖြစ်သည်။ သင်တို့အပေါ် ဘုရားသခင် ပြုလုပ်သည့် အလုပ်အဆင့်တိုင်း၏ နောက်ကွယ်တွင် ဘုရားသခင်နှင့် ပြုလုပ်သည့် စာတန်၏ အလောင်းအစားရှိသည်။ ဤအရာ၏နောက်ကွယ်တွင် တိုက်ပွဲပင်။...လူတို့လုပ်သမျှ အားလုံးမှာ သူတို့၏ ကြီးမားသော အဖိုးအခ၏ ပမာဏ တစ်ခုခုကို လိုအပ်သည်။ အမှန်တကယ် ဆင်းရဲဒုက္ခမခံဘဲ သူတို့သည် ဘုရားသခင်ကို စိတ်မကျေနပ်စေနိုင်ပေ။ သူတို့သည် ဘုရားသခင်ကို စိတ်ကျေနပ်စေခြင်းနှင့် နီးတောင် မနီးစပ်ပေ။ သူတို့က အနှစ်သာရမပါသည့် ဆောင်ပုဒ်များကို စကားကြောရှည်နေခြင်းပင် ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) “စိတ်မပျက်နှင့်၊ အားမနည်းနှင့်၊ ငါသည် သင့်ထံ အမှုအရာများကို ထုတ်ဖော်ပြမည်။ နိုင်ငံတော်သို့ သွားရာလမ်းသည် သိပ်ချောမွေ့ခြင်းမရှိ။ မည်သည့်အရာမျှ ထိုမျှ ဈေးမပေါလေခြင်း။ ကောင်းချီးများ သင့်ထံ အလွယ်တကူ ရောက်လာသည်ကို သင် လိုချင်သည် မဟုတ်လော။ ယနေ့တွင် အယောက်တိုင်းသည် ခါးသီးသော စမ်းသပ်ခြင်းများ ရင်ဆိုင်ရဖို့ ရှိလိမ့်မည်။ ထိုသို့သော စမ်းသပ်မှုများမရှိပါက သင်တို့၌ ရှိသည့် ငါ့ကိုချစ်သော နှလုံးသားသည် တိုး၍ အားကောင်းလာလိမ့်မည် မဟုတ်သည့်အပြင် သင်တို့သည် ငါ့အတွက် စစ်မှန်သော ချစ်ခြင်းမေတ္တာ ရှိလိမ့်မည်မဟုတ်။ ဤစမ်းသပ်မှုများတွင် အသေးအဖွဲအခြေအနေများသာ ပါရှိလျှင်ပင် အယောက်တိုင်း ဤစမ်းသပ်မှုများကို ကျော်ဖြတ်ရလိမ့်မည်။ စမ်းသပ်မှုများ၏ ပြင်းထန်မှုက အမျိုးမျိုးရှိမည်သာ ဖြစ်၏။ စမ်းသပ်မှုများသည် ငါ့ထံမှလာသော ကောင်းချီးမင်္ဂလာများဖြစ်ပြီး သင်တို့ထဲမှ မည်မျှသည် ငါ၏ ရှေ့မှောက်တွင် မကြာခဏ ဒူးထောက်လျက် ငါ၏ ကောင်းချီး မင်္ဂလာများကို တောင်းခံကြသနည်း။ မိုက်မဲသော ကလေးတို့။ အနည်းငယ်သော မင်္ဂလာရှိသည့် စကားများကို ငါ၏ ကောင်းချီးမင်္ဂလာများအဖြစ် သင်တို့ အစဉ်သဖြင့် ယူဆ ကြသည့်တိုင် ခါးသီးမှုသည် ငါ၏ ကောင်းချီးမင်္ဂလာ ဖြစ်သည်ကို သင်တို့ မည်သည့်အခါမျှ သတိမပြုမိကြပေ။ ငါ၏ ခါးသီးခြင်းကို မျှဝေခံစားသော သူတို့သည် ငါ၏ ချိုမြိန်ခြင်းကို သေချာပေါက် မျှဝေခံစားရလိမ့်မည်။ ယင်းမှာ သင်တို့အဖို့ ငါ၏ ကတိနှင့် ငါ၏ ကောင်းချီးမင်္ဂလာဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၄၁)) ဘုရားနှုတ်ကပတ်တော်တွေက ကျွန်မကို ခွန်အားပေးခဲ့တယ်၊ ပြီးတော့ အပေါ်ယံမှာတော့ မိဘတွေက ဘုရားသခင်ကို မယုံကြည်အောင် တားဖို့ ကျွန်မကို ရိုက်နှက်နေတာ၊ ကျိန်ဆဲနေတာ၊ ဖုန်းလုယူနေတာလို့ ထင်ရပေမဲ့ တကယ်တမ်းကျတော့ ဒါတွေရဲ့နောက်ကွယ်မှာ စာတန်ရဲ့ လှည့်ကွက်တွေ ရှိနေမှန်း ကျွန်မ နားလည်ခဲ့တယ်။ ယောဘလိုပေါ့၊ စာတန်က ယောဘကို နည်းလမ်းအမျိုးမျိုးနဲ့ စုံစမ်းသွေးဆောင်ခဲ့တယ်လေ၊ သူ့ရဲ့ သားသမီးတွေနဲ့ ပိုင်ဆိုင်မှုတွေကို ဆုံးရှုံးစေပြီး သူ့တစ်ကိုယ်လုံးမှာ အနာစိမ်းတွေ ပေါက်စေခဲ့တယ်။ စာတန်က ဒါကို အသုံးပြုပြီး ဘုရားသခင်ကို ယောဘ ငြင်းပယ်အောင် လုပ်ချင်ခဲ့တာ၊ ဒါပေမဲ့ ယောဘက ဘုရားသခင်ရဲ့ နာမတော်ကို မစွန့်ပယ်ခဲ့ဘူး၊ အဲဒီအစား ဘုရားသခင်ရဲ့ နာမတော်ကို ချီးမွမ်းပြီး ဘုရားသခင်အတွက် သူ့ရဲ့ သက်သေခံချက်မှာ ခိုင်မာစွာ ရပ်တည်ခဲ့တယ်။ ကျွန်မအပေါ် ကျရောက်လာတဲ့ ဒီအရာတွေအားလုံးရဲ့ နောက်ကွယ်မှာ စာတန်ရဲ့ အကြံအစည်တွေ ရှိနေခဲ့တာ၊ ပြီးတော့ ဒါဟာ ဘုရားသခင်ရဲ့ ခွင့်ပြုချက်နဲ့ ဖြစ်လာတာလေ။ ကျွန်မ အားနည်းနေပေမဲ့ ဘုရားသခင်အတွက် သက်သေခံချက်မှာ ခိုင်မာစွာ ရပ်တည်ချင်ခဲ့တယ်။ မိဘတွေက ကျွန်မကို ဘယ်လောက်ပဲ ရိုက်နှက်ပါစေ၊ ကျွန်မကို တားဖို့ ဘယ်လိုနည်းလမ်းတွေပဲ သုံးပါစေ၊ ဘုရားသခင်ကို ကျွန်မ ယုံကြည်ရမယ်၊ ကိုယ့်တာဝန်ကို ထမ်းဆောင်ရမယ်။ စာတန်ရဲ့ အကြံအစည်တွေကို အောင်မြင်ခွင့် မပေးနိုင်ဘူး။ အိမ်မှာ ဘုရားသခင်ကို ယုံကြည်ဖို့ အရမ်းခက်ခဲတယ်လို့ ခံစားရပြီး ကိုယ့်တာဝန်ကို ထမ်းဆောင်ဖို့ အာရုံမစိုက်နိုင်ခဲ့ဘူး။ ဒါနဲ့ အိမ်ကနေ ထွက်သွားဖို့ ဆုံးဖြတ်လိုက်တယ်။

နောက်ဆက်တွဲဖြစ်လာတာတွေက ကျွန်မထင်သလောက် မရိုးရှင်းခဲ့ပါဘူး။ ကျွန်မ ထွက်သွားပြီးတဲ့နောက်မှာ မိသားစုက ရဲစခန်းကို တိုင်လိုက်တယ်။ ကျွန်မ ပျောက်နေတယ်၊ ဘယ်သူမဆို ကျွန်မကို တွေ့ရင် ရဲကို ဖုန်းဆက်ပေးပါဆိုပြီးတော့ပေါ့။ ဒီလိုသာ ဆက်ဖြစ်နေရင် ညီအစ်ကို မောင်နှမတွေနဲ့ အသင်းတော်အတွက် ဒုက္ခရောက်စေမှာကို ကျွန်မ စိုးရိမ်ခဲ့တယ်။ ဒါနဲ့ တစ်နေ့ကျရင် ပြန်လာပါ့မယ်လို့ ပြောပြီး သူတို့ကို ဖုန်းဆက်လိုက်တယ်။ ဒါပေမဲ့ သူတို့က လက်မလျှော့ခဲ့ကြဘူး။ ညီအစ်မတစ်ယောက်ရဲ့ အိမ်ကိုသွားပြီး ကျွန်မ ဘယ်မှာလဲလို့ မေးကြတယ်။ အဲဒီညီအစ်မကိုတောင် ခြိမ်းခြောက်ခဲ့ကြသေးတယ်။ အဲဒီညီအစ်မကို အမှုမပတ်စေချင်တာနဲ့ ကျွန်မ အိမ်ပြန်ဖို့ကလွဲပြီး ရွေးချယ်စရာ မရှိတော့ဘူး။ အိမ်ရောက်တော့ ရွာသားတွေနဲ့ ဆွေမျိုးတွေ အများကြီး အိမ်မှာ စုရုံးနေကြတာကို တွေ့လိုက်ရတယ်။ မိဘတွေက မီဒီယာတွေကို ခေါ်ထားတာကိုး။ မီဒီယာတွေက မေးတယ်။ “ဘယ်ကို ရောက်နေတာလဲ။ ဘာလို့ မိဘတွေကို ထားခဲ့တာလဲ။ ဘာလို့ အိမ်ပြန်မလာတာလဲ” ပေါ့။ ပြီးတော့...မနှစ်မြို့စရာ စကားတွေ အများကြီး ပြောကြသေးတယ်။ ကျွန်မကို မိဘစကား နားမထောင်တဲ့ သားသမီး၊ ပုန်ကန်တတ်တဲ့ ကလေး၊ စာသင်ဖို့ စိတ်မဝင်စားဘူး ဆိုပြီးတော့။ အဲဒီအချိန်တုန်းက ကျွန်မ ပတ်ဝန်းကျင်က လူတိုင်းဟာ ဘာသာတရား မရှိသူတွေလေ။ ဘယ်သူမှ ကျွန်မကို နားမလည်ကြဘူး။ ကျွန်မ တစ်ကောင်ကြွက်ဖြစ်ပြီး အရမ်း အထီးကျန်ဆန်တယ်လို့ ခံစားရတယ်၊ ဒါနဲ့ ဘုရားသခင်ဆီ တိတ်တဆိတ် ဆုတောင်းလိုက်တယ်၊ “ချစ်ရပါသော ဘုရားသခင်၊ နောက်ဆက်တွဲ ဘာတွေပဲဖြစ်လာပါစေ၊ ဒါတွေအားလုံးကို ရင်ဆိုင်ဖို့ သမီးကို သတ္တိပေးသနားတော်မူပါ” ပေါ့။ အရင်က ဖတ်ခဲ့ဖူးတဲ့ ဘုရားနှုတ်ကပတ်တော် တစ်ပိုဒ်ကို ကျွန်မ သတိရလိုက်တယ်။ “သမ္မာတရားအတွက် ဒုက္ခကို သင် မဖြစ်မနေခံစားရမည်၊ သင်သည် သမ္မာတရားအတွက် သင့်ကိုယ်သင် မဖြစ်မနေ စွန့်လွှတ်ရမည်။ သမ္မာတရားအတွက် အရှက်တကွဲ ဖြစ်ခြင်းကို သင် မဖြစ်မနေခံရမည်၊ ပြီးလျှင် သမ္မာတရားကို သင်ပိုမိုရရှိရန်အတွက် ပို၍ပင် မဖြစ်မနေ ဒုက္ခဆင်းရဲခံရပေမည်။ ဤသည်မှာ သင်လုပ်သင့်သည့်အရာဖြစ်သည်။ မိသားစု သဟဇာတဖြစ်ခြင်းကို ပျော်မွေ့ခြင်းအတွက် သမ္မာတရားကို သင်လွှင့်မပစ်ရ၊ ခဏတာ ပျော်မွေ့မှု အတွက် တစ်သက်တာ ဂုဏ်သိက္ခာနှင့် တည်ကြည်မှုကို သင် အဆုံးရှုံးမခံရ။ လှပပြီး ကောင်းမွန်သောအရာအားလုံးကို သင် လိုက်စားသင့်ပြီး၊ အသက်တာတွင် ပိုမိုအဓိပ္ပာယ် ရှိသော လမ်းကြောင်းကို သင် လိုက်စားသင့်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) ဘုရားနှုတ်ကပတ်တော်တွေကနေတစ်ဆင့် ကျွန်မ နားလည်လိုက်တာက သမ္မာတရားအတွက် ဒုက္ခခံရမယ်၊ သမ္မာတရားအတွက် အရှက်ခွဲခံရတာကို သည်းခံရမယ်၊ ပြီးတော့ ဘုရားသခင်ကို ယုံကြည်ခြင်း ရှိရမယ်၊ အနန္တတန်ခိုးရှင် ဘုရားသခင်ကို ယုံကြည်တာကို ဘယ်တော့မှ စွန့်လွှတ်လို့ မရဘူး ဆိုတာပါပဲ။ လူသားမျိုးနွယ်ကို ကယ်တင်ဖို့ ဘုရားသခင် အများကြီး ဒုက္ခခံခဲ့ရတယ်၊ တရုတ်ကွန်မြူနစ်ပါတီ အစိုးရရဲ့ ပြစ်တင်ရှုတ်ချတာ၊ ညှဉ်းပန်းနှိပ်စက်တာကို ခံခဲ့ရပြီး ဒီမျိုးဆက်တစ်ခုလုံးရဲ့ ငြင်းပယ်တာကို ခံခဲ့ရတယ်လေ။ ဘုရားသခင်က လူသားမျိုးနွယ်အတွက် အများကြီး အနစ်နာခံခဲ့ပြီးပြီ။ ကျွန်မက ဘုရားနှုတ်ကပတ်တော်တွေ အများကြီးရဲ့ ရေလောင်းခြင်းနဲ့ ထောက်ပံ့ခြင်းကို ခံစားခဲ့ရပြီးပြီပဲ၊ ဒီဒုက္ခ နည်းနည်းလောက်က ဘာပြောစရာ ရှိတော့မှာလဲ။ ဒါ့အပြင် ဒီနာကျင်မှုကို ကျွန်မ ခံစားနေရတဲ့အချိန်မှာ ဘုရားသခင်က ကျွန်မဘေးမှာ ရှိနေခဲ့တယ်။ ဘုရားသခင်က ကျွန်မကို ဦးဆောင်ပြီး လမ်းပြပေးမှာ။ ဒါကို နားလည်လိုက်တဲ့အခါ ကျွန်မစိတ်နှလုံးထဲမှာ ယုံကြည်ခြင်းနဲ့ ခွန်အားတွေ ရှိလာပြီး အထီးကျန်တယ်လို့ မခံစားရတော့ဘူး။ ဒီလူတွေ ကျွန်မကို ဘယ်လိုထင်လဲ ဆိုတာကိုလည်း ဂရုမစိုက်တော့ဘူး။ ဦးလေးနဲ့ မိသားစုက ကျွန်မကို အတင်းအင်တာဗျူး ဖြေခိုင်းတယ်။ ကျွန်မ ဘာပဲပြောပြော သူတို့က ယုံမှာ မဟုတ်ဘူးလေ။ နောက်ပိုင်းမှာ မိသားစုက ကျွန်မကို စောင့်ကြည့်လာတယ်။ ကျွန်မ အိပ်နေရင်တောင် သူတို့က အပြင်ကနေ တံခါးသောခတ်ထားကြတာ။ ကျွန်မ အရမ်းဝမ်းနည်းခဲ့ရတယ်။ ကျွန်မ ဘာမကောင်းတာမှ မလုပ်ခဲ့ဘူးလေ။ ဘုရားသခင်ကို ယုံကြည်ပြီး ကိုယ့်တာဝန်ကို ထမ်းဆောင်ခဲ့ရုံပဲ ရှိတာကို သူတို့က ကျွန်မအပေါ် ဒီလို ဆက်ဆံကြတယ်။

ကျွန်မ ဝမ်းနည်းပြီး စိတ်ဆင်းရဲနေတုန်းမှာ မောင်လေးက ကျွန်မအခန်းထဲ ရုတ်တရက် ဝင်လာပြီး ကျွန်မကို အဖော်ပြုပေးချင်တယ်လို့ ပြောတယ်။ သူက ဖုန်းဟောင်းလေးတစ်လုံး ပေးပြီး အင်တာနက်ချိတ်ဖို့ ကူညီပေးတယ်။ “နာကျင်သည့်စမ်းသပ်မှုများကို တွေ့ကြုံခြင်းဖြင့်သာ ဘုရားသခင်၏နှစ်လိုဖွယ်ကောင်းခြင်းကို သိနိုင်မည်” ဆိုတဲ့ ဘုရားနှုတ်ကပတ်တော် ဖတ်ကြားခြင်း ဗီဒီယိုတစ်ခုကို ကျွန်မ ကြည့်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်ကို သင် ယနေ့ မည်မျှချစ်သနည်း။ ထို့ပြင် သင့်အထဲ၌ ဘုရားသခင်လုပ်ဆောင်ထားသော အရာအားလုံးကို သင်မည်မျှသိသနည်း။ ဤအရာများမှာ သင့်အနေဖြင့် သင်ယူသင့်သည့် သင်ခန်းစာများဖြစ်သည်။ ကမ္ဘာမြေကြီးပေါ်သို့ ဘုရားသခင် ရောက်ရှိလာသည့်အချိန်တွင် လူသားအထဲ၌ သူလုပ်ဆောင်ထားပြီး လူသားကို တွေ့မြင်ခွင့်ပေးထားသော အရာအားလုံးမှာ လူသားအနေဖြင့် သူ့ကိုချစ်လာပြီး အမှန်တကယ် သိကျွမ်းရန်အလို့ငှာ ဖြစ်သည်။ လူသားသည် ဘုရားသခင်အတွက် ဒုက္ခခံနိုင်ပြီး ဤအချိန်အထိ ရောက်ရှိ လာနိုင်သည်မှာ တစ်ဖက်တွင် ဘုရားသခင်၏ ချစ်ခြင်းမေတ္တာကြောင့် ဖြစ်ပြီး အခြားတစ်ဖက်တွင် ဘုရားသခင်၏ ကယ်တင်ခြင်းကြောင့် ဖြစ်သည်၊ ထိုမျှမက လူသားအထဲ၌ ဘုရားသခင် လုပ်ဆောင်ထားသော တရားစီရင်ခြင်းနှင့် ပြစ်တင်ဆုံးမခြင်း အမှုကြောင့်ဖြစ်သည်။ သင်တို့တွင် တရားစီရင်ခြင်း၊ ပြစ်တင်ဆုံးမခြင်းနှင့် ဘုရားသခင်၏ စမ်းသပ်ခြင်းတို့ မရှိပါက၊ ထို့ပြင် ဘုရားသခင်သည် သင်တို့ကို ဒုက္ခမခံရစေပါက ပွင့်ပွင့်လင်းလင်းပြောရသော် သင်တို့သည် ဘုရားသခင်ကို အမှန်တကယ်မချစ်ပေ။ လူသားအထဲ၌ ဘုရားသခင်၏ အမှုက ပိုကြီးပြီး လူသား၏ ဒုက္ခဝေဒနာက ပိုကြီးမားလေ၊ ဘုရားသခင်၏အမှုမှာ မည်မျှအဓိပ္ပာယ်ပြည့်ဝကြောင်း ပို၍ ထင်ရှားလေ ဖြစ်ပြီး လူသား၏စိတ်နှလုံးမှာ ဘုရားသခင်ကို အမှန်တကယ် ပိုချစ်နိုင်လေဖြစ်သည်။ ဘုရားသခင်ကို ချစ်ခြင်းနှင့်ပတ်သက်သော သင်ခန်းစာကို သင်မည်ကဲ့သို့ သင်ယူရရှိမည်နည်း။ ဆင်းရဲဒုက္ခနှင့် စစ်ဆေးခြင်းတို့ မရှိပါက၊ နာကျင်သည့် စမ်းသပ်မှုများ မရှိပါက၊ ထို့ပြင် လူသားကို ဘုရားသခင်ပေးခဲ့သည်တို့မှာ ကျေးဇူးတော်၊ မေတ္တာကျေးဇူးတော်နှင့် သနားကရုဏာတို့သာဖြစ်ပါက ဘုရားသခင်အပေါ် စစ်မှန်စွာ ချစ်ခြင်း အဆင့်တစ်ခုအထိ သင်ရောက်နိုင်မည်လော။ တစ်ဖက်တွင် လူသားသည် ဘုရားသခင်၏ စမ်းသပ်မှုကာလများအတွင်း သူ၏အားနည်းချက်များကို သိလာပြီး သူသည် အရေးမပါကြောင်း၊ စက်ဆုပ်ဖွယ်ဖြစ်ကြောင်း၊ အောက်တန်းကျကြောင်း၊ သူ၌ မည်သည့်အရာမျှ မရှိကြောင်းနှင့် သူသည် အနတ္တဖြစ်ကြောင်း မြင်လေ၏။ အခြားတစ်ဖက်တွင် ဘုရားသခင်သည် သူ၏စမ်းသပ်မှု ကာလများအတွင်း သူ၏နှစ်လိုဖွယ်ကောင်းခြင်းကို လူသားအား ပိုမိုတွေ့ကြုံခံစားနိုင်စေသည့် ပတ်ဝန်းကျင်တစ်ခုခုကို လူသား အတွက် စီစဉ်ဖွဲ့စည်းပေး၏။ နာကျင်မှုသည် ကြီးမားပြီး တစ်ခါတစ်ရံ ပြင်းထန်သော ပူဆွေးမှုအဆင့်ကို ရောက်သည်အထိပင် မကျော်လွှားနိုင် ဖြစ်ရသော်လည်း ယင်းကို တွေ့ကြုံခံစားပြီးနောက် လူသားသည် သူ့အထဲ၌ ဘုရားသခင်၏အမှုမှာ မည်မျှချစ်ခင်နှစ်လိုဖွယ်ကောင်းကြောင်း မြင်လေ၏၊ ထို့ပြင် ဤအုတ်မြစ် အပေါ်၌သာ လူသားအတွင်းတွင် ဘုရားသခင်အတွက် စစ်မှန်သည့် ချစ်ခြင်းမေတ္တာ မွေးဖွားလာခြင်းဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်) ဒီလိုအကျပ်အတည်းထဲမှာ အားနည်းနေတယ်လို့ ခံစားရပေမဲ့ ဘုရားနှုတ်ကပတ်တော်တွေက ကျွန်မကို စိတ်ဓာတ်ခွန်အား ဖြစ်စေခဲ့တယ်။ ကျွန်မအပေါ် ကျရောက်လာတဲ့ အရာရာတိုင်းက ချောမွေ့နေမယ်၊ အခက်အခဲတွေ မရှိဘဲ ဘုရားသခင်ရဲ့ ကျေးဇူးတော်၊ သနားကရုဏာနဲ့ ချစ်ခြင်းမေတ္တာကိုပဲ ရနေမယ်ဆိုရင် ဘုရားသခင်ရဲ့ အလုပ်အပေါ် ကျွန်မရဲ့ နားလည်မှုက အရမ်းကို အကန့်အသတ် ရှိနေမယ်ဆိုတာကို နားလည်လိုက်တယ်။ ဆင်းရဲဒုက္ခနဲ့ စမ်းသပ်မှုတွေဆိုတာ ဘုရားသခင်အပေါ် ကျွန်မရဲ့ ယုံကြည်ခြင်းကို စုံလင်စေဖို့ ရှိနေတာပဲ။ မိသားစုရဲ့ ကန့်သတ်တာ၊ ဖိနှိပ်တာကို ခံရတာ၊ ပတ်ဝန်းကျင်က လူတွေရဲ့ အထင်သေးတာ၊ နှိမ့်ချတာကို ခံရတာတွေကို ကျွန်မ မခံနိုင်တော့ဘူးလို့ ခံစားခဲ့ရတယ်။ ထွက်ပေါက်မရှိတဲ့ ထောင်ထဲမှာ နေနေရသလိုပဲ။ ဒါပေမဲ့ ဒီပတ်ဝန်းကျင်ကနေတစ်ဆင့် ကျွန်မရဲ့ လိုအပ်ချက်တွေကို သဘောပေါက်လာတယ်။ ကျွန်မ အရမ်းအားနည်းပြီး ကျွန်မရဲ့ ဝိညာဉ်ရင့်ကျက်မှုက အရမ်းငယ်သေးတာကို တွေ့လိုက်ရတယ်။ အနန္တတန်ခိုးရှင် ဘုရားသခင်ကို စယုံကြည်တုန်းကတော့ ဘုရားသခင်ကို ယုံကြည်ခြင်း အများကြီးရှိတယ်၊ ဘယ်လိုပတ်ဝန်းကျင်မျိုးပဲ ကြုံလာပါစေ ရင်ဆိုင်နိုင်တယ်လို့ ခံစားခဲ့ရတာ။ ဒါပေမဲ့ ဆင်းရဲဒုက္ခနဲ့ အခက်အခဲတွေကို တကယ်တမ်း ရင်ဆိုင်လာရတဲ့အခါ အရမ်းခက်ခဲတယ်လို့ ခံစားရပြီး ဘုရားသခင်က ဘာလို့ ဒီလိုပတ်ဝန်းကျင်မျိုး ပေးရတာလဲဆိုပြီး စိတ်ထဲမှာ ညည်းတွားမိတယ်။ အဲဒီအချိန်ကျမှ ကိုယ့်ချို့တဲ့မှုတွေကို ကျွန်မ တကယ် နားလည်သွားပြီး ဆင်းရဲဒုက္ခ ပတ်ဝန်းကျင်ကို တွေ့ကြုံမှသာ ကိုယ့်ကိုယ်ကိုယ် စစ်မှန်တဲ့ နားလည်မှုနဲ့ ဘုရားသခင်အပေါ် စစ်မှန်တဲ့ ချစ်ခြင်းမေတ္တာ ရှိလာနိုင်မယ်ဆိုတာကို နားလည်သွားတယ်။

နောက်ပိုင်းမှာ မိဘတွေက ကျွန်မကို သင်းအုပ်ဆရာတစ်ယောက်ဆီ အတင်းခေါ်သွားပြီး သင်းအုပ်ဆရာကို ကျွန်မအတွက် ဆုတောင်းပေးခိုင်းတယ်။ ပြီးတော့ အနန္တတန်ခိုးရှင် ဘုရားသခင်ကို ယုံကြည်တာကို ကျွန်မ စွန့်လွှတ်အောင်လုပ်ဖို့ သူတို့နဲ့အတူ သမ္မာကျမ်းစာ လေ့လာဖို့လည်း ဖိအားပေးကြတယ်။ သူတို့က ပြောကြတယ်။ “နင်က အထင်အမြင်မှားအောင် လုပ်တာခံနေရတာ။ နင်က ပျောက်ဆုံးသွားတဲ့ သားမိုက်ပဲ။ မိဘတွေရင်ခွင်ကို ပြန်လာနိုင်ရင် သခင်က စောင့်ရှောက်နေဦးမှာ။ ဆက်ပြီး ပုန်ကန်နေရင် သခင်က စောင့်ရှောက်တော့မှာ မဟုတ်ဘူး။ နင်က မိဘစကားနားထောင်တဲ့ လိမ္မာတဲ့ သားသမီး ဖြစ်ရမယ်၊ မိဘတွေကို ရိုသေလေးစားပြီး ချစ်ရမယ်။ အခု နင်က လမ်းမှား လျှောက်နေတာ” တဲ့။ ဒါက စာတန်ရဲ့ စုံစမ်းသွေးဆောင်မှုပဲဆိုတာ ကျွန်မ သိတာပေါ့။ ကျွန်မ အထင်အမြင်မှားခံရပြီး မဟုတ်မမှန်တာကို ယုံကြည်နေတယ်လို့ သူတို့ပြောပေမဲ့ ကျွန်မက အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ဖတ်ရှုခြင်းအားဖြင့် သမ္မာတရားတချို့ကို နားလည်ထားပြီးပြီ၊ ပြီးတော့ သခင်ယေရှု ပြန်ကြွလာပြီးပြီ၊ ကိုယ်တော်ဟာ အနန္တတန်ခိုးရှင် ဘုရားသခင် ဖြစ်တယ်ဆိုတာကို ခိုင်ခိုင်မာမာ ယုံကြည်ထားပြီးသား။ ဘုရားသခင်ရဲ့ အသံတော်ကို ကြားရပြီး ဘုရားအိမ်တော်ကို ပြန်ရောက်လာတာလေ။ ကျွန်မ အထင်အမြင်မှားမခံရပါဘူး။ စစ်မှန်တဲ့ ဘုရားသခင်ကို ယုံကြည်ဖို့ မလွယ်ကူဘူးဆိုတာ ကျွန်မ သိတယ်။ ကျေးဇူးတော်ခေတ်တုန်းက သခင်ယေရှုကို ယုံကြည်ခဲ့တဲ့ လူတွေလိုပဲပေါ့။ အဲဒီတုန်းက လူအများကြီးက သခင်ယေရှုကို ယုံကြည်တာ မှားတယ်လို့ ပြောခဲ့ကြတယ်၊ တချို့လူတွေဆို ဖာရိရှဲတွေနောက်လိုက်ပြီး ကိုယ်တော့်ကို ငြင်းပယ်ခဲ့ကြတယ်။ ဒါပေမဲ့ နောက်ဆုံးမှာ သခင်ယေရှုက လက်ဝါးကပ်တိုင်မှာ အသေခံတော်မူပြီး လူသားမျိုးနွယ် တစ်ရပ်လုံးကို ရွေးနုတ်တဲ့ အမှုတော်ကို ပြီးစီးစေခဲ့တယ်။ ကိုယ်တော့်နောက်လိုက်တဲ့ တပည့်တော်တွေက သူများတွေ ဘာပြောပြော ဂရုမစိုက်ခဲ့ကြဘူး။ လမ်းခရီးဆုံးအထိ သခင့်နောက်လိုက်ဖို့အတွက် သူတို့က ဒုက္ခခံဖို့ ဆန္ဒရှိခဲ့ကြတယ်၊ အသက်ကိုတောင် စွန့်လွှတ်ကြမှာပဲ။ အခု ကျွန်မက ဘုရားသခင်ရဲ့ အသံတော်ကို ကြားရပြီး သမ္မာတရားတွေနဲ့ နက်နဲမှုတွေ အများကြီးကို နားလည်ထားပြီးပြီမို့ ဘာသာရေးထဲကို ထပ်ပြီး ပြန်မသွားချင်တော့ဘူး။ ဘာသာရေးမှာ အလင်းသစ် မရှိဘူး၊ သန့်ရှင်းသော ဝိညာဉ်တော်ရဲ့ အလုပ်လည်း မရှိဘူး။ ဘာသာရေးထဲမှာ သမ္မာတရားနဲ့ အသက်ကို ဘယ်တော့မှ ရမှာ မဟုတ်ဘူး။ ဘုရားသခင်နောက် မလိုက်အောင် တားချင်လို့သာ သူတို့က အဲဒီစကားတွေ ပြောနေကြတာ၊ ဒါပေမဲ့ သူတို့ပြောတာတွေက ကျွန်မကို တစ်စက်မှ မထိခိုက်စေခဲ့ပါဘူး။

တစ်ပတ်ကြာတော့ မိဘတွေရဲ့ ဖိအားပေးမှုအောက်မှာ ကျွန်မ ကောလိပ်ပြန်တက်ခဲ့ရတယ်။ အမေက ဘုရားသခင်ကို ပြစ်တင်ရှုတ်ချဖို့ အခြေအမြစ်မရှိတဲ့ ကောလာဟလတွေကို ခဏခဏ ဖြန့်ပြီး ကျွန်မကို စကားနားမထောင်ဘူးလို့ ပြောတယ်။ အတန်းဖော်တွေကလည်း ကျွန်မကို အထင်လွဲကြတယ်၊ မကောင်းမြင်ပြီး အထင်သေးကြတယ်။ ကောလိပ်ကျောင်းအုပ်ကြီးကတောင် “မင်းက အသင်းတော်မှာ ခေါင်းဆောင်လား။ အတန်းဖော်တွေ ဘယ်သူ့ကိုမှ မင်းတို့ စုဝေးပွဲ လာတက်ဖို့ မခေါ်ရဘူးနော်။ မင်းအမေက မင်းကို အရမ်းဂရုစိုက်တာ။ စာကိုပဲ အာရုံစိုက်ပြီး မိဘစကား နားထောင်သင့်တယ်။ ဒါမှမဟုတ်ရင် ကျောင်းထုတ်ခံရလိမ့်မယ်။ ဘုရားသခင်ကို ယုံကြည်ချင်ရင် ဘာသာရေး အသင်းတော်ကို သွားပြီး ယေရှုကို ဆုတောင်းလို့ ရတာပဲ။ အဲဒါဆို ရပြီ” တဲ့။ မိဘတွေနဲ့ ကျောင်းအုပ်ကြီးက ကျွန်မကို အနန္တတန်ခိုးရှင် ဘုရားသခင် အသင်းတော်ရဲ့ စုဝေးပွဲတွေကို မသွားခိုင်းဘူး။ နေ့တိုင်း ကျွန်မကို စောင့်ကြည့်ဖို့ လူစီစဉ်ထားကြတယ်။ ဆရာတွေ၊ အတန်းဖော်တွေ၊ သူငယ်ချင်းတွေ၊ မိသားစုတွေ၊ ကျောင်းလုံခြုံရေး ဝန်ထမ်းတွေအထိ အားလုံးက ကျွန်မကို စောင့်ကြည့်နေကြတာ။ မိဘတွေက ကျောင်းအကြိုအပို့ကို အချိန်မှန် လုပ်ကြတယ်။ အမေက အလုပ်ဆင်းတာ နောက်ကျရင် လုံခြုံရေး ဝန်ထမ်းကို ကျွန်မကို စောင့်ကြည့်ခိုင်းထားတယ်။ ကျောင်းအုပ်ကြီး ရုံးခန်းနားမှာ အမေလာတာကို စောင့်နေရတာပေါ့။ အမေက ကျွန်မ ဘုရားသခင်ကို ဆက်ယုံကြည်နေမှာ ကြောက်လို့ ကျွန်မကို သတိပေးတယ်။ “နင် ဘုရားသခင်ကို ယုံကြည်နေတာ ထပ်တွေ့ရင် ရဲတိုင်ပစ်မယ်၊ ပြီးတော့ နင်နဲ့အတူ အနန္တတန်ခိုးရှင် ဘုရားသခင်ကို ယုံကြည်တဲ့ တခြားလူတွေ အကုန်လုံးကိုပါ သူတို့ ဖမ်းမှာ” တဲ့။ ဒီစကားတွေ ကြားရတော့ ကျွန်မ တွေးမိတယ်။ “အမေက သမီးအမေ ဟုတ်သေးရဲ့လား။ အမေက သမီးရဲ့ အရာရာတိုင်းကို ထိန်းချုပ်နေပြီး သမီး ဘယ်လိုခံစားရလဲ ဆိုတာကို တစ်စက်မှ ဂရုမစိုက်ပါလား” ပေါ့။ အဒေါ်ကလည်း ပြောတယ်။ “နင် ထွက်ပြေးဖို့များ စိတ်ကူးနေရင် ခြေထောက်တွေ ရိုက်ချိုးပစ်မယ်၊ ပြေးနိုင်သေးလား ကြည့်ကြသေးတာပေါ့” တဲ့။ အဲဒီအချိန်တုန်းက စုဝေးပွဲလည်း မတက်နိုင်၊ တာဝန်လည်း မထမ်းဆောင်နိုင်ဘူး။ နေ့တိုင်း အရမ်းကို စိတ်ဆင်းရဲခဲ့ရတယ်။ တစ်ခါတလေဆို “ဒီလို အသက်ရှင်နေရတာထက် သေတာကမှ ပိုကောင်းဦးမယ်” လို့တောင် တွေးမိတယ်။ ဒီအတွေးတွေက စာတန်ဆီက လာတာမှန်း သတိပြုမိလိုက်လို့ ဘာပဲဖြစ်ဖြစ် ရင်ဆိုင်ဖို့ ဘုရားသခင်ကို အားကိုးရမယ်လို့ ကိုယ့်ကိုယ်ကိုယ် ပြန်ပြောလိုက်တယ်။

နောက်ပိုင်းမှာ ကောလိပ်က သူငယ်ချင်းတစ်ယောက်နဲ့ တွေ့တယ်။ သူကလည်း အနန္တတန်ခိုးရှင် ဘုရားသခင်ကို ယုံကြည်သူလေ။ သူက ကျွန်မကို ဖုန်းပေးပြီး ညီအစ်မ ကလိုအီ နဲ့ ဆက်သွယ်ခိုင်းတယ်။ ညီအစ်မကလိုအီက ထောင်ထဲမှာ ညီအစ်ကိုတွေ ဘုရားနှုတ်ကပတ်တော်ကို လက်ဆင့်ကမ်းခဲ့ကြတဲ့ “ကျွန်တော့်ရဲ့ ဇာတ်လမ်း၊ ကျွန်တော်တို့ရဲ့ ဇာတ်လမ်း” ဆိုတဲ့ ရုပ်ရှင်အကြောင်း ပြောပြတယ်။ သူက ပြောတယ်။ “အဲဒီ ညီအစ်ကိုတချို့ဆိုရင် ထောင်ထဲမှာ ဆယ်နှစ်လောက် နေခဲ့ရတာ။ သူတို့မှာ ထမ်းဆောင်စရာ တာဝန်လည်း မရှိ၊ အသင်းတော် အသက်တာလည်း မရှိပေမဲ့ ဘုရားသခင်အပေါ် ယုံကြည်ခြင်း ဘယ်တော့မှ မပျောက်ဆုံးခဲ့ဘူး။ ထောင်ထဲမှာ ဘုရားသခင်ကို အမြဲမပြတ် ဆုတောင်းပြီး အားကိုးခဲ့ကြတော့ ဘုရားသခင်ရဲ့ လုပ်ဆောင်မှုတွေကို မြင်တွေ့ခဲ့ရပြီး ဘုရားသခင်ရဲ့ ချစ်ခြင်းမေတ္တာနဲ့ ဦးဆောင်မှုကို ခံစားခဲ့ကြရတယ်” တဲ့။ ထောင်ထဲမှာ ဆယ်စုနှစ်တစ်ခုလောက် နေခဲ့ရတဲ့ အဲဒီ ညီအစ်ကိုတွေကို ကျွန်မ တွေးမိတယ်၊ ကျွန်မကျတော့ မိသားစုရဲ့ ဟန့်တားမှုနဲ့ ကန့်သတ်မှုလောက်ပဲ ကြုံနေရတာ။ ကျွန်မ ဒီလောက် မအားနည်းသင့်ဘူးဆိုတာကို သဘောပေါက်လိုက်တယ်။ ကျွန်မလည်း ဘုရားသခင်အပေါ် ယုံကြည်ခြင်း ရှိရမယ်။ အနန္တတန်ခိုးရှင် ဘုရားသခင်ရဲ့ နှုတ်ကပတ်တော် အပိုဒ်တချို့ကို ကျွန်မ ဖတ်လိုက်တယ်။ “စမ်းသပ်မှုများကို ကြုံရစဉ်တွင် လူတို့အနေဖြင့် အားနည်းခြင်း၊ စိတ်ထဲ၌ အပျက်သဘောဆောင်ခြင်း၊ ဘုရားသခင်၏ ရည်ရွယ်ချက်များကို နားမလည်ခြင်း သို့မဟုတ် လက်တွေ့လုပ်ဆောင်ခြင်း လမ်းကြောင်းနှင့်ပတ်သက်၍ ရှင်းလင်းမှုကင်းမဲ့ခြင်းမှာ ပုံမှန်ဖြစ်ပါသည်။ သို့သော် မည်သည့်အခြေအနေတွင်မဆို သင်သည် ဘုရားသခင်၏ အမှုတော်၌ ယုံကြည်ခြင်းရှိရမည်ဖြစ်ပြီး ယောဘကဲ့သို့ပင် ဘုရားသခင်ကို မငြင်းဆန်ရပေ။ ယောဘသည် အားနည်းပြီး သူ၏မွေးနေ့မွေးရက်ကို ကျိန်ဆဲခဲ့သော်လည်း လူတို့မွေးဖွားပြီးနောက်တွင် လူတို့ပိုင်ဆိုင်သည့် အရာခပ်သိမ်းကို ယေဟောဝါ အပ်နှင်းထားကြောင်းနှင့် ယေဟောဝါသည် ယင်းတို့ကို နုတ်ယူသည့် သူလည်းဖြစ်ကြောင်း သူမငြင်းခဲ့ပါ။ မည်သည့်စမ်းသပ်မှုများကို သူကြုံတွေ့ရသည်ဖြစ်စေ ဤယုံကြည်ချက်ကို သူဆုပ်ကိုင်ခဲ့သည်။ သင်၏ အတွေ့အကြုံများထဲ၌ ဘုရားနှုတ်ကပတ်တော်များမှ သင် ကြုံတွေ့ရသော စစ်ဆေးခြင်းက မည်သည့်အရာဖြစ်ပါစေ ခြုံငုံကြည့်လျှင် ဘုရားသခင် လိုချင်သည့်အရာမှာ သင်၏ ယုံကြည်ခြင်းနှင့် ဘုရားသခင်ကို ချစ်သော စိတ်နှလုံးဖြစ်၏။ ဤနည်းအတိုင်း အမှုပြုခြင်းအားဖြင့် သူစုံလင်စေသောအရာမှာ လူတို့၏ယုံကြည်ခြင်း၊ ချစ်ခြင်းနှင့် စိတ်ပိုင်းဖြတ်ချက်တို့ ဖြစ်သည်။ ဘုရားသခင်သည် လူတို့အပေါ် စုံလင်စေခြင်းအမှုကို ပြုပြီး ယင်းကို ၎င်းတို့ မမြင်တွေ့နိုင်၊ မထိနိုင်ပေ။ ထိုကဲ့သို့သော အခြေအနေများအောက်တွင် ယုံကြည်ခြင်း လိုအပ်သည်။ တစ်စုံတစ်ရာကို ပကတိမျက်စိဖြင့် မမြင်နိုင်သည့်အခါ ယုံကြည်ခြင်း လိုအပ်သည်။ သင်၏ ကိုယ်ပိုင် အယူအဆများကို သင်လက်မလွှတ်နိုင်သည့်အခါတွင် ယုံကြည်ခြင်းကို လိုအပ်သည်။ သင်သည် ဘုရားသခင်၏အမှုနှင့်ပတ်သက်၍ ရှင်းလင်းမှုမရှိသည့်အခါ လိုအပ်သောအရာမှာ သင့်အနေဖြင့် ယုံကြည်ခြင်းရှိရန်၊ ခိုင်မာသော ရပ်တည်ချက်ရှိရန်နှင့် သင်၏ သက်သေခံချက်တွင် ခိုင်မာစွာ ရပ်တည်ရန် ဖြစ်သည်။ ယောဘ ဤအဆင့်သို့ ရောက်သည့်အခါ ဘုရားသခင်သည် သူ့ထံ၌ ပေါ်ထွန်းခဲ့ပြီး သူ့ကို စကားပြောခဲ့သည်။ ဆိုလိုသည်မှာ သင် ယုံကြည်ခြင်း ရှိသည့်အချိန်တွင်သာ ဘုရားသခင်ကို သင်မြင်တွေ့နိုင်မည် ဖြစ်သည်။ သင်၌ ယုံကြည်ခြင်းရှိသည့်အခါ ဘုရားသခင်သည် သင့်ကို စုံလင်စေမည်ဖြစ်ပြီး သင်၌ ယုံကြည်ခြင်းမရှိလျှင် သူက ဤအရာကို လုပ်မပေးနိုင်ချေ။...‘ယုံကြည်ခြင်း’ သည် မည်သည်ကို ရည်ညွှန်းသနည်း။ ယုံကြည်ခြင်းဆိုသည်မှာ တစ်စုံတစ်ရာကို လူသားတို့ မမြင်နိုင် သို့မဟုတ် မထိတွေ့နိုင်သည့် အခါတွင်လည်းကောင်း၊ ဘုရားသခင်၏ အမှုက လူသား၏ အယူအဆများနှင့် မကိုက်ညီသည့် အခါတွင်လည်းကောင်း၊ ၎င်းကို လူသားတို့ လက်လှမ်းမမီသည့် အခါတွင်လည်းကောင်း သူတို့၌ ပိုင်ဆိုင်သင့်သော စစ်မှန်သည့် ယုံကြည်ချက်နှင့် ရိုးသားစစ်မှန်သည့် စိတ်နှလုံးပင်ဖြစ်သည်။ ဤသည်မှာ ငါပြောပြသော ယုံကြည်ခြင်းဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်ခြင်းသို့ ရောက်မည့်သူများသည် စစ်ဆေးခြင်းကို ခံကြရမည်) “လက်တွေ့ဘဝတွင် ပြဿနာများကို ရင်ဆိုင်ရသည့်အခါ သင်သည် ဘုရားသခင်၏ သြဇာအာဏာနှင့် သူ၏ အချုပ်အခြာအာဏာကို မည်သို့ နားလည်ပြီး တွေ့ကြုံခံစားသင့်သနည်း။ သင်သည် ဤပြဿနာများနှင့် ရင်ဆိုင်ရပြီး ယင်းတို့ကို မည်သို့ နားလည်ရန်၊ ကိုင်တွယ်ရန်နှင့် တွေ့ကြုံရန် မသိသည့်အခါ ဘုရားသခင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံရန် ရည်ရွယ်ချက်နှင့် ဆန္ဒအပြင် ဤကျိုးနွံနာခံခြင်း၏ လက်တွေ့ကျမှု သင့်တွင် ရှိကြောင်း သရုပ်ပြရန် သင်သည် မည်သည့် သဘောထားကို ခံယူသင့်သနည်း။ ပထမဦးစွာ သင်သည် စောင့်ဆိုင်းတတ်ရန် သင်ယူရမည်၊ ထို့နောက် သင်သည် ရှာဖွေရန် သင်ယူရမည်၊ ထို့နောက် သင်သည် ကျိုးနွံနာခံရန် သင်ယူရမည် ဖြစ်သည်။ ‘စောင့်ဆိုင်းခြင်း’ ဟူသည်မှာ ဘုရားသခင်၏ အချိန်ကို စောင့်ဆိုင်းခြင်း၊ သူက သင့်အတွက် စီစဉ်ပေးထားသော လူများ၊ ဖြစ်ရပ်များနှင့် အမှုအရာများကို စောင့်ဆိုင်းခြင်းနှင့် ကိုယ်တော်၏ ရည်ရွယ်ချက်များကို သင့်အား တဖြည်းဖြည်း ထုတ်ဖော်ပြသရန် စောင့်ဆိုင်းခြင်းကို ဆိုလိုပေသည်။ ‘ရှာဖွေခြင်း’ ဟူသည်မှာ ကိုယ်တော် စီစဉ်ညွှန်ကြားထားသော လူများ၊ ဖြစ်ရပ်များနှင့် အမှုအရာများမှတစ်ဆင့် ဘုရားသခင်၏ အပင်ပန်းခံရသော ရည်ရွယ်ချက်များကို ဆန်းစစ်ခြင်းနှင့် နားလည်ခြင်း၊ ယင်းတို့ထဲရှိ သမ္မာတရားများကို နားလည်ခြင်း၊ လူသားများ လုပ်ဆောင်သင့်သည့်အရာနှင့် ၎င်းတို့ လိုက်နာစောင့်ထိန်းသင့်သည့် လမ်းကြောင်းများကို နားလည်ခြင်း၊ ပြီးလျှင် ဘုရားသခင်က လူသားများတွင် မည်သည့် ရလဒ်များကို ရရှိရန် ရည်ရွယ်သည်နှင့် ၎င်းတို့တွင် မည်သည့် အောင်မြင်မှုများကို ရရှိရန် ကိုယ်တော် ရည်ရွယ်သည်ကို နားလည်ခြင်းတို့ကို ဆိုလိုပေသည်။ ‘ကျိုးနွံနာခံခြင်း’ ဟူသည်မှာ ဘုရားသခင် စီစဉ်ညွှန်ကြားထားသော လူများ၊ ဖြစ်ရပ်များနှင့် အမှုအရာများကို လက်ခံခြင်း၊ ကိုယ်တော်၏ အချုပ်အခြာအာဏာကို လက်ခံခြင်းနှင့် ယင်းမှတစ်ဆင့် ဖန်ဆင်းရှင်သည် လူ့ကံကြမ္မာအပေါ် အချုပ်အခြာအာဏာကို မည်သို့ ကိုင်စွဲထားသည်၊ သူသည် လူကို သူ၏ အသက်ဖြင့် မည်သို့ ထောက်ပံ့သည်နှင့် သူသည် သမ္မာတရားကို လူ့အထဲသို့ မည်သို့ သွတ်သွင်းသည်တို့ကို တွေ့ကြုံခြင်းကို ရည်ညွှန်းသည်မှာ သေချာပေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ဘုရားနှုတ်ကပတ်တော်တွေကို ဖတ်ပြီးနောက်မှာ မိသားစုဝင်တွေနဲ့ ဆရာတွေဆီက ဖိနှိပ်မှုနဲ့ ဟန့်တားမှုတွေ ကြုံလာရတဲ့အခါ ကျွန်မ အားနည်းချက်တွေ ရှိပေမဲ့ ဘုရားသခင်အပေါ် ယုံကြည်ခြင်း ပျောက်ဆုံးလို့မဖြစ်ဘူး၊ ဘုရားသခင်ကို ငြင်းပယ်လို့မဖြစ်ဘူး၊ ညည်းတွားလို့မဖြစ်ဘူး ဆိုတာကို နားလည်လိုက်တယ်။ ယောဘကို အတုယူရမယ်လေ။ ယောဘက စမ်းသပ်မှုတွေ ကြုံလာရတဲ့အခါ သူ မွေးဖွားတဲ့နေ့ရက်ကို ကျိန်ဆဲခဲ့ပေမဲ့ ဘုရားသခင်ကို ဘယ်တော့မှ မငြင်းပယ်ခဲ့ဘူး၊ ဘုရားသခင်ကို မညည်းတွားခဲ့ဘူး။ ဒါပေမဲ့ ကျွန်မကတော့ ဒီညှဉ်းပန်းနှိပ်စက်မှုတွေ ကြုံလာရတဲ့အခါ ဘုရားသခင်ကို အမြဲတမ်း ညည်းညူနေမိတယ်၊ ဘာလို့ ဘုရားသခင်က ဒီအရာတွေအားလုံးကို ကျွန်မအပေါ် ကျရောက်ခွင့်ပေးရတာလဲ။ တာဝန်ထမ်းဆောင်ဖို့ ဆန္ဒရှိပါလျက်နဲ့ ဘာလို့ ဒီဆင်းရဲဒုက္ခတွေနဲ့ အရှက်ခွဲခံရတာတွေ ကျရောက်လာရတာလဲ ပေါ့။ ဒီလိုပတ်ဝန်းကျင်မျိုးကို မကြုံချင်ဘူး၊ ထွက်ပြေးချင်ခဲ့တယ်။ ဒီလိုပတ်ဝန်းကျင်မျိုးမှာ ဘုရားသခင်ကို ကျွန်မ မကျိုးနွံမနာခံနိုင်ခဲ့ဘူး။ ဒါပေမဲ့ ပတ်ဝန်းကျင်တစ်ခုခု ကြုံလာရတဲ့အခါ ဦးဆုံး စောင့်ဆိုင်းရမယ်၊ ပြီးမှ ရှာဖွေပြီး ကျိုးနွံနာခံရမယ်လို့ ဘုရားနှုတ်ကပတ်တော်က အတိအလင်း ဆိုထားတယ်။ စောင့်ဆိုင်းဖို့၊ ဘုရားသခင်ရဲ့ ရည်ရွယ်ချက်က ဘာလဲဆိုတာ ရှာဖွေဖို့နဲ့ နောက်ဆုံးမှာ ဘုရားသခင် စီစဉ်ပေးတဲ့ လူ၊ ဖြစ်ရပ်နှင့် အမှုအရာ အားလုံးကို လက်ခံပြီး ကျိုးနွံနာခံဖို့ ကျွန်မ သင်ယူရမယ်။ ဘုရားသခင် စီစဉ်ပေးသမျှ အရာအားလုံးက ကောင်းပါတယ်။ ကျွန်မ ပိုပြီး ဆုတောင်းရမယ်၊ အရာအားလုံးကို ဘုရားသခင် လက်ထဲ အပ်နှံရမယ်။ ကျွန်မ ဘုရားသခင်ဆီ တိတ်တဆိတ် ဆုတောင်းလိုက်တယ်။ “ချစ်ရပါသော ဘုရားသခင်၊ ဒီလိုပတ်ဝန်းကျင်တွေက ခက်ခဲတယ်လို့ ခံစားရပြီး သမီးစိတ်နှလုံးထဲမှာ အားနည်းချက်တွေ ရှိနေပေမဲ့ ကိုယ်တော်ရဲ့ နှုတ်ကပတ်တော်တွေက သမီးကို ခွန်အားပေးခဲ့ပါတယ်၊ ကိုယ်တော်ရဲ့ နှုတ်ကပတ်တော်တွေက သမီးစိတ်နှလုံးကို ငြိမ်းချမ်းစေခဲ့ပါတယ်။ အရာအားလုံးကို ကိုယ်တော့်လက်ထဲ အပ်နှံဖို့ သမီး ဆန္ဒရှိပါတယ်” ပေါ့။

နောက်ပိုင်းရက်တွေမှာ အမေက အနန္တတန်ခိုးရှင် ဘုရားသခင်ကို အဆက်မပြတ် အတိုက်အခံလုပ်ပြီး ပြစ်တင်ရှုတ်ချနေတုန်းပဲ။ ညတိုင်း သူက လူတိုင်းကို ကျွန်မအတွက် ဆုတောင်းခိုင်းတယ်၊ ဆုတောင်းတဲ့အခါ ဘုရားသခင်ကို ပြစ်မှားပြောဆိုတာတွေတောင် လုပ်သေးတယ်။ သူ့စကားတွေက ကျွန်မရင်ကို ဓားနဲ့မွှန်းသလိုပဲ ခံစားရတယ်။ ဘုရားသခင်ကို ပြစ်တင်ရှုတ်ချပြီး အတိုက်အခံလုပ်တဲ့ အဲဒီစကားတွေကို ကျွန်မ သည်းမခံနိုင်ခဲ့ဘူး။ ပြီးတော့ အဖေလည်း ရှိသေးတယ်။ သူ မူးလာရင် ကျွန်မ ဘုရားသခင်ကို ယုံကြည်လို့ဆိုပြီး ကျိန်ဆဲတယ်၊ ရိုက်တောင် ရိုက်သေးတယ်။ နောက်ပိုင်းမှာ ဘုရားနှုတ်ကပတ်တော် တစ်ပိုဒ်ကို ကျွန်မ ဖတ်လိုက်တယ်။ “ယနေ့ခေတ်တွင် ရှာဖွေသောသူတို့နှင့် မရှာဖွေသောသူတို့သည် ၎င်းတို့၏ ခရီးပန်းတိုင်များလည်း အလွန် ကွဲပြားခြားနားသည့်၊ လုံးဝ မတူကွဲပြားသော လူနှစ်မျိုးနှစ်စား ဖြစ်ကြသည်။ သမ္မာတရားနှင့်ဆိုင်သည့် အသိပညာကို လိုက်စားပြီး၊ သမ္မာတရားကို လက်တွေ့လုပ်ဆောင်သူတို့သည် ဘုရားသခင်က ကယ်တင်ခြင်း ဆောင်ကြဉ်းပေးမည့်သူများ ဖြစ်သည်။ မှန်သောလမ်းခရီးကို မသိသောသူတို့သည် မကောင်းဆိုးဝါးများနှင့် ရန်သူများဖြစ်ကြသည်။ ၎င်းတို့သည် ကောင်းကင်တမန်မင်း၏ သားစဉ်မြေးဆက်များ ဖြစ်ကြပြီး၊ ဖျက်ဆီးခြင်းခံရမည့် သူများ ဖြစ်ကြလိမ့်မည်။ မရေရာသော ဘုရားသခင်နှင့်သက်ဆိုင်သည့် ဘုရားတရားကိုင်းရှိုင်းသည့် ယုံကြည်သူများသည်ပင်။ ၎င်းတို့သည်လည်း မကောင်းဆိုးဝါးများ ဖြစ်ကြသည် မဟုတ်လော။...လူ့ဇာတိခံ ဘုရားသခင်ကို မယုံကြည်သောသူ မည်သူမဆိုသည် မကောင်းဆိုးဝါးဆန်ပြီး၊ ထို့အပြင် ဖျက်ဆီးခံရလိမ့်မည်။ ယုံကြည်ခြင်း ရှိသော်လည်း သမ္မာတရားကို လက်တွေ့မလုပ်ဆောင်သူများ၊ လူ့ဇာတိခံ ဘုရားသခင်ကို မယုံကြည်သူများနှင့် ဘုရားသခင်၏ တည်ရှိမှုကို လုံးဝ မယုံကြည်သူ အားလုံးသည် ဖျက်ဆီးခြင်းခံရမည့် သူများ ဖြစ်ကြလိမ့်မည်။ ကျန်ရှိခွင့် ရှိလိမ့်မည့်သူအားလုံးမှာ စစ်ဆေးခြင်းနှင့်ဆိုင်သည့် ဆင်းရဲဒုက္ခကို ကြုံရပြီးဖြစ်ကာ ခိုင်ခိုင်မာမာ ရပ်တည်ပြီးဖြစ်သည့် လူများ ဖြစ်သည်။ ဤသည်တို့မှာ စမ်းသပ်မှုများကို အမှန်တကယ် ကြံ့ကြံ့ခံပြီးသည့် လူများ ဖြစ်သည်။ ဘုရားသခင်ကို အသိအမှတ် မပြုသူ မည်သူမဆိုသည် ရန်သူ ဖြစ်၏။ ဆိုလိုသည်မှာ လူ့ဇာတိခံ ဘုရားသခင်ကို အသိအမှတ်မပြုသောသူ မည်သူမဆိုသည် ဤရေစီးကြောင်းအတွင်း သို့မဟုတ် ပြင်ပတွင် ၎င်းတို့ ရှိသည်ဖြစ်စေ၊ မရှိသည်ဖြစ်စေ အန္တိခရစ်တစ်ဦး ဖြစ်ပေသည်။ ဘုရားသခင်၌ မယုံကြည်သည့် ခုခံသူများ မဟုတ်ပါက၊ မည်သူသည် စာတန်ဖြစ်သနည်း၊ မည်သူတို့မှာ မကောင်းဆိုးဝါးများ ဖြစ်ပြီး၊ မည်သူတို့မှာ ဘုရားသခင်၏ ရန်သူများ ဖြစ်သနည်း။ ၎င်းတို့သည် ဘုရားသခင်ကို ပုန်ကန်သောသူများ ဖြစ်ကြသည် မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် လူသားသည် ငြိမ်သက်ခြင်းချမ်းသာထဲသို့ အတူတကွ ဝင်ရောက်ကြလိမ့်မည်) ဘုရားနှုတ်ကပတ်တော်ကနေတစ်ဆင့် မိဘတွေနဲ့ ကျွန်မက လုံးဝ မတူညီတဲ့လမ်းကြောင်းတွေကို လျှောက်နေတယ်ဆိုတာကို ကျွန်မနားလည်လိုက်တယ်။ မိဘတွေက လူ့ဇာတိခံ ဘုရားသခင်ကို လက်မခံကြဘူး၊ ကိုယ်တော့်ကို အတိုက်အခံလုပ်ပြီး ပြစ်တင်ရှုတ်ချတာတွေတောင် လုပ်ကြတယ်။ အထူးသဖြင့် အမေက ဘုရားသခင်ကို အဆက်မပြတ် ပြစ်မှားပြောဆိုပြီး ပြစ်တင်ရှုတ်ချနေတာလေ။ သူတို့ရဲ့ အနှစ်သာရကိုက ဘုရားသခင်ကို အတိုက်အခံလုပ်တယ်၊ ဘုရားသခင်ရဲ့ ရန်သူတွေ ဖြစ်ပြီးနတ်ဆိုးတွေနဲ့ စာတန်တွေပဲ။ နောက်ဆုံးမှာ သူတို့က ဘုရားသခင်ရဲ့ ဖျက်ဆီးခြင်းကို ခံရလိမ့်မယ်။ သူတို့ရဲ့ ချုပ်နှောင်မှုကို ကျွန်မ ဆက်ခံလို့ မဖြစ်တော့ဘူး။

အနန္တတန်ခိုးရှင် ဘုရားသခင်ရဲ့ နှုတ်ကပတ်တော် နောက်တစ်ပိုဒ်ကို ကျွန်မ ထပ်ဖတ်တယ်။ “စာတန်က မည်မျှပင် ‘အလွန့်အလွန် အာဏာရှိ’ ပါစေ၊ မည်မျှပင် ရဲတင်းပြီး ရည်မှန်းချက် ကြီးမားပါစေ၊ ထိခိုက်မှုများ ပေးနိုင်သော ၎င်း၏အစွမ်းက မည်မျှပင်ကြီးမားပါစေ၊ လူသားကို ၎င်း၏ ဖောက်ပြန်ပျက်စီးစေနိုင်စွမ်းနှင့် မျှားခေါ်နိုင်စွမ်းတို့က မည်မျှပင် ကျယ်ပြန့်ပါစေ၊ လူသားကို ၎င်းခြိမ်းခြောက်သည့် ပရိယာယ်များနှင့် လှည့်ကွက်များက မည်မျှပါးနပ်နေပါစေ၊ ၎င်းဖြစ်တည်နေသည့် ပုံစံက မည်မျှပင် မဆုံးနိုင်အောင် ပြောင်းလဲ၍ရနေပါစေ စာတန်သည် သက်ရှိအရာတစ်ခုကို တစ်ခါမျှ မဖန်ဆင်းနိုင်ခဲ့ပေ။ အရာအားလုံးဖြစ်တည်မှုအတွက် နိယာမများ၊ သို့မဟုတ် စည်းမျဉ်းတို့ကို တစ်ခါမျှ ၎င်းမချပေးနိုင်ခဲ့ပေ။ သို့မဟုတ် သက်ရှိဖြစ်စေ၊ သက်မဲ့ဖြစ်စေ မည်သည့်အရာဝတ္ထုကိုမျှ ၎င်း အုပ်စိုးပြီး အချုပ်အခြာအာဏာ ကိုင်စွဲနိုင်စွမ်း တစ်ခါမျှ မရှိခဲ့ပေ။ စကြဝဠာနှင့် မိုးမျက်နှာကြက်အတွင်းတွင် စာတန်ထံမှ ပေါက်ဖွားလာသည့်၊ သို့မဟုတ် ၎င်းကြောင့် ဖြစ်တည်နေသည့် လူပုဂ္ဂိုလ်တစ်ယောက်တလေ၊ သို့မဟုတ် အရာဝတ္ထုတစ်ခုတလေမျှ မရှိပေ။ လူတစ်ဦးမျှ သို့မဟုတ် အရာဝတ္ထုတစ်ခုမျှ ၎င်း၏ အချုပ်အခြာအာဏာအောက်တွင်ဖြစ်စေ၊ ၎င်း၏ အုပ်စိုးခံရခြင်းဖြစ်စေ မရှိချေ။ ဆန့်ကျင်ဘက်အနေနှင့် ၎င်းသည် ဘုရားသခင်၏ အုပ်စိုးမှုအောက်တွင် နေရရုံသာမကဘဲ ဘုရားသခင်၏ အမိန့်များနှင့် ခိုင်းစေမှုများအားလုံးကို ကျိုးနွံနာခံရသည်။ ဘုရားသခင်၏ ခွင့်ပြုချက်မပါဘဲ စာတန်သည် ကုန်းမြေပေါ်မှ ရေတစ်စက်၊ သို့မဟုတ် သဲတစ်ပွင့်ကိုပင် အလွယ်တကူ မထိနိုင်ပေ။ ဘုရားသခင်၏ ခွင့်ပြုချက်မပါဘဲ ဘုရားသခင်ဖန်ဆင်းခဲ့သည့် လူသားမျိုးနွယ်ကိုမဆိုထားနှင့်၊ စာတန်သည် ကုန်းမြေပေါ်က ပုရွက်ဆိတ်များကိုပင်လျှင် ထိပါးပိုင်ခွင့်မရှိပေ။ ဘုရားသခင်၏ အမြင်တွင် စာတန်သည် တောင်ပေါ်က နှင်းပန်းများ၊ လေထဲတွင် ပျံနေသည့်ငှက်များ၊ ပင်လယ်ထဲက ငါးများနှင့် ကမ္ဘာမြေကြီးပေါ်က လောက်များထက် နိမ့်ကျသည်။ အရာအားလုံးထဲတွင် ၎င်း၏ကဏ္ဍသည် အရာအားလုံးကို အစေခံရန်၊ လူသားမျိုးနွယ်အတွက် အစေခံရန်နှင့် ဘုရားသခင်၏အမှုနှင့် သူ၏စီမံခန့်ခွဲမှု အစီအစဉ်တို့ကို အစေခံရန်ဖြစ်သည်။ ၎င်း၏သဘာဝက မည်မျှပင် မလိုမုန်းထားတတ်ပါစေ၊ ၎င်း၏အနှစ်သာရက မည်မျှပင် ကောက်ကျစ်ဆိုးယုတ်ပါစေ ၎င်းလုပ်နိုင်သည့် တစ်ခုတည်းသောအရာက ဘုရားသခင်အတွက် အစေခံမှုပေးခြင်းဟူသည့် ၎င်း၏ တာဝန်ကို ကျေပွန်စွာ လိုက်နာရန်နှင့် အဖြည့်ခံတစ်ဦးအနေဖြင့် ကောင်းမွန်စွာ အစေခံရန် ဖြစ်၏။ ယင်းမှာ စာတန်၏ အခြေအမြစ်နှင့် မူလနေရာဖြစ်သည်။ သူ၏ အနှစ်သာရသည် အသက်နှင့် ဆက်စပ်မှုမရှိပေ။ တန်ခိုးနှင့် ဆက်စပ်မှုမရှိပေ။ သြဇာအာဏာနှင့် ဆက်စပ်မှုမရှိပေ။ ၎င်းသည် ဘုရားသခင်၏ လက်ထဲမှ ကစားစရာတစ်ခုမျှသာဖြစ်သည်။ အစေခံမှုအတွက် ဘုရားသခင် အသုံးချသည့် စက်ယန္တရားတစ်လုံးသာ ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၁)) ဘုရားနှုတ်ကပတ်တော်က ကျွန်မကို ယုံကြည်ခြင်းနဲ့ ခွန်အားတွေ ပေးခဲ့တယ်။ အခု ကျွန်မဘေးနားမှာ ဘုရားမယုံကြည်သူတွေ ဝိုင်းနေပြီး မိဘတွေကလည်း ကျွန်မ ဘုရားသခင်ကို မယုံကြည်အောင် တားဖို့ နည်းလမ်းပေါင်းစုံ သုံးနေကြတာ။ ကောလိပ်မှာပဲနေနေ၊ အိမ်မှာပဲနေနေ သူတို့က နေ့တိုင်း စောင့်ကြည့်ကြတယ်၊ ဘုရားနှုတ်ကပတ်တော် မဖတ်နိုင်အောင်၊ ဆုမတောင်းနိုင်အောင် တားဖို့ အကြံအစည်တွေ၊ နည်းလမ်းတွေ အများကြီး သုံးကြတယ်။ ကျွန်မ ဘဝတစ်ခုလုံးကို သူတို့ ထိန်းချုပ်ထားတာ။ ဒါပေမဲ့ ဘုရားနှုတ်ကပတ်တော်က ကျွန်မကို မျှော်လင့်ချက် ပေးခဲ့တယ်။ အပြင်ပန်းမှာ သူတို့ ဘယ်လောက်ပဲ အာဏာရှိပုံပေါက်ပါစေ၊ ဘုရားသခင်က အရာခပ်သိမ်းအပေါ် အချုပ်အခြာအာဏာရှိပြီး တာဝန်ယူထားတယ် ဆိုတာကို ကျွန်မ နားလည်လိုက်တယ်။ ကျွန်မနဲ့ဆိုင်တဲ့ အရာရာတိုင်းက ဘုရားသခင်ရဲ့ လက်ထဲမှာ ရှိတယ်။ စာတန်က မိသားစုကို အသုံးပြုပြီး ကျွန်မကို ဘယ်လောက်ပဲ နှောင့်ယှက်ပါစေ၊ စာတန်က ဘုရားသခင်အတွက် အစေခံပေးနေရုံ သက်သက်ပါပဲ။ ဒီအရာတွေသာ မဖြစ်ခဲ့ရင် ဘုရားသခင်ကို အတိုက်အခံတဲ့ ကျွန်မမိသားစုရဲ့ အနှစ်သာရကို ကျွန်မ ထိုးထွင်းမြင်နိုင်မှာ မဟုတ်ဘူး။ မိသားစုရဲ့ ဖိနှိအ်မှုကို ကြုံရတာက ဘုရားသခင်နောက်လိုက်ဖို့ ကျွန်မရဲ့ ဆုံးဖြတ်ချက်ကို ပိုပြီး ခိုင်မာစေခဲ့တယ်။ ဘယ်လောက်ပဲ ခက်ခဲပါစေ ဘုရားသခင်ကို အားကိုးပြီး သက်သေခံချက်မှာ ခိုင်မာစွာ ရပ်တည်သင့်တယ်။ ဒါကို နားလည်ပြီးတဲ့နောက်မှာ ကျွန်မ စိတ်နှလုံးထဲမှာ မကြောက်တော့ဘူး။

နောက်ပိုင်းမှာ စာကူးစရာတွေ အရမ်းများလို့ မိဘတွေက ကျွန်မကို လက်ပ်တော့ပ် တစ်လုံး ဝယ်ပေးတယ်။ ကျောင်းမှာ CCTV တွေ အပြည့်တပ်ထားပြီး သူငယ်ချင်းတွေနဲ့ အတန်းဖော်တွေကလည်း စောင့်ကြည့်နေကြတော့ လက်ပ်တော့ပ်ကို ရေချိုးခန်းထဲ ယူသွားပြီး ကျောင်း Wi-Fi နဲ့ချိတ်မှပဲ အတွေ့အကြုံဆိုင်ရာ သက်သေခံချက် ဗီဒီယိုတွေနဲ့ ဘုရားသခင်ကို ချီးမွမ်းတဲ့ ဓမ္မတေး ဗီဒီယိုတချို့ကို ကြည့်လို့ရတယ်။ မိဘတွေက သူငယ်ချင်းတွေကို ကျွန်မကို စောင့်ကြည့်ခိုင်းထားတော့ ဘုရားနှုတ်ကပတ်တော်ကို လွတ်လွတ်လပ်လပ် မဖတ်နိုင်ဘူး၊ အသင်းတော် အသက်တာ အသက်မရှင်နိုင်ဘူး၊ ဖန်ဆင်းခံတစ်ယောက်ရဲ့ တာဝန်ကို ဖြည့်ဆည်းဖို့ဆိုတာ ဝေလာဝေးပေါ့။ ဒီလိုအသက်ရှင်ရတာ ဘာအဓိပ္ပာယ်မှ မရှိဘူးလို့ ခံစားရတယ်။ ဒါနဲ့ တစ်မနက် အစောကြီးမှာပဲ အိမ်ကနေ ထွက်ပြေးလာခဲ့တယ်။ အခုတော့ မိသားစုရဲ့ ချုပ်နှောင်မှုထဲကနေ ကျွန်မ လွတ်မြောက်လာခဲ့ပြီး ညီအစ်ကို မောင်နှမတွေနဲ့အတူ အသင်းတော် အသက်တာ အသက်ရှင်နိုင်ပါပြီ။ ဘုရားနှုတ်ကပတ်တော်ကို လွတ်လွတ်လပ်လပ် ဖတ်နိုင်ပြီ၊ တာဝန်ထမ်းဆောင်နိုင်ပြီမို့ ကျွန်မစိတ်နှလုံးက အရမ်းကို ငြိမ်းချမ်းပြီး လွတ်မြောက်မှု ခံစားရပါတယ်။ ကျွန်မကို ကယ်တင်ပေးတဲ့အတွက် ဘုရားသခင်ကို အရမ်း ကျေးဇူးတင်ပါတယ်ရှင်။


၁၁။ ရှာလျှင် တွေ့မည်

လီမင်၊ တရုတ်နိုင်ငံ

ကျွန်မသမီးလေးက မွေးရာပါ ဝက်ရူးပြန်ရောဂါ ပါလာတယ်။ ကျွန်မနဲ့ ကျွန်မအမျိုးသားလည်း ဆေးကုဖို့ နေရာအနှံ့ ရှာဖွေခဲ့ပြီး လုပ်နိုင်သမျှ အကုန်လုပ်ခဲ့ပေမဲ့ သမီးလေးက သက်သာမလာခဲ့ဘူး။ ကျွန်မ နာကျင်ခံစားရပြီး လမ်းစပျောက်နေတဲ့အချိန်မှာ တစ်ယောက်ယောက်က ကျွန်မကို ဧဝံဂေလိတရား လာဟောတာနဲ့ ကျွန်မလည်း သခင်ယေရှုကို စယုံကြည်ခဲ့တယ်။ မကြာခင်မှာပဲ သမီးလေးရဲ့ ရောဂါအခြေအနေက သက်သာလာတော့ ကျွန်မအမျိုးသားနဲ့ သူ့အမေလည်း သခင့်ကို စယုံကြည်လာကြတာပေါ့။ နောက်ပိုင်းမှာ ကျွန်မအမျိုးသားက တရားဟောဆရာ ဖြစ်လာပြီး၊ ကျွန်မကတော့ အသင်းတော် အလုပ်ဖော်တွေအတွက် အိမ်မှာ အစည်းအဝေးတွေ လက်ခံကျင်းပပေးခဲ့တယ်။

၁၉၉၇ ခုနှစ်မှာ အရှေ့အရပ်က လျှပ်ပြက်ခြင်း ယုံကြည်သူတွေ ကျွန်မအိမ်ကို ရောက်လာပြီး သခင်ယေရှုက ပြန်ကြွလာပြီးပြီ၊ ကိုယ်တော်က လူဇာတိခံယူထားပြီး အမှုသစ်ကို ပြုနေပြီ၊ ပြီးတော့ ကိုယ်တော်ရဲ့ နာမတော်က အနန္တတန်ခိုးရှင် ဘုရားသခင် ဖြစ်တယ်ဆိုတဲ့အကြောင်း ကျွန်မနဲ့ ကျွန်မအမျိုးသားကို သက်သေခံခဲ့ကြတယ်။ ကျွန်မ တွေးမိတယ်။ ဒါ ဘယ်လိုလုပ် ဖြစ်နိုင်မှာလဲပေါ့။ ကျမ်းစာမှာ ပြောထားတာက “ထိုသခင်မှတပါးအဘယ်သူမျှ ကယ်တင်ခြင်းအမှုကို မတတ်နိုင်။ ထိုသခင်၏ နာမတော်မှတပါး ငါတို့ကို ကယ်တင်နိုင်သော နာမတစုံတခုမျှ ကောင်းကင်အောက် လူတို့တွင် မပေါ်မရှိ။” (တမန်တော်ဝတ္ထု ၄:၁၁-၁၂) “ယေရှုခရစ်သည် မနေ့၊ ယနေ့၊ နောင်ကာလ အစဉ်အမြဲ မပြောင်းမလဲနေတော်မူ၏။” (ဟေဗြဲသြဝါဒစာ ၁၃:၈) သခင်ယေရှုရဲ့ နာမတော်က ဘယ်တော့မှ မပြောင်းလဲနိုင်ဘူးတဲ့၊ ဒီတော့ ကိုယ်တော်က ဘယ်လိုလုပ် အနန္တတန်ခိုးရှင် ဘုရားသခင်လို့ အခေါ်ခံရနိုင်မှာလဲ။ ကိုယ်တော်က ဘယ်လိုလုပ် အမှုသစ်ကို ပြုနိုင်မှာလဲပေါ့။ အဲဒီတုန်းက ကျွန်မ ဒါကို လက်မခံနိုင်ခဲ့ဘူး။ သူတို့ကိုလည်း အရေးလုပ်ဖို့ ဆန္ဒမရှိခဲ့ဘူး။ အချိန်နည်းနည်းကြာတော့ သူတို့က ကျွန်မတို့ကို ဧဝံဂေလိတရား လာဟောကြပြန်ရော၊ ဒါပေမဲ့ ကျွန်မက ခေါင်းမာမာနဲ့ နားမထောင်ဘဲ ဒီလိုတွေးခဲ့တယ်။ “သခင်ယေရှုရဲ့ နာမတော်က ဘယ်တော့မှ မပြောင်းလဲနိုင်ဘူးလို့ ကျမ်းစာမှာ ရှင်းရှင်းလင်းလင်း ပြောထားရက်သားနဲ့ ရှင်တို့က သခင် ကြွလာပြီးပြီ၊ အနန္တတန်ခိုးရှင် ဘုရားသခင်လို့ခေါ်တယ်ဆိုပြီး ပြောနေကြတယ်။ ဒါက ကျမ်းစာနဲ့ မကိုက်ညီပါဘူး။ ရှင်တို့ ဘာပြောပြော ကျွန်မ လက်မခံနိုင်ဘူး” လို့ပေါ့။ ကျွန်မအမျိုးသားကလည်း သူတို့ကို နားမထောင်သလို၊ လက်လည်း မခံခဲ့ဘူး။

၂၀၀၂ ခုနှစ်မှာ ကျွန်မအမျိုးသား တရားသွားဟောတယ်။ သူ ပြန်ရောက်လာတော့ စိတ်လှုပ်ရှားနေတဲ့ပုံစံနဲ့ ကျွန်မကို ပြောတယ်။ “မင်းအတွက် သတင်းကောင်း ပါလာတယ်။ ငါတို့ တောင့်တနေခဲ့တဲ့ သခင်ယေရှု ပြန်ကြွလာပြီကွ။ အရှေ့အရပ်က လျှပ်ပြက်ခြင်းက သက်သေခံနေတဲ့ အနန္တတန်ခိုးရှင် ဘုရားသခင်ဆိုတာ ပြန်ကြွလာတဲ့ သခင်ယေရှုပဲ။ ဘုရားသခင်ရဲ့ နှစ်ခြောက်ထောင် စီမံခန့်ခွဲမှုအစီအစဉ်ကို အဆင့်သုံးဆင့် ခွဲထားတယ်။ ပထမအဆင့်က ပညတ်တော်ခေတ် အမှုတော်ပေါ့။ အဲဒီတုန်းက ယေဟောဝါ ဘုရားသခင်က လူတွေ မြေကြီးပေါ်မှာ ရှင်သန်နိုင်ဖို့ လမ်းပြပေးမဲ့ ပညတ်တော်ကို ပြဋ္ဌာန်းခဲ့တယ်။ ဒုတိယအဆင့်က ကျေးဇူးတော်ခေတ် အမှုတော်ပဲ။ အဲဒီတုန်းက သခင်ယေရှုက ကားစင်အတင်ခံပြီး လူသားမျိုးနွယ်ကို ရွေးနုတ်ခဲ့တယ်။ တတိယအဆင့်ကတော့ နိုင်ငံတော်ခေတ် အမှုတော်ဖြစ်ပြီး အနန္တတန်ခိုးရှင် ဘုရားသခင်က သမ္မာတရားအများအပြားကို ဖော်ပြနေသလို တရားစီရင်ခြင်းနဲ့ ပြစ်တင်ဆုံးမခြင်း အလုပ်ကိုလည်း လုပ်ဆောင်နေတယ်။ လူသားရဲ့ အပြစ်ရှိတဲ့ သဘာဝကို ဖြေရှင်းပေးနေတယ်၊ လူသားကို အပြည့်အဝ သန့်စင်ပြီး ကယ်တင်နေတယ်၊ နောက်ဆုံးမှာတော့ လူသားကို သာယာလှပတဲ့ ပန်းတိုင်တစ်ခုဆီ လမ်းပြခေါ်ဆောင်သွားမှာ။ ဒီအဆင့်သုံးဆင့်ရှိတဲ့ အမှုတော်ဟာ ဘုရားသခင်ရဲ့ လူသားကို ကယ်တင်ခြင်း အမှုတော် အပြည့်အစုံပဲ၊ အဆင့်တစ်ခုချင်းစီက မရှိမဖြစ် အရေးပါတယ်...” တဲ့။ ကျွန်မအမျိုးသားက ကျွန်မကို အများကြီး ပြောပြပါတယ်။ ဒါပေမဲ့ ဒါက ကျွန်မအတွက်တော့ စဉ်းစားလို့မရတဲ့ အရာတစ်ခု ဖြစ်နေခဲ့ပါတယ်။ ကျွန်မ တွေးမိတယ်၊ “ရှင်က ဘယ်လိုဖြစ်ပြီး အရှေ့အရပ်က လျှပ်ပြက်ခြင်းကို လက်ခံနိုင်ရတာလဲ။ ရှင် တရားဟောလာတာ နှစ်ပေါင်းမနည်းတော့ဘူး၊ ဒီတော့ ရှင်က ဘယ်လိုလုပ် သူတို့ကြောင့် လမ်းမှားလိုက်သွားနိုင်ရတာလဲ။ ကျွန်မတို့ တစ်နေကုန် ကျမ်းစာဖတ်နေကြတာလေ။ ဂလာတိဩဝါဒစာ အခန်းကြီး ၁၊ အခန်းငယ် ၆ ကနေ ၇ မှာ ပြောထားတယ်၊ ‘ခရစ်တော်၏ ကျေးဇူးအားဖြင့် သင်တို့ကို ခေါ်တော်မူသောသူနှင့် ဤမျှလောက်မြန်မြန်ခွာ၍ သင်တို့သည်အခြားသော ဧဝံဂေလိတရားကို ခံယူကြရသောကြောင့် ငါသည်အံ့ဩခြင်းရှိ၏။ ထိုဧဝံဂေလိတရားသည် ဧဝံဂေလိတရားမဟုတ်။ သင်တို့ကို နှောက်ယှက်၍ ခရစ်တော်၏ ဧဝံ ဂေလိတရားကို မှောက်လှန်ချင်သောသူ အချို့ရှိကြ၏။’ ဟေဗြဲဩဝါဒစာ အခန်းကြီး ၁၃၊ အခန်းငယ် ၈ မှာလည်း ရှိသေးတယ်။ ‘ယေရှုခရစ်သည် မနေ့၊ ယနေ့၊ နောင်ကာလ အစဉ်အမြဲ မပြောင်းမလဲနေတော်မူ၏။’ သခင်ယေရှုရဲ့ နာမတော်က ဘယ်တော့မှ မပြောင်းလဲဘူးလို့ ဒီကျမ်းပိုဒ်တွေက ရှင်းရှင်းလင်းလင်း ဖော်ပြထားတာပဲ။ ဒါပေမဲ့ အရှေ့အရပ်က လျှပ်ပြက်ခြင်း ယုံကြည်သူတွေက ဘုရားနာမတော်က အနန္တတန်ခိုးရှင် ဘုရားသခင်ပါလို့ ပြောကြတယ်။ ဒါ ဘုရားနာမတော်ကို ပြောင်းလိုက်တာ မဟုတ်ဘူးလား။ သူတို့က ခရစ်တော်ရဲ့ ဧဝံဂေလိတရားကို လွဲမှားအောင် လုပ်နေကြတာ မဟုတ်ဘူးလား။ ရှင်က ဒါကို ဘယ်လိုလုပ် ယုံနိုင်ရတာလဲ။ ကျွန်မတို့က သခင့်ကို ယုံကြည်ရာမှာ သခင့်နာမတော်ကိုပဲ အမြဲ စောင့်ထိန်းရမှာလေ။ သခင့်နာမတော်က ပြောင်းလို့မရဘူး” လို့ပေါ့။ ကျွန်မအမျိုးသားက ကျမ်းစာနှံ့စပ်ပြီး တရားဟော ကောင်းမှန်း ကျွန်မ သိထားတော့ သူ့ကို ကျွန်မ နားဝင်အောင် ပြောနိုင်မှာ မဟုတ်ဘူးဆိုတာ သိနေတယ်၊ ပြီးတော့ သူက တစ်ခုခုကို လုပ်မယ်လို့ ဆုံးဖြတ်လိုက်ရင် ဘယ်သူမှ သူ့စိတ်ကို ပြောင်းလို့မရဘူးလေ။ ဒါကြောင့် ကျွန်မ ဘာမှမပြောခဲ့ပါဘူး။ ကျွန်မ တွေးမိတာက၊ “ရှင် ဘယ်လောက်ပဲ အပြောကောင်းပါစေ ကျွန်မကတော့ လက်မခံဘူး။ သခင်ယေရှုက ကျွန်မတို့ကို ကျေးဇူးတော်တွေ အများကြီး ပေးခဲ့တာ၊ ကိုယ်တော့်ကို ကျွန်မ ဘယ်တော့မှ သစ္စာဖောက်မှာ မဟုတ်ဘူး။ ကျွန်မတို့ ကွာရှင်းရရင်တောင် ကျွန်မကတော့ သခင့်နောက်ကို အဆုံးထိ လိုက်မှာပဲ” လို့ပေါ့။ ဒါနဲ့ ကျွန်မ သူ့ကို ပြောလိုက်တယ်။ “ရှင် သခင်ယေရှုအကြောင်းပဲ ဆက်ဟောမယ်ဆိုရင် ကျွန်မ နားထောင်ပေးမယ်။ ကျွန်မတို့က မိသားစုတွေ ဖြစ်နေတုန်းပဲလေ။ ဒါပေမဲ့ ရှင် အရှေ့အရပ်က လျှပ်ပြက်ခြင်းအကြောင်း ဟောမယ်ဆိုရင်တော့၊ ရှင့်လမ်းရှင်သွား၊ ကျွန်မလမ်း ကျွန်မသွားမယ်၊ ကျွန်မတို့ ကိုယ့်လမ်းကိုယ် လျှောက်ကြမယ်” လို့ပေါ့။ ကျွန်မ ခေါင်းမာမာနဲ့ နားမထောင်တာကို တွေ့တော့ ကျွန်မအမျိုးသားလည်း ဘာမှမတတ်နိုင်ဘဲ ခေါင်းခါပြီး ဘာမှထပ်မပြောတော့ဘူး။

နောက်ပိုင်းမှာ သူက ကျွန်မတို့ ဘာသာရေးဂိုဏ်းထဲက လူတွေကို ဧဝံဂေလိတရား ဟောတယ်။ မထင်မှတ်ဘဲနဲ့ အသင်းတော်ထဲက သူ့ရဲ့ အရင်းနှီးဆုံး အလုပ်ဖော်ဖြစ်တဲ့ ဖုန်းက သူ့ကို မောင်းထုတ်လိုက်ပါလေရော။ အဲဒီနောက်ပိုင်း ဖုန်းနဲ့ တခြားလူတွေက အစည်းအဝေးနေရာတွေကို သော့ခတ်ပိတ်ထားပြီး ကျွန်မအမျိုးသား ပြောတာတွေကို ယုံကြည်သူတွေ နားမထောင်ရအောင် လုပ်ကြတော့တယ်။ သူတို့က ကျွန်မကို ပြောကြတယ်၊ “နင့်ယောက်ျားက အရှေ့အရပ်က လျှပ်ပြက်ခြင်းကို လက်ခံလိုက်ပြီ။ သူ့စကား နားမထောင်နဲ့။ သူက ယုံကြည်ခြင်း လမ်းလွဲသွားပြီ” တဲ့။ ကျွန်မက “ကျွန်မ လက်မခံပါဘူး၊ ဒါပေမဲ့ သူပြောတဲ့ အရာတချို့က ကျမ်းစာနဲ့ ကိုက်ညီပါတယ်” လို့ ပြန်ပြောလိုက်တယ်။ ကျွန်မ အဲဒီလို ပြောလိုက်မိလို့ သူတို့က ကျွန်မကိုပါ သတိထားလာကြတယ်။ သူတို့က ကျွန်မကွယ်ရာမှာ အတင်းပြောကြတယ်၊ “သူ့ယောက်ျားက အခု အနန္တတန်ခိုးရှင် ဘုရားသခင်ကို ယုံကြည်နေပြီ၊ ဒါကြောင့် ငါတို့ သူနဲ့ ကင်းကင်းနေမှ ဖြစ်မယ်။ ကြာလာရင် သူ သေချာပေါက် ပါသွားမှာ။ သူ သေချာပေါက် လက်ခံမှာပဲ” ဆိုပြီးတော့ပေါ့။ ဒါကို ကြားတော့ ကျွန်မ တော်တော် ဝမ်းနည်းပြီး ခံပြင်းမိတယ်။ ကျွန်မ အရှေ့အရပ်က လျှပ်ပြက်ခြင်းကို လက်မခံပါဘူးလို့ ဘယ်လိုပဲ ရှင်းပြပြီး ကျိန်ပြောပါစေ၊ သူတို့ ကျွန်မကို မယုံကြဘူး။ အစည်းအဝေးနေရာကို ကျွန်မ သွားလိုက်တိုင်း သူတို့မျက်နှာတွေက ပြောင်းသွားတတ်တယ်။ တခြားယုံကြည်သူတွေကို ကျွန်မ လမ်းလွဲအောင် လုပ်မှာစိုးလို့ သူတို့က ကျွန်မကို သတိထားကြတယ်၊ ပြီးတော့ ကျွန်မကို အစည်းအဝေးတွေမှာ လုံးဝ မပေါ်လာစေချင်ကြဘူး။ ပုံမှန်ဆိုရင် သူတို့ ကျွန်မကို စကားမပြောရဲကြဘူး၊ ကျွန်မမှာ ကူးစက်ရောဂါ တစ်ခုခု ရှိနေသလိုမျိုးပေါ့။ ကျွန်မ အရမ်း နာကျင်ခံစားရပြီး ကျွန်မအမျိုးသားကို မုန်းတီးမိတယ်။ သူတို့ ကျွန်မကို ငြင်းပယ်တာတွေအကုန်လုံးက သူ့ကြောင့်ဖြစ်ရတဲ့ ပြဿနာတွေလို့ ကျွန်မ ခံစားမိတယ်။ ကျွန်မ အရမ်း စိတ်မချမ်းမသာဖြစ်ပြီး ဖိနှိပ်ချုပ်ချယ်ခံရသလို ခံစားရတာနဲ့ သခင့်ဆီ ဆုတောင်းခဲ့တယ်။ “အို သခင်၊ ညီအစ်ကိုမောင်နှမတွေက သမီးကို ငြင်းပယ်ကြပါပြီ။ သမီး အရမ်း နာကျင်ရပါတယ်။ ကိုယ်တော့် ရည်ရွယ်ချက်က ဘာလဲဆိုတာ သမီး မသိပါဘူး” လို့ပေါ့။ အရှေ့အရပ်က လျှပ်ပြက်ခြင်းကို ကျွန်မ လက်မခံထားကြောင်း သက်သေပြဖို့အတွက် အစည်းအဝေးတွေကို လက်ခံကျင်းပပေးတဲ့ ညီအစ်မတစ်ယောက် နေမကောင်းဖြစ်ပြီး ဆေးရုံတက်ရတဲ့အချိန်မှာ၊ ကျွန်မ ဘယ်လောက် ရိုးသားစစ်မှန်တယ်ဆိုတာ သူသိအောင်လို့ ကျွန်မ တမင်သက်သက် လက်ဆောင်ဝယ်ပြီး သူ့ကို သွားတွေ့ခဲ့တယ်။ ဒါပေမဲ့ သူ ဆေးရုံဆင်းလာတော့ ကျွန်မကို အရင်လိုပဲ ပြန်ပြီး လျစ်လျူရှုတယ်။ ဒါကြောင့် နောက်ပိုင်းမှာ ကျွန်မ အစည်းအဝေးတွေ မသွားတော့ဘဲ အိမ်မှာပဲ ဆုတောင်းပြီး ကျမ်းစာဖတ်တော့တယ်။ ကျွန်မ စိတ်မချမ်းမသာ ဖြစ်နေတာကို ကျွန်မအမျိုးသား မြင်တော့ ဘုရားသခင်ရဲ့ အမှုသစ်အကြောင်း ကျွန်မကို ထပ်ပြီး သက်သေခံပြန်တယ်။ ကျွန်မ သူ့ကို ဒေါသတကြီးနဲ့ ပြန်ငေါက်ငန်းလိုက်တယ်။ “ရှင်သာ အရှေ့အရပ်က လျှပ်ပြက်ခြင်းကို လက်မခံခဲ့ရင် အသင်းတော်က ကျွန်မကို ဖယ်ထုတ်မှာလား။ အားလုံးက ကျွန်မကို ငြင်းပယ်ကြမှာလား။ သူတို့ ကျွန်မကို စုဝေးပွဲ ပေးမတက်ရင်တောင်မှ ကျွန်မကတော့ ရှင့်လို အရှေ့အရပ်က လျှပ်ပြက်ခြင်းကို ယုံကြည်မှာ မဟုတ်ဘူး။ ကျွန်မက သခင့်နာမတော်ကိုပဲ စောင့်ထိန်းမယ်၊ ခရစ်တော်ဟာ ကျွန်မရဲ့ သခင်ဖြစ်တယ်ဆိုတာကို ဘယ်တော့မှ မငြင်းပယ်ဘူး” လို့ပေါ့။ ကျွန်မ သဘောထား မကောင်းတာကို မြင်တော့ သူ စိတ်မဆိုးပါဘူး၊ ဒါပေမဲ့ စိတ်ပူပြီးတော့ပဲ စိုးရိမ်နေရှာတယ်။ နောက်ပိုင်းမှာ သူက ကျွန်မနဲ့ မိတ်သဟာယဖွဲ့ဖို့ ညီအစ်ကို နှစ်ယောက်ကို ခေါ်လာတယ်။ ညီအစ်ကို တစ်ယောက်က တကယ့်ကိုစိတ်ရင်းနဲ့ ပြောတယ်။ “ညီအစ်မရေ၊ သခင်ယေရှုက တကယ်ပဲ ပြန်ကြွလာပြီး နှုတ်ကပတ်တော်တွေ သန်းနဲ့ချီ ဖော်ပြထားပါတယ်။ ဒီနှုတ်ကပတ်တော်တွေ အကုန်လုံးက သမ္မာတရားပါ။ ညီအစ်မရဲ့ ဇဝေဇဝါဖြစ်မှုတွေ အားလုံးကို ဘုရားနှုတ်ကပတ်တော်တွေနဲ့ ဖြေရှင်းနိုင်ပါတယ်။ နားထောင်ကြည့်လိုက်ပါ၊ အဲဒါဆို သိသွားမှာပါ” တဲ့။ အဲဒီအချိန်တုန်းက ကျွန်မက ကိုယ်လုပ်နေတဲ့ အလုပ်ကိုပဲ အာရုံစိုက်နေပြီး သူတို့ကို အရေးလုပ်ဖို့ မလိုလားခဲ့ဘူး။ ကျွန်မ နားမထောင်တာကို ညီအစ်ကိုတွေ မြင်တော့ သူတို့လည်း ပြန်သွားရုံကလွဲပြီး မတတ်နိုင်တော့ဘူးပေါ့။ အရှေ့အရပ်က လျှပ်ပြက်ခြင်းက လူတွေက ဘယ်လောက်တောင် သိက္ခာရှိပြီး ဖြောင့်မတ်သလဲ၊ ပြီးတော့ သူတို့ ဘယ်လောက် ချစ်ခြင်းမေတ္တာ ရှိသလဲဆိုတာ ကျွန်မ မြင်ခဲ့ပါတယ်။ ကျွန်မ သူတို့ကို အဲဒီလို လျစ်လျူရှုလိုက်တာတောင် သူတို့ စိတ်မဆိုးကြဘူး၊ ပြီးတော့ ကျွန်မနဲ့ အရမ်း စိတ်ရှည်လက်ရှည် မိတ်သဟာယဖွဲ့ပေးကြတယ်။ သူတို့က ယုံကြည်သူစစ်တွေဆိုတာ ရှင်းနေတာပဲ၊ ဒါပေမဲ့ သူတို့က ဘယ်လိုလုပ် အရှေ့အရပ်က လျှပ်ပြက်ခြင်းကို ယုံကြည်နိုင်ရတာလဲ။ ကျွန်မ စဉ်းစားလို့ကို မရဘူး။ နောက်ပိုင်းမှာ ကျွန်မအမျိုးသားက ဧဝံဂေလိတရား ဟောဖို့ ခရီးထွက်သွားတယ်။ သူ မရှိတဲ့အချိန်မှာ လူတွေက ဘုရားသခင်ရဲ့ အမှုသစ်အကြောင်း ကျွန်မကို လာပြီး အဆက်မပြတ် သက်သေခံကြတယ်၊ ဒါပေမဲ့ ကျွန်မက နားထောင်ဖို့ မလိုလားခဲ့ဘူး။ တစ်ယောက်ယောက် လာတိုင်း ကျွန်မက တံခါးသော့ခတ်ပြီး တစ်နေရာရာမှာ ပုန်းနေလိုက်တယ်။ သူတို့က တံခါးသော့ခတ်ထားတာ မြင်တော့ ပြန်သွားကြတာပေါ့။ အဲဒီရက်တွေမှာ အသင်းတော်က လူတွေ ကျွန်မကို အထင်လွဲပြီး ငြင်းပယ်ခဲ့ကြတာကို တွေးမိတိုင်း ကျွန်မ အရမ်း နာကျင်ရတယ်။ ကျွန်မ ငိုပြီး သခင့်ကို ကိုယ့်ဆင်းရဲဒုက္ခတွေအကြောင်း အကြိမ်ကြိမ် ရင်ဖွင့်ခဲ့တယ်။ တစ်ခါကျတော့ ရုတ်တရက် ကျွန်မ တွေးမိတယ်။ “အသင်းတော်က ငါ့ကို စုဝေးပွဲတွေ ပေးမတက်ဘူး။ အရှေ့အရပ်က လျှပ်ပြက်ခြင်းက ခိုးသွားတဲ့ သိုးကောင်းတွေကို အသင်းတော်ဆီ ပြန်ခေါ်လာနိုင်ရင်၊ ညီအစ်ကိုမောင်နှမတွေက ငါ သခင့်ကို သစ္စာမဖောက်ဘူးဆိုတာ ယုံကြမှာပဲ” လို့ပေါ့။ ဒီလိုတွေးမိလိုက်တော့ ကျွန်မစိတ်နှလုံးထဲမှာ အလင်းရောင်တစ်ခု လင်းလက်လာသလို ခံစားရပြီး သခင့်ဆီ ချက်ချင်း ဆုတောင်းလိုက်တယ်။ “အို သခင်၊ ကိုယ်တော်က သမီးတို့ရဲ့ အတွင်းကျဆုံး စိတ်နှလုံးတွေကို စေ့စေ့စပ်စပ် ကြည့်ရှုစစ်ဆေးပေးပါ၊ သမီး ကိုယ်တော့်အပေါ် သစ္စာရှိတယ်ဆိုတာ ကိုယ်တော် သိပါတယ်။ သမီး အရှေ့အရပ်က လျှပ်ပြက်ခြင်းကို လက်မခံပါဘူး။ အို သခင်၊ အသင်းတော်က သမီးကို မလိုချင်တော့ဘူး၊ သမီး နာကျင်ရပါတယ်။ ဒီလိုမျိုး မခံချိမခံသာဖြစ်ပြီး လျစ်လျူရှုခံရတဲ့ စိတ်နဲ့ အိမ်မှာပဲ မနေလိုပါဘူး။ အို သခင်၊ အရှေ့အရပ်က လျှပ်ပြက်ခြင်းက ခိုးသွားတဲ့ သိုးကောင်းတွေကို ကိုယ်တော့်နာမတော်ဆီ ပြန်ခေါ်လာနိုင်ဖို့ သမီးကို ဉာဏ်ပညာနဲ့ ခွန်အား ပေးသနားတော်မူပါ။ အို သခင်၊ သမီးကို ကူညီတော်မူပါ” လို့ပေါ့။ ဆုတောင်းပြီးတော့ အရှေ့အရပ်က လျှပ်ပြက်ခြင်းက လူတွေကို ကျွန်မဘက်က စပြီး ဆက်သွယ်မယ်၊ ပြီးတော့ သူတို့ကို ကျမ်းစာသုံးပြီး ချေပမယ်၊ ဘုရားရဲ့ သိုးတွေကို ပြန်ခေါ်မယ်ဆိုပြီး သူတို့နဲ့ မျက်နှာချင်းဆိုင် တွေ့ဖို့ အစီအစဉ်ဆွဲလိုက်တယ်။ ဒါကြောင့် ကျွန်မ နေ့တိုင်း ကျမ်းစာဖတ်ဖို့ အချိန်အများကြီး ပေးဖြစ်တယ်။

တစ်နေ့မှာ ကျွန်မ ကျမ်းစာကို စိတ်ပါလက်ပါ ဖတ်နေတုန်း လုကာခရစ်ဝင် အခန်းကြီး ၁၇၊ အခန်းငယ် ၂၄ ကနေ ၂၅ မှာ ပြောထားတာကို ရုတ်တရက် တွေ့လိုက်တယ်။ “ကောင်းကင်တစ်ဘက်မှ ပြက်သောလျှပ်စစ်သည် ကောင်းကင်အနှံ့အပြား ထွန်းလင်းသကဲ့သို့၊ လူသားသည် မိမိနေ့ရက်၌ ဖြစ်တော်မူလတ္တံ့။ ထိုသို့မဖြစ်မီ သူသည် များစွာသောဆင်းရဲဒုက္ခကိုလည်းကောင်း၊ ယခုလူမျိုး (ဒီမျိုးဆက်) ၏ ငြင်းပယ်ခြင်းကိုလည်းကောင်း ခံရမည်။” ကျွန်မ မှင်သက်သွားတယ်။ အရင်ကနဲ့စာရင် ဒီကျမ်းပိုဒ်ကို အခုဖတ်ရတာ ဘာလို့ ခံစားချက်ချင်း မတူတာလဲပေါ့။ “ထိုသို့မဖြစ်မီ သူသည် များစွာသောဆင်းရဲဒုက္ခကိုလည်းကောင်း၊ ယခုလူမျိုး (ဒီမျိုးဆက်) ၏ ငြင်းပယ်ခြင်းကိုလည်းကောင်း ခံရမည်။” ဆိုတဲ့ စကားတွေကို ကျွန်မ တွေးဆကြည့်တယ်။ ဒါက သခင်ယေရှုအကြောင်း ပြောတာပဲလို့ ကျွန်မ အမြဲ ထင်ခဲ့ဖူးတယ်၊ ဘာလို့လဲဆိုတော့ ကျေးဇူးတော်ခေတ်တုန်းက ဘုရားသခင်ဟာ သခင်ယေရှုခရစ်တော် ဖြစ်လာဖို့ လူဇာတိခံယူခဲ့ပြီး အဲဒီခေတ်လူမျိုးရဲ့ ငြင်းပယ်တာကို ခံခဲ့ရတယ်၊ ကားစင်တင်ခံရပြီး ဝေဒနာတွေ အများကြီး ခံစားခဲ့ရတယ်လေ။ လူသား ပြန်ကြွလာမယ့်အကြောင်း ပရောဖက်ပြုတုန်းက သခင်က ဘာဖြစ်လို့ “ယခုလူမျိုး (ဒီမျိုးဆက်) ၏ ငြင်းပယ်ခြင်းကိုလည်းကောင်း ခံရမည်” လို့ ပြောနိုင်ခဲ့ရတာလဲ။ ဒါက လွန်ခဲ့တဲ့ နှစ် ၂၀၀၀ တုန်းက သခင်ယေရှုအကြောင်း ပြောနေတုန်းပဲလား။ ကျွန်မ တွေးဆကြည့်လေလေ၊ အရှေ့အရပ်က လျှပ်ပြက်ခြင်း ယုံကြည်သူတွေ ပြောတာက ကျမ်းစာနဲ့ ကိုက်ညီနေတယ်လို့ ခံစားရလေလေပဲ။ ပြီးတော့ အရှေ့အရပ်က လျှပ်ပြက်ခြင်း ယုံကြည်သူတွေက အနန္တတန်ခိုးရှင် ဘုရားသခင်ဟာ ဘုရားသခင်ရဲ့ ဒုတိယအကြိမ် လူဇာတိခံယူခြင်း ဖြစ်တယ်ဆိုပြီး သက်သေခံနေကြတာတွေ၊ ဂိုဏ်းဂဏအသီးသီးက လူတွေက အနန္တတန်ခိုးရှင် ဘုရားသခင်ရဲ့ အမှုကို ဘယ်လို တရားစီရင်၊ ဆန့်ကျင်ပြီး ရှုတ်ချနေကြသလဲ ဆိုတာတွေ၊ ပြီးတော့ အာဏာရ စီစီပီပါတီက အရှေ့အရပ်က လျှပ်ပြက်ခြင်းကို ဘယ်လောက် ပြင်းပြင်းထန်ထန် လိုက်လံဖမ်းဆီးပြီး ညှဉ်းပန်းနှိပ်စက်နေသလဲ ဆိုတာတွေကိုလည်း ကျွန်မ တွေးမိတယ်။ ဒါက အနန္တတန်ခိုးရှင် ဘုရားသခင်က ဆင်းရဲဒုက္ခအများကြီးကို ခံရပြီး အခုလူမျိုးရဲ့ ငြင်းပယ်တာကို ခံနေရတာ မဟုတ်ဘူးလား။ “ထိုသို့မဖြစ်မီ သူသည် များစွာသောဆင်းရဲဒုက္ခကိုလည်းကောင်း၊ ယခုလူမျိုး (ဒီမျိုးဆက်) ၏ ငြင်းပယ်ခြင်းကိုလည်းကောင်း ခံရမည်” ဆိုတာက အနန္တတန်ခိုးရှင် ဘုရားသခင်ကို ရည်ညွှန်းတာ ဖြစ်နိုင်မလား။ အနန္တတန်ခိုးရှင် ဘုရားသခင်က သခင်ယေရှု ပြန်ကြွလာတာလား။ ဒီလိုတွေးမိလိုက်တော့ ကျွန်မ လန့်သွားတယ်။ “ဒုက္ခပါပဲ။ ငါ တကယ်ပဲ သခင့်ကို အတိုက်အခံလုပ်နေမိတာလား” လို့ပေါ့။ ဒါပေမဲ့ နောက်တော့ ကျွန်မ တွေးပြန်တယ်၊ “မဖြစ်နိုင်ပါဘူး။ သခင့်နာမတော်က ပြောင်းလဲလို့မရဘူးလေ” လို့ပေါ့။ နောက်တော့ ကျွန်မ ထပ်တွေးမိပြန်တယ်၊ “ဒါက အရမ်း လေးနက်တဲ့ ကိစ္စပဲ၊ ငါ အရှေ့အရပ်က လျှပ်ပြက်ခြင်းကို ဒီတိုင်းကြီး မျက်စိစုံမှိတ် ရှုတ်ချလို့ မဖြစ်ဘူး။ ငါ တကယ်ပဲ သခင့်ကိုအတိုက်အခံမလုပ်မိအောင် နေမှ ဖြစ်မယ်” လို့ပေါ့။ အဲဒီနောက် သခင့်ရဲ့ နှုတ်ကပတ်တော်တွေကို ကျွန်မ သတိရသွားတယ်။ “တောင်းသောသူမည်သည်ကား ရ၏။ ရှာသောသူလည်း တွေ့၏။ ခေါက်သောသူအားလည်း တံခါးကို ဖွင့်၏။” (ရှင်မဿဲခရစ်ဝင် ၇:၈) ကျွန်မ မျက်စိပွင့်သွားသလို ခံစားလိုက်ရပြီး၊ “ဟုတ်တယ်၊ ငါ ရှာဖွေမှ ဖြစ်မယ်” လို့ တွေးလိုက်တယ်။

ကျွန်မအမျိုးသားဆီမှာ ဧဝံဂေလိ လက်ကမ်းစာစောင်လေး တစ်ခုရှိတာ သတိရသွားတယ်။ “မင်းရဲ့ ဇဝေဇဝါဖြစ်တာတွေ အကုန်လုံးကို ဒီစာအုပ်နဲ့ ဖြေရှင်းနိုင်တယ်” လို့ သူ ကျွန်မကို ပြောဖူးတယ်။ ကျွန်မလည်း စာအုပ်ကို အပြေးအလွှား ရှာလိုက်တယ်၊ ဒါပေမဲ့ မဖတ်ခင်မှာ ဆုတောင်းလိုက်သေးတယ်။ “အို သခင်၊ သမီးကို ဉာဏ်အလင်းပေးပြီး ဒီစာအုပ်ရဲ့ အကြောင်းအရာကို ပိုင်းခြားသိမြင်နိုင်ခွင့် ပေးသနားတော်မူပါ။ သမီးရဲ့ ဝိညာဉ်ရင့်ကျက်မှုက နည်းပါးပြီး လမ်းလွဲသွားမှာ ကြောက်ပါတယ်။ ဒါပေမဲ့ ကိုယ်တော့်ကို အတိုက်အခံလုပ်မိမှာကိုလည်း ကြောက်ပါတယ်။ အို သခင်၊ ဒီနေ့ သမီး ဒီစာအုပ်ကို ဖတ်တဲ့အချိန်မှာ သမီးကို ကာကွယ်စောင့်ရှောက်ပေးပါ” လို့ပေါ့။ ဆုတောင်းပြီးတော့ စာအုပ်ကို ဖွင့်ကြည့်လိုက်တယ်။ အထဲမှာ ကျွန်မ မေးချင်တဲ့ မေးခွန်းတွေ တကယ် ပါနေတယ်။ ပထမဆုံးတစ်ခုက ဘုရားသခင်ရဲ့ နာမတော်အကြောင်းပါ။ စာအုပ်ထဲမှာ “‘ထိုသခင်မှတပါးအဘယ်သူမျှ ကယ်တင်ခြင်းအမှုကို မတတ်နိုင်။ ထိုသခင်၏ နာမတော်မှတပါး ငါတို့ကို ကယ်တင်နိုင်သော နာမတစုံတခုမျှ ကောင်းကင်အောက် လူတို့တွင် မပေါ်မရှိ။’ (တမန်တော်ဝတ္ထု ၄:၁၁-၁၂) လို့ ပြောထားတယ်။ ဒါက လုံးဝ မှန်ပါတယ်။ ဒါပေမဲ့ ဘုရားသခင်ကို ယေရှုလို့ပဲ ခေါ်ရမယ်၊ ကိုယ်တော်ရဲ့ နာမတော်က ဘယ်တော့မှ မပြောင်းလဲနိုင်ဘူးဆိုတာကိုတော့ ဒါက သက်သေမပြနိုင်ပါဘူး။ ဓမ္မဟောင်းကျမ်းမှာ ယေဟောဝါက ‘ငါတစ်ပါးသည်သာ ယေဟောဝါဖြစ်ပြီး ငါမှတစ်ပါး ကယ်တင်သောအရှင်မရှိ၊’ (ဟေရှာယအနာဂတ္တိကျမ်း ၄၃:၁၁) ‘ယေဟောဝါသည်...ငါ၏ အမည်နာမဖြစ်ပြီး လူမျိုးဆက်အားလုံးအဖို့ ငါ၏ အထိမ်းအမှတ်ဖြစ်၏။’ (ထွက်မြောက်ရာကျမ်း ၃:၁၅) လို့ ပြောခဲ့တာကို ကျွန်မတို့အားလုံး မှတ်မိကြပါတယ်၊ ပြီးတော့ ဓမ္မသစ်ကျမ်း တမန်တော်ဝတ္ထု အခန်းကြီး ၄၊ အခန်းငယ် ၁၂ မှာလည်း ‘ထိုသခင်မှတပါးအဘယ်သူမျှ ကယ်တင်ခြင်းအမှုကို မတတ်နိုင်။ ထိုသခင်၏ နာမတော်မှတပါး ငါတို့ကို ကယ်တင်နိုင်သော နာမတစုံတခုမျှ ကောင်းကင်အောက် လူတို့တွင် မပေါ်မရှိ။’ ‘အဘယ်သူမျှ’ ဆိုတာက ယေရှုကလွဲလို့ ကျန်တဲ့သူ ဘယ်သူ့ကိုမဆို ရည်ညွှန်းတာပါ။ ဒါဆိုရင် ဘယ်နာမတော်က ဘုရားသခင်ရဲ့ တစ်ခုတည်းသော နာမတော်လဲ။ ယေဟောဝါလား၊ ယေရှုလား။ ဘုရားသခင်ရဲ့ နာမတော်က အစက ယေဟောဝါ ဖြစ်ပေမဲ့ နောက်ပိုင်းမှာ ယေရှု ဖြစ်သွားတယ်။ ဒါဆိုရင် ဘုရားသခင်ရဲ့ နာမတော်က ပြောင်းသွားတာ မဟုတ်ဘူးလား။ နောက်ဆုံးသောကာလမှာ သခင်ယေရှု ပြန်ကြွလာတဲ့အခါ ကိုယ်တော်ရဲ့ နာမတော်က ခပ်ဆင်ဆင် ပြောင်းလဲမှု ရှိလိမ့်မယ်။ ဗျာဒိတ်ကျမ်းထဲက ဒီပရောဖက်ပြုချက်ကို ဖတ်ကြည့်လိုက်ရင် နားလည်သွားမှာပါ။ ဗျာဒိတ်ကျမ်း အခန်းကြီး ၃၊ အခန်းငယ် ၁၂ မှာ ပြောထားတယ်၊ ‘အကြင်သူသည် အောင်မြင်၏။ ထိုသူကို ငါသည် ငါ၏ဘုရားသခင်ဗိမာန်တော်၌ တိုင်ဖြစ်စေမည်။ နောင်တဖန် သူသည် ပြင်သို့ မရွေ့ရ။ ငါ၏ ဘုရားသခင် နာမတော်ကိုလည်းကောင်း၊ ငါ၏ဘုရားသခင့်အထံတော်မှထွက်၍၊ ကောင်းကင်ဘုံမှ ဆင်းသက်သော ယေရုရှလင်မြို့သစ်တည်းဟူသော၊ ငါ၏ဘုရားသခင် မြို့တော်၏ နာမကိုလည်းကောင်း၊ ငါ၏နာမသစ်ကိုလည်းကောင်း၊ ထိုသူအပေါ်၌ ငါသည် အက္ခရာတင်မည်။’ ဒါက ဘုရားသခင် နောက်ဆုံးသောကာလမှာ ပြန်ကြွလာတဲ့အခါ နာမတော်အသစ် ရှိလိမ့်မယ်ဆိုတာ ရှင်းရှင်းလင်းလင်း ပရောဖက်ပြုထားတာပါ။ ဒီတော့ ဒီနာမတော်အသစ်က ယေရှုပဲ ဖြစ်နေဦးမှာလား။ ကိုယ်တော်က ယေရှုလို့ပဲ အခေါ်ခံနေရသေးရင် ဘယ်လိုလုပ် နာမတော်အသစ် ဖြစ်နိုင်မှာလဲ” တဲ့။ ဒီစကားတွေက အရမ်း ကျိုးကြောင်းဆီလျော်တယ်၊ ကျမ်းစာနဲ့ ကိုက်ညီပြီး ကျမ်းစာနဲ့ မသွေဖည်ဘူးလို့ ကျွန်မ ခံစားလိုက်ရတယ်။ ဒီကျမ်းပိုဒ်တွေကို ကျွန်မ အကြိမ်ကြိမ် ဖတ်ဖူးရက်သားနဲ့ ဘယ်လိုလုပ် နားမလည်ခဲ့တာပါလိမ့်။ ယေဟောဝါ ဆိုတာ ပညတ်တော်ခေတ်တုန်းက ဘုရားသခင်ရဲ့ နာမတော် ဖြစ်တယ်။ ယေရှု ဆိုတာ ကျေးဇူးတော်ခေတ်တုန်းက ဘုရားသခင်ရဲ့ နာမတော် ဖြစ်တယ်။ ယေဟောဝါနဲ့ ယေရှု နှစ်ခုစလုံးက ဘုရားသခင်ရဲ့ နာမတော်တွေပဲ။ မတူညီတဲ့ခေတ်တွေမှာ မတူညီတဲ့ နာမတော်တွေနဲ့ အခေါ်ခံခဲ့ရတာပဲ။ ဒီခေတ်နှစ်ခေတ်မှာ ကိုယ်တော်ရဲ့ နာမတော်တွေက မတူကြဘူး။ အရင်တုန်းကတော့ ဘုရားသခင်ရဲ့ နာမတော်က မပြောင်းလဲနိုင်ဘူးလို့ ကျွန်မ ယုံကြည်ခဲ့ပေမဲ့ ဒါက အမှန်တရားနဲ့ ဆန့်ကျင်နေတယ်။ သခင့်မှာ “နာမသစ်” ရှိမယ်လို့ ဗျာဒိတ်ကျမ်းက ဆိုထားတယ်။ တကယ်တော့ ဒီ “နာမသစ်” ဆိုတာက သခင်ယေရှုကို ရည်ညွှန်းတာ မဟုတ်ဘူး။

ဒီမေးခွန်းရဲ့ အဖြေထဲမှာ ဧဝံဂေလိ လက်ကမ်းစာစောင်မှာလည်း အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ကိုးကားဖော်ပြထားတယ်။ “ခေတ်တစ်ခုစီတွင်၊ ဘုရားသခင်သည် အမှုသစ်ကို လုပ်ဆောင်ပြီး နာမသစ်ဖြင့် ခေါ်ဆိုခံရသည်။ မတူသောခေတ်များတွင် သူသည် တူညီသော အမှုကို မည်သို့ လုပ်ဆောင်နိုင်မည်နည်း။ သူသည် မည်သို့ အဟောင်းကို ဖက်တွယ်ထားနိုင်မည်နည်း။ ယေရှုနာမကို ရွေးနုတ်ခြင်းအမှုအတွက် ခံယူထားခြင်းဖြစ်သည်၊ ထို့ကြောင့် နောက်ဆုံးသောကာလတွင် သူပြန်ကြွလာသောအခါ ထိုနာမဖြင့်ပင် သူ အခေါ်ခံရဆဲဖြစ်မည်လော။ သူသည် ရွေးနုတ်ခြင်းအမှုကို လုပ်ဆောင်ဦးမည်လော။ ယေဟောဝါနှင့် ယေရှုသည် တစ်လုံးတစ်ဝတည်းဖြစ်သော်လည်း၊ မတူညီသော ခေတ်များတွင် မတူညီသော နာမများဖြင့် ခေါ်ဆိုခံရသည်မှာ အဘယ်ကြောင့်နည်း။ ယင်းသို့ ခေါ်ဆိုခံရခြင်းမှာ ၎င်းတို့၏ အမှုနှင့်သက်ဆိုင်သည့် ခေတ်များက မတူညီသောကြောင့် ဖြစ်သည် မဟုတ်လော။ နာမတစ်ခုတည်းက ဘုရားသခင်၏ အလုံးစုံကို ကိုယ်စားပြုနိုင်မည်လော။ ထိုသို့ဖြစ်သောကြောင့် ဘုရားသခင်ကို မတူညီသော ခေတ်တစ်ခေတ်တွင် မတူသော နာမတစ်ခုဖြင့် ခေါ်ဆိုရမည်ဖြစ်ပြီး၊ သူသည် ခေတ်ကို ပြောင်းလဲရန်နှင့် ကိုယ်စားပြုရန် နာမကို အသုံးပြုရပေမည်။ အကြောင်းမှာ မည်သည့်နာမ တစ်ခုကမျှ ဘုရားသခင်ကိုယ်တိုင်ကို အပြည့်အဝ ကိုယ်စားမပြုနိုင်သောကြောင့် ဖြစ်ပြီး နာမတစ်ခုချင်းသည် သက်ဆိုင်ရာခေတ်တွင် ဘုရားသခင် စိတ်သဘောထား၏ ယာယီရှုထောင့်ကိုသာ ကိုယ်စားပြုနိုင်သောကြောင့် ဖြစ်သည်။ ယင်းနာမသည် ဘုရား၏အမှုကို ကိုယ်စားပြုရန်သာ လိုအပ်၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင့်အမှုတော်၏ ရူပါရုံ (၃)) “‘ယေဟောဝါ’ ဆိုသည်မှာ ဣသရေလ၌ ငါအမှုပြုသည့် အတောအတွင်း ငါခံယူခဲ့သောနာမ ဖြစ်ပြီး ယင်းမှာ လူသားအပေါ် သနားညှာတာနိုင်သူ၊ လူသားကို ကျိန်ဆဲနိုင်ပြီး လူသား၏ဘဝကို လမ်းပြပေးနိုင်သည့် ဣသရေလလူမျိုးများ (ဘုရားသခင် ရွေးချယ်ထားသောလူမျိုး)၏ ဘုရားသခင်ဟု အဓိပ္ပာယ်ရသည်။ ကြီးမြတ်သော တန်ခိုးကို ပိုင်ဆိုင်ပြီး ဉာဏ်ပညာနှင့် ပြည့်ဝသည့် ဘုရားသခင် ဖြစ်သည်။ ‘ယေရှု’ သည် ဧမာနွေလဖြစ်ပြီး ယင်းက ချစ်ခြင်းမေတ္တာနှင့် ပြည့်ဝသည့်၊ သနားခြင်းကရုဏာဖြင့် ပြည့်ဝသကဲ့သို့ လူသားကို ရွေးနုတ်သည့် အပြစ်ဖြေရာယဇ်ဟု ဆိုလိုသည်။ သူသည် ကျေးဇူးတော်ခေတ်၏ အမှုကို လုပ်ဆောင်ခဲ့ကာ ကျေးဇူးတော်ခေတ်ကို ကိုယ်စားပြုပြီး စီမံခန့်ခွဲခြင်း အစီအစဉ်နှင့်ဆိုင်သော အမှု၏ တစ်စိတ်တစ်ဒေသကိုသာ ကိုယ်စားပြုနိုင်သည်။...ယင်းမှာ ယေရှု၏ အမည်နာမသည် ကျေးဇူးတော်ခေတ်မှလာပြီး ကျေးဇူးတော်ခေတ်၌ ပြုခဲ့သော ရွေးနုတ်ခြင်း အမှုကြောင့် ဖြစ်တည်လာခဲ့သည်...။ ကျေးဇူးတော်ခေတ်၏ လူများကို ပြန်လည် မွေးဖွားစေပြီး ကယ်တင်ခံရခွင့်ပေးရန် ယေရှု၏ အမည်နာမ ဖြစ်တည်လာခဲ့ကာ လူသားမျိုးနွယ် တစ်ရပ်လုံး၏ ရွေးနုတ်ခြင်းအတွက် သီးသန့် နာမတစ်ခုဖြစ်သည်။ ထို့ကြောင့် ယေရှု၏အမည်နာမသည် ရွေးနုတ်ခြင်းကို ကိုယ်စားပြုပြီး ကျေးဇူးတော်ခေတ်ကို ရည်ညွှန်းပေသည်။ ယေဟောဝါဟူသော အမည်နာမသည် ပညတ်တရားအောက်တွင် အသက်ရှင်ခဲ့ကြသည့် ဣသရေလ လူမျိုးတို့အတွက် သီးသန့် အမည်နာမ ဖြစ်သည်။ ခေတ်အသီးသီးနှင့် အမှု၏ အဆင့်အသီးသီးတွင် ငါ၏နာမသည် အခြေအမြစ်ကင်းမဲ့ခြင်း မရှိဘဲ ကိုယ်စားပြုသည့် အဓိပ္ပာယ် ပါဝင်ပေသည်။ အမည်နာမ အသီးသီးက ခေတ်တစ်ခုကို ကိုယ်စားပြုသည်။ ‘ယေဟောဝါ’ သည် ပညတ်တော်ခေတ်ကို ကိုယ်စားပြုပြီး ဣသရေလလူမျိုးများက ၎င်းတို့ ကိုးကွယ်သော ဘုရားသခင်ကို ခေါ်သည့် ချီးမြှောက်သော အမည်နာမ ဖြစ်သည်။ ‘ယေရှု’ သည် ကျေးဇူးတော်ခေတ်ကို ကိုယ်စားပြုပြီး ကျေးဇူးတော်ခေတ် အတွင်း ရွေးနုတ်ခံခဲ့ရသူ အားလုံး၏ ဘုရားသခင်၏နာမ ဖြစ်သည်။ နောက်ဆုံးသော ကာလအတွင်းတွင် ကယ်တင်ရှင်ယေရှု၏ ကြွရောက်ခြင်းကို လူသားက တောင့်တဆဲ ဖြစ်ပြီး ယုဒပြည်တွင် ခံယူခဲ့သော ရုပ်သွင်ဖြင့် ကြွလာရန် သူ့ကို မျှော်လင့်ဆဲ ဖြစ်ပါက အနှစ်ခြောက်ထောင် စီမံခန့်ခွဲမှု အစီအစဉ်တစ်ခုလုံးသည် ရွေးနုတ်ခြင်းခေတ်၌ ရပ်တန့်သွားပြီးဖြစ်မည် ဖြစ်ကာ နောက်ထပ် မည်သို့မျှ တိုးတက်နိုင်မည် မဟုတ်ပေ။ ထို့အပြင် နောက်ဆုံးသော ကာလသည် မည်သည့်အခါမျှ ရောက်ရှိမည် မဟုတ်သကဲ့သို့ ခေတ်သည် မည်သည့်အခါမျှ အဆုံးသတ်သို့ ရောက်မည် မဟုတ်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ကယ်တင်ရှင်သည် “ဖြူသောမိုးတိမ်” စီးလျက် ပြန်ကြွလာနှင့်ပြီးဖြစ်သည်) ဒီနှုတ်ကပတ်တော်တွေကို ဖတ်ပြီးတဲ့နောက် ကျွန်မ နည်းနည်း နားလည်သွားတယ်။ ဘုရားသခင်ရဲ့ အမှုတော်က အမြဲတမ်း ရှေ့ကို တိုးတက်နေပြီး ဘုရားသခင်ရဲ့ နာမတော်ကလည်း ကိုယ်တော်ရဲ့ အမှုတော်နဲ့အတူ အမြဲ ပြောင်းလဲနေတာပဲ။ ဘုရားသခင်က မတူညီတဲ့ခေတ်တွေမှာ မတူညီတဲ့ အမှုတော်ကို ပြုပြီး မတူညီတဲ့ နာမတော်တွေနဲ့ အခေါ်ခံရတယ်။ ကိုယ်တော်က နာမတော်အားဖြင့် ခေတ်ကို ပြောင်းလဲစေပြီး နာမတော်က ခေတ်ကို ကိုယ်စားပြုတယ်။ ခေတ်တစ်ခုစီမှာ ကိုယ်တော် ဖော်ပြတဲ့ မတူညီတဲ့ စိတ်သဘောထားတွေကို ကိုယ်စားပြုဖို့အတွက် မတူညီတဲ့ခေတ်တွေမှာ မတူညီတဲ့ နာမတော်တွေနဲ့ အခေါ်ခံရတာဖြစ်တယ်။ ပညတ်တော်ခေတ်မှာ ဘုရားသခင်က ဣသရေလလူမျိုးတွေရဲ့ မြေကြီးပေါ်က အသက်တာကို လမ်းပြဖို့ ပညတ်တော်ကို ထုတ်ပြန်ခဲ့တယ်။ ယေဟောဝါ ဆိုတဲ့ နာမတော်က ဘုရားသခင်ရဲ့ ဘုန်းအာနုဘော်၊ အမျက်ဒေါသ၊ သနားကရုဏာနဲ့ လူတွေကို ကျိန်ခြင်း စိတ်သဘောထားတွေကိုတောင် ကိုယ်စားပြုတယ်။ ကျေးဇူးတော်ခေတ်မှာ ဘုရားသခင်က သခင်ယေရှု ဖြစ်လာဖို့ လူဇာတိခံယူခဲ့တယ်။ ကိုယ်တော် ကားစင်တင်ခံရပြီး လူသားအတွက် အပြစ်ဖြေရာယဇ် ဖြစ်လာခဲ့တယ်။ ယေရှု ဆိုတဲ့ နာမတော်က ဘုရားသခင်ရဲ့ သနားကရုဏာနဲ့ ချစ်ခြင်းမေတ္တာ စိတ်သဘောထားကို ကိုယ်စားပြုတယ်။ ခေတ်တိုင်းမှာ ဘုရားယူတဲ့ နာမတော်က အဓိပ္ပာယ်ရှိတာကို ကျွန်မ တွေ့လိုက်ရတယ်၊ ဒါပေမဲ့ ဘုရားသခင်ရဲ့ အမှုတော်နဲ့ နာမတော်က ဘယ်တော့မှ မပြောင်းလဲနိုင်ဘူးလို့ ကျွန်မ ပြောခဲ့တာက ဘုရားသခင်ကို ဘောင်ခတ်မိတာ မဟုတ်ဘူးလား။

ပြီးတော့ အနန္တတန်ခိုးရှင် ဘုရားသခင်ရဲ့ နောက်ထပ် နှုတ်ကပတ်တော်တစ်ပိုဒ်ကို ကျွန်မ ဖတ်လိုက်တော့ စိတ်နှလုံးထဲမှာ ပိုပြီးတော့တောင် အလင်းရောင် ရလာသလိုပဲ။ အနန္တတန်ခိုးရှင် ဘုရားသခင် ပြောသည်မှာ “ငါ့ကို တစ်ချိန်က ယေဟောဝါဟု ခေါ်ဆိုခဲ့ကြသည်။ လူတို့က ငါ့ကို မေရှိယဟုလည်း သိခဲ့ကြပြီး လူတို့က ချစ်ခြင်းမေတ္တာနှင့် ရိုသေကြည်ညိုမှုဖြင့် ငါ့ကို ကယ်တင်ရှင် ယေရှုဟု တစ်ချိန်က ခေါ်ခဲ့ကြသည်။ ယနေ့တွင် ငါသည် လူများက အတိတ်ကာလများတွင် သိခဲ့ကြသည့် ယေဟောဝါ သို့မဟုတ် ယေရှု မဟုတ်တော့ပေ။ ထိုအစား ငါသည် နောက်ဆုံးသောကာလတွင် ပြန်ကြွလာပြီး ဖြစ်သည့် ဘုရားသခင်၊ ခေတ်ကို အဆုံးသတ်မည့် ဘုရားသခင် ဖြစ်ပေသည်။ ငါသည် မြေကြီးစွန်းမှ ထမြောက်တော်မူသော၊ ငါ၏အလုံးစုံသော စိတ်သဘောထားနှင့် ပြည့်ဝသကဲ့သို့ သြဇာအာဏာ၊ ဂုဏ်သိက္ခာ၊ ဘုန်းကျက်သရေတို့နှင့် ပြည့်ဝနေသော ဘုရားသခင် ကိုယ်တော်တိုင် ဖြစ်သည်။ လူတို့သည် ငါနှင့် မည်သည့်အခါမျှ မဆက်ဆံဖူးပေ၊ ငါ့ကို မည်သည့်အခါမျှ မသိကျွမ်းဖူးကြသကဲ့သို့ ငါ၏စိတ်သဘောထားကို အမြဲတစေ မသိနားမလည် ဖြစ်ကြသည်။ ကမ္ဘာမြေကြီးကို ဖန်ဆင်းချိန်မှသည် ယနေ့ထိတိုင် လူတစ်ဦးတစ်ယောက်မျှ ငါ့အား မမြင်ဖူးကြပေ။ ဤသည်မှာ နောက်ဆုံးသောကာလ၌ လူတို့ထံ ပေါ်ထွန်းသော်လည်း လူသားအလယ် ကွယ်ဝှက်သည့် ဘုရားသခင် ဖြစ်ပေသည်။ သူသည် လောင်ကျွမ်းနေသော နေမင်းနှင့် တောက်လောင်နေသော မီးလျှံကဲ့သို့ တန်ခိုးနှင့်ပြည့်ကာ သြဇာအာဏာဖြင့် ပြည့်လျှမ်းလျက် လူသားအလယ် အမှန်တကယ်နှင့် စစ်မှန်စွာ နေထိုင်လျက် ရှိသည်။ ငါ၏နှုတ်ကပတ်တော်များအားဖြင့် တရားစီရင်ခြင်း မခံရမည့် လူ သို့မဟုတ် အမှုအရာ တစ်ခုမျှ မရှိသကဲ့သို့ မီးလျှံ၏ လောင်ကျွမ်းခြင်းမှတစ်ဆင့် သန့်စင်ခြင်း မခံရမည့် လူ သို့မဟုတ် အမှုအရာ တစ်ခုမျှ မရှိပေ။ နောက်ဆုံးတွင် မြောက်မြားလှစွာသော တိုင်းနိုင်ငံများသည် ငါ့နှုတ်ကပတ်တော်များကြောင့် ကောင်းချီးခံစားရမည် ဖြစ်ပြီး ငါ့နှုတ်ကပတ်တော်များကြောင့်လည်း တစ်စစီ ကြေမွပျက်စီး သွားလိမ့်မည် ဖြစ်သည်။ ဤနည်းဖြင့် နောက်ဆုံးသောကာလ အတွင်းရှိ လူအားလုံးက ငါသည် ပြန်ကြွလာသည့် ကယ်တင်ရှင် ဖြစ်ပြီး လူသားမျိုးနွယ်အားလုံးကို သိမ်းပိုက်သော အနန္တတန်ခိုးရှင် ဘုရားသခင် ဖြစ်သည်ကို တွေ့မြင်ကြပေမည်။ ပြီးလျှင် ငါသည် တစ်ချိန်က လူသားအတွက် အပြစ်ဖြေရာယဇ် ဖြစ်ခဲ့သော်လည်း နောက်ဆုံးသောကာလတွင် ခပ်သိမ်းသောအရာတို့ကို မီးရှို့ဖျက်ဆီးသည့် တောက်လောင်နေသော နေမင်း၏ မီးတောက်မီးလျှံများလည်း ဖြစ်လာသည့်အပြင် ခပ်သိမ်းသောအရာတို့ကို ထုတ်ဖော်ပြသည့် ဖြောင့်မတ်ခြင်း၏ နေမင်းလည်း ဖြစ်လာသည်ကို အားလုံး တွေ့မြင်ရလိမ့်မည်။ ဤသည်မှာ နောက်ဆုံးသောကာလ၌ ငါ၏အမှု ဖြစ်သည်။ လူအားလုံးက ငါသည် ဖြောင့်မတ်သော ဘုရားသခင်၊ လောင်ကျွမ်းနေသော နေမင်းနှင့် တောက်လောင်နေသော မီးလျှံဖြစ်သည်ကို တွေ့မြင်နိုင်ရန်အလို့ငှာနှင့် အားလုံးက တစ်ပါးတည်း စစ်မှန်သော ဘုရားသခင် ငါ့ကို ကိုးကွယ်နိုင်ကြဖို့အလို့ငှာ၊ ပြီးလျှင် ၎င်းတို့သည် ငါ၏စစ်မှန်သော မျက်နှာကို တွေ့မြင်နိုင်ကြရန်အလို့ငှာ ဤအမည်နာမကို ငါယူပြီး ဤစိတ်သဘောထားကို ငါ ခံယူပေသည်။ ငါသည် ဣသရေလအမျိုးသားတို့၏ ဘုရားသခင်သာ ဖြစ်သည် မဟုတ်၊ ရွေးနုတ်ရှင်သာ ဖြစ်သည် မဟုတ်ပေ။ ထိုအစား ငါသည် ကောင်းကင်၊ မြေကြီးနှင့် ပင်လယ်ပြင် တစ်လျှောက်လုံးရှိ ဖန်ဆင်းခံအားလုံး၏ ဘုရားသခင် ဖြစ်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ကယ်တင်ရှင်သည် “ဖြူသောမိုးတိမ်” စီးလျက် ပြန်ကြွလာနှင့်ပြီးဖြစ်သည်) ဒီနှုတ်ကပတ်တော်တွေက အရမ်း သြဇာအာဏာရှိတယ်၊ ဒါတွေက ဘုရားသခင်ရဲ့ နှုတ်ကပတ်တော်တွေပဲလို့ ကျွန်မ ခံစားလိုက်ရတယ်။ ယေဟောဝါ၊ မေရှိယ၊ ယေရှုနဲ့ အနန္တတန်ခိုးရှင် ဘုရားသခင် အားလုံးက ဘုရားသခင်ရဲ့ နာမတော်တွေ ဖြစ်တယ်၊ ကိုယ်တော်တို့အားလုံးက ဘုရားတစ်ဆူတည်း ဖြစ်တယ်၊ ပြီးတော့ အနန္တတန်ခိုးရှင် ဘုရားသခင် ဆိုတာက နောက်ဆုံးသောကာလမှာ ဘုရားသခင်ရဲ့ နာမတော် ဖြစ်တယ်ဆိုတာကိုလည်း နားလည်သွားတယ်။ ဒါက ကျမ်းစာမှာ ပြောထားတာကို ပြည့်စုံစေတာပါပဲ။ “ငါသည် အာလဖဖြစ်၏။ ဩမေဃလည်း ဖြစ်၏ ဟု အနန္တတန်ခိုးနှင့်ပြည့်စုံတော်မူ၍၊ ပစ္စုပ္ပန်၊ အတိတ်၊ အနာဂတ်ကာလအစဉ် ရှိတော်မူသော ထာဝရ အရှင် ဘုရားသခင် မိန့်တော်မူ၏။” (ဗျာဒိတ်ကျမ်း ၁:၈) ကျွန်မ ဒီလိုတွေးမိတော့ အရမ်း စိတ်မကောင်းဖြစ်ရတယ်။ ရှေးတုန်းက ဖာရိရှဲတွေက မေရှိယလို့ အခေါ်မခံရတဲ့သူဟာ ဘုရားသခင် မဖြစ်နိုင်ဘူးလို့ တွေးပြီး ကျမ်းစာထဲက စကားလုံးတွေကို ဖက်တွယ်ခဲ့ကြတယ်၊ ရလဒ်အနေနဲ့ သခင်ယေရှုကို ကားစင်တင်ခဲ့ကြပြီး ဘုရားသခင်ရဲ့ အပြစ်ဒဏ်ပေးတာကို ခံခဲ့ကြရတယ်။ အခု ကျွန်မကရော ဖာရိရှဲတွေနဲ့ ဘာကွာလို့လဲ။ ကျွန်မက ကျမ်းစာထဲက စကားလုံးတွေကို ဖက်တွယ်ပြီး ကိုယ့်အယူအဆတွေ၊ စိတ်ကူးတွေထဲမှာ နေထိုင်ရင်း၊ ဘုရားသခင်ကို ယေရှုလို့ မခေါ်ရင် ဘုရားသခင် မဟုတ်ဘူးလို့ တွေးခဲ့မိတယ်။ သခင့်ကို ကြိုဆိုဖို့ ကိစ္စမှာတော့ ကျွန်မက ရှာဖွေတာ၊ စူးစမ်းတာ မလုပ်ဘဲ ကိုယ့်အယူအဆတွေ၊ စိတ်ကူးတွေကိုပဲ ခေါင်းမာမာနဲ့ ဖက်တွယ်ထားခဲ့တယ်၊ သခင့်နာမတော်ကို ကာကွယ်နေတာ၊ သခင့်လမ်းခရီးကို စောင့်ထိန်းနေတာလို့ ထင်နေခဲ့ပြီး ဘုရားသခင်ရဲ့ အမှုတော်အသစ်ကို အတိုက်အခံလုပ်နေမိမှန်း သတိမထားမိခဲ့ဘူး။ ကျွန်မ အရမ်း နောင်တရပြီး ငိုမိပါတော့တယ်။

ကျွန်မ ခပ်သွက်သွက် ဆက်ဖတ်လိုက်တော့ ဧဝံဂေလိ လက်ကမ်းစာစောင်ထဲမှာ ရေးထားတာကို တွေ့လိုက်တယ်။ “လူအများစုမှာ ဒီလိုအယူအဆမျိုး ရှိကြတယ်။ သူတို့ ယုံကြည်တာက သူတို့နဲ့ မတူတဲ့အရာ တစ်ခုခုကို ဟောပြောတဲ့သူတိုင်း ကျိန်ခြင်းခံရမယ်၊ အရှေ့အရပ်က လျှပ်ပြက်ခြင်းက ဟောပြောတာက သူတို့ ဟောပြောတာနဲ့ မတူဘူး၊ အဲဒါက တခြားဧဝံဂေလိတရား ဖြစ်တယ်၊ ဒါကြောင့် သူတို့က လက်မခံရဲကြဘူးလို့ ကျမ်းစာမှာ ရှင်းရှင်းလင်းလင်း ဖော်ပြထားတယ်လို့ ထင်နေကြတယ်” တဲ့။ ကျွန်မလည်း ဒီကိစ္စနဲ့ပတ်သက်ပြီး ဇဝေဇဝါဖြစ်နေတာဆိုတော့ သေချာ ဖတ်မှဖြစ်မယ်လို့ တွေးလိုက်တယ်။ စာအုပ်ထဲမှာ ရေးထားတာက “ဂလာတိဩဝါဒစာ ဆိုတာ တမန်တော် ပေါလုက ဂလာတိအသင်းတော်ဆီ ရေးလိုက်တဲ့ စာတစ်စောင် ဖြစ်ပါတယ်။ အဲဒီအချိန်တုန်းက သခင်ယေရှုရဲ့ ဧဝံဂေလိတရားက အံ့မခန်း ပျံ့နှံ့ပြီးနေပြီဖြစ်ပြီး ဂလာတိပြည်က လူအများအပြားလည်း သခင်ယေရှုရဲ့ အမှုတော်အသစ်ကို လက်ခံပြီး အသင်းတော်တွေ တည်ထောင်ခဲ့ကြပါတယ်။ အဲဒီအချိန်က ပညတ်တော်ခေတ်ကနေ ကျေးဇူးတော်ခေတ်ကို ကူးပြောင်းနေတဲ့အချိန် ဖြစ်ပြီး အဲဒီခေတ်က ယုဒလူမျိုးတွေကြားမှာ တရားဟောဆရာ နှစ်အုပ်စု ရှိပါတယ်။ တစ်အုပ်စုက ပညတ်တော်ခေတ်ရဲ့ အမှုဟောင်းကို ဟောပြောပြီး လူတွေကို ယေဟောဝါရဲ့ ပညတ်တော်တွေကို စောင့်ထိန်းခိုင်းတယ်၊ ဆိုလိုတာက အရေဖျားလှီးဖို့၊ ဥပုသ် စောင့်ဖို့၊ ဗိမာန်တော်ထဲ ဝင်ဖို့ စတာတွေပေါ့။ နောက်တစ်အုပ်စု (ယေရှုရဲ့ တပည့်တော် ၁၂ ပါး ဦးဆောင်တဲ့အဖွဲ့) ကတော့ ကျေးဇူးတော်ခေတ်ရဲ့ အမှုသစ်ကို ဟောပြောပြီး လူတွေကို သခင်ယေရှုကို ယုံကြည်ပြီး ကယ်တင်ခြင်းရဖို့၊ သခင်ယေရှု တောင်းဆိုတာတွေကို လုပ်ခိုင်းကြတယ်၊ ဆိုလိုတာက အပြစ်ဝန်ခံပြီး နောင်တရဖို့၊ နှစ်ခြင်းခံဖို့၊ မုန့်ဖဲ့ဖို့၊ အချင်းချင်း ချစ်ကြဖို့၊ သည်းခံပြီး စိတ်ရှည်ဖို့ စတာတွေကို လုပ်ခိုင်းပါတယ်။ ဓမ္မဟောင်းကျမ်းရဲ့ ပညတ်တော်ကို ဖက်တွယ်ထားတဲ့ ဖာရိရှဲတွေက ယေရှုရဲ့ တပည့်တော်တွေ ဟောပြောတဲ့ ဧဝံဂေလိတရားက သူတို့ ဟောပြောတာနဲ့ မတူဘူး၊ ယေရှုရဲ့ လမ်းခရီးက ကျမ်းစာကို ကျော်လွန်သွားပြီ၊ သူက ပညတ်တော်ကို စွန့်ပစ်လိုက်ပြီလို့ ပြောကြတယ်။ သူတို့က ယေရှုရဲ့ အမှုတော်အသစ်ကို ပြစ်တင်ရှုတ်ချပြီး ယေရှု ကားစင်တင်ခံရခြင်းရဲ့ ကယ်တင်ခြင်းကို လက်ခံထားသူတွေကို နှောင့်ယှက်ကြတယ်။ သူတို့က လူတွေဟာ ယေရှုကို ယုံကြည်ခြင်းအားဖြင့် ကယ်တင်ခြင်း မရနိုင်ဘူး၊ ဒါက ယေဟောဝါရဲ့ သွန်သင်ချက်တွေနဲ့ ဆန့်ကျင်နေတယ်၊ သူတို့က ဥပုသ်ဆက်စောင့်ရမယ်၊ အရေဖျားလှီးရမယ် စသဖြင့် ပြောကြတယ်။ ဒါပေမဲ့ အဲဒီတုန်းက ဂလာတိလူတွေမှာ ပိုင်းခြားသိမြင်မှု မရှိကြဘဲ ပေါလု ဟောပြောတဲ့ ယေရှုရဲ့ ဧဝံဂေလိတရားကနေ သွေဖည်သွားပြီး ဓမ္မဟောင်းကျမ်းရဲ့ ပညတ်တော်ကို ဟောပြောတဲ့ ယုဒလူမျိုးတွေနောက်ကို လိုက်သွားကြတယ်။ ဂလာတိအသင်းတော်က ညီအစ်ကိုမောင်နှမတွေက သခင်ယေရှုရဲ့ ဧဝံဂေလိတရားကို ငြင်းပယ်ပြီး ဗိမာန်တော်ဆီ ပြန်သွားကြတယ်ဆိုတာ ပေါလု ကြားတဲ့အခါ သူက ဂလာတိအသင်းတော်ဆီ စာရေးလိုက်တယ်။ ‘ခရစ်တော်၏ ကျေးဇူးအားဖြင့် သင်တို့ကို ခေါ်တော်မူသောသူနှင့် ဤမျှလောက်မြန်မြန်ခွာ၍ သင်တို့သည်အခြားသော ဧဝံဂေလိတရားကို ခံယူကြရသောကြောင့် ငါသည်အံ့ဩခြင်းရှိ၏။ ထိုဧဝံဂေလိတရားသည် ဧဝံဂေလိတရားမဟုတ်။ သင်တို့ကို နှောက်ယှက်၍ ခရစ်တော်၏ ဧဝံ ဂေလိတရားကို မှောက်လှန်ချင်သောသူ အချို့ရှိကြ၏။’ (ဂလာတိသြဝါဒစာ ၁:၆-၇) ဂလာတိလူတွေကို မှန်သော လမ်းခရီးဆီ ပြန်လာဖို့ တိုက်တွန်းနှိုးဆော်ဖို့ သူ ဒီလို ရေးလိုက်တာပါ။ ဖာရိရှဲတွေက ပညတ်တော်ကို ဖက်တွယ်ပြီး သခင်ယေရှုကို ပြစ်တင်ရှုတ်ချခဲ့လို့ သန့်ရှင်းသော ဝိညာဉ်တော်ရဲ့ အမှုတော်အသစ်ကနေ ဖယ်ရှားရှင်းလင်းခံရပြီး နောက်ဆုံးမှာ ဘုရားသခင်ရဲ့ အပြစ်ဒဏ်ပေးတာနဲ့ ကျိန်ခြင်းကို ခံခဲ့ရတယ်ဆိုတာ ကျွန်မတို့အားလုံး သိကြပါတယ်။ ဒီတော့ ဒီနေ့ ဘုရားသခင်ရဲ့ အမှုတော်အသစ်ကို ကျွန်မတို့ ဘယ်လို ချဉ်းကပ်သင့်သလဲ” တဲ့။ ဒီမိတ်သဟာယကို ဖတ်ပြီးတော့မှ ကျွန်မ ကျမ်းစာကို နားမလည်ခဲ့မှန်း သဘောပေါက်လိုက်တယ်။ ပေါလုက ဘာကြောင့် အဲဒီလို ပြောခဲ့သလဲဆိုတာ မသိဘဲ ကျွန်မက ကိုယ့်အယူအဆတွေ၊ စိတ်ကူးတွေနဲ့အညီ ကျွန်မကြိုက်သလို အဓိပ္ပာယ်ဖွင့်ခဲ့တာကိုး။ ပေါလု ပြောတဲ့ “အခြားသော ဧဝံဂေလိတရား” ဆိုတာက လူတွေကို ဓမ္မဟောင်းကျမ်းရဲ့ ပညတ်တော်ကို စောင့်ထိန်းခိုင်းဖို့ ပညတ်တော်ခေတ် အဆုံးမှာ ဟောပြောခဲ့တဲ့ ယေဟောဝါရဲ့ ဧဝံဂေလိတရားကို ရည်ညွှန်းတာဖြစ်ပြီး နိုင်ငံတော်ခေတ်ရဲ့ ဧဝံဂေလိတရားကို ရည်ညွှန်းတာ မဟုတ်ဘူး။ ဘာလို့လဲဆိုတော့ ပေါလု ဒီစာကို ရေးတုန်းက ဘုရားသခင်က နောက်ဆုံးသောကာလ အမှုတော်ကို မလုပ်သေးဘူး၊ ဘုရားသခင်ရဲ့ နောက်ဆုံးသောကာလ ဧဝံဂေလိတရားကို ဟောပြောနေသူ ဘယ်သူမှ မရှိသေးဘူးလေ။ ကျွန်မက နိုင်ငံတော်ရဲ့ ဧဝံဂေလိတရားကို ဟောပြောသူတွေကို အခြားသော ဧဝံဂေလိတရား ဟောပြောသူတွေအနေနဲ့ သဘောထားခဲ့တာပဲ။ ကျွန်မ အကုန်လုံး ရောပြီး ကျမ်းစာကို တလွဲ နားလည်ခဲ့တာပဲ။ ကျွန်မက သိပ်ကို သနားစရာကောင်းပြီး အမြင်ကွယ်နေခဲ့တာ။ ကျွန်မ တကယ်ပဲ အရမ်း ရှက်မိတယ်။ အရင်တုန်းက ကျွန်မက အရှေ့အရပ်က လျှပ်ပြက်ခြင်း ခိုးသွားတဲ့ သိုးတွေကို အသင်းတော်ဆီ ပြန်ခေါ်လာချင်တယ်လို့ အရှက်မရှိ ပြောခဲ့မိတယ်။ သူတို့ လမ်းလွဲသွားတာ မဟုတ်မှန်း အခုမှ ကျွန်မ နားလည်တော့တယ်။ တကယ်တော့ သူတို့က အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေဟာ သမ္မာတရား ဖြစ်တယ်ဆိုတာ မြင်ပြီး ဒါတွေက ဘုရားသခင်ရဲ့ အသံတော် ဖြစ်တယ်ဆိုတာ အတည်ပြုနိုင်ခဲ့လို့ အနန္တတန်ခိုးရှင် ဘုရားသခင်နောက်ကို စပြီး လိုက်ခဲ့ကြတာကိုး။ အရှေ့အရပ်က လျှပ်ပြက်ခြင်းကို လက်ခံပြီးတဲ့နောက် သူတို့ယုံကြည်ခြင်းက အရမ်း ခိုင်မာလွန်းလို့ မြင်းရိုင်းတွေနဲ့တောင် ပြန်မဆွဲနိုင်ဘူးဆိုတာ အံ့သြစရာ မဟုတ်တော့ပါဘူး။ တကယ်တော့ သူတို့က သခင့်ကို ကြိုဆိုခဲ့ကြတာပဲ။ ကျွန်မကတော့ ကျမ်းစာ ပိုဖတ်ပြီး အရှေ့အရပ်က လျှပ်ပြက်ခြင်း ခိုးသွားတဲ့ သိုးကောင်းတွေကို ပြန်ခေါ်လာနိုင်မယ်လို့ ထင်ခဲ့တာ။ ကျွန်မရဲ့ ထုံထိုင်းပြီး မာကျောတဲ့ စိတ်နှလုံးကို ပြန်လည် နိုးထလာစေဖို့ ဘုရားသခင်က ဒီလို အထူးအခြေအနေကို အသုံးပြုလိမ့်မယ်လို့ ကျွန်မ ဘယ်တုန်းကမှ စိတ်မကူးမိခဲ့ဘူး။ ကျွန်မ အရမ်း ရင်ခုန်စိတ်လှုပ်ရှားမိတယ်။

ကျွန်မလည်း ဘုရားနှုတ်ကပတ်တော်တွေကို စိတ်အားထက်ထက်သန်သန်နဲ့ စဖတ်ပြီး ဒါကို ဖတ်လိုက်ရတယ်၊ “ယေဟောဝါ၏ အမှုပြီးသည့်နောက်တွင်၊ ယေရှုသည် လူတို့အလယ် သူ၏အမှုကို လုပ်ဆောင်ရန် လူ့ဇာတိခံခဲ့သည်။ သူ၏အမှုကို သီးခြား မဆောင်ရွက်ခဲ့ဘဲ၊ ယေဟောဝါ၏ အမှုပေါ်တွင် အခြေခံ၍ ဆက်လက် အကောင်အထည်ဖော်သည်။ ယင်းမှာ ပညတ်တော်ခေတ်ကို ဘုရားသခင် အဆုံးသတ်ပြီးနောက် ခေတ်သစ်တစ်ခုအတွက် ဘုရားသခင် လုပ်ဆောင်ခဲ့သည့် အမှု ဖြစ်သည်။ ထိုနည်းတူ၊ ဘုရားသခင်၏ စီမံခန့်ခွဲမှု တစ်ခုလုံးသည် အမြဲ ရှေ့ဆက် တိုးတက်နေသောကြောင့်၊ ယေရှု၏အမှု အဆုံးသတ်ပြီးနောက် ဘုရားသခင်သည် နောက်ခေတ်အတွက် သူ၏အမှုကို ဆက်လက်လုပ်ဆောင်ခဲ့သည်။ ခေတ်ဟောင်း ကုန်လွန်သည့်အချိန်တွင်၊ ယင်းကို ခေတ်သစ်တစ်ခုဖြင့် အစားထိုးလိမ့်မည် ဖြစ်ပြီး၊ အမှုဟောင်း အဆုံးသတ်သည်နှင့် တစ်ပြိုင်နက် ဘုရားသခင်၏ စီမံခန့်ခွဲမှုကို ဆက်လက်လုပ်ဆောင်မည့် အမှုသစ် ရှိလိမ့်မည်။ ဤလူ့ဇာတိခံယူခြင်းသည် ယေရှု၏အမှုပြီးနောက် ဆက်လက်လုပ်ဆောင်သည့် ဘုရားသခင်၏ ဒုတိယအကြိမ် လူ့ဇာတိခံယူခြင်း ဖြစ်သည်။ ဟုတ်ပေ၏၊ ဤလူ့ဇာတိခံယူခြင်းသည် သီးခြား မဖြစ်ပေါ်ပေ။ ယင်းသည် ပညတ်တော်ခေတ်နှင့် ကျေးဇူးတော်ခေတ် နောက်ပိုင်း အမှု၏ တတိယအဆင့် ဖြစ်သည်။ အမှု၏ အဆင့်သစ်တစ်ခုကို ဘုရားသခင် အစပြုသည့် အချိန်တိုင်းတွင် အသစ်သော အစပြုခြင်း ရှိရမည်ဖြစ်ပြီး ယင်းက ခေတ်သစ်တစ်ခုကို အမြဲ ဆောင်ကြဉ်းရမည် ဖြစ်သည်။ ထိုနည်းတူ ဘုရားသခင်၏ စိတ်သဘောထား၊ သူ၏ အလုပ်လုပ်ပုံ၊ သူ၏အမှု တည်နေရာနှင့် သူ၏ နာမတော်တို့တွင်လည်း လိုက်လျောညီထွေသော အပြောင်းအလဲများ ရှိပေသည်။ သို့ဆိုလျှင် လူသားအနေဖြင့် ခေတ်သစ်ထဲတွင် ဘုရားသခင်၏အမှုကို လက်ခံရန် ခက်ခဲသည်မှာ အံ့ဩဖွယ်မရှိပေ။ သို့သော် ဘုရားသခင်သည် လူသား၏ ဆန့်ကျင်မှုကို မည်သို့ ခံရသည်ဖြစ်စေ၊ သူသည် မိမိ၏အမှုကို အမြဲ လုပ်ဆောင်နေပြီး လူသားမျိုးနွယ် တစ်ရပ်လုံးကို အမြဲ ရှေ့သို့ ဦးဆောင်နေပေသည်။ ယေရှုသည် လူ့လောကထဲသို့ ကြွလာခဲ့သောအချိန်တွင် သူသည် ကျေးဇူးတော်ခေတ်ကို ဆောင်ကြဉ်းပေးခဲ့ပြီး ပညတ်တော်ခေတ်ကို အဆုံးသတ်ခဲ့သည်။ နောက်ဆုံးသော ကာလအတွင်းတွင် ဘုရားသခင်သည် နောက်တစ်ကြိမ် လူ့ဇာတိခံယူခဲ့ပြီး ဤလူ့ဇာတိခံယူခြင်းအားဖြင့် ကျေးဇူးတော်ခေတ်ကို သူ အဆုံးသတ်ကာ နိုင်ငံတော်ခေတ်ကို ဆောင်ကြဉ်းပေးခဲ့သည်။ ဘုရားသခင်၏ ဒုတိယအကြိမ် လူ့ဇာတိခံယူခြင်းကို လက်ခံနိုင်သောသူ အားလုံးသည် နိုင်ငံတော်ခေတ်ထဲသို့ ဦးဆောင်ခြင်းခံရမည် ဖြစ်သည့်အပြင် ဘုရားသခင်၏ လမ်းပြမှုကို ကိုယ်တိုင်ကိုယ်ကျ လက်ခံနိုင်လိမ့်မည်။ ယေရှုသည် လူသားအလယ်သို့ ရောက်လာပြီး အမှုများစွာ လုပ်ဆောင်ခဲ့သော်လည်း သူသည် လူသားမျိုးနွယ်တစ်ရပ်လုံးကို ရွေးနုတ်ခြင်းအမှုကိုသာ ပြီးစီးစေခဲ့ပြီး လူသားတို့၏ အပြစ်ဖြေရာယဇ်အဖြစ် အသုံးခံခဲ့၏။ ကိုယ်တော်သည် လူသား၏ ဖောက်ပြန်ပျက်စီးသော စိတ်သဘောထားအားလုံး ဖယ်ရှားမပေးခဲ့ပေ။ စာတန်၏စွမ်းအားမှ လူသားကို အပြည့်အဝ ကယ်တင်ခြင်းသည် ယေရှုအနေဖြင့် အပြစ်ဖြေရာယဇ် ဖြစ်လာပြီး လူသား၏ အပြစ်များကို သယ်ဆောင်ရန် လိုအပ်သည်သာမက ဘုရားသခင်အနေဖြင့် လူသား၏ စာတန် ဖောက်ပြန်ဖျက်ဆီးထားသော စိတ်သဘောထားအား လုံးဝဖယ်ရှားပေးရန် သာ၍ပင် ကြီးမားသော အလုပ်ကို လုပ်ဆောင်ဖို့လည်း လိုအပ်ပေသည်။ ထို့ကြောင့် လူသားသည် သူ၏အပြစ်များမှ ခွင့်လွှတ်ခံရပြီးနောက် ဘုရားသခင်သည် လူသားကို ခေတ်သစ်ထဲသို့ ဦးဆောင်ရန် လူ့ဇာတိ ပြန်လည်ခံယူခဲ့ပြီး ပြစ်တင်ဆုံးမခြင်းနှင့် တရားစီရင်သည့်အလုပ်ကို စတင်ခဲ့သည်။ ဤအမှုသည် လူသားကို သာ၍မြင့်မားသည့် နယ်ပယ်တစ်ခုထဲသို့ ဆောင်ကြဉ်းပြီးဖြစ်သည်။ သူ၏အုပ်စိုးမှုအောက်တွင် ကျိုးနွံနာခံသူအားလုံးသည် သာ၍မြင့်မားသော သမ္မာတရားကို ပျော်မွေ့ခံစားပြီး သာ၍ကြီးမြတ်သော ကောင်းချီးမင်္ဂလာများကို ရရှိရပေမည်။ ၎င်းတို့သည် အလင်းတွင် အမှန်တကယ် အသက်ရှင်ကြရမည် ဖြစ်ပြီး သမ္မာတရား၊ လမ်းခရီးနှင့် အသက်တို့ကို ရရှိကြရလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ကျမ်းဦးစကား) အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ကျွန်မ ဖတ်လေလေ၊ ကျွန်မ စိတ်နှလုံးက ပိုပြီး လင်းလက်လာလေပဲ။ ဘုရားသခင်ရဲ့ အမှုတော်နဲ့ နာမတော်က မပြောင်းလဲနိုင်တာ မဟုတ်ဘူးဆိုတာ ကျွန်မ နားလည်သွားတယ်။ ဘုရားသခင်ရဲ့ အမှုတော်က ရှေ့ကို အမြဲ ဆက်တိုးတက်နေပြီး ခေတ်တစ်ခုစီရဲ့ အမှုတော်က အရင်ခေတ်ရဲ့ အမှုတော်အပေါ်မှာ တည်ဆောက်ထားတာ ဖြစ်တယ်။ ခေတ်တစ်ခုစီမှာ ဘုရားသခင်ရဲ့ အမှုက မတူညီတဲ့အတွက် ဘုရားသခင်ရဲ့ နာမတော်နဲ့ ကိုယ်တော် ဖော်ပြတဲ့ စိတ်သဘောထားကလည်း မတူကြဘူး။ ကျွန်မ ယုံကြည်ခဲ့သလိုသာ ဘုရားသခင်ရဲ့ နာမတော်နဲ့ အမှုတော်က ဘယ်တော့မှ မပြောင်းလဲဘူးဆိုရင် ဘုရားသခင်က ယေဟောဝါလို့ပဲ ထာဝရ အခေါ်ခံရမှာဖြစ်ပြီး ယေရှုအနေနဲ့ ပြောင်းလဲနိုင်ခဲ့မှာ မဟုတ်ဘူး။ ဘုရားသခင်ရဲ့ အမှုတော်ကလည်း ရှေ့ကို ဆက်တိုးတက်နိုင်မှာ မဟုတ်ဘဲ ပညတ်တော်ခေတ်မှာတင် ရပ်တန့်သွားမှာပေါ့။ ဒါဆိုရင် လူသားက ဘုရားသခင်ရဲ့ ရွေးနုတ်ခြင်းကို ခံရနိုင်မှာ မဟုတ်ဘဲ ပညတ်တော်အောက်မှာပဲ သေဆုံးသွားကြမှာ။ ကျွန်မက ယေရှုရဲ့ နာမတော်ကိုပဲ ဆုပ်ကိုင်ထားပြီး နောက်ဆုံးသောကာလ ဘုရားသခင်ရဲ့ အမှုတော်အသစ်နဲ့ နာမတော်သစ်ကို လက်မခံဘူးဆိုရင် သခင် ပြန်ကြွလာတာကို ဘယ်တော့မှ ကြိုဆိုနိုင်မှာ မဟုတ်ဘူး၊ ပြီးတော့ နောက်ဆုံးမှာ ဘုရားသခင်ရဲ့ နောက်ဆုံးသောကာလ အမှုတော်နဲ့ လွဲချော်သွားတဲ့အတွက် ငိုကြွေးပြီး အံကြိတ်ရင်း ကပ်ဘေးတွေထဲ ကျရောက်သွားမှာပဲ။

အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ကျွန်မ ပိုဖတ်ကြည့်လိုက်တယ်။ “သမ္မာတရားလမ်း အကြောင်းကို ကြားခြင်းနှင့် အသက်နှင့်ဆိုင်သော နှုတ်ကပတ်တော်ကို ဖတ်ရှုခြင်းဖြင့် ဤစကားလုံး ၁၀၀၀၀ အနက် စကားတစ်လုံးသာလျှင် သင်၏ အမြင်ရှုထောင့်များ၊ သမ္မာကျမ်းစာတို့နှင့် ကိုက်ညီသည်ဟု သင် ယုံကြည်ကောင်းယုံကြည်မည်ဖြစ်ပြီး သို့ဆိုပါက ဤစကားလုံးများထဲမှ ၁၀၀၀၀ မြောက်သောစကားလုံးကို သင် ဆက်လက်ရှာဖွေသင့်ပေသည်။ သင့်ကို နှိမ့်ချမှုရှိရန်၊ မိမိကိုယ်ကိုယုံကြည်စိတ် မလွန်ကဲရန်နှင့် မိမိကိုယ်ကို လွန်ကဲစွာ မချီးမြှောက်ရန် ငါ အကြံပြုသေး၏။ ဘုရားသခင်ကို ကြောက်ရွံ့သော သင်ပိုင်ဆိုင်သည့် စိတ်နှလုံး အနည်းငယ်ဖြင့် သင်သည် သာ၍ကြီးမားသော အလင်းကိုရလိမ့်မည်။ သင်သည် ဤနှုတ်ကပတ်တော်များကို သေချာစွာစစ်ဆေးပြီး ထပ်တလဲလဲ တွေးဆပါက ၎င်းတို့ သမ္မာတရား ဟုတ်မဟုတ်ဆိုသည်နှင့် ၎င်းတို့ အသက်ဟုတ်မဟုတ်ဆိုသည်တို့ကို သင်နားလည်လိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ယေရှု၏ဝိညာဉ်ခန္ဓာကို သင်တွေ့မြင်သည့်အချိန်တွင် ဘုရားသခင်သည် ကောင်းကင်နှင့်မြေကြီးကို အသစ်တစ်ဖန် ပြုလုပ်ပြီးဖြစ်လိမ့်မည်) အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေက ကျွန်မရဲ့ နှလုံးသားကို တိုက်ရိုက် ပြောနေသလိုပါပဲ၊ ဒါက ကျွန်မ ဖြစ်နေခဲ့တဲ့ အခြေအနေပါပဲ။ အရင်တုန်းက ကျွန်မအမျိုးသားက အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်အကြောင်း ကျွန်မကို ခဏခဏ သက်သေခံခဲ့ပေမဲ့ ကျွန်မက အရမ်း ကိုယ့်ဘာသာကိုယ် အထင်ကြီးနေခဲ့ပြီး မသိနားမလည်ခဲ့ဘူး၊ ဘုရားသခင်ကို ကြောက်ရွံ့တဲ့ စိတ်နှလုံး လုံးဝမရှိဘဲ ကျမ်းစာအကြောင်း ကျွန်မရဲ့ ဗဟုသုတ နည်းနည်းလေးနဲ့ ဘုရားသခင်ရဲ့ အမှုတော်ကို ဘောင်ခတ်ခဲ့တယ်၊ ပြီးတော့ ဘုရားသခင်ရဲ့ နာမတော်သစ်နဲ့ အမှုတော်အသစ်ကို ငြင်းပယ်ဖို့အတွက် ကျမ်းစာထဲမှာ အခြေခံအကြောင်းရင်းတွေကို ပိုပြီးတော့တောင် ရှာချင်ခဲ့သေးတယ်။ ကျွန်မ တကယ်ပဲ အရမ်း ခေါင်းမာပြီး ကျွန်မရဲ့ အတွေးအခေါ်တွေက အရမ်း လွဲချော်နေခဲ့တာပဲ။ ကျွန်မ ကိုယ့်အယူအဆတွေကို စွန့်လွှတ်ချင်တယ်၊ ဆက်ပြီး ရှာဖွေစူးစမ်းချင်တယ်၊ ပြီးတော့ ဘုရားသခင်ဆီ အပြစ်ဝန်ခံပြီး နောင်တရချင်တယ်။ ဘုရားသခင်ရဲ့ နောက်ဆုံးသောကာလ အမှုတော်အကြောင်း ကျွန်မအမျိုးသား မိတ်သဟာယဖွဲ့တာကို ကျွန်မ အမြဲတမ်း ငြင်းပယ်ခဲ့ပေမဲ့ အခုတော့ အဲဒီအကြောင်း အရမ်း ကြားချင်နေပြီ။ ဒါပေမဲ့ ကျွန်မအမျိုးသားက ဧဝံဂေလိတရား ဟောဖို့ ခရီးထွက်သွားပြီး ဘယ်တော့ပြန်လာမလဲ ကျွန်မ မသိဘူး။ ဒါကြောင့် နေ့တိုင်း အိမ်ရှေ့တံခါးကို ဖွင့်ပြီး တစ်နေ့နေ့ကျရင် တစ်ယောက်ယောက် လာပြီး ကျွန်မကို မိတ်သဟာယဖွဲ့ပေးလိမ့်မယ်လို့ မျှော်လင့်ရင်း အနန္တတန်ခိုးရှင် ဘုရားသခင် အသင်းတော်က ညီအစ်ကိုမောင်နှမတွေကို စောင့်မျှော်နေခဲ့တယ်။

တစ်မနက်ခင်းမှာ ကျွန်မ မနက်စာစားပြီးခါစ တစ်ယောက်ယောက်က ကျွန်မကို လှမ်းခေါ်သံ ကြားလိုက်တယ်။ အနန္တတန်ခိုးရှင် ဘုရားသခင် အသင်းတော်က ညီအစ်မနှစ်ယောက် ဖြစ်နေတာကို မြင်တော့ ကျွန်မ မယုံနိုင်လောက်အောင် စိတ်လှုပ်ရှားသွားတယ်။ ကျွန်မ သူတို့ကို အိမ်ထဲ ဝမ်းသာအားရ ဖိတ်ခေါ်လိုက်တယ်။ သူတို့ ကျွန်မနဲ့ နည်းနည်း မိတ်သဟာယဖွဲ့ပေးကြတယ်၊ ပြီးတော့ သူတို့ထဲက တစ်ယောက်က နှုတ်ကပတ်တော်သည် လူ့ဇာတိ၌ ပေါ်လာ၏ စာအုပ်ကို ဖွင့်ပြီး “ဘုရားသခင်၏ အမှုအဆင့် သုံးဆင့်ကို သိခြင်းသည် ဘုရားသခင်ကို သိခြင်း၏ လမ်းကြောင်းဖြစ်သည်” ဆိုတဲ့ အခန်းကဏ္ဍကို လှန်လိုက်ပြီး ကျွန်မကို စဖတ်ပြတယ်။ ညီအစ်မက အသံထွက် ဖတ်ပြနေချိန်မှာ ကျွန်မက စိတ်အားထက်ထက်သန်သန်နဲ့ နားထောင်နေခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “အမှု၏ အဆင့်သုံးဆင့်သည် ဘုရားသခင်၏ စီမံခန့်ခွဲမှု တစ်ခုလုံး၏ အချက်အချာတွင် ရှိပြီး၊ ယင်းတို့ထဲတွင် ဘုရားသခင်၏ စိတ်သဘောထားနှင့် သူ၏ဖြစ်ခြင်းတို့ကို ဖော်ပြထား၏။ ဘုရားသခင်၏ အမှုအဆင့် သုံးဆင့်ကို မသိသူတို့သည် ဘုရားသခင်က သူ၏ စိတ်သဘောထားအား မည်သို့ဖော်ပြသည်ကို သိရှိနိုင်စွမ်း မရှိကြသကဲ့သို့၊ ဘုရားသခင့်အမှု၏ ဉာဏ်ပညာကိုလည်း မသိကြပေ။ ၎င်းတို့သည် လူသားမျိုးနွယ်ကို သူကယ်တင်သည့် နည်းလမ်းများစွာနှင့် လူသားမျိုးနွယ် တစ်ရပ်လုံးအတွက် သူ၏ ရည်ရွယ်ချက်များကိုလည်း မသိနားမလည်မြဲ ရှိနေကြ၏။ အမှု၏ အဆင့်သုံးဆင့်သည် လူသားမျိုးနွယ်အား ကယ်တင်ခြင်း အမှုနှင့်ဆိုင်သည့် အပြည့်အဝ ဖော်ပြချက် ဖြစ်၏။ အမှု၏ အဆင့်သုံးဆင့်ကို မသိသူတို့သည် သန့်ရှင်းသော ဝိညာဉ်တော်အမှု၏ နည်းစနစ်များနှင့် အခြေခံသဘောတရား မျိုးစုံတို့ကို မသိနားမလည်ဘဲ ရှိလိမ့်မည် ဖြစ်ပြီး၊ အမှု၏ အဆင့်တစ်ခုခုမှ ကျန်ရှိသော အယူဝါဒကိုသာ တင်းကျပ်စွာ စွဲမြဲထားသူများသည် ဘုရားသခင်ကို အယူဝါဒဖြင့် ကန့်သတ်ထားသူများ ဖြစ်ကြပြီး၊ ၎င်း၏ ဘုရားသခင်၌ ယုံကြည်မှုသည် မရေမရာနှင့် မသေမချာ ဖြစ်လေသည်။ ထိုသို့သော လူများသည် ဘုရားသခင်၏ ကယ်တင်ခြင်းကို မည်သည့်အခါမျှ ရရှိလိမ့်မည် မဟုတ်ပေ။ ဘုရားသခင်၏ အမှုအဆင့်သုံးဆင့်သာ ဘုရားသခင်၏ စိတ်နေသဘောထား အလုံးစုံကို အပြည့်အဝ ဖော်ပြနိုင်ပြီး၊ လူသားမျိုးနွယ် တစ်ရပ်လုံးကို ကယ်တင်ခြင်းနှင့်ဆိုင်သည့် ဘုရားသခင်၏ ရည်ရွယ်ချက်နှင့် လူသားမျိုးနွယ်၏ကယ်တင်ခြင်း လုပ်ငန်းစဉ် တစ်ခုလုံးကို လုံးဝ ဖော်ပြနိုင်ပေသည်။ ဤသည်မှာ သူသည် စာတန်ကို အောင်နိုင်ပြီးဖြစ်ကာ လူသားမျိုးနွယ်ကို ရယူပြီးဖြစ်သည့် သက်သေ ဖြစ်သည်။ ဤသည်မှာ ဘုရားသခင်၏ အောင်မြင်ခြင်း သက်သေဖြစ်ပြီး၊ ဘုရားသခင်၏ စိတ်နေသဘောထား တစ်ခုလုံးနှင့်ဆိုင်သည့် ဖော်ပြချက် ဖြစ်သည်။ ဘုရားသခင် အမှု၏ အဆင့်သုံးဆင့်ထဲမှ တစ်ဆင့်ကိုသာ နားလည်သူတို့သည် ဘုရားသခင်၏ စိတ်သဘောထား တစ်စိတ်တစ်ဒေသကိုသာ သိကြ၏။ လူသား၏ အယူအဆများတွင်၊ ဤအဆင့်တစ်ဆင့်တည်းက အယူဝါဒဖြစ်လာရန် လွယ်ကူပြီး၊ လူသားအနေနှင့် ဘုရားသခင်နှင့်ပတ်သက်သည့် သတ်မှတ်ထားသော စည်းမျဉ်းများ ထူထောင်ဖို့နှင့် ဘုရားသခင်၏ စိတ်သဘောထား၏ ဤအစိတ်အပိုင်းတစ်ရပ်ကိုသာ ဘုရားသခင်၏ စိတ်သဘောထား တစ်ခုလုံး၏ ကိုယ်စားပြုမှု တစ်ခုအဖြစ် အသုံးပြုရန် အလားအလာ ရှိလာလေသည်။ ထို့အပြင် လူသား၏ စိတ်ကူးစိတ်သန်းအများစုသည် အတွင်းတွင် ရောယှက်နေသည်မှာ လူသားက ဘုရားသခင်မှာ တစ်ချိန်တစ်ခါက ဤသို့ဖြစ်ခဲ့ပါလျှင်၊ သူသည် တစ်ချိန်လုံး အလားတူ ဖြစ်မြဲဖြစ်နေမည် ဖြစ်ပြီး၊ မည်သည့်အခါမျှ ပြောင်းလဲမည်မဟုတ်ဟု ယုံကြည်လျက်၊ ဘုရားသခင်၏ စိတ်သဘောထား၊ ဖြစ်ခြင်းနှင့် ဉာဏ်ပညာတို့အပြင် ဘုရားသခင့်အမှု၏ အခြေခံသဘောတရားများကို ကန့်သတ်ထားသည့် သတ်မှတ်ချက်ဘောင်အတွင်းတွင် တင်းကျပ်စွာ ဘောင်ခတ်လေသည်။ အမှု၏ အဆင့်သုံးဆင့်ကို သိပြီး၊ နားလည်သူများသာ ဘုရားသခင်ကို အပြည့်အဝနှင့် တိကျမှန်ကန်စွာ သိနိုင်ပေသည်။ အနည်းဆုံးအနေဖြင့် ၎င်းတို့သည် ဘုရားသခင်ကို ဣသရေလအမျိုးတို့၏ ဘုရားသခင်အဖြစ် သို့မဟုတ် ယုဒလူတို့၏ ဘုရားသခင်အဖြစ် သတ်မှတ်လိမ့်မည် မဟုတ်သကဲ့သို့၊ သူ့ကို လူသားအတွက် လက်ဝါးကပ်တိုင်တွင် အစဉ်အမြဲ သံမှိုရိုက်နှက် ခံထားရမည့် ဘုရားအဖြစ် မြင်လိမ့်မည် မဟုတ်ပေ။ တစ်ဦးတစ်ယောက်သည် ဘုရားသခင်ကို သူ၏အမှု၏ အဆင့်တစ်ဆင့်မှသာ သိလာပါက၊ ၎င်းတို့၏ အသိပညာသည် အလွန့် အလွန်သေးနုပ်ပြီး၊ သမုဒ္ဒရာထဲက ရေတစ်စက်နှင့်သာ ညီမျှပေသည်။ ထိုသို့မဟုတ်ပါက ရှေးဘာသာရေး အစောင့်များစွာက အဘယ်ကြောင့် ဘုရားသခင်ကို လက်ဝါးကားတိုင်တွင် အရှင်လတ်လတ် သံနှင့်ရိုက်ခဲ့မည်နည်း။ ယင်းမှာ လူသားသည် ဘုရားသခင်ကို ကန့်သတ်ချက် ဘောင်အချို့အတွင်း ကန့်သတ်ထားသောကြောင့် မဟုတ်လော။ များစွာသော လူတို့သည် ဘုရားသခင်၏ စုံလင်ကွဲပြားသော အမှုအမျိုးမျိုးကို မသိသောကြောင့်၊ ထို့အပြင် သန့်ရှင်းသော ဝိညာဉ်တော်၏အမှုကို တိုင်းတာရန် အသိပညာနှင့် အယူဝါဒ အနည်းငယ်သာ ပိုင်ဆိုင် သောကြောင့် ဘုရားသခင်ကို ဆန့်ကျင်ပြီး သန့်ရှင်းသော ဝိညာဉ်တော်၏အမှုကို ပိတ်ဆို့ဟန့်တားကြသည် မဟုတ်လော။ ထိုသို့သော လူများ၏ အတွေ့အကြုံများသည် အပေါ်ယံ ဖြစ်သော်လည်း၊ သဘာဝ၌ မာနထောင်လွှားကာ စိတ်အလိုလိုက်ပြီး၊ သန့်ရှင်းသော ဝိညာဉ်တော်၏ အမှုကို အထင်သေးခြင်းဖြင့် မှတ်ယူကြသည်၊ သန့်ရှင်းသောဝိညာဉ်တော်၏ ဆုံးမပဲ့ပြင်ခြင်းများကို လျစ်လျူရှုကြသကဲ့သို့၊ ထို့အပြင် သန့်ရှင်းသော ဝိညာဉ်တော်၏ အမှုကို ‘အတည်ပြုရန်’ ၎င်းတို့၏ အရေးမပါသည့် အိုဟောင်းသော အကြောင်းပြချက်များကို အသုံးပြုကြ၏။ ၎င်းတို့သည် ဟန်ဆောင်ခြင်းလည်း ပြုကာ ၎င်းတို့၏ ကိုယ်ပိုင် လေ့လာသင်ယူမှုနှင့် အသိပညာအပေါ် အပြည့်အဝ လက်ခံယုံကြည်ကြသကဲ့သို့၊ ၎င်းတို့ ကမ္ဘာ့အနှံ့ ခရီးသွားနိုင်သည်ဟု အခိုင်အမာ ယုံကြည်ကြလေသည်။ ထိုသို့သော လူများသည် သန့်ရှင်းသော ဝိညာဉ်တော်က ပစ်ပယ်သူများ မဟုတ်ပါလော၊ ၎င်းတို့ကို ခေတ်သစ်က ဖယ်ရှားရှင်းလင်းလိမ့်မည် မဟုတ်လော။ ဘုရားသခင်၏ ရှေ့မှောက်သို့ လာပြီး၊ သူ့ကို ပွင့်လင်းစွာ ဆန့်ကျင်သူများသည် ၎င်းတို့ မည်မျှ အလွန် ထက်မြက်သည်ကို ပြရန်မျှသာ ကြိုးစားနေသော မသိနားမလည်သကဲ့သို့ အသိအမြင်လိုသေးသော လူဆိုးများ မဟုတ်ပါလော။ နည်းပါးသော ကျမ်းစာ အသိပညာဖြင့်၊ ၎င်းတို့သည် ကမ္ဘာ့ ‘ပညာရေးလောက’ ကို သောင်းကျန်းမွှေ့ယမ်းရန် ကြိုးစားကြ၏။ လူတို့ကို သင်ကြားရန် အပေါ်ယံ အယူဝါဒဖြင့် ၎င်းတို့သည် သန့်ရှင်းသော ဝိညာဉ်တော်၏ အမှုကို ပြောင်းပြန်လှန်ရန် ကြိုးပမ်းကြသည့်အပြင်၊ ထိုအမှုကို ၎င်းတို့တွေးခေါ်မှု ဖြစ်စဉ်ကို ဗဟိုပြုစေရန် ကြိုးစားကြ၏။ ၎င်းတို့သည် ရေရှည် မကြည့်တတ်ကြသည့်အတွက်၊ ဘုရားသခင်၏အနှစ်ခြောက်ထောင် အမှုကို အကြည့်တစ်ချက်ဖြင့် ရှုမြင်ရန် ကြိုးစားကြ၏။ ဤလူတို့သည် ပြောလောက်စရာ အသိစိတ် တစ်ခုတစ်လေမျှ မရှိကြပါတကား။ အမှန်တွင် လူတို့၏ ဘုရားသခင် အကြောင်း အသိပညာ သာ၍ များလေ၊ သူ၏အမှုကို ဝေဖန်ရန် နှေးလေလေဖြစ်သည်။ ထို့အပြင် ၎င်းတို့သည် ယနေ့ခေတ်တွင် ဘုရားသခင်၏ အမှုနှင့်သက်ဆိုင်သည့် ၎င်းတို့၏ အသိပညာ အနည်းငယ်ကိုသာ ပြောဆိုကြသော်လည်း၊ ၎င်းတို့၏ ဝေဖန်မှုများတွင် အလျင်လိုခြင်း မရှိကြပေ။ လူတို့သည် ဘုရားသခင်အပေါ် သိကျွမ်းမှု နည်းလေလေ၊ ၎င်းတို့သည် သာ၍ မာနထောင်လွှားကာ မိမိကိုယ်ကိုယ် ယုံကြည်မှု လွန်ကဲလေလေ ဖြစ်ပြီး၊ ဘုရားသခင်၏ ဖြစ်ခြင်းကို အကြောင်းမဲ့သက်သက် ထုတ်ဖော်ပြောလေလေ ဖြစ်သည်။ သို့ရာတွင် ၎င်းတို့သည် သဘောတရားများကိုသာ ပြောဆိုပြီး စစ်မှန်သည့် အထောက်အထားများ လုံးဝမပေးပေ။ ထိုသို့သော လူတို့သည် တန်ဖိုး မည်သို့မျှ မရှိပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်) ဘုရားသခင်ရဲ့ ဒီနှုတ်ကပတ်တော်တွေကို ကြားလိုက်ရတဲ့အခါ ဘုရားသခင်က ကျွန်မ စိတ်နှလုံးထဲကို တကယ်ပဲ ထွင်းဖောက်မြင်ပြီး ကျွန်မရဲ့ အယူအဆတွေကို ရှင်းရှင်းလင်းလင်း ဖော်ထုတ်လိုက်တယ်လို့ ခံစားလိုက်ရတယ်။ ကျွန်မက ဘုရားသခင်ရဲ့ အမှု အဆင့်သုံးဆင့်ထဲက တစ်ခုတည်းကိုပဲ သိထားပြီး အဲဒီအမှုအဆင့်ကနေ ကျန်ရစ်ခဲ့တဲ့ ကျမ်းစာထဲက နှုတ်ကပတ်တော်တွေကိုပဲ ဖက်တွယ်ထားခဲ့တာကိုး။ ကျွန်မက ဘုရားသခင်ကို စည်းမျဉ်းစည်းကမ်းတွေနဲ့ ကန့်သတ်ထားပြီး ဘုရားသခင်ရဲ့ နာမတော်က ယေရှု ဖြစ်တယ်၊ ဘယ်တော့မှ ပြောင်းလဲလို့မရဘူးလို့ ယုံကြည်ခဲ့တယ်။ အနန္တတန်ခိုးရှင် ဘုရားသခင်ရဲ့ အမှုကို လက်ခံတာဟာ သခင်ယေရှုကို သစ္စာဖောက်တာ၊ ဘာသာရေးဖောက်ပြန်တာလို့လည်း ကျွန်မ ပြောခဲ့တယ်။ ဘုရားသခင်ရဲ့ အမှုတော်အကြောင်း ကျွန်မ ဘာမှမသိခဲ့မှန်း၊ ဘုရားသခင်ကို ကျွန်မ ယုံကြည်တာက အရမ်း မရေရာခဲ့မှန်း ကျွန်မ မြင်သွားတယ်။ အမှုတော် အဆင့်သုံးဆင့် ဆိုတာက လူသားမျိုးနွယ်ကို ကယ်တင်တဲ့ ဘုရားသခင်အမှုတော်ရဲ့ ဖော်ပြချက် အပြည့်အစုံ ဖြစ်တယ်။ အမှုတော် အဆင့်သုံးဆင့်ထဲက တစ်ခုကိုပဲ သိခြင်းအားဖြင့် ကျွန်မက ဘုရားသခင်ရဲ့ စိတ်သဘောထား တစ်စိတ်တစ်ပိုင်းကိုပဲ သိခဲ့ရတယ်၊ ဒါပေမဲ့ ဘုရားသခင်ရဲ့ စိတ်သဘောထား၊ သူ့ရဲ့ဖြစ်ခြင်း၊ ဉာဏ်ပညာနဲ့ အမှုတော်ကို ဒီအကန့်အသတ်ရှိတဲ့ ဘောင်ထဲမှာပဲ ကျွန်မ အရမ်း တင်းကျပ်အောင် ကန့်သတ်ထားခဲ့ပြီး ဘုရားသခင်က တစ်ခါ ဒီလိုဖြစ်ခဲ့ရင် အမြဲတမ်း ဒီလိုပဲ ဖြစ်ရမယ်လို့ ယုံကြည်နေခဲ့တယ်။ ကျွန်မ အမြင်ကျဉ်းမြောင်းခဲ့သလို ဘုရားသခင်ကို မသိခဲ့ပါဘူး၊ ဒါတောင်မှ ဘုရားသခင်ရဲ့ နာမတော်နဲ့ အမှုတော်ကို ဘောင်ခတ်နေခဲ့တာပါ။ ကျွန်မ တကယ်ကို မာနထောင်လွှားခဲ့တာပါပဲ။

နောက်ပိုင်းမှာ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို အများကြီး ပိုဖတ်ဖြစ်ပြီး အနန္တတန်ခိုးရှင် ဘုရားသခင်ဟာ သခင်ယေရှု ပြန်ကြွလာတာ ဖြစ်တယ်ဆိုတာ ကျွန်မ သေချာသွားတယ်၊ ဒါကြောင့် အနန္တတန်ခိုးရှင် ဘုရားသခင် အသင်းတော်ကို ကျွန်မ ဝင်လိုက်ပြီး ညီအစ်ကိုမောင်နှမတွေနဲ့အတူ စုဝေးဖြစ်လာတယ်၊ နောက်ပြီး အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ဖတ်ရှုခဲ့ပါတယ်။ ကျွန်မ အရမ်း ထောက်ပံ့ခံရတယ်လို့ ခံစားရတယ်။ ဘုရားသခင်ရဲ့ နောက်ဆုံးသောကာလ ကယ်တင်ခြင်းကို အံ့သြစရာကောင်းအောင် လက်ခံနိုင်ဖို့နဲ့ သခင် ပေါ်ထွန်းခြင်းကို ကြိုဆိုနိုင်ဖို့ ကျွန်မကို သနားကရုဏာနဲ့ ကြင်နာမှု ပြသခဲ့တဲ့ ဘုရားသခင်ကို ကျေးဇူးတင်ပါတယ်။


၁၂။ ဖမ်းဆီးခံရပြီးနောက် ဆင်ခြင်သုံးသပ်ခြင်းများ

ယူလု၊ တရုတ်ပြည်

၂၀၁၈ ခုနှစ်မှာ၊ အသင်းတော် ခေါင်းဆောင်တစ်ယောက်အနေနဲ့ ကျွန်မ ရွေးကောက်ခံခဲ့ရတယ်။ အဲဒီအချိန်မှာ လီဟွာက တခြားသူတွေကို တစိုက်မတ်မတ် နှိပ်ကွပ်ပြီး ညှဉ်းပန်းနေခဲ့ပြီး အသင်းတော် အသက်တာကို နှောင့်ယှက်နေခဲ့တယ်။ ဘုရားနှုတ်ကပတ်တော်တွေနဲ့ တွဲစပ်ပြီး သူက ဆိုးယုတ်တဲ့သူဖြစ်ကြောင်း ကျွန်မတို့ ဖော်ထုတ်ပြီး စိစစ်ဖို့ လိုအပ်ခဲ့တယ်။ ကျွန်မနဲ့ တွဲဖက်လုပ်ဆောင်နေတဲ့ ညီအစ်မလင်းရုက သူနဲ့အတူ လိုက်ခဲ့ဖို့ ကျွန်မကို ပြောတယ်။ လီဟွာနဲ့ မိတ်သဟာယပြုပြီး သူ့ကို ကျွန်မတို့ ဖော်ထုတ်တဲ့အခါ၊ လီဟွာက လက်မခံဘူး။ သူ့သဘောထားက တော်တော်လေး ဆိုးရွားတယ်။ သူ့ရဲ့ ဒုစရိုက်အမှုတွေကို ဝန်မခံရုံမကဘဲ၊ ကျွန်မတို့ကို ပြန်စိုက်ကြည့်ပြီးတော့လည်း ကိုယ့်ကိုယ်ကို ကာကွယ်ပြောဆိုတယ်။ သူ့ရဲ့ ရက်စက်ကြမ်းကြုတ်တဲ့ အကြည့်ကို မြင်တော့ ကျွန်မ နည်းနည်း ကြောက်သွားတယ်။ စိတ်နှလုံးထဲမှာ ဘုရားသခင်ဆီ အဆက်မပြတ် ဆုတောင်းပြီး လမ်းပြမှု တောင်းခံခဲ့တယ်။ အဲဒီအချိန်မှာ ကွန်ပျူတာကို ဖွင့်လိုက်တော့ လီဟွာရဲ့ အပြုအမူနဲ့ အရမ်းကိုက်ညီတဲ့ ဘုရားနှုတ်ကပတ်တော်တစ်ပိုဒ်ကို တွေ့တယ်။ ကျွန်မတို့ အဲဒါကို အတူတူဖတ်လိုက်ကြတယ်၊ အဲဒီနောက်မှာ သူ အချိန်အမျိုးမျိုးမှာ ပြောခဲ့တဲ့ စကားတွေထဲက ကွဲလွဲမှုတွေနဲ့ သူ့ရဲ့ တစိုက်မတ်မတ် ပြုမူပုံတွေကို ပေါင်းစပ်ပြီး သူ့ရဲ့ ဒုစရိုက်အမှုတွေကို ကျွန်မ ဖော်ထုတ်ခဲ့ပါတယ်။ တခြား ညီအစ်ကို မောင်နှမတွေကလည်း သူ့အပြုအမူကို ဝိုင်းပြီး ဖော်ထုတ်ကြတော့မှ သူ လက်ခံသွားတယ်။ လီဟွာ ထွက်သွားပြီးတဲ့နောက်မှာ ညီအစ်မတစ်ယောက်က ပြောတယ်။ “ဒီနေ့ ဒီဆိုးယုတ်တဲ့သူရဲ့ အမူအရာကို မြင်ရတာ ကျွန်မ တကယ် နည်းနည်းကြောက်မိတယ်။ အစ်မသာ သူ့ကို မဖော်ထုတ်ခဲ့ရင် သူ တကယ် လက်ခံမှာ မဟုတ်ဘူး” တဲ့။ အဲဒီစကားကို ကြားတဲ့အခါ “ဘုရားသခင်ကို ကျေးဇူးတင်ပါတယ်။ ဒါတွေအားလုံးက ဘုရားရဲ့ လမ်းပြမှုပါ” လို့ ကျွန်မ နှုတ်က ပြောခဲ့ပေမဲ့၊ စိတ်ထဲမှာတော့ တကယ် ကျေနပ်နေခဲ့တယ်။ ကျွန်မမှာ တကယ်ပဲ အလုပ်လုပ်နိုင်စွမ်းတချို့ ရှိခဲ့တာပဲလို့ ခံစားမိလိုက်တယ်။ ခဏနေတော့၊ စာနဲ့ပတ်သက်တဲ့ အမှုဆောင်တွေအတွက် စုဝေးပွဲတစ်ခု ဦးစီးဖို့ ကျွန်မ သွားခဲ့တယ်။ စာနဲ့ပတ်သက်တဲ့ အလုပ်ရဲ့ စည်းမျဉ်းတွေကို ကျွန်မ ကောင်းကောင်း မပိုင်နိုင်လို့၊ ရှင်းရှင်းလင်းလင်း မိတ်သဟာယမပြုနိုင်ရင် လူတွေ ကျွန်မကို အထင်သေးကြမှာ ကြောက်ခဲ့တယ်။ ဒါနဲ့ စိတ်ထဲမှာ ဘုရားသခင်ဆီ အဆက်မပြတ် ဆုတောင်းပြီး လမ်းပြမှု တောင်းခံခဲ့တယ်။ နောက်ပိုင်းမှာ သူတို့နဲ့အတူ စည်းမျဉ်းတွေကို ဖတ်တယ်၊ ကျွန်မရဲ့ ကိုယ်ပိုင် သိနားလည်မှုတချို့ကို ဝေမျှတယ်၊ ပြီးတော့ သူတို့အလုပ်မှာရှိတဲ့ ပြဿနာတွေနဲ့ လမ်းလွဲခြင်းတွေကို မိတ်သဟာယပြုပြီး ဖြေရှင်းပေးခဲ့တယ်။ အဲဒီနောက်မှာ အလုပ်ဘယ်လိုလုပ်ရမယ်ဆိုတာ လူတိုင်း သိသွားကြတယ်။ ညီအစ်ကို မောင်နှမတချို့က ကျွန်မရဲ့ မိတ်သဟာယက သူတို့ကို အကူအညီတချို့ ဖြစ်စေတယ်လို့ ဝမ်းသာအားရ ပြောကြတယ်။ အဲဒီအချိန်အတောအတွင်း ကိုယ့်တာဝန်ကိုယ် ထမ်းဆောင်ရာမှာ ရလဒ်တချို့ ရခဲ့တာ၊ နောက်ပြီး ညီအစ်ကို မောင်နှမတွေအားလုံးက ကျွန်မကို အထင်ကြီးကြတာကို မြင်တော့၊ စိတ်ထဲမှာ ကိုယ့်ကိုယ်ကို တော်တော် ကျေနပ်မိတယ်။ “နောက်နောင်ကျရင်၊ သူတို့ ပြဿနာတွေ ပိုဖြေရှင်းဖို့ ငါ ကူညီရမယ်။ ဒီလိုဆိုရင် လူတိုင်းက ငါ့ကို သေချာပေါက် ပိုပြီးတောင် အထင်ကြီးကြမှာ” ပေါ့။ မကြာခင်မှာပဲ၊ အထက်ခေါင်းဆောင်တွေက ခက်ခဲတဲ့ တာဝန်သုံးလေးခုကို တာဝန်ယူဖို့ ကျွန်မကို စီစဉ်ပေးတယ်။ အစတုန်းကတော့ အဲဒီတာဝန်တွေက အရမ်းခက်ခဲပြီး ပြီးမြောက်အောင်လုပ်ဖို့ မဖြစ်နိုင်ဘူးလို့ ကျွန်မ ခံစားခဲ့ရတယ်။ ခေါင်းဆောင်တွေက မောရှေဟာ ဣသရေလလူတွေကို ဦးဆောင်ပြီး ပင်လယ်နီကို ဖြတ်ကူးခဲ့တဲ့အကြောင်းနဲ့ ယုံကြည်ခြင်းနဲ့ဆိုင်တဲ့ ဘုရားနှုတ်ကပတ်တော်တွေကို ကျွန်မနဲ့ မိတ်သဟာယပြုပေးတယ်။ အဲဒီနောက်မှာ အလုပ်ပြီးမြောက်အောင်လုပ်ဖို့ ကျွန်မမှာ စိတ်ပိုင်းဖြတ်မှု ရှိလာတယ်။ လုပ်ဆောင်နေတဲ့ လုပ်ငန်းစဉ်မှာ အခက်အခဲတွေ ကြုံရပြီး ဘာလုပ်ရမှန်းမသိတဲ့အခါ၊ ဘုရားသခင်ဆီ အကြိမ်ကြိမ် ဆုတောင်းပြီး သမ္မာတရား စည်းမျဉ်းတွေကို ရှာဖွေခဲ့တယ်။ ဖြည်းဖြည်းချင်းနဲ့ အလုပ်က အောင်အောင်မြင်မြင်နဲ့ ပြီးမြောက်သွားတယ်။ ဘယ်အခက်အခဲကမှ ငါ့အတွက် သိပ်မကြီးမားပါဘူးလို့ တွေးပြီး ကိုယ့်ကိုယ်ကို မနေနိုင်ဘဲ စပြီး အထင်ကြီးမိလာတယ်။ နောက်ပိုင်း၊ ညီအစ်ကို မောင်နှမတွေ သူတို့တာဝန်တွေမှာ အခက်အခဲတွေကြုံပြီး ယုံကြည်ခြင်း ပျောက်ဆုံးတဲ့အခါ၊ ကျွန်မက သူတို့ရှေ့မှာ ကိုယ့်ကိုယ်ကို ကြွားဝါဖြစ်တယ်။ “မင်းတို့ရဲ့ အခက်အခဲတွေက ဘာမှ မဟုတ်ပါဘူး။ ကျွန်မ တာဝန်ထမ်းဆောင်ရာမှာ ရှိခဲ့တဲ့ အခက်အခဲတွေနဲ့ ယှဉ်ရင် အများကြီး သေးငယ်ပါတယ်” လို့ပေါ့။ ပြီးတော့ ကျွန်မ တာဝန်ထမ်းဆောင်ရာမှာ ကြုံရတဲ့ အခက်အခဲတွေကို ဖြေရှင်းဖို့ ဘုရားသခင်ကို ဘယ်လို မှီခိုအားကိုးခဲ့ကြောင်း ရှည်ရှည်ဝေးဝေး ပြောတော့တာပေါ့။ ဒါပေမဲ့ ဒီလုပ်ငန်းစဉ်အတွင်းမှာ ကျွန်မရဲ့ အပျက်သဘောဆောင်တဲ့ အခြေအနေတွေ၊ ယုံကြည်ခြင်း ပျောက်ဆုံးတာတွေနဲ့ လက်ပါလျှော့ချင်တဲ့ ဆန္ဒတွေကိုတော့ ကျွန်မ ထည့်မပြောခဲ့ဘူး။ စကားပြောပြီးတဲ့နောက်၊ စိတ်နှလုံးထဲမှာ အသိတရားတချို့ ရလာတယ်။ ဒါက ကိုယ့်ကိုယ်ကို ချီးမြှောက်ပြီး ကြွားဝါနေတာ မဟုတ်လား။ ဒါပေမဲ့ ပြန်စဉ်းစားလိုက်တော့ “ပြဿနာတွေနဲ့ အခက်အခဲတွေကို ဖြေရှင်းဖို့ ဘုရားသခင်ကို ငါ ဘယ်လို မှီခိုခဲ့တယ်ဆိုတာကိုလည်း ငါ ပြောခဲ့တာပဲ။ ဒါက ကြွားဝါတာ မဟုတ်ပါဘူး” ပေါ့။ အထူးသဖြင့် ညီအစ်ကို မောင်နှမတွေရဲ့ အားကျပြီး လေးစားတဲ့ အမူအရာတွေကို မြင်ရတဲ့အခါ၊ ကျွန်မ သမ္မာတရားကို တကယ် နားလည်ပြီး အလုပ်လုပ်နိုင်စွမ်းတချို့ ရှိတယ်လို့ ခံစားမိတယ်။

တစ်ခါတုန်းက စုဝေးပွဲတစ်ခုကို ကျွန်မ သွားခဲ့တယ်။ အသင်းတော် သန့်စင်ရေး အလုပ်ကို တာဝန်ယူထားတဲ့ ညီအစ်မ လျှိုလီက ပြောတယ်။ “အသင်းတော် ခေါင်းဆောင်တစ်ယောက်က လူတစ်ယောက်ရဲ့ အပြုအမူ တော်တော်ဆိုးတယ်လို့ သတင်းပို့လာတယ်။ သူတို့က အဲဒီလူနဲ့ မိတ်သဟာယပြုပေမဲ့၊ အဲဒီလူက လက်မခံဘဲ ကိုယ့်ကိုယ်ကို ကာကွယ်ပြောဆိုဖို့ ကြိုးစားရုံတင်မကဘဲ၊ သူတို့ကို ပြန်အပြစ်ရှာ အသာစီးရဖို့ပါ ကြိုးစားသေးတယ်။ ကျွန်မသာ အဲဒီလိုလူမျိုးနဲ့ ကြုံရရင်၊ သူတို့နဲ့ ဘယ်လို မိတ်သဟာယပြုပြီး ဖော်ထုတ်ရမယ်ဆိုတာ သိမှာ မဟုတ်ဘူး။ စိတ်နှလုံးထဲမှာ နည်းနည်း ကြောက်မိမှာ” တဲ့။ ကျွန်မ ကိုယ့်ဘာသာကိုယ် တွေးလိုက်တယ်။ “ညီအစ်မ တစ်ခုခု သင်ယူရအောင်၊ ဆိုးယုတ်တဲ့သူတွေကို ကျွန်မ ဘယ်လို ဖော်ထုတ်သလဲဆိုတာ သေချာပေါက် ပြောပြရမှာပေါ့” လို့။ အဲဒီနောက် လီဟွာကို ကျွန်မ ဘယ်လို ဖော်ထုတ်ခဲ့ပုံ၊ သူ လက်မခံခဲ့ပုံနဲ့ နောက်ဆုံးမှာ လုံးဝ ယုံကြည်လက်ခံသွားပုံ အားလုံးကို ကျွန်မ ပြောပြခဲ့တယ်။ များများ ပြောလေလေ၊ ကျွန်မ ပိုပြီး စိတ်လှုပ်ရှားလေလေပါပဲ။ အဲဒီတုန်းက ကျွန်မ နည်းနည်း ကြောက်ရွံ့ခဲ့တာကို ထည့်ပြောခဲ့ပေမဲ့၊ အဲဒါကိုတော့ စကားစပ်မိရုံလောက်ပဲ ပြောခဲ့တာပါ။ လျှိုလီက နားထောင်ပြီးတဲ့နောက်၊ အားကျပြီး လေးစားတဲ့ အကြည့်နဲ့ ကျွန်မကို ကြည့်ပြီး ပြောတယ်။ “ကျွန်မသာ အစ်မနေရာမှာ ဆိုရင်၊ သူ့ကို ဘယ်လို ဖော်ထုတ်ရမှန်း သိမှာ မဟုတ်ဘူး” တဲ့။ သူ ဒီလိုပြောတာကို ကြားတော့ ကျွန်မ အရမ်းပျော်သွားတယ်။ အရမ်းကို သဘောကျနေခဲ့တာလေ။ အဲဒီအချိန်အတွင်းမှာ၊ ကြွားဝါချင်တဲ့ ကျွန်မရဲ့ လိုအင်ဆန္ဒက ပိုပိုပြင်းပြလာတယ်။ စုဝေးပွဲကနေ ပြန်လာတိုင်း၊ အသင်းတော်မှာ ကျွန်မ တွေ့ရှိခဲ့တဲ့ ပြဿနာတွေနဲ့ အဲဒါတွေကို ဘယ်လို ဖြေရှင်းခဲ့ကြောင်း လင်းရုကို အကုန် ပြောပြဖြစ်တယ်။ လင်းရုက ခဏခဏ ပြောတတ်တယ်။ “အစ်မက ပြဿနာတွေကို ရှာဖွေပြီး ဖြေရှင်းရာမှာ အရမ်းတော်တာ အမှန်ပဲနော်။ ကျွန်မသာဆိုရင် ဖြေရှင်းဖို့ နေနေသာသာ၊ ပြဿနာတွေကိုတောင် တွေ့နိုင်မှာ မဟုတ်ဘူး” တဲ့။ နောက်ပိုင်းမှာ၊ လင်းရု ဘာပဲကြုံကြုံ၊ အဲဒါကို ဘယ်လို ကိုင်တွယ်ဖြေရှင်းရမလဲဆိုတာ ကျွန်မကို မေးတတ်တယ်။ ကိစ္စအသေးအမွှားလေးတွေကိုတောင် ကျွန်မ ပြန်လာပြီး ကိုင်တွယ်ပေးဖို့ သူ စောင့်နေတတ်တယ်။ ကျွန်မ ကျန်းမာရေးက သိပ်မကောင်းတော့ လင်းရုက ကျွန်မကို ပြောတယ်။ “အစ်မ ကျန်းမာရေး ဂရုစိုက်ဦးနော်။ အစ်မသာ ကျန်းမာရေး ထိခိုက်သွားရင်၊ ကျွန်မတို့ အသင်းတော်အလုပ်ကို ဘယ်သူ လုပ်မှာလဲ” တဲ့။ ကျွန်မနဲ့ အတူတူ အလုပ်လုပ်တဲ့ ညီအစ်မတွေက ကျွန်မစားဖို့ အာဟာရရှိတဲ့ အစားအစာတွေ အမြဲ ပေးတတ်ကြတော့၊ ကျွန်မက အသင်းတော်ရဲ့ ကျောရိုးပဲဆိုတဲ့ ခံစားချက်က ပိုပြီးတော့တောင် ပြင်းထန်လာခဲ့တယ်။ နောက်ပိုင်းမှာ ညီအစ်ကို မောင်နှမတွေအားလုံးက သူတို့ရဲ့ ပြဿနာတွေအားလုံးကို မိတ်သဟာယပြုဖို့နဲ့ ကျွန်မရဲ့ အကြံဉာဏ်ကို တောင်းဖို့ ကျွန်မကို လာရှာကြတယ်။ စုဝေးပွဲတိုင်းမှာ၊ ညီအစ်ကို မောင်နှမတွေက ကျွန်မကို မေးခွန်းတွေမေးဖို့ အလုအယက် ဖြစ်နေကြတယ်။ စိတ်ထဲမှာ အရမ်း ကျေနပ်ပီတိဖြစ်ပြီး တွေးမိတယ်။ “ဒီအသင်းတော် အလုပ်အတွက် ငါက မရှိမဖြစ် ဖြစ်နေပုံပဲ။ ငါသာ ပဲ့ကိုင်မပေးရင် အလုပ်ကိုဖြစ်မှာ မဟုတ်ဘူး” လို့ပေါ့။ အသင်းတော်တစ်ခုလုံးရဲ့ အလုပ်ကို ကျွန်မ တွေးလိုက်တယ်။ ကိစ္စကြီးကြီး၊ ငယ်ငယ်၊ နောက်ဆုံး ဆုံးဖြတ်ချက်က ကိုယ့်အပေါ်ပဲ မူတည်တာ။ ဒါကြောင့် ကျွန်မက တကယ့်ကို အရေးပါတယ်လို့ ခံစားခဲ့ရတယ်။ ဒါပေမဲ့ ကျွန်မ ကိုယ့်ကိုယ်ကို ဘယ်တုန်းကမှ ဆင်ခြင်သုံးသပ်တာ၊ သိနားလည်တာ မရှိခဲ့တဲ့အတွက်၊ ဘုရားသခင်ရဲ့ အမျက်ဒေါသ ကျွန်မအပေါ် ကျရောက်လာခဲ့တယ်။

၂၀၂၁ ခုနှစ်၊ ဇွန်လရဲ့ ညနေခင်းတစ်ခုမှာ၊ အိမ်မှာ ကျွန်မ အိပ်ပျော်နေတုန်း ရဲတစ်အုပ် တံခါးကို ရိုက်ချိုးပြီး အိမ်ထဲ ဝင်လာကြတယ်၊ အိမ်တစ်ခုလုံးကို မွှေနှောက်သွားခဲ့တယ်။ စစ်ဆေးမေးမြန်းဖို့အတွက် ကျွန်မကို ခရိုင်အမှုစစ်ဌာနဆီကိုလည်း ခေါ်သွားကြတယ်။ ကုလားထိုင်တစ်ခုမှာ ကျွန်မကို လက်ထိပ်ခတ်ထားတယ်။ ကျွန်မ တော်တော်လေး ကြောက်နေခဲ့တယ်။ ကျွန်မ အရိုက်ခံရမလား၊ ထောင်ချခံရမလား ဆိုတာကို စိုးရိမ်နေခဲ့တာ။ စိတ်နှလုံးထဲမှာ ဘုရားသခင်ကို မစွန့်ခွာရဲဘဲ၊ ကျွန်မကို ယုဒတစ်ယောက် မဖြစ်သွားရအောင် ထိန်းသိမ်းပေးဖို့ ဘုရားသခင်ဆီ ဆက်တိုက် တောင်းလျှောက်နေခဲ့တယ်။ စစ်ဆေးမေးမြန်းခံရတဲ့ အဲဒီရက်ပိုင်းအတွင်းမှာ ကျွန်မ ဆက်တိုက် တွေးနေမိတယ်။ “ဒီလိုပတ်ဝန်းကျင်မျိုး ကျွန်မအပေါ် ကျရောက်စေတာက ဘုရားသခင်ရဲ့ ရည်ရွယ်ချက်က ဘာလဲ။ ဘုရားသခင်ရဲ့ ရည်ရွယ်ချက်နဲ့ မကိုက်ညီတာ တစ်ခုခုများ ငါ လုပ်မိလို့လား” ပေါ့။ ရဲတွေက အသင်းတော်နဲ့ ပတ်သက်တဲ့ သတင်းအချက်အလက်တွေကို ပြောခိုင်းပေမဲ့၊ ကျွန်မ ဘာမှ မပြောခဲ့ဘူး။ ရဲက ကျွန်မကို ခနဲ့တဲ့တဲ့ ပြောတယ်။ “မင်းက ခေါင်းဆောင်ပေါက်စလေး တစ်ယောက်ပဲ မဟုတ်လား။ လူဆယ်ဂဏန်းလောက်ကို တာဝန်ယူထားပြီး ကိစ္စတွေကို မင်းကြိုက်သလို စီစဉ်လို့ ရနေတာပဲ။ ဒါက မင်းကို တကယ်ပဲ အရေးပါတယ်လို့ ခံစားရစေတယ် မဟုတ်လား။ ဒီနေရာထိလာပြီး ကြွားရဲတယ်ဆိုတော့ မင်းက သတ္တိရှိတဲ့ ခေါင်းဆောင်ပေါက်စလေးပဲ” တဲ့။ ကျွန်မ တုန်လှုပ်သွားပြီး စိတ်နှလုံးထဲမှာ ဆုတောင်းလိုက်တယ်။ “ချစ်ရတဲ့ ဘုရားသခင်၊ ရဲက ဘာလို့ သမီးကို အဲဒီလို ပြောတာလဲ။ ကိုယ်တော် ကျွန်မကို ဉာဏ်အလင်းပေးတော်မူပါ” လို့ပေါ့။ ဆုတောင်းပြီးတဲ့နောက်၊ ဒီအချိန်အတောအတွင်း ကျွန်မ တာဝန်ထမ်းဆောင်ပုံ နည်းလမ်းအမျိုးမျိုးကို ပြန်စဉ်းစားမိတယ်။ အဖွဲ့လိုက် စုဝေးပွဲအမျိုးမျိုးကို ကျွန်မ သွားတုန်းက၊ ညီအစ်ကို မောင်နှမတွေအားလုံးက ပြဿနာတွေကို ဘယ်လို ကိုင်တွယ်ပြီး အခက်အခဲတွေကို ဘယ်လို ဖြေရှင်းရမလဲဆိုတာ ကျွန်မကို မေးဖို့ အလုအယက် ဖြစ်နေခဲ့ကြတယ်။ စိတ်နှလုံးထဲမှာ ဒါကို ကျွန်မ သာယာနေခဲ့တာ။ ကျွန်မနဲ့ တွဲဖက်လုပ်ဆောင်နေတဲ့ ညီအစ်မကလည်း ကျွန်မကို အရမ်း မှီခိုအားကိုးနေခဲ့တယ်။ ကိစ္စကြီးကြီးငယ်ငယ်၊ သူက ကျွန်မရဲ့ အမြင်ကို မေးဖို့ အမြဲ ရောက်လာတတ်တယ်။ အသင်းတော် အလုပ်အတွက် ကျွန်မက မရှိမဖြစ်တဲ့သူလို၊ ကိစ္စအားလုံးမှာ ကျွန်မကပဲ ပဲ့ကိုင်ပြီး နောက်ဆုံး ဆုံးဖြတ်ချက် ချပေးရမယ်လို့ ခံစားနေခဲ့တယ်။ ဒါက ကျွန်မကို တကယ်ပဲ အရေးပါနေတယ်ဆိုတဲ့ ခံစားချက်မျိုး ပေးခဲ့တာပါ။ ကျွန်မက ညီအစ်ကို မောင်နှမတွေကို ကိုယ့်ရှေ့မှောက်ကိုပဲ ခေါ်ဆောင်လာနေတာ မဟုတ်လား။ အန္တိခရစ်တွေဟာ အဆင့်အတန်းနဲ့ လူတွေအတွက်ဘုရားသခင်နဲ့ ပြိုင်ဆိုင်ကြပါတယ်။ နောက်ဆုံးမှာ သူတို့က လူတွေကို သူတို့ရှေ့မှောက်ကိုပဲ ခေါ်ဆောင်သွားကြတယ်။ ကျွန်မ လုပ်နေခဲ့တဲ့ အပြုအမူရဲ့ သဘာဝက အန္တိခရစ်တစ်ယောက်ရဲ့ သဘာဝနဲ့ ထပ်တူကျနေတာ မဟုတ်လား။ အဲဒီတော့မှ အန္တိခရစ် လမ်းကြောင်းပေါ် ကျွန်မ စပြီး လျှောက်လှမ်းနေမိပြီ ဆိုတာကို သဘောပေါက်လိုက်တယ်။ ဒါက ဘုရားသခင်ရဲ့ စက်ဆုပ်ရွံရှာပြီး မုန်းတီးတာကို ခံရစေတယ်။ ပိုပြီး တွေးလေလေ၊ ကျွန်မ ပိုပြီး ကြောက်လေလေ ဖြစ်လာတယ်။ ဘုရားသခင်ဆီ ကျွန်မ ဆုတောင်းလိုက်တယ်။ “ချစ်ရတဲ့ ဘုရားသခင်၊ သမီး မှားသွားပါတယ်။ ရဲကသာ သမီးကို ဖမ်းမသွားရင်၊ သမီး လျှောက်နေတဲ့ လမ်းကြောင်းကို ကျွန်မ ဆင်ခြင်သုံးသပ်ပြီး နားလည်မိမှာ မဟုတ်ပါဘူး။ သမီး အရမ်း ထုံထိုင်းနေခဲ့တာပါ။ ဒီအဖမ်းခံရခြင်းက သမီးအပေါ် ကျရောက်လာတဲ့ ကိုယ်တော်ရဲ့ မေတ္တာဖြစ်ပြီး၊ ကျွန်မ ခံစားထိုက်တဲ့ ဆင်းရဲဒုက္ခပါ။ သမီး လက်ခံဖို့ လိုလားပါတယ်။ ထောင်ဒဏ် ဘယ်နှစ်နှစ်ပဲ ကျခံရပါစေ၊ ကျွန်မ ကျိုးနွံနာခံပါမယ်” လို့ပေါ့။ ကျွန်မ အချုပ်ခံရတဲ့ ဆယ်ရက်ကျော်ဝန်းကျင်အတွင်းမှာ၊ အမြဲတမ်း နောင်တရပြီး ကိုယ့်ကိုယ်ကို အပြစ်တင်နေမိတယ်။ အရမ်း ထုံထိုင်းလွန်းပြီး ကိုယ့်ကိုယ်ကို သတိမပြုမိဘဲ ဘုရားသခင်ကို အတိုက်အခံလုပ်မိတဲ့အတွက် ကိုယ့်ကိုယ်ကို မုန်းတီးမိတယ်။ ထောင်ထဲမှာ သေရမယ်ဆိုရင်တောင်၊ ဘုရားသခင်ကို သစ္စာမဖောက်ဖို့၊ ဘုရားအိမ်တော်ရဲ့ အကျိုးစီးပွားနဲ့ ညီအစ်ကို မောင်နှမတွေကို သစ္စာဖောက်တာမျိုး မလုပ်ဖို့ ကျွန်မ ဆုံးဖြတ်ချက်ချလိုက်တဲ့အခါ၊ ဘုရားသခင်ရဲ့ မေတ္တာက ကျွန်မအပေါ် တစ်ဖန် ကျရောက်လာပြန်တယ်။ ရဲတွေက ကျွန်မကို အချုပ်ထောင်ဆီ ပို့ဖို့ ပြင်ဆင်နေကြတယ်။ ပထမဆုံး၊ ကျန်းမာရေးစစ်ဆေးဖို့ ဆေးရုံကို သူတို့ ခေါ်သွားတယ်။ မထင်မှတ်ဘဲ၊ ကိုယ်ဝန်စစ်ဆေးချက် အဖြေက ကျွန်မမှာ ကိုယ်ဝန်ရှိနေတယ်လို့ ပြနေတော့၊ အချုပ်ထောင်က ကျွန်မကို လက်မခံတော့ဘူး။ အချုပ်ခန်းထဲမှာ ၁၂ ရက် နေပြီးတဲ့နောက်၊ အမှုရင်ဆိုင်ဖို့ ရဲတွေက ကျွန်မကို အာမခံနဲ့ လွှတ်ပေးလိုက်တယ်။ နောက်ပိုင်းမှာ ကျွန်မမှာ ကိုယ်ဝန် လုံးဝ မရှိမှန်း သိလိုက်ရတယ်။ ဘုရားသခင်ရဲ့ အံ့ဖွယ်အမှုတွေကို ကျွန်မ မြင်တွေ့ခဲ့ရပြီး၊ စိတ်နှလုံးထဲမှာ ဘုရားသခင်ကို ကျေးဇူးတင်ခြင်းတွေနဲ့ ပြည့်နေခဲ့တယ်။ တစ်ချိန်တည်းမှာပဲ၊ ဘုရားသခင်အပေါ် ကျွန်မ အကြွေးတွေ အများကြီး တင်နေတယ်လို့လည်း ခံစားရတယ်။

ပြန်လွတ်လာပြီးတဲ့နောက်၊ တာဝန်ထမ်းဆောင်တုန်းက ကျွန်မ လုပ်ခဲ့သမျှ အရာအားလုံးကို ပြန်ပြီး စဆင်ခြင်သုံးသပ်မိတယ်။ တကယ်တော့၊ ကျွန်မရဲ့ ဝိညာဉ်ရင့်ကျက်မှုအစစ်အမှန်ကို ကျွန်မ သိပါတယ်။ ဘုရားသခင်ရဲ့ ဉာဏ်အလင်းပေးခြင်းနဲ့ ဦးဆောင်မှုသာ မရှိရင်၊ ကျွန်မ တာဝန်ကို ကောင်းကောင်း ထမ်းဆောင်နိုင်ခဲ့မှာ မဟုတ်ပါဘူး။ ဒါပေမဲ့၊ ဘုရားသခင်ရဲ့ ဉာဏ်အလင်းပေးခြင်းကို ကျွန်မက ကိုယ့်ကိုယ်ကို ကြွားဝါဖို့ အရင်းအနှီးအနေနဲ့ အသုံးပြုခဲ့ပြီး၊ ညီအစ်ကို မောင်နှမတွေကို ကျွန်မရှေ့ပဲ ခေါ်ဆောင်ခဲ့တယ်။ ဒါကြောင့် ဘုရားသခင်က ကျွန်မကို စက်ဆုပ်ရွံရှာခဲ့တယ်။ ဘုရားသခင်ရဲ့ ဒီနှုတ်ကပတ်တော်တွေကို ကျွန်မ ဖတ်လိုက်ရတယ်။ “ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း၊ မိမိတို့ကိုယ်ကို ဝါကြွားခြင်း၊ လူအများ အထင်ကြီးပြီး ကိုးကွယ်အောင် ကြိုးစားခြင်းဟူသည့် ဤအရာတို့ကို ဖောက်ပြန်ပျက်စီးသော လူသားမျိုးနွယ်က လုပ်ဆောင်နိုင်စွမ်းရှိကြသည်။ ဤသည်မှာ လူများသည် ၎င်းတို့၏ စာတန်ဆန်သော သဘာဝများ၏အုပ်စိုးခြင်းကို ခံရသောအခါ အလိုအလျောက် တုံ့ပြန်ကြသည့် ပုံစံဖြစ်ပြီး ယင်းက ဖောက်ပြန်ပျက်စီးသည့် လူသားမျိုးနွယ် တစ်ရပ်လုံးအဖို့ ဖြစ်လေ့ရှိသည်။ လူများသည် ပုံမှန်အားဖြင့် မည်သို့ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသနည်း။ ၎င်းတို့သည် လူအများအား ၎င်းတို့ကို အထင်ကြီးပြီး ကိုးကွယ်စေရန် လုပ်ဆောင်ဖို့ဖြစ်သည့် ထိုရည်မှန်းချက်ကို မည်သို့စွမ်းဆောင်ရရှိသနည်း။ ၎င်းတို့သည် အလုပ်မည်မျှ လုပ်ဆောင်ပြီးဖြစ်ကြောင်း၊ ၎င်းတို့ မည်မျှဒုက္ခခံစားပြီး ဖြစ်ကြောင်း၊ ၎င်းတို့သည် မိမိတို့ကိုယ်ကို မည်မျှ အသုံးခံပြီး ဖြစ်ကြောင်းနှင့်၊ အဖိုးအခမည်မျှကို ပေးဆပ်ပြီး ဖြစ်ကြောင်းတို့ကို သက်သေခံကြသည်။ သူတို့သည် လူတို့၏ စိတ်နှလုံးများတွင် ပို၍ မြင့်မားပြီး ခိုင်မာကာ လုံခြုံသော နေရာတစ်ခုကို ရရှိရန်အလို့ငှာ မိမိတို့၏ အရင်းအနှီးကို ထုတ်ဖော်ပြောဆိုခြင်းဖြင့် မိမိကိုယ်ကို ချီးမြှောက်ကြပြီး ထိုသို့ဖြင့် လူအများက သူတို့ကို တန်ဖိုးထား၊ အထင်ကြီး၊ မနာလိုဖြစ်စေရန်၊ ထို့ပြင် ကိုးကွယ်သည်အထိ ကိုးစားကာ သူတို့နောက်သို့ လိုက်လာစေရန် ဖြစ်ပေသည်။ လူတို့သည် ဤဦးတည်ချက်ကို ရရှိရန် လူတို့သည် အပေါ်ယံတွင် ဘုရားသခင်ကို သက်သေခံသည့်အရာများစွာကို လုပ်ဆောင်ကြသော်လည်း အခြေခံအားဖြင့် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်။ ထိုနည်းအားဖြင့် ပြုမူဆောင်ရွက်ခြင်းဖြင့် ၎င်းတို့သည် ဆင်ခြင်တုံတရားကို ပိုင်ဆိုင်သလော။ ၎င်းတို့သည် ဆင်ခြင်တုံတရားနယ်ပယ်ကို ကျော်လွန်သွားကြပြီး အရှက်မရှိကြ။ ၎င်းတို့သည် ဘုရားသခင်အတွက် ၎င်းတို့ လုပ်ဆောင်သည့်အရာနှင့် သူ့အတွက် ၎င်းတို့မည်မျှ ဒုက္ခခံစားပြီး ဖြစ်သည်တို့ကို မရှက်မကြောက် သက်သေခံကြသည်။ ၎င်းတို့သည် ၎င်းတို့၏ဆုကျေးဇူးများ၊ ပင်ကိုစွမ်းရည်၊ အတွေ့အကြုံ အထူးကျွမ်းကျင်မှုများ၊ လောကီဆိုင်ရာ ဆက်ဆံမှုများအတွက် ၎င်းတို့၏ပါးနပ်သော နည်းစနစ်များ၊ လူများကို လှည့်စားဖို့ ၎င်းတို့အသုံးပြုသည့် နည်းလမ်းများ စသည်တို့ကိုပင် ကြွားလုံးထုတ်သည်။ ၎င်းတို့၏ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံရန် သူတို့၏ နည်းလမ်းများအနက် တစ်ခုမှာ မိမိကိုယ်ကို ထုတ်ဖော်ကြွားဝါကာ အခြားသူများကို နှိမ့်ချခြင်း ဖြစ်သည်။ ထို့ပြင် သူတို့သည် မိမိတို့၏ အားနည်းချက်များ၊ ချို့ယွင်းချက်များနှင့် လိုအပ်နေမှုများကို လူတို့ထံမှ ဖုံးကွယ်ထားပြီး မိမိတို့၏ ထူးချွန်ပြောင်မြောက်မှုများကိုသာ အစဉ်ပြသခြင်းဖြင့် မိမိကိုယ်ကို အယောင်ဆောင်၍ အလှဆင်ကြသည်။ သူတို့သည် အပျက်သဘောဆောင်သော ခံစားချက်များ ဖြစ်ပေါ်လာသည့်အခါတွင်ပင် အခြားသူများကို ပြောပြရန် မဝံ့ကြသည့်အပြင် သူတို့နှင့် ပွင့်ပွင့်လင်းလင်း ဖွင့်ဟ၍ မိတ်သဟာယဖွဲ့ရန်လည်း သတ္တိမရှိကြချေ။ ၎င်းတို့ တစ်စုံတစ်ခု အမှားပြုလုပ်သည့်အခါ၊ ယင်းကို ဖုံးထားဖို့နှင့် ထိမ်ချန်ကွယ်ဝှက်ထားဖို့ အစွမ်းကုန် ကြိုးစားကြသည်။ ၎င်းတို့၏တာဝန်ကို ထမ်းဆောင်သည့် ကာလတွင် ၎င်းတို့ကြောင့် အသင်းတော်၏ အလုပ်အပေါ် ဖြစ်ပေါ်စေခဲ့သည့် ထိခိုက်နစ်နာမှုကို ၎င်းတို့ မည်သည့်အခါမျှ မပြောပြပေ။ ၎င်းတို့က အသေးစား ဖြည့်ဆည်းမှုအချို့ကို ပြုလုပ်ပြီးသည့်အခါ သို့မဟုတ် အောင်မြင်မှုလေးအချို့ စွမ်းဆောင်ရရှိပြီးသည့်အခါ ယင်းကို အလျင်အမြန် ကြွားဝါကြသည်။ ၎င်းတို့သည် မည်မျှစွမ်းဆောင်နိုင်သည်၊ ၎င်းတို့၏အစွမ်းအစ မည်မျှမြင့်မားသည်၊ ၎င်းတို့သည် မည်မျှထူးခြားသည်၊ ပြီးလျှင် ၎င်းတို့သည် သာမန်လူများထက် မည်မျှတော်သည်တို့ကို တစ်ကမ္ဘာလုံးကို အသိပေးဖို့ အသည်းအသန်ဖြစ်ကြသည်။ ဤသည်တို့မှာ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း နည်းလမ်းများ မဟုတ်သလော။ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းသည် အသိစိတ်နှင့် ဆင်ခြင်တုံတရားရှိသောလူတစ်ယောက်က လုပ်ဆောင်သော အရာတစ်ခုဟုတ်သလော။ မဟုတ်ပေ။ ထို့ကြောင့် လူများက ဤသည်ကို လုပ်ဆောင်သည့်အခါ မည်သည့်စိတ်သဘောထားကို ပုံမှန်အားဖြင့် ထုတ်ဖော်ပြသနည်း။ မာနထောင်လွှားခြင်း ဖြစ်သည်။ ဤသည်မှာ ဖွင့်ပြသော အဓိက စိတ်သဘောထားများထဲမှ တစ်ခုဖြစ်သည်၊ ထို့နောက်တွင် လှည့်စားတတ်ခြင်းပါရှိကာ၊ ယင်းနောက်တွင် အခြားလူများက ၎င်းတို့ကို အလွန်တန်ဖိုးထားစေဖို့ ဖြစ်နိုင်သည့်အရာမှန်သမျှကို အစွမ်းကုန် လုပ်ဆောင်ခြင်း ပါဝင်ပေသည်။ ၎င်းတို့၏ စကားများသည် စဉ်းလဲသော ကြံရွယ်ချက်များနှင့် အကြံအစည်များ ပါဝင်နေပြီး မိမိတို့ကိုယ်ကို ကြွားဝါနေသည့်တိုင် ၎င်းတို့သည် ဤအချက်ကို ဖုံးကွယ်ချင်ကြသည်။ ၎င်းတို့ ပြောသည့်အရာ၏ ရလဒ်မှာ ၎င်းတို့သည် အခြားသူများထက် သာလွန်ပြီး မည်သူမျှ ၎င်းတို့နှင့် တန်းတူမဟုတ်ကြောင်း၊ အခြားလူတိုင်းသည် ၎င်းတို့ထက် နိမ့်ပါးကြောင်းကို လူများအား ခံစားစေမြဲ ဖြစ်သည်။ ပြီးလျှင် ဤရလဒ်ကို မသမာသော နည်းလမ်းများမှတစ်ဆင့် စွမ်းဆောင်ရရှိထားခြင်းဖြစ်သည် မဟုတ်သလော။ ထိုသို့သော နည်းလမ်းများ၏ နောက်ကွယ်တွင်မည်သည့် စိတ်သဘောထား ရှိသနည်း။ ကောက်ကျစ်စဉ်းလဲခြင်း၏ အရိပ်အယောင် တစ်ခုတလေ ရှိသလော။ (ရှိပါသည်။) ဤသည်မှာ ကောက်ကျစ်သော စိတ်သဘောထား အမျိုးအစားတစ်ခု ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၄- ၎င်းတို့သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်) ဖောက်ပြန်ပျက်စီးတဲ့ လူသားတွေက လူတွေ သူတို့ကို အထင်ကြီးလေးစားအောင် လုပ်ရတာ ကြိုက်ကြတယ်လို့ ဘုရားသခင် ပြောထားတယ်။ သူတို့တာဝန်ကနေ ရလဒ်တချို့ ရလာတဲ့အခါ၊ အဲဒါကို ကြွားဝါဖို့ အရင်းအနှီးအနေနဲ့ သုံးကြတယ်။ သူတို့က လူတွေရှေ့မှာ သဘာဝအတိုင်း ကိုယ့်ကိုယ်ကို ကြွားဝါတတ်ကြတယ်။ ခေါင်းဆောင်တာဝန်ကို ကျွန်မ ထမ်းဆောင်ခဲ့တဲ့ အချိန်တွေကို ပြန်ကြည့်လိုက်တယ်။ သန့်စင်ရေး အလုပ်ကို တာဝန်ယူထားတဲ့ လူတွေက ဆိုးယုတ်တဲ့သူကို မဖော်ထုတ်ရဲတာ မြင်တဲ့အခါ၊ သူတို့ ကျွန်မကို အထင်ကြီးအောင်လို့၊ ဆိုးယုတ်တဲ့သူကို ကျွန်မ ဘယ်လို ဖော်ထုတ်ခဲ့တယ်၊ အဲဒီလူ ယုံကြည်လက်ခံသွားအောင် ဘယ်လို လုပ်ခဲ့တယ် ဆိုတာတွေကို ကျွန်မ ကြွားဝါခဲ့တယ်။ ဖြစ်စဉ်ကို အသေးစိတ် ကျွန်မ ပြောပြခဲ့ပေမဲ့၊ ကျွန်မရဲ့ စိုးရိမ်စိတ်နဲ့ ကြောက်ရွံ့တာတွေကိုတော့ သိပ်မပြောဘဲ စကားစပ်မိရုံလောက်ပဲ ပြောခဲ့တယ်။ ဒါကို ကြားတဲ့အခါ၊ သူတို့အားလုံးက ကျွန်မကို အားကျပြီး လေးစားခဲ့ကြတယ်။ ညီအစ်ကို မောင်နှမတွေ တာဝန်ထမ်းဆောင်ရာမှာ အခက်အခဲကြုံပြီး ယုံကြည်ခြင်း ပျောက်ဆုံးတဲ့အခါ၊ ကျွန်မရဲ့ အလုပ်လုပ်နိုင်စွမ်းကို သူတို့ မြင်အောင်လို့၊ အခက်အခဲတွေကို ကျွန်မ ဘယ်လို ကျော်ဖြတ်ပြီး အလုပ်ကို ချောချောမွေ့မွေ့ ပြီးမြောက်အောင် လုပ်ခဲ့ကြောင်း မိတ်သဟာယ ပြုပေးဖြစ်တယ်။ ဒါကို ကြားပြီးတဲ့နောက် ညီအစ်ကို မောင်နှမတွေက ကျွန်မကို အရမ်း အထင်ကြီးခဲ့ကြတယ်။ ကျွန်မနဲ့ တွဲဖက်လုပ်ဆောင်တဲ့ ညီအစ်မရှေ့မှာလည်း ကျွန်မ ကြွားဝါခဲ့တယ်။ အသင်းတော် အလုပ်ကို ကိုင်တွယ်ဖြေရှင်းပြီးတိုင်း၊ ပြဿနာတွေကို ကျွန်မ ဘယ်လို တွေ့ရှိပြီး ဖြေရှင်းဖို့ မိတ်သဟာယ ပြုခဲ့ကြောင်း သူ့ရှေ့မှာ ပြောဖြစ်တယ်။ ဒါက ကိစ္စကြီးငယ် နှစ်မျိုးစလုံးမှာ သူ့ကို ကျွန်မအပေါ် မှီခိုအားကိုးလာစေခဲ့တယ်။ ကျွန်မ ကျန်းမာရေး မကောင်းဖြစ်နေခဲ့လို့၊ ကျွန်မ ပင်ပန်းလွန်းပြီး တာဝန် ပုံမှန် မလုပ်နိုင်မှာကို သူ စိုးရိမ်ပြီး၊ အရသာရှိပြီး အာဟာရဖြစ်စေတဲ့ အစားအစာတွေ အားလုံးကို ကျွန်မအတွက် ဖယ်ထားပေးတတ်တယ်။ ကျွန်မ နေရာတိုင်းမှာ ကိုယ့်ကိုယ်ကို ချီးမြှောက်ပြီး ကြွားဝါခဲ့တာ၊ လူတွေကို ကျွန်မအပေါ် အထင်ကြီးလေးစားအောင် လုပ်ခဲ့တာတွေကို ကျွန်မ မြင်လိုက်ရတယ်။ ဒါက လူတွေရဲ့ စိတ်နှလုံးထဲမှာ နေရာရယူချင်နေတာပဲ။ ခေါင်းဆောင်တစ်ယောက်ရဲ့ တာဝန်တွေက ဘုရားသခင်ကို ချီးမြှောက်ဖို့၊ ဘုရားသခင်ကို သက်သေခံဖို့နဲ့ ညီအစ်ကို မောင်နှမတွေကို ဘုရားသခင်ရှေ့ ခေါ်ဆောင်လာဖို့ ဖြစ်ပါတယ်။ ဒါက ဘုရားသခင်ရဲ့ ရည်ရွယ်ချက်ပါ။ ဒါပေမဲ့၊ ကျွန်မက ညီအစ်ကို မောင်နှမတွေ အားလုံးကို ကျွန်မရှေ့ပဲ ခေါ်ဆောင်လာခဲ့တယ်။ ကျွန်မ တကယ့်ကို လူ့သဘာဝ မရှိခဲ့ပါဘူး၊ ပြီးတော့ အသိစိတ်နဲ့ ဆင်ခြင်တုံတရား လုံးဝ ကင်းမဲ့နေခဲ့တာပါ။

ဘုရားသခင်ရဲ့ နောက်ထပ် နှုတ်ကပတ်တော်တစ်ပိုဒ်ကို ကျွန်မ ဖတ်လိုက်တယ်။ “လူတို့သည် သဘာဝနှင့် အနှစ်သာရတွင် တိုး၍ မာနထောင်လွှားလာသည်နှင့်တစ်ပြိုင်နက်၊ သူတို့သည် ဘုရားသခင်အား မကြာခဏ ပုန်ကန်ပြီး အာခံနိုင်ကြသည်၊ သူ၏ နှုတ်ကပတ်တော်များကို အရေးမစိုက်ဘဲ၊ သူ့အကြောင်း အယူအဆများကို ထားရှိကြသည်၊ သူ့ကို သစ္စာဖောက်သည့်အရာများ လုပ်ဆောင်ကြပြီး မိမိတို့ကိုယ်ကို ချီးမြှောက်ပြီး သက်သေခံသည့် အရာများကို ပြုလုပ်နိုင်ကြသည်။ သင်သည် မာနထောင်လွှားခြင်းမရှိဟု ပြောသော်လည်း အသင်းတော်တစ်ပါးကို သင့်အား ပေးပြီး ဦးဆောင်ခွင့်ပြုသည် ဆိုကြပါစို့၊ ငါသည် သင့်ကို ပြုပြင်ခြင်း မရှိခဲ့သကဲ့သို့၊ ဘုရားသခင်၏ မိသားစုထဲမှ မည်သူမျှ သင့်ကို ဝေဖန်ခြင်း၊ ကူညီခြင်းမရှိခဲ့ဟု ဆိုကြပါစို့။ ထိုအသင်းတော်ကို ခဏကြာ ဦးဆောင်ပြီးသည့်နောက်တွင် သင်သည် သင့်အား လူတို့လေးစားပြီး ကြောက်ရွံ့သည့် အဆင့်အထိပင် ၎င်းတို့ကို သင့်ခြေသို့ ဆောင်ကြဉ်းမည်ဖြစ်ပြီး၊ သင်၏ ရှေ့တွင် နာခံစေမည် ဖြစ်သည်။ အဘယ်ကြောင့် သင်ထိုသို့ပြုမိမည်နည်း။ ဤသည်ကို သင်၏သဘာဝက သတ်မှတ်ပေမည်။ ယင်းမှာ သဘာဝအလျောက် ထုတ်ဖော်ခြင်းမှတစ်ပါး အခြားအရာဖြစ်မည် မဟုတ်ပေ။ သင်သည် ဤအရာကို အခြားသူများထံမှ မလိုအပ်ပေ၊ သို့မဟုတ် ၎င်းတို့က သင့်အား သင်ပေးဖို့ လိုအပ်မှုတစ်စုံတစ်ရာ မရှိပေ။ သင်သည် ဤအရာတစ်ခုကို လုပ်ဆောင်ဖို့ အခြားသူများက သင့်အား ညွှန်ကြားဖို့၊ သို့မဟုတ် အတင်းအကျပ်ခိုင်းဖို့ မလိုအပ်ပေ။ ဤသို့သော အခြေအနေမျိုးသည် အလိုအလျောက် ဖြစ်လာပေသည်။ သင်လုပ်သမျှသည် လူတို့ကို သင့်အား ချီးမြှောက်စေခြင်း၊ သင့်အား ချီးမွမ်းစေခြင်း၊ သင့်အား ကိုးကွယ်စေခြင်း၊ သင့်အား နာခံစေခြင်းနှင့် အရာခပ်သိမ်းတွင် သင်ပြောသည့်အရာကို နားထောင်စေခြင်းတို့ဖြစ်သည်။ သင့်အား ခေါင်းဆောင်ဖြစ်ခွင့်ပေးခြင်းသည် ဤအခြေအနေကို အလိုအလျောက် ဖြစ်စေသည်။ ယင်းကို ပြောင်းလဲ၍ မရနိုင်ချေ။ ဤအခြေအနေများမှာ အဘယ်သို့ဖြစ်လာသနည်း။ ယင်းတို့ကို လူသား၏ မာနထောင်လွှားသော သဘာဝက ချမှတ်ထားခြင်း ဖြစ်သည်။ မာနထောင်လွှားမှု၏သရုပ်သကန်မှာ ဘုရားသခင်ကို ပုန်ကန်ခြင်းနှင့် ဆန့်ကျင်ခြင်းဖြစ်၏။ လူတို့မာနထောင်လွှား၍ စိတ်ကြီးဝင်ကာ မိမိဘာသာ ဖြောင့်မတ်သည်ဟု ထင်နေသောအခါ ၎င်းတို့သည် ၎င်းတို့ကိုယ်တိုင်၏ သီးခြား နိုင်ငံတော်များကို တည်ထောင်ကာ ၎င်းတို့လိုချင်သည့်အတိုင်း လုပ်ဆောင်လေ့ရှိကြ၏။ အခြားသူများကိုလည်း ၎င်းတို့၏ လက်ထဲသို့ဆွဲသွင်းကာ ၎င်းတို့၏ ပိုက်ထွေးမှုအတွင်း ဆွဲသွင်းကြ၏။ လူတို့သည် ဤကဲ့သို့ မာနထောင်လွှားသောအရာများကို လုပ်ကိုင်နိုင်သောကြောင့်၊ ယင်းမှာ ၎င်းတို့၏ မာနထောင်လွှားသော သဘာဝ၏ အနှစ်သာရမှာ စာတန်၏ အနှစ်သာရဖြစ်သည်ကိုသာ သက်သေပြသည်။ ယင်းမှာ ကောင်းကင်တမန်မင်း၏အနှစ်သာရဖြစ်သည်။ ၎င်းတို့၏ မာနထောင်လွှားမှုနှင့် စိတ်ကြီးဝင်မှုသည် အဆင့်တစ်ရပ်သို့ ရောက်သည့်အခါ၊ ၎င်းတို့၏ စိတ်နှလုံးတွင် ဘုရားသခင်အတွက် နေရာတစ်နေရာမရှိတော့ဘဲ ဘုရားသခင်ကို ဘေးဖယ်ထားသည်။ ထို့နောက်တွင် ၎င်းတို့သည် ဘုရားဖြစ်လိုသည်။ လူတို့ကို ၎င်းတို့အား နာခံစေချင်သည်။ ၎င်းတို့သည် ကောင်းကင်တမန်မင်းဖြစ်လာသည်။ သင်၌ ဤသို့ ဆိုးယုတ်သည့် မာနထောင်လွှားသော သဘာဝရှိပါက သင်၏စိတ်နှလုံးထဲတွင် ဘုရားသခင်အတွက် နေရာရှိမည် မဟုတ်ပေ။ သင်သည် ဘုရားသခင်ကို ယုံကြည်လျှင်ပင် ဘုရားသခင်သည် သင့်အား အသိအမှတ်ပြုတော့မည်မဟုတ်ဘဲ သင့်အား ဆိုးယုတ်သောသူတစ်ဦးအဖြစ် ရှုမြင်ပြီး ဖယ်ရှားရှင်းလင်းလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ၏ မာနထောင်လွှားသော သဘာဝတစ်ခုသည် ဘုရားသခင်အပေါ် သူ၏ခုခံခြင်း၏ အရင်းအမြစ်ဖြစ်၏) လူတွေမှာ မာနထောင်လွှားတဲ့ သဘာဝ ရှိတဲ့အတွက်၊ ဘုရားသခင်ကို အတိုက်အခံလုပ်ပြီး ပုန်ကန်တဲ့ အရာတွေကို သူတို့ လုပ်မိကြမှာပဲလို့ ဘုရားသခင် ပြောထားတယ်။ ဒါက လူတွေဆီကနေ သဘာဝအတိုင်း ထုတ်ဖော်တဲ့အရာ ဖြစ်ပါတယ်။ ခေါင်းဆောင် စဖြစ်တုန်းက၊ အလုပ်မှာ ပြဿနာတချို့နဲ့ အခက်အခဲတချို့ ကြုံခဲ့ရတာကို ကျွန်မ တွေးမိတယ်။ ဘုရားသခင်ရဲ့ ဉာဏ်အလင်းပေးခြင်းနဲ့ လမ်းပြမှုကြောင့်၊ ကျွန်မအလုပ်က ရလဒ်တချို့ ရခဲ့ပေမဲ့၊ ဘုရားသခင်ကို ကျွန်မ ဘုန်းတော်မပေးခဲ့ပါဘူး။ အဲဒီအစား၊ ကိုယ့်ကိုယ်ကို ကြွားဝါဖို့အတွက် အရင်းအနှီးအနေနဲ့ သုံးခဲ့တယ်။ “ဒီပြဿနာကို ငါ ဖြေရှင်းနိုင်တယ်၊ ဟိုအခက်အခဲကို ငါ ကိုင်တွယ်နိုင်တယ်” လို့ ကျွန်မ တွေးခဲ့တယ်။ သမ္မာတရားကို ကျွန်မ နားလည်ပြီးပြီ၊ အလုပ်ဘယ်လိုလုပ်ရမယ်ဆိုတာ သိတယ်လို့ ခံစားခဲ့ရတယ်။ ရလဒ်အနေနဲ့၊ ကျွန်မ ပိုပြီးတော့တောင် မာနထောင်လွှားလာတယ်။ တာဝန်ထမ်းဆောင်နေရင်း နေရာတိုင်းမှာ ကိုယ့်ကိုယ်ကို ကြွားဝါခဲ့တဲ့အတွက်၊ ညီအစ်ကို မောင်နှမတွေ ပြဿနာကြုံတဲ့အခါ၊ ဘုရားသခင်ဆီ ဆုမတောင်းဘူး၊ ဘုရားသခင်ကို အားမကိုးတော့ဘူး။ အဲဒီအစား၊ ဖြေရှင်းဖို့အတွက် ကျွန်မကိုပဲ မှီခိုအားကိုးကြတယ်။ သမ္မာတရားကို တခြားလူတွေထက် ငါ ပိုနားလည်တယ်၊ ငါက အသင်းတော်ရဲ့ ကျောရိုးပဲ၊ ငါက ပဲ့ကိုင်နေတာ၊ အသင်းတော်မှာ ငါက မရှိမဖြစ်ပဲလို့တောင် အရှက်မရှိ တွေးခဲ့သေးတယ်။ အဲဒီအချိန်မှာ၊ ကျွန်မ ဘယ်လောက် မိုက်မဲပြီး ရယ်စရာကောင်းခဲ့လဲ ဆိုတာ ခံစားလိုက်ရတယ်။ ဆင်ခြင်တုံတရား အရိပ်အယောင် နည်းနည်းလေးတောင် မရှိတော့လောက်အောင် ကျွန်မ မာနထောင်လွှားလွန်းခဲ့တယ်။ ပေါလုကို ကျွန်မ တွေးမိတယ်။ သူ အရမ်း မာနထောင်လွှားလွန်းလို့၊ ဧဝံဂေလိ ဟောပြောခြင်းကနေ လူဘယ်နှယောက် သူ ရရှိခဲ့တယ်၊ ခရီးဘယ်လောက် ဝေးဝေး သူ သွားခဲ့တယ်၊ ဒုက္ခဘယ်လောက် သူ ခံခဲ့ရတယ် ဆိုတာတွေနဲ့ ပတ်သက်ပြီး သူ့ကိုယ်သူ အမြဲ သက်သေခံခဲ့တယ်။ နောက်ဆုံးမှာ သူ့အတွက် အသက်ရှင်ခြင်းက ခရစ်တော်ဖြစ်တယ်လို့တောင် သူ သက်သေခံခဲ့တယ်။ သူက ဘုရားသခင်ရဲ့ စိတ်သဘောထားကို ပုန်ကန်ပြစ်မှားခဲ့ပြီး ဘုရားသခင်ရဲ့ အပြစ်ဒဏ်ပေးတာကို ခံခဲ့ရတယ်။ ကျွန်မက ပေါလုရဲ့ လမ်းကြောင်းကို လျှောက်နေတာ မဟုတ်လား။ ကျွန်မသာ နောင်တမရရင်၊ ကျွန်မရဲ့ အဆုံးသတ်က ပေါလုလိုပဲ ဖြစ်မှာ။

အဲဒီနောက်မှာ၊ သမ္မာတရားကို ဆက်ရှာဖွေပြီး ကျွန်မရဲ့ ပြဿနာတွေကို ဆင်ခြင်သုံးသပ်ခဲ့တယ်။ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်တယ်။ “‘ဘုန်းအသရေ’ဟူသည့် စကားလုံးသည် လူသားများနှင့် မသက်ဆိုင်ပေ။ ဘုန်းအသရေသည် ဘုရားသခင်ထံ၊ ဖန်ဆင်းရှင်ထံသာ သွားနိုင်ပြီး ဖန်ဆင်းခံလူသားများနှင့် မည်သည့် ပတ်သက်မှုမျှ မရှိပေ။ လူတို့သည် ၎င်းတို့ကိုယ်တိုင် အသုံးခံပြီး ပူးပေါင်းဆောင်ရွက်ကြလျှင်ပင် သန့်ရှင်းသော ဝိညာဉ်တော်၏ အလုပ်နှင့်ဆိုင်သော ခေါင်းဆောင်မှုအောက်တွင် ရှိနေကြဆဲဖြစ်သည်။ သန့်ရှင်းသော ဝိညာဉ်တော်၏ အလုပ်မရှိလျှင် လူတို့ မည်သည့်အရာကို လုပ်ဆောင်နိုင်သနည်း။ ‘သက်သေခံချက်’ဟူသော စကားလုံးသည်လည်း လူသားများနှင့် မသက်ဆိုင်ပေ။ နာမ်ဖြစ်သည့် ‘သက်သေခံချက်’ဖြစ်စေ၊ ကြိယာဖြစ်သည့် ‘သက်သေခံသည်’ဖြစ်စေ၊ ဤစကားနှစ်ခုလုံးကိုယ်၌က ဖန်ဆင်းခံလူသားများနှင့် မည်သည့် ပတ်သက်မှုမျှ မရှိပေ။ ဖန်ဆင်းရှင်သာ သက်သေခံရန်ထိုက်တန်ပြီး လူတို့၏ သက်သေခံချက်နှင့် ထိုက်တန်သည်။ ဤအရာကို ဘုရားသခင်၏ ပင်ကိုလက္ခဏာ၊ အဆင့်အတန်းနှင့် အနှစ်သာရတို့က ဆုံးဖြတ်ကာ ဘုရားသခင် လုပ်ဆောင်သမျှတိုင်းသည် ဘုရားသခင်၏ အားထုတ်မှုများမှ လာပြီး ဘုရားသခင်သည် ထိုအရာကို ရှိခြင်းနှင့် ထိုက်တန်သောကြောင့်လည်း ဖြစ်သည်။ လူတို့ လုပ်ဆောင်နိုင်သည့်အရာသည် တကယ် အကန့်အသတ်ရှိပြီး သန့်ရှင်းသော ဝိညာဉ်တော်၏ ဉာဏ်အလင်းပေးခြင်း၊ ခေါင်းဆောင်ခြင်းနှင့် လမ်းပြခြင်းတို့၏ ရလဒ်သာ ဖြစ်သည်။ လူသား သဘာဝအတွက်မူ လူတို့သည် သမ္မာတရားအချို့ကို နားလည်ပြီး အလုပ်အနည်းငယ် လုပ်ဆောင်နိုင်သည်နှင့် မာနထောင်လွှားလာကြသည်။ ဘုရားသခင်ထံမှ တရားစီရင်ခြင်းနှင့် ပြစ်တင်ဆုံးမခြင်းတို့သည် ၎င်းတို့နှင့် အတူ မရှိနေလျှင် ဘုရားသခင်ကို ကျိုးနွံနာခံခြင်းအား မည်သူမျှ မစွမ်းဆောင်မရရှိနိုင်သကဲ့သို့ သူ့ကို သက်သေမခံနိုင်ပေ။ ဘုရားသခင်၏ ကြိုတင်စီမံခြင်း ရလဒ်တစ်ခုအဖြစ်၊ လူတို့တွင် ဆုကျေးဇူးအချို့ သို့မဟုတ် အထူးပါရမီအချို့ ရှိကောင်းရှိနိုင်သည်။ လုပ်ငန်းဆိုင်ရာ အတတ်ပညာ သို့မဟုတ် အလုပ်နှင့်သက်ဆိုင်သော စွမ်းရည်အချို့ကို သင်ယူပြီးဖြစ်နိုင်သည် သို့မဟုတ် လိမ္မာပါးနပ်မှု အနည်းငယ် ရှိကောင်းရှိနိုင်သည်။ ထို့ကြောင့် ၎င်းတို့သည် သည်းမခံနိုင်လောက်အောင် မာနထောင်လွှားလာပြီး ဘုရားသခင်အား သူ၏ ဘုန်းအသရေနှင့် သက်သေခံချက်ကို ၎င်းတို့နှင့်အတူ မျှဝေခံစားစေလိုကြသည်။ ဤသည်မှာ ဆင်ခြင်တုံတရားမဲ့သည် မဟုတ်လော။ ဤသည်မှာ ဆင်ခြင်တုံတရားမဲ့သည်မှာ အစွန်းရောက်လောက်အောင်ပင်ဖြစ်၏။ ဤအရာက ၎င်းတို့အနေဖြင့် မှားယွင်းသည့်နေရာတွင် နေရာယူထားသည်ကို ပြသည်။ ၎င်းတို့သည် မိမိတို့ကိုယ်ကို လူသားများအဖြစ် သဘောမထားကြဘဲ သီးခြားအမျိုးအစားတစ်ခုအဖြစ်၊ မဟာလူသားများအဖြစ် သဘောထားကြသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၁)) ဘုရားနှုတ်ကပတ်တော်တွေကို ဖတ်ပြီးတဲ့နောက်၊ ကျွန်မ တော်တော်လေး ရှက်မိတယ်။ ဘုန်းတော်နဲ့ သက်သေခံချက်က လူသားတွေနဲ့ ဘာမှမဆိုင်ပါဘူး။ ဖန်ဆင်းရှင်တစ်ပါးတည်းသာ သက်သေခံခြင်းကို ခံယူထိုက်ပါတယ်။ လူသားမျိုးနွယ်ကို ကယ်တင်ဖို့၊ လူ့လောကရဲ့ ဆင်းရဲဒုက္ခအားလုံးကို ဘုရားသခင် သည်းခံခဲ့တယ်။ စီစီပီရဲ့ ညှဉ်းပန်းနှိပ်စက်တာ ခံရပေမဲ့၊ လောကရဲ့ ကဲ့ရဲ့လှောင်ပြောင်တာ ခံရပေမဲ့၊ ဘာသာရေးအသိုင်းအဝိုင်းရဲ့ ပြစ်တင်ရှုတ်ချတာနဲ့ ကဲ့ရဲ့စွပ်စွဲတာ ခံရပေမဲ့၊ ဘုရားသခင်က အမြဲ တိတ်တဆိတ် သည်းခံခဲ့တယ်။ ကျွန်မတို့အတွက် ဘုရားသခင်က အရမ်းကြီးမားတဲ့ အဖိုးအခ ပေးဆပ်ခဲ့တယ်။ စကားလုံးတွေနဲ့ ကျွန်မတို့ မဖော်ပြနိုင်ပါဘူး။ ကျွန်မက သေးနုပ်တဲ့ ဖန်ဆင်းခံတစ်ဦး သက်သက်ပါ။ တာဝန်တချို့ကို ကျွန်မ ထမ်းဆောင်နိုင်ရင်တောင်၊ ဒါတွေက အကန့်အသတ် ရှိပါတယ်။ ဆိုးယုတ်တဲ့သူ လီဟွာကို ကျွန်မ ဖော်ထုတ်တုန်းကလိုပါပဲ။ ဆီလျော်တဲ့ ဘုရားနှုတ်ကပတ်တော်တွေကို ရှာတွေ့ဖို့ ကျွန်မကို ဦးဆောင်ခဲ့တာ ဘုရားသခင်ပါ၊ ပြီးတော့ ညီအစ်ကို မောင်နှမတွေကပါ ထပ်ပြီး ဖော်ထုတ်ကြတော့မှ အဲဒီဆိုးယုတ်တဲ့သူက လက်ခံသွားတာပါ။ တာဝန်မှာ အခက်အခဲတွေ ကြုံရတုန်းက၊ ကျွန်မနဲ့ မိတ်သဟာယပြုဖို့ ခေါင်းဆောင်တွေကို ချက်ချင်း စီစဉ်ပေးခဲ့တာ ဘုရားသခင်ပါ။ ဘုရားနှုတ်ကပတ်တော်တွေကနေ ဘုရားသခင်ရဲ့ ရည်ရွယ်ချက်တွေကို ကျွန်မ နားလည်ခဲ့တယ်၊ အဲဒီတော့မှ ကျွန်မ ယုံကြည်ခြင်း ရှိလာတာပါ။ ဒါတွေအားလုံးကို ဘုရားသခင် လုပ်ဆောင်ခဲ့တာပါ။ ကျွန်မကိုယ်တိုင် ချီးမွမ်းခံထိုက်တဲ့ အရာတစ်ခုမှ ကျွန်မ မလုပ်ခဲ့ပါဘူး။ ဘုရားသခင်ရဲ့ ဦးဆောင်မှုသာ မရှိရင်၊ တာဝန်ထမ်းဆောင်ရာမှာ ရလဒ်ကောင်းတွေ ကျွန်မ ရရှိဖို့ဆိုတာ ဘယ်လိုမှမဖြစ်နိုင်ပါဘူး။ ဒါပေမဲ့၊ ဒါတွေအားလုံးကို ကျွန်မရဲ့ လုပ်ဆောင်ချက်အနေနဲ့ မှတ်ယူခဲ့တယ်။ ကျွန်မ တကယ့်ကို မာနထောင်လွှားပြီး ဆင်ခြင်တုံတရား ကင်းမဲ့ခဲ့တာပါ။ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားက အရမ်း ပြင်းထန်ပေမဲ့၊ ကျွန်မရဲ့ ဒုစရိုက်အမှုတွေကြောင့် ဘုရားသခင်က ကျွန်မကို မစွန့်ပစ်သလို ဖယ်ရှားရှင်းလင်းတာ မလုပ်ခဲ့ပါဘူး။ ကျွန်မရဲ့ခြေလှမ်းတွေကို ဟန့်တားဖို့နဲ့ မကောင်းမှု မလုပ်တော့အောင် တားဆီးဖို့၊ ကျွန်မ အဖမ်းခံရတဲ့ ပတ်ဝန်းကျင်ကို စီစဉ်ပေးခဲ့တာ ဘုရားသခင်ပါ။ ကိုယ့်ကိုယ်ကို ဆင်ခြင်သုံးသပ်ပြီး နားလည်ဖို့အတွက် ရဲအရာရှိတစ်ယောက်ရဲ့ နှုတ်ကိုလည်း သူ အသုံးပြုခဲ့တယ်။ ဘုရားသခင်ရဲ့ အနှစ်သာရက အရမ်း လှပပြီး ကြင်နာပါတယ်။ ဘုရားသခင်တစ်ပါးတည်းသာ လူတွေရဲ့ ချီးမွမ်းတာနဲ့ သက်သေခံတာကို ခံယူထိုက်တယ်ဆိုတာကိုလည်း ကျွန်မ တကယ် တွေ့ကြုံခံစားခဲ့ရပါတယ်။ နောက်ပိုင်းမှာ၊ ဒီဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “သို့ဆိုလျှင် မည်သည့် ပြုမူလုပ်ဆောင်နည်းသည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း မဟုတ်သနည်း။ အကယ်၍ သင်သည် အကြောင်းအရာတစ်ခုခုနှင့် ပတ်သက်၍ ကြွားလုံးထုတ်ပြီး မိမိကိုယ်ကို သက်သေခံပါက လူအချို့အား သင့်ကို အထင်ကြီးပြီး ကိုးကွယ်အောင် လုပ်ခြင်းဟူသည့် ရလဒ်ကို စွမ်းဆောင်ရရှိမည် ဖြစ်သည်။ သို့သော် သင်သည် ထိုတူညီသော အကြောင်းအရာနှင့် ပတ်သက်၍ မိမိကိုယ်ကို ဖော်ထုတ်ပြပြီး သင်၏ ကိုယ့်ကိုယ်ကိုယ် သိကျွမ်းခြင်းကို ဝေမျှလျှင် ဤအရာ၏ သဘာဝမှာ ကွဲပြား၏။ ဤသည်မှာ မမှန်ကန်သလော။ မိမိ၏ ကိုယ့်ကိုယ်ကိုယ် သိကျွမ်းခြင်းအကြောင်း ပြောပြဖို့အတွက် မိမိကိုယ်ကို ဖော်ထုတ်ပြခြင်းသည် သာမန်လူ့သဘာဝက ပိုင်ဆိုင်ထားရမည့် အရာတစ်ခုဖြစ်၏။ ယင်းသည် အပြုသဘောဆောင်သော အရာတစ်ခု ဖြစ်၏။ အကယ်၍ သင်သည် မိမိကိုယ်ကို အမှန်တကယ် သိနားလည်ပြီး မိမိ၏အခြေအနေအကြောင်း မှန်ကန်စွာ၊ စစ်မှန်စွာနှင့် တိကျစွာ ပြောပြလျှင်၊ သင်သည် ဘုရားသခင်၏ နှုတ်ကပတ်တော်များကို လုံးလုံးလျားလျား အခြေခံသည့် အသိပညာအကြောင်း ပြောပြလျှင်၊ သင့်အား နားထောင်သောသူတို့သည် တည်ဆောက်ပေးခြင်း ခံရပြီး ယင်းမှနေ၍ အကျိုးဖြစ်လျှင်၊ ထို့ပြင် ဘုရားသခင်၏ အလုပ်ကို သက်သေခံပြီး သူ့ကို ဘုန်းတော်ထင်ရှားစေလျှင် ယင်းသည် ဘုရားသခင်အား သက်သေခံနေခြင်း ဖြစ်၏။ အကယ်၍ မိမိကိုယ်ကို ဖော်ထုတ်ပြခြင်းအားဖြင့် သင်သည် သင်၏ စွမ်းပကားများ၊ သင်သည် မည်ကဲ့သို့ ဆင်းရဲဒုက္ခခံရပြီး အဖိုးအခပေးခဲ့ကာ သင်၏ သက်သေခံချက်တွင် အခိုင်အမာ ရပ်တည်ခဲ့ပြီဖြစ်ကြောင်း များစွာ ပြောပြ၍ ရလဒ်အနေဖြင့် လူတို့က သင့်ကို အထင်ကြီးပြီး ကိုးကွယ်ပါက ဤသည်မှာ မိမိကိုယ်ကို သက်သေခံခြင်း ဖြစ်၏။ ဤအပြုအမူနှစ်ခုကြားမှ ခြားနားချက်ကို ပြောပြနိုင်ဖို့ လိုသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၄- ၎င်းတို့သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်) ဘုရားနှုတ်ကပတ်တော်တွေကို ဖတ်ပြီးတဲ့နောက်၊ ဘုရားသခင်ကို ချီးမြှောက်ဖို့နဲ့ ဘုရားသခင်ကို သက်သေခံဖို့ လမ်းကြောင်းတစ်ခုကို ကျွန်မ တွေ့ရှိခဲ့တယ်။ ဘုရားသခင်ကို သက်သေခံတာနဲ့ ကိုယ့်ကိုယ်ကို ကြွားဝါတာကြားက ကွာခြားချက်ကိုလည်း ကျွန်မ နားလည်ခဲ့တယ်။ နှစ်ခုစလုံးက ကိုယ့်ကိုယ်ပိုင် အတွေ့အကြုံတွေကို မိတ်သဟာယပြုတာ ပါဝင်ပေမဲ့၊ အဓိက ကွာခြားချက်က ကိုယ့်ရဲ့ ရည်ရွယ်ချက်နဲ့ ရရှိလာတဲ့ ရလဒ်တွေမှာ ရှိပါတယ်။ မိတ်သဟာယပြုတဲ့ လုပ်ငန်းစဉ်အတွင်းမှာ၊ ကျွန်မတို့ရဲ့ စစ်မှန်တဲ့ အခြေအနေနဲ့ ကျွန်မတို့ ထုတ်ဖော်ခဲ့တဲ့ ဖောက်ပြန်ပျက်စီးမှုတွေကို ဘုရားနှုတ်ကပတ်တော်တွေနဲ့ ပေါင်းစပ်ပြီး ဖော်ထုတ်သင့်တယ်။ နောက်ဆုံးမှာ လက်တွေ့လုပ်ဆောင်ရမယ့် လမ်းကြောင်း ဘယ်လို ရှာတွေ့ခဲ့တယ်၊ ဘုရားသခင်နဲ့ ပတ်သက်ပြီး ဘယ်လို သိနားလည်မှုတွေ ရရှိခဲ့တယ် ဆိုတာကို ပြောပြသင့်တယ်။ ဒီနည်းလမ်းနဲ့ မိတ်သဟာယပြုမှသာ ကျွန်မတို့က ဘုရားသခင်ကို ချီးမြှောက်ပြီး သက်သေခံနေတာ ဖြစ်မှာပါ။ ပြဿနာတွေကို ကျွန်မတို့ ဘယ်လို ဖြေရှင်းခဲ့တယ်၊ ကိစ္စတွေ ကြုံလာတဲ့အခါ သက်သေခံချက်မှာ ကျွန်မတို့ ဘယ်လို ခိုင်ခိုင်မာမာ ရပ်တည်ခဲ့တယ် ဆိုတာလောက်ပဲ ပြောပြီး၊ ကိုယ့်ရဲ့ ဖောက်ပြန်ပျက်စီးမှုကို မဖော်ထုတ်ဘဲ ကောင်းတဲ့ဘက်ခြမ်းကိုပဲ ပြောမယ်ဆိုရင်၊ ဒီလို မိတ်သဟာယမျိုးက ကိုယ့်ကိုယ်ကို ကြွားဝါတာ သက်သက်ပါပဲ။ ကျွန်မ အတွေ့အကြုံကို ပြောပြတုန်းက၊ ကျွန်မ ထုတ်ဖော်ခဲ့တဲ့ ဖောက်ပြန်ပျက်စီးမှုကို ပွင့်ပွင့်လင်းလင်း ဖွင့်ဟပြီး ချမပြခဲ့ဘူး။ အကြိမ်တိုင်း၊ ညီအစ်ကို မောင်နှမတွေရှေ့မှာ ကျွန်မ ဖော်ပြခဲ့သမျှ အရာအားလုံးက အပြုသဘောဆောင်ပြီး တက်ကြွတဲ့ ဝင်ရောက်မှုတွေချည်း ဖြစ်နေတယ်။ ဒါက ညီအစ်ကို မောင်နှမတွေကို ကျွန်မမှာ ယုံကြည်ခြင်းရှိတယ်၊ ပြဿနာတွေကို ဖြေရှင်းနိုင်တယ်လို့ ထင်သွားစေတယ်။ ကျွန်မ လုပ်နေခဲ့တာက ကိုယ့်ကိုယ်ကို ချီးမြှောက်ပြီး ကြွားဝါနေတာပါပဲ။

နောက်ပိုင်းမှာ၊ အသင်းတော်က ကျွန်မကို စာနဲ့ပတ်သက်တဲ့ အလုပ် လုပ်ဖို့ စီစဉ်ပေးတယ်။ တစ်နေ့မှာ၊ ကျွန်မနဲ့ တွဲဖက်လုပ်ဆောင်တဲ့ ညီအစ်မ တင်းနင်နဲ့ အလုပ်ကိစ္စ ဆွေးနွေးဖြစ်ကြတယ်။ တင်းနင်က ပြောတယ်။ “ညီအစ်ကို မောင်နှမတွေဆီ ကျွန်မရေးလိုက်တဲ့ မိတ်သဟာယ စာထဲက ဖော်ပြချက်က အစ်မရေးတာလောက် မရှင်းလင်းဘူးလို့ ထင်တယ်။ အစ်မ ရေးထားတာက အရမ်းကောင်းတယ်လို့ ကျွန်မထင်တယ်” တဲ့။ တင်းနင် ပြောလို့ပြီးတဲ့အခါ၊ ကျွန်မ အရမ်း ဝမ်းသာသွားတယ်။ မိတ်သဟာယ စာတွေကို ကျွန်မ ဘယ်လို ရေးတယ်ဆိုတာ ကြွားဝါချင်စိတ် ထပ်ဖြစ်လာပြန်တယ်။ အဲဒီအချိန်မှာပဲ ကျွန်မ သတိဝင်လာတယ်။ ဒါက ကိုယ့်ကိုယ်ကို ထပ်ပြီး ကြွားဝါချင်နေတာ မဟုတ်လား။ ဒါနဲ့ တင်းနင်ကို ကျွန်မ ပြောလိုက်တယ်။ “တကယ်တော့၊ စာရေးတဲ့ လုပ်ငန်းစဉ်မှာ ကျွန်မလည်း အခက်အခဲတွေ ရှိခဲ့ပါတယ်။ တစ်ခါတလေ၊ ကိုယ့်ကိုယ်ကို ဘယ်လို ဖော်ပြရမှန်း မသိခဲ့ဘူး။ တစ်ခုခု ရေးလိုက်၊ ဖျက်လိုက်၊ တခြားတစ်ခု ရေးလိုက်နဲ့၊ တစ်ခါတလေ လက်လျှော့ချင်စိတ်တောင် ပေါက်ခဲ့တယ်။ နောက်ပိုင်းမှာ၊ ဘာလို့ ကောင်းကောင်း မရေးနိုင်ရတာလဲ ဆိုတာ ဆင်ခြင်သုံးသပ်ဖို့ ဘုရားသခင်ဆီ ဆုတောင်းခဲ့တယ်။ ရှာဖွေပြီး တွေးဆနေရင်းနဲ့၊ စာရေးနေတုန်းက ကျွန်မရဲ့ ရည်ရွယ်ချက် မမှန်ကန်ခဲ့တာကို နားလည်လိုက်တယ်။ တာဝန်ကို ကောင်းကောင်း ထမ်းဆောင်ဖို့အတွက် ကျွန်မ ရေးနေတာ မဟုတ်ဘဲ၊ လူတွေ ကျွန်မကို အားကျလေးစားအောင် ကောင်းကောင်း ရေးချင်နေခဲ့တာ။ ဒါကြောင့် ဘယ်လိုပဲ ရေးရပါစေ၊ စည်းမျဉ်းတွေ ပါဝင်ပြီး ညီအစ်ကို မောင်နှမတွေ နားလည်နိုင်သရွေ့ အဆင်ပြေပါတယ်လို့ ဘုရားသခင်ဆီ ကျွန်မ ဆုတောင်းခဲ့တယ်။ ဒီလို လက်တွေ့လုပ်ဆောင်ပြီး ပြန်ရေးတဲ့အခါ၊ အကြံဉာဏ်တချို့ ရလာပြီး ကျွန်မ ရည်ရွယ်တဲ့ အဓိပ္ပာယ်ကို ရှင်းရှင်းလင်းလင်း ဖော်ပြနိုင်ခဲ့ပါတယ် လို့ပေါ့။ ဘုရားသခင်ရဲ့ ဒီနှုတ်ကပတ်တော်တွေကို ကျွန်မ သတိရလိုက်တယ်။ ‘ငါသည် သန့်ရှင်းသော နိုင်ငံတော်သို့ ပေါ်ထွန်းလာပြီး ညစ်ညူးသောမြေမှ ငါ့ကိုယ်ငါ ကွယ်ဝှက်ထား၏။’ (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ၊ အခန်း (၂၉)) အဲဒီအချိန်မှာ၊ ဒီစာကြောင်းရဲ့ အဓိပ္ပာယ်ကို ကျွန်မ နားလည်လိုက်တယ်။ ရည်ရွယ်ချက် မမှန်ကန်ဘဲ စာရေးတာကို အခွင့်ကောင်းယူပြီး ကြွားဝါချင်နေတုန်းက၊ ဘုရားသခင်က မျက်နှာတော်ကို ဝှက်ထားတော့ ကျွန်မ ဘယ်လိုပဲရေးရေး အဆင်မပြေခဲ့ဘူး။ ဒါပေမဲ့ မှန်ကန်တဲ့ စိတ်သဘောထားကို ထားရှိပြီး ရလဒ်တွေထွက်အောင် ရေးတဲ့အခါ၊ ဘုရားသခင်ရဲ့ ဦးဆောင်မှုအောက်မှာ ချောချောမွေ့မွေ့ ရေးနိုင်ခဲ့တယ်။” ဒါကို ကြားပြီးတဲ့နောက်၊ တင်းနင်က ဘယ်လိုလုပ်ရမယ်ဆိုတာ သူ သိပြီလို့ ပြောတယ်။ ဒီနည်းလမ်းအတိုင်း လက်တွေ့လုပ်ဆောင်လိုက်တော့ ကျွန်မ စိတ်နှလုံးက တကယ် ငြိမ်သက်သွားတယ်။

နောက်ပိုင်းမှာ၊ ညီအစ်ကို မောင်နှမတွေနဲ့ အတူရှိတဲ့အခါ၊ အရင်တုန်းက ကျွန်မ ကိုယ့်ကိုယ်ကို ချီးမြှောက်ပြီး ပြစားခဲ့ပုံတွေနဲ့ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားကို အသိတရားရှိရှိ ပွင့်ပွင့်လင်းလင်း ဖွင့်ဟပြီး ဖော်ထုတ်ခဲ့တယ်။ ကျွန်မကို ကယ်တင်ဖို့နဲ့ ပြောင်းလဲဖို့ ဘုရားသခင်က ပတ်ဝန်းကျင်ကို ဘယ်လို စီစဉ်ပေးခဲ့တယ် ဆိုတာကိုလည်း ပြောပြခဲ့တယ်။ ဒါကြောင့် ညီအစ်ကို မောင်နှမတွေက ကျွန်မကို ခွဲခြားသိမြင်နိုင်ပြီး၊ လူတွေအပေါ် ဘုရားသခင်ရဲ့ ကယ်တင်ခြင်းကို နားလည်နိုင်ခဲ့ကြတယ်။ အဲဒီနောက်ပိုင်း၊ တာဝန်ထမ်းဆောင်တဲ့အခါ အရင်တုန်းက လုပ်ခဲ့သလို ကျွန်မ ကိုယ့်ကိုယ်ကို မချီးမြှောက်တော့သလို မကြွားဝါတော့ပါဘူး။ ဒီလို ပြောင်းလဲနိုင်ခဲ့တာက ဘုရားနှုတ်ကပတ်တော်ရဲ့ ဦးဆောင်မှု ရလဒ်ပါပဲ။ ဘုရားသခင်ကို ကျေးဇူးတင်ပါတယ်။


၁၃။ သားရဲ့ အိမ်ထောင်ရေးအတွက် ကျွန်မ မပူပန်တော့ပါ

ကျင်းဂန်၊ တရုတ်ပြည်

၁၉၆၀ ပြည့်လွန်နှစ်တွေတုန်းက လယ်သမားမိသားစုတစ်ခုမှာ ကျွန်မ မွေးဖွားခဲ့တယ်။ ကျွန်မအစ်ကို အိမ်ဆောက်ပြီး အိမ်ထောင်ပြုနိုင်ဖို့အတွက် မိဘတွေက မိုးမလင်းခင်ထပြီး မိုးချုပ်တဲ့အထိ ပိုက်ဆံရှာခဲ့ကြတယ်။ သူတို့ တော်တော်လေး ပင်ပန်းခဲ့ကြတာပါ။ မိဘတွေရဲ့ လွှမ်းမိုးမှုနဲ့ ပုံသွင်းမှုတွေအောက်မှာ သားသမီးတွေရဲ့ မင်္ဂလာကိစ္စကို စီစဉ်ပေးတာက မိဘတွေရဲ့တာဝန်လို့ ကျွန်မ ယုံကြည်ခဲ့တယ်။ အိမ်ထောင်ကျပြီးတဲ့နောက် ကျွန်မနဲ့ ကျွန်မအမျိုးသားမှာ သားတစ်ယောက် ထွန်းကားခဲ့တယ်။ ကျွန်မ အမျိုးသားကို ပြောလိုက်တယ်၊ “တို့တွေ ငယ်တုန်းရွယ်တုန်း ပိုက်ဆံရှာကြစို့။ အနည်းဆုံးတော့ သားအတွက် အိမ်တစ်လုံးလောက် ဝယ်ပေးရမယ်လေ” ပေါ့။ နောက်ပိုင်းမှာ၊ ကျွန်မအမျိုးသားက အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို လက်ခံခဲ့တယ်။ အဲဒီနောက်မှာ သူက စုဝေးပွဲသွားပြီး တာဝန်ထမ်းဆောင်လို့ ရဲတွေ လိုက်ဖမ်းတာခံရတယ်။ သူ အိမ်ကနေ ထွက်ပြေးခဲ့ရတာပေါ့။ နှစ်နှစ်ကြာတော့ ကျွန်မလည်း ဘုရားသခင်ရဲ့ နောက်ဆုံးသောကာလ အမှုတော်ကို လက်ခံခဲ့တယ်။ ရပ်ကွက်ထဲက အမျိုးသမီးရေးရာ အရာရှိက ကျွန်မအမျိုးသား ဘယ်ရောက်နေလဲဆိုတာ မေးဖို့ အိမ်ကို ခဏခဏလာတာကြောင့် ကျွန်မ အိမ်မှာ ဘုရားသခင်ကို ယုံကြည်လို့မရ၊ တာဝန်ထမ်းဆောင်လို့ မရဖြစ်ခဲ့တယ်။ ရွေးချယ်စရာမရှိတော့လို့ ကျွန်မလည်း အိမ်က ထွက်ခဲ့ရတယ်။ အဲဒီကတည်းက ကျွန်မတို့ လင်မယားနှစ်ယောက် ဇာတိမြေကနေ ထွက်ခွာပြီး အိမ်မပြန်နိုင်ဘဲ တိမ်းရှောင်တဲ့ဘဝနဲ့ စတင် နေထိုင်ခဲ့ရတယ်။

နေ့ရက်တွေ ကုန်ဆုံးတာ မြန်လိုက်တာ။ တစ်ခဏအတွင်းမှာပဲ ကျွန်မသားက အသက်နှစ်ဆယ်ကျော်လာပြီး အိမ်ထောင်ပြုရမဲ့အရွယ် ရောက်လာခဲ့ပြီလေ။ ၂၀၁၃ ခုနှစ်၊ ဖေဖော်ဝါရီလမှာ ကျွန်မတို့လင်မယားနှစ်ယောက် တိုက်တိုက်ဆိုင်ဆိုင် အခွင့်အရေးတစ်ခုရတုန်း အိမ်ကို တိတ်တဆိတ် ပြန်ခဲ့ကြတယ်။ သားက သူ့အိမ်ထောင်ရေးအကြောင်း ပြောပြပြီး ကောင်မလေးတစ်ယောက် တွေ့ထားတယ်လို့ ပြောတယ်။ ကောင်မလေးဘက်က မိဘတွေက မင်္ဂလာကိစ္စ အမြန်ဖြစ်စေချင်နေကြတယ်။ သူတို့က သားကို ပြောကြတယ်၊ “မင်းတို့မိသားစုက ပိုက်ဆံမရှိမှန်း တို့သိပါတယ်။ တင်တောင်းငွေ မလိုချင်ပါဘူး၊ ဒါပေမဲ့ အနည်းဆုံးတော့ အိမ်တစ်လုံး ဝယ်ရမယ်လေ။ အိမ်မရှိရင် မင်းတို့နှစ်ယောက် ဘယ်လိုနေကြမလဲ” တဲ့။ သားဆီကနေ ဒါကိုကြားတော့ ကျွန်မ အရမ်း စိတ်ပူသွားတယ်။ ဘာလို့လဲဆိုတော့ ကျွန်မတို့လင်မယားနှစ်ယောက်က စီစီပီရဲ့ လိုက်ဖမ်းတာခံနေရလို့ နှစ်ပေါင်းများစွာ အိမ်ကနေ ထွက်ပြေးတိမ်းရှောင်ရင်း တာဝန်ထမ်းဆောင်နေခဲ့ရတာ၊ အပြင်ထွက်ပြီး အလုပ်လုပ် ပိုက်ဆံရှာလို့ မရခဲ့ဘူးလေ။ အိမ်ဝယ်ဖို့ ပိုက်ဆံရှာရမဲ့နည်းလမ်းက လုံးဝမရှိတာ။ သားက သက်ပြင်းချပြီး ညည်းတွားနေတာကို မြင်တော့ ကျွန်မလည်း စိတ်ပူပြီး ဗျာများသွားတာပေါ့၊ “ပိုက်ဆံမရှာနိုင်လို့ သားရဲ့ မင်္ဂလာကိစ္စ မဖြစ်မြောက်ရင်၊ သူ ငါ့ကို အပြစ်တင်မှာ မဟုတ်ဘူးလား” လို့ တွေးမိတယ်။ သူများသားသမီးတွေ အိမ်ထောင်ပြုရင် မိဘတွေက ကားတွေ၊ အိမ်တွေ ဝယ်ပေးဖို့ ပိုက်ဆံစုထားကြပေမဲ့၊ ကျွန်မကတော့ ပိုက်ဆံမစုနိုင်ခဲ့ဘဲ မိခင်တစ်ယောက်ရဲ့ တာဝန်ကို မဖြည့်ဆည်းခဲ့ဘူး။ ဒါကို သားကို ဘယ်လို ရှင်းပြရမလဲ။ သူ့ရှေ့မှာ ကျွန်မ ခေါင်းမဖော်နိုင်သလို၊ ကိုယ်လုပ်ခဲ့တာကို ရှင်းချက်မထုတ်နိုင်သလို ခံစားရတယ်။ တွေးလေလေ၊ စိတ်ပူလေလေပါပဲ။ သားရဲ့ မင်္ဂလာကိစ္စအတွက် ငါ ဘာလုပ်ရမလဲပေါ့။ တစ်ခါတော့ ယောက္ခမက ကျွန်မတို့လင်မယားကို ပြောတယ်၊ “နင်တို့ သားအတွက် ထည့်တွေးဦးမှပေါ့။ တို့အိမ်ဘေးက ကောင်လေး မင်္ဂလာဆောင်တာ ကြည့်ပါဦး။ သူတို့သားအတွက် အိမ်ဝယ်ပေးပြီး ကောင်မလေးဘက်ကို တင်တောင်းငွေ ယွမ်သောင်းချီ ပေးထားတာ။ ပြီးတော့ နင်တို့ ဝမ်းကွဲညီမကို ကြည့်ဦး။ သူ့သား အိမ်ထောင်ပြုတော့ အိမ်ဝယ်ပေးတဲ့အပြင် တင်တောင်းငွေ ယွမ်တစ်သိန်းကျော် ပေးခဲ့တာ။ နင်တို့သား ရှာထားတဲ့ ကောင်မလေးရဲ့ မိဘတွေက တကယ် သဘောထားကြီးပါတယ်။ သူတို့က တို့ဘက်ကနေ တင်တောင်းငွေ မလိုချင်ကြဘူး၊ အိမ်ဝယ်ဖို့ ကနဦးပေးသွင်းငွေလောက်ပဲ လိုချင်ကြတာ။ သူတို့က သမီးလှလှလေးတစ်ယောက်ကို အလကားသက်သက်ကြီး ကျွေးမွေးစောင့်ရှောက်လာတာမှ မဟုတ်တာ၊ ဟုတ်တယ်မလား။ ဒါ့အပြင် သူတို့နှစ်ယောက်က တော်တော် လိုက်ဖက်ပါတယ်။ ပိုက်ဆံမရှာနိုင်လို့ နင်တို့သားရဲ့ မင်္ဂလာကိစ္စသာ မဖြစ်မြောက်ရင်၊ နှမြောစရာ မကောင်းဘူးလား။ လူတွေက တို့ကို လှောင်ကြမှာဟေ့” တဲ့။ ယောက္ခမပြောတာ ကြားပြီးတဲ့နောက်၊ ကျွန်မ ရင်ထဲမှာ ဓားနဲ့မွှန်းသလို ခံစားရပြီး စိတ်ဆင်းရဲရတာပေါ့။ မျက်ရည်တွေကလည်း ထိန်းမရသိမ်းမရ ကျလာတယ်။ သားလေး ၈ လသားအရွယ်တုန်းက သူ့အဖေက စီစီပီ လိုက်ဖမ်းလို့ အိမ်က ထွက်သွားခဲ့ရပြီး၊ အဖေမေတ္တာကို သူ ဘယ်တုန်းကမှ မခံစားခဲ့ရတာကို ကျွန်မ သတိရမိတယ်။ နောက်ပိုင်းမှာ၊ လုံခြုံရေးအခြေအနေကြောင့် ကျွန်မလည်း အိမ်ကနေ ထွက်ခဲ့ရပြန်တော့၊ ကျွန်မတို့က သားနဲ့ အတူရှိတာထက် ခွဲနေရတာက ပိုများခဲ့တယ်။ သူ့အသက် ၁၃ နှစ်ကတည်းက သူ့ကို ကျွန်မ လုံးဝ မတွေ့ရတော့ဘူးလေ။ ဒီနှစ်တွေတစ်လျှောက်လုံး၊ သူက အဘိုးအဘွားတွေကိုပဲ မှီခိုနေခဲ့ရတာ။ အခု သူ အိမ်ထောင်ပြုဖို့ ပိုက်ဆံလိုနေပြီ၊ ဒါပေမဲ့ ကျွန်မက ပိုက်ဆံရှာလို့မရဘူး။ ကျွန်မ တာဝန်တစ်ခုမှ မကျေပွန်ခဲ့ဘူး။ တွေးလေလေ၊ သားအပေါ် ကျွန်မ တာဝန်ပျက်ကွက်ခဲ့သလို ခံစားရလေလေပါပဲ။ အမေတစ်ယောက်အနေနဲ့ ကျွန်မ တော်တော် အသုံးမကျခဲ့ဘူး။ ကျွန်မတို့မိသားစုထဲမှာ မွေးလာရတာ သားအတွက် သနားစရာကောင်းလွန်းတယ်။ စီစီပီရဲ့ ဖမ်းဆီးတာ၊ ညှဉ်းပန်းနှိပ်စက်တာတွေသာ မရှိခဲ့ရင်၊ ကျွန်မတို့ အဝေးမှာ ပုန်းရှောင်နေစရာ မလိုဘဲ ကျွန်မတို့ကလေးအတွက် တစ်နည်းမဟုတ်တစ်နည်းနဲ့ ပိုက်ဆံ နည်းနည်းရှာနိုင်မှာပဲ။ ကျွန်မရဲ့ အစ်ကိုနဲ့ အစ်မဆီကနေ ပိုက်ဆံချေးဖို့ တွေးမိတယ်။ အိမ်ဝယ်ဖို့အတွက် ကနဦးပေးသွင်းငွေပေးနိုင်ပြီး ကျွန်မ ယောက္ခမနဲ့ ဆွေမျိုးတွေ၊ မိတ်ဆွေတွေက အတင်းပြောတာကို ရှောင်နိုင်ဖို့ပေါ့။ ဒါပေမဲ့ ကျွန်မ ပြန်စဉ်းစားကြည့်တယ်။ ပိုက်ဆံချေးပြီးရင် ပြန်ဆပ်ဖို့အတွက် ကျွန်မ အလုပ်လုပ်ရလိမ့်မယ်၊ အဲဒါဆို ကျွန်မ တာဝန်ကို ထမ်းဆောင်နိုင်မှာ မဟုတ်တော့ဘူး။ အသင်းတော် အများကြီးရဲ့ အလုပ်အတွက် ကျွန်မမှာ တာဝန်ရှိတယ်။ ပိုက်ဆံရှာဖို့အတွက် ကိုယ့်တာဝန်ကို စွန့်လွှတ်လိုက်ရင်၊ အဲဒါက ဘုရားသခင်ကို သစ္စာဖောက်ရာ မရောက်ဘူးလား။ ဒါပေမဲ့ သားက အိမ်ထောင်ပြုဖို့ ပိုက်ဆံလိုနေတုန်းပဲ။ ဒီလောက်များတဲ့ ပိုက်ဆံကို ကျွန်မ ဘယ်ကရမှာလဲ။ ကျွန်မ အကျပ်ရိုက်နေတဲ့ အခြေအနေမှာ အသက်ရှင်နေရတယ်။ ဆင်းရဲဒုက္ခရောက်နေချိန်မှာ ဘုရားသခင်ရှေ့မှောက်ကို ကျွန်မ လာပြီး ဆုတောင်းခဲ့တယ်၊ “အို ဘုရားသခင်၊ သားရဲ့ မင်္ဂလာကိစ္စနဲ့ ရင်ဆိုင်ရချိန်မှာ၊ ဘာလုပ်ရမှန်း သမီး တကယ် မသိပါဘူး။ ကိုယ့်တာဝန်ကို လက်လွှတ်လို့ မရမှန်း သမီး သိပါတယ်။ သား အိမ်ထောင်ပြုနိုင်ဖို့အတွက် ပိုက်ဆံရှာဖို့ဆိုပြီး ကိုယ်တော့်ကို သစ္စာမဖောက်နိုင်ပါဘူး။ ဒါပေမဲ့ သမီးရဲ့ ဝိညာဉ်ရင့်ကျက်မှုက သေးငယ်လွန်းပါတယ်။ သူ့မင်္ဂလာကိစ္စရဲ့ ဘောင်ခတ်တာကို သမီး ခံနေရပါတယ်။ ဒီကိစ္စကို ကိုယ်တော့်ဆီ အပ်နှံပြီး ကိုယ်တော့်ကိုပဲ ကိုးစားချင်ပါတယ်။ အို ဘုရားသခင်၊ သားရဲ့ မင်္ဂလာကိစ္စကြောင့် ကိုယ်တော့်ကို သစ္စာမဖောက်မိအောင် ကျေးဇူးပြုပြီး သမီးကို ကူညီတော်မူပါ” ပေါ့။ ဆုတောင်းပြီးတဲ့နောက်၊ ကျွန်မစိတ် တော်တော် တည်ငြိမ်သွားတယ်။

ကျွန်မ တာဝန်ထမ်းဆောင်နေတဲ့နေရာကို ပြန်သွားခဲ့တယ်။ အပေါ်ယံကြည့်ရင်တော့ အသင်းတော်အလုပ်တွေကို ကိုင်တွယ်ရင်း ကျွန်မ နေ့တိုင်း အလုပ်ရှုပ်နေတာပေါ့။ ဒါပေမဲ့ သားရဲ့ မင်္ဂလာကိစ္စကို တွေးမိလိုက်တာနဲ့ စိတ်ဆင်းရဲရတယ်။ ပိုက်ဆံလုံးဝမရှိလို့ သားရဲ့ မင်္ဂလာကိစ္စ မဖြစ်မြောက်မှာကို ကျွန်မ ကြောက်ခဲ့တယ်။ ကျွန်မ တော်တော်ကို သောကရောက်ပြီး စိတ်ဆင်းရဲသလို ခံစားရတယ်။ သားအပေါ် ကျွန်မ အကြွေးတင်နေသလို ခံစားရတယ်။ အဲဒီကာလအတွင်းမှာ ကျွန်မ ကောင်းကောင်း မစားနိုင်၊ မအိပ်နိုင်ခဲ့ဘူး။ စိုးရိမ်ပူပန်ပြီး စိတ်မကောင်းဖြစ်ရလွန်းလို့ သွားကိုက်၊ လည်ချောင်းနာတွေပါ ဖြစ်ကုန်တယ်။ တစ်ခါတလေ စုဝေးပွဲတွေမှာတောင် ကျွန်မ စိတ်လေနေပြီး သားရဲ့ မင်္ဂလာကိစ္စနဲ့ပတ်သက်လို့ ဘာလုပ်ရမလဲဆိုတာကို အလိုလို စပြီး တွေးမိလျက်သား ဖြစ်နေတတ်တယ်။ ကျွန်မ အမြဲတမ်း ငိုက်မျဉ်းနေပြီး စိတ်မကြည်ခဲ့ဘူး။ ကျွန်မနဲ့ တွဲဖက်လုပ်တဲ့ ညီအစ်မက ကျွန်မအခြေအနေ မကောင်းဘူးဆိုတာ၊ အရင်တုန်းကလို ကျွန်မတာဝန်မှာ ဝန်တာထားစိတ် မရှိတော့ဘူးဆိုတာကို မြင်သွားတယ်။ သူ့သားနဲ့ပတ်သက်ပြီး သူ ဘယ်လိုကြုံတွေ့ခဲ့ရတယ်ဆိုတာကို ကျွန်မနဲ့ မိတ်သဟာယပြုပေးတယ်။ သူ အိမ်ကနေ ထွက်သွားတုန်းက သူ့သားက ဘယ်လို လွတ်လွတ်လပ်လပ် နေတတ်သွားတယ်၊ ပြီးတော့ ကောင်မလေးတစ်ယောက် ရှာတွေ့သွားတယ်ဆိုတာကို ပြောပြတယ်။ ဒါတွေအားလုံးက ဘုရားသခင်ရဲ့ အချုပ်အခြာအာဏာထဲမှာ ရှိတယ်တဲ့။ ညီအစ်မရဲ့ မိတ်သဟာယကို နားထောင်ပြီးတဲ့နောက်၊ ကျွန်မ တွေးမိတယ်၊ “အဲဒါက ရှင့်သားက ကောင်မလေးကောင်းကောင်း ရှာတွေ့သွားလို့လေ” ပေါ့။ နောက်ပိုင်းမှာလည်း၊ ကျွန်မ ခဏခဏ ဘောင်ခတ်ခံနေရတုန်းပဲ။ သားရဲ့ မင်္ဂလာကိစ္စသာ မဖြစ်မြောက်ရင်၊ ကျွန်မစိတ်က တစ်သက်လုံး အေးနိုင်မှာ မဟုတ်ဘူး။ ကျွန်မ စိတ်ဆင်းရဲမှုနဲ့ ညှဉ်းပန်းနှိပ်စက်မှုတွေကြားမှာပဲ အမြဲ နေနေခဲ့ရတယ်။ ရင်ဘတ်ကို ကျောက်တုံးနဲ့ ဖိထားသလို ခံစားရတယ်။ အဲဒီအချိန်မှာ၊ ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်လိုက်ရပြီး၊ ကျွန်မစိတ် နည်းနည်း သက်သာသွားတယ်။ ဘုရားသခင်က ပြောသည် “အိမ်ထောင်ပြုခြင်းသည် လူတစ်ယောက်၏ဘဝတွင် အရေးကြီးသည့် ဆုံမှတ်တစ်ခု ဖြစ်ပါသည်။ ယင်းမှာ ၎င်းတို့၏ ဘဝကံကြမ္မာ၏ အကျိုးဆက်အဖြစ် ဖြစ်ပေါ်လာပြီး ဤကံကြမ္မာ၏ အရေးကြီးသော အစိတ်အပိုင်းတစ်ခု ဖြစ်သည်။ ယင်းသည် လူတစ်ဦးတစ်ယောက်၏ တစ်ကိုယ်ရေဆန္ဒ သို့မဟုတ် နှစ်သက်မှုများအပေါ် အခြေမခံသည့်အပြင် မည်သည့် ပြင်ပအချက်များ၏ လွှမ်းမိုးခြင်းကိုမျှ မခံရဘဲ လူနှစ်ဦး၏ ကံကြမ္မာများအားဖြင့်၊ အိမ်ထောင်ဖက်နှစ်ဦးလုံး၏ ကံကြမ္မာများအတွက် ဖန်ဆင်းရှင်၏ ကြိုတင်ပြဋ္ဌာန်းခြင်းများနှင့် စီစဉ်မှုများအားဖြင့် လုံးဝ အဆုံးအဖြတ်ပေးခြင်းခံရသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) လူတစ်ယောက်ရဲ့ ဘဝကံကြမ္မာကို ဘုရားသခင်က ဟိုးအရင်ကတည်းက စီစဉ်ထားပြီးဖြစ်တယ်ဆိုတာကို ဘုရားနှုတ်ကပတ်တော်တွေကနေ ကျွန်မ နားလည်ခဲ့တယ်။ အိမ်ထောင်ရေးဆိုတာကလည်း ဘုရားသခင်က အမိန့်နဲ့ ပြဋ္ဌာန်းထားတာဖြစ်ပြီး ပြင်ပအခြေအနေတွေရဲ့ သက်ရောက်မှုကို မခံရဘူးဆိုတာက ပိုလို့တောင် မှန်ပါသေးတယ်။ သားနဲ့ သူ့ကောင်မလေးက မိသားစုတစ်ခု ဖြစ်သင့်တယ်လို့ ဘုရားသခင်က အမိန့်နဲ့ ပြဋ္ဌာန်းထားရင် ဘာကမှ သူတို့ကို ခွဲနိုင်မှာ မဟုတ်ဘူး။ သူတို့က မိသားစုတစ်ခု မဖြစ်ရဘူးဆိုရင်၊ နောက်ဆုံးမှာ ဒီမင်္ဂလာကိစ္စက အောင်မြင်မှာ မဟုတ်ဘူး။ အောင်မြင်တာ၊ မအောင်မြင်တာက ဘုရားသခင်ရဲ့ လက်ထဲမှာပဲ ရှိတယ်၊ ကျွန်မ ပိုက်ဆံဘယ်လောက်သုံးလဲဆိုတာအပေါ် မူတည်တာ မဟုတ်ဘူး။ အရင်တုန်းက၊ အိမ်ထောင်ရေးကို ဘုရားသခင်က အမိန့်နဲ့ပြဋ္ဌာန်းထားတယ်ဆိုတာကို အယူဝါဒသဘောအရပဲ ကျွန်မ သိခဲ့တာ။ ဒါပေမဲ့ သားရဲ့ မင်္ဂလာကိစ္စနဲ့ ကြုံလာရတော့၊ ပိုက်ဆံမရှိရင် သူ့ကောင်မလေးနဲ့ သူ လက်ထပ်နိုင်မှာ မဟုတ်ဘူးလို့ ကျွန်မ ထင်ခဲ့တယ်။ ကျွန်မနဲ့ တွဲဖက်လုပ်တဲ့ ညီအစ်မက သူ့အတွေ့အကြုံနဲ့ ဘုရားသခင်ရဲ့ အချုပ်အခြာအာဏာအကြောင်း မိတ်သဟာယပြုပေးတုန်းက၊ ကျွန်မ စိတ်ထဲမှာ မယုံခဲ့ဘူး။ သူ့သားက ကံကောင်းလို့ပါလို့ပဲ ကျွန်မ ထင်ခဲ့တာ။ ကျွန်မသားကျတော့ ပိုက်ဆံမရှိရင် အိမ်ထောင်မပြုနိုင်ဘူးပေါ့။ အထူးသဖြင့်၊ ဒီခေတ်လူ့အဖွဲ့အစည်းမှာ ဆင်းရဲတဲ့မိသားစုက ကလေးတွေ မိန်းမမရကြတာ ပိုပိုများလာတာကို တွေ့ရတော့၊ ပိုက်ဆံမရှိရင် အိမ်ထောင်ပြုလို့ မရဘူးလို့ ကျွန်မ ပိုပြီးတောင် ထင်မိတယ်။ သားရဲ့ မင်္ဂလာကိစ္စကြောင့် ကျွန်မ စိတ်ဖိစီးလွန်းလို့ ကောင်းကောင်း မစားနိုင်၊ မအိပ်နိုင်ဖြစ်ပြီး၊ ကိုယ့်တာဝန်ကို ထမ်းဆောင်ဖို့တောင် စိတ်ခွန်အား မရှိတော့ဘူး။ ဘုရားနှုတ်ကပတ်တော်တွေကို ဖတ်ပြီးမှပဲ ကျွန်မစိတ် ဉာဏ်အလင်းရသွားတယ်။ မင်္ဂလာကိစ္စဆိုတာ အားလုံး ဘုရားသခင်က အမိန့်နဲ့ပြဋ္ဌာန်းထားတာပဲဆိုတာ ကျွန်မ သဘောပေါက်သွားတယ်။ ဥပမာ၊ ကျွန်မအစ်မကို ကြည့်လေ။ သူ့မှာ ပိုက်ဆံအများကြီး ရှိပေမဲ့၊ သူ့မြေးက ဘာပဲလုပ်လုပ် မိန်းမရှာလို့ လုံးဝ မရဘူး။ ဒါ့အပြင်၊ ကျွန်မသိတဲ့ မိသားစုတစ်ခုဆိုရင် သားတွေ သုံးလေးယောက်ရှိတယ်။ သူတို့မှာ ပိုက်ဆံမရှိပေမဲ့ သားတွေအားလုံး မိန်းမရသွားကြတယ်။ ဒါမျိုးက ခဏခဏ ဖြစ်တာပါ။ ဘုရားနှုတ်ကပတ်တော်တွေက လုံးဝ မှန်ကန်ပါတယ်။ မင်္ဂလာကိစ္စကို ဘုရားသခင်က အမိန့်နဲ့ပြဋ္ဌာန်းထားတာပါ။ အဲဒါက ပိုက်ဆံအပေါ် မူတည်တာ မဟုတ်ပါဘူး။ ကျွန်မက ဘုရားသခင်ကို ယုံကြည်ပေမဲ့ ဘုရားနှုတ်ကပတ်တော်တွေနဲ့အညီ အရာရာကို မရှုမြင်ခဲ့ဘူး၊ ဘုရားသခင်ရဲ့ အချုပ်အခြာအာဏာကို မယုံကြည်ခဲ့ဘူး၊ ပြီးတော့ ဘုရားသခင်ကို ယုံကြည်မှု အရိပ်အယောင်တောင် မရှိဘဲ ဘာသာတရားမရှိသူတွေရဲ့ ခေတ်ရေစီးကြောင်းနောက်ကိုတောင် လိုက်ခဲ့မိတယ်။ ဒါက မယုံကြည်သူတစ်ယောက်ရဲ့ အမြင်မဟုတ်ဘူးလား။ မင်္ဂလာကိစ္စကို ဘုရားသခင်က အမိန့်နဲ့ပြဋ္ဌာန်းထားတာပါ။ မိသားစု နောက်ခံအခြေအနေ၊ ဒါမှမဟုတ် ပြင်ပအကြောင်းအချက်တွေနဲ့ ဘာမှမဆိုင်ပါဘူး။ ပိုက်ဆံရှိမှ သားရဲ့ မင်္ဂလာကိစ္စ အောင်မြင်မယ်၊ ပိုက်ဆံမရှိရင် မအောင်မြင်ဘူးလို့ ကျွန်မ ထင်ခဲ့သလို မဟုတ်ပါဘူး။ ဒါကို နားလည်လိုက်တော့၊ ရုတ်တရက် ကျွန်မစိတ် ရှင်းလင်းပြီး လင်းလက်သွားသလို ခံစားရတယ်။ သားရဲ့ မင်္ဂလာကိစ္စကိုလည်း အတိုင်းအတာတစ်ခုအထိ ကျွန်မ လက်လွှတ်နိုင်ခဲ့တယ်။

နောက်ပိုင်းမှာ ကျွန်မ စဉ်းစားသုံးသပ်ကြည့်တယ်။ ကျွန်မဟာ သားအပေါ် တာဝန်ပျက်ကွက်သလို ဘာလို့ အမြဲ ခံစားနေရတာလဲ၊ ပြီးတော့ စိတ်ထဲမှာ ဘာလို့ မအေးချမ်းရတာလဲပေါ့။ ဒီဘုရားနှုတ်ကပတ်တော်တွေကို ကျွန်မဖတ်တယ်။ “ဤတကယ့်လူ့အဖွဲ့အစည်းတွင် အသက်ရှင်ကြသည့် လူတို့သည် စာတန်၏ နက်ရှိုင်းစွာ ဖောက်ပြန်ပျက်စီးစေခြင်းကို ခံထားရသည်။ လူတို့ ပညာတတ်သည်ဖြစ်စေ၊ မတတ်သည်ဖြစ်စေ ရိုးရာယဉ်ကျေးမှုများစွာသည် လူတို့၏ အတွေးများနှင့် အမြင်များတွင် အရိုးစွဲနေပေသည်။ အထူးသဖြင့် အမျိုးသမီးများသည် မိမိတို့ လင်ယောက်ျားနှင့် သားသမီးများအတွက် မိမိတို့ ဘဝတစ်ခုလုံးကို ပေးအပ်မြှုပ်နှံထားကာ သူတို့အတွက် အသက်ရှင်လျက်၊ မိသားစုက တစ်နေ့ ထမင်းသုံးနပ် ဝဝလင်လင် စားရအောင် သေချာလုပ်ပေးလျက်၊ လျှော်ဖွတ်ရေး၊ သန့်ရှင်းရေးနှင့် အခြား အိမ်အလုပ်အားလုံးကို ကောင်းစွာလုပ်လျက် မိမိတို့ လင်ယောက်ျားကို ပြုစုပြီး မိမိတို့ သားသမီးများကို ပျိုးထောင်ဖို့၊ ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦးဖြစ်ဖို့ တောင်းဆိုခြင်းခံရသည်။ ဤသည်မှာ ဇနီးကောင်းတစ်ဦး၊ ချစ်ခင်တတ်သော မိခင်တစ်ဦးဖြစ်ခြင်းနှင့်ဆိုင်သည့် လက်ခံထားသော စံနှုန်းဖြစ်သည်။ အမျိုးသမီးတိုင်းကလည်း ဤသည်မှာ အမှုအရာများကို လုပ်ဆောင်သင့်သည့် နည်းလမ်းဖြစ်ကြောင်းနှင့် ထိုသို့မလုပ်ပါက ကောင်းမြတ်သော အမျိုးသမီးတစ်ဦး မဟုတ်သကဲ့သို့ အသိစိတ်နှင့် ကိုယ်ကျင့်တရား၏ စံနှုန်းများကိုလည်း ချိုးဖောက်မိပြီဖြစ်ကြောင်း တွေးထင်ကြသည်။ ဤကိုယ်ကျင့်တရား စံနှုန်းများကို ချိုးဖောက်ခြင်းက လူတချို့၏ အသိစိတ်အပေါ် လေးလံစွာ ဖိစီးလိမ့်မည်။ ၎င်းတို့၏ လင်ယောက်ျားနှင့် သားသမီးများကို စိတ်ပျက်စေမိပြီဖြစ်ကြောင်းနှင့် ၎င်းတို့က ကောင်းမြတ်သည့် အမျိုးသမီးများ မဟုတ်ကြောင်း ခံစားကြရလိမ့်မည်။ သို့ရာတွင် ဘုရားသခင်ကို ယုံကြည်သည့်နောက်၊ သူ၏ နှုတ်ကပတ်တော်များစွာကို ဖတ်ရှုပြီးသည့်နောက်၊ သမ္မာတရားတချို့ကို နားလည်ကာ အချို့သော ကိစ္စရပ်များကို ရိပ်စားမိပြီးသည့်နောက်တွင် သင်က ‘ငါသည် ဖန်ဆင်းခံတစ်ဦးဖြစ်၍ ငါ့တာဝန်ကို ဖန်ဆင်းခံတစ်ဦးအဖြစ် ထမ်းဆောင်သင့်ပြီး ဘုရားသခင်အတွက် ငါ့ကိုယ်ငါ အသုံးခံသင့်သည်’ ဟု တွေးလိမ့်မည်။ ဤအချိန်တွင် ဇနီးကောင်းနှင့် ချစ်ခင်တတ်သော မိခင်ဖြစ်ရေးနှင့် ဖန်ဆင်းခံတစ်ဦးအဖြစ် သင်၏ တာဝန်ကို ထမ်းဆောင်ရေးတို့ကြား ဆန့်ကျင်ကွဲလွဲမှုတစ်ခု ရှိသလော။ သင့်အနေဖြင့် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦးဖြစ်လိုလျှင် သင်၏ တာဝန်ကို အချိန်ပြည့် သင်မထမ်းဆောင်နိုင်ပေ။ သို့သော် သင်၏ တာဝန်ကို အချိန်ပြည့် ထမ်းဆောင်လိုပါက သင်သည် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦး မဖြစ်နိုင်ပေ။ ဤအခါ သင်မည်သည့်အရာ လုပ်မည်နည်း။ သင်၏ တာဝန်ကို ကောင်းစွာ ထမ်းဆောင်ပြီး အသင်းတော်အလုပ်အတွက် တာဝန်ယူရန်၊ ဘုရားသခင်ကို သစ္စာစောင့်သိရန် သင်ရွေးချယ်ပါက သင့်အနေဖြင့် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦးဖြစ်ရေးကို စွန့်ရမည်။ ဤအခါ သင်မည်သည့်အရာ စဉ်းစားမည်နည်း။ သင့်စိတ်ထဲတွင် မည်သည့်သဘောကွဲလွဲခြင်းမျိုး ဖြစ်ပေါ်မည်နည်း။ သင်၏ သားသမီးများကို၊ သင်၏ လင်ယောက်ျားကို သင်စိတ်ပျက်စေမိပြီဟု ခံစားမည်လော။ အပြစ်ရှိပြီး မသက်မသာဖြစ်သည့် ဤခံစားချက်သည် မည်သည့်နေရာမှ လာသနည်း။ ဖန်ဆင်းခံတစ်ဦး၏ တာဝန်ကို သင်မဖြည့်ဆည်းသည့်အခါ၌မူ ဘုရားသခင်ကို သင်စိတ်ပျက်စေမိပြီဟု ခံစားရသလော။ သင်သည် အပြစ်ရှိသည့်စိတ် သို့မဟုတ် ကိုယ့်ကိုယ်ကိုယ် အပြစ်တင်သည့်စိတ် မရှိပေ။ အဘယ်ကြောင့်ဆိုသော် သင်၏ နှလုံးနှင့် စိတ်တွင် သမ္မာတရား အရိပ်အယောင် အနည်းငယ်မျှပင် မရှိသောကြောင့် ဖြစ်သည်။ ထို့ကြောင့် မည်သည့်အရာကို သင်နားလည်သနည်း။ ရိုးရာယဉ်ကျေးမှုနှင့် ဇနီးကောင်းတစ်ဦး၊ ချစ်ခင်တတ်သော မိခင်တစ်ဦးဖြစ်ရေးတို့ ဖြစ်သည်။ ထိုသို့ဖြင့် ‘ကျွန်ုပ်သည် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦး မဟုတ်လျှင် ကောင်းမြတ်သော သို့မဟုတ် ရည်မွန်သော အမျိုးသမီးတစ်ဦး မဟုတ်ပါ’ ဟူသည့် အယူအဆက သင်၏ စိတ်တွင် ထွက်ပေါ်လာလိမ့်မည်။ ထိုအချိန်မှစ၍ သင်သည် ဤအယူအဆ၏ ချည်နှောင်ခြင်းနှင့် ချုပ်ချယ်ခြင်းကို ခံရလိမ့်မည်ဖြစ်ပြီး ဘုရားသခင်ကို သင်ယုံကြည်ကာ သင်၏ တာဝန်ကို ထမ်းဆောင်သည့်နောက်တွင်ပင် ဤအယူအဆမျိုးများ၏ ထိုသို့ ချည်နှောင်ချုပ်ချယ်ခြင်းတို့ကို ဆက်လက်ခံနေရလိမ့်မည် ဖြစ်သည်။ သင်၏ တာဝန်ကို ထမ်းဆောင်ရေးနှင့် ဇနီးကောင်းတစ်ဦး၊ ချစ်ခင်တတ်သော မိခင်တစ်ဦးဖြစ်ရေးတို့ကြား ဆန့်ကျင်ကွဲလွဲမှုတစ်ခု ရှိသည့်အခါ သင့်အနေဖြင့် ဘုရားသခင်အတွက် သစ္စာစောင့်သိမှု အနည်းငယ် ပိုင်ဆိုင်ကောင်းပိုင်ဆိုင်မည်ဖြစ်လျက် သင်၏ တာဝန်ကို ထမ်းဆောင်ရန် အင်တင်တင်ဖြင့် ရွေးချယ်နေနိုင်လင့်ကစား သင်၏ စိတ်နှလုံး၌မူ မသက်မသာဖြစ်ကာ မိမိကိုယ်ကို အပြစ်တင်သည့် ခံစားချက်တစ်ခုကား ရှိနေလိမ့်ဦးမည် ဖြစ်သည်။ ထို့ကြောင့် သင်၏ တာဝန်ကို ထမ်းဆောင်နေစဉ် သင့်ထံတွင် အချိန်ပိုတချို့ရှိသည့်အခါ သင့်အနေဖြင့် သင်၏ သားသမီးများနှင့် လင်ယောက်ျားကို ပို၍ အတိုးချ ပြုစုပေးရန် အလိုရှိလျက် ၎င်းတို့ကို စောင့်ရှောက်ပေးဖို့ အခွင့်အရေးများ ရှာဖွေလိမ့်မည်ဖြစ်ပြီး သင့်ထံတွင် စိတ်ငြိမ်သက်ခြင်း ရှိသရွေ့ သင့်အနေဖြင့် သာ၍ ဆင်းရဲဒုက္ခခံစားရမည်ဆိုလျှင်ပင် အဆင်ပြေသည်ဟု တွေးလိမ့်မည်ဖြစ်သည်။ ဤအရာကို ဇနီးကောင်းတစ်ဦး၊ ချစ်ခင်တတ်သော မိခင်တစ်ဦး ဖြစ်ရေးနှင့်ပတ်သက်သည့် ရိုးရာယဉ်ကျေးမှု၏ စိတ်ကူးများနှင့် သဘောတရားများ၏ လွှမ်းမိုးမှုက ဖြစ်ပေါ်စေသည် မဟုတ်လော။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ကိုယ်ပိုင် မှားယွင်းသောအမြင်များကို သိကျွမ်းခြင်းဖြင့်သာ အမှန်တကယ် ပြောင်းလဲနိုင်သည်) “ဇနီးကောင်း၊ မိခင်မွန် ဖြစ်ရမယ်” ဆိုတဲ့ မှားယွင်းတဲ့ အတွေးအခေါ်နဲ့ အမြင်ကို ဘုရားနှုတ်ကပတ်တော်တွေက ကျွန်မတို့အတွက် ဖော်ထုတ်ပြထားတယ်။ အမျိုးသမီးတွေက “ခင်ပွန်းကို ပြုစုပြီး သားသမီးကို ပျိုးထောင်ရမယ်၊ ဇနီးကောင်း၊ မိခင်မွန် ဖြစ်ရမယ်”၊ ပြီးတော့ ခင်ပွန်းနဲ့ သားသမီးတွေအတွက် အရာရာကို စွန့်လွှတ်အနစ်နာခံရမယ်လို့ ရိုးရာယဉ်ကျေးမှုက တောင်းဆိုထားတယ်။ ဒါက အရည်အချင်းပြည့်မီတဲ့ အမျိုးသမီးတစ်ယောက် ဖြစ်ဖို့ စံနှုန်းတစ်ခုလို့ လူတိုင်းက ထင်ကြတယ်။ ဒီလိုမဟုတ်ရင်၊ အမျိုးသမီးကောင်း၊ ဒါမှမဟုတ် မိခင်ကောင်း မဟုတ်ဘူးပေါ့။ ကျွန်မ ငယ်ငယ်တုန်းက၊ အစ်ကို မိန်းမယူနိုင်ဖို့အတွက် မိဘတွေက မိုးမလင်းခင်ထပြီး မိုးချုပ်တဲ့အထိ ပိုက်ဆံရှာခဲ့ကြတာကို ကျွန်မ မြင်ခဲ့တယ်။ သူတို့ ဘယ်လောက်ပဲ ဒုက္ခရောက်ပြီး ပင်ပန်းနွမ်းနယ်နေပါစေ၊ ဒီဝန်ကို ထမ်းရတုန်းပါပဲ။ ဒါကြောင့် မိဘတွေအနေနဲ့ သားသမီးတွေကို အရွယ်ရောက်လာအောင် ကျွေးမွေးစောင့်ရှောက်ရမယ်၊ အိမ်ထောင်ချပေးရမယ်၊ သူတို့ အသက်မွေးဝမ်းကျောင်း တည်ထောင်ဖို့ ကူညီပေးရမယ်လို့ ကျွန်မ ယုံကြည်ခဲ့တယ်။ ဒီလိုနည်းနဲ့မှ မိဘတာဝန် ကျေပွန်နိုင်ပြီး မိဘကောင်းလို့ ခေါ်ထိုက်မှာပေါ့။ ဒီအတွေးအခေါ်၊ အမြင်နဲ့ အသက်ရှင်နေရတော့၊ ကျွန်မက အရည်အချင်းပြည့်မီတဲ့ မိခင်တစ်ယောက် မဟုတ်ဘူးလို့ ခံစားခဲ့ရတယ်။ သား ငယ်ငယ်တုန်းက အဆင်းနီတဲ့နဂါးကြီးရဲ့ ညှဉ်းပန်းနှိပ်စက်မှုကနေ လွတ်မြောက်ဖို့ ကျွန်မ ထွက်ပြေးခဲ့ရလို့ သူ့အနားမှာနေပြီး စောင့်ရှောက်မပေးနိုင်ခဲ့ဘူး။ သား ကြီးလာလို့ အိမ်ထောင်ပြုတော့မှာဖြစ်ပြီး အိမ်ဝယ်ဖို့ လိုလာတဲ့အချိန်မှာ၊ မိခင်တစ်ယောက်အနေနဲ့ ကျွန်မက ပိုက်ဆံမရှာပေးနိုင်၊ နည်းနည်းလေးမှ မကူညီပေးနိုင်ခဲ့တော့၊ သားအပေါ် အကြွေးတင်နေသလို ခံစားခဲ့ရတယ်။ မိသားစုနဲ့ မိတ်ဆွေတွေက ကျွန်မကို မလှောင်အောင်၊ သားက ကျွန်မကို အပြစ်မတင်အောင်ဆိုပြီး ပိုက်ဆံရှာဖို့အတွက် ကိုယ့်တာဝန်ကို လက်လွှတ်ဖို့တောင် ကျွန်မ တွေးခဲ့တယ်။ “ဇနီးကောင်း၊ မိခင်မွန် ဖြစ်ရမယ်” ဆိုတဲ့ အမြင်က ကျွန်မရဲ့ အတွေးတွေကို ထိန်းချုပ်ပြီး ကျွန်မရဲ့ အပြုအမူကို လမ်းပြနေခဲ့တာပါ။ သားကို ကျေနပ်အောင် မလုပ်ပေးနိုင်လို့ ကျွန်မ စိတ်ဆင်းရဲခဲ့ရတယ်၊ စိတ်ထဲမှာ ဘုရားသခင်ကိုတောင် အပြစ်တင်ပြီး နားလည်မှုလွဲခဲ့မိတယ်။ သားရဲ့ မင်္ဂလာကိစ္စရဲ့ ဖမ်းစားတာ၊ ဘောင်ခတ်တာကို ကျွန်မ ခံခဲ့ရပြီး ပြောမပြတတ်အောင် ဒုက္ခခံစားခဲ့ရတယ်။ ငြိမ်သက်တဲ့စိတ်နဲ့တောင် တာဝန်မထမ်းဆောင်နိုင်ခဲ့ဘူး။ “ဇနီးကောင်း၊ မိခင်မွန် ဖြစ်ရမယ်” ဆိုတဲ့ ရိုးရာယဉ်ကျေးမှု အယူအဆက တကယ်တော့ လူတွေကို ချည်နှောင်ထားတဲ့ သံခြေချင်းတစ်ခု ဖြစ်နေမှန်း ကျွန်မ တွေ့လိုက်ရတယ်။ အဲဒါက လူတွေကို ဘုရားသခင်ကို ရှောင်စေပြီး သစ္စာဖောက်စေရုံပဲ ရှိမှာပါ။ ကိုယ့်အမြင်နဲ့ပတ်သက်ပြီး နားလည်မှုတချို့ ရပြီးတဲ့နောက်၊ ဘုရားနှုတ်ကပတ်တော်တွေထဲမှာ ကျွန်မ ဆက်ပြီး ရှာဖွေခဲ့တယ်။

တစ်နေ့မှာ ဒီဘုရားနှုတ်ကပတ်တော်တွေကို ကျွန်မ ဖတ်ရတယ်။ “ဘုရားသခင်ကို ကျွန်ုပ်တို့ ယုံကြည်နိုင်သည်မှာ သူက ကျွန်ုပ်တို့ကို ပေးထားသည့် အခွင့်အရေးတစ်ခု ဖြစ်သည်။ ယင်းကို သူက စီမံထားပြီး၊ သူ၏ ကျေးဇူးတော် ဖြစ်သည်။ ထို့ကြောင့် အခြားတစ်ဦးတစ်ယောက်ထံ သင်၏ ဝတ္တရား သို့မဟုတ် တာဝန်ကို ဖြည့်ဆည်းရန် သင့်အတွက် မလိုအပ်ပေ။ သင်သည် ဖန်ဆင်းခံတစ်ဦးအဖြစ် သင်၏ တာဝန်ကို ဘုရားသခင်ထံတွင်သာ ဖြည့်ဆည်းသင့်သည်။ ဤသည်မှာ အခြားမည်သည့်အရာမဆိုထက် လူတို့လုပ်ဆောင်ရမည့်အရာ၊ မိမိဘဝ၏ အဓိက အရေးကိစ္စအဖြစ် လုပ်ဆောင်သင့်သည့် အဓိကအရာ ဖြစ်သည်။ သင်သည် သင်၏ တာဝန်ကို ကောင်းစွာ မဖြည့်ဆည်းပါက၊ သင်သည် အရည်အချင်းပြည့်မီသည့် အဖန်ဆင်းခံ သတ္တဝါတစ်ဦး မဟုတ်ပေ။ အခြားသူများ၏ အမြင်တွင်၊ သင်သည် ဇနီးကောင်းနှင့် ချစ်ခင်တတ်သော မိခင်တစ်ဦး၊ ထူးကဲသာလွန်သော အိမ်ရှင်မတစ်ဦး၊ သားသမီးဝတ်ရှိသော သမီးတစ်ဦးနှင့် လူမှုအဖွဲ့အစည်း၏ တော်ဖြောင့်သော အဖွဲ့ဝင်တစ်ဦး ဖြစ်ကောင်းဖြစ်နိုင်သော်လည်း ဘုရားသခင်၏ ရှေ့မှောက်တွင် သင်သည် သူ့ကို ပုန်ကန်သည့်သူ၊ မိမိတို့၏ ဝတ္တရားများ သို့မဟုတ် တာဝန်ကို လုံးဝ မဖြည့်ဆည်းသည့်သူ၊ ဘုရားသခင်၏ စေခိုင်းချက်တာဝန်ကို လက်ခံရရှိခဲ့သော်လည်း မပြီးမြောက်ခဲ့သည့်သူတစ်ဦး၊ လမ်းတစ်ဝက်တွင် လက်လျှော့ခဲ့သူတစ်ဦး ဖြစ်ပေသည်။ ဤကဲ့သို့သော တစ်စုံတစ်ဦးသည် ဘုရားသခင်၏ နှစ်သက်လက်ခံမှုကို ရရှိနိုင်သလော။ ဤကဲ့သို့သော လူများသည် သုံးမရပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ကိုယ်ပိုင် မှားယွင်းသောအမြင်များကို သိကျွမ်းခြင်းဖြင့်သာ အမှန်တကယ် ပြောင်းလဲနိုင်သည်) “၎င်းတို့ကို မွေးဖွားခြင်းနှင့် ပြုစုပျိုးထောင်ခြင်းအပြင် ဘဝတွင် မိဘများ ထမ်းဆောင်ရသည့် တာဝန်မှာ ၎င်းတို့ ကြီးပြင်းလာရန် ပတ်ဝန်းကျင်တစ်ခုကို ပြင်ပမှ ပံ့ပိုးပေးဖို့သာဖြစ်ပြီး ထိုမျှသာ ဖြစ်သည်။ အဘယ်ကြောင့်ဆိုသော် ဖန်ဆင်းရှင်၏ ကြိုတင်ပြဋ္ဌာန်းချက်သာလျှင် မည်သူ၏ ကံကြမ္မာအပေါ်မဆို သက်ရောက်မှု ရှိသောကြောင့် ဖြစ်သည်။ တစ်စုံတစ်ဦးတွင် မည်သို့သော အနာဂတ်မျိုး ရှိမည်ဟူသည်မှာ မည်သူကမျှ ထိန်းချုပ်နိုင်သည့်အရာ မဟုတ်ပေ။ ယင်းကို စောစီးစွာ ကြိုတင်ပြဋ္ဌာန်းထားပြီးဖြစ်ကာ မိမိ၏ မိဘများကပင် ၎င်းတို့၏ ကံကြမ္မာကို မပြောင်းလဲနိုင်ပေ။ ကံကြမ္မာနှင့် ပတ်သက်လာလျှင် လူတိုင်းသည် လွတ်လပ်ကြသည်၊ လူတိုင်းတွင် ကိုယ့်ကံကြမ္မာနှင့်ကိုယ် ရှိကြသည်။ သို့ဖြစ်၍ မည်သူ၏ မိဘများကမျှ ၎င်းတို့၏ ဘဝကံကြမ္မာကို လုံးဝ မဟန့်တားနိုင်သည့်အပြင် ဘဝတွင် ၎င်းတို့ ပါဝင်ရမည့် အခန်းကဏ္ဍနှင့် ပတ်သက်လာလျှင်လည်း ၎င်းတို့ကို ကူညီရန် မည်သည့်အရာကိုမျှ မလုပ်ဆောင်နိုင်ပေ။ လူတစ်ဦးသည် မည်သည့် မိသားစုတွင် မွေးဖွားရန် ကြိုတင်ပြဋ္ဌာန်းခံရသည်ဖြစ်စေ၊ မည်သည့် ပတ်ဝန်းကျင်တွင် ကြီးပြင်းလာသည်ဖြစ်စေ ဤအရာများသည် ၎င်းတို့၏ ဘဝ အထူးတာဝန်ကို ပြီးမြောက်ရန်အတွက် မရှိမဖြစ် လိုအပ်ချက်များထက် မပိုကြောင်း ပြောဆိုနိုင်ပေသည်။ ယင်းတို့သည် လူတစ်ဦး၏ ဘဝကံကြမ္မာ သို့မဟုတ် ၎င်းတို့၏ အထူးတာဝန်ကို ပြီးမြောက်စေမည့် ကံကြမ္မာ အမျိုးအစားကို မည်သည့်နည်းနှင့်မျှ မဆုံးဖြတ်ပေ။ ထို့ကြောင့် မည်သူ၏ မိဘများကမျှ ၎င်းတို့၏ ဘဝအထူးတာဝန်ကို ပြီးမြောက်စေရန် မကူညီနိုင်သကဲ့သို့ မည်သည့် ဆွေမျိုးကမျှ ၎င်းတို့၏ ဘဝအခန်းကဏ္ဍကို ဖြည့်ဆည်းရန် မကူညီနိုင်ပေ။ လူတစ်ဦးသည် မိမိ၏ အထူးတာဝန်ကို မည်သို့ ပြီးမြောက်သည်နှင့် မည်သို့သော နေထိုင်မှု ပတ်ဝန်းကျင်တွင် မိမိ၏ အခန်းကဏ္ဍကို တာဝန်ယူသည်ဟူသောအချက်သည် ၎င်းတို့၏ ဘဝကံကြမ္မာအပေါ် လုံးလုံးလျားလျား မူတည်လေသည်။ တစ်နည်းအားဖြင့် မည်သည့် ဓမ္မဓိဋ္ဌာန်ကျသော အခြေအနေများကမျှ ဖန်ဆင်းရှင် ကြိုတင်ပြဋ္ဌာန်းထားသည့် မည်သူ၏ အထူးတာဝန်ကိုမျှ လွှမ်းမိုးနိုင်ခြင်း မရှိပေ။ လူတိုင်းသည် မိမိတို့ ကြီးပြင်းလာသည့် သီးခြား ပတ်ဝန်းကျင်တွင် အရွယ်ရောက်လာကြသည်။ ထို့နောက် ၎င်းတို့သည် မိမိတို့၏ ကိုယ်ပိုင် ဘဝလမ်းကြောင်းပေါ်သို့ တစ်ဆင့်ပြီးတစ်ဆင့် လျှောက်လှမ်းကြပြီး ဖန်ဆင်းရှင်က ၎င်းတို့အတွက် စီစဉ်ပေးထားသော ကံကြမ္မာကို ဖြည့်ဆည်းကြလေသည်။ ၎င်းတို့သည် လူသားမျိုးနွယ်ဟူသော ကျယ်ပြောလှတဲ့ လူ့လောကကြီးထဲသို့ သဘာဝကျကျနှင့် အလိုအလျောက် ဝင်ရောက်လာကြပြီး ဘဝတွင် မိမိတို့၏ နေရာကို ယူကြကာ ဖန်ဆင်းရှင်၏ ကြိုတင်ပြဋ္ဌာန်းချက်အတွက်လည်းကောင်း၊ ကိုယ်တော်၏ အချုပ်အခြာအာဏာအတွက်လည်းကောင်း ဖန်ဆင်းခံတစ်ဦးအနေဖြင့် မိမိတို့၏ တာဝန်ဝတ္တရားများကို ကောင်းမွန်စွာ စတင် ဖြည့်ဆည်းကြလေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ကျွန်မ ဘုရားသခင်ကို ယုံကြည်နိုင်တာ၊ တာဝန်တွေ ထမ်းဆောင်နိုင်တာက ဘုရားသခင် ပေးထားတဲ့ အခွင့်အရေးတစ်ခုဆိုတာကို ဘုရားနှုတ်ကပတ်တော်တွေကနေ ကျွန်မ နားလည်ခဲ့တယ်။ ဒါက ဘုရားသခင်ရဲ့ ကျေးဇူးတော်လည်း ဖြစ်ပါတယ်။ ဖန်ဆင်းခံတစ်ယောက်ရဲ့ တာဝန်ကို ကောင်းကောင်း ဖြည့်ဆည်းတာက လူတစ်ယောက်ရဲ့ ဘဝမှာ ထိပ်တန်း ဦးစားပေးပါပဲ။ အဲဒါက တခြားဘယ်အရာထက်မဆို ပိုအရေးကြီးပါတယ်။ သားကို ကျေနပ်အောင်လုပ်ဖို့အတွက် မိခင်တစ်ယောက်ရဲ့ တာဝန်တွေကိုပဲ ကျွန်မ ဖြည့်ဆည်းရင် သူများတွေကတော့ ကျွန်မကို ဇနီးကောင်း၊ မိခင်မွန်လို့ မြင်ကြမှာပေါ့၊ ဒါပေမဲ့ ဖန်ဆင်းခံတစ်ယောက်ရဲ့ တာဝန်တွေကို ကျွန်မ ကောင်းကောင်း မဖြည့်ဆည်းရင် ဒါက ဘုရားသခင်အပေါ် သစ္စာစောင့်သိမှု မရှိတာကို ပြနေတာပါပဲ။ ဒါက ဘုရားသခင်ကို ပုန်ကန်တဲ့သူ ဖြစ်နေတာပါ။ လူတိုင်းမှာ ကိုယ်ပိုင် အထူးတာဝန် ရှိပြီး၊ လူတိုင်းရဲ့ ကံကြမ္မာက သီးခြားစီဖြစ်တယ်ဆိုတာကိုလည်း ကျွန်မ နားလည်ခဲ့တယ်။ ကျွန်မက သားကို မွေးပေးခဲ့ပေမဲ့၊ သူ့ကံကြမ္မာ ဘယ်လိုရှိလဲဆိုတာက ဘုရားသခင်ရဲ့ လက်ထဲမှာပဲ ရှိပါတယ်။ မိဘတွေက ဒါနဲ့ပတ်သက်ပြီး ဘာမှ သက်ရောက်မှု မရှိပါဘူး။ လူတစ်ယောက်စီက သူတို့ဘဝမှာ ဆင်းရဲဒုက္ခ၊ ဒါမှမဟုတ် ကောင်းချီးမင်္ဂလာ ဘယ်လောက် ကြုံတွေ့ရမယ်၊ ဘယ်လို မိသားစု၊ ဘယ်လို အိမ်ထောင်ရေးမျိုး ရှိမယ်၊ ဘယ်လို ပတ်ဝန်းကျင်မှာ ကြီးပြင်းပြီး ဘာတွေ ကြုံတွေ့ရမယ်ဆိုတာကို ဘယ်သူမှ ပြောင်းလဲလို့ မရပါဘူး။ မိဘတွေဆို ပိုပြီးတောင် ပြောင်းလဲပေးလို့ မရပါဘူး။ အားလုံးကို ဘုရားသခင် အမိန့်နဲ့ပြဋ္ဌာန်းထားတာပါ။ ဒါကို နားလည်သွားတော့၊ သားရဲ့ မင်္ဂလာကိစ္စကို ကျွန်မ လက်လွှတ်နိုင်ခဲ့ပြီး၊ သားအပေါ် တာဝန်ပျက်ကွက်တယ်လို့ မခံစားရတော့ဘူး။ ဖြစ်သမျှအကြောင်း အကောင်းပဲဆိုပြီး ထားနိုင်ခဲ့တယ်။ နောက်ပိုင်းမှာ ကျွန်မ သားကို ပြောပြတယ်၊ “မင်္ဂလာကိစ္စကို ဘုရားသခင် အမိန့်နဲ့ပြဋ္ဌာန်းထားတာ၊ အောင်မြင်တာ၊ ကျရှုံးတာက ဘုရားသခင် လက်ထဲမှာပဲ ရှိတယ်။ သူတို့ကို ပိုက်ဆံဘယ်လောက်ပေးလဲ ဆိုတာနဲ့ မဆိုင်ဘူး။ မင်္ဂလာကိစ္စကို သိပ်မတွေးနဲ့။ အိမ်ထောင်ပြုရမဲ့အချိန် ရောက်လာရင်၊ ဘုရားသခင် ဘယ်လိုစီစဉ်ပေးမယ်ဆိုတာ တို့တွေ ကြိုမသိနိုင်ဘူး။ ဘုရားသခင်ရဲ့ အချိန်ကို စောင့်ဖို့ တို့တွေ သင်ယူရမယ်။ ဆိုရိုးစကား ရှိသလိုပေါ့၊ ‘ကိုယ့်ဟာဆိုရင် သူများ ယူလို့မရပါဘူး။ ကိုယ့်ဟာမဟုတ်ရင်လည်း သူများဆီကနေ ကိုယ် ယူလို့မရပါဘူး’ လေ” လို့ပေါ့။ သိပ်မကြာခင်မှာပဲ၊ သားက အရင်လို ဗျာမများတော့ဘူး။ အိမ်ဝယ်ဖို့ကိစ္စကိုလည်း သူ ဆက်မပြောတော့ဘူး။ သူ့မင်္ဂလာကိစ္စနဲ့ပတ်သက်ပြီး ကျွန်မ သိပ်မပူပန်တော့ဘူး။ တာဝန်ထမ်းဆောင်တဲ့အခါ ကျွန်မစိတ်ကို ငြိမ်ငြိမ်ထားနိုင်ခဲ့တယ်။ စိတ်ထဲမှာ အများကြီး လွတ်လပ်သွားသလို ခံစားရတယ်။

သုံးလေးလကြာတော့၊ သားက ဖုန်းဆက်ပြီး ဝမ်းသာအားရ ပြောတယ်၊ “အမေ၊ အံ့ဩစရာပဲ၊ သား အိမ်ဝယ်လိုက်ပြီ။ ကနဦးပေးသွင်းငွေ ပေးစရာ မလိုဘူး။ သားရဲ့ လုပ်ဖော်ကိုင်ဖက်က တောင်ဘက်ပိုင်းကို အလုပ်ပြောင်းရလို့ ပိုက်ဆံအရေးပေါ် လိုနေတာ၊ ဒါကြောင့် သူက ယွမ် သုံးသိန်းနဲ့ ရောင်းလိုက်တယ်။ သားက ဘဏ်ကနေ ယွမ် လေးသိန်း ချေးလိုက်တော့ အိမ်ပြင်ဆင်ဖို့အတွက်ပါ လောက်သွားတာပေါ့။ လစဉ် ယွမ် တစ်ထောင်ကျော်ပဲ ပြန်ဆပ်ရမှာ။ ဒါကြောင့် အိမ်ကိစ္စက ဒီလိုပဲ ချောချောမွေ့မွေ့ ပြီးသွားရော” တဲ့။ ဒါကို ကြားတော့၊ ကျွန်မ အရမ်း ဝမ်းသာသွားတယ်။ ဘုရားသခင်ကို မပြတ် ကျေးဇူးတင်ခဲ့တယ်။ တစ်နှစ်ကြာတော့ သားနဲ့ သူ့ကောင်မလေးက အလုပ်လုပ်ပြီး စုထားတဲ့ပိုက်ဆံနဲ့ သူတို့မင်္ဂလာပွဲကို စီစဉ်လိုက်ကြတယ်။ ကျွန်မတို့က တစ်ပြားမှ ကုန်စရာမလိုခဲ့ဘူး၊ စိတ်ပူစရာလည်း မလိုခဲ့ဘူး။ သားက ကျွန်မတို့ တာဝန်ထမ်းဆောင်ရင်း အခက်အခဲရှိရင် သုံးဖို့ဆိုပြီး မုန့်ဖိုးလည်း ပေးလိုက်သေးတယ်။ ကျွန်မ လုံးဝ မျှော်လင့်မထားတဲ့အရာကတော့ သားကလည်း အနန္တတန်ခိုးရှင် ဘုရားသခင်ကို စပြီး ယုံကြည်လာတာပါပဲ။ ဒီအတွေ့အကြုံကနေတစ်ဆင့်၊ ဘုရားသခင်ရဲ့ အံ့သြဖွယ်ကောင်းတဲ့ လုပ်ဆောင်ချက်တွေကို ကျွန်မ မြင်တွေ့ခဲ့ရတယ်။ လူတစ်ယောက်ရဲ့ အိမ်ထောင်ရေး၊ စိတ်နှလုံးနဲ့ ဝိညာဉ်၊ အားလုံး ဘုရားသခင်ရဲ့ လက်ထဲမှာ ရှိတယ်ဆိုတာကို မြင်တွေ့ခဲ့ရတယ်။

နောက်ပိုင်းမှာ၊ ဘုရားနှုတ်ကပတ်တော် နောက်ထပ်တစ်ပိုဒ်ကို ကျွန်မ ဖတ်ပြီး၊ မိဘတွေက အရွယ်ရောက်ပြီးသား သားသမီးတွေကို ဘယ်လို ဆက်ဆံသင့်တယ်ဆိုတာ နားလည်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတစ်ယောက်ချင်းစီ၏ ကံကြမ္မာကို ဘုရားသခင်က ဆုံးဖြတ်သည်။ ထို့ကြောင့် ၎င်းတို့သည် ဘဝတွင် ကောင်းချီး၊ သို့မဟုတ် ဒုက္ခမည်မျှကို တွေ့ကြုံသည်၊ မည်သည့်မိသားစု၊ အိမ်ထောင်နှင့် သားသမီးများရှိသည်၊ လူ့အဖွဲ့အစည်းတွင် မည်သည့်အတွေ့အကြုံများကို ၎င်းတို့ ဖြတ်သန်းရသည်၊ ဘဝတွင် မည်သည့်ဖြစ်ရပ်များကို ၎င်းတို့တွေ့ကြုံရသည်ဆိုသည့်အရာများကို ၎င်းတို့ကိုယ်တိုင် ကြိုတင်မမြင်နိုင်ပေ၊ သို့မဟုတ် ထိုသို့သောအရာများကို မပြောင်းလဲနိုင်ပေ။ ပြီးလျှင် မိဘများသည် ယင်းတို့ကို ပြောင်းလဲရန် ပို၍ပင် အစွမ်းမရှိပေ။ ထို့ကြောင့် သားသမီးများသည် မည်သည့်အခက်အခဲကိုမဆို ကြုံရလျှင် မိဘများသည် တတ်နိုင်လျှင် အပြုသဘောဆောင်စွာနှင့် တက်ကြွစွာ ကူညီသင့်သည်။ မတတ်နိုင်လျှင်မူ မိဘများအနေဖြင့် စိတ်အေးသက်သာနေပြီး ဤအရာများကို ဖန်ဆင်းခံတစ်ယောက်၏ အမြင်ရှုထောင့်မှ ကြည့်ကာ သားသမီးများအား ဖန်ဆင်းခံများအဖြစ် တန်းတူညီမျှစွာ ဆက်ဆံခြင်းက အကောင်းဆုံးဖြစ်သည်။ သင်တွေ့ကြုံရသည့် ဒုက္ခကို ၎င်းတို့လည်း တွေ့ကြုံရမည်။ သင်နေထိုင်သည့်ဘဝကို ၎င်းတို့လည်း နေထိုင်ရမည်။ သင်ဖြတ်သန်းခဲ့သည့် ငယ်ရွယ်သော ကလေးများအား ပျိုးထောင်ခြင်းဖြစ်စဉ်ကို ၎င်းတို့လည်း ဖြတ်သန်းရမည်။ လူ့အဖွဲ့အစည်းနှင့် လူတို့ကြားတွင် သင်တွေ့ကြုံသည့် အလှည့်အပြောင်းများ၊ လိမ်လည်မှုများနှင့် လှည့်စားမှုများ၊ သင်တွေ့ကြုံခဲ့ရသည့် စိတ်ခံစားချက်ဆိုင်ရာ အနှောင်အဖွဲ့များ၊ လူအချင်းချင်း သဘောထားကွဲလွဲမှုများနှင့် အလားတူအရာတိုင်းကို ၎င်းတို့လည်း တွေ့ကြုံရမည်။ ၎င်းတို့အားလုံးသည် သင်ကဲ့သို့ပင် ဖောက်ပြန်ပျက်စီးသော လူသားများဖြစ်သည်။ အားလုံးက ဆိုးယုတ်မှုခေတ်ရေစီးကြောင်း၏ သယ်ဆောင်ခြင်းကို ခံရပြီး စာတန်၏ ဖျက်ဆီးခြင်းကို ခံရသည်။ သင်သည် ဤအရာမှ မလွတ်မြောက်နိုင်သကဲ့သို့ ၎င်းတို့လည်း မလွတ်မြောက်နိုင်ပေ။ ထို့ကြောင့် ၎င်းတို့အား ကမ္ဘာပေါ်ရှိ ဒုက္ခအားလုံးကို ရှောင်ကြဉ်ပြီး ကောင်းချီးအားလုံးကို ခံစားရရန် ကူညီလိုခြင်းသည် ကလေးဆန်သော ထင်ယောင်ထင်မှားဖြစ်မှုနှင့် မိုက်မဲသော အယူအဆတစ်ခုဖြစ်သည်။ လင်းယုန်တစ်ကောင်၏ အတောင်များသည် မည်မျှကျယ်ပြန့်ပါစေ လင်းယုန်ငယ်ကို သူ၏ ဘဝတစ်လျှောက်လုံးတွင် ကာကွယ်မပေးနိုင်ပေ။ လင်းယုန်ငယ်သည် နောက်ဆုံးတွင် အရွယ်ရောက်ပြီး တစ်ဦးတည်းပျံသန်းရမည့် အခြေအနေသို့ ရောက်လိမ့်မည်။ လင်းယုန်ငယ်က တစ်ကောင်တည်းပျံသန်းရန် ရွေးချယ်သောအခါ သူ၏ ကောင်းကင်တစ်ခွင်က မည်သည့်နေရာတွင် ရှိနိုင်သည်၊ သို့မဟုတ် မည်သည့်နေရာ၌ ပျံသန်းရန် ရွေးချယ်မည်ကို မည်သူမျှ မသိပေ။ ထို့ကြောင့် သားသမီးများ အရွယ်ရောက်ပြီးနောက် မိဘများအတွက် ဆင်ခြင်တုံတရားအရှိဆုံး သဘောထားမှာ လက်လွှတ်ရန်၊ သားသမီးများအား ဘဝကို ၎င်းတို့ဘာသာ တွေ့ကြုံခွင့်ပြုရန်၊ ၎င်းတို့အား အမှီအခိုကင်းစွာ နေထိုင်ခွင့်ပြုရန်၊ ဘဝတွင် အမျိုးမျိုးသော စိန်ခေါ်မှုများကို အမှီအခိုကင်းစွာ ရင်ဆိုင်ခွင့်၊ ကိုင်တွယ်ခွင့်၊ ဖြေရှင်းခွင့်ပြုရန် ဖြစ်သည်။ ၎င်းတို့က သင့်အား အကူအညီတောင်းပြီး သင်က ကူညီရန် အစွမ်းနှင့် အခြေအနေရှိလျှင် သင်သည် လက်ကမ်းကူညီပေးနိုင်ပြီး လိုအပ်သော အကူအညီကို ပေးနိုင်သည်မှာ မှန်သည်။ သို့ရာတွင် မရှိမဖြစ်ရှိထားရမည့် လိုအပ်ချက်မှာ မည်သည့်အကူအညီကို သင်ပေးသည်ဖြစ်စေ၊ ငွေရေးကြေးရေးဖြစ်စေ၊ စိတ်ပိုင်းဆိုင်ရာဖြစ်စေ ယာယီသာဖြစ်နိုင်ပြီး မည်သည့်အဓိကပြဿနာကိုမျှ မပြောင်းလဲနိုင်ပေ။ ၎င်းတို့သည် ဘဝတွင် ၎င်းတို့၏ ကိုယ်ပိုင်လမ်းကြောင်းကို သွားလာရမည်။ ပြီးလျှင် ၎င်းတို့၏ မည်သည့်အရေးကိစ္စ၊ သို့မဟုတ် အကျိုးဆက်များကိုမဆို ထမ်းရွက်ရန် သင့်၌ ဝတ္တရားမရှိပေ။ ဤသည်မှာ မိဘများက အရွယ်ရောက်သော သားသမီးများအပေါ် ရှိသင့်သည့် သဘောထားဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) မိဘတွေက သားသမီးတွေကို မွေးဖွားပြီး အရွယ်ရောက်အောင် ပျိုးထောင်ပေးပြီးရင်၊ သူတို့တာဝန် ကျေပြီဆိုတာကို ဘုရားနှုတ်ကပတ်တော်တွေက ကျွန်မကို နားလည်စေခဲ့တယ်။ အဲဒီနောက်မှာ၊ မိဘတွေက သားသမီးတွေကို လက်လွှတ်ပေးလိုက်သင့်ပြီး လောကကြီးထဲမှာ ကိုယ့်လမ်းကိုယ် ဖောက်ခွင့်ပေးပြီးတော့ ဘဝတစ်လျှောက်မှာ ကိုယ်ပိုင်လမ်းကြောင်းကို လျှောက်ခွင့်ပေးသင့်တယ်။ ဘဝကို သူတို့ဘာသာ ကြုံတွေ့ခံစားခွင့် ပေးသင့်တယ်။ ဘဝမှာ ကြုံတွေ့ရတဲ့ ပြဿနာအမျိုးမျိုးကို သူတို့ဘာသာ ရင်ဆိုင်ပြီး ဖြေရှင်းခွင့် ပေးသင့်တယ်။ သားသမီးတွေ အခက်အခဲရှိတဲ့အခါ၊ မိဘတွေမှာ အခြေအနေပေးပြီး လုပ်နိုင်စွမ်းရှိရင်၊ တကယ့်အခက်အခဲတွေကို ဖြေရှင်းဖို့ ကူညီပေးနိုင်ပါတယ်။ မိဘတွေမှာ အခြေအနေ မပေးဘူးဆိုရင်တော့ ဖြစ်သမျှအကြောင်း အကောင်းပဲဆိုပြီး လွှတ်ထားသင့်ပါတယ်။ လူတိုင်းက ဘုရားသခင် အမိန့်နဲ့ပြဋ္ဌာန်းထားတဲ့ လမ်းကြောင်းပေါ်မှာပဲ လျှောက်လှမ်းနေကြတာပါ။ မိဘတွေက သားသမီးတွေရဲ့ ကံကြမ္မာကို လုံးဝ လွှမ်းမိုးလို့ မရပါဘူး။ သားရဲ့ မင်္ဂလာကိစ္စနဲ့ပတ်သက်ရင်၊ ကျွန်မ သူ့ကို အိမ်ထောင်ပြုဖို့ ပိုက်ဆံပေးခဲ့ရင်တောင် အဲဒါက ယာယီပြဿနာကိုပဲ ဖြေရှင်းပေးနိုင်ခဲ့မှာပါ။ သူ့အိမ်ထောင်ရေး အောင်မြင်မလား၊ မအောင်မြင်ဘူးလား ဆိုတာကိုတော့ ဖြေရှင်းမပေးနိုင်ပါဘူး။ လင်းယုန်ကြီးရဲ့ အတောင်ပံတွေ ဘယ်လောက်ပဲ ကြီးပါစေ၊ သူ့သားပေါက်လေးတွေကို တစ်သက်လုံး ကာကွယ်မပေးနိုင်ပါဘူး။ သားသမီးတွေ အရွယ်ရောက်လာတဲ့အခါ၊ ဘုရားသခင်ရဲ့ အချုပ်အခြာအာဏာနဲ့အညီ၊ အမိန့်နဲ့ပြဋ္ဌာန်းထားခြင်းနဲ့အညီ သူတို့ရဲ့ အထူးတာဝန်ကို သူတို့ လုပ်ဆောင်ကြပါတယ်။ ဘဝမှာ သူတို့ကြုံတွေ့ရမယ့် ဆင်းရဲဒုက္ခနဲ့ ကြံ့ခိုင်အောင်ပုံသွင်းပေးတာတွေကို ဘယ်သူမှ ပြောင်းလဲပေးလို့ မရပါဘူး။ မိဘပဲဖြစ်ဖြစ်၊ သားသမီးပဲဖြစ်ဖြစ် လူတိုင်းမှာ ကိုယ်ပိုင် အထူးတာဝန် ရှိတယ်ဆိုတာကိုလည်း ကျွန်မ နားလည်ခဲ့တယ်။ သူတို့အားလုံး သမ္မာတရားကို လိုက်စားပြီး ကယ်တင်ခြင်းကိုလိုက်စားသင့်ပါတယ်။ သူတို့ရထားတဲ့ အကန့်အသတ်ရှိတဲ့ အချိန်အတွင်းမှာ၊ သူတို့ရဲ့ အချိန်နဲ့ ခွန်အားကို ကိုယ့်တာဝန်ပေါ်မှာ အသုံးပြုပြီး ကိုယ့်အထူးတာဝန်ကို ပြီးစီးအောင် လုပ်သင့်ပါတယ်။ ဒါကသာ တန်ဖိုးရှိပြီး အဓိပ္ပာယ်ရှိတဲ့ တစ်ခုတည်းသော အရာပါ။ သားသမီးတွေရဲ့ မျှော်လင့်ချက်နဲ့ တောင်းဆိုချက်တွေကို ဖြည့်ဆည်းပေးဖို့ သက်သက်အတွက်နဲ့၊ မိဘတွေက သူတို့အတွက် စိုးရိမ်ပူပန်နေမယ်၊ ဒါမှမဟုတ် သားသမီးတွေရဲ့ ကျွန်အဖြစ် မနားမနေ ကြိုးစားလုပ်ကိုင်ပြီး ကိုယ့်တာဝန်တွေကို စွန့်လွှတ်လိုက်ရင် ဒါက အဓိပ္ပာယ်မရှိ၊ တန်ဖိုးမရှိတဲ့ ဘဝပါပဲ။ သူတို့ ဒီလို ဘယ်လောက်ပဲ လုပ်လုပ်၊ ဘုရားသခင်ရဲ့ အမှတ်ရတာကို မခံရနိုင်တဲ့အပြင် သားသမီးတွေရဲ့ ကံကြမ္မာကိုလည်း မပြောင်းလဲနိုင်ပါဘူး။ ဘုရားနှုတ်ကပတ်တော်တွေကို ဖတ်ပြီးနောက်၊ ကျွန်မစိတ်က အရမ်း လင်းလက်သွားတယ်။ သားကို ဘယ်လို ဆက်ဆံရမယ်ဆိုတာ အခု ကျွန်မ သိပါပြီ။ သူ အခက်အခဲတွေရှိတဲ့အခါ ကျွန်မ လုပ်နိုင်ရင် ကူညီပေးမယ်၊ မလုပ်နိုင်ရင်တော့ လက်လွှတ်လိုက်မယ်။ သူ့ဘဝကို သူဘာသာ ကြုံတွေ့ခံစားခွင့် ပေးမယ်။ ကျွန်မ လုပ်နိုင်တဲ့ အတိုင်းအတာအထိ ကိုယ့်တာဝန်ကို ကောင်းကောင်း ဖြည့်ဆည်းပြီး ဘုရားသခင်ရဲ့ မေတ္တာကို ပြန်ဆပ်ရမယ်။ ဒါက ကျွန်မ ကောင်းကောင်း ဖြည့်ဆည်းသင့်တဲ့ တာဝန်ပါပဲ။

ကျွန်မက ရိုးရာယဉ်ကျေးမှုရဲ့ လွှမ်းမိုးတာ၊ ချည်နှောင်တာကို ခံခဲ့ရပြီး၊ ဇနီးကောင်း၊ မိခင်မွန် ဖြစ်ဖို့ လိုက်စားရင်းနဲ့ အများကြီး ဒုက္ခခံခဲ့ရတာပါ။ ဘုရားနှုတ်ကပတ်တော်တွေက ကျွန်မကို နာကျင်မှုတွေကနေ လွတ်မြောက်စေခဲ့ပြီး၊ ဦးတည်ချက်နဲ့ လက်တွေ့လုပ်ဆောင်ရမဲ့ လမ်းကြောင်းကို ရှာတွေ့အောင် ကူညီပေးခဲ့တာပါ။ သားကို ဆက်ဆံဖို့အတွက် အခု ကျွန်မမှာ စည်းမျဉ်းတွေ ရှိသွားပြီ၊ ကျွန်မဘဝက လွတ်လပ်ပြီး ပေါ့ပါးသွားပါပြီ။ ဘုရားသခင်ကို ကျေးဇူးတင်ပါတယ်။


၁၄။ အဆင့်အတန်းကို ကာကွယ်ခြင်းသည် အလွန့်အလွန် ရှက်စရာကောင်းသည်

ဖရန်ကလင်၊ စပိန်နိုင်ငံ

၂၀၂၃ ခုနှစ်၊ မေလတုန်းက အသင်းတော်တချို့ရဲ့ ဧဝံဂေလိအလုပ်ကို ကျွန်တော် တာဝန်ယူရပါတယ်။ ကျွန်တော်နဲ့အတူ အလုပ်လုပ်နေတဲ့ ညီအစ်ကိုမောင်နှမတချို့က တကယ့်အလုပ်ကိုမလုပ်တာမျိုးအကြောင်းပြချက်တွေကြောင့် တစ်ယောက်ပြီးတစ်ယောက် ဖြုတ်ချခံရတာကို မြင်တော့ ကျွန်တော့်စိတ်ထဲမှာ အလိုလိုနေရင်း အတွေးတစ်ခု ဝင်လာတယ်။ “တကယ့်အလုပ်မလုပ်လို့ဆိုပြီး ငါတော့ ဖြုတ်ချခံလို့ မဖြစ်ဘူး။ ငါသာ ဖြုတ်ချခံလိုက်ရရင် ညီအစ်ကိုမောင်နှမတွေက ငါ့ကို ဘယ်လိုထင်ကြမလဲ။ ညီအစ်ကိုမောင်နှမတွေရဲ့ အလုပ်ကို ငါ ပိုပြီးတော့ နောက်ဆက်တွဲလိုက်လုပ်ရမယ်၊ သိအောင်လုပ်ရမယ်။ ငါ့တာဝန်ကို ထမ်းဆောင်ရင်း တကယ့် ပြဿနာတွေကို ငါ ဖြေရှင်းပေးနိုင်တာကို မြင်မှပဲ လူတိုင်းက ငါ့ကို လေးစားကြမှာ။ ဒီလိုနည်းနဲ့ ငါ့ရဲ့ အဆင့်အတန်းကိုလည်း ငါ ထိန်းသိမ်းနိုင်မှာလေ” ပေါ့။ အဲဒီနောက်ပိုင်းမှာ ဘယ်ညီအစ်ကိုမောင်နှမကပဲ မေးခွန်းမေးမေး၊ ကျွန်တော် အမြန်ဆုံး ဖြေရှင်းပေးလိုက်တာချည်းပဲ။ အလုပ်တစ်ခုခုကို ချက်ချင်းမလုပ်ပေးရင် လူတွေက ကျွန်တော့်ကို အထင်သေးပြီး နောက်ဆုံးကျရင် ဖြုတ်ချခံရမှာကို ကြောက်နေခဲ့တာကိုး။ တစ်ခါတုန်းကဆိုရင် ဧဝံဂေလိအဖွဲ့ခေါင်းဆောင်တစ်ယောက်က ရလဒ်ကောင်းတွေရဖို့ ဘယ်လို သက်သေခံရမလဲဆိုပြီး ကျွန်တော့်ကို မေးတယ်။ အဲဒီညီအစ်မ ကျွန်တော့်အပေါ် အမြင်ကောင်းအောင်လို့ ကျွန်တော့်အမြင်ကို သူ့ကို ချက်ချင်း ပြောပြလိုက်တယ်။ သူကြားတော့ အရမ်းကျေနပ်သွားတယ်၊ ကျွန်တော်လည်း စိတ်ထဲမှာ ပျော်သွားတာပေါ့။ ဒါပေမဲ့ ကျွန်တော်က အများကြီး ပြောလိုက်တာဆိုတော့ အဲဒီညီအစ်မက တကယ် သဘောပေါက်ရဲ့လား၊ လက်တွေ့လုပ်ဆောင်တဲ့အခါမှာ လမ်းလွဲသွားမလားဆိုတာကို မသေချာဘူး။ ခဏနေတော့ သူ့ကို ပြန်မေးပြီး နောက်ဆက်တွဲလိုက်လုပ်ခဲ့သင့်တာ၊ ပြီးတော့မှ တကယ့်ပြဿနာတွေနဲ့ ပေါင်းစပ်ပြီး တိကျတဲ့ လမ်းကြောင်းတချို့ကို ပေးခဲ့သင့်တာ။ ဒါပေမဲ့ အဲဒီတုန်းက အဲဒါကို ကျွန်တော် သိပ်အလေးမထားခဲ့ဘူး။ သူ့ကို အများကြီး ပြောပြလိုက်တဲ့အတွက် သူ ကျွန်တော့်အပေါ် အထင်ကြီးသွားလောက်ပြီလို့ပဲ တွေးခဲ့တာလေ။ နောက်ပိုင်း သူ ဘယ်လိုဆက်လုပ်မလဲ ဆိုတာကို ကျွန်တော် မစဉ်းစားခဲ့ဘူး။ နောက်ပိုင်းမှာ ဘယ်အဖွဲ့မဆို ဧဝံဂေလိ ရလဒ်တွေ မကောင်းရင် အခြေအနေကို နားလည်ဖို့နဲ့ ဖြေရှင်းဖို့ မိတ်သဟာယပြုဖို့အတွက် အဖွဲ့ခေါင်းဆောင်တွေကို ကျွန်တော် ကမန်းကတန်း ဆက်သွယ်တော့တာပဲ။ ဒါမှပဲ ပြဿနာတွေကို ကျွန်တော်က ချက်ချင်းဖြေရှင်းပေးတယ်၊ တကယ့်အလုပ်ကို လုပ်နိုင်တယ်ဆိုတာကို ညီအစ်ကိုမောင်နှမတွေ မြင်မှာလေ။ ဒါပေမဲ့ အဲဒီနောက်မှာ အဖွဲ့ခေါင်းဆောင်တွေက သေချာ အကောင်အထည်ဖော်ရဲ့လား၊ တကယ့်ပြဿနာတွေက တကယ်ပဲ ပြေလည်သွားရဲ့လား ဆိုတာကိုတော့ ကျွန်တော် သိပ်ဂရုမစိုက်ခဲ့ပါဘူး။ တစ်ခါတလေ စုဝေးပွဲတွေမှာ၊ ဒါမှမဟုတ် အလုပ်အကြောင်း ဆွေးနွေးတဲ့အခါတွေမှာ ကျွန်တော်က အလုပ်ကို နောက်ဆက်တွဲလိုက်လုပ်ရင်း ဘယ်လိုပြဿနာတွေ တွေ့ခဲ့တယ်ဆိုတာကို ရည်ရွယ်ချက်ရှိရှိနဲ့ဖြစ်စေ၊ မရှိဘဲဖြစ်စေ ထည့်ထည့်ပြောတတ်တယ်။ ဒါမှလည်း ကျွန်တော်က ဗြူရိုကရက်အရာရှိဆန်တဲ့လူ မဟုတ်ဘဲ ပြဿနာတွေကို ဖြေရှင်းဖို့ အသင်းတော်ထဲအထိ နက်နက်ရှိုင်းရှိုင်း ဝင်ရောက်နိုင်တယ်ဆိုတာကို ညီအစ်ကိုမောင်နှမတွေ မြင်မှာကိုး။ နှစ်ပတ်လောက်ကြာတော့ အသင်းတော်တချို့ရဲ့ ဧဝံဂေလိအလုပ်ကို ကျွန်တော် စစ်ဆေးကြည့်လိုက်တယ်။ ရလဒ်တွေက လုံးဝ တိုးတက်မလာတာကို တွေ့ရတော့ အဖွဲ့ခေါင်းဆောင်တွေကို အခြေအနေအကြောင်း မေးကြည့်တယ်။ အဖွဲ့ခေါင်းဆောင်တွေက အခက်အခဲတချို့ကြားမှာ နေနေရမှန်း ကျွန်တော် တွေ့လိုက်ရတယ်။ အသင်းတော်တချို့မှာ လူအများကြီး လာရောက်စုံစမ်းကြပေမဲ့ အများစုက ဧဝံဂေလိတရား ဟောပြောခြင်း စည်းမျဉ်းတွေနဲ့ မကိုက်ညီကြဘူး။ နောက်ဆုံးတော့ အသင်းတော်ထဲကို တကယ်ဝင်လာတဲ့လူက သိပ်မများဘူး။ ဒီအခြေအနေကို မြင်တော့ ကျွန်တော် မှင်သက်သွားတယ်။ “ဒီအသင်းတော်တွေ အားလုံးမှာရှိတဲ့ ဧဝံဂေလိအလုပ်ကို နောက်ဆက်တွဲလိုက်လုပ်နေခဲ့တာ ကျွန်တော်ပဲလေ။ အခု ပြဿနာတွေ အများကြီး ပေါ်လာတော့ ကျွန်တော်နဲ့အတူ အလုပ်လုပ်နေတဲ့ ညီအစ်ကိုမောင်နှမတွေက ကျွန်တော့်ကို ဘယ်လို ထင်ကြမလဲ။ ကျွန်တော့်မှာ အလုပ်လုပ်နိုင်စွမ်း မရှိဘူးလို့ သူတို့ ပြောကြမလား” ပေါ့။ ဒီလိုတွေးမိတော့ ကျွန်တော့်စိတ်ထဲမှာ နည်းနည်း စိတ်မချမ်းမသာ ဖြစ်မိတယ်။ အလုပ်မှာ ရလဒ်မထွက်တဲ့ အကြောင်းရင်းက ကျွန်တော် တာဝန်ထမ်းဆောင်ပုံမှာ ပြဿနာရှိနေလို့ပဲဆိုတာကို သတိပြုမိလိုက်တယ်။ ဒါနဲ့ ကျွန်တော် သင်ခန်းစာယူနိုင်အောင် ဉာဏ်အလင်းဖွင့်ပြပြီး လမ်းပြပေးဖို့ ဘုရားသခင်ဆီကို တောင်းလျှောက်ပြီး ဆုတောင်းလိုက်တယ်။

ဘုရားနှုတ်ကပတ်တော်တွေကို ကျွန်တော် ဖတ်ခဲ့တယ်။ “ခေါင်းဆောင်များနှင့် အမှုဆောင်များ၏ တာဝန်များကို ခေါင်းဆောင်တစ်ဦးက ဖြည့်ဆည်းနေခြင်း ရှိမရှိကိုဖြစ်စေ၊ ၎င်းသည် အယောင်ဆောင် ခေါင်းဆောင်တစ်ဦး ဟုတ်မဟုတ်ကိုဖြစ်စေ မည်သို့ အကဲဖြတ်သင့်သနည်း။ အခြေခံအကျဆုံး အဆင့်အနေဖြင့် ၎င်းတို့က စစ်မှန်သည့် အလုပ်ကို လုပ်နိုင်စွမ်းရှိမရှိ၊ ၎င်းတို့တွင် ဤအစွမ်းအစ ရှိမရှိဟူသည်တို့ကို ကြည့်ရမည်ဖြစ်သည်။ ထို့နောက် ၎င်းတို့အနေဖြင့် ဤအလုပ်ကို ကောင်းစွာ လုပ်ဆောင်ရန် ဝန်တာထားခြင်း ရှိမရှိဟူသည်ကို ကြည့်သင့်သည်။ ၎င်းတို့ ပြောသည့်အရာများက မည်မျှနားကြားကောင်းပြီး ၎င်းတို့က အယူဝါဒများကို နားလည်သည့်ပုံ မည်မျှပေါက်သည်ကို လျစ်လျူရှုပြီး အပြင်ပန်း ကိစ္စရပ်များကို ကိုင်တွယ်ချိန်တွင် ၎င်းတို့ မည်သို့ ပင်ကိုစွမ်းရည်ရှိပြီး ဆုကျေးဇူးရှိသည်ကို လျစ်လျူရှုလော့။ ဤအရာများက အရေးမကြီးပေ။ အရေးအကြီးဆုံးအရာမှာ ၎င်းတို့သည် အသင်းတော်အလုပ်၏ အခြေခံအကျဆုံးသော အချက်များကို ကောင်းစွာလုပ်ဆောင်နိုင်ခြင်း ရှိမရှိ၊ သမ္မာတရားကို အသုံးပြု၍ ပြဿနာများကို ဖြေရှင်းနိုင်ခြင်း ရှိမရှိဆိုသည်နှင့် ၎င်းတို့သည် လူများကို သမ္မာတရား လက်တွေ့ကျမှုထဲသို့ ဦးဆောင်နိုင်ခြင်း ရှိမရှိတို့ဖြစ်သည်။ ဤသည်မှာ အခြေခံအကျဆုံးနှင့် အနှစ်သာရအရှိဆုံး အလုပ်ဖြစ်သည်။ အကယ်၍ ၎င်းတို့သည် ဤလက်တွေ့ကျသော အလုပ်၏ ဤအချက်များကို လုပ်နိုင်စွမ်း မရှိပါက ၎င်းတို့၏ အစွမ်းအစ မည်မျှကောင်းမွန်သည်ဖြစ်စေ၊ ၎င်းတို့ မည်မျှ ပင်ကိုစွမ်းရည်ရှိသည်ဖြစ်စေ၊ ဆင်းရဲဒုက္ခကို မည်မျှကြံ့ကြံ့ခံနိုင်ပြီး အဖိုးအခ ပေးဆပ်နိုင်သည်ဖြစ်စေ အယောင်ဆောင် ခေါင်းဆောင်များ ဖြစ်နေဆဲဖြစ်သည်။...သင် မည်မျှပင်ကိုစွမ်းရည်ရှိသည်၊ သင့်အနေဖြင့် မည်သည့်အစွမ်းအစနှင့် ပညာရေး အဆင့်ကိုပိုင်ဆိုင်သည်၊ ဆောင်ပုဒ်မည်မျှကို သင် ကြွေးကြော်နိုင်သည် သို့မဟုတ် စကားလုံးများနှင့် အယူဝါဒမည်မျှ သင် နားလည်သဘောပေါက်သည်ဟူသည်တို့မှာ အရေးမကြီးပေ။ သင် မည်မျှအလုပ်များသည်ဖြစ်စေ၊ တစ်နေ့တာတွင် သင် မည်မျှပင်ပန်းနွမ်းနယ်သည်ဖြစ်စေ၊ သင် ခရီးမည်မျှဝေးဝေး သွားပြီးသည်ဖြစ်စေ၊ အသင်းတော် မည်မျှ သင် လည်ပတ်သည်ဖြစ်စေ၊ အန္တရာယ်မည်မျှကို သင် စွန့်စားပြီး ဆင်းရဲဒုက္ခ မည်မျှ ခါးစည်းခံသည်ဖြစ်စေ ဤအရာတစ်ခုမျှ အရေးမကြီးပေ။ အရေးကြီးသည့်အရာမှာ အလုပ်အစီအစဉ်များကို အခြေခံ၍ သင်၏ အလုပ်ကို သင် လုပ်ဆောင်နေခြင်း ရှိမရှိ၊ ထိုအစီအစဉ်များကို သင် မှန်ကန်တိကျစွာ အကောင်အထည်ဖော်နေခြင်းရှိမရှိ၊ သင်၏ ခေါင်းဆောင်မှုအတောအတွင်းတွင် သင်သည် သင်တာဝန်ရှိသည့် သတ်သတ်မှတ်မှတ် ဖြစ်သော အလုပ်တိုင်းတွင် ပါဝင်နေခြင်း ရှိမရှိ၊ ပြီးလျှင် စစ်မှန်သော ပြဿနာမည်မျှကို သင် အမှန်တကယ် ဖြေရှင်းပြီးခြင်း ရှိမရှိ၊ သင်၏ ခေါင်းဆောင်မှုနှင့် လမ်းပြမှုတို့ကြောင့် လူမည်မျှက သမ္မာတရား စည်းမျဉ်းများကို နားလည်လာပြီးဖြစ်သည်ဟူသည်နှင့် အသင်းတော်၏ အလုပ်က မည်မျှ ခရီးရောက်ပြီး တိုးတက်သည်ဟူသည်တို့ ဖြစ်သည်။ အရေးကြီးသည်မှာ ဤရလဒ်များကို သင် စွမ်းဆောင်ရရှိပြီးခြင်း ရှိမရှိဖြစ်သည်။ သင် ပါဝင်သည့် သတ်သတ်မှတ်မှတ်ဖြစ်သော အလုပ် မည်သည့်အရာဖြစ်စေ အရေးကြီးသည့်အရာမှာ သင်သည် ကြီးကြီးကျယ်ကျယ် ပြုမူပြီး အမိန့်များ ထုတ်ပြန်နေခြင်းထက် အလုပ်ကို တစိုက်မတ်မတ် နောက်ဆက်တွဲလိုက်လုပ်ကာ ညွှန်ကြားနေခြင်း ရှိမရှိဟူ၍ ဖြစ်သည်။ ဤအရာအပြင် နောက်ထပ် အရေးကြီးသည့်အရာမှာ သင်၏ တာဝန်ကို ထမ်းဆောင်နေစဉ်တွင် သင်၌ အသက်ဝင်ရောက်မှု ရှိမရှိ၊ ကိစ္စရပ်များကို စည်းမျဉ်းများနှင့်အညီ သင် ကိုင်တွယ်ဖြေရှင်းနိုင်ခြင်း ရှိမရှိ၊ သမ္မာတရားကို လက်တွေ့လုပ်ဆောင်ခြင်းနှင့်ဆိုင်သည့် သက်သေခံချက်တစ်ခုကို သင် ပိုင်ဆိုင်ခြင်း ရှိမရှိဟူသည်နှင့် ဘုရားသခင် ရွေးချယ်ထားသော လူတို့ ရင်ဆိုင်ရသည့် လက်တွေ့ကျသော ပြဿနာများကို သင် ကိုင်တွယ်ကာ ဖြေရှင်းနိုင်ခြင်း ရှိမရှိဟူသည်တို့ ဖြစ်သည်။ ဤအရာများနှင့် အခြားအလားတူ အရာများအားလုံးသည် ခေါင်းဆောင်တစ်ဦး သို့မဟုတ် အမှုဆောင်တစ်ဦးက မိမိ တာဝန်များကို ဖြည့်ဆည်းခြင်းရှိမရှိဟူသည်ကို အကဲဖြတ်ခြင်းအတွက် စံသတ်မှတ်ချက်များဖြစ်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၉)) “ခေါင်းဆောင်များနှင့် အမှုဆောင်များသည် အမှန်တကယ် ဝန်တာထားစိတ်ရှိပြီး အနည်းငယ်ပို၍ ဒုက္ခခံနိုင်ကာ သမ္မာတရားကို မိတ်သဟာယဖွဲ့ခြင်းကို ပို၍ လက်တွေ့လုပ်ဆောင်နိုင်ပြီး အနည်းငယ်ပို၍ သစ္စာစောင့်သိမှုပြနိုင်လျက် ထိုဧဝံဂေလိ အမှုဆောင်များသည် လူတို့၏ အယူအဆများနှင့် သံသယများကို ဖြေရှင်းရန် သမ္မာတရားကို မိတ်သဟာယဖွဲ့နိုင်စေရန်အလို့ငှာ သမ္မာတရား၏ ကဏ္ဍအားလုံးကို ရှင်းလင်းစွာ မိတ်သဟာယဖွဲ့မည်ဆိုလျှင် ဧဝံဂေလိ တရားဟောခြင်း၏ ရလဒ်များသည် တစ်နေ့တခြား ပို၍ကောင်းမွန်လာမည် ဖြစ်သည်။ ဤသည်က မှန်သောလမ်းခရီးကို စုံစမ်းစစ်ဆေးနေသည့် လူများစွာတို့ကို ဘုရားသခင်၏ အလုပ်ကို စောစီးစွာ လက်ခံစေမည်ဖြစ်ပြီး သူ၏ ကယ်တင်ခြင်းကို စောစီးစွာ လက်ခံရရှိရန် ဘုရားသခင်ရှေ့မှောက်သို့ ပြန်လာစေမည်ဖြစ်သည်။ အသင်းတော်၏ အလုပ်သည် အယောင်ဆောင်ခေါင်းဆောင်များက မိမိတို့၏ တာဝန်ဝတ္တရားများကို ပြင်းထန်စွာ ပျက်ကွက်ခြင်း၊ လက်တွေ့ကျသော အလုပ်ကို မလုပ်ဆောင်ခြင်း သို့မဟုတ် အလုပ်ကို နောက်ဆက်တွဲလိုက်လုပ်ပြီး ကြီးကြပ်မှု မပြုခြင်းနှင့် ပြဿနာများကို ဖြေရှင်းရန် သမ္မာတရားကို မိတ်သဟာယမဖွဲ့နိုင်ခြင်းတို့ကြောင့်သာ ရပ်တန့်နေရခြင်း ဖြစ်သည်။ အမှန်ပင် ဤအယောင်ဆောင်ခေါင်းဆောင်များသည် ရာထူး၏ အကျိုးခံစားမှုများကို မွေ့လျော်ခံစားခြင်း၊ သမ္မာတရားကို လုံးဝမလိုက်စားခြင်းနှင့် ဧဝံဂေလိတရား ဖြန့်ဝေခြင်းအလုပ်ကို နောက်ဆက်တွဲလိုက်လုပ်ရန်၊ ကြီးကြပ်ရန် သို့မဟုတ် ညွှန်ကြားရန် လိုလားခြင်းမရှိခြင်းတို့ကြောင့်လည်း ဖြစ်သည်၊ ရလဒ်မှာ အလုပ်သည် နှေးကွေးစွာ တိုးတက်ပြီး လူလုပ်သော လမ်းလွဲခြင်းများ၊ အဓိပ္ပာယ်မရှိခြင်းများနှင့် မဆင်မခြင် မှားယွင်းစွာပြုမူခြင်းများစွာတို့သည် ချက်ချင်း ပြုပြင်ခြင်း သို့မဟုတ် ဖြေရှင်းခြင်း မခံရဘဲ ဧဝံဂေလိတရား ဖြန့်ဝေခြင်း၏ ထိရောက်မှုကို ကြီးမားစွာ ထိခိုက်စေသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၄)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ခေါင်းဆောင်တစ်ယောက်၊ ဒါမှမဟုတ် အမှုဆောင်တစ်ယောက်က စံနှုန်းပြည့်မီမမီ ချိန်ဆတဲ့နေရာမှာ သူတို့ ဘယ်လောက် ဒုက္ခခံစားရတယ်၊ ဒါမှမဟုတ် အပေါ်ယံမှာ ဘယ်လောက် အဖိုးအခပေးဆပ်ထားတယ် ဆိုတာကို ကြည့်လို့မရဘူးဆိုတာ ကျွန်တော် နားလည်လိုက်တယ်။ သူတို့အလုပ်မှာ ဘယ်လိုရလဒ်တွေ ရထားလဲ၊ ဘုရားအိမ်တော်ရဲ့ သတ်မှတ်ချက်တွေ၊ စည်းမျဉ်းတွေနဲ့အညီ တကယ့်အလုပ်ကို ဘယ်လောက်များများ လုပ်ထားလဲ၊ အလုပ်ကို ရှေ့ရောက်အောင် တွန်းပို့ရာမှာ သူတို့က ဘယ်လောက် ပါဝင်လုပ်ဆောင်လဲ ဆိုတာတွေကို ကြည့်ရမှာ။ ခေါင်းဆောင်တစ်ယောက်၊ ဒါမှမဟုတ် အမှုဆောင်တစ်ယောက်က အပေါ်ယံမှာ သူ့တာဝန်ကို တက်တက်ကြွကြွနဲ့ အလုပ်ရှုပ်ခံ လုပ်နေပေမဲ့ စည်းမျဉ်းတွေနဲ့အညီ မလုပ်ဘူးဆိုရင်၊ တကယ့် ပြဿနာတွေ အများကြီးကို မဖြေရှင်းဘဲ ထားမယ်ဆိုရင်၊ ပြီးတော့ သူ့ကို အထင်ကြီးစေမဲ့ အလုပ်မျိုးကိုပဲ လုပ်မယ်ဆိုရင် သူတို့က ကိုယ့်ကိုယ်ကိုယ် အလှဆင်ဖို့အတွက် အလုပ်ရှုပ်ချင်ယောင်ဆောင်နေကြတာပဲ။ ဒီလို ခေါင်းဆောင်မျိုးက ခေါင်းဆောင်တုပဲ။ ဘုရားနှုတ်ကပတ်တော်တွေနဲ့ ကိုယ့်ကိုယ်ကိုယ် နှိုင်းယှဉ်ကြည့်လိုက်တော့ ကျွန်တော်က အပေါ်ယံမှာ ဧဝံဂေလိအလုပ်ကို နောက်ဆက်တွဲလိုက်လုပ်နေပေမဲ့ ကျွန်တော့်တာဝန်ကို ဝတ်ကျေတမ်းကျေပဲ ထမ်းဆောင်ခဲ့မှန်း၊ ရလဒ်တွေရဖို့ ဘာလုပ်ရမလဲဆိုတာကို မရှာဖွေခဲ့မှန်း တွေ့ရှိလိုက်ရတယ်။ ဧဝံဂေလိအဖွဲ့ခေါင်းဆောင်က ရလဒ်ကောင်းတွေရဖို့ ဘယ်လို သက်သေခံရမလဲဆိုပြီး ကျွန်တော့်ကို မေးတုန်းကလိုမျိုးပေါ့။ လမ်းကြောင်းတချို့ကို သူ့ကို ပြောပြခဲ့ပေမဲ့ တကယ့်ပြဿနာတွေကို ကျွန်တော် နောက်ဆက်တွဲလိုက်လုပ်ပြီး မဖြေရှင်းခဲ့ဘူးလေ။ သူ တကယ် သဘောပေါက်ရဲ့လား၊ သူ ပူးပေါင်းဆောင်ရွက်နေတဲ့ လုပ်ငန်းစဉ်မှာ လမ်းလွဲတာတွေ ပေါ်လာမလား ဆိုတာမျိုးတွေပေါ့။ သူ့ကို မိတ်သဟာယပြုပေးလိုက်ရလို့ ကျွန်တော် ကျေနပ်နေခဲ့ပြီး တကယ့်ရလဒ်တွေကို မရှာဖွေခဲ့ဘူး။ ပြဿနာတွေ ပေါ်လာတဲ့အခါ အသင်းတော်တချို့ရဲ့ ဧဝံဂေလိအလုပ်ကို ကျွန်တော် နောက်ဆက်တွဲလိုက်လုပ်ခဲ့ပေမဲ့ အဖွဲ့ခေါင်းဆောင်တွေက စည်းမျဉ်းတွေကို သဘောပေါက်ရဲ့လား၊ အလုပ်ကို မှန်မှန်ကန်ကန် အကောင်အထည်ဖော်နေရဲ့လား ဆိုတာတွေကို ကျွန်တော် မစဉ်းစားခဲ့ဘူး။ ပြီးတော့ နောက်ဆက်တွဲလိုက်လုပ်တာ၊ ကြီးကြပ်တာမျိုးလည်း မလုပ်ခဲ့ဘူး။ ရလဒ်အနေနဲ့ အလုပ်မှာ တကယ့် ရလဒ်တွေ မရဘဲ ချို့ယွင်းချက် အမျိုးမျိုး ရှိနေခဲ့တယ်။ ကျွန်တော်က အသေးစိတ် မရှာဖွေဘဲ အပေါ်ယံပဲ လုပ်ခဲ့တာကိုး။ အပေါ်ယံကြည့်ရင်တော့ အလုပ်တွေ အများကြီး လုပ်ထားသလိုပဲ၊ ဒါပေမဲ့ ရလဒ် လုံးဝ မထွက်ခဲ့ဘူး။ အဲဒီအချိန်ကျမှ ဒါဟာ ခေါင်းဆောင်တုတစ်ယောက် အလုပ်လုပ်တဲ့ပုံစံပဲ၊ ဒါဟာ အထူးသဖြင့် တာဝန်မဲ့ရာကျတယ်ဆိုတာကို ကျွန်တော် သတိပြုမိလိုက်တယ်။ စိတ်ထဲမှာ အပြစ်ရှိသလို ခံစားရပြီး ကိစ္စတွေကို ကောင်းကောင်းမွန်မွန် ပြုပြင်ပြောင်းလဲချင်ခဲ့တယ်၊ ဖောက်ပြန်ပျက်စီးတဲ့ စိတ်သဘောထားတွေကို မှီခိုပြီး လုပ်ဆောင်တာကို ရပ်ချင်ခဲ့တယ်။ ဒါပေမဲ့ မကြာခင်မှာပဲ ကျွန်တော့်ကို ထပ်ပြီး ထုတ်ဖော်တဲ့ အခြေအနေတချို့ ကြုံလာရပြန်တယ်။

သိပ်မကြာခင်မှာပဲ အသင်းတော်မှာ ကျွန်တော်တို့ လုပ်ဆောင်စရာ အရေးပေါ် ဧဝံဂေလိအလုပ်တစ်ခု ရှိလာတယ်။ ကျွန်တော်နဲ့ အတူတွဲလုပ်တဲ့ ညီအစ်ကိုမောင်နှမတွေက အသင်းတော်တွေ အားလုံးမှာ အသည်းအသန် အကောင်အထည်ဖော်ကြတာပေါ့။ အဲဒီရက်ပိုင်းမှာပဲ ဖြစ်ချင်တော့ အထက်ခေါင်းဆောင်တွေက ကျွန်တော် တာဝန်ယူထားတဲ့ အလုပ်ကို စစ်ဆေးတော့ လမ်းလွဲနေတာတချို့ကို တွေ့သွားတယ်။ ပြီးတော့ ကျွန်တော် အလုပ်ကို စေ့စေ့စပ်စပ် မလုပ်ဘူးဆိုတာကိုလည်း သူတို့ ထောက်ပြတယ်။ အသင်းတော်တိုင်းမှာ ဧဝံဂေလိအမှုဆောင်တွေ အများကြီး ရှိပေမဲ့ အများစုက ဘုရားသခင်ရဲ့ အမှုတော်ကဏ္ဍမှာရှိတဲ့ သမ္မာတရားနဲ့ပတ်သက်ပြီး သိပ်မရှင်းလင်းကြဘူး။ ပြီးတော့ ဧဝံဂေလိတရား ဟောပြောတဲ့နေရာမှာ အားနည်းချက်တွေ အများကြီး ရှိနေတယ်။ ဒါ့အပြင် ဧဝံဂေလိအမှုဆောင်တွေကို ကျွန်တော်က ချက်ချင်း ပျိုးထောင်မပေးခဲ့ဘူးလေ။ ခေါင်းဆောင်တွေက ကျွန်တော့်ပြဿနာတွေကို ထောက်ပြတာ ကြားရတော့ ကျွန်တော့်မျက်နှာက ထူပူသွားတာပဲ။ အသင်းတော်တိုင်းမှာရှိတဲ့ ဧဝံဂေလိအမှုဆောင်တွေရဲ့ အခြေအနေနဲ့ ဧဝံဂေလိတရား ဟောပြောရာမှာ ရှိနေတဲ့ ပြဿနာတွေကို ရှာဖွေဖို့ အချိန်ပေးပြီး အမြန်ဆုံး အစီရင်ခံစာ တင်ပြဖို့ ခေါင်းဆောင်တွေက ကျွန်တော့်ကို ပြောတယ်။ ကျွန်တော့်ဘာသာ တွေးမိတယ်၊ “ပြဿနာတွေ ဒီလောက်အများကြီး တွေ့သွားတော့ ခေါင်းဆောင်တွေက ငါ့ကို ဘယ်လို ထင်ကြမလဲ။ ငါက ကြီးကြပ်ရေးမှူး ဖြစ်ဖို့ မသင့်တော်ဘူးလို့ တွေးပြီး ငါ့ကို ဖြုတ်ချလိုက်မလား။ ငါသာ ဖြုတ်ချခံလိုက်ရရင် ညီအစ်ကိုမောင်နှမတွေက ငါ့ကို ဘယ်လို ထင်ကြမလဲ။ မဖြစ်ဘူး၊ ငါက တကယ့်အလုပ်ကို မလုပ်နေဘူးဆိုတာကို လူတွေကို အသိခံလို့ မဖြစ်ဘူး။ အခု ခေါင်းဆောင်တွေ ညွှန်ကြားထားတဲ့ အလုပ်ကို ငါအရေးတကြီး အကောင်အထည်ဖော်ရမယ်။ ဒါမှပဲ ငါ့အလုပ်မှာ အရင်က လမ်းလွဲတာတွေ ရှိခဲ့ပေမဲ့ ငါက တက်တက်ကြွကြွ ပြုပြင်ပြောင်းလဲနိုင်တယ်ဆိုတာကို သူတို့ မြင်အောင် လုပ်နိုင်မှာ။ ဒီလိုနည်းနဲ့မှ ခေါင်းဆောင်တွေ ငါ့အပေါ်ထားတဲ့ အမြင်ကောင်းကို ကျွန်တော် ပြန်ရယူနိုင်မှာ” ပေါ့။ နောက်ပိုင်းမှာ ကျွန်တော်က မီးခဲပေါ် ဖင်ထိုင်ကျသလို ဖြစ်ပြီး ခေါင်းဆောင်တွေ ခိုင်းထားတဲ့ကိစ္စတွေကို အမြန်ဆုံး ပြီးအောင်လုပ်ဖို့ အသည်းအသန် ဖြစ်နေတော့တာပဲ။ တကယ်တော့ ကျွန်တော့်စိတ်ထဲမှာ သိပါတယ်။ လူတိုင်းမှာ အကောင်အထည်ဖော်ရမယ့် တခြား အရေးပေါ်အလုပ်တွေ ရှိနေတယ်ဆိုတာ၊ ပြီးတော့ နေ့လယ်စာ စားချိန်တွေ၊ ညဘက်တွေလိုမျိုး တာဝန် သိပ်မများတဲ့ အချိန်တွေကို အခွင့်ကောင်းယူပြီး ဧဝံဂေလိအမှုဆောင်တွေရဲ့ အခြေအနေကို ရှာဖွေသင့်တယ်ဆိုတာကိုပေါ့။ ဒီလိုနည်းနဲ့ဆိုရင် လူတိုင်း သူတို့တာဝန်ကို ထမ်းဆောင်နေတဲ့ ပုံမှန်လှုပ်ရှားမှုတွေကို ကျွန်တော် နှောင့်ယှက်မိမှာ မဟုတ်ဘူးလေ။ ဒါပေမဲ့ ကိစ္စတွေကို ရှာဖွေပြီး ခေါင်းဆောင်တွေကို အမြန်ဆုံး အစီရင်ခံချင်တာနဲ့ ဧဝံဂေလိအမှုဆောင်တွေရဲ့ အခြေအနေနဲ့ ပြဿနာတွေအကြောင်း အချက်အလက် ကောက်ယူတာကို နေ့ဝက်အတွင်း အားလုံး ပြီးအောင်လုပ်ရမယ်လို့ ကျွန်တော် သတ်မှတ်လိုက်တယ်။ ပြောပြီးသွားတော့ သူတို့အားလုံး တော်တော် ဒုက္ခရောက်သွားကြတယ်။ တချို့က အဲဒီနေ့မှာ စုဝေးပွဲ ရှိတယ်လို့ ပြောကြတယ်၊ တချို့ကျတော့လည်း ဧဝံဂေလိတရား ဟောရဦးမှာမို့လို့ အချိန်မရှိဘူးလို့ ပြောကြတယ်။ မတတ်နိုင်တော့တဲ့အဆုံး ကျွန်တော်က အချိန် နည်းနည်း ထပ်ပေးလိုက်ပေမဲ့ ဒီအချိန်အတွင်းမှာ သူတို့ကို တောက်လျှောက် ဖိအားပေးနေခဲ့တယ်။ ဒါပေမဲ့ နောက်တစ်နေ့ မနက်ရောက်တဲ့အထိ မပြီးသေးဘူး။ ကျွန်တော့်စိတ်ထဲမှာ တော်တော် စိုးရိမ်ပူပန်နေတယ်။ အရမ်းနှေးနေရင် ကျွန်တော် အလုပ်ကို အချိန်ဆွဲနေတယ်လို့ အထက်ခေါင်းဆောင်တွေ ထင်သွားမှာ ကြောက်တာနဲ့ ညီအစ်ကိုမောင်နှမတွေရဲ့ တကယ့်အခြေအနေကို ထည့်မတွက်ဘဲ သူတို့ကို တောက်လျှောက် ဖိအားပေးခဲ့တယ်။ တတိယမြောက်နေ့ကျမှ အချက်အလက်တွေ အားလုံး ကောက်လို့ပြီးသွားတော့ ကျွန်တော် သက်ပြင်းချနိုင်တော့တယ်။ ဒါပေမဲ့ လူတိုင်း ရှာဖွေတွေ့ရှိထားတဲ့ ဧဝံဂေလိအလုပ်ထဲက ပြဿနာတွေကို ဖြေရှင်းဖို့ ကျွန်တော် အလေးအနက် မကြိုးစားခဲ့ပါဘူး။ နောက်ရက်နည်းနည်းလောက်မှာ အထက်ခေါင်းဆောင်တွေ စီစဉ်ပေးတဲ့ ဘယ်အလုပ်ကိုမဆို ကျွန်တော် အသည်းအသန် လုပ်တော့တာပဲ။ ဒါပေမဲ့ လုပ်တဲ့အခါမှာ အထက်ခေါင်းဆောင်တွေ ပြောတဲ့ တကယ့် ပြဿနာတွေက တကယ်တမ်း ဘာတွေလဲ၊ ရလဒ်တွေရဖို့ ဘာလုပ်ရမလဲ ဆိုတာကို ကျွန်တော် ဘယ်တုန်းကမှ မစဉ်းစားခဲ့ဘူး။ အချက်အလက်တွေနဲ့ ပတ်သက်တဲ့ အပေါ်ယံအလုပ်တချို့ကိုပဲ ကျွန်တော် လုပ်ခဲ့တာပါ။ ကျွန်တော့်တာဝန်ကို အမြန်ဆုံး ပြီးချင်တာနဲ့ ညီအစ်ကိုမောင်နှမတွေကို ကျွန်တော် တောက်လျှောက် ဖိအားပေးခဲ့တယ်။ ဒါကြောင့် တခြားလူတိုင်းကလည်း သူတို့အလုပ်မှာ ပြာယာခတ်ကုန်ပြီး စိတ်မငြိမ်မသက် ဖြစ်ကုန်ကြတယ်။ ညီအစ်ကိုမောင်နှမတချို့ဆိုရင် ဖိအားတော်တော်များတယ်လို့ ခံစားရတယ်။ တချို့ကျတော့ အချိန် အရမ်းကပ်နေလို့ အလုပ်ကို သေချာ အကောင်အထည် မဖော်ခဲ့ကြဘူး။ သူတို့ရဲ့ အစွမ်းအစက အလုပ်အတွက် မလောက်ငဘူးလို့ ခံစားရပြီး သူတို့ရဲ့ အခြေအနေတွေ ထိခိုက်ကုန်တယ်။ တချို့ဆိုရင် အလုပ်ကို ဘယ်တော့မှ ကောင်းကောင်းမလုပ်နိုင်တာကြောင့် တာဝန် ပြောင်းရွှေ့ခံရမှာကို ကြောက်ပြီး အပျက်သဘောဆောင်တဲ့ အခြေအနေမှာ အသက်ရှင်နေကြတယ်။ ကျွန်တော် လမ်းမှား လျှောက်မိတာနဲ့ပဲ ညီအစ်ကိုမောင်နှမတွေက ကျွန်တော့်ကြောင့် စည်းမျဉ်းမရှိဘဲ၊ ဦးစားပေးအလိုက် မဟုတ်ဘဲ လုပ်ဆောင်မိကုန်ကြတယ်။ ဒါက တခြားအလုပ်တွေ အကောင်အထည်ဖော်တဲ့ တိုးတက်မှုကိုပါ ထိခိုက်စေခဲ့တယ်။ ပြဿနာတွေ ဆက်တိုက် ကြုံလာရတော့မှပဲ ကျွန်တော် သမ္မာတရားကို စရှာဖွေပြီး ကိုယ့်ကိုယ်ကိုယ် ဆင်ခြင်သုံးသပ်မိတယ်။

ရှာဖွေနေရင်းနဲ့ ဘုရားနှုတ်ကပတ်တော်တစ်ပိုဒ်ကို ကျွန်တော် ဖတ်ခဲ့တယ်။ “အန္တိခရစ်များသည် နေ့စဉ် ဂုဏ်သတင်းနှင့် အဆင့်အတန်းအတွက်သာ အသက်ရှင်သည်။ အဆင့်အတန်း၏ အကျိုးကျေးဇူးများတွင် ပျော်မွေ့ခံစားရန်အတွက်သာ အသက်ရှင်ကြသည်။ ဤအရာကိုသာ ၎င်းတို့စဉ်းစားသည်။ ၎င်းတို့က ရံဖန်ရံခါ အချို့သော အသေးစား ဆင်းရဲဒုက္ခများကို ခံသောအခါ၊ သို့မဟုတ် အချို့သော အသေးအဖွဲအဖိုးအခများကို ပေးဆပ်သောအခါတွင်ပင် ယင်းသည် ဂုဏ်အဆင့်အတန်းနှင့် ဂုဏ်သတင်းကို ရရှိရန်အတွက်ဖြစ်သည်။...အန္တိခရစ်ဖြစ်သူ မည်သူမဆိုသည် ဘုရားသခင်အတွက် ရိုးသားစစ်မှန်စွာ အသုံးခံမည်မဟုတ်။ ၎င်းတို့၏ တာဝန်ထမ်းဆောင်ခြင်းသည် လုပ်ရိုးလုပ်စဉ်နှင့် ဟန်ပြလုပ်ဆောင်ခြင်းတို့သာ ဖြစ်လိမ့်မည်။ ၎င်းတို့သည် ခေါင်းဆောင်များ၊ အမှုဆောင်များ ဖြစ်လျှင်ပင် တကယ့်အလုပ်ကို လုပ်ဆောင်မည်မဟုတ်။ ပြီးလျှင် ၎င်းတို့သည် အသင်းတော်အလုပ်ကို လုံးဝ ကာကွယ်ခြင်းမရှိဘဲ ကျော်ကြားမှု၊ အကျိုးအမြတ်နှင့် အဆင့်အတန်းအတွက်သာ ပြောဆိုလုပ်ဆောင်လိမ့်မည်။ ဤသို့ဆိုလျှင် အန္တိခရစ်များက တစ်နေကုန် မည်သည့်အရာကို လုပ်ဆောင်သနည်း။ ၎င်းတို့သည် ဟန်ဆောင်လုပ်ကိုင်ပြပြီး ကြွားဝါနေခြင်းတို့ဖြင့် အလုပ်ရှုပ်နေကြသည်။ ၎င်းတို့၏ ကိုယ်ပိုင်ကျော်ကြားမှု၊ အကျိုးအမြတ်နှင့် အဆင့်အတန်းတို့ ပါဝင်သောအရာများကိုသာ လုပ်ဆောင်ကြသည်။ အခြားလူများကို အထင်အမြင်မှားစေခြင်း၊ လူတို့ကို ဆွဲဆောင်ခြင်းတို့ဖြင့် အလုပ်ရှုပ်နေကြသည်။ ပြီးလျှင် ခွန်အားစုဆောင်းပြီးသည့်အခါ ပို၍များသော အသင်းတော်များကို ဆက်လက်ထိန်းချုပ်ကြလိမ့်မည်။ ၎င်းတို့က ဘုရင်များအဖြစ်သာ အုပ်စိုးလိုကြပြီး အသင်းတော်တို့ကို ၎င်းတို့၏ သီးခြားနိုင်ငံတော်အဖြစ် ပြောင်းလဲလိုကြသည်။ ၎င်းတို့သည် ကြီးမြတ်သည့် ခေါင်းဆောင်များဖြစ်ဖို့၊ ပြည့်စုံ၍ တစ်ဖက်သတ်ဖြစ်သော အာဏာကို ရဖို့၊ ပို၍များသော အသင်းတော်များကို ထိန်းချုပ်ဖို့သာ လိုလားကြသည်။ အခြားမည်သည့်အရာကိုမျှ စိုးစဉ်းမျှ ဂရုမစိုက်ကြပေ။ ၎င်းတို့သည် ဘုရားအလိုတော်ကို ဆောင်ရွက်ခြင်းရှိမရှိကို ဂရုစိုက်ရန်မဆိုထားနှင့်၊ အသင်းတော်အလုပ်ကို၊ သို့မဟုတ် ဘုရားသခင် ရွေးချယ်ထားသောလူတို့၏ အသက်ဝင်ရောက်မှုကို အရေးမစိုက်ကြပေ။ ၎င်းတို့သည် မည်သည့်အချိန်တွင် သီးခြား အာဏာကိုင်စွဲနိုင်သည်၊ ဘုရားသခင်ရွေးချယ်ထားသောလူတို့ကို ထိန်းချုပ်နိုင်သည်၊ ဘုရားသခင်နှင့် တန်းတူရပ်တည်နိုင်သည်ကိုသာ အရေးစိုက်သည်။ အန္တိခရစ်များ၏ ဆန္ဒများနှင့် ရည်မှန်းချက်များသည် အမှန်ပင် ကြီးမားလေသည်။ အန္တိခရစ်များသည် မည်မျှ အလုပ်ကြိုးစားသည့်ပုံပေါ်ပါစေ ၎င်းတို့နှစ်သက်သည့်အရာကို လုပ်ဆောင်လျက် ၎င်းတို့၏ ကိုယ်ပိုင် ကြိုးပမ်းအားထုတ်မှုများ၊ ၎င်းတို့၏ ကိုယ်ပိုင်ကျော်ကြားမှု၊ အကျိုးအမြတ်၊ အဆင့်အတန်းတို့နှင့် ဆက်နွှယ်သည့်အရာများနှင့်သာ အလုပ်ရှုပ်နေကြသည်။ ၎င်းတို့၏ တာဝန်ဝတ္တရားများ၊ သို့မဟုတ် ၎င်းတို့ ထမ်းဆောင်သင့်သည့်တာဝန်အကြောင်းကိုပင် မစဉ်းစားကြပေ။ ၎င်းတို့သည် သင့်လျော်မှန်ကန်သည့် မည်သည့်အရာကိုမျှ လုံးဝ မလုပ်ဆောင်ကြပေ။ ဤသည်မှာ အန္တိခရစ်များဟူသည့် အရာမျိုးပင် ဖြစ်သည်။ ၎င်းတို့သည် ဘုရားသခင်၏ အမှုတော်ကို အဖျက်အမှောင့်လုပ်ပြီး နှောင့်ယှက်သည့်နတ်ဆိုးများ၊ စာတန်များ ဖြစ်ကြလေသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၂)) အန္တိခရစ်တွေက သူတို့စိတ်နှလုံးထဲမှာ အဆင့်အတန်းကိုပဲ တွေးပြီး အဆင့်အတန်းအတွက်ပဲ အလုပ်လုပ်ကြတယ်လို့ ဘုရားသခင်က ဖော်ထုတ်ထားတယ်။ သူတို့က သူတို့ရဲ့ ကျော်ကြားမှု၊ အကျိုးအမြတ်နဲ့ အဆင့်အတန်းဆိုင်ရာ ကိစ္စတွေနဲ့ပဲ အလုပ်ရှုပ်နေကြပြီး သူတို့ရဲ့ တာဝန်ဖြစ်တဲ့အရာကိုကျ ဘာမှ မလုပ်ကြဘူးတဲ့။ ကျွန်တော့်ရဲ့ လုပ်နည်းလုပ်ဟန်က အန္တိခရစ်တစ်ယောက်လိုပဲ ဖြစ်နေမှန်း ကျွန်တော် သဘောပေါက်လိုက်တယ်။ အထက်ခေါင်းဆောင်တွေက ကျွန်တော့်အလုပ်မှာ လမ်းလွဲနေတာတွေကို တွေ့သွားတော့ သူတို့ ကျွန်တော့်ကို အထင်သေးမှာ မလိုလားခဲ့ဘူး။ ဒါကြောင့် ခေါင်းဆောင်တွေ တာဝန်ပေးထားတဲ့ အလုပ်မှာ ကိုယ့်ကိုယ်ကိုယ် ကြွားဝါဖို့ အစွမ်းကုန် ကြိုးစားပြီး အမြန်ဆုံး ပြီးအောင်လုပ်ချင်ခဲ့တယ်။ ကျွန်တော် အလုပ်လုပ်တာ ထိရောက်တယ်၊ ပြတ်သားတယ်၊ လျှပ်စီးလက်သလို မြန်တယ်ဆိုတာကို ခေါင်းဆောင်တွေ မြင်စေချင်ခဲ့တယ်၊ ဒါမှ သူတို့ ကျွန်တော့်အပေါ် အမြင်ကောင်းမှာလေ။ ဒီရည်မှန်းချက် ပြည့်မီဖို့အတွက် ကျွန်တော်က အပေါ်ယံအလုပ်တွေကိုပဲ တောက်လျှောက် လုပ်ခဲ့တယ်။ ဧဝံဂေလိအမှုဆောင်တွေရဲ့ အချက်အလက်တွေကို ကောက်ဖို့၊ ဧဝံဂေလိအလုပ်မှာရှိတဲ့ ပြဿနာတွေကို အနှစ်ချုပ်ဖို့ ညီအစ်ကိုမောင်နှမတွေကို ခိုင်းခဲ့တယ်။ ဒါပေမဲ့ ဧဝံဂေလိအလုပ်မှာ ပေါ်လာတဲ့ ပြဿနာတွေ၊ ဒါမှမဟုတ် လမ်းလွဲနေတာတွေကို ဘယ်လို ဖြေရှင်းရမလဲ ဆိုတာကိုတော့ ကျွန်တော် လုံးဝ အားစိုက်ပြီး မစဉ်းစားခဲ့ဘူး။ ဆိုလိုတာက ပြဿနာတချို့က တကယ့်ဖြေရှင်းချက် မရဘဲ တခြားတာဝန်တွေကို အကောင်အထည်ဖော်တာကျတော့ နှောင့်နှေးကုန်တာပေါ့။ ကိုယ်ပိုင် သိက္ခာနဲ့ အဆင့်အတန်းကို ကာကွယ်ဖို့အတွက် ညီအစ်ကိုမောင်နှမတွေရဲ့ တကယ့်အခက်အခဲတွေကို ကျွန်တော် ဂရုမစိုက်ဘဲ ပိုမြန်မြန် တိုးတက်ဖို့ သူတို့ကို တောက်လျှောက် ဖိအားပေးခဲ့တယ်။ ဒါကြောင့် ညီအစ်ကိုမောင်နှမတချို့က ဖိအားတော်တော်များတယ်လို့ ခံစားရပြီး တချို့ဆိုရင် သူတို့ရဲ့ အစွမ်းအစက အလုပ်နဲ့ မကိုက်ဘူးလို့တောင် ခံစားရပြီး အပျက်သဘောဆောင်တဲ့ အခြေအနေမှာ အသက်ရှင်နေထိုင်ပြီး အလုပ်ကို နှောင့်နှေးစေခဲ့တယ်။ ဒါကို ဆင်ခြင်သုံးသပ်ကြည့်တော့ ကျွန်တော် ကျောချမ်းသွားတယ်။ ကျွန်တော် ဒုစရိုက် ပြုမိနေပါလား။ ဒါနဲ့ ကျွန်တော့်အခြေအနေကို ကမန်းကတန်း ပြန်ပြုပြင်ယူရတယ်။ တစ်ချိန်တည်းမှာပဲ အလုပ်ကို ပြန်စီစစ်ပြီး ပိုအရေးကြီးတဲ့၊ အရေးတကြီး ကိုင်တွယ်ဖြေရှင်းဖို့ လိုတဲ့ တာဝန်တွေအတွက် အသေးစိတ် အစီအစဉ်တစ်ခု ဆွဲတယ်။ သိပ်အရေးမကြီးတဲ့ တာဝန်တွေအတွက်ကျတော့ အားလပ်ချိန်မှာ ဖြေရှင်းဖို့ ထားလိုက်တယ်။ စုဝေးပွဲတွေမှာလည်း ဒီအချိန်တစ်လျှောက်လုံး ကျွန်တော် ထုတ်ဖော်ပြသခဲ့တဲ့ ဖောက်ပြန်ပျက်စီးတဲ့ စိတ်သဘောထားတွေအကြောင်း ညီအစ်ကိုမောင်နှမတွေကို ဖွင့်ဟပြောပြတယ်။ ဒါမှ ညီအစ်ကိုမောင်နှမတွေက သူတို့ရဲ့ ကိုယ်ပိုင်အခြေအနေတွေကို ပြန်ညှိယူနိုင်ပြီး သူတို့တာဝန်တွေမှာ တက်တက်ကြွကြွ ပါဝင်လုပ်ဆောင်နိုင်မှာလေ။ နောက်ပိုင်းကျတော့ အလုပ်က ဖြည်းဖြည်းချင်း လမ်းကြောင်းမှန်ပေါ် ပြန်ရောက်သွားတယ်။

နောက်ပိုင်းမှာ ဘုရားနှုတ်ကပတ်တော် နောက်ထပ်နှစ်ပိုဒ်ကို ကျွန်တော် ဖတ်ခဲ့ရတယ်။ “အန္တိခရစ်များသည် ဉာဏ်များသော လူစားမျိုးဖြစ်၏၊ ဟုတ်သည် မဟုတ်လော။ ၎င်းတို့လုပ်သမျှတွင် ကျိတ်တွက်ချက်ကာ ရှစ်ကြိမ်၊ ဆယ်ကြိမ်၊ သို့မဟုတ် ထိုထက်ပို၍ပင် တွက်ချက်ကြသည်။ လူစုထဲတွင် တည်ငြိမ်သော ရာထူးများ ရရှိအောင် မည်သို့ပြုလုပ်ရမည်၊ ကောင်းမွန်သော ဂုဏ်သတင်းများနှင့် မြင့်မားသော ဂုဏ်သိက္ခာကို မည်သို့ရရှိရမည်၊ အထက်ကို မည်သို့မျက်နှာလိုမျက်နှာရ လုပ်ရမည်၊ ၎င်းတို့ကို ညီအစ်ကိုမောင်နှမများက ပံ့ပိုးအောင်၊ ချစ်ခင်လေးစားအောင် မည်သို့ပြုရမည်ဆိုသည်တို့နှင့်ပတ်သက်သည့် အတွေးများက ၎င်းတို့၏ ခေါင်းထဲတွင် ပြည့်နေပြီး ဤရလဒ်များ ရရှိရန်အတွက် မည်သည့်အရာကိုမဆို လုပ်ဆောင်ကြသည်။ မည်သည့်လမ်းကြောင်းကို ၎င်းတို့လျှောက်နေကြသနည်း။ ၎င်းတို့အတွက်မူ ဘုရားအိမ်တော်၏ အကျိုးစီးပွား၊ အသင်းတော်၏ အကျိုးစီးပွား၊ ဘုရားအိမ်တော်၏ အလုပ်တို့သည် ၎င်းတို့ အဓိက ထည့်သွင်းစဉ်းစားသည့်အရာ မဟုတ်ပေ။ ၎င်းတို့ အလေးထားသည့်အရာများ ဖြစ်ရန်မှာ ပို၍ပင် ဝေးသေး၏။ မည်သည့်အရာကို ၎င်းတို့စဉ်းစားသနည်း။ ‘ဤအရာအားလုံးက ငါနှင့်မဆိုင်။ ကိုယ့်အတွက်ပဲ ကိုယ်ကြည့်၊ ဘယ်သူသေသေ ငတေမာပြီးရောသာ ဖြစ်သည်။ လူတို့သည် ကိုယ့်အတွက်ကိုယ် အသက်ရှင်ရမည်။ မိမိ၏ ဂုဏ်သတင်းနှင့် အဆင့်အတန်းအတွက် အသက်ရှင်ရမည်။ ဤသည်မှာ အမြင့်ဆုံးသော ပန်းတိုင်ပင်။ အကယ်၍ လူတစ်ယောက်သည် သူ့အတွက်သူ အသက်ရှင်သင့်ကြောင်းနှင့် သူ့ကိုယ်သူ ကာကွယ်သင့်ကြောင်းကို မသိလျှင် ငတုံးပင် ဖြစ်တော့၏။ သမ္မာတရားစည်းမျဉ်းများနှင့်အညီ လက်တွေ့လုပ်ဆောင်ပြီး ဘုရားနှင့် သူ့အိမ်တော်၏ အစီအစဉ်များကို နာခံဖို့ ငါ့ကို ပြောလာလျှင် ထိုအရာက ငါ့အတွက် အကျိုးတစ်ခုခုရှိမရှိ၊ ထိုသို့လုပ်ခြင်းဖြင့် အကျိုးကျေးဇူးတစ်ခုခု ရှိမရှိအပေါ်တွင် မူတည်လိမ့်မည်။ ဘုရားအိမ်တော်၏ အစီအစဉ်များကို ကျိုးနွံနာခံခြင်း မရှိသောကြောင့် ငါ ရှင်းလင်းပစ်ခြင်း ခံရနိုင်ချေရှိပြီး ကောင်းချီးများရဖို့ အခွင့်အလမ်းကို ဆုံးရှုံးရနိုင်ချေရှိလျှင် ငါကျိုးနွံနာခံမည်’ ဟူ၍ ဖြစ်သည်။ ထို့ကြောင့် အန္တိခရစ်များသည် ၎င်းတို့၏ ကိုယ်ပိုင်ဂုဏ်သတင်းနှင့် အဆင့်အတန်းကို ကာကွယ်ရန်အတွက် အလျော့အတင်းအချို့ လုပ်ရန် မကြာခဏ ရွေးချယ်ကြသည်။ အဆင့်အတန်းအတွက် အန္တိခရစ်များသည် မည်သည့်ဒုက္ခမျိုးကိုမဆို ခံနိုင်သည်၊ ဂုဏ်သတင်းကောင်း ရှိရန်အတွက် မည်သည့်အဖိုးအခကိုမဆို ပေးဆပ်နိုင်စွမ်းရှိသည်ဟု ဆိုနိုင်သည်။ ‘ကြီးမြတ်သောသူသည် မည်သည့်အချိန်တွင် အလျှော့ပေးပြီး မည်သည့်အချိန်တွင် အလျှော့မပေးရမည်ကို သိသည်’ ဆိုသည့် ဆိုရိုးစကားက ၎င်းတို့အတွက် မှန်ကန်ပုံရသည်။ ဤသည်မှာ စာတန်၏ တွေးခေါ်ပုံဖြစ်သည် မဟုတ်လော။ ဤသည်မှာ လောကီဆိုင်ရာ ဆက်ဆံမှုများအတွက် စာတန်၏ အတွေးအခေါ်ဖြစ်သည်။ စာတန်၏ အသက်ရှင်သန်ရေး အခြေခံသဘောတရားလည်း ဖြစ်သည်။ ယင်းသည် လုံးလုံး စက်ဆုပ်ဖွယ်ပင် ဖြစ်၏။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၂)) “ဖယ်ရှားရှင်းလင်းခံရသူများသည် သမ္မာတရား လိုက်စားခြင်းနှင့် လက်တွေ့လုပ်ဆောင်ခြင်းလမ်းကြောင်းကို လုံးဝ မလျှောက်ကြပေ။ ၎င်းတို့သည် ဤလမ်းကြောင်းမှ အမြဲသွေဖည်ကြပြီး အလိုရှိသည့်အရာကိုသာ လုပ်ဆောင်ကြကာ မိမိတို့ ကိုယ်ပိုင် အလိုဆန္ဒများနှင့် ရည်မှန်းချက်များအတိုင်း ပြုမူဆောင်ရွက်ကြသည်။ မိမိတို့ကိုယ်ပိုင် အဆင့်အတန်း၊ နာမည်ဂုဏ်သတင်းနှင့် မာနတို့ကို စောင့်ရှောက်ပြီး မိမိတို့ကိုယ်ပိုင် အလိုဆန္ဒများကို ဖြည့်ဆည်းကြသည်။ ၎င်းတို့ လုပ်ဆောင်သမျှတိုင်းက ဤအရာများကို ဗဟိုပြုသည်။ ၎င်းတို့ကလည်း အဖိုးအခပေး၊ အချိန်နှင့် အားအင် ကုန်ဆုံးကာ နေထွက်ရာမှ နေဝင်သည်တိုင်အောင် အလုပ်လုပ်ကြသော်လည်း၊ ၎င်းတို့၏ နောက်ဆုံးရလဒ်မှာ အဘယ်နည်း။ ၎င်းတို့ လုပ်ဆောင်သည့်အရာများသည် ဘုရားသခင်၏ အမြင်တွင် မကောင်းမှုအဖြစ် ရှုတ်ချခံရသောကြောင့်၊ ရလဒ်မှာ ၎င်းတို့ ဖယ်ရှားရှင်းလင်းခံရခြင်းဖြစ်သည်။ ၎င်းတို့သည် ကယ်တင်ခံရမည့် အခွင့်အရေးတစ်ခု ရှိကြသေးသလော။ (မရှိပါ။) ဤသည်မှာ အလွန့်အလွန် ဆိုးရွားသော အကျိုးဆက်တစ်ခု ဖြစ်သည်။ ထိုအရာမှာ လူတို့ နာမကျန်းဖြစ်ကြသည့်အခါကဲ့သို့ပင် ဖြစ်သည်။ ချက်ချင်း ကုသခြင်းမခံရသည့် သေးငယ်သော ရောဂါတစ်ခုက အကြီးစား ရောဂါတစ်ခုအဖြစ်သို့ ကြီးထွားလာနိုင်ပေသည် သို့မဟုတ် ကျွမ်းနေသောရောဂါပင် ဖြစ်လာနိုင်ပေသည်။ ဥပမာအနေဖြင့်၊ လူတစ်ဦးသည် အအေးမိကာ ချောင်းဆိုးလျှင်၊ ပုံမှန် ဆေးကုသမှု ရရှိလျှင် အလျင်အမြန် သက်သာသွားလိမ့်မည်။ သို့သော် လူအချို့က ၎င်းတို့တွင် ဒူပေနာပေခံသော ကြံ့ခိုင်မှုအခြေအနေရှိသည်ဟု တွေးထင်ကြသောကြောင့် ၎င်းတို့၏ အအေးမိခြင်းကို အလေးအနက် မထားကြ သို့မဟုတ် ကုသဖို့ မကြိုးစားကြပေ။ အကျိုးဆက်အနေဖြင့်၊ ထိုအရာက အချိန်အတော်ကြာ အချိန်ဆွဲနေပြီး၊ အဆုတ်ရောင်ရောဂါ ကူးစက်ရရှိစေသည်။ အဆုတ်ရောင်ရောဂါရပြီးနောက်တွင်၊ ၎င်းတို့သည် အားကောင်းသည့် ခုခံအားစနစ်ရှိပြီး ငယ်ရွယ်သည်ဟု ခံစားနေဆဲဖြစ်သောကြောင့် ထိုအရာကို လအချို့ကြာ မကုသပဲနေကြသည်။ ၎င်းတို့သည် မိမိတို့ နေ့စဉ်ချောင်းဆိုနေသည်ကို မထိန်းနိုင်အောင်၊ မခံမရပ်နိုင်အောင်ဖြစ်လာသည့်အဆင့်တစ်ခုထိ အလေးဂရုမပြုကြဘဲ၊ ချောင်းဆိုးသွေးပါကြလေသည်။ ထို့ကြောင့် ၎င်းတို့သည် ဆေးစစ်ခံရန် ဆေးရုံသို့ သွားကြသည်။ ဆေးရုံတွင် ၎င်းတို့ တီဘီဖြစ်သည်ကို သိရှိလိုက်ရသည်။ အခြားသူတို့က ချက်ချင်း ကုသမှုခံယူရန် အကြံပေးကြသော်လည်း၊ ၎င်းတို့က စိုးရိမ်စရာမလိုဘဲ မိမိတို့ ငယ်ရွယ်ပြီး သန်မာသည်ဟု တွေးထင်ကြဆဲဖြစ်သောကြောင့် သင့်တင့်လျောက်ပတ်သည့် ကုသမှုကို မရှာဖွေကြပေ။ အဆုံးတွင်၊ ၎င်းတို့၏ ကိုယ်ခန္ဓာက လမ်းလျှောက်ဖို့ အလွန်အားနည်းသွားသည့် နေ့တစ်နေ့ထိတိုင် ထိုသို့ဖြစ်ပြီး၊ ဆေးစစ်ဖို့အတွက် ဆေးရုံသို့သွားသည့်အခါ ၎င်းတို့တွင် ကင်ဆာ အဆင့်နှောင်းပိုင်း ရှိနှင့်ကြပြီးဖြစ်သည်။ လူတို့သည် မကုသသည့် ဖောက်ပြန်ပျက်စီးသော စိတ်သဘောထားများရှိကြသည့်အခါ၊ ထိုအရာက ကုသမရနိုင်သည့် ဂယက်ရိုက်မှုများကိုလည်း ဖြစ်စေနိုင်သည်။ ဖောက်ပြန်ပျက်စီးသော စိတ်သဘောထားတစ်ခု ရှိခြင်းသည် ကြောက်လန့်ရမည့်အရာတစ်ခု မဟုတ်ဘဲ၊ ဖောက်ပြန်ပျက်စီးသော စိတ်သဘောထားတစ်ခုရှိသည့်သူတစ်ဦးသည် ထိုဖောက်ပြန်ပျက်စီးသော စိတ်သဘောထားကို ချက်ချင်းဖြေရှင်းရန် သမ္မာတရား ရှာဖွေရမည်ဖြစ်သည်။ ဤနည်းဖြင့်သာ ဖောက်ပြန်ပျက်စီးသော စိတ်သဘောထားက တဖြည်းဖြည်းချင်း သန့်စင်နိုင်ပေသည်။ ထိုအရာကို ဖြေရှင်းခြင်းအား ၎င်းတို့ အာရုံမစိုက်လျှင်၊ ယင်းသည် ပိုပိုပြီး ဆိုးရွားပြင်းထန်လာလိမ့်မည်ဖြစ်ကာ ၎င်းတို့က ဘုရားသခင်ကို ပုန်ကန်ပြစ်မှားပြီး အတိုက်အခံလုပ်နိုင်ကာ ဘုရားသခင်၏ ပစ်ပယ်ခြင်းနှင့် ဖယ်ရှားရှင်းလင်းခြင်းခံရနိုင်ပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို လက်တွေ့လုပ်ဆောင်ခြင်းနှင့် ဘုရားသခင်ကို ကျိုးနွံနာခံခြင်းအားဖြင့်သာ စိတ်သဘောထားတွင် ပြောင်းလဲမှု ရရှိနိုင်သည်) အန္တိခရစ်တွေက သူတို့လုပ်သမျှ ကိစ္စတိုင်းမှာ ကိုယ်ပိုင် ကျော်ကြားမှု၊ အကျိုးအမြတ်နဲ့ အဆင့်အတန်းကိုပဲ ထည့်တွက်ကြတယ်လို့ ဘုရားသခင်က ဖော်ထုတ်ထားတယ်။ ကျော်ကြားမှု၊ အကျိုးအမြတ်နဲ့ အဆင့်အတန်းအတွက်ဆိုရင် ဘယ်လို ဒုက္ခမျိုးကိုမဆို သူတို့ ခံရဲကြတယ်။ ကျွန်တော့်ရဲ့ နေ့စဉ်အသက်တာကို ပြန်စဉ်းစားကြည့်တော့ အလားတူ အပြုအမူတွေ အများကြီး ပြခဲ့မိတယ်။ ဥပမာ၊ စုဝေးပွဲတွေနဲ့ မိတ်သဟာယပြုတဲ့အချိန်တွေမှာ အလင်းတရား နည်းနည်းလောက် မိတ်သဟာယပြုနိုင်ဖို့၊ သူများတွေရဲ့ လေးစားမှုကို ရနိုင်ဖို့ ကျွန်တော် အလေးအနက် စဉ်းစားခဲ့တယ်။ တစ်ခါတလေ ကျွန်တော် အားစိုက်ထုတ်ပြီး အလုပ်တချို့ လုပ်ခဲ့ပေမဲ့ ဒါကလည်း ကျွန်တော် မပျင်းဘူး၊ လူ့သဘာဝကောင်းရှိတယ်ဆိုတာကို လူတွေ မြင်စေချင်လို့ပါပဲ။ တာဝန်ထမ်းဆောင်တဲ့အခါ ကျွန်တော် ကိစ္စတွေကို ဘယ်လိုလုပ်တယ်ဆိုတဲ့ အပေါ်ယံပုံပန်းသဏ္ဌာန်ကိုပဲ အာရုံစိုက်ပြီး စည်းမျဉ်းတွေအပေါ်မှာတော့ အားစိုက်ထုတ်ခဲတယ်။ ကျွန်တော်လုပ်သမျှ ကိစ္စတိုင်းရဲ့ နောက်ကွယ်မှာ ကိုယ်ပိုင်သိက္ခာနဲ့ အဆင့်အတန်းကို ကာကွယ်ချင်တဲ့ ဆန္ဒတစ်ခု ရှိနေမှန်း ကျွန်တော် မြင်လိုက်ရတယ်။ ကျော်ကြားမှု၊ အကျိုးအမြတ်နဲ့ အဆင့်အတန်းကို လိုက်စားခြင်းက ကျွန်တော့်စိတ်နှလုံးထဲမှာ အမြစ်တွယ်နေပြီလေ။ ဒါကို ကျွန်တော် မပြောင်းလဲရင် ကိုယ်ပိုင် ကျော်ကြားမှု၊ အကျိုးအမြတ်နဲ့ အဆင့်အတန်းကို ထိန်းသိမ်းဖို့အတွက် အသင်းတော်ရဲ့ အလုပ်ကို ကျွန်တော် သေချာပေါက် အဖျက်အမှောင့်လုပ်ပြီး နှောင့်ယှက်မိမှာပဲ။ နှင်ထုတ်ခံလိုက်ရတဲ့ အဲဒီအန္တိခရစ်တွေအကြောင်း ကျွန်တော် တွေးမိတယ်။ ကျော်ကြားမှု၊ အကျိုးအမြတ်နဲ့ အဆင့်အတန်းကို ရဖို့အတွက် သူတို့က စည်းမျဉ်းတွေကို မလိုက်နာဘဲ ဧဝံဂေလိတရား ဟောပြောခဲ့ကြတယ်၊ မမှန်ကန်တဲ့ ကိန်းဂဏန်းတွေ တင်ပြပြီး လှည့်ကွက်တွေ သုံးခဲ့ကြတယ်။ ဒါက ဘုရားအိမ်တော်ရဲ့ အလုပ်ကို ဆိုးဆိုးရွားရွား အဖျက်အမှောင့်လုပ်ပြီး နှောင့်ယှက်ခဲ့တာပဲ။ နောက်ဆုံးတော့ နည်းလမ်းအမျိုးမျိုးနဲ့ ဒုစရိုက်ပြုလို့ ဘုရားသခင်ရဲ့ ဖယ်ရှားရှင်းလင်းတာကို သူတို့ ခံလိုက်ရတယ်။ အဲဒီအချိန်ကာလကို ပြန်ကြည့်ရင် ကျွန်တော်က သူများရှေ့မှာ လုပ်ပြဖို့နဲ့ ကျွန်တော့်ကို အထင်ကြီးစေမဲ့ အလုပ်တချို့ လုပ်ဖို့လောက်ပဲ အာရုံစိုက်ခဲ့တယ်။ အရေးကြီးတဲ့၊ ဒါမှမဟုတ် မရှိမဖြစ်လိုအပ်တဲ့ အလုပ်ကို လုံးဝ ဂရုမစိုက်ခဲ့ဘူး။ ဆိုလိုတာက ကျွန်တော့်တာဝန်ယူမှု အတိုင်းအတာအတွင်းမှာ ဧဝံဂေလိအလုပ်က လုံးဝ တိုးတက်မှု မရှိဘဲ တောက်လျှောက် ရပ်တန့်နေခဲ့တယ်။ ဘုရားအိမ်တော်က သတ်မှတ်ထားတဲ့ စံနှုန်းတွေနဲ့ မကိုက်ညီခဲ့ဘူး။ ဒါက ဧဝံဂေလိအလုပ်ရဲ့ တိုးတက်မှုကို ပိတ်ပင်နေတာ မဟုတ်ဘူးလား။ နောင်တမရဘဲ ကျော်ကြားမှု၊ အကျိုးအမြတ်နဲ့ အဆင့်အတန်းကို ကျွန်တော် ဆက်လိုက်စားနေခဲ့မယ်ဆိုရင် ဘယ်လောက်ပဲ ဒုက္ခခံပါစေ၊ ဘယ်လောက်ပဲ အဖိုးအခပေးဆပ်ပါစေ ဘုရားသခင်ရဲ့ အသိအမှတ်ပြုခြင်းကို ဘယ်တော့မှ ခံရမှာ မဟုတ်ဘူး။ အဲဒီအစား ကျွန်တော် လုပ်ခဲ့သမျှ အရာအားလုံးကြောင့် ဒုစရိုက်ပြုသူအဖြစ် သတ်မှတ်ခံရပြီး ဖယ်ရှားရှင်းလင်းခံရမှာပဲ။ ကျော်ကြားမှု၊ အကျိုးအမြတ်နဲ့ အဆင့်အတန်းကို တောက်လျှောက် လိုက်စားတာက အရမ်း အန္တရာယ်များလွန်းတယ်ဆိုတာကို အဲဒီအချိန်ကျမှ ကျွန်တော် သတိပြုမိလိုက်တယ်။ ကျွန်တော့်လိုက်စားမှု နောက်ကွယ်က မှားယွင်းတဲ့ အမြင်ရှုထောင့်တွေကိုလည်း အမြန် ပြုပြင်ပြောင်းလဲချင်ခဲ့ပြီး ကိုယ့်တာဝန်ကို လက်တွေ့ကျကျ လုပ်ချင်ခဲ့တယ်။

နောက်ပိုင်းမှာ ဘုရားနှုတ်ကပတ်တော်တွေကို ကျွန်တော် ဖတ်ခဲ့တယ်။ “ဘုရားအိမ်တော်က ထုတ်ပြန်သည့် အလုပ်အစီအစဉ်တိုင်းအတွက် ခေါင်းဆောင်များနှင့် အမှုဆောင်များသည် ယင်းကို အလေးအနက်ထားရမည်ဖြစ်ပြီး အလေးအနက် အကောင်အထည်ဖော်ရမည်။ သင်သည် သင်လုပ်ဆောင်ပြီးဖြစ်သော အလုပ်အားလုံးကို နှိုင်းယှဉ်စစ်ဆေးရန် အလုပ်အစီအစဉ်များကို မကြာခဏ အသုံးပြုသင့်သည်။ ဤကာလအတောအတွင်းတွင် မည်သည့်အလုပ်တာဝန်များအား သင် ကောင်းစွာ လုပ်ဆောင်ခဲ့ခြင်းမရှိကြောင်း သို့မဟုတ် ကောင်းစွာ အကောင်အထည်ဖော်ခဲ့ခြင်း မရှိကြောင်းကိုလည်း သင်ဆန်းစစ်ကာ ဆင်ခြင်သုံးသပ်သင့်သည်။ အလုပ်အစီအစဉ်များက တာဝန်ပေးပြီး တောင်းဆိုထားသည့် လျစ်လျူရှုခြင်းခံခဲ့ရသော အလုပ်တာဝန်တစ်ခုတလေအတွက် သင်သည် လျင်မြန်စွာ ထေမိစေပြီး စုံစမ်းမေးမြန်းသင့်သည်။...သို့ဖြစ်၍ သင်သည် တိုင်းဒေသခေါင်းဆောင်၊ ခရိုင်ခေါင်းဆောင်၊ အသင်းတော်ခေါင်းဆောင် သို့မဟုတ် အဖွဲ့ခေါင်းဆောင် သို့မဟုတ် ကြီးကြပ်ရေးမှူးတစ်ဦးတလေ ဖြစ်သည်ဖြစ်စေ သင့်တာဝန်များ၏ အတိုင်းအတာကို သိရှိပြီးသည့်နောက် သင်သည် လက်တွေ့ကျသော အလုပ်ကို လုပ်ဆောင်ခြင်း ရှိမရှိ၊ ခေါင်းဆောင်တစ်ဦး သို့မဟုတ် အမှုဆောင်တစ်ဦးက ဖြည့်ဆည်းသင့်သည့် တာဝန်ဝတ္တရားများကို ဖြည့်ဆည်းပြီးခြင်း ရှိမရှိ၊ ထို့အပြင် သင့်ထံ အပ်ထားသည့် အလုပ်တာဝန်အများအပြားထဲမှ မည်သည့်တာဝန်များအား သင်လုပ်ဆောင်ခြင်းမရှိခဲ့သည်၊ မည်သည့်အရာကို သင်လုပ်ဆောင်လိုခြင်း မရှိသည်၊ မည်သည့်အရာက မကောင်းသော ရလဒ်များ ထွက်ပေါ်ခဲ့သည်၊ မည်သည့်အရာ၏ စည်းမျဉ်းများကို သင်နားလည်သဘောပေါက်ရန် ပျက်ကွက်ခဲ့သည်ဟူသည်တို့ကို မကြာခဏ ဆန်းစစ်ရမည်။ ဤအရာအားလုံးသည် သင်မကြာခဏ ဆန်းစစ်သင့်သည့်အရာများ ဖြစ်သည်။ တစ်ချိန်တည်းမှာပင် သင်သည် အခြားလူများနှင့် မိတ်သဟာယဖွဲ့ရန်နှင့် မေးခွန်းများမေးရန် သင်ယူရမည်ဖြစ်ပြီး ဘုရားသခင်၏ နှုတ်ကပတ်တော်များနှင့် အလုပ်အစီအစဉ်များထဲတွင် လက်တွေ့လုပ်ဆောင်မှုအတွက် အစီအစဉ်တစ်ခု၊ စည်းမျဉ်းများနှင့် လမ်းကြောင်းတစ်ခုအား မည်သို့ခွဲခြားသိမြင်ရမည်ကို သင်ယူရမည်။ မည်သည့်အလုပ်အစီအစဉ်အတွက်မဆို၊ စီမံအုပ်ချုပ်ရေး၊ လူပုဂ္ဂိုလ်ရေးရာ သို့မဟုတ် အသင်းတော်အသက်တာ သို့မဟုတ် အခြား အတတ်ပညာဆိုင်ရာ အလုပ်တစ်ခုတလေနှင့် ဆက်စပ်သည်ဖြစ်စေ ယင်းသည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများနှင့် သက်ဆိုင်မှုရှိလျှင် ယင်းသည် ခေါင်းဆောင်များနှင့် အမှုဆောင်များ ဖြည့်ဆည်းရမည့် တာဝန်တစ်ခုဖြစ်ပြီး ခေါင်းဆောင်များနှင့် အမှုဆောင်များ တာဝန်ရှိသည့် လုပ်ပိုင်ခွင့်အတွင်း၌ ရှိသည်။ ဤသည်တို့မှာ သင်ဂရုပြုသင့်သည့် တာဝန်များဖြစ်သည်။ ပင်ကိုအားဖြင့် ဦးစားပေးရမည့်အရာများကို အခြေအနေပေါ်မူတည်၍ သတ်မှတ်သင့်သည်။ မည်သည့်အလုပ်မျှ နောက်ကျကျန်ရစ်၍မရပေ။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၁၀)) ဘုရားနှုတ်ကပတ်တော်တွေက ကျွန်တော့်ကို လက်တွေ့လုပ်ဖို့ လမ်းကြောင်းတစ်ခု ညွှန်ပြပေးခဲ့တယ်။ တာဝန်တစ်ခုခုကို အကောင်အထည်ဖော်တာဟာ ကိစ္စတွေကို အပေါ်ယံ လုပ်ရုံသက်သက် မဟုတ်ဘူး။ တကယ့်အလုပ်ကို လုပ်နေရဲ့လား၊ ဘယ်အလုပ်ကို ကောင်းကောင်းမလုပ်ရသေးဘူးလဲ ဆိုတာတွေကို တောက်လျှောက် ဆန်းစစ်နေရမယ်။ တာဝန်က ဘာပဲဖြစ်ဖြစ် တကယ့်အခြေအနေထဲကို နက်နက်ရှိုင်းရှိုင်း ဝင်ရောက်ဖို့ လိုတယ်။ အပေါ်ယံပုံပန်းသဏ္ဌာန်ကို လိုက်စားပြီး လူတွေ အထင်ကြီးလေးစားအောင် လုပ်ဖို့အတွက် ကိုယ့်ကိုယ်ကိုယ် အမြင်ကောင်းအောင်လုပ်တဲ့ အလုပ်တွေကို မလုပ်ရဘူး။ ဒီလိုအလုပ်မျိုးက တကယ့်ပြဿနာတွေကို လုံးဝ မဖြေရှင်းနိုင်ဘူးလေ။ အဲဒီနောက်ပိုင်းမှာ ဧဝံဂေလိအလုပ်ရဲ့ ရလဒ်တွေ မကောင်းတာကို တွေ့ရတိုင်း ရလဒ်မကောင်းရတဲ့ အကြောင်းရင်းက ဘာလဲ၊ ညီအစ်ကိုမောင်နှမတွေရဲ့ အခြေအနေနဲ့ အခက်အခဲတွေက ဘာတွေလဲ၊ ဧဝံဂေလိအလုပ်ကို သူတို့ ဘယ်လို နောက်ဆက်တွဲလိုက်လုပ်နေသလဲ ဆိုတာတွေကို ကျွန်တော် တကယ် ရှာဖွေခဲ့တယ်။ အလုပ်ကို အသေးစိတ် စစ်ဆေးကြည့်လိုက်တော့ အရင်က မမြင်ခဲ့ရတဲ့ ပြဿနာတွေနဲ့ လမ်းလွဲနေတာတွေကို တွေ့လိုက်ရတယ်။ အသင်းတော်တချို့မှာ ဧဝံဂေလိအမှုဆောင်တွေ အရမ်းနည်းနေတယ်။ ဧဝံဂေလိအဖွဲ့ခေါင်းဆောင်တချို့က အလုပ်ကို ဘယ်လို နောက်ဆက်တွဲလိုက်လုပ်ရမလဲဆိုတာ မသိကြဘူး။ ပြီးတော့ ဧဝံဂေလိအမှုဆောင်တချို့က သမ္မာတရားကို နားမလည်ကြဘူး။ ဘုရားသခင်ရဲ့ အမှုတော်နဲ့ဆိုင်တဲ့ သမ္မာတရားတွေ အများကြီးကို သူတို့ ရှင်းရှင်းလင်းလင်း မိတ်သဟာယမပြုနိုင်ကြဘူး။ ဆိုလိုတာက ဘုရားသခင်ကို တကယ်ယုံကြည်တဲ့ ဧဝံဂေလိ လက်ခံဖို့ အလားအလာရှိသူတချို့ဟာ သူတို့ရဲ့ အယူအဆတွေ မပြေလည်သွားလို့ ဆက်ပြီး စုံစမ်းလေ့လာချင်စိတ် မရှိကြတော့ဘူး။ ကျွန်တော်ရော၊ ကျွန်တော်နဲ့ အတူတွဲလုပ်တဲ့ ညီအစ်ကိုမောင်နှမတွေပါ အဲဒီပြဿနာတွေကို ပြုပြင်ဖို့အတွက် မိတ်သဟာယပြုကြတယ်။ ဧဝံဂေလိအမှုဆောင်တွေရဲ့ အလုပ်ကို ကျွန်တော်တို့ အသေးစိတ် နောက်ဆက်တွဲလိုက်လုပ်တယ်။ သူတို့ရဲ့ သက်သေခံချက်မှာ ရှိနေတဲ့ ပြဿနာတွေကို ထောက်ပြပြီး လမ်းပြပေးတယ်။ မိတ်သဟာယပြုပေးတယ်။ အတူတူ တွဲလုပ်ပြီး အချိန်အတိုင်းအတာတစ်ခုကြာတော့ ဧဝံဂေလိ လက်ခံဖို့ အလားအလာရှိသူတချို့က ဆက်ပြီးတော့ စုံစမ်းလေ့လာချင်စိတ် ရှိလာပြီး နောက်ဆုံးမှာ ဘုရားသခင်ရဲ့ နောက်ဆုံးသောကာလ အမှုတော်ကို လက်ခံလာကြတယ်။ အဲဒီအချိန်ကျမှ ကျွန်တော်တို့ရဲ့ အလုပ်ကတစ်ဆင့် အသေးစိတ်အချက်အလက်တွေထဲကို နက်နက်ရှိုင်းရှိုင်း ဝင်ရောက်ပြီး တကယ် နားလည်သဘောပေါက်မှသာ ပြဿနာတွေကို ရှာဖွေတွေ့ရှိပြီး ဖြေရှင်းနိုင်မယ်ဆိုတာကို ကျွန်တော် နက်နက်ရှိုင်းရှိုင်း သဘောပေါက်သွားတယ်။ အဲဒီကျမှပဲ ကျွန်တော့်စိတ်နှလုံးက သက်သာရာရပြီး ငြိမ်သက်သွားတော့တယ်။

တစ်ခါတော့ အသင်းတော်တစ်ခုရဲ့ ဧဝံဂေလိအလုပ်ကို ကျွန်တော် နောက်ဆက်တွဲလိုက်လုပ်နေခဲ့တယ်။ ဧဝံဂေလိအလုပ်က ရလဒ်မထွက်ဘဲ ညီအစ်ကိုမောင်နှမအများစုက နည်းနည်း အပျက်သဘောဆောင်နေတာကို တွေ့လိုက်ရတယ်။ ဒါနဲ့ ညီအစ်ကိုမောင်နှမတွေရဲ့ အခြေအနေကို ဖြေရှင်းပေးဖို့ ကျွန်တော် စုဝေးပွဲတစ်ခု လုပ်လိုက်တယ်။ တစ်ချိန်တည်းမှာပဲ ဧဝံဂေလိတရား ဟောပြောရာမှာ ရှိနေတဲ့ ပြဿနာတွေကိုလည်း မိတ်သဟာယပြုပြီး ဖြေရှင်းပေးခဲ့တယ်။ တစ်ခဏကြာတော့ ဧဝံဂေလိအလုပ်က တိုးတက်မှုတချို့ ရှိလာတယ်။ ကျွန်တော် အရမ်းပျော်ပြီး “ညီအစ်ကိုမောင်နှမတွေက ငါ့ကို သေချာပေါက် အထင်ကြီးမှာပဲ။ နောက်ပိုင်းကျရင် အဖွဲ့ခေါင်းဆောင်တွေကိုပဲ နောက်ဆက်တွဲလိုက်လုပ်ခိုင်းလိုက်တော့မယ်” လို့ တွေးမိတယ်။ ဒီလိုတွေးမိလိုက်တော့ အရင်တုန်းက ကိုယ့်ကိုယ်ကိုယ် အထင်ကြီးစေမဲ့ အလုပ်ကိုပဲ ကျွန်တော် လုပ်ခဲ့တာ၊ ပြဿနာတွေအများကြီးကို တကယ်တမ်း မဖြေရှင်းခဲ့တာတွေကို သဘောပေါက်သွားတယ်။ ဒီတစ်ခါတော့ ညီအစ်ကိုမောင်နှမတွေရဲ့ အခြေအနေကို ဖြေရှင်းပေးပြီး ဒီအတိုင်း ထားလိုက်ရုံနဲ့ ကျွန်တော် မကျေနပ်နိုင်တော့ဘူး။ ဘယ်တာဝန်တွေကို ကောင်းကောင်းမွန်မွန် မပြီးသေးဘူးလဲ ဆိုတာကို ကျွန်တော် စဉ်းစားရမယ်။ ဘာတွေဖြစ်နေလဲဆိုတာကို သိဖို့ ကျွန်တော် တကယ် သွားကြည့်လိုက်တော့ ဒီအသင်းတော်မှာ ဧဝံဂေလိအမှုဆောင်တွေ မလောက်ငဘူးဆိုတာ၊ ဧဝံဂေလိအမှုဆောင်တချို့ရဲ့ တိုးတက်မှုက အရမ်းနှေးနေပေမဲ့ အဖွဲ့ခေါင်းဆောင်တွေက မကူညီ၊ မပံ့ပိုးဘူးဆိုတာကို တွေ့လိုက်ရတယ်။ ဧဝံဂေလိအလုပ်မှာ ဖြစ်ပေါ်တဲ့ လမ်းလွဲတာတွေကို ဘယ်လို ဖြေရှင်းရမလဲဆိုတာကိုလည်း သူတို့ မသိကြဘူး။ ရလဒ်အနေနဲ့ ဧဝံဂေလိအလုပ်က လနဲ့ချီပြီး ရှင်းလင်းတဲ့ ရလဒ်တွေ မထွက်ခဲ့ဘူး။ နောက်ပိုင်းမှာ ဒီပြဿနာတွေကို ဘယ်လို ဖြေရှင်းမလဲဆိုတာ အဖွဲ့ခေါင်းဆောင်တွေနဲ့ ဆွေးနွေးပြီး ဧဝံဂေလိအမှုဆောင်နည်းနည်းကို ရွေးထုတ်လိုက်တယ်။ အလုပ်ကို ဘယ်လို နောက်ဆက်တွဲလိုက်လုပ်ပြီး စီစဉ်ရမလဲဆိုတာ အဖွဲ့ခေါင်းဆောင်တွေကို သင်ပေးခဲ့ပြီး သူတို့ရဲ့ ပြဿနာတွေနဲ့ အခက်အခဲတွေကို ဖြေရှင်းပေးခဲ့တယ်။ တစ်ခဏကြာတော့ ဧဝံဂေလိတရား ဟောပြောခြင်းရဲ့ ရလဒ်တွေက ပိုပြီး တိုးတက်လာတာကို တွေ့ရတယ်။ ဒီရလဒ်ကို မြင်တော့ ကျွန်တော် အရမ်းပျော်ပေမဲ့ ကိုယ့်ကိုယ်ကိုယ်လည်း နည်းနည်း အပြစ်တင်မိတယ်။ အရင်တုန်းက ကိုယ့်ကိုယ်ကိုယ် အမြင်ကောင်းအောင် အလုပ်တွေ အများကြီး လုပ်ခဲ့လို့ ဧဝံဂေလိအလုပ်က တိုးတက်မှု မရှိခဲ့ဘူး။ ကိုယ့်ကိုယ်ကိုယ် နည်းနည်း ပိုနားလည်ဖို့နဲ့ လက်တွေ့ကျတဲ့ အလုပ်ကို ဘယ်လို လုပ်ရမလဲဆိုတာ သင်ယူခွင့်ရဖို့အတွက် ဒီအခြေအနေကို အသုံးပြုခဲ့လို့ ဘုရားသခင်ကို ကျွန်တော် ကျေးဇူးတင်ပါတယ်။


၁၆။ ကျွန်မ အခု ကိုယ့်တာဝန်ကို အာရုံစိုက်နိုင်ပါပြီ

ဘရီယာနာ၊ အီတလီ

၂၀၂၄၊ ဖေဖော်ဝါရီ ၂၁၊ နေသာ

ဒီနေ့ စာနဲ့ပတ်သက်တဲ့ အလုပ် ကြီးကြပ်ရေးမှူးက ကျွန်မဆီ ရုတ်တရက် မက်ဆေ့ခ်ျပို့လာတယ်။ “ဒီရက်ပိုင်း ဇာတ်ညွှန်းရေးဖို့ အချိန်နည်းနည်းလောက် ရှာကြည့်ပါလား။ ပြီးရင် ဇာတ်ညွှန်းရေးတဲ့ တာဝန်လုပ်ဖို့ အစ်မ လေ့ကျင့်နိုင်မလားဆိုတာ ကျွန်မတို့ ကြည့်ကြတာပေါ့” တဲ့။ ဒီမက်ဆေ့ခ်ျကို မြင်လိုက်တော့ ကျွန်မ အတိုင်းအဆမရှိ စိတ်လှုပ်ရှားသွားတယ်။ စာရေးတာက ကျွန်မဝါသနာလေ။ အသင်းတော်မှာ ဇာတ်ညွှန်းရေးတဲ့တာဝန် ကျွန်မ လုပ်နိုင်ရင် စာရေးဆရာဖြစ်ချင်တဲ့ ကျွန်မအိပ်မက် ပြည့်ဝသွားမှာ။ ဒါ့အပြင် ဇာတ်ညွှန်းရေးတဲ့သူတွေဆိုတာ အမြင်ရှိပြီး အတွေးအခေါ်ရှိတဲ့သူတွေလေ။ ညီအစ်ကိုမောင်နှမတွေရဲ့ အထင်ကြီးလေးစားမှုကို ရနိုင်တယ်။ အခု ဇာတ်ညွှန်းရေးတဲ့တာဝန် လုပ်ဖို့ အခွင့်အရေးရပြီဆိုတော့ အဲဒါကို ကျွန်မ ချစ်မြတ်နိုးပြီး ဆုပ်ကိုင်ထားမှဖြစ်မယ်။

၂၀၂၄၊ ဖေဖော်ဝါရီ ၂၄၊ တိမ်ထူ

အပြင်မှာ မြူတွေဆိုင်းပြီး အုံ့မှိုင်းနေတယ်။ ကျွန်မက လက်တစ်ဖက်နဲ့ ပါးကိုထောက်၊ ကျန်လက်တစ်ဖက်နဲ့ မောက်စ်ကို ဟိုရွေ့ဒီရွေ့လုပ်ရင်း၊ ကွန်ပျူတာ မျက်နှာပြင်ကို စိုက်ကြည့်နေမိတယ်။ ဒါပေမဲ့ ကျွန်မစိတ်ကတော့ တခြားဆီ ရောက်နေတာ။ လွန်ခဲ့တဲ့တစ်ရက်က ကြီးကြပ်ရေးမှူးဆီ ကျွန်မရဲ့ စမ်းသပ်ဇာတ်ညွှန်း ပေးထားတာ၊ ဘယ်တော့ စာပြန်လာမလဲ မသိဘူးလေ။ ရုတ်တရက် အသိပေးသံ မြည်လာတယ်။ ကြီးကြပ်ရေးမှူးဆီက အသံမက်ဆေ့ခ်ျပဲ။ အစ်မရဲ့ စမ်းသပ်ဇာတ်ညွှန်းကို ကျွန်မ ဖတ်ပြီးပြီ။ လိုအပ်ချက်တွေ အတော်များနေသေးတယ်။ လောလောဆယ်တော့ ဆောင်းပါးတွေကို စိစစ်ရွေးချယ်ဖို့ အရင်လေ့ကျင့်ကြည့်ပါလား တဲ့။ ဒါ ကျွန်မ လိုချင်တဲ့ရလဒ် မဟုတ်ဘူး။ ကျွန်မရဲ့ အယူအဆတွေထဲမှာ ဆောင်းပါးတွေ စိစစ်ရွေးချယ်တဲ့တာဝန်က နည်းပညာပိုင်းဆိုင်ရာ ဘာမှမပါဘူး၊ ဇာတ်ညွှန်းရေးတာမလုပ်ဘဲ ဒီတာဝန်လုပ်ရင် ကိုယ့်ပင်ကိုစွမ်းရည်ကို ထုတ်ပြနိုင်မှာ မဟုတ်သလို သူများတွေရဲ့ အထင်ကြီးတာလဲ ခံရမှာမဟုတ်ဘူးလို့ ယုံကြည်တာကိုး။ ဒါပေမဲ့ ဘာပဲဖြစ်ဖြစ် ဒါက စာနဲ့ပတ်သက်တဲ့တာဝန် ဖြစ်နေသေးတာပဲလေ။ ကျွန်မ ဗျာများပြီး ဝေခွဲမရဖြစ်နေပေမဲ့ လက်ခံလိုက်ပါတယ်။

၂၀၂၄၊ မတ်လ ၆ ရက်၊ နေသာ

စုပုံနေတဲ့ ဆောင်းပါးတွေ အများကြီးနဲ့ ရင်ဆိုင်ရပြီးတော့ ဒီဆောင်းပါးတွေကို ကျွန်မ ဖတ်နေရပေမဲ့၊ ကြီးကြပ်ရေးမှူး ပြောလိုက်တဲ့စကားကို ခေါင်းထဲမှာ တဝဲလည်လည် တွေးနေမိတယ်။ ငါ့ကို ဇာတ်ညွှန်းရေးခိုင်းဖို့ သူ့မှာ အစီအစဉ်ရော ရှိရဲ့လား။ ငါက စာနဲ့ပတ်သက်တဲ့တာဝန် မလုပ်တာ ကြာပြီမို့လို့ ဒီအခွင့်အရေးသုံးပြီး သမ္မာတရားနဲ့ ကိုယ့်ကိုယ်ကိုယ် တပ်ဆင်စေချင်လို့ ဆောင်းပါးတွေကို အရင်စိစစ်ခိုင်းတာများလား။ ပြီးတော့ ဇာတ်ညွှန်းရေးတုန်းက ပျော်စရာကောင်းတဲ့အချိန်တွေကို ကျွန်မ သတိရမိတယ်။ အဲဒီတာဝန် လုပ်တုန်းက ပင်ပန်းပေမဲ့ နေ့တိုင်း အရမ်း စိတ်ကျေနပ်ရတယ်။ ခေါင်းဆောင်ရဲ့ လမ်းပြမှုနဲ့ ကျွန်မရဲ့ ကျွမ်းကျင်မှုဆိုင်ရာ စွမ်းရည်တွေ အမြန် တိုးတက်ခဲ့တယ်၊ ပြီးတော့ ပြဿနာတွေနဲ့ပတ်သက်ပြီး ခေါင်းဆောင်တွေ၊ ညွှန်ကြားရေးမှူးတွေနဲ့ ခဏခဏ ပြောဖြစ်ပြီး ဆွေးနွေးခဲ့ရတယ်။ လူတိုင်းက ကျွန်မကို တကယ် အထင်ကြီးခဲ့ကြတာ။ ဒါပေမဲ့ အခုတော့ ဆောင်းပါးတွေ စိစစ်ရွေးချယ်တဲ့ ခြောက်ကပ်ပြီး ဘယ်သူမှမသိတဲ့ အလုပ်ကိုပဲ ကျွန်မ လုပ်နိုင်တော့တယ်။ ကျွန်မသိတဲ့ ညီအစ်ကိုမောင်နှမတွေက ဘာတာဝန်လုပ်နေလဲ မေးတော့၊ သူတို့ကို ဘယ်လိုပြောရမှန်းတောင် မသိဘူး။ စာနဲ့ပတ်သက်တဲ့တာဝန် လုပ်နေတယ်ဆိုပေမဲ့၊ အစွန်းအဖျားလောက်ပဲ လိုက်လုပ်နေရသလို ခံစားရတယ်။ ကျွန်မ လုပ်နေတာက နာမည်နဲ့တောင် မတန်သလို ခံစားရတာ။ ဇာတ်ညွှန်းရေးဖို့ အခွင့်အရေး ဘယ်တော့ရမလဲ မသိဘူး။ တွေးလေလေ၊ ပို အပျက်သဘောဆောင်လေလေပဲ၊ လက်ထဲက ဆောင်းပါးတွေကို ဆက်မဖတ်နိုင်တော့ဘူး။ အဲဒါနဲ့ ဖတ်ဖို့ ဘုရားနှုတ်ကပတ်တော်တွေကို ရှာဖွေလိုက်တယ်။ ဘုရားသခင်က ပြောသည် “တာဝန်ထမ်းဆောင်သောသူ အားလုံးအတွက် ၎င်းတို့၏ သမ္မာတရားကို နားလည်မှုသည် မည်မျှ နက်နဲသည်ဖြစ်စေ၊ အပေါ်ယံဆန်သည်ဖြစ်စေ သမ္မာတရား လက်တွေ့ကျမှုထဲသို့ ဝင်ရောက်ရန် အရိုးရှင်းဆုံးသော လက်တွေ့လုပ်ဆောင်မှုမှာ အရာရာတိုင်း၌ ဘုရားအိမ်တော်၏ အကျိုးစီးပွားများကို စဉ်းစားရန်၊ ၎င်းတို့၏ တစ်ကိုယ်ကောင်းဆန်သော လိုအင်ဆန္ဒများ၊ ကိုယ်ရေးကိုယ်တာ ရည်ရွယ်ချက်များ၊ ကြံရွယ်ချက်များ၊ ဂုဏ်နှင့် အဆင့်အတန်းတို့ကို စွန့်လွှတ်ပြီး ဘုရားအိမ်တော်၏ အကျိုးစီးပွားများကို ဦးစားပေးခြင်း ဖြစ်သည်၊ ဤသည်မှာ ၎င်းတို့ အနည်းဆုံး လုပ်ဆောင်သင့်သည့်အရာ ဖြစ်သည်။ တာဝန်ထမ်းဆောင်သောသူတစ်ဦးသည် ဤမျှလောက်ကိုပင် မလုပ်ဆောင်နိုင်ပါက ၎င်းသည် မိမိ၏ တာဝန်ကို ထမ်းဆောင်နေသည်ဟု မည်သို့ ဆိုနိုင်မည်နည်း။ ယင်းမှာ လူတစ်ဦး၏ တာဝန်ကို ထမ်းဆောင်ခြင်း မဟုတ်ပေ။ သင်သည် ဦးစွာ ဘုရားအိမ်တော်၏ အကျိုးစီးပွားများကို စဉ်းစားသင့်သည်၊ ဘုရားသခင်၏ ရည်ရွယ်ချက်များကို အလေးထားသင့်ပြီး အသင်းတော်၏ အလုပ်ကို ထည့်သွင်းစဉ်းစားသင့်သည်။ ဤအရာများကို ဦးစားပေး ထားရှိပါ၊ ထို့နောက်မှသာ သင်သည် သင်၏ အဆင့်အတန်း တည်ငြိမ်မှု သို့မဟုတ် အခြားသူများ သင့်ကို မည်သို့ သဘောထားသည်ကို စဉ်းစားနိုင်သည်။ ယင်းကို အဆင့်နှစ်ဆင့်ခွဲ၍ နှစ်ဦးနှစ်ဖက် အဆင်ပြေမည့်နည်းလမ်းကို ရှာဖွေလိုက်ပါ၊ ဤအရာက အမှုအရာများကို အနည်းငယ် ပိုမိုလွယ်ကူစေသည်ဟု သင်တို့ မခံစားရသလော။ သင်သည် ဤသို့ ခဏတာ လက်တွေ့လုပ်ဆောင်ပါက ဘုရားသခင်ကို စိတ်ကျေနပ်စေခြင်းသည် ခက်ခဲသောအရာမဟုတ်ကြောင်း သင် ခံစားလာရလိမ့်မည်။ ထို့အပြင် သင်သည် သင်၏ တာဝန်ယူမှုများကို ကောင်းမွန်စွာ ဖြည့်ဆည်းနိုင်ပြီး သင်၏ ဝတ္တရားများနှင့် တာဝန်များကို ကောင်းမွန်စွာ ဖြည့်ဆည်းနိုင်သည့်အပြင် သင်၏ တစ်ကိုယ်ကောင်းဆန်သော လိုအင်ဆန္ဒများ၊ ရည်ရွယ်ချက်များနှင့် ကြံရွယ်ချက်များကို ဘေးဖယ်ထားကာ ဘုရားသခင်၏ ရည်ရွယ်ချက်များကို အလေးထား၍ ဘုရားအိမ်တော်၏ အကျိုးစီးပွားများ၊ အသင်းတော်၏ အလုပ်နှင့် သင် ထမ်းဆောင်သင့်သည့် တာဝန်ကို ဦးစားပေးနိုင်လျှင် ဤသို့ ခဏတာ တွေ့ကြုံခံစားပြီးနောက် ဤနည်းလမ်းအတိုင်း ကျင့်ကြံပြုမူခြင်းသည် ကောင်းကြောင်း၊ လူတို့သည် ရိုးသားပြီး ပွင့်လင်းသောပုံစံဖြင့် အသက်ရှင်သင့်ကြောင်း၊ ၎င်းတို့သည် စိတ်ဓာတ်ပျော့ညံ့ပြီး အောက်တန်းကျကာ ယုတ်ညံ့သော တည်ရှိမှုဖြင့် အသက်မရှင်သင့်ဘဲ ထိုအစား ၎င်းတို့သည် တော်ဖြောင့်ပြီး တရားမျှတသင့်ကြောင်း သင် ခံစားရလိမ့်မည်။ ဤသည်မှာ လူတစ်ဦး အသက်ရှင်နေထိုင်သင့်သည့် ပုံသဏ္ဌာန်ဖြစ်သည်ဟု သင် ခံစားရလိမ့်မည်။ တဖြည်းဖြည်းနှင့် သင်၏ ကိုယ်ပိုင်အကျိုးစီးပွားများကို ဖြည့်ဆည်းလိုသော သင်၏ လိုအင်ဆန္ဒသည် လျော့နည်းသွားလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) ဒီဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကိုယ့်ကိုယ်ကိုယ် အပြစ်တင်စိတ်တွေ ပြည့်နှက်သွားတယ်။ ကျွန်မ မျက်ရည်တွေနဲ့ ဘုရားသခင်ရှေ့မှောက် ရောက်လာပြီး ဆုတောင်းလိုက်တယ်။ “ချစ်လှစွာသော ဘုရားသခင်၊ သမီးမှာ အသိစိတ် ကင်းမဲ့လွန်းပါတယ်၊ ပြီးတော့ သမီးက လုံးဝကို တစ်ကိုယ်ကောင်းဆန်ပြီး စက်ဆုပ်ဖွယ်ကောင်းပါတယ်။ အသင်းတော်က သမီးကို စာနဲ့ပတ်သက်တဲ့တာဝန် လုပ်ဖို့ အခွင့်အရေးပေးတာကိုက ကိုယ်တော် သမီးကို မြှောက်စားတာပါ၊ ဒါပေမဲ့ သမီးက မရောင့်ရဲနိုင်ဘဲ၊ ကိုယ့်သိက္ခာနဲ့ အဆင့်အတန်းကိုပဲ အမြဲ တွေးနေခဲ့တယ်။ အပေါ်ယံမှာတော့ ကိုယ့်ကျွမ်းကျင်မှုဆိုင်ရာ စွမ်းရည်တွေကို တိုးတက်ချင်ပြီး ပိုကောင်းတဲ့ လေ့ကျင့်မှု ရချင်တာပါ၊ ဒါပေမဲ့ နောက်ကွယ်က ရည်ရွယ်ချက်တွေကတော့ ကိုယ့်နာမည်ဂုဏ်သတင်းနဲ့ အဆင့်အတန်းအတွက်ချည်းပါပဲ။ ကိုယ့်တာဝန်က အရေးပါလား၊ မပါလား၊ ထင်ပေါ်ဖို့ အခွင့်အရေးရမရ၊ သူများတွေ အထင်ကြီးလေးစားအောင် လုပ်နိုင်မလုပ်နိုင် ဆိုတာတွေကိုပဲ သမီးစဉ်းစားနေမိတယ်။ သမီးရဲ့ဆန္ဒတွေ မပြည့်ဝတဲ့အခါ သမီးက အတိုက်အခံဖြစ်ပြီး အပျက်သဘောဆောင်ခဲ့တယ်၊ ဒီတာဝန်ကိုတောင် မလုပ်ချင်တော့တဲ့အထိ ဖြစ်ခဲ့တယ်။ သမီးဟာ လုံးဝကို တစ်ကိုယ်ကောင်းဆန်ပြီး စက်ဆုပ်ဖွယ်ကောင်းတယ်ဆိုတာကို သမီးမြင်ပါတယ်။ စာနဲ့ပတ်သက်တဲ့တာဝန်ကို သမီးမလုပ်တာ ကြာပြီ၊ စည်းမျဉ်းတော်တော်များများကိုလဲ သမီး နားမလည်ပါဘူး။ သမ္မာတရားကို ရှင်းရှင်းလင်းလင်း နားလည်သဘောပေါက်မှုလဲ သမီးမှာ မရှိပါဘူး။ တကယ်လို့များ ဇာတ်ညွှန်းသွားရေးခိုင်းခဲ့ရင် သမီး လုပ်နိုင်မှာမဟုတ်ဘူး။ ဆောင်းပါးတွေကို အရင်စိစစ်ရွေးချယ်ဖို့ လေ့ကျင့်ပေးတာက သမီးအတွက် သင့်တော်တဲ့ စီစဉ်မှုပါပဲ၊ ဒါပေမဲ့ အဲဒါကို သမီးက အတိုက်အခံလုပ်နေမိတုန်းပဲ။ သမီး တော်တော် အသိဉာဏ်ကင်းမဲ့ခဲ့တာပဲ။ ချစ်လှစွာသော ဘုရားသခင်၊ သမီး အရမ်းပုန်ကန်ခဲ့မိပါတယ်။ ကိုယ့်အကျိုးစီးပွားကို သမီး ဆက်မစဉ်းစားချင်တော့ပါဘူး။ အသင်းတော်ရဲ့ စီစဉ်ညွှန်ကြားမှုတွေကို နာခံပြီး လက်ရှိတာဝန်ကို ကောင်းကောင်းလုပ်ဖို့ သမီး ဆန္ဒရှိပါတယ်” ပေါ့။ ဆုတောင်းပြီးတဲ့နောက်မှာ စိတ်ထဲ တော်တော်ပေါ့ပါးသွားပြီး၊ ဒီကိစ္စနဲ့ပတ်သက်လို့ နှောင့်ယှက်တာ၊ ဘောင်ခတ်တာ မခံရတော့ဘူး။ နောက်တစ်ခါ ဆောင်းပါးတွေ လာဖတ်တဲ့အခါ စိတ်ငြိမ်သွားပါပြီ။

၂၀၂၄၊ မတ်လ ၁၉၊ တိမ်ထူ

ကျွန်မ စာနဲ့ပတ်သက်တဲ့တာဝန်ကို လုပ်နေတာ အခုဆို တစ်လနီးပါး ရှိပြီ။ ဖတ်ခဲ့တဲ့ ဆောင်းပါးတွေထဲက ပြဿနာတချို့ကိုလဲ ထောက်ပြနိုင်လာတယ်။ ကျွန်မ စိစစ်ရွေးချယ်လိုက်တဲ့ ဆောင်းပါးတချို့ဆို ဗီဒီယို ရိုက်ပြီးသွားပြီ။ ကျွန်မ အရမ်းပျော်တယ်၊ ဒီတာဝန်ကို ကောင်းကောင်းလုပ်နိုင်မယ်ဆိုတဲ့ ယုံကြည်ချက်လဲ ရှိလာတယ်။ လွန်ခဲ့တဲ့ နှစ်ရက်လောက်က ကြီးကြပ်ရေးမှူး ပြောတာကို သတိရမိတယ်။ “အခု အသင်းတော်မှာ ဇာတ်ညွှန်းရေးတဲ့သူတွေ လိုနေတယ်။ အစ်မ စိတ်ဝင်စားရင် ဇာတ်ညွှန်းရေးတာ လေ့ကျင့်လို့ရတယ်နော်” တဲ့။ ဒီစကားက ကျွန်မ စိတ်ထဲမှာ တော်တော်လေး စွဲသွားခဲ့တယ်။ ဇာတ်ညွှန်းရေးဖို့ ကျွန်မအတွက် မျှော်လင့်ချက် ရှိသေးပုံပဲ။ ကျွန်မရဲ့ အစွမ်းအစက သာမန်ပဲ ရှိပေမဲ့ သမ္မာတရားနဲ့ ကိုယ့်ကိုယ်ကိုယ် အများကြီး တပ်ဆင်သရွေ့ တဖြည်းဖြည်း တိုးတက်လာမှာပါ။ ဒါကြောင့်လဲ အဖွဲ့လိုက်လေ့လာတဲ့ အချိန်တိုင်းကို ကျွန်မ တော်တော် မျှော်လင့်နေမိတာ။ ဒီလိုနည်းနဲ့ စည်းမျဉ်းတွေ ပိုလေ့လာနိုင်မယ်၊ ကိုယ့်ရဲ့ ကျွမ်းကျင်မှုဆိုင်ရာ စွမ်းရည်တွေကိုလဲ တိုးတက်အောင် လုပ်နိုင်မယ်လေ။ အချိန်ကြာလာရင် ဇာတ်ညွှန်းရေးတဲ့အထိတောင် မြှောက်စားခံရနိုင်တာပဲ။ ဒီနေ့က အဖွဲ့လိုက်လေ့လာတဲ့နေ့။ ထုံးစံအတိုင်း ကျွန်မ စောစောထတယ်။ လေ့လာတဲ့အချိန် မစခင်မှာ ကြီးကြပ်ရေးမှူးက ကျွန်မကို ပြောလာတယ်။ “အစ်မရဲ့ ကိုယ်ပိုင်အချိန်ဇယားအတိုင်း အစ်မတက်ချင်ရင် တက်လို့ရတယ်။ မတက်ချင်ရင်လဲ ရတယ်နော်” တဲ့။ ရုတ်တရက် ကျွန်မ နည်းနည်း နေရခက်သွားတယ်။ ဘာလို့ သူက ကျွန်မကို မလေ့လာခိုင်းတာပါလိမ့်။ ဇာတ်ညွှန်းရေးတာ လေ့ကျင့်ဖို့ ကျွန်မတို့ကို သူ မပြောခဲ့ဘူးလား။ ကြည့်ရတာ ကြီးကြပ်ရေးမှူးက ကျွန်မကို ပျိုးထောင်ဖို့ အစီအစဉ် မရှိဘူးထင်တယ်။ ခဏနေတော့ ဇာတ်ညွှန်းရေးတဲ့ တခြားညီအစ်မနှစ်ယောက် ကိစ္စပေါ်လာတယ်။ ကြီးကြပ်ရေးမှူးက၊ “ဒီနေ့ လူလဲ မစုံတော့ဘူးဆိုတော့။ မနက်ဖြန်မှပဲ လေ့လာကြတာပေါ့” တဲ့။ ကျွန်မလဲ မနည်း စိတ်ကိုထိန်းပြီး၊ “ဟုတ်ကဲ့” လို့ ပြန်ပြောလိုက်တယ်။ အွန်လိုင်းက ဆင်းပြီးတော့ ကျွန်မ ကြာကြီး ငိုင်နေမိတယ်။ ဇာတ်ညွှန်းရေးခွင့်ရဖို့ ကျွန်မရဲ့အိပ်မက်က လုံးဝပြိုကွဲသွားသလို ခံစားလိုက်ရတယ်။ ကျွန်မက ပျိုးထောင်ဖို့ မတန်ဘူး၊ ကျွန်မရဲ့ အစွမ်းအစက ဇာတ်ညွှန်းရေးဖို့ မမီဘူးလို့ ကြီးကြပ်ရေးမှူး ထင်သွားတာလား။ အဖွဲ့လိုက်လေ့လာတဲ့အချိန်မှာ ကျွန်မ ပါတာမပါတာက ဘာလို့ သိပ်အရေးမကြီးရတာလဲ။ ဒီနေ့ ကျွန်မစိတ်က တော်တော်လေး ကျနေတယ်။ ဘာလုပ်လုပ် အားမရှိသလို ဖြစ်နေပြီး၊ တာဝန်ထမ်းဆောင်တဲ့နေရာမှာ ထိရောက်မှုကလည်း တော်တော်လေးကို ကျဆင်းနေတယ်။ ပုံမှန်ဆို တစ်ရက်ကို ဆောင်းပါး ဆယ်ပုဒ်ကျော်လောက် ဖတ်နိုင်ပေမဲ့ ဒီနေ့တော့ လက်ချိုးရေလို့ရတဲ့ အပုဒ်ရေလောက်ပဲ ဖတ်နိုင်တယ်။ အတွေးတွေလဲ အရမ်းကို နားဝေတိမ်တောင်ဖြစ်နေပြီး ကိုယ် သဘောမပေါက်တဲ့ ပြဿနာတွေကို စဉ်းစားဖို့လဲ အားမထုတ်ချင်ဘူး။ ငိုပဲ ငိုချင်တော့တာ။ မျက်ရည်တွေက ထိန်းမနိုင်သိမ်းမရ ကျလာတယ်။ စိတ်ထဲမှာ ဘုရားသခင်ကို ပြောလိုက်မိတယ်။ “ချစ်လှစွာသော ဘုရားသခင်၊ သမီး ဇာတ်ညွှန်းရေးနည်းကို လေ့ကျင့်ချင်ပါတယ်၊ ပြီးတော့ တစ်ဖက်တစ်လမ်းကနေ အကျိုးပြုချင်ပါတယ်။ ဘယ်လောက်ပဲ ဒုက္ခခံရပါစေ၊ အဆင်ပြေပါတယ်။ ဘာလို့ သမီးကို ဘယ်တော့မှ မြှင့်တင်မပေးတာလဲ။ ချစ်လှစွာသော ဘုရားသခင်။ ကိုယ်တော်ရဲ့ ရည်ရွယ်ချက်ကို သမီး နားမလည်ပါဘူး...” ဆိုပြီးတော့ပေါ့။

၂၀၂၄၊ မတ်လ ၂၀၊ နေသာ

ပြတင်းပေါက်အပြင်ဘက်က မနက်ခင်း ငှက်သံတွေကြောင့် အိပ်ရာနိုးလာခဲ့တယ်။ ထုံးစံအတိုင်း ဖုန်းဖွင့်ပြီး ဘုရားနှုတ်ကပတ်တော်တွေ ဖတ်တယ်။ အနန္တတန်ခိုးရှင် ဘုရားသခင် ပြောသည်မှာ “ကျင့်ကြံပြုမူခြင်းအတွက် သင်တို့၏ အခြေခံသဘောတရားများမှာ အဘယ်နည်း။ သင်၏ ရာထူးအဆင့်အတန်းနှင့်အညီ ကျင့်ကြံပြုမူသင့်သည်။ သင်၏ သင့်တော်သော နေရာကို ရှာဖွေသင့်ပြီး သင် ထမ်းဆောင်သင့်သည့်တာဝန်ကို ကောင်းမွန်စွာ ထမ်းဆောင်သင့်သည်။ သို့မှသာ သင်သည် ဆင်ခြင်တုံတရား ရှိသောလူတစ်ဦးဖြစ်သည်။ ဥပမာအားဖြင့် သင်သည် အတတ်ပညာပိုင်းဆိုင်ရာ ကျွမ်းကျင်မှု တစ်ခုခုတွင် ကျွမ်းကျင်ပြီး စည်းမျဉ်းများကို နားလည်သဘောပေါက်လျှင် သင်သည် မိမိ၏ တာဝန်ကို တာဝန်ယူသင့်ပြီး ထိုနယ်ပယ်၌ သင့်တင့်လျောက်ပတ်သော စစ်ဆေးမှုများ ပြုလုပ်သင့်သည်။ အကြံဉာဏ်များနှင့် ထိုးထွင်းသိမြင်မှုများကို ပေးနိုင်၍ အခြားသူတို့အား မိမိတို့၏ တာဝန်များကို ပို၍ကောင်းမွန်စွာ ထမ်းဆောင်နိုင်ရန် သင် လှုံ့ဆော်ပေးနိုင်ပါက သင်သည် အကြံဉာဏ်များ ပေးသင့်ကြ၏။ သင်တို့သည် မိမိတို့အတွက် မှန်ကန်သောနေရာကို ရှာတွေ့နိုင်ပြီး သင်တို့၏ ညီအစ်ကိုမောင်နှမများနှင့် သဟဇာတရှိရှိ ပူးပေါင်းဆောင်ရွက်နိုင်လျှင် သင်သည် သင်၏တာဝန်ကို ကောင်းမွန်စွာ ဖြည့်ဆည်းနေလိမ့်မည်ဖြစ်သည်။ ဤသည်မှာ သင်၏ နေရာအတိုင်း ကျင့်ကြံပြုမူခြင်းဟု ဆိုလိုသည့်အရာဖြစ်သည်။ အစကနဦးတွင် သင်သည် စိတ်ကူးတချို့ကိုသာ ပေးကောင်းပေးနိုင်မည် ဖြစ်သော်လည်း အကယ်၍ သင်သည် အခြားတစ်ခုခုကို ပေးရန်ကြိုးစားပြီး ထိုသို့လုပ်ဆောင်ရန် သင်သည် အလွန်ကြိုးစား လုပ်ဆောင်သော်လည်း မလုပ်ဆောင်နိုင်သေးဘဲ ဇာတ်သိမ်းလျက်၊ ထို့နောက်တွင် အခြားသူများက ထိုအရာများကို ထောက်ပံ့ပေးသောအခါ၊ သင်သည် သက်သောင့်သက်သာမဖြစ်တော့ဘဲ နားထောင်ဖို့လည်း ဆန္ဒမရှိကာ သင်၏ စိတ်နှလုံးသည် နာကျင်ပြီး ဘောင်ခတ်ခြင်းခံရသည်၊ ပြီးလျှင် ဘုရားသခင်အကြောင်းကို စောဒကတက်ပြီး ဘုရားသခင်သည် မဖြောင့်မတ်ဟု သင်ပြောပါက ဤအရာသည် ရည်မှန်းချက်ဖြစ်သည်။ လူတစ်ယောက်တွင် ရည်မှန်းချက် ဖြစ်ပေါ်စေသည်မှာ မည်သည့် စိတ်သဘောထားနည်း။ မာနထောင်လွှားသည့် စိတ်သဘောထားတစ်ခုသည် ရည်မှန်းချက် ဖြစ်ပေါ်စေသည်။ ဤအခြေအနေများသည် သင်တို့ထဲ၌ သေချာပေါက် အချိန်မရွေး ပေါ်ပေါက်လာနိုင်ပြီး ၎င်းတို့ကို ဖြေရှင်းဖို့ သမ္မာတရားကို သင်တို့ မရှာဖွေဘဲ အသက်တာ ဝင်ရောက်မှု မရှိကာ အဆိုပါကိစ္စနှင့် စပ်လျဉ်း၍လည်း ပြောင်းလဲ၍မရနိုင်ပါက သင်၏ တာဝန်တွင် ပြည့်မီနိုင်သည့် စံနှုန်းနှင့် ယင်းကို သင်လုပ်ဆောင်သည့် စင်ကြယ်မှုတို့သည် နိမ့်ကျပေလိမ့်မည်။ ပြီးလျှင် ရလဒ်များကလည်း အလွန်ကောင်းမည် မဟုတ်ပေ။ ဤသည်မှာ သင့်တာဝန်ကို စံနှုန်းပြည့်မီအောင် ထမ်းဆောင်ခြင်းမဟုတ်ဘဲ ဘုရားသခင်သည် သင်တို့ထံမှ ဂုဏ်ကျက်သရေကို မရရှိဟု ဆိုလိုသည်။ ဘုရားသခင်သည် လူတိုင်းအား မတူညီသော စွမ်းပကားများနှင့် ဆုကျေးဇူးများပေးပြီးဖြစ်သည်။ လူအချို့က နယ်ပယ် နှစ်ခု သုံးခုတွင် စွမ်းပကားများ ရှိကြသည်၊ အချို့က နယ်ပယ် တစ်ခုတွင် စွမ်းပကားရှိပြီး အချို့က စွမ်းပကားလုံးဝ မရှိကြပေ။ သင်တို့သည် ဤအရေးကိစ္စများကို မှန်ကန်စွာ ကိုင်တွယ်ဖြေရှင်းနိုင်ပါက၊ သင်သည် အသိတရားရှိလေသည်။ အသိတရားရှိသည့် လူတစ်ဦးသည် ၎င်းတို့၏ နေရာကို ရှာတွေ့နိုင်မည်။ ၎င်းတို့၏ နေရာအတိုင်း ပြုမူနေထိုင်နိုင်ပြီး ၎င်းတို့၏ တာဝန်များကိုလည်း ကောင်းစွာ ထမ်းဆောင်နိုင်သည်။ မိမိ၏ နေရာကို လုံးဝ ရှာမတွေ့နိုင်သောသူသည် အစဉ်သဖြင့် ရည်မှန်းချက် ရှိသောသူဖြစ်သည်။ သူသည် အစဉ်သဖြင့် ဂုဏ်အဆင့်အတန်းနှင့် အကျိုးအမြတ်နောက်သို့ လိုက်သည်။ ရှိသည့်အရာဖြင့် မည်သည့်အခါမျှ သူ မကျေနပ်ပေ။ အကျိုးအမြတ် ပိုရရှိရန်အတွက် ရနိုင်သမျှကို ယူရန် သူကြိုးစားသည်။ သူ၏ လွန်ကျူးသော ဆန္ဒများကို ဖြည့်ဆည်းရန် အစဉ် မျှော်လင့်သည်။ ဆုကျေးဇူးရှိပြီး မိမိ၏ ကောင်းမွန်သောအစွမ်းအစရှိလျှင် ဘုရားကျေးဇူးတော်ကို ပို၍ ခံစားသင့်သည်၊ လွန်ကျူးသော ဆန္ဒအချို့ရှိခြင်းက အမှားမဟုတ်ဟု သူထင်သည်။ ဤသို့သောလူစားမျိုးသည် ဆင်ခြင်တုံတရားရှိသလော။ လွန်ကျူးသော ဆန္ဒများအစဉ်ရှိခြင်းမှာ အရှက်မဲ့သည် မဟုတ်လော။ အရှက်မဲ့သည်ကို အသိတရားနှင့် ဆင်ခြင်တုံတရားရှိသောလူများက ခံစားနိုင်သည်။ သမ္မာတရားကို နားလည်သောသူများသည် ဤမိုက်မဲသောအရာများကို လုပ်ဆောင်မည်မဟုတ်ပေ။ ဘုရားသခင်၏ ချစ်ခြင်းကို ပြန်လည်ပေးဆပ်ရန် သင်၏တာဝန်ကို သစ္စာစောင့်သိလျက် ကောင်းမွန်စွာ ထမ်းဆောင်ဖို့ မျှော်လင့်လျှင် ဤသည်မှာ လွန်ကျူးသော ဆန္ဒမဟုတ်ပေ။ ပုံမှန် လူ့သဘာဝ၏ အသိစိတ်၊ ဆင်ခြင်တုံတရားနှင့် ကိုက်ညီသည်။ ဤအရာက ဘုရားသခင်ကို ပျော်ရွှင်စေသည်။ သင်၏တာဝန်ကို အမှန်ပင် ကောင်းစွာထမ်းဆောင်လိုလျှင် ရှေးဦးစွာ သင့်အတွက် သင့်တော်သော နေရာကို ရှာရမည်ဖြစ်ပြီး ထို့နောက်တွင် သင် လုပ်ဆောင်နိုင်သမျှကို သင်၏ စိတ်နှလုံး အကြွင်းမဲ့ရှိသမျှနှင့်၊ ဉာဏ်ရှိသမျှနှင့် အစွမ်းသတ္တိ ရှိသမျှနှင့် လုပ်ဆောင်ပြီး သင်တတ်နိုင်သမျှ လုပ်ဆောင်လော့။ ဤသည်မှာ အရည်အချင်းပြည့်မီပြီး ထိုကဲ့သို့သော တာဝန်ထမ်းဆောင်မှုတွင် စင်ကြယ်မှု အတိုင်းအတာတစ်ခု ရှိသည်။ ဤသည်မှာ စစ်မှန်သော ဖန်ဆင်းခံ တစ်ယောက် လုပ်သင့်သည့်အရာ ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ကျင့်ကြံပြုမူခြင်းတွင် လမ်းပြသင့်သည့် စည်းမျဉ်းများ) ဖတ်နေရင်းနဲ့ ဘုရားသခင်က ဘေးနားမှာရှိနေပြီး ကျွန်မကို နှစ်သိမ့်ပေးနေသလို ခံစားရတယ်။ ရင်ထဲမှာ နွေးထွေးသွားတာပဲ။ ဘုရားသခင်က ကျွန်မတို့ ကျင့်ကြံပြုမူရမယ့် စည်းမျဉ်းတွေကို ပြောပြထားတယ်လေ။ ကိုယ့်နေရာကိုယ် ရှာဖို့၊ ကိုယ့်အဆင့်အတန်းနဲ့အညီ ပြုမူဖို့၊ ပြီးတော့ ကိုယ့်မှာရှိတဲ့ ပင်ကိုစွမ်းရည်တွေကို အပြည့်အဝ အသုံးချဖို့ပေါ့။ အတတ်ပညာပိုင်း ကျွမ်းကျင်မှုကောင်းကောင်းရှိပြီး စည်းမျဉ်းကို ခိုင်ခိုင်မာမာသဘောပေါက်တဲ့သူတချို့က နောက်ဆုံးစိစစ်တာကို ကောင်းကောင်းကိုင်တွယ်ဖို့ သေချာလုပ်သင့်တယ်။ နောက်ဆုံးစိစစ်တာကို မလုပ်နိုင်တဲ့သူတွေကျတော့ အယူအဆတွေ၊ အကြံဉာဏ်တွေ ပေးနိုင်တာပေါ့၊ ပြီးတော့ တာဝန်တွေ အတူတူပြီးမြောက်အောင် ညီအစ်ကိုမောင်နှမတွေနဲ့ အလုပ်လုပ်နိုင်တယ်။ ဒီလိုဆိုရင် ဘုရားသခင် ကျေနပ်လိမ့်မယ်။ ကျွန်မ ကိုယ့်ကိုယ်ကိုယ် ပြန်ဆင်ခြင်သုံးသပ်မိတယ်။ အသင်းတော်က ကျွန်မကို ဆောင်းပါးတွေ စိစစ်ရွေးချယ်ခိုင်းတယ်။ တစ်ဖက်ကကြည့်ရင် ဒါက အလုပ်လိုအပ်ချက်ကြောင့်၊ နောက်တစ်ဖက်ကကျတော့ ကျွန်မရဲ့ အစွမ်းအစနဲ့ ဝိညာဉ်ရင့်ကျက်မှုအပေါ် အခြေခံတာပါ။ ဒါပေမဲ့ ကျွန်မမှာ လွန်ကဲတဲ့ ရည်မှန်းချက်တွေ အမြဲရှိနေခဲ့တယ်။ ဇာတ်ညွှန်းရေးဖို့ ကျွန်မရဲ့ အစွမ်းအစက မမီမှန်း သိသာနေတာတောင် အခွင့်အရေး မပေးရကောင်းလားဆိုပြီး ဘုရားသခင်ကို ညည်းညူနေခဲ့မိတယ်။ ကျွန်မ တကယ်ကို မာနထောင်လွှားလွန်းခဲ့တာ။ ကိုယ့်ကိုယ်ကိုယ် အမြဲ ထုတ်ဖော်ပြသချင်ပြီး၊ သူများတွေ အထင်ကြီးလေးစားတာခံရတဲ့ စာပေစွမ်းရည်ရှိတဲ့ အမျိုးသမီးတစ်ယောက် ဆက်တိုက်ဖြစ်ချင်ခဲ့တာ။ ဒီဆန္ဒက မပြည့်ဝနိုင်ဘဲနဲ့ ကိုယ့်ပင်ကိုစွမ်းရည်တွေကို ထုတ်ပြဖို့ နေရာမရှိတာနဲ့တစ်ပြိုင်နက် ကျွန်မ အပျက်သဘောဆောင်ပြီး ခိုကပ်တော့တာပဲ။ ဆောင်းပါးတွေတောင် မဖတ်ချင်တော့ဘူး၊ ကိုယ် သဘောမပေါက်တဲ့ ပြဿနာတွေကို စဉ်းစားဖို့လဲ အားမထုတ်ချင်တော့ဘူး။ ဒါက ဆောင်းပါး စိစစ်ရွေးချယ်တဲ့အလုပ် တိုးတက်မှုကို အနှောင့်အယှက် ဖြစ်စေခဲ့တာပေါ့။ တာဝန်လုပ်ဆောင်ရာမှာ ကျွန်မရဲ့ လွန်ကဲတဲ့ ရည်မှန်းချက်တွေ ပါနေမှန်း မြင်လိုက်ရတယ်။ ကိုယ့်နေရာနဲ့ကိုယ် မကျေနပ်နိုင်ဘူး။ ဟိုတောင်က ဒီတောင်ထက် မြင့်တယ်လို့ ထင်နေမိတာ၊ ကိုယ့်ရဲ့ အဓိကအလုပ်ကိုတောင် စိတ်မပါတော့ဘူးလေ။ ကိုယ့်လုပ်နိုင်စွမ်းထက် ကျော်လွန်တဲ့ တာဝန်ကိုပဲ အမြဲ လုပ်ချင်နေခဲ့တာ။ ဒီလောက်ထိ လက်တွေ့မကျရင်၊ ဇာတ်ညွှန်းရေးဖို့ နေနေသာသာ၊ ဆောင်းပါး စိစစ်ရွေးချယ်တဲ့ တာဝန်ကိုတောင် ကောင်းကောင်းလုပ်နိုင်မှာ မဟုတ်ဘူး။ ကျွန်မရဲ့ အခြေအနေက အရမ်း အန္တရာယ်များနေပြီဆိုတာ သဘောပေါက်လိုက်တယ်။ အမြန် မဖြေရှင်းရင် အချိန်မရွေး ထုတ်ဖော်ခံရပြီး ဖယ်ရှားရှင်းလင်းခံရမှာ။

၂၀၂၄၊ မတ်လ ၂၄ ရက်၊ တိမ်ထူ

နာမည်ဂုဏ်သတင်းနဲ့ အဆင့်အတန်းက ကျွန်မရဲ့ ဆိုးရွားတဲ့ အားနည်းချက်မှန်း သိပေမဲ့၊ ဒီပြဿနာကို ဖြေရှင်းဖို့ ကျွန်မ ဘယ်တုန်းကမှ မကြိုးစားခဲ့ဘူး။ ဒီတစ်ခါတော့ အန္တိခရစ်တွေက နာမည်ဂုဏ်သတင်းနဲ့ အဆင့်အတန်းကို ဘယ်လိုလိုက်စားလဲဆိုတာ ဖော်ထုတ်ထားတဲ့ ဘုရားနှုတ်ကပတ်တော်တွေကို ရှာဖတ်ကြည့်တယ်။ ဒီဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “မိမိတို့၏ဂုဏ်သတင်းနှင့် အဆင့်အတန်းတို့ကို အန္တိခရစ်များ၏ ချစ်မြတ်နိုးခြင်းက သာမန်လူများထက် လွန်ကဲပြီး ယင်းမှာ ၎င်းတို့၏ စိတ်သဘောထားအနှစ်သာရအတွင်း ရှိသည့်အရာတစ်ခု ဖြစ်သည်။ ယင်းက ခဏတာ စိတ်ဝင်စားမှုတစ်ခု မဟုတ်သည့်အပြင် ၎င်းတို့ပတ်ဝန်းကျင်၏ ယာယီ အကျိုးသက်ရောက်မှုလည်း မဟုတ်ပေ။ ယင်းက ၎င်းတို့၏အသက်၊ ၎င်းတို့၏အရိုးအတွင်းရှိ အရာတစ်ခုဖြစ်သောကြောင့် ၎င်းတို့၏ အနှစ်သာရဖြစ်သည်။ ဤအရာမှာ အန္တိခရစ်များလုပ်သမျှ အရာအားလုံး၌ ၎င်းတို့၏ ပထမဆုံး ထည့်တွက်စဉ်းစားသည့် အချက်သည် ၎င်းတို့၏ ကိုယ်ပိုင်ဂုဏ်သတင်းနှင့် အဆင့်အတန်းတို့သာ ဖြစ်သည်၊ အခြားမည်သည့်အရာမျှ မဟုတ်ဟု ဆိုလိုပေသည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့က ၎င်းတို့၏ အသက်ဖြစ်သည့်အပြင် ၎င်းတို့အသက်တာတစ်လျှောက် ၎င်းတို့ လိုက်စားသည့် ပန်းတိုင်ဖြစ်သည်။ ၎င်းတို့လုပ်သမျှ အရာအားလုံး၌ ၎င်းတို့၏ ပထမဆုံး ထည့်တွက် စဉ်းစားသည့်အချက်က ‘ငါ၏အဆင့်အတန်းက ဘာဖြစ်သွားမည်နည်း။ ငါ၏ဂုဏ်သတင်းကရော ဘာဖြစ်သွားမည်နည်း။ ဤအရာကို လုပ်ဆောင်ခြင်းက ငါ့ကို ကောင်းသော ဂုဏ်သတင်းရစေမည်လော။ ယင်းက လူများ၏စိတ်များထဲရှိ ငါ၏အဆင့်အတန်းကို မြှင့်တင်ပေးမည်လော’ ဖြစ်၏။ ယင်းမှာ ၎င်းတို့ ပထမဆုံးတွေးသည့် အရာဖြစ်သည်၊ ယင်းက ၎င်းတို့၌ အန္တိခရစ်များ၏ စိတ်သဘောထားနှင့် အနှစ်သာရတို့ ရှိခြင်း၏ လုံလောက်သော သက်သေဖြစ်ပြီး ဤအကြောင်းကြောင့် ၎င်းတို့သည် အမှုအရာများကို ဤနည်းဖြင့် စဉ်းစားကြခြင်း ဖြစ်သည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့က ၎င်းတို့အတွက် မရှိလည်း နေနိုင်သည့် အပြင်ပန်းအရာများဖြစ်ရန် မဆိုထားနှင့်၊ အပိုဆောင်း လိုအပ်ချက်တစ်ခု မဟုတ်ဟု ဆိုနိုင်ပေသည်။ ယင်းတို့သည် အန္တိခရစ်တို့ သဘာဝ၏ တစ်စိတ်တစ်ဒေသ ဖြစ်သည်၊ ယင်းတို့က ၎င်းတို့၏အရိုးများ၊ ၎င်းတို့၏ သွေးများထဲတွင် ရှိနေသည်၊ ယင်းတို့က ၎င်းတို့အတွက် မွေးရာပါ ဖြစ်သည်။ အန္တိခရစ်များက ဂုဏ်သတင်းနှင့် အဆင့်အတန်းတို့ကို ၎င်းတို့ပိုင်ဆိုင်ခြင်းရှိမရှိနှင့်ပတ်သက်၍ ဂရုမစိုက်ခြင်း မဟုတ်ပေ။ ဤသည်မှာ ၎င်းတို့၏ သဘောထား မဟုတ်ပေ။ သို့ဆိုလျှင် ၎င်းတို့၏ သဘောထားမှာ အဘယ်နည်း။ ဂုဏ်သတင်းနှင့် အဆင့်အတန်းတို့သည် ၎င်းတို့၏ နေ့စဉ် အသက်တာများ၊ ၎င်းတို့၏ နေ့စဉ် အခြေအနေ၊ ၎င်းတို့စွမ်းဆောင်ရရှိဖို့ နေ့စဉ် လိုက်စားသည့် အရာတို့နှင့် အတွင်းကျကျ ဆက်နွှယ်နေသည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့သည် ၎င်းတို့၏ အသက် ဖြစ်သည်။ ၎င်းတို့ မည်သို့အသက်ရှင်နေထိုင်ပါစေ၊ ၎င်းတို့သည် မည်သည့်ပတ်ဝန်းကျင်တွင် အသက်ရှင်နေထိုင်ပါစေ၊ မည်သည့်အလုပ်ကို ၎င်းတို့လုပ်ပါစေ၊ မည်သည့်အရာကို ၎င်းတို့ လိုက်စားပါစေ၊ ၎င်းတို့၏ ပန်းတိုင်များက မည်သည့်အရာ ဖြစ်ပါစေ၊ ၎င်းတို့ဘဝ၏ ဦးတည်ချက်က မည်သည့်အရာဖြစ်ပါစေ ထိုအရာအားလုံးသည် ကောင်းမွန်သော ဂုဏ်သတင်းနှင့် မြင့်မားသောအဆင့်အတန်းရှိခြင်းကို ဗဟိုပြုထားသည်။ ပြီးလျှင် ဤရည်ရွယ်ချက်သည် မပြောင်းလဲပေ။ ၎င်းတို့သည် ထိုသို့သောအရာများကို မည်သည့်အခါမျှ ဘေးဖယ်မထားနိုင်ပေ။ ဤသည်မှာ အန္တိခရစ်များ၏ စစ်မှန်သော ရုပ်သွင်နှင့် အနှစ်သာရတို့ ဖြစ်သည်။ ၎င်းတို့ကို ဝေးလံခေါင်ဖျားသော တောနက်တောင်နက်ကြီးထဲတွင် သွားထားလျှင်ပင် ၎င်းတို့သည် ဂုဏ်သတင်းနှင့် အဆင့်အတန်းတို့အား လိုက်စားခြင်းကို လက်လွှတ်မည် မဟုတ်သေးပေ။ ၎င်းတို့ကို မည်သည့်လူအုပ်စုတွင်မဆို ထည့်ထားနိုင်ပြီး ၎င်းတို့တွေးနိုင်သမျှသည် ဂုဏ်သတင်းနှင့် အဆင့်အတန်းတို့သာ ဖြစ်သည်။ အန္တိခရစ်များသည် ဘုရားသခင်ကို ယုံကြည်ကြသော်လည်း ၎င်းတို့သည် ဂုဏ်သတင်းနှင့် အဆင့်အတန်းတို့အား လိုက်စားမှုကို ဘုရားသခင်အပေါ် ယုံကြည်မှုနှင့် တန်းတူညီမျှ ထားရှိပြီး ဤအရာနှစ်ခုကို တန်းတူရည်တူ ထားရှိလေသည်။ ဤသည်မှာ ဘုရားသခင်အား ယုံကြည်ခြင်း လမ်းကြောင်းကို ၎င်းတို့လျှောက်စဉ်တွင် ၎င်းတို့၏ဂုဏ်သတင်းနှင့် အဆင့်အတန်းတို့ကိုလည်း လိုက်စားသည်ဟု ဆိုလိုသည်။ အန္တိခရစ်တို့၏စိတ်နှလုံးထဲတွင် ဘုရားသခင်ကို ယုံကြည်ခြင်း၌ သမ္မာတရားကို လိုက်စားခြင်းသည် ဂုဏ်သတင်းနှင့် အဆင့်အတန်းတို့ကို လိုက်စားခြင်းဖြစ်ကာ၊ ဂုဏ်သတင်းနှင့် အဆင့်အတန်းတို့ကို လိုက်စားခြင်းက သမ္မာတရားကို လိုက်စားခြင်းလည်းဖြစ်ပြီး ဂုဏ်သတင်းနှင့် အဆင့်အတန်းတို့ကို ရရှိခြင်းက သမ္မာတရားနှင့် အသက်ကို ရရှိခြင်းဖြစ်သည်ဟု ဆိုနိုင်သည်။ ၎င်းတို့သည် ကျော်ကြားမှု၊ အကျိုးအမြတ် သို့မဟုတ် အဆင့်အတန်းကို မရရှိဟု ခံစားခဲ့ရပါက ၎င်းတို့ကို လေးစားမည့်သူ တစ်ဦးမျှ မရှိဟုလည်းကောင်း၊ ၎င်းတို့ကို အထင်ကြီးမည့်သူ တစ်ဦးမျှ မရှိဟုလည်းကောင်း၊ ၎င်းတို့နောက် လိုက်မည့်သူ တစ်ဦးမျှ မရှိဟုလည်းကောင်း ခံစားရပါက ၎င်းတို့ စိတ်ပျက်အားငယ်သွားကြပြီး ဘုရားသခင်ကို ယုံကြည်ခြင်း၌ အကျိုးမရှိ၊ တန်ဖိုးမရှိဟု ၎င်းတို့ ယုံကြည်ကြကာ ‘ငါ ဤသို့ ဘုရားသခင်ကို ယုံကြည်ခြင်းအားဖြင့် ရှုံးနိမ့်ခဲ့ပြီလော။ ငါ့အတွက် မျှော်လင့်ချက် မရှိတော့ပြီလော’ ဟု အတွင်းစိတ်၌ တွေးမိကြသည်။ ၎င်းတို့သည် ဤအရာများကို ၎င်းတို့စိတ်နှလုံးထဲတွင် မကြာခဏ တွက်ချက်ကြသည်။ ဘုရားအိမ်တော်တွင် ၎င်းတို့ကိုယ်တိုင်အတွက် နေရာတစ်နေရာကို မည်သို့ ရရှိအောင် တွက်ချက်နိုင်မည်၊ အသင်းတော်တွင် မြင့်မြတ်သည့် ဂုဏ်သတင်းကို မည်သို့ရရှိနိုင်သည်၊ ၎င်းတို့ စကားပြောသည့်အခါ လူတို့က နားထောင်အောင် မည်သို့လုပ်ဆောင်နိုင်သည်နှင့် ၎င်းတို့ပြုမူလုပ်ဆောင်သည့်အခါ မိမိတို့အား ချီးမွမ်းကြအောင် မည်သို့လုပ်ဆောင်နိုင်သည်၊ ၎င်းတို့ မည်သည့်နေရာသို့ရောက်ပါစေ လူများက ၎င်းတို့နောက်လိုက်အောင် မည်သို့လုပ်ဆောင်နိုင်သည်၊ အသင်းတော်တွင် ဩဇာညောင်းမှု မည်သို့ရရှိနိုင်သည်၊ ပြီးလျှင် ကျော်ကြားမှု၊ အကျိုးအမြတ်နှင့် အဆင့်အတန်း မည်သို့ရရှိနိုင်သည် ဟူသည့် ဤအရာများကို ၎င်းတို့၏ စိတ်နှလုံးထဲတွင် အလွန်ပင် အာရုံစိုက်ကြသည်။ ဤအရာများသည် ထိုသို့သောသူများ လိုက်စားသည့်အရာများဖြစ်သည်။ ၎င်းတို့က ထိုကဲ့သို့သော အရာများကို အဘယ်ကြောင့် အစဉ်သဖြင့် အလေးထားကြသနည်း။ ဘုရားသခင်၏နှုတ်ကပတ်တော်များကို ဖတ်ရှုပြီးသည့်နောက် တရားဒေသနာများကို ကြားပြီးသည့်နောက်တွင်၊ ဤအရာအားလုံးကို ၎င်းတို့ အမှန်တကယ် နားမလည်ကြသလော။ ဤအရာအားလုံးကို ၎င်းတို့ အမှန်တကယ် မသိမြင်နိုင်ကြသလော။ ဘုရားသခင်၏ နှုတ်ကပတ်တော်များနှင့် သမ္မာတရားတို့သည် ၎င်းတို့၏ အယူအဆများ၊ စိတ်ကူးများနှင့် ထင်မြင်ယူဆချက်တို့ကို အမှန်တကယ် မပြောင်းလဲနိုင်သလော။ ထိုသို့လုံးဝ မဟုတ်ပေ။ ပြဿနာသည် ၎င်းတို့၌ တည်ရှိလေသည်။ သမ္မာတရားကို ၎င်းတို့ မချစ်သောကြောင့် လုံးလုံးလျားလျား ဖြစ်ပေသည်။ ၎င်းတို့၏စိတ်နှလုံးတွင် သမ္မာတရားကို အလွန်အမင်း မနှစ်မြို့သောကြောင့်ဖြစ်သည်။ ရလဒ်အနေဖြင့် ၎င်းတို့သည် သမ္မာတရားကို လုံးလုံး လက်ခံလိုခြင်းမရှိပေ။ ဤအရာကို ၎င်းတို့၏ သဘာဝအနှစ်သာရတို့ဖြင့် ဆုံးဖြတ်ခြင်းဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၃)) အန္တိခရစ်တွေအတွက်တော့ နာမည်ဂုဏ်သတင်းနဲ့ အဆင့်အတန်းကို တန်ဖိုးထားတာက သူတို့ရဲ့ အရိုးထဲ၊ သွေးထဲထိ စွဲနေတာလို့ ဘုရားသခင်က ပြောတယ်။ သူတို့ ဘာလုပ်လုပ် ပထမဆုံး စဉ်းစားတာက ကိုယ့်နာမည်ဂုဏ်သတင်း၊ အဆင့်အတန်း၊ ပြီးတော့ လူတွေ ကိုယ့်နောက်လိုက်ပြီး အထင်ကြီးလေးစားလာအောင် ဘယ်လိုလုပ်ရမလဲ ဆိုတာပဲ တွေးတာ။ နာမည်ဂုဏ်သတင်းနဲ့ အဆင့်အတန်း မရတာနဲ့တစ်ပြိုင်နက် သူတို့ရဲ့ တကယ့်အသက်ကို အလုခံလိုက်ရသလို ဖြစ်ပြီး၊ ဘဝက အဓိပ္ပာယ်မရှိတော့သလို ခံစားရတယ်။ ကျွန်မရဲ့ လိုက်စားမှုက အန္တိခရစ်နဲ့ အတူတူပဲ။ ကျောင်းတက်တုန်းက ကျွန်မ လေးစားခဲ့ရတဲ့ အမျိုးသမီး ကဗျာဆရာမတစ်ယောက်အကြောင်း ပြန်စဉ်းစားမိတယ်။ ရှေးခေတ်တုန်းက ပင်ကိုစွမ်းရည်ရှိတဲ့ အမျိုးသမီး ကဗျာဆရာမဆိုတာ ရှားတယ်၊ ရှားလေ လူတွေက ပိုပြီး လိုလိုလားလားနဲ့ လေးစားအားကျလေပဲလို့ ကျွန်မ ထင်ခဲ့တာ။ ကျွန်မလည်း အနာဂတ်မှာ တစ်ခုခု အောင်မြင်ချင်ခဲ့တယ်။ သာမန် နာမည်မရှိတဲ့သူမျိုး မဖြစ်ချင်ခဲ့ဘူး။ စာတန်သွတ်သွင်းပေးတဲ့ ရှင်သန်ရပ်တည်ရေး နိယာမတွေကို၊ “အသက်ရှင်ရင် လူတွေကြားမှာ သူရဲကောင်းဖြစ်ရမယ်၊ သေသွားရင် ဝိညာဉ်တွေကြားမှာ သူရဲကောင်းဖြစ်ရမယ်” တို့၊ “လူသားသည် အထက်သို့ ရုန်းကန်ဆန်တက်သည်၊ ရေသည်နိမ့်ရာသို့ စီးဆင်း၏” တို့လို ပညာရှိ ဆိုရိုးစကားတွေလို သဘောထားခဲ့တာ။ ကျောင်းတုန်းကဆို အတန်းကော်မတီဝင်ဖြစ်အောင် စာကြိုးစားခဲ့တယ်။ ကျောင်းဆင်းလို့ တခြားသူငယ်ချင်းတွေ ပြန်ကုန်ရင်တောင်၊ အိမ်စာလုပ်နေတဲ့ သူငယ်ချင်းတချို့ကို ကြီးကြပ်ဖို့ အတန်းထဲမှာ ကျန်နေခဲ့တာ။ နောက်ဆုံးကျတော့ ဆရာမက တန်ဖိုးထားတာ ခံရတာပေါ့။ တကယ်တော့ ကျွန်မအမှတ်တွေက အတန်းထဲမှာ အကောင်းဆုံး မဟုတ်ပါဘူး။ ဒါပေမဲ့ အတန်းဖော်တွေကြားမှာ ထင်ပေါ်အောင်လုပ်ဖို့ စာကြိုးစားပြီး ဘာသာရပ်စုံ လေ့လာရမယ့်အစား ဆရာမရှေ့မှာ အမြဲတမ်း အစွမ်းပြခဲ့တယ်။ နောက်ဆုံးတော့ အတန်းကော်မတီဝင် ဖြစ်လာပေမဲ့ အဲဒါက နာမည်ခံသက်သက်ပါပဲ။ ဒါပေမဲ့ အဆင့်အတန်းက ပေးတဲ့ ရောင်ခြည်စက်ဝန်းကို ခံစားရတာ ဘယ်တော့မှ မရိုးနိုင်ခဲ့ဘူး။ ဘုရားသခင်ကို ယုံကြည်ပြီးတဲ့နောက်မှာ နာမည်ဂုဏ်သတင်းနဲ့ အဆင့်အတန်း လိုက်စားတာ မှားမှန်း၊ ဘုရားသခင်က လူတစ်ယောက်ရဲ့ အဆင့်အတန်း နိမ့်တာမြင့်တာကို မကြည့်ဘဲ သမ္မာတရား လိုက်စားမလိုက်စား ဆိုတာကိုပဲ ကြည့်မှန်း ကျွန်မ သိပေမဲ့ စိတ်ထဲမှာ နာမည်ဂုဏ်သတင်းနဲ့ အဆင့်အတန်းကို ငတ်မွတ်တာ မလွှတ်ချနိုင်သေးဘူး။ ကိုယ့်တာဝန်ကို သူများတွေ တန်ဖိုးထားမထား၊ အထင်ကြီးမကြီး ဆိုတာကိုပဲ အရမ်း ဂရုစိုက်နေမိတယ်။ မထင်မပေါ်တဲ့ တာဝန်ဆိုရင် ကျွန်မ အရမ်းစိတ်ဆင်းရဲပြီး ဘာလုပ်လုပ် စိတ်မဝင်စားနိုင်ဘူး။ ဘုရားသခင်က ကျွန်မကို မြှောက်စားပြီး ဒီလို စာနဲ့ပတ်သက်တဲ့တာဝန် ပေးထားတာတောင်မှ ဆောင်းပါး စိစစ်ရွေးချယ်တာက ဇာတ်ညွှန်းရေးတာလောက် တန်ဖိုးမရှိဘူးလို့ ခံစားရတဲ့ ပုံစံမျိုးလိုပဲပေါ့။ အဲဒါကြောင့် စိတ်ထဲမှာ ဒီတာဝန်ကို အထင်သေးပြီး ဇာတ်ညွှန်းပဲ သွားရေးချင်နေခဲ့တယ်။ ကြီးကြပ်ရေးမှူးရဲ့ ပေါ့ပေါ့ပါးပါး ပြောလိုက်တဲ့မှတ်ချက်ကနေ၊ သူ ကျွန်မကို ပျိုးထောင်ဖို့ ရည်ရွယ်ချက် တစ်ခုမှ မရှိပုံပဲလို့ ခံစားလိုက်ရပြီး၊ ကျွန်မ အကြီးအကျယ် စိတ်ဆင်းရဲသွားတယ်။ ဘာလုပ်ဖို့မှ အားမရှိတော့ဘူး။ ဆောင်းပါး စိစစ်ရွေးချယ်တဲ့နေရာမှာ ကျွန်မထိရောက်မှုကလဲ ကျသွားပြီး ဆောင်းပါးတင်ပြတဲ့ အလုပ်တိုးတက်မှုကိုပါ ထိခိုက်စေခဲ့တယ်။ စာတန်ရဲ့ အတွေးအခေါ်တွေ၊ အမြင်တွေက ကျွန်မကို အရမ်းတင်းတင်းကျပ်ကျပ် ချည်နှောင်ထားတာကို တွေ့လိုက်ရတယ်။ တကယ်တော့ ဆောင်းပါးတွေကို စိစစ်ရွေးချယ်ဖို့ သမ္မာတရားတချို့ကို နားလည်ပြီး စည်းမျဉ်းတချို့ကို သဘောပေါက်ဖို့ လိုတယ်။ မဟုတ်ရင် ဘယ်ဆောင်းပါးက တန်ဖိုးရှိပြီး အကျိုးရှိစေလဲဆိုတာ ကျွန်မတို့ ချိန်ဆနိုင်မှာ မဟုတ်ဘူး။ စိတ်ကိုတည်ငြိမ်အောင်လုပ်ပြီး ဆောင်းပါးတစ်ပုဒ်စီမှာပါတဲ့ သမ္မာတရားတွေကို လေးလေးနက်နက် ဆင်ခြင်သုံးသပ်နိုင်ရင်၊ အချိန်တစ်ခုကြာတဲ့အခါ အများကြီး အကျိုးရနိုင်တယ်။ ဒါပေမဲ့ ကျွန်မအပေါ် ဘယ်လောက် မျက်နှာသာပေးထားလဲဆိုတာ ကျွန်မ သဘောမပေါက်ခဲ့ဘူး။ တိုးတက်အောင် ကြိုးစားဖို့အတွက် ဒီတာဝန်မှာ ကျွန်မ ဝင်ရောက်သင့်တဲ့ သမ္မာတရားစည်းမျဉ်းတွေကို မရှာဖွေခဲ့ဘူး။ အဲဒီအစား ဘုရားသခင်ကို အထင်လွဲပြီး ကျွန်မကို လေ့ကျင့်ဖို့ အခွင့်အရေး မပေးဘူးဆိုပြီး ညည်းညူခဲ့တယ်။ ကျွန်မ ဆင်ခြင်တုံတရား ကင်းမဲ့လွန်းလိုက်တာ။ သမ္မာတရား လိုက်စားဖို့ အာရုံမစိုက်ရင်၊ ဇာတ်ညွှန်းရေးခွင့်ပေးပြီး ကျွန်မရဲ့ မာနကို ဖြည့်ဆည်းပေးရင်တောင်မှ၊ ကောင်းကောင်းရေးနိုင်မှာ မဟုတ်ဘူး။ ဘာလို့လဲဆိုတော့ ကျွန်မမှာ သမ္မာတရား လက်တွေ့ကျမှုမှ မရှိတာ။

ပြန်ဆင်ခြင်သုံးသပ်ကြည့်တော့၊ တကယ်တမ်းကျ ကျွန်မက ကိုယ့်ရည်မှန်းချက်တွေနဲ့ ပန်းတိုင်တွေကို ရဖို့အတွက်ပဲ ဇာတ်ညွှန်းရေးချင်ခဲ့တာ။ တာဝန်ထမ်းဆောင်တာကို ကိုယ့်ရည်မှန်းချက်တွေ ပြည့်ဖို့ ခုတုံးတစ်ခုအဖြစ် သဘောထားခဲ့တယ်။ ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “ကမ္ဘာလောကတွင် မိမိ၏ ကိုယ်ပိုင်ရည်သန်မျှော်မှန်းချက်များအား အကောင်အထည်ဖော်ရန် လိုက်စားခြင်းသည် သင့်လျော်သည်ဟု သတ်မှတ်ကြသည်။ မည်သည့် ရည်သန်မျှော်မှန်းချက်များကို သင်လိုက်စားသည်ဖြစ်စေ ယင်းတို့က တရားဝင်ဖြစ်ပြီး မည်သည့် ကိုယ်ကျင့်တရား စည်းဘောင်များကိုမျှ မချိုးဖောက်လျှင် ပြဿနာမရှိပေ။ မည်သူကမျှ မည်သည့်အရာကိုမျှ မေးခွန်းမထုတ်ပေ။ သင်သည် မှန်ခြင်း၊ မှားခြင်းနှင့်သက်ဆိုင်သော ကိစ္စများတွင် ပိတ်မိမနေပေ။ သင်တစ်ကိုယ်ရေနှစ်သက်သည့် မည်သည့်အရာကိုမဆို လိုက်စားသည်။ ယင်းကို သင်ရရှိလျှင်၊ သင်၏ ပန်းတိုင်သို့ ရောက်လျှင် သင်အောင်မြင်သည်။ သို့သော် သင် လွဲချော်လျှင်၊ ရှုံးနိမ့်လျှင် ယင်းသည် သင်၏ ကိုယ်ပိုင်အရေးကိစ္စဖြစ်သည်။ သို့ရာတွင် သင်သည် အထူးနေရာတစ်ခု ဖြစ်သော ဘုရားအိမ်တော်သို့ ဝင်သောအခါ သင်နှင့်အတူ မည်သည့်ရည်သန်မျှော်မှန်းချက်များ၊ ဆန္ဒများကို သယ်ဆောင်လာသည်ဖြစ်စေ ထိုအရာတို့ကို သင် လက်လွှတ်သင့်သည်။ အဘယ်ကြောင့်နည်း။ သင်သည် မည်သည့်အရာကို အထူးလိုက်စားသည်ဖြစ်စေ ရည်သန်မျှော်မှန်းချက်များ၊ ဆန္ဒများကို လိုက်စားခြင်းသည်၊ ထိုလိုက်စားခြင်းအကြောင်းကိုသာ ပြောရလျှင် ယင်း၏ လုပ်ဆောင်မှု လမ်းစဉ်နှင့် ယင်း၏ လမ်းကြောင်းအားလုံးသည် အတ္တဝါဒ၊ မိမိကိုယ်ကျိုး၊ အဆင့်အတန်း၊ ဂုဏ်တို့ကို ဗဟိုပြုသည်။ ဤအရာများအားလုံးသည် ယင်းက ဗဟိုပြုသောအရာများဖြစ်သည်။ တစ်နည်းအားဖြင့် လူတို့သည် ၎င်းတို့၏ ရည်သန်မျှော်မှန်းချက်များအား အကောင်အထည်ဖော်ရန် လိုက်စားသောအခါ အကျိုးခံစားခွင့်ရှိသူမှာ ၎င်းတို့သာ ဖြစ်သည်။ လူတစ်ယောက်သည် အဆင့်အတန်း၊ ဂုဏ်၊ မာန်မာန၊ ရုပ်ပိုင်းဆိုင်ရာ အကျိုးစီးပွားများအတွက် သူ၏ ရည်သန်မျှော်မှန်းချက်များကို အကောင်အထည် ဖော်ရန် လိုက်စားခြင်းသည် တရားမျှတသလော။ (မဖြောင့်မတ်ပါ။) တစ်ကိုယ်ရေဖြစ်သော၊ သီးသန့်ဖြစ်သော ရည်သန်မျှော်မှန်းချက်များ၊ အတွေးများ၊ ဆန္ဒများကြောင့် ၎င်းတို့ ခံယူသည့် နည်းစနစ်နှင့် နည်းလမ်းများ အားလုံးသည် မိမိကိုယ်ကို ဗဟိုပြုပြီး တစ်ကိုယ်ရေ အကျိုးအမြတ်အပေါ်တွင် အာရုံစိုက်သည်။ ယင်းတို့ကို သမ္မာတရားနှင့် နှိုင်းယှဉ်ကြည့်လျှင် ယင်းတို့သည် တရားမျှတခြင်း မရှိသကဲ့သို့ သဘာဝကျခြင်းလည်းမရှိပေ။ လူတို့သည် ယင်းတို့ကို လက်လွှတ်သင့်သည်။ ဤသည်မှာ မသေချာသလော။ (သေချာသည်။)...အသင်းတော်၊ ဘုရားအိမ်တော်သည် ဘုရားအလိုတော်ကို ဆောင်ရွက်သော၊ သူ၏ နှုတ်ကပတ်တော်ကို ထုတ်ဖော်ပြောသော၊ သူ့အတွက် သက်သေခံသော၊ သူရွေးချယ်ထားသောလူများက သန့်စင်ခြင်းနှင့် ကယ်တင်ခြင်းကို လက်ခံရရှိသောနေရာတစ်ခုဖြစ်သည်။ ဤသို့သော နေရာဖြစ်သည်။ ဤသို့သော နေရာတွင် မည်သည့်အလုပ်မျိုးဖြစ်စေ တစ်ကိုယ်ရေ ရည်သန်မျှော်မှန်းချက်များ၊ ဆန္ဒများအား ဖြည့်ဆည်းခြင်းနှင့် ကိုက်ညီသော အလုပ်၊ သို့မဟုတ် ပရောဂျက်တစ်ခုခု ရှိသလော။ တစ်ကိုယ်ရေ ရည်သန်မျှော်မှန်းချက်များ၊ ဆန္ဒများအား ဖြည့်ဆည်းခြင်း ရည်ရွယ်ချက်အတွက် လုပ်ဆောင်သော အလုပ်၊ သို့မဟုတ် ပရောဂျက် မရှိသကဲ့သို့ ဤအရာများ၏ သွင်ပြင်လက္ခဏာ တစ်ခုမျှသည် တစ်ကိုယ်ရေ ရည်သန်မျှော်မှန်းချက်များ၊ ဆန္ဒများအား အကောင်အထည်ဖော်ခြင်းအတွက် မတည်ရှိပေ။ ထို့ကြောင့် ဘုရားအိမ်တော်တွင် တစ်ကိုယ်ရေ ရည်သန်မျှော်မှန်းချက်များနှင့် ဆန္ဒများရှိသင့်သလော။ (မရှိသင့်ပါ။) မရှိသင့်ပေ။ အဘယ်ကြောင့်ဆိုသော် တစ်ကိုယ်ရေ ရည်သန်မျှော်မှန်းချက်များနှင့် ဆန္ဒများသည် အသင်းတော်တွင် ဘုရားသခင် လုပ်ဆောင်လိုသည့် မည်သည့်အလုပ်မဆိုဖြင့် ကွဲလွဲနေသောကြောင့် ဖြစ်သည်။ တစ်ကိုယ်ရေရည်သန်မျှော်မှန်းချက်များနှင့် ဆန္ဒများသည် အသင်းတော်တွင် လုပ်ဆောင်သော မည်သည့်အလုပ်မဆိုဖြင့် ဆန့်ကျင်ကွဲလွဲနေသည်။ ယင်းတို့သည် သမ္မာတရားနှင့် ဆန့်ကျင်သည်။ ဘုရားအလိုတော်နှင့်လည်းကောင်း၊ ဘုရားနှုတ်ကပတ်တော်၏ ထုတ်ဖော်ပြောဆိုချက်များနှင့်လည်းကောင်း၊ ဘုရားအတွက် သက်သေခံခြင်းနှင့်လည်းကောင်း၊ ဘုရားသခင် ရွေးချယ်ထားသောလူများအတွက် သန့်စင်ခြင်း၊ ကယ်တင်ခြင်းအမှုနှင့်လည်းကောင်း သွေဖည်နေသည်။ လူတစ်ယောက်၏ ရည်သန်မျှော်မှန်းချက်များက မည်သို့ရှိသည်ဖြစ်စေ ယင်းတို့သည် တစ်ကိုယ်ရေ ရည်သန်မျှော်မှန်းချက်များ၊ ဆန္ဒများဖြစ်သရွေ့ ဘုရားအလိုတော်နောက်သို့ လူတို့ လိုက်ခြင်းကို တားဆီးလိမ့်မည်။ ဘုရားနှုတ်ကပတ်တော်တို့ကို ထုတ်ဖော်ပြောခြင်းနှင့် ဘုရားအပေါ် သက်သေခံခြင်းကို ထိခိုက်မည်၊ သို့မဟုတ် နှောင့်ယှက်လိမ့်မည်။ ယင်းတို့သည် တစ်ကိုယ်ရေ ရည်သန်မျှော်မှန်းချက်များ၊ ဆန္ဒများဖြစ်သရွေ့ လူတို့အား သန့်စင်ခြင်း၊ ကယ်တင်ခြင်းကို ရရှိခွင့် မပေးနိုင်သည်မှာ ပြောစရာမလိုပေ။ ဤနှစ်ခုကြားတွင် ကွဲလွဲနေခြင်း သက်သက်သာ မဟုတ်ဘဲ တစ်ခုနှင့်တစ်ခု အခြေခံအားဖြင့် ဆန့်ကျင်နေသည်။ သင်၏ ကိုယ်ပိုင် ရည်သန်မျှော်မှန်းချက်များ၊ ဆန္ဒများကို လိုက်စားစဉ်တွင် သင်သည် ဘုရားအလိုတော်ကို ဆောင်ရွက်ခြင်း၊ ဘုရားနှုတ်ကပတ်တော်ကို ထုတ်ဖော်ပြောခြင်း၊ ဘုရားအပေါ် သက်သေခံခြင်းအပြင် လူတို့၏ ကယ်တင်ခြင်းကိုလည်း တားဆီးပြီး သင်၏ ကိုယ်ပိုင်ကယ်တင်ခြင်းကိုလည်း နှောင့်ယှက်သည်မှာ ပြောစရာမလိုပေ။ အတိုချုပ်အားဖြင့် လူတို့၏ ရည်သန်မျှော်မှန်းချက်များက မည်သို့ရှိသည်ဖြစ်စေ ယင်းတို့သည် ဘုရားအလိုတော်ကို ်လိုက်လျှောက်ဖို့ မဟုတ်သကဲ့သို့ ဘုရားသခင်အား အကြွင်းမဲ့နာခံခြင်းနှင့် သက်ဆိုင်သည့် အမှန်တကယ်ရလဒ်ကို မရရှိနိုင်ပေ။ လူတို့သည် ၎င်းတို့၏ ရည်သန်မျှော်မှန်းချက်များနှင့် ဆန္ဒများနောက်သို့ လိုက်သောအခါ ၎င်းတို့၏ အဆုံးစွန်သော ရည်ရွယ်ချက်သည် သမ္မာတရားအား နားလည်ရန်မဟုတ်၊ သို့မဟုတ် မိမိတို့ မည်သို့ ကျင့်ကြံနေထိုင်ရမည်၊ ဘုရားသခင်၏ ရည်ရွယ်ချက်များကို မည်သို့ ဖြည့်ဆည်းရမည်၊ မိမိတို့၏ တာဝန်များကို မည်သို့ကောင်းစွာ ထမ်းဆောင်ပြီး ဖန်ဆင်းခံများအနေဖြင့် မိမိတို့၏ ကဏ္ဍကို မည်သို့ ဖြည့်ဆည်းရမည်ဆိုသည်တို့ကို နားလည်ရန်မဟုတ်ပေ။ လူတို့အနေဖြင့် ဘုရားသခင်အပေါ် စစ်မှန်သော ကြောက်ရွံ့မှုနှင့် နာခံမှုရှိဖို့မဟုတ်ပေ။ ဤအရာနှင့် ပြောင်းပြန်ပင်ဖြစ်သည်။ လူတစ်ယောက်၏ ရည်သန်မျှော်မှန်းချက်များနှင့် ဆန္ဒများက အကောင်အထည်ပေါ်လေလေ၊ ဘုရားသခင်ထံမှ ဝေးကွာပြီး စာတန်နှင့် နီးစပ်လေလေဖြစ်သည်။ အလားတူပင် လူတစ်ယောက်သည် မိမိ၏ ရည်သန်မျှော်မှန်းချက်များကို လိုက်စားပြီး ရရှိလေလေ၊ မိမိ၏ စိတ်နှလုံးက ဘုရားကို ပုန်ကန်လာလေလေ၊ ဘုရားသခင်နှင့် ပို၍ ဝေးကွာလေလေဖြစ်သည်။ အဆုံးတွင် မိမိသဘောအတိုင်း မိမိ၏ ရည်သန်မျှော်မှန်းချက်များကို ဖြည့်ဆည်းပြီး မိမိ၏ ဆန္ဒများကို အကောင်အထည်ဖော်ကာ ဖြည့်ဆည်းနိုင်သောအခါ ဘုရားသခင်အား၊ သူ၏ အချုပ်အခြာအာဏာနှင့် သူနှင့်သက်ဆိုင်သော အရာရာတိုင်းအား ပို၍ မထီမဲ့မြင်ပြုလာသည်။ ဘုရားသခင်အား ငြင်းဆန်ခြင်း၊ အာခံခြင်း၊ ဆန့်ကျင်ပြီး ရပ်တည်ခြင်းလမ်းကိုပင် လျှောက်လှမ်းနိုင်သည်။ ဤသည်မှာ နောက်ဆုံး ရလဒ်ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၇)) ဘုရားနှုတ်ကပတ်တော်တွေကို ဖတ်လိုက်တော့ ကျွန်မစိတ်နှလုံးထဲမှာ ဖုံးကွယ်နေတဲ့ မှားယွင်းတဲ့ လိုက်စားမှုကို နားလည်သွားတယ်။ ဘုရားအိမ်တော်နဲ့ အသင်းတော်ကို ကိုယ့်ရည်မှန်းချက်တွေ အကောင်အထည်ဖော်မယ့် နေရာအဖြစ် သဘောထားခဲ့တာ၊ ပြီးတော့ အသင်းတော်က တာဝန်အမျိုးမျိုးကို လောကက မတူတဲ့ အသက်မွေးဝမ်းကျောင်း အလုပ်တွေလို သဘောထားခဲ့တာ။ စာနဲ့ပတ်သက်တဲ့အလုပ်ကို ကြိုက်ခဲ့ပြီး ဒီအလုပ်မှာ ကိုယ့်တန်ဖိုးကို ပြနိုင်မယ်လို့ ခံစားခဲ့ရတယ်။ စာပေရေးသားတဲ့သူတွေက ပိုပြီး အမြင်ကျယ်တယ်၊ အတွေးအခေါ်ရှိတယ်၊ လူတွေက သူတို့ကို တန်ဖိုးထားပြီး အာရုံစိုက်ကြတယ်လို့လဲ ခံစားခဲ့ရတယ်။ တာဝန်ထမ်းဆောင်ရာမှာ ကျွန်မရဲ့ စမှတ်နဲ့ ရင်းမြစ်က မှားနေတယ်။ လူတွေကြားမှာ ထင်ပေါ်ဖို့ဖြစ်ပြီး သမ္မာတရားကို လိုက်စားဖို့၊ ရရှိဖို့ မဟုတ်ဘူး။ ဆောင်းပါး စိစစ်ရွေးချယ်တဲ့ တာဝန်ကို လုပ်နေပေမဲ့၊ ကျွန်မတာဝန်မှာ စည်းမျဉ်းတွေကို ရှာဖွေတာ၊ သမ္မာတရားနဲ့ ကိုယ့်ကိုယ်ကိုယ် တပ်ဆင်တာ ရှားတယ်။ ဆောင်းပါးဖတ်တဲ့နေရာမှာ ကျွန်မရဲ့ ထိရောက်မှုနဲ့ ပြဿနာတွေကို ဝေဖန်ပိုင်းခြားနိုင်စွမ်း တိုးတက်ဖို့ မလုပ်ဘဲ၊ မြှင့်တင်ပေးခံရဖို့ပဲ စောင့်နေခဲ့တယ်။ ကျွန်မတို့ လေ့လာနေတာက လက်ရှိတာဝန်နဲ့ မဆိုင်ဘူးလို့ ကြီးကြပ်ရေးမှူး ပြောလိုက်တဲ့အခါ၊ ကြီးကြပ်ရေးမှူးက ကျွန်မကို ပျိုးထောင်ဖို့ အစီအစဉ် လုံးဝမရှိဘူးလို့ ထင်သွားတယ်။ အဲဒါနဲ့ စိတ်ထဲက မကျေနပ်ချက်တွေကို အပျက်သဘောဆောင်ပြီး ခိုကပ်တဲ့ပုံစံနဲ့ ပွင့်အံချလိုက်တာ။ ကျွန်မ လုံးဝကို ဆင်ခြင်တုံတရားမဲ့နေတာ မဟုတ်ဘူးလား။ ကိုယ့်ရည်မှန်းချက်တွေကို လိုက်စားတာက တစ်ကိုယ်ကောင်းဆန်မှန်း သဘောပေါက်သွားတယ်။ အဲဒါက တာဝန်ပြီးမြောက်အောင် တွန်းအားပေးရာမှာ ဘာအကျိုးမှ မရှိတဲ့အပြင်၊ အသင်းတော်အလုပ်ကိုတောင် နှောင့်နှေးစေတယ်။ တကယ်တော့ ကျွန်မရဲ့ အစွမ်းအစက သာမန်ပါ၊ ဘာသာစကားစွမ်းရည်ကလဲ တော်တော်လိုနေတယ်။ အရေးကြီးဆုံးက သမ္မာတရား တော်တော်များများကို အပြည့်အဝ နားမလည်သေးဘူး၊ ဇာတ်ညွှန်းရေးတဲ့အလုပ်ကို လုံးဝ မနိုင်ဘူး။ ဆောင်းပါး စိစစ်ရွေးချယ်ဖို့ ကျွန်မကို စီစဉ်ပေးတာက သင့်တော်ပါတယ်။ အသင်းတော်က ကျွန်မကို စာနဲ့ပတ်သက်တဲ့တာဝန်မှာ လေ့ကျင့်ခွင့်ပေးခဲ့တယ်။ ဒါပေမဲ့ ကျွန်မက ကိုယ့်နေရာနဲ့ကိုယ် မရောင့်ရဲဘဲ ဘုရားသခင်ကိုတောင် အထင်လွဲခဲ့တယ်။ ကျွန်မ တကယ်ကို ဆင်ခြင်တုံတရား ကင်းမဲ့လွန်းခဲ့တာ။ ဘုရားသခင် ပြောသလိုပါပဲ။ “လူတစ်ယောက်၏ ရည်သန်မျှော်မှန်းချက်များက မည်သို့ရှိသည်ဖြစ်စေ ယင်းတို့သည် တစ်ကိုယ်ရေ ရည်သန်မျှော်မှန်းချက်များ၊ ဆန္ဒများဖြစ်သရွေ့ ဘုရားအလိုတော်နောက်သို့ လူတို့ လိုက်ခြင်းကို တားဆီးလိမ့်မည်။ ဘုရားနှုတ်ကပတ်တော်တို့ကို ထုတ်ဖော်ပြောခြင်းနှင့် ဘုရားအပေါ် သက်သေခံခြင်းကို ထိခိုက်မည်၊ သို့မဟုတ် နှောင့်ယှက်လိမ့်မည်။ ယင်းတို့သည် တစ်ကိုယ်ရေ ရည်သန်မျှော်မှန်းချက်များ၊ ဆန္ဒများဖြစ်သရွေ့ လူတို့အား သန့်စင်ခြင်း၊ ကယ်တင်ခြင်းကို ရရှိခွင့် မပေးနိုင်သည်မှာ ပြောစရာမလိုပေ။” အခုတော့ ကျွန်မ စိတ်နှလုံးက တော်တော်ပိုပြီး လင်းလက်သွားပြီ။ ဘုရားသခင်က လူတွေကို ကိုယ့်ရည်မှန်းချက်တွေ လွှတ်ချခိုင်းရတဲ့ အကြောင်းရင်းကို ကျွန်မ နားလည်သွားပြီ။ တကယ်တော့ အသင်းတော်ဆိုတာ ဘုရားအလိုတော် ဆောင်ရွက်တဲ့နေရာ၊ လူတွေ သမ္မာတရား လိုက်စားပြီး သန့်စင်ခံရတဲ့နေရာ၊ ကယ်တင်ခြင်း ရရှိတဲ့နေရာလေ။ ဒါပေမဲ့ ကျွန်မလျှောက်နေတဲ့ လမ်းကြောင်းက ဘုရားသခင်ရဲ့ ရည်ရွယ်ချက်နဲ့ ဆန့်ကျင်ဘက် ဖြစ်နေတယ်။ ဒီကာလအတွင်းမှာ ကိုယ့်ရည်မှန်းချက်တွေ ပြည့်ဖို့ ဘယ်လိုလုပ်ရမလဲဆိုတာပဲ နေ့တိုင်း စဉ်းစားပြီး အရမ်း ထိခိုက်လွယ်လာတယ်။ တခြားလူတစ်ယောက်က ပြောလိုက်တဲ့ ပေါ့ပေါ့ပါးပါး စကားတစ်ခွန်းကအစ တာဝန်ထမ်းဆောင်နေတဲ့ ကျွန်မရဲ့ အခြေအနေကို လာထိခိုက်ပြီး၊ ကျွန်မရဲ့ စိတ်နဲ့ နှလုံးက တစ်နေကုန် ဂနာမငြိမ်ဖြစ်တယ်။ ဘုရားသခင်ကို ထုတ်ဖော်ပြီး မညည်းညူရဲပေမဲ့ စိတ်ထဲမှာတော့ ဘုရားသခင်နဲ့ အားပြိုင်နေပြီး၊ ဘုရားသခင်နဲ့ ဆက်ဆံရေးက အဝေးကြီး ဝေးကွာသွားတယ်။ ဒါက တကယ်တော့ တိတ်တဆိတ် ဆန့်ကျင်နေတဲ့ပုံစံ တစ်မျိုးပဲ။ ကျွန်မ ဘုရားသခင်ကို အတိုက်အခံလုပ်ပြီး ပုန်ကန်နေခဲ့တာ။ ကိုယ့်ရည်မှန်းချက်တွေ အကောင်အထည်ဖော်ဖို့ပဲ အမြဲ လိုက်စားနေခဲ့တယ်။ ဒါ ဘာသာတရားမရှိသူတစ်ယောက်ရဲ့ အမြင်လေ။ ဒီလမ်းကြောင်းပေါ် ဆက်လျှောက်ရင် ကျွန်မရဲ့ စိတ်သဘောထားတွေ ဘယ်တော့မှ ပြောင်းလဲနိုင်မှာ မဟုတ်တဲ့အပြင် အသင်းတော်အလုပ်ကိုတောင် အနှောင့်အယှက်၊ အဖျက်အမှောင့် ဖြစ်စေမှာ။ ဒါဆို ကျွန်မ လုပ်နေတာက ကောင်းမှုတွေကို ပြင်ဆင်နေတာ မဟုတ်ဘူး၊ ဒုစရိုက်အမှုကို စုဆောင်းနေတာပဲ။ ဒါကို သဘောပေါက်လိုက်တော့ ကိုယ့်ရဲ့ အလွန်အကျွံ လိုအင်ဆန္ဒတွေကို လွှတ်ချဖို့ စိတ်နှလုံးထဲကနေ ဆန္ဒရှိသွားပြီး လက်ရှိတာဝန်ကို ကောင်းကောင်းလုပ်ပြီး ဘုရားသခင် ကျေနပ်အောင် ကြိုးစားချင်စိတ် ဖြစ်သွားတယ်။

၂၀၂၄၊ ဧပြီလ ၂ ရက်၊ နေသာ

ဒီနေ့ နာမည်ဂုဏ်သတင်းနဲ့ အဆင့်အတန်းကို လွှတ်ချဖို့ လမ်းကြောင်းတစ်ခု ဘုရားနှုတ်ကပတ်တော်ထဲမှာ တွေ့လိုက်ရတယ်။ ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “သို့ဆိုလျှင် ဖန်ဆင်းခံတစ်ဦး၏ တာဝန်များမှာ အဘယ်အရာများ ဖြစ်သနည်း။ ဖန်ဆင်းခံတစ်ဦး၏ တာဝန်ဝတ္တရားများမှာ အဘယ်အရာများ ဖြစ်သနည်း။ ဘုရားသခင်၏ နှုတ်ကပတ်တော်သည် ဖန်ဆင်းခံများ၏ တာဝန်များ၊ ဝတ္တရားများနှင့် တာဝန်ယူမှုများကို ရှင်းလင်းစွာ ချမှတ်ထားသည် မဟုတ်လော။ သင်သည် ဖန်ဆင်းခံတစ်ဦး၏ တာဝန်ကို တာဝန်ယူပြီးဖြစ်သည်ဟု ဆိုကြပါစို့။ ထို့ကြောင့် ယနေ့မှစ၍ သင်သည် ဘုရားသခင်၏ အိမ်တော်တွင် စစ်မှန်သော အသင်းသားတစ်ဦး ဖြစ်သည်၊ ဆိုလိုသည်မှာ သင်သည် မိမိကိုယ်ကို ဘုရားသခင်၏ ဖန်ဆင်းခံများထဲမှ တစ်ဦးအဖြစ် အသိအမှတ်ပြုခြင်း ဖြစ်သည်။ ယနေ့မှစ၍ သင်သည် သင်၏ ဘဝအစီအစဉ်များကို ပြန်လည်ရေးဆွဲသင့်သည်၊ သင်သည် ယခင်က သင်၏ ဘဝအတွက် သင် သတ်မှတ်ခဲ့သော ရည်သန်မျှော်မှန်းချက်များ၊ လိုအင်ဆန္ဒများနှင့် ပန်းတိုင်များကို နောက်ထပ် မလိုက်စားသင့်တော့ပေ။ ထိုအစား သင်သည် ဖန်ဆင်းခံတစ်ဦးအနေဖြင့် သင် ရှိသင့်သော ဘဝပန်းတိုင်များနှင့် ဦးတည်ချက်ကို စီစဉ်ရန် သင်၏ ပင်ကိုလက္ခဏာအသစ်နှင့် ရှုထောင့်အမြင်အသစ်တို့ကို ခံယူကျင့်သုံးသင့်သည်။ ပထမဦးစွာ သင်၏ ပန်းတိုင်များနှင့် ဦးတည်ချက်သည် ခေါင်းဆောင်ပိုင်း အခန်းကဏ္ဍကို တာဝန်ယူဆောင်ရွက်ရန် သို့မဟုတ် မည်သည့် လုပ်ငန်းနယ်ပယ်တွင်မဆို ဦးဆောင်ရန် သို့မဟုတ် ထူးချွန်ရန်၊ သို့မဟုတ် အလုပ်တစ်ခုခုတွင် ဆောင်ရွက်သော သို့မဟုတ် သီးခြားလုပ်ငန်းပိုင်းဆိုင်ရာ ကျွမ်းကျင်မှုတစ်ခုကို ကျွမ်းကျင်သော ကျော်ကြားသည့် ပုဂ္ဂိုလ်တစ်ဦး ဖြစ်လာရန် မဖြစ်သင့်ပေ။ ထိုအစား သင်သည် ဘုရားသခင်ထံမှ သင်၏ တာဝန်ကို ခံယူသင့်သည်၊ ဆိုလိုသည်မှာ ယခုအချိန် ဤအခိုက်အတန့်တွင် သင်သည် မည်သည့်အလုပ်ကို လုပ်ဆောင်သင့်သည်ကိုလည်းကောင်း၊ မည်သည့်တာဝန်ကို သင် လုပ်ဆောင်ရန် လိုအပ်သည်ကိုလည်းကောင်း သိရမည်ဖြစ်ပြီး ဘုရားသခင်၏ ရည်ရွယ်ချက်များကို သင် ရှာဖွေရမည်။ ဘုရားသခင်က သင့်အား လုပ်ဆောင်ရန် တောင်းဆိုသည့် မည်သည့်အရာကိုမဆိုဖြစ်စေ၊ သူ၏ အိမ်တော်တွင် သင့်အတွက် မည်သည့်တာဝန်ကိုမဆို စီစဉ်ပေးထားသည်ဖြစ်စေ ထိုတာဝန်ကို ကောင်းမွန်စွာ ဖြည့်ဆည်းရန်အတွက် သင် နားလည်သင့်သော သမ္မာတရားများနှင့် သင် လိုက်နာပြီး သဘောပေါက်သင့်သော စည်းမျဉ်းများကို နားလည်သဘောပေါက်ပြီး ရှင်းလင်းရမည်။ သင်သည် ယင်းတို့ကို မမှတ်မိနိုင်ပါက ယင်းတို့ကို ချရေးထားနိုင်ပြီး အချိန်ရသောအခါတွင် ယင်းတို့ကို ပို၍ ကြည့်ရှုကာ ပို၍ တွေးဆနိုင်သည်။ ဘုရားသခင်၏ ဖန်ဆင်းခံများထဲမှ တစ်ဦးအနေဖြင့် သင်၏ အဓိက ဘဝပန်းတိုင်မှာ ဖန်ဆင်းခံတစ်ဦး၏ တာဝန်ကို ကောင်းမွန်စွာ ဖြည့်ဆည်းရန်နှင့် စံနှုန်းပြည့်မီသော ဖန်ဆင်းခံတစ်ဦး ဖြစ်ရန် ဖြစ်သင့်သည်။ ဤသည်မှာ သင် ရှိသင့်သော အခြေခံအကျဆုံးသော ဘဝပန်းတိုင် ဖြစ်သည်။ ဒုတိယအနေဖြင့် ပို၍တိကျသောအချက်မှာ ဖန်ဆင်းခံတစ်ဦး၏ တာဝန်ကို မည်သို့ ကောင်းမွန်စွာ ဖြည့်ဆည်းပြီး စံနှုန်းပြည့်မီသော ဖန်ဆင်းခံတစ်ဦး ဖြစ်ရန်ဖြစ်သည်။ ဤသည်မှာ အရေးအကြီးဆုံး ဖြစ်သည်။ ဂုဏ်သတင်း၊ အဆင့်အတန်း၊ အချည်းနှီးသောဂုဏ်နှင့် တစ်ကိုယ်ရေ အလားအလာတို့ကဲ့သို့သော ဖောက်ပြန်ပျက်စီးသည့် လူသားမျိုးနွယ် လိုက်စားသည့် ဤဦးတည်ချက်များနှင့် ပန်းတိုင်များသည် သင် စွန့်လွှတ်သင့်သော အရာများအားလုံး ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၇)) ဘုရားနှုတ်ကပတ်တော်တွေက ကျွန်မစိတ်နှလုံးကို လင်းစေခဲ့တယ်။ ကျွန်မက ဖန်ဆင်းခံတစ်ဦးဖြစ်လို့ ကိုယ့်နေရာနဲ့အညီ ကိုယ့်တာဝန်တွေကို ဖြည့်ဆည်းသင့်တယ်။ ကိုယ့်ရည်မှန်းချက်တွေနဲ့ ဆန္ဒတွေကို လွှတ်ချပြီး ဘုရားသခင်ရဲ့ စီစဉ်ညွှန်ကြားမှုနဲ့ စီစဉ်ပေးမှုတွေကို ကျိုးနွံနာခံသင့်တယ်။ ဒီနေ့ အသင်းတော်က စီစဉ်ပေးတဲ့တာဝန်က ကျွန်မ ကြိုက်တာဟုတ်ဟုတ် မဟုတ်ဟုတ်၊ အရေးကြီးတယ်လို့ ထင်ထင် မထင်ထင်၊ ဘုရားသခင်ဆီက လာသရွေ့ အပြည့်အဝလိုက်နာပြီး လက်ခံသင့်တယ်။ အခု ဆောင်းပါးတွေကို စိစစ်ရွေးချယ်ဖို့ တာဝန်ယူထားရတော့၊ စည်းမျဉ်းတွေနဲ့အညီ ဆောင်းပါးကောင်းတွေကို ရွေးချယ်သင့်တယ်။ ပြီးတော့ ဒီအလုပ်မှာ ရလဒ်ကောင်းတွေရဖို့ ကိုယ် သဘောမပေါက်တဲ့ ပြဿနာတွေနဲ့ပတ်သက်ပြီး အားစိုက်ထုတ်သင့်တယ်။

၂၀၂၄၊ ဧပြီလ ၃၊ နေသာ

လတ်တလော ကျွန်မတို့အဖွဲ့ထဲ ညီအစ်မအသစ်တစ်ယောက် ရောက်လာတယ်။ သူက ဇာတ်ညွှန်းရေးတာ လေ့ကျင့်နေတယ်။ ကျွန်မစိတ်ထဲ ဒုက္ခရောက်ပြန်ရော။ ဇာတ်ညွှန်းရေးတဲ့သူ မလိုဘူးလို့ ကြီးကြပ်ရေးမှူး ပြောထားတာ မဟုတ်ဘူးလား။ ဘာလို့ ကျွန်မကို မြှင့်တင်မပေးဘဲ လူသစ် ရှာလိုက်ရတာလဲ။ ကျွန်မက တကယ်ပဲ အဲဒီလောက် ညံ့နေလို့လား။ နာမည်ဂုဏ်သတင်းနဲ့ အဆင့်အတန်းရဲ့ ထိခိုက်တာကို ခံနေရပြန်ပြီဆိုတာ သတိထားမိပြီး စိတ်ထဲကနေ အမြန် ဆုတောင်းလိုက်တယ်။ ဘယ်သူပဲ မြှင့်တင်ပေးတာခံရပါစေ အခု ကျွန်မ လုပ်ရမှာက ကိုယ့်တာဝန်ကို စွဲမြဲဖို့နဲ့ ဒီကိစ္စကြောင့် အနှောင့်အယှက် မဖြစ်ဖို့ပဲ။ အဲဒီနောက် ဆောင်းပါးကောင်းတွေကို ဘယ်လိုရွေးချယ်ရမလဲ၊ ဆောင်းပါးတစ်ပုဒ်မှာပါတဲ့ နားလည်သဘောပေါက်မှုက လက်တွေ့ကျမကျ ဘယ်လိုချိန်ဆရမလဲဆိုတဲ့ စည်းမျဉ်းတွေကို ရှာဖွေဖို့ အချိန်ပေးပြီး အားစိုက်ထုတ်ခဲ့တယ်။ ကျွန်မ သဘောမပေါက်တာမှန်သမျှ ညီအစ်မတွေနဲ့ ဆွေးနွေးခဲ့ပြီး၊ အပြုသဘောဆောင်တဲ့ စိတ်ထားနဲ့ တာဝန်ထမ်းဆောင်ခဲ့တယ်။ အဆင့်အတန်းကို ဆက်ပြီး မလိုက်စားတော့ဘူး။ တဖြည်းဖြည်းနဲ့ ကျွန်မ စိတ်နှလုံးက အများကြီး တည်ငြိမ်လာပြီး တာဝန်အပေါ် ပိုအာရုံစိုက်လာနိုင်တယ်။ တာဝန်ထမ်းဆောင်ရာမှာ ဘုရားသခင်ရဲ့ ဦးဆောင်မှုကိုလဲ ခံစားရနိုင်ခဲ့တယ်။ ဘုရားသခင် ကျေးဇူးတော်ပါပဲ။


၁၇။ စည်းမျဉ်းနဲ့အညီ တာဝန်မထမ်းဆောင်ခြင်းရဲ့ အကျိုးဆက်များ

ရှောင်ရှောင်၊ တရုတ်နိုင်ငံ

၂၀၂၂ ခုနှစ် အစောပိုင်းမှာ အသင်းတော်ဆယ်ခုရဲ့ အလုပ်ကို ကျွန်မ တာဝန်ယူခဲ့ရတယ်။ အဲဒီထဲက အသင်းတော်သုံးခုမှာ ခေါင်းဆောင်တွေနဲ့ သင်းထောက်တွေရဲ့ အစွမ်းက တော်တော်ညံ့ပြီး အသင်းတော်အသက်တာက မကောင်းဘူး။ ပြီးတော့ တခြားအသင်းတော်တချို့မှာလည်း ခေါင်းဆောင်တွေနဲ့ သင်းထောက်တွေ လိုနေတယ်။ ဒါကြောင့် ရွေးကောက်ပွဲလုပ်ဖို့ ညီအစ်ကိုမောင်နှမတွေကို ကျွန်မ အမြန် စီစဉ်ခဲ့တယ်။ ညီအစ်ကိုမောင်နှမတွေက ရွေးကောက်ပွဲစည်းမျဉ်းတွေကို သိပ်နားမလည်ကြတော့ ရွေးကောက်ပွဲအလုပ်က တော်တော်လေး နှောင့်နှေးနေခဲ့တယ်။ နောက်ပိုင်းမှာ ရွေးကောက်ပွဲ ဘာလို့နှောင့်နှေးနေလဲဆိုတာ သိရအောင် အထက်ခေါင်းဆောင်တွေက ကျွန်မတို့နဲ့ အစည်းအဝေးလုပ်ခဲ့တယ်။ ခေါင်းဆောင်တွေနဲ့ သင်းထောက်တွေကို ရွေးချယ်တာက အရေးကြီးတဲ့အကြောင်းကိုလည်း သူတို့ မိတ်သဟာယပြုခဲ့တယ်။ ဒါကို ကြားလိုက်ရတော့ ကျွန်မ စိတ်ပူသွားတယ်။ ကျွန်မ ကိုယ့်ဘာသာကိုယ် တွေးမိတယ်။ “ငါတာဝန်ယူထားတဲ့ အသင်းတော်တွေမှာ ခေါင်းဆောင်တွေနဲ့ သင်းထောက်တွေ အများကြီး လိုနေတာပဲ။ ဒါက ငါ့ရဲ့ အလုပ်လုပ်နိုင်စွမ်း အရမ်းညံ့တယ်ဆိုတာ ပြနေတာ မဟုတ်လား။ ခေါင်းဆောင်တွေ ငါ့ကို ဘယ်လိုထင်မလဲ။ ဒီလိုလုပ်လို့ မဖြစ်ဘူး။ လစ်လပ်နေတဲ့ ခေါင်းဆောင်နဲ့ သင်းထောက်နေရာတွေကို ဖြည့်ဖို့ ငါ အမြန် ကြားဖြတ်ရွေးကောက်ပွဲ လုပ်မှရမယ်။ ဒါမှ ငါက တကယ့်အလုပ်တချို့ လုပ်နိုင်သေးတယ်ဆိုတာ လူတိုင်းမြင်မှာ” ပေါ့။ အဲဒီနောက်မှာ ခေါင်းဆောင်တွေနဲ့ သင်းထောက်တွေအတွက် ရွေးကောက်ပွဲတွေကို ကျွန်မ ခပ်မြန်မြန် စီစဉ်ခဲ့ပေမဲ့ ခေါင်းဆောင်တွေနဲ့ သင်းထောက်တွေအတွက် ရွေးကောက်ပွဲဆိုင်ရာ စည်းမျဉ်းတွေအကြောင်းကို အသေးစိတ် မိတ်သဟာယမပြုခဲ့ဘူး။ ရွေးချယ်ခံရတဲ့လူတွေက သူတို့တာဝန်တွေကို အတော်အတန် တက်တက်ကြွကြွနဲ့ ထမ်းဆောင်ပြီး ဒုက္ခခံနိုင်တယ်၊ အဖိုးအခပေးဆပ်နိုင်တယ်ဆိုရင်ပဲ အဆင်ပြေပြီလို့ ကျွန်မ ထင်ခဲ့တာ။ အချိန်တစ်ခုကြာအောင် ကြိုးစားပမ်းစား လုပ်ပြီးတဲ့နောက်မှာ အသင်းတော်တွေက ခေါင်းဆောင်တွေနဲ့ သင်းထောက်တွေကို တဖြည်းဖြည်း ရွေးကောက်ခဲ့တယ်။ ဒီ “ရလဒ်တွေ” ကို မြင်တော့ ကျွန်မ အရမ်းပျော်သွားတယ်။ အခုဆိုရင် ဘယ်သူမှ ကိုယ့်ရဲ့ အလုပ်လုပ်နိုင်စွမ်းကို မေးခွန်းထုတ်တော့မှာ မဟုတ်ဘူးလို့ ကျွန်မ ထင်ခဲ့တယ်။ ဒါပေမဲ့ ကျွန်မ မမျှော်လင့်ခဲ့တာတစ်ခု ဖြစ်လာတယ်။ အသစ်ရွေးလိုက်တဲ့ ခေါင်းဆောင်တွေထဲက တစ်ယောက်ဖြစ်တဲ့ ညီအစ်ကို ချန်လင်မှာ တရားမျှတစိတ် မရှိဘူး၊ လူ့အကြိုက်လိုက်တဲ့ စိတ်သဘောထား ပြင်းထန်ပြီး ခေါင်းဆောင်ဖြစ်ဖို့ မသင့်တော်ဘူးဆိုပြီး ညီအစ်မနှစ်ယောက်က အစီရင်ခံစာတွေ အကြိမ်ကြိမ် တင်ပြလာကြတယ်။ ကျွန်မ ကိုယ့်ဘာသာကိုယ် တွေးမိတယ်။ “လူတိုင်းမှာ ဖောက်ပြန်ပျက်စီးမှုတွေနဲ့ အားနည်းချက်တွေ ရှိတာပဲ။ ရှင်တို့ရဲ့ သတ်မှတ်ချက်တွေက မြင့်လွန်းတယ်။ လူတွေကို အကဲဖြတ်ဖို့ ရှင်တို့စံနှုန်းတွေအတိုင်းသာ လုပ်နေရင် ခေါင်းဆောင်နဲ့ သင်းထောက် နေရာလွတ်အားလုံးကို ဘယ်တော့များမှ ဖြည့်နိုင်မှာလဲ” ပေါ့။ ချန်လင်ကို ရွေးကောက်လိုက်တာ ပြဿနာမရှိဘူး၊ ပြဿနာက အဲဒီ ညီအစ်မနှစ်ယောက်က လူတွေကို မျှမျှတတ မဆက်ဆံနိုင်တာပဲလို့ ကျွန်မ ထင်ခဲ့တယ်။ ဒါကြောင့် သူတို့ လက်ခံလာအောင်လို့ သူတို့နဲ့ မိတ်သဟာယပြုဖို့ ကျွန်မ စာရေးလိုက်တယ်။ ဒါပေမဲ့ ရက်ပိုင်းအတွင်းမှာပဲ အဲဒီညီအစ်မတွေက ကျွန်မဆီ စာထပ်ရေးလာတယ်။ “ချန်လင်ရဲ့ လူ့အကြိုက်လိုက်တဲ့ စိတ်သဘောထားက အရမ်းပြင်းထန်တယ်။ သူက အသင်းတော်အလုပ်ကို မကာကွယ်ဘူး။ ပြီးတော့ သူက ခေါင်းဆောင်ဖြစ်ဖို့ မသင့်တော်ဘူး” ဆိုပြီး စာထဲမှာရေးထားတယ်။ ဒါပေမဲ့ အဲဒီအချိန်တုန်းက ကျွန်မက ဖောက်ပြန်ပျက်စီးတဲ့ စိတ်သဘောထားနဲ့ အသက်ရှင်နေပြီး ခေါင်းဆောင်တွေနဲ့ အမှုဆောင်တွေကို ရွေးဖို့ပဲ အလျင်လိုနေတော့ ဒီကိစ္စကို လုံးဝ အာရုံမစိုက်ခဲ့ဘူး။

သိပ်မကြာခင်မှာပဲ အထက်ခေါင်းဆောင်တွေဆီက စာတစ်စောင် ကျွန်မ ရလိုက်တယ်။ အဲဒီစာမှာ ပြောထားတာက “ချန်လင်ရဲ့ လူ့အကြိုက်လိုက်တဲ့ စိတ်သဘောထားက အရမ်းပြင်းထန်တယ်။ သူက အသင်းတော်အလုပ်ကို မကာကွယ်ဘူး။ အခုချိန်ထိတောင် နောင်တရတဲ့ အရိပ်အယောင် မပြဘူး။ စည်းမျဉ်းတွေအရ သူက ခေါင်းဆောင်ဖြစ်ဖို့ မသင့်တော်ဘူး” တဲ့။ စာကို ဖတ်လိုက်တဲ့အချိန်မှာပဲ ညီအစ်မတွေက ချန်လင်ရဲ့ ပြဿနာတွေကို အစီရင်ခံဖို့ အရင်က စာသုံးလေးစောင် ပို့ခဲ့ပေမဲ့ ကျွန်မက အလေးအနက်မထားခဲ့ဘူး၊ မရှာဖွေခဲ့ဘူး၊ ပြီးတော့ အဲဒါနဲ့ပတ်သက်ပြီး အရမ်းတောင် အတိုက်အခံလုပ်ချင်စိတ် ဖြစ်ခဲ့တယ်ဆိုတာ ကျွန်မ သဘောပေါက်လိုက်တယ်။ ကျွန်မဟာ အရမ်းကို မာနထောင်လွှားပြီး ကိုယ့်ကိုယ်ကိုယ် မှန်တယ်လို့ ယူမှတ်ခဲ့တာကို မြင်လိုက်ရတယ်။ သူများတွေရဲ့ အကြံပြုချက်တွေကို လက်မခံခဲ့ဘဲ ကိုယ့်သဘောဆန္ဒအတိုင်း ပြုမူခဲ့တာလေ။ အဲဒီအချိန်မှာ ကျွန်မ အရမ်းရှက်လွန်းလို့ မြေကြီးထဲ တိုးဝင်သွားချင်လောက်အောင် ဖြစ်ခဲ့ရတယ်။ ရှက်လွန်းလို့ ကျွန်မ မျက်နှာက ပူထူနေပြီး ကျွန်မ ခေါင်းထဲမှာ အတွေးတွေ ရှုပ်ထွေးလာတယ်။ “ငါတော့ သွားပြီ။ အခု ငါက တာဝန်ကို စည်းမျဉ်းနဲ့အညီ မထမ်းဆောင်ဘူးဆိုတာ အထက်ခေါင်းဆောင်တွေ သိသွားပြီ။ ငါ့ရဲ့ စွမ်းဆောင်မှုကို စစ်ဆေးဖို့ စုံစမ်းကောင်းစုံစမ်းနိုင်တယ်။ အဲဒါဆို ငါ ဖြုတ်ချခံရမှာ မဟုတ်လား” ပေါ့။ အဲဒီရက်ပိုင်းတွေမှာ ကျွန်မ စိတ်ဖိစီးပြီး နေမထိထိုင်မသာ ဖြစ်ခဲ့ရတယ်။ ဘုရားနှုတ်ကပတ်တော်တွေကို ကျွန်မ သတိရလိုက်တယ်။ “သင်သည် သင်၏ ကိုယ်ပိုင်အလိုဆန္ဒအတိုင်း ပြုမူဆောင်ရွက်ရန် အခွင့်အရေးရှိလျှင် သမ္မာတရားအား ရှာဖွေရန်အတွက်လည်း သင် အခွင့်အရေးရှိသည်။ သင်၏ လုပ်ဆောင်မှုများအတွက် စည်းမျဉ်းအဖြစ် သမ္မာတရားကို အသုံးပြုသင့်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၁၅)) ဘုရားနှုတ်ကပတ်တော်တွေကို တွေးဆမိတော့ ကျွန်မ နှလုံးသားက ဓားနဲ့ အထိုးခံရသလိုမျိုး အရမ်းနာကျင်ခဲ့ရတယ်။ ဟုတ်တယ်၊ သမ္မာတရားကို ရှာဖွေဖို့ အခွင့်အရေး ကျွန်မ ရခဲ့တယ်။ ဒါပေမဲ့ သမ္မာတရားကို ကျွန်မ မလိုက်စားခဲ့လို့ တာဝန်တွေမှာ စည်းမျဉ်းတွေကို မရှာဖွေဘဲ ကိုယ့်သဘောဆန္ဒအတိုင်း ပြုမူခဲ့တာ။ ဒါက အလုပ်ကို အဖျက်အမှောင့်လုပ်ပြီး နှောင့်ယှက်ခဲ့တာပဲ။ ဒီကာလအတွင်းမှာ ကျွန်မက ရွေးကောက်ပွဲတွေနဲ့ပတ်သက်ပြီး အမြန် အောင်မြင်ချင်စိတ် ပြင်းပြနေခဲ့ပြီး စည်းမျဉ်းတွေကို မရှာဖွေခဲ့ဘူး၊ အဲဒါကြောင့် လူရွေးမှားခဲ့တယ်။ ညီအစ်ကိုမောင်နှမတွေက ဒါကို ထောက်ပြတဲ့အခါမှာ ကျွန်မ ကိုယ့်ကိုယ်ကိုယ် ဆင်ခြင်သုံးသပ်မှုမလုပ်ခဲ့ဘူး၊ ပြဿနာကို မပြုပြင်ခဲ့ဘူး။ ဒီလိုပုံစံက ကိုယ့်တာဝန်ကို ထမ်းဆောင်တာ ဘယ်ဟုတ်မလဲ။ ဒါပေမဲ့ ကျွန်မက ကိုယ့်သဘာဝနဲ့ ကျွန်မ လျှောက်နေတဲ့ လမ်းကြောင်းအပေါ် ဘာနားလည်မှုမှ မရရှိခဲ့ဘဲ မကြာခင်မှာပဲ ကျွန်မရဲ့ ပြဿနာဟောင်းက ပြန်ပေါ်လာတယ်။ အဲဒီအချိန်တုန်းက အသင်းတော်တိုင်းဟာ ဧဝံဂေလိအလုပ်မှာ ကိုယ်တတ်နိုင်သလောက် ပါဝင်ကူညီရင်း တခြားနယ်ပယ်တွေမှာ တာဝန်ထမ်းဆောင်ဖို့ ပင်ကိုစွမ်းရည်ရှိသူတချို့ကို ပံ့ပိုးပေးဖို့ လိုတယ်လို့ အထက်ခေါင်းဆောင်တွေက စာတစ်စောင် ပို့ခဲ့တယ်။ အဲဒါနဲ့ ကျွန်မက လျာထားသူတွေကို အမြန် စစ်ဆေးခဲ့တယ်။ ကျွန်မ စစ်ဆေးပြီးသား နာမည်စာရင်းကို ဖတ်ကြည့်လိုက်တော့ ကျွန်မ တကယ် ပျော်သွားတယ်။ ကျွန်မ မတွေးဘဲ မနေနိုင်ဘူး။ “လူများများ ပိုပံ့ပိုးပေးနိုင်တာက ငါ့ရဲ့ အလုပ်လုပ်နိုင်စွမ်း ပိုကောင်းတာကို သက်သေပြနေတာ မဟုတ်လား။ ငါက တကယ့်အလုပ်တချို့ကို လုပ်နိုင်သေးတယ်ဆိုတာ အထက်ခေါင်းဆောင်တွေ မြင်နိုင်အောင် ငါ အားစိုက်ထုတ်ရမယ်” ပေါ့။ အဲဒီအချိန်တုန်းက စာရင်းထဲမှာ ညီအစ်ကိုတစ်ယောက် ပါနေတယ်၊ သူက ဘုရားသခင်ကို ယုံကြည်လို့ အဖမ်းခံရဖူးတဲ့ မှတ်တမ်းရှိတယ်။ သူက အလိုရှိတရားခံစာရင်းထဲ ပါမပါ၊ ခရီးဝေးသွားရင် သူ့အတွက် အန္တရာယ်ရှိမရှိဆိုတာ မရှင်းလင်းဘူး။ ကျွန်မ နည်းနည်း စိတ်မတင်မကျ ဖြစ်မိပေမဲ့ ခေါင်းဆောင်တွေက ကျွန်မရဲ့အလုပ် ရလဒ်ထွက်တာကို မြင်နိုင်အောင်လို့၊ ပင်ကိုစွမ်းရည်ရှိသူ ပိုများများ ပံ့ပိုးပေးဖို့အတွက် အဲဒီညီအစ်ကိုကို တခြားနယ်ပယ်မှာ တာဝန်ထမ်းဆောင်ဖို့ ကျွန်မ စီစဉ်လိုက်တယ်။ သူ တာဝန်ထမ်းဆောင်ဖို့ သွားတဲ့လမ်းမှာ အဖမ်းခံရမယ်လို့ ကျွန်မ မထင်ထားခဲ့ဘူး။ သိပ်မကြာခင်မှာပဲ အထက်ခေါင်းဆောင်တွေက စာရေးပြီး ပြောတယ်၊ ကျွန်မတို့ ပံ့ပိုးပေးလိုက်တဲ့ လူတချို့က တခြားနယ်ပယ်တွေမှာ တာဝန်ထမ်းဆောင်ဖို့ မသင့်တော်ဘူးတဲ့။ အမှုအရာတွေကို စည်းမျဉ်းတွေနဲ့အညီ လုပ်ဖို့နဲ့ စိတ်အားထက်သန်မှုအပေါ် အခြေခံပြီး လူတွေကို မပံ့ပိုးဖို့ ကျွန်မတို့ကို သူတို့ သတိပေးခဲ့တယ်။ စာကို ဖတ်ပြီးတော့ ကျွန်မ မြေကြီးထဲ တိုးဝင်သွားချင်လောက်အောင် ဖြစ်ရတယ်။ ကျွန်မ တကယ်ကို မြေကျွင်းတစ်ကျွင်းထဲ တိုးဝင်သွားချင်တာ။ ရင်ဘတ်ကို ဖိပြီး ကိုယ့်ကိုယ်ကိုယ် မေးမိတယ်။ “ဒါက ကိုယ့်တာဝန်ကို ထမ်းဆောင်တာ ဟုတ်ရဲ့လား။ ဒါက ဗြောင်ကျကျ အဖျက်အမှောင့်လုပ်ပြီး နှောင့်ယှက်တာပဲ” ပေါ့။ ဝေဒနာ ခံစားရရင်းနဲ့ ကျွန်မ ဘုရားသခင်ရှေ့မှောက်ကို ရောက်လာပြီး ဆုတောင်းခဲ့တယ်၊ ကျွန်မကို ဉာဏ်အလင်းပေးဖို့နဲ့ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားကို နားလည်အောင် လမ်းပြပေးဖို့ ဘုရားသခင်ကို တောင်းလျှောက်ခဲ့တယ်။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “အပြင်ပန်းတွင် ၎င်းတို့သည် မည်မျှ အလုပ်ရှုပ်သည့်ပုံရှိပါစေ၊ လမ်းများတွင် အပြေးအလွှားသွားလျက် မည်မျှပင် အချိန်ကုန်ဆုံးပါစေ၊ မည်မျှ အနစ်နာခံ၊ စွန့်လွှတ်ပြီး အသုံးခံပါစေ ဂုဏ်အဆင့်အတန်းအတွက်သာ အစဉ်ပြောဆို ပြုမူသောလူစားမျိုးကို သမ္မာတရားကို လိုက်စားသူအဖြစ် မှတ်ယူနိုင်သလော။ လုံးဝ မမှတ်ယူနိုင်ပေ။ ဂုဏ်အဆင့်အတန်းအတွက် ၎င်းတို့သည် မည်သည့်အဖိုးအခကိုမဆို ပေးဆပ်လိမ့်မည်။ ဂုဏ်အဆင့်အတန်းအတွက် မည်သည့်ဆင်းရဲဒုက္ခကိုမဆို ခံကြလိမ့်မည်။ ဂုဏ်အဆင့်အတန်းအတွက် မည်သည့်အကြောင်းကြောင့်မှ ရပ်တန့်မည်မဟုတ်။ ၎င်းတို့သည် အခြားသူများ၏ အမှားကိုရှာဖို့၊ အကွက်ဆင်ဖို့၊ သို့မဟုတ် အခက်အခဲဖြစ်အောင် လုပ်ဖို့ကြိုးစားပြီး အခြားလူများအား ကြမ်းကြမ်းတမ်းတမ်း ဖိနှိပ်နင်းခြေပစ်သည်။ ၎င်းတို့သည် အပြစ်ပေးခံရခြင်း၊ ဒဏ်ခတ်ခံရခြင်း အန္တရာယ်ကိုပင် မကြောက်ရွံ့ကြပေ။ ၎င်းတို့သည် အကျိုးဆက်များကို တွေးတောခြင်း တစ်ခုတလေမျှ မရှိဘဲ ဂုဏ်အဆင့်အတန်းအတွက် လုပ်ဆောင်ကြသည်။ ဤသို့သော လူတို့သည် မည်သည့်အရာကို လိုက်စားသနည်း။ (ဂုဏ်အဆင့်အတန်းကို လိုက်စားသည်။) ပေါလုနှင့် မည်သည့်နေရာတွင် ဆင်တူသနည်း။ (ဆုသရဖူကို လိုက်စားခြင်းတွင် ဖြစ်သည်။) ၎င်းတို့သည် ဖြောင့်မတ်ခြင်းသရဖူနောက်ကို လိုက်ကြသည်။ ဂုဏ်အဆင့်အတန်း၊ ကျော်ကြားမှုနှင့် အကျိုးအမြတ်ကို လိုက်စားကြသည်။ သမ္မာတရားကို လိုက်စားခြင်းထက် ဂုဏ်အဆင့်အတန်း၊ ကျော်ကြားမှုနှင့် အကျိုးအမြတ်ကို လိုက်စားခြင်းအား သဘာဝကျသော လိုက်စားမှုအဖြစ် မှတ်ယူကြသည်။ ထိုသို့သောလူတို့၏ အထင်ရှားဆုံး စရိုက်လက္ခဏာမှာ အဘယ်နည်း။ ယင်းမှာ ကဏ္ဍအားလုံးတွင် ၎င်းတို့သည် ဂုဏ်အဆင့်အတန်း၊ ကျော်ကြားမှုနှင့် အကျိုးအမြတ်အတွက် လုပ်ဆောင်ကြခြင်းဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို လက်တွေ့လုပ်ဆောင်ခြင်းသည် အသက်ဝင်ရောက်မှု ရရှိရန် တစ်ခုတည်းသော နည်းလမ်းဖြစ်၏) “အန္တိခရစ်များအတွက် ၎င်းတို့၏ ဂုဏ်သတင်း၊ သို့မဟုတ် အဆင့်အတန်းကို တိုက်ခိုက်ခံရလျှင်၊ ပြီးလျှင် ယူဆောင်သွားခြင်းခံရလျှင် ယင်းသည် ၎င်းတို့၏ အသက်ကိုယူဖို့ ကြိုးစားခြင်းထက် ပို၍ပင် ဆိုးရွားသော ကိစ္စတစ်ခု ဖြစ်သည်။ ၎င်းတို့သည် တရားဒေသနာများကို မည်မျှနားထောင်သည်ဖြစ်စေ၊ ဘုရားနှုတ်ကပတ်တော်များကို မည်မျှဖတ်သည်ဖြစ်စေ၊ သမ္မာတရားကို ၎င်းတို့ မည်သည့်အခါမျှ လက်တွေ့မလုပ်ဆောင်ခြင်း၊ အန္တိခရစ်လမ်းကြောင်းကို လျှောက်နေခြင်းတို့နှင့်ပတ်သက်၍လည်းကောင်း၊ အန္တိခရစ်များ၏ သဘာဝအနှစ်သာရကို ၎င်းတို့ ပိုင်ဆိုင်ခြင်းနှင့်ပတ်သက်၍လည်းကောင်း ၎င်းတို့သည် ဝမ်းနည်းခြင်း၊ သို့မဟုတ် နောင်တရခြင်းကို ခံစားရမည်မဟုတ်ပေ။ ယင်းအစား ၎င်းတို့သည် အဆင့်အတန်းကို ရရှိပြီး ၎င်းတို့၏ ဂုဏ်သတင်းကို မြင့်တက်စေရန် နည်းလမ်းများကို ရှာဖို့အတွက် အစဉ်သဖြင့် ဦးနှောက်ခြောက်ခံ စဉ်းစားကြသည်။ အန္တိခရစ်များက လုပ်သမျှသော အရာတိုင်းသည် အခြားလူတို့ရှေ့တွင် ကြွားဝါရန် လုပ်ဆောင်ခြင်းဖြစ်ပြီး ဘုရားရှေ့တွင် လုပ်ဆောင်ခြင်းမဟုတ်ဟု ဆိုနိုင်သည်။ ဤအရာကို ငါ အဘယ့်ကြောင့်ပြောသနည်း။ အဘယ်ကြောင့်ဆိုသော် ဤသို့သော သူတို့သည် အဆင့်အတန်းကို အလွန်ချစ်ပြီး ယင်းအား ၎င်းတို့၏ အသက်ကိုယ်တိုင်အဖြစ်၊ ၎င်းတို့၏ တစ်သက်တာ ပန်းတိုင်အဖြစ် မှတ်ယူကြသောကြောင့်ဖြစ်သည်။ ထို့အပြင် ၎င်းတို့သည် အဆင့်အတန်းကို အလွန်ချစ်သောကြောင့် သမ္မာတရား တည်ရှိမှုကို လုံးဝ မယုံကြည်ကြပေ။ ၎င်းတို့တွင် ဘုရားသခင် တည်ရှိမှုကို ယုံကြည်လက်သင့်ခံခြင်း လုံးဝ မရှိ ဟူ၍ပင် ဆိုနိုင်သည်။ ထို့ကြောင့် ၎င်းတို့သည် ဂုဏ်သတင်းနှင့် အဆင့်အတန်းကို ရရှိရန် မည်မျှ တွက်ချက်ပါစေ လူတို့နှင့် ဘုရားကို လှည့်စားရန် အတုအယောင် အသွင်အပြင်များကို အသုံးပြုဖို့ မည်မျှကြိုးစားပါစေ ၎င်းတို့၏ စိတ်နှလုံးအတွင်းထဲတွင် စိတ်ပူပင်မှုတစ်ခုခုမဆိုထားနှင့်။ သတိထားမိခြင်း၊ သို့မဟုတ် အပြစ်တင်ခြင်း မရှိပေ။ ဂုဏ်သတင်းနှင့် အဆင့်အတန်းကို ၎င်းတို့၏ အဆက်မပြတ် လိုက်စားမှုတွင် ဘုရားသခင်လုပ်ဆောင်ခဲ့သည့်အရာမှန်သမျှကိုလည်း ၎င်းတို့က ထင်ရာစိုင်း ငြင်းဆန်ကြသည်။ အဘယ်ကြောင့် ငါ ထိုသို့ပြောရသနည်း။ အန္တိခရစ်များ၏ စိတ်နှလုံးအတွင်းထဲတွင် ၎င်းတို့က ‘ဂုဏ်သတင်းနှင့် အဆင့်အတန်းအားလုံးသည် လူတစ်ဦး၏ ကိုယ်ပိုင်ကြိုးစားအားထုတ်မှုအားဖြင့် ရရှိသည်။ လူတို့ကြားတွင် ခိုင်မာသော ခြေကုပ်ကို ရယူပြီး ဂုဏ်သတင်းနှင့် အဆင့်အတန်းကို ရရှိခြင်းဖြင့်သာ ဘုရား၏ ကောင်းချီးများကို ၎င်းတို့ ခံစားနိုင်သည်။ လူတို့က အကြွင်းမဲ့ အာဏာနှင့် အဆင့်အတန်းကို ရရှိသောအခါမှသာ ဘဝက တန်ဖိုးရှိသည်။ ဤသည်သာ လူသားကဲ့သို့ အသက်ရှင်ခြင်း ဖြစ်သည်။ ယှဉ်ကြည့်လျှင် အရာရာတွင် ဘုရား၏ အချုပ်အခြာအာဏာနှင့် အစီအစဉ်များကို နာခံခြင်း၊ ဖန်ဆင်းခံတစ်ဦးနေရာတွင် လိုလိုလားလား ရပ်တည်ခြင်းနှင့် သာမန်လူတစ်ယောက်ကဲ့သို့ ရှင်သန်ခြင်းတို့ကဲ့သို့သော ဘုရားနှုတ်ကပတ်တော်တွင် ပြောထားသည့် နည်းလမ်းဖြင့် အသက်ရှင်နေထိုင်ခြင်းသည် အသုံးမကျခြင်းဖြစ်လိမ့်မည်။ မည်သူကမျှ ဤသို့သောသူမျိုးကို အထင်ကြီးလေးစားမည်မဟုတ်။ လူတစ်ယောက်၏ အဆင့်အတန်း၊ ဂုဏ်သတင်းနှင့် ပျော်ရွှင်မှုတို့ကို ၎င်း၏ကိုယ်ပိုင် ရုန်းကန်ကြိုးစားမှုမှတစ်ဆင့် ရယူရမည်။ ၎င်းတို့ကို အပြုသဘောဆောင်ပြီး တက်ကြွသော သဘောထားဖြင့် ကြိုးစားယှဉ်ပြိုင်ပြီး အရယူရမည်။ မည်သူကမျှ ယင်းတို့ကို သင်တို့အား ပေးမည်မဟုတ်။ မလှုပ်မယှက် စောင့်ဆိုင်းနေခြင်းက ကျရှုံးခြင်းသာ ဖြစ်စေနိုင်သည်’ ဟု ယုံကြည်ကြသည်။ ဤသည်မှာ အန္တိခရစ်များက တွက်ချက်သည့် ပုံစံဖြစ်သည်။ ဤသည်မှာ အန္တိခရစ်များ၏ စိတ်သဘောထားဖြစ်သည်။ အန္တိခရစ်များကို သမ္မာတရားကို လက်ခံဖို့၊ အမှားများကို ဝန်ခံဖို့၊ အမှန်တကယ် နောင်တရခြင်းရှိဖို့ သင် မျှော်လင့်လျှင် ယင်းသည် မဖြစ်နိုင်ပေ။ ၎င်းတို့သည် ဤသို့ လုံးဝ မလုပ်ဆောင်နိုင်ပေ။ အန္တိခရစ်များတွင် စာတန်၏ သဘာဝ အနှစ်သာရရှိပြီး သမ္မာတရားကို မုန်းကြသည်။ ထို့ကြောင့် ၎င်းတို့ မည်သည့်နေရာကို သွားသည်ဖြစ်စေ ကမ္ဘာမြေ၏ဝေးလံခေါင်းပါးသော နေရာများသို့ ၎င်းတို့ သွားလျှင်ပင် ဂုဏ်သတင်းနှင့် အဆင့်အတန်းကို လိုက်စားခြင်းနှင့် ဆိုင်သည့် ၎င်းတို့၏ ရည်မှန်းချက်မှာ လုံးဝ ပြောင်းလဲလိမ့်မည် မဟုတ်သကဲ့သို့ အမှုအရာများအပေါ် ၎င်းတို့၏ အမြင်များဖြစ်စေ၊ ၎င်းတို့ လျှောက်လှမ်းသည့် လမ်းကြောင်းဖြစ်စေ ပြောင်းလဲလိမ့်မည် မဟုတ်ပေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၃)) အန္တိခရစ်က ဂုဏ်သတင်းနဲ့ အဆင့်အတန်းကို အသက်ထက်တောင် ပိုအရေးကြီးတယ်လို့ မှတ်ယူကြောင်း ဘုရားနှုတ်ကပတ်တော်တွေက ဖော်ထုတ်ထားတယ်။ သူတို့ ဘာပဲလုပ်လုပ် သူတို့ရဲ့ ဂုဏ်သတင်းကို မြှင့်တင်ဖို့ အမြဲ ကြိုးစားကြတယ်။ ဂုဏ်သတင်းနဲ့ အဆင့်အတန်းကို သူတို့ရဲ့ လိုက်စားမှု ပန်းတိုင်နဲ့ ဦးတည်ချက်အနေနဲ့ သဘောထားပြီး အဆင့်အတန်းအတွက် ဘယ်လိုအဖိုးအခမဆို ပေးဆပ်ဖို့ ဝန်မလေးကြဘူး။ သူတို့က ကိုယ့်သဘောဆန္ဒနဲ့အညီ အမှုအရာတွေကို လုပ်ဆောင်ကြပြီး သမ္မာတရား စည်းမျဉ်းတွေကို နည်းနည်းလေးမှ မရှာဖွေကြဘူး။ သူတို့က ကိုယ့်ကျော်ကြားမှု၊ အကျိုးအမြတ်နဲ့ အဆင့်အတန်းအတွက် အကျိုးရှိဆုံးဖြစ်မယ့် နည်းလမ်းနဲ့ပဲ အမှုအရာတွေကို လုပ်ကြတာ။ ဒီကာလအတွင်းမှာ ကျွန်မရဲ့ အပြုအမူက ဒီအတိုင်း အတိအကျ ဖြစ်မနေခဲ့ဘူးလား။ အပေါ်ယံမှာတော့ ကိုယ့်တာဝန်ကို ထမ်းဆောင်ရာမှာ ကျွန်မ ဒုက္ခခံနိုင်ပြီး အဖိုးအခပေးဆပ်နိုင်ပေမဲ့ ကျွန်မလုပ်သမျှ အရာအားလုံးက ကျော်ကြားမှု၊ အကျိုးအမြတ်နဲ့ အဆင့်အတန်းအတွက်ပဲ ဖြစ်ခဲ့တယ်။ ခေါင်းဆောင်တွေနဲ့ သင်းထောက်တွေကို ရွေးတာပဲဖြစ်ဖြစ်၊ ပင်ကိုစွမ်းရည်ရှိသူတွေကို ပံ့ပိုးပေးတာပဲဖြစ်ဖြစ်၊ ကျွန်မက အမြန် အောင်မြင်ချင်စိတ် ပြင်းပြခဲ့တယ်။ ကိုယ့်တာဝန်ကိုယ် ထမ်းဆောင်ရာမှာ ရလဒ်တွေ ရရှိခဲ့တယ်၊ အလုပ်လုပ်နိုင်စွမ်း ရှိတယ်ဆိုတာ ညီအစ်ကိုမောင်နှမတွေကို ကျွန်မ ပြချင်ခဲ့တယ်၊ အဲဒီလိုနဲ့ လူတိုင်းရဲ့ အားကျမှုနဲ့ အသိအမှတ်ပြုမှုကို ရချင်ခဲ့တယ်။ သင့်တော်တဲ့ ခေါင်းဆောင်တွေ၊ သင်းထောက်တွေကို မရွေးနိုင်တဲ့အခါ ရွေးကောက်ပွဲ စည်းမျဉ်းတွေအကြောင်း ညီအစ်ကိုမောင်နှမတွေနဲ့ ကျွန်မ မိတ်သဟာယပြုသင့်မှန်း သဘောပေါက်ခဲ့တယ်၊ ဒါပေမဲ့ ခေါင်းဆောင်တွေနဲ့ သင်းထောက်တွေအတွက် ရွေးကောက်ပွဲတွေကို ကျွန်မ အမြန်ပြီးစီးအောင် လုပ်နိုင်တယ်ဆိုတာ အထက်ခေါင်းဆောင်တွေကို ပြချင်လို့ ကျွန်မက အမြန် အောင်မြင်ချင်စိတ် အရမ်းပြင်းပြခဲ့ပြီး စည်းမျဉ်းတွေနဲ့အညီ ရွေးကောက်ပွဲ မလုပ်ခဲ့ဘူး။ မသင့်တော်တဲ့လူကို ကျွန်မတို့ ရွေးမိတယ်လို့ ညီအစ်မတွေက ထောက်ပြတဲ့အခါ ကျွန်မ လက်မခံခဲ့ဘူး၊ သူတို့ရဲ့ သတ်မှတ်ချက်တွေက အရမ်းတင်းကျပ်လွန်းတယ်လို့တောင် ထင်ခဲ့တယ်။ ပြီးတော့ သူတို့ကို လက်ခံလာအောင် လုပ်ဖို့နဲ့ ကျွန်မတို့ ရွေးလိုက်တဲ့လူတွေက သင့်တော်ကြောင်း သက်သေပြဖို့ နည်းလမ်းတွေကို စဉ်းစားခဲ့တယ်။ ခေါင်းဆောင်တစ်ယောက်အနေနဲ့ အသင်းတော် ရွေးကောက်ပွဲလိုမျိုး အရေးကြီးတဲ့ ကိစ္စရပ်မှာ ကိုယ့်ကျော်ကြားမှု၊ အကျိုးအမြတ်နဲ့ အဆင့်အတန်းကို ကာကွယ်ဖို့အတွက် စည်းမျဉ်းတွေကို ချိုးဖောက်ပြီး ပြုမူခဲ့တာဟာ ဘုရားသခင်ကို ဗြောင်ကျကျ လှည့်စားပြီး အတိုက်အခံလုပ်ခဲ့တာပဲ။ နောက်ပြီး ပင်ကိုစွမ်းရည်ရှိသူတွေကို ပံ့ပိုးပေးတဲ့ ကိစ္စမှာ ဘုရားသခင်ရဲ့ ရည်ရွယ်ချက်ကို တကယ် အလေးထားတဲ့လူတစ်ယောက်က ဘုရားသခင်ရဲ့ စိုးရိမ်ပူပန်မှုတွေကို မျှဝေခံစားပြီး နိုင်ငံတော် ဧဝံဂေလိတရားအတွက် ကိုယ်တတ်နိုင်သလောက် ပါဝင်ကူညီဖို့ အရည်အချင်းပြည့်မီတဲ့သူတွေကို ပံ့ပိုးပေးမှာပဲ။ ဒါပေမဲ့ လူတွေက ကျွန်မမှာ အလုပ်လုပ်နိုင်စွမ်း ရှိတယ်ဆိုတာ မြင်အောင်လို့ ကျွန်မက အရေအတွက်ပြည့်အောင် ဖြည့်ဖို့သက်သက်အတွက် ကျွန်မ ရှင်းရှင်းလင်းလင်း နားမလည်တဲ့ လူတချို့ကို နာမည်စာရင်းထဲ ထည့်ခဲ့တာ။ အဖမ်းခံရဖူးတဲ့ မှတ်တမ်းရှိတဲ့ အဲဒီညီအစ်ကိုလိုမျိုးပေါ့။ သူ့အခြေအနေကို ကျွန်မ ရှင်းရှင်းလင်းလင်း မသိခဲ့ဘူး၊ ဒါကြောင့် စိတ်ချရအောင် သူ့အခြေအနေ ဘယ်လိုရှိလဲဆိုတာ ဆက်ပြီး စောင့်ကြည့်လေ့လာဖို့ လိုခဲ့တာ။ ဒါပေမဲ့ ကိုယ့်သိက္ခာနဲ့ အဆင့်အတန်းကို ထိန်းသိမ်းဖို့ လူများများ ပံ့ပိုးပေးချင်တာသက်သက်ကြောင့် အဲဒီညီအစ်ကိုက နောက်ဆုံးမှာ အဖမ်းခံလိုက်ရတယ်။ ကျွန်မက ဂုဏ်သတင်းနဲ့ အဆင့်အတန်းကို ဘယ်လိုလိုက်စားခဲ့တယ်၊ စည်းမျဉ်းနဲ့အညီ အလုပ်မလုပ်ခဲ့ဘူးဆိုတာ မြင်ခဲ့ရတယ်။ ပြီးတော့ အသင်းတော်ရဲ့ အကျိုးစီးပွားတွေကို ထည့်မစဉ်းစားတာ ထားလိုက်တော့၊ ကိုယ့်သိက္ခာနဲ့ အဆင့်အတန်းကို ထိန်းသိမ်းဖို့အတွက် ညီအစ်ကိုမောင်နှမတွေရဲ့ လုံခြုံရေးကိုတောင် လျစ်လျူရှုခဲ့တာ။ ကျွန်မက ညီအစ်ကိုမောင်နှမတွေကို ထိခိုက်နစ်နာစေခဲ့တာပဲ။ ကျွန်မက အန္တိခရစ်ရဲ့ လမ်းကြောင်းကို လျှောက်လှမ်းနေခဲ့တာ။ ကျွန်မသာ နောင်တမရရင် ဘုရားသခင်က ကျွန်မကို ပစ်ပစ်ခါခါငြင်းပြီး ဖယ်ရှားရှင်းလင်းမှာပဲ။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ပိုဖတ်ဖြစ်တယ်။ “အသင်းတော်၏ အလုပ်ကို လုပ်ဆောင်သည့် အောင်လံတံခွန် လွှင့်သော်လည်း မိမိတို့၏ကိုယ်ပိုင် ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းကို လိုက်စားကာ၊ မိမိတို့၏ကိုယ်ပိုင် လုပ်ငန်းကို လုပ်ဆောင်ပြီး၊ မိမိတို့၏ကိုယ်ပိုင် အုပ်စုလေး၊ မိမိတို့၏ကိုယ်ပိုင် နိုင်ငံလေးကို ဖန်တီးသူအချို့ဖြစ်သည့် ဤလူအမျိုးအစားသည် မိမိ၏တာဝန်ကို ထမ်းဆောင်နေခြင်းလော။ ၎င်းတို့ လုပ်သမျှ အလုပ်အားလုံး၏ အနှစ်သာရမှာ အသင်းတော်၏အလုပ်ကို အဖျက်အမှောင့်လုပ်ကာ နှောင့်ယှက်ပြီးထိခိုက်စေသည်။ ကျော်ကြားမှု၊ အကျိုးအမြတ်နှင့် အဆင့်အတန်းတို့ကို ၎င်းတို့ လိုက်စားခြင်း၏ အကျိုးဆက်မှာ အဘယ်နည်း။ ပထမဦးစွာ ဤသည်မှာ ဘုရားသခင် ရွေးချယ်ထားသောသူများက ဘုရားသခင်၏ နှုတ်ကပတ်တော်ကို ပုံမှန်စားသောက်ပုံနှင့် သမ္မာတရားကို နားလည်ပုံကို ထိခိုက်သည်။ ၎င်းတို့၏ အသက်ဝင်ရောက်မှုကို တားဆီးသည်။ ၎င်းတို့အား ဘုရားသခင်ကို ယုံကြည်ခြင်း၌ မှန်ကန်သော လမ်းကြောင်းသို့ ဝင်ရောက်ခြင်းမှ တားဆီးပြီး လမ်းမှားသို့ ဆိုက်ရောက်စေသည်။ ယင်းသည် ရွေးချယ်ခံရသူများကို ဘေးဖြစ်စေပြီး ၎င်းတို့အား ပျက်စီးစေသည်။ ပြီးလျှင် ယင်းက အဆုံးတွင် အသင်းတော်၏ အလုပ်ကို အဘယ်အရာ ဖြစ်စေသနည်း။ နှောင့်ယှက်ခြင်း၊ ထိခိုက်ခြင်းနှင့် ဖြိုဖျက်ခြင်း၊ တို့ ဖြစ်စေသည်။ ဤသည်မှာ လူတို့၏ ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းနောက်သို့ လိုက်ခြင်းမှ ဖြစ်ပေါ်လာသော အကျိုးဆက်ဖြစ်သည်။ ၎င်းတို့သည် တာဝန်ကို ဤနည်းလမ်းဖြင့် ထမ်းဆောင်သည့်အခါ ဤအရာကို အန္တိခရစ်တစ်ဦး၏ လမ်းကြောင်းကို လျှောက်ခြင်းအဖြစ် မသတ်မှတ်နိုင်သလော။ လူများ အား ကျော်ကြားမှု၊ အကျိုးအမြတ်နှင့်ဂုဏ်အဆင့်အတန်းတို့ကို ဘေးဖယ်ထားဖို့ ဘုရားသခင်က တောင်းဆိုသည့်အခါ သူသည် လူများ၏လွတ်လပ်စွာ ရွေးချယ်ခွင့်ကို ပိတ်ပင်နေခြင်း မဟုတ်ချေ။ ယင်းထက် ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းတို့ကို လိုက်စားစဉ်တွင် လူများသည် အသင်းတော်၏ အလုပ်နှင့် ဘုရားသခင် ရွေးချယ်ထားသောသူများ၏ အသက်ဝင်ရောက်မှုကို အဖျက်အမှောင့်လုပ်ပြီး နှောင့်ယှက်ကာ ပို၍များသောလူများ၏ ဘုရားနှုတ်ကပတ်တော်များကို စားသောက်ခြင်းနှင့် သမ္မာတရား နားလည်ခြင်းတို့အပေါ်တွင် ဩဇာလွှမ်းမိုးမှုများပင် ရှိနိုင်ပြီး၊ ထိုသို့ဖြင့် ဘုရားသခင်၏ကယ်တင်ခြင်းကို ရရှိခြင်းအပေါ် ဩဇာလွှမ်းမိုးမှု ရှိသောကြောင့် ဖြစ်လေသည်။ ဤသည်မှာ မငြင်းခုံနိုင်သော အချက်ဖြစ်သည်။ လူများသည် မိမိတို့၏ ကိုယ်ပိုင် ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းတို့ကို လိုက်စားသည့်အခါတွင်၊ ၎င်းတို့သည် သမ္မာတရားကို လိုက်စားမည် မဟုတ်ကြောင်း၊ ၎င်းတို့သည် မိမိတို့၏ တာဝန်ကို သစ္စာရှိစွာ ဖြည့်ဆည်းမည်မဟုတ်ကြောင်းမှာ သေချာပေသည်။ ၎င်းတို့သည် ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းအတွက်သာ ပြောဆို လုပ်ဆောင်ကြလိမ့်မည်ဖြစ်ပြီး ၎င်းတို့ လုပ်ဆောင်သမျှသည် ထိုအရာများအတွက်သာ ဖြစ်သည်မှာ ခြွင်းချက်တစ်စက်မျှ မရှိပေ။ ထိုသို့သော ပြုမူလုပ်ဆောင်ခြင်းသည် အန္တိခရစ်တို့၏ လမ်းကြောင်းကို လျှောက်ခြင်း ဖြစ်သည်မှာ သံသယမရှိပေ။ ယင်းမှာ ဘုရားအမှုတော်အပေါ် အနှောင့်အယှက်နှင့် အဖျက်အဆီးဖြစ်ပြီး ယင်း၏ အကျိုးဆက်မျိုးစုံမှာ နိုင်ငံတော် ဧဝံဂေလိတရား ဖြန့်ဝေခြင်းနှင့် အသင်းတော်အတွင်း ဘုရားအလိုတော်ကို ဆောင်ရွက်ခြင်းကို တားဆီးခြင်း ဖြစ်သည်။ ထို့ကြောင့် ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းကို လိုက်စားသူတို့ လိုက်လျှောက်သည့် လမ်းကြောင်းသည် ဘုရားသခင်ကို ခုခံသည့်လမ်းကြောင်း ဖြစ်သည်ဟု အသေအချာ ပြောနိုင်ပေသည်။ ယင်းမှာ သူ့ကို တမင်တကာ ခုခံခြင်း၊ ငြင်းပယ်ခြင်းဖြစ်သည်။ ယင်းသည် ဘုရားသခင်ကို ခုခံခြင်းနှင့် သူ့ကို ဆန့်ကျင်ဖို့ ရပ်တည်ရာ၌ စာတန်နှင့် ပူးပေါင်းဆောင်ရွက်ခြင်း ဖြစ်ပေသည်။ ဤသည်မှာ ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းတို့နောက် လိုက်သည့် လူများ၏ သဘာဝ ဖြစ်လေသည်။ လူများက မိမိတို့၏ကိုယ်ပိုင် အကျိုးစီးပွားများကို လိုက်စားခြင်းနှင့် ပတ်သက်သည့် အမှားမှာ ၎င်းတို့ လိုက်စားသည့် ပန်းတိုင်များသည် စာတန်၏ပန်းတိုင်များ ဖြစ်နေခြင်းပင် ဖြစ်ပြီး ယင်းတို့သည် ကောက်ကျစ်ဆိုးယုတ်ကာ မတရားသည့်ပန်းတိုင်များ ဖြစ်သည်။ လူများသည် ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းကဲ့သို့သော တစ်ကိုယ်ရေ အကျိုးစီးပွားများကို လိုက်စားသည့်အခါ၊ ၎င်းတို့သည် စာတန်၏တန်ဆာပလာတစ်ခု အမှတ်တမဲ့ ဖြစ်လာသည်၊ ၎င်းတို့သည် စာတန်အတွက် ထွက်ပေါက်တစ်ခု ဖြစ်လာသည်၊ ထို့အပြင် ၎င်းတို့သည် စာတန်၏ပြယုဂ်ဖြစ်လာသည်။ ၎င်းတို့သည် အသင်းတော်တွင် အပျက်သဘောဆောင်သော ကဏ္ဍကို ပါဝင်လုပ်ဆောင်ကြသည်။ အသင်းတော်၏ အလုပ်၊ အသင်းတော် ပုံမှန်အသက်တာနှင့် ဘုရားသခင် ရွေးချယ်ထားသောလူများ၏ ပုံမှန်လိုက်စားမှုတို့အပေါ် ၎င်းတို့ဖြစ်စေသည့် အကျိုးသက်ရောက်မှုသည် နှောင့်ယှက်ဖို့နှင့် ထိခိုက်စေဖို့ ဖြစ်သည်။ ၎င်းတို့၌ ကောင်းကျိုးမပေးသည့်၊ အပျက်သဘောဆောင်သည့် အကျိုးသက်ရောက်မှု ရှိပေသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၁)) ဘုရားသခင် ဖော်ထုတ်ထားတဲ့ အန္တိခရစ်တွေရဲ့ အပြုအမူနဲ့ ကျွန်မရဲ့ အပြုအမူကို နှိုင်းယှဉ်ကြည့်လိုက်တဲ့အခါ အတူတူပဲဆိုတာ တွေ့လိုက်ရတယ်။ ခေါင်းဆောင်တွေနဲ့ သင်းထောက်တွေကို ရွေးတာ၊ ပင်ကိုစွမ်းရည်ရှိသူတွေကို ပံ့ပိုးပေးတာတွေကနေ ရတဲ့ အခွင့်အရေးတွေကို ယူပြီး ကိုယ်ကျိုးရှာဖို့ ပါဝင်ပတ်သက်ခဲ့တယ်။ ကျွန်မမှာ အလုပ်လုပ်နိုင်စွမ်း ရှိတယ်ဆိုတာ လူတွေမြင်အောင် ပြဖို့ ကြိုးစားရင်း လူတွေ ကျွန်မကို အားကျလာအောင်လုပ်မယ်ဆိုတဲ့ ကိုယ့်ပန်းတိုင်ကို ရောက်ဖို့ ကြိုးစားခဲ့တာ။ အပေါ်ယံမှာတော့ ကိုယ့်တာဝန်ကို စိတ်အားထက်သန်မှုအပြည့်နဲ့ ထမ်းဆောင်နေပုံရပေမဲ့ စိတ်ထဲမှာတော့ ကိုယ့်ကိုယ်ပိုင် ရည်မှန်းချက်တွေ၊ လိုအင်ဆန္ဒတွေနဲ့ ပြည့်နှက်နေခဲ့တယ်။ ကျော်ကြားမှု၊ အကျိုးအမြတ်နဲ့ အဆင့်အတန်းကို လိုက်စားဖို့အတွက် အသင်းတော်ရဲ့ အရေးကြီးတဲ့ အလုပ်မှာ ကျွန်မက ဝတ်ကျေတမ်းကျေလုပ်ပြီး လှည့်ဖြားမှုတွေ လုပ်ခဲ့တယ်။ ကျွန်မရဲ့ ဒီအပြုအမူနဲ့ အန္တိခရစ်တစ်ယောက်ရဲ့ အပြုအမူကြားမှာ ဘာကွာခြားမှု ရှိလို့လဲ။ ခေါင်းဆောင်နဲ့ သင်းထောက် ရွေးကောက်ပွဲတွေ၊ ပင်ကိုစွမ်းရည်ရှိသူတွေကို ပံ့ပိုးပေးတာတွေ နှစ်ခုစလုံးက အသင်းတော်အလုပ်အတွက်နဲ့ ဧဝံဂေလိတရား ပြန့်ပွားဖို့အတွက် လုပ်တာပါ။ ရည်ရွယ်ချက်က အရေအတွက်ပြည့်အောင် ဖြည့်ဖို့သက်သက်အတွက် မသင့်တော်တဲ့လူတချို့ကို ရွေးဖို့ လုံးဝ မဟုတ်ဘူး။ အလုပ်တာဝန်ယူဖို့ မသင့်တော်တဲ့လူတွေကို ရွေးလိုက်ရင် ဧဝံဂေလိအလုပ်ကို ရှေ့ဆက်မတိုးတက်စေရုံတင်မကဘဲ အဖျက်အမှောင့်လုပ်ခြင်းနဲ့ နှောင့်ယှက်ခြင်းတောင် ဖြစ်စေပြီး ညီအစ်ကိုမောင်နှမတွေကို ထိခိုက်နစ်နာစေမှာပဲ။ ကျွန်မက ကျော်ကြားမှု၊ အကျိုးအမြတ်နဲ့ အဆင့်အတန်းကို တခြားဘယ်အရာထက်မဆို ပိုအရေးကြီးတယ်လို့ သဘောထားခဲ့တယ်။ ဘုရားသခင်ကို ကြောက်ရွံ့တဲ့ စိတ်နှလုံးရှိဖို့နေနေသာသာ ကိုယ့်တာဝန်ကိုတောင် လုံးဝ နှလုံးမသွင်းခဲ့ဘူး။ ကိုယ့်တာဝန်အပေါ်ထားတဲ့ ဒီလိုသဘောထားမျိုးကြောင့် ဘုရားသခင်က တကယ်ကို ရွံရှာသွားခဲ့တယ်။ ကျွန်မသာ နောင်တမရရင် ဘုရားသခင်ရဲ့ ဖယ်ရှားရှင်းလင်းတာကို ခံရမှာပဲ။ အရင်တုန်းက ကျွန်မ အမြဲ ယုံကြည်ခဲ့တာက ခေါင်းဆောင်တွေနဲ့ သင်းထောက်တွေကို မြန်မြန်ရွေးနိုင်လေလေ ပိုကောင်းလေလေပဲ၊ ပင်ကိုစွမ်းရည်ရှိသူတွေကို များများပံ့ပိုးပေးနိုင်လေလေ ဘုရားသခင်က ကျွန်မကို ပိုအသိအမှတ်ပြုလေလေ ဆိုပြီးတော့ပေါ့။ ဒီအမြင်က အဓိပ္ပာယ်မရှိဘူး။ ဘုရားသခင် တန်ဖိုးထားတာက ကျွန်မတို့ ကိုယ့်တာဝန်ကို ထမ်းဆောင်ရာမှာ ဘုရားသခင်ရဲ့ ရည်ရွယ်ချက်တွေကို အလေးထားရဲ့လား၊ ကိစ္စတွေကို စည်းမျဉ်းနဲ့အညီ လုပ်ဆောင်ရဲ့လား ဆိုတာကိုပါ။

အဲဒီနောက်မှာ လက်တွေ့လုပ်ဆောင်မှု လမ်းကြောင်းတစ်ခုကို ရှာဖွေဖို့ ဘုရားသခင်ဆီ ကျွန်မ ဆုတောင်းခဲ့တယ်။ ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “သင်မည်သည့်တာဝန်ကို ထမ်းဆောင်နေသည်ဖြစ်ပါစေ သင်သည် အဆိုပါတာဝန်နှင့်ပတ်သက်၍ သမ္မာတရားစည်းမျဉ်းများကို ရှာဖွေရမည်ဖြစ်ကာ ဘုရားသခင်၏ ရည်ရွယ်ချက်များကို နားလည်ရမည်ဖြစ်သည်၊ ဘုရားသခင်၏ တောင်းဆိုချက်များကို သိရမည်ဖြစ်သည်၊ ပြီးလျှင် ထိုတာဝန်ကို ထမ်းဆောင်ခြင်းဖြင့် သင်ဖြစ်မြောက်အောင်မြင်သင့်သည့် ရလဒ်များက မည်သည့်အရာဖြစ်သည်ကို နားလည်သဘောပေါက်ရမည်။ ထိုသို့လုပ်ဆောင်ခြင်းအားဖြင့်သာလျှင် စည်းမျဉ်းနှင့်အညီ သင်၏အလုပ်ကို ဆောင်ရွက်နိုင်မည် ဖြစ်သည်။ သင်၏တာဝန်ကို ထမ်းဆောင်ရာတွင် သင်ပြုလိုသည်အတိုင်း ပြုရင်း၊ သင် လုပ်၍ပျော်သည့်အရာမှန်သမျှ၊ သို့မဟုတ် သင့်ကို အကောင်းမြင်စေမည့် အရာမှန်သမျှကိုသာ လုပ်ဆောင်ရင်း သင်၏ ကိုယ်ပိုင်နှစ်သက်မှုများအရ လုံးဝ ပြု၍မရပေ။ ဤသည်မှာ မိမိ၏ကိုယ်ပိုင်ဆန္ဒနှင့်အညီ ပြုမူခြင်းဖြစ်သည်။ သင်၏တာဝန်ကို ထမ်းဆောင်ရာတွင် ဤသည်မှာ ဘုရားတောင်းဆိုသည့်အရာဖြစ်ကြောင်းနှင့် ယင်းက ဘုရားကို ပျော်ရွှင်စေမည့်အရာဖြစ်ကြောင်းတို့ကို တွေးလျက် သင်၏ကိုယ်ပိုင် နှစ်သက်မှုများကို အားကိုးပါက၊ ပြီးလျှင် အကယ်၍ သင်သည် သင်၏ကိုယ်ပိုင်နှစ်သက်မှုများကို ဘုရားသခင်အပေါ် အတင်းအကျပ် သတ်မှတ်ခြင်း သို့မဟုတ် ၎င်းတို့အား သမ္မာတရားကဲ့သို့ လက်တွေ့လုပ်ဆောင်ပါက၊ ၎င်းတို့မှာ သမ္မာတရားစည်းမျဉ်းများဖြစ်သည့်အလား ၎င်းတို့အား လိုက်နာပါက ဤသည်မှာ အမှားတစ်ခု မဟုတ်လော။ ဤသည်မှာ သင်၏တာဝန်ကို ထမ်းဆောင်နေခြင်း မဟုတ်၊ ထို့အပြင် သင်၏တာဝန်ကို ဤကဲ့သို့ ထမ်းဆောင်နေခြင်းကို ဘုရားသခင်မှ အမှတ်ရမည် မဟုတ်ပေ။ လူအချို့တို့သည် သမ္မာတရားကို နားမလည်ကြသကဲ့သို့ ၎င်းတို့၏ တာဝန်များကို ကောင်းစွာ ဖြည့်ဆည်းခြင်းမှာ မည်သည့်အရာကို ဆိုလိုသည်ကို သူတို့ မသိကြ။ ၎င်းတို့သည် ကြိုးစားအားထုတ်ပြီး မိမိတို့၏ စိတ်နှလုံးကို ယင်းတွင် ထားရှိပြီးဖြစ်ကာ မိမိတို့၏ ဇာတိပကတိကို ပုန်ကန်ကာ ဆင်းရဲဒုက္ခခံစားပြီး ဖြစ်သော်ငြားလည်း ၎င်းတို့သည် အဘယ်ကြောင့်များ မိမိတို့၏ တာဝန်ကို စံနှုန်းပြည့်မီသည့် နည်းလမ်းဖြင့် မည်သည့်အခါမျှ မထမ်းဆောင်နိုင်ရသနည်းဟု ၎င်းတို့ ခံစားကြသည်။ ဘုရားသခင်သည် အဘယ်ကြောင့် အစဉ်အမြဲ စိတ်မကျေမနပ်ဖြစ်နေသနည်း။ ဤလူတို့သည် မည်သည့်နေရာတွင် မှားယွင်းခဲ့ကြပြီနည်း။ ၎င်းတို့၏ အမှားမှာ ဘုရားသခင်၏ သတ်မှတ်ချက်များကို ရှာဖွေရန် မကြိုးစားဘဲ ယင်းအစား မိမိတို့၏ ကိုယ်ပိုင် စိတ်ကူးများအတိုင်း ပြုမူကြခြင်း ဖြစ်သည်။ ဤသည်မှာ အကြောင်းရင်းဖြစ်၏။ ၎င်းတို့၏ ကိုယ်ပိုင် စိတ်ဆန္ဒများ၊ နှစ်သက်မှုများနှင့် တစ်ကိုယ်ကောင်းဆန်သော ရည်ရွယ်ချက်များကို သမ္မာတရားအဖြစ် ၎င်းတို့ သဘောထားခဲ့ကြသည်။ ပြီးလျှင် သူတို့သည် ထိုအရာများကို ဘုရားသခင် နှစ်သက်သည့် အရာဖြစ်သကဲ့သို့၊ သူ၏ စံနှုန်းများနှင့် သတ်မှတ်ချက်များ ဖြစ်သည့်အလား သဘောထားကြသည်။ သူတို့သည် မှန်ကန်၊ ကောင်းမြတ်ပြီး လှပသည်ဟု သူတို့ ယုံကြည်သည့်အရာများကို သမ္မာတရားအဖြစ် မြင်ကြလေသည်။ ဤသည်မှာ မှားယွင်း၏။ အမှန်တွင် လူတို့သည် တစ်စုံတစ်ရာ မှန်ကန်သည်၊ ပြီးလျှင် ယင်းသည် သမ္မာတရားနှင့် ကိုက်ညီသည်ဟု တစ်ခါတစ်ရံ ထင်ကောင်းထင်ကြမည် ဖြစ်သော်လည်း ယင်းသည် ဘုရားသခင်၏ ရည်ရွယ်ချက်များနှင့် ကိုက်ညီသည်ဟု သေချာပေါက် မဆိုလိုပေ။ တစ်စုံတစ်ရာ မှန်ကန်သည်ဟု လူတို့ တွေးထင်လေလေ၊ ၎င်းတို့အနေဖြင့် သတိရှိသင့်လေလေဖြစ်ပြီး ၎င်းတို့ စဉ်းစားနေသည့်အရာသည် ဘုရားသခင်၏ သတ်မှတ်ချက်များနှင့် ပြည့်မီခြင်းရှိမရှိ သိဖို့ရန် သမ္မာတရားကို ရှာဖွေသင့်လေလေ ဖြစ်သည်။ ယင်းသည် သူ၏ သတ်မှတ်ချက်များနှင့် အတိအကျပင် ဆန့်ကျင်ပြီး သူ၏ နှုတ်ကပတ်တော်များနှင့် ဆန့်ကျင်လျက်ရှိပါက ထိုအရာမှန်ကန်သည်ဟု သင် တွေးထင်သည်လျှင်ပင် ယင်းက လက်ခံနိုင်ဖွယ် မရှိပေ၊ ယင်းသည် လူသားအတွေးသာ ဖြစ်ပြီး သင် မှန်ကန်သည်ဟု မည်သို့ တွေးထင်ပါစေ သမ္မာတရားနှင့် ကိုက်ညီလိမ့်မည်မဟုတ်ပေ။ တစ်စုံတစ်ခုသည် မှန်သည် သို့မဟုတ် မှားသည်ကို ဘုရားနှုတ်ကပတ်တော်များကို အခြေခံ၍ ဆုံးဖြတ်ရမည်ဖြစ်သည်။ တစ်စုံတစ်ရာကို သင် မှန်ကန်သည်ဟု မည်မျှ တွေးထင်ပါစေ ဘုရားသခင်၏ နှုတ်ကပတ်တော်များထဲတွင် ယင်းအတွက် အခြေပြုချက် မရှိပါက ယင်းသည် မှားယွင်းနေပြီး ယင်းကို သင် စွန့်ပစ်ရမည်။ သမ္မာတရားနှင့် ကိုက်ညီသည့်အခါမှသာ လက်ခံနိုင်စရာရှိ၏၊ ဤနည်းလမ်းဖြင့် သမ္မာတရား စည်းမျဉ်းများကို ထိန်းသိမ်းခြင်းအားဖြင့်သာ သင်၏တာဝန် ထမ်းဆောင်ခြင်းသည် စံနှုန်း ပြည့်မီနိုင်သည်။ တာဝန်ဆိုသည်မှာ အဘယ်နည်း။ လူတို့ထံ ဘုရားသခင်က အပ်နှင်းသည့် စေခိုင်းချက်တစ်ခုဖြစ်သည်။ ဘုရားအိမ်တော်၏ အလုပ်၏ တစ်စိတ်တစ်ပိုင်းဖြစ်သည်။ ဘုရားသခင်ရွေးချယ်ထားသောလူတိုင်း ခံယူသင့်သည့် တာဝန်၊ ဝတ္တရားတစ်ခုဖြစ်သည်။ တာဝန်သည် သင်၏ အသက်မွေးမှုဖြစ်သလော။ ပုဂ္ဂိုလ်ရေးဆိုင်ရာ မိသားစု ကိစ္စတစ်ခုဖြစ်သလော။ သင်သည် တာဝန်ပေးအပ်ခြင်း ခံရသည်နှင့်တစ်ပြိုင်နက် ဤတာဝန်သည် သင်၏ကိုယ်ပိုင် အလုပ်ကိစ္စဖြစ်လာသည်ဟု ပြောလျှင် မှန်နိုင်သလော။ ဤကဲ့သို့ လုံးဝ မဟုတ်ပေ။ ဤသို့ဆိုလျှင် သင်၏ တာဝန်ကို မည်သို့ဖြည့်ဆည်းသင့်သနည်း။ ဘုရားသခင်၏ တောင်းဆိုချက်များ၊ နှုတ်ကပတ်တော်များနှင့် စံနှုန်းများနှင့်အညီ ပြုမူခြင်းအားဖြင့် သင်၏ အပြုအမူကို လူသား၏ တစ်ဖက်သတ်ဆန်သော ဆန္ဒများအပေါ်အခြေခံခြင်းထက် သမ္မာတရားစည်းမျဉ်းများအပေါ် အခြေခံခြင်းအားဖြင့် ဖြည့်ဆည်းသင့်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရား စည်းမျဉ်းများကို ရှာဖွေခြင်းဖြင့်သာ မိမိ၏တာဝန်ကို ကောင်းစွာ ထမ်းဆောင်နိုင်သည်) ကိုယ့်တာဝန်ကို ကောင်းကောင်းထမ်းဆောင်ပြီး ဘုရားသခင်ကို ကျေနပ်စေဖို့အတွက် ကျွန်မတို့က အရင်ဆုံး ကိုယ့်ရည်ရွယ်ချက်တွေကို တည့်မတ်ရမယ်၊ ကိုယ်ပိုင် ရည်မှန်းချက်တွေနဲ့ လိုအင်ဆန္ဒတွေကို စွန့်လွှတ်ရမယ်၊ ပြီးတော့ ကျော်ကြားမှု၊ အကျိုးအမြတ်နဲ့ အဆင့်အတန်းအတွက် မလုပ်ဆောင်ရဘူးဆိုတာ ဘုရားနှုတ်ကပတ်တော်တွေကနေ ကျွန်မ နားလည်ခဲ့တယ်။ ကိုယ်ပိုင် စိတ်ကူးတွေနဲ့ ကြိုက်နှစ်သက်မှုတွေကိုလည်း သမ္မာတရား စည်းမျဉ်းတွေအဖြစ် မမှတ်ယူသင့်ဘူး။ အဲဒီအစား ဘုရားသခင်ရဲ့ တောင်းဆိုချက်တွေကို ရှာဖွေပြီး ကိုယ့်တာဝန်ကို ဘုရားသခင်ရဲ့ ရည်ရွယ်ချက်တွေနဲ့အညီ ထမ်းဆောင်သင့်တယ်။ ကျွန်မတို့က ဒီနည်းလမ်းနဲ့သာ အမှုအရာတွေကို စည်းမျဉ်းကျကျ လုပ်ဆောင်နိုင်မှာ။ ဘုရားအိမ်တော်မှာ တာဝန်က ဘယ်ကဏ္ဍမှာပဲ ရှိနေပါစေ အဲဒါနဲ့ပတ်သက်တဲ့ သမ္မာတရား စည်းမျဉ်းတွေ ရှိတာပဲလေ။ ဥပမာပြောရရင် အသင်းတော်က ခေါင်းဆောင်တွေနဲ့ သင်းထောက်တွေကို ရွေးတဲ့အခါ သူတို့ကို ရွေးချယ်မှုဆိုင်ရာ စည်းမျဉ်းတွေနဲ့ စံနှုန်းတွေကို ကျွန်မတို့ ရှာဖွေရမယ်။ ပထမဦးဆုံး သူတို့က သမ္မာတရားကို လိုက်စားပြီး လူ့သဘာဝကောင်းရှိရမယ်၊ တရားမျှတစိတ် ရှိရမယ်။ ညီအစ်ကိုမောင်နှမတချို့ရဲ့ ဖောက်ပြန်ပျက်စီးတဲ့ စိတ်သဘောထားက နည်းနည်း ပိုပြင်းထန်ကောင်း ပြင်းထန်နိုင်ပေမဲ့ သူတို့က သမ္မာတရားကို လက်ခံနိုင်သေးပြီး ပြုပြင်ခံရပြီးနောက်မှာ ကိုယ့်ကိုယ်ကိုယ် နားလည်နိုင်တယ်၊ ဘုရားသခင်ရဲ့ တောင်းဆိုချက်တွေအတိုင်း ကြိုးစားနိုင်တယ်။ ဒီလိုလူမျိုးကို ခေါင်းဆောင်အဖြစ် ရွေးတာက စည်းမျဉ်းတွေနဲ့ ကိုက်ညီတယ်။ ဆန့်ကျင်ဘက်အနေနဲ့ လူတချို့က ဉာဏ်ကောင်းတယ်၊ ဆုကျေးဇူးတွေ ရှိတယ်၊ အပြင်ပန်းမှာ စိတ်အားထက်သန်မှု ရှိတယ်၊ သူတို့တာဝန်မှာ ဒုက္ခခံထမ်းဆောင်နိုင်ပေမဲ့ သူတို့မှာ ကိုယ်ပိုင် အသက်ဝင်ရောက်မှုတစ်ခုမှ မရှိဘူး။ တာဝန်ထမ်းဆောင်တဲ့အခါမှာ သူတို့က ကျော်ကြားမှု၊ အကျိုးအမြတ်နဲ့ အဆင့်အတန်းကိုပဲ ကန်းကုန်အောင် လိုက်စားပြီး လူတွေကို လမ်းမှားရောက်စေဖို့ စကားလုံးတွေနဲ့ အယူဝါဒတွေကိုပဲ ရွတ်ဖတ်နေကြတယ်။ သူတို့ ပြုပြင်ခံရတဲ့အခါမှာလည်း ကိုယ့်ကိုယ်ကိုယ် နားမလည်ကြသေးဘူး။ ဒီလိုလူမျိုးသာ ခေါင်းဆောင်ဖြစ်လာရင် သူတို့က ဘာပြဿနာကိုမှ ဖြေရှင်းနိုင်မှာ မဟုတ်ဘူး၊ ညီအစ်ကိုမောင်နှမတွေနဲ့ အသင်းတော်အလုပ်ကိုပဲ ထိခိုက်နစ်နာစေမှာပါ။

နောက်ပိုင်းမှာ တခြားနယ်ပယ်တစ်ခုမှာ တာဝန်ထမ်းဆောင်ဖို့ အစ်မလီလင်ကို ကျွန်မတို့ ထောက်ခံခဲ့တယ်။ အဲဒီအစ်မ ထွက်ခွာခါနီး ရက်ပိုင်းအလိုမှာပဲ ညီအစ်ကိုမောင်နှမတချို့က အစီရင်ခံစာတစ်စောင် ရေးပြီး ပြောကြတယ်၊ လီလင်က သူ့တာဝန်မှာ ဝန်တာထားစိတ် မရှိဘူး၊ တကယ့်အလုပ် မလုပ်ဘူး၊ ပြီးတော့ တော်တော် မာနထောင်လွှားတယ်တဲ့။ သူနဲ့ အတူအလုပ်လုပ်တဲ့ ညီအစ်မနှစ်ယောက်ကို အမြဲ သဘောမကျဘဲ တခြားညီအစ်ကိုမောင်နှမတွေရှေ့မှာ သူတို့ကို အမြဲ ဝေဖန်ပြီး သိမ်ငယ်အောင်လုပ်တယ်၊ အဲဒါကြောင့် တခြားသူတွေက သူတို့အပေါ် အစွဲတွေ ဖြစ်လာစေတယ်တဲ့။ ဒါက အဖွဲ့ထဲမှာ နှောင့်ယှက်မှု ဖြစ်စေပြီး ရလဒ်အနေနဲ့ အဲဒီညီအစ်မနှစ်ယောက်က အပျက်သဘောဆောင်လာကြတယ်။ ကျွန်မက အစီရင်ခံစာကို ကိုင်တွယ်တဲ့ ညီအစ်မတွေဆီ အမြန်စာရေးပြီး လီလင် မြန်မြန် ထွက်သွားလို့ရအောင် သူ့ပြဿနာတွေကို ရိုးရိုးရှင်းရှင်းလေးပဲ ဖော်ထုတ်ပေးဖို့ ပြောခဲ့တယ်။ နောက်ပိုင်းမှာ ကျွန်မရဲ့ အခြေအနေ မမှန်ကန်ဘူးဆိုတာ သဘောပေါက်လိုက်တယ်။ ကျွန်မ ဒီလောက် အလျင်လိုနေတာက ဘုရားအိမ်တော်ကို ပင်ကိုစွမ်းရည်ရှိသူ ပံ့ပိုးပေးဖို့အတွက် တကယ်ပဲလား။ ပင်ကိုစွမ်းရည်ရှိသူ နောက်တစ်ယောက် ပိုပံ့ပိုးပေးနိုင်ရင် ကိုယ် နာမည်ကောင်းရမယ် ထင်လို့ မဟုတ်ဘူးလား။ ဘုရားနှုတ်ကပတ်တော်တွေကို ကျွန်မ သတိရလိုက်တယ်။ “တာဝန်ထမ်းဆောင်ခြင်းက အမှန်တွင် မခက်သည်သာမက သစ္စာစောင့်သိစွာနှင့် စံနှုန်းပြည့်မီစွာဖြင့် ထိုသို့လုပ်ဖို့လည်း မခက်ချေ။ သင်သည် အသက်စတေးရန်ဖြစ်စေ၊ အထူးဖြစ်သည့်အရာတစ်ခုတလေကိုဖြစ်စေ၊ ခက်ခဲသည့်အရာ တစ်ခုတလေကိုဖြစ်စေ ပြုလုပ်ရန် မလိုအပ်၊ ဘုရားသခင်၏ နှုတ်ကပတ်တော်များနှင့် လမ်းညွှန်ချက်များကို ရိုးသားစွာနှင့် စွဲစွဲမြဲမြဲ လိုက်နာရုံသာဖြစ်ကာ သင့်ကိုယ်ပိုင် အကြံဉာဏ်များကို ထည့်သွင်းခြင်း သို့မဟုတ် သင့်ကိုယ်ပိုင်လုပ်ငန်းကို မစီမံဘဲ သမ္မာတရားလိုက်စားသော လမ်းကြောင်းကို လျှောက်လှမ်းခြင်းသာ လိုအပ်သည်။ လူတို့သည် ဤအရာကို ပြုလုပ်နိုင်လျှင် သူတို့တွင် အခြေခံအားဖြင့် လူသားအသွင်သဏ္ဌာန် ရှိမည်ဖြစ်သည်။ သူတို့သည် ဘုရားသခင်ကို စစ်မှန်သော ကျိုးနွံနာခံမှုရှိပြီး ရိုးသားသောလူတစ်ဦး ဖြစ်လာသောအခါ စစ်မှန်သောလူသား၏ ပုံသဏ္ဌာန်ကို ပိုင်ဆိုင်ကြလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လျော်ကန်သော တာဝန်ဖြည့်ဆည်းခြင်းသည် လိုက်ဖက်ညီသော ပူးပေါင်းလုပ်ဆောင်ခြင်း လိုအပ်သည်) တာဝန်ဆိုတာ ကိုယ်ရေးကိုယ်တာကိစ္စ မဟုတ်ဘဲ ဘုရားသခင်ဆီက တာဝန်ပေးစေခိုင်းချက် ဖြစ်တဲ့အတွက် ကျွန်မတို့က ဘုရားသခင်ရဲ့ တောင်းဆိုချက်တွေ၊ သမ္မာတရား စည်းမျဉ်းတွေနဲ့အညီ လုပ်ဆောင်သင့်တယ်ဆိုတာ ဘုရားနှုတ်ကပတ်တော်တွေကနေ ကျွန်မ မြင်ခဲ့ရတယ်။ ဒီနည်းနဲ့မှပဲ ကျွန်မတို့က ဘုရားသခင်ရဲ့ ရည်ရွယ်ချက်တွေနဲ့ ကိုက်ညီမှာပါ။ ကျွန်မရဲ့ ရည်ရွယ်ချက်တွေကို စွန့်လွှတ်ပြီး တခြားသူတွေ အားကျမကျ အာရုံစိုက်နေတာကို ရပ်သင့်တယ်။ သမ္မာတရားကို ရှာဖွေဖို့နဲ့ စည်းမျဉ်းတွေနဲ့အညီ ကိုယ့်တာဝန်ကို ကောင်းကောင်းထမ်းဆောင်ဖို့ကိုပဲ အာရုံစိုက်ရမယ်။ ဒါမှ အလုပ်အစစ်အမှန်ကို ဂရုစိုက်ပြီး လမ်းကြောင်းမှန်ကို လျှောက်လှမ်းတာ ဖြစ်မှာ။ ကျွန်မ ကိုယ့်ကျော်ကြားမှု၊ အကျိုးအမြတ်နဲ့ အဆင့်အတန်းအတွက် လီလင်ရဲ့ ပြဿနာတွေကို အလေးအနက် အတည်မပြုဘဲ၊ မဖြေရှင်းဘဲ နေခဲ့ရင် အဲဒါက စည်းမျဉ်းတွေကို ဗြောင်ကျကျ ချိုးဖောက်ပြီး ပြုမူတာ ဖြစ်မှာပဲ။ ဒါကို တွေးမိတော့ ကိုယ့်ဂုဏ်သတင်းနဲ့ အဆင့်အတန်းကို ဆက်ပြီး ထည့်စဉ်းစားလို့ မဖြစ်တော့ဘူးဆိုတာ ကျွန်မ သဘောပေါက်လိုက်ပြီး အစီရင်ခံစာကို အတည်ပြုပေးဖို့ ညီအစ်ကိုမောင်နှမတွေဆီ အမြန်စာရေးလိုက်တယ်။ အတည်ပြုပြီးတဲ့နောက်မှာ လီလင်က လူတွေကို မျှမျှတတ မဆက်ဆံတတ်ဘူး၊ လူတွေကို သိမ်ငယ်အောင်လုပ်ပြီး ဝေဖန်တတ်တယ်၊ လူတွေနဲ့ သဟဇာတဖြစ်အောင် မပူးပေါင်းနိုင်ဘူး၊ ပြီးတော့ သူ့တာဝန်မှာ ဝန်တာထားစိတ် မရှိဘူးဆိုတာ အတည်ပြုနိုင်ခဲ့တယ်။ လီလင်ရဲ့ ပြဿနာတွေ ဖော်ထုတ်ခံရပြီး သူ ဖြုတ်ချခံရတဲ့အခါ ကိုယ့်ကိုယ်ကိုယ် ဆင်ခြင်သုံးသပ်မှု မရှိခဲ့သလို လက်မခံခဲ့ဘဲ မကျေနပ်ချက်တွေ ထုတ်ပြောခဲ့တယ်။ ဒါကြောင့် တခြားနယ်ပယ်မှာ တာဝန်ထမ်းဆောင်ဖို့ သူ့ကို ကျွန်မတို့ ခွင့်မပြုခဲ့ဘူး။ ကျွန်မရဲ့ အတွေ့အကြုံကတစ်ဆင့် ကိုယ့်တာဝန်တွေကို ထမ်းဆောင်တဲ့အခါမှာ ကျွန်မတို့က ကိုယ့်ရည်ရွယ်ချက်တွေကို တည့်မတ်ရမယ်၊ ကိုယ်ပိုင်လိုအင်ဆန္ဒတွေကို စွန့်လွှတ်ရမယ်၊ ပြီးတော့ အမှုအရာတွေကို သမ္မာတရား စည်းမျဉ်းတွေနဲ့အညီ လုပ်ဆောင်ရမယ်ဆိုတာ ကျွန်မ သဘောပေါက်ခဲ့တယ်။ အဲဒီအခါမှသာ ကျွန်မတို့ စိတ်နှလုံးက အေးချမ်းပြီး ငြိမ်းချမ်းမှု ခံစားရမှာပါ။


၁၈။ ဖိနှိပ်မှုနှင့် ဆင်းရဲဒုက္ခများက ကျွန်မကို ထုတ်ဖော်ခဲ့ပါတယ်

ချင်းယို၊ တရုတ်ပြည်

အသင်းတော်တချို့ရဲ့ သန့်စင်ခြင်းအလုပ်ကို ကျွန်မ တာဝန်ယူထားရတယ်။ ၂၀၂၂ ခုနှစ်၊ ဇူလိုင်လရဲ့ နေ့တစ်နေ့မှာ ရန်ရှင်းဆီကနေ ကိစ္စတချို့ သိရဖို့အတွက် သူ့အိမ်ကို ကျွန်မ သွားခဲ့တယ်။ တံခါးလာဖွင့်ပေးတာက သူ့အမျိုးသားပါ။ သူက ကျွန်မကို ကြောက်ကြောက်လန့်လန့်နဲ့ တိုးတိုးလေး မေးတယ်။ “ဘယ်သူ့ကို ရှာတာလဲ” တဲ့။ ကျွန်မလည်း ဉာဏ်ဆင်ပြီး “အစ်မကို လာရှာတာပါ” လို့ ဖြေလိုက်တာပေါ့။ သူက “အပြင်သွားတယ်” လို့ ချက်ချင်းပြန်ပြောတယ်။ ပြောပြီးတော့ သူက တံခါးပိတ်လိုက်တယ်။ သူ တံခါးပိတ်လိုက်တဲ့အချိန်မှာပဲ ဧည့်ခန်းထဲမှာ အသက် ၃၀၊ ၄၀ အရွယ် လူနှစ်ယောက် ထိုင်နေတာကို တံခါးကြားကနေ ကျွန်မ လှမ်းမြင်လိုက်ရတယ်။ သူတို့နှစ်ယောက်လုံးက ကျွန်မကို ပြိုင်တူ လှမ်းကြည့်နေကြတာ။ ကျွန်မ လန့်သွားတယ်။ “ဟိုလူနှစ်ယောက် ကြည့်တဲ့အကြည့်က သာမန်လူတွေနဲ့ မတူဘူး။ ရန်လိုတဲ့အကြည့်နဲ့ ငါ့ကို အကဲခတ်နေကြတာ။ ရဲတွေများလား” ပေါ့။ ကြောက်စိတ်တွေ ဒုန်းခနဲ စောင့်တက်လာပြီး ကျွန်မလည်း အမြန်ထွက်လာခဲ့တယ်။

ဧည့်ခံအိမ်ကို ပြန်ရောက်တော့ ညီအစ်မတစ်ယောက် ပြာပြာသလဲ ရောက်လာပြီး အသင်းတော်ခေါင်းဆောင်နှစ်ယောက် အဖမ်းခံလိုက်ရတယ်လို့ သူ အခုလေးတင် ကြားခဲ့ကြောင်း ပြောတယ်။ ကျွန်မ ရင်ထဲ ထိတ်ခနဲ ဖြစ်သွားတယ်။ “ဒုက္ခပါပဲ။ ရန်ရှင်းလည်း အဖမ်းခံလိုက်ရပြီ ထင်တယ်။ သူ့အိမ်မှာ စောစောက ငါတွေ့ခဲ့တဲ့ သူစိမ်းနှစ်ယောက်က စောင့်ကြည့်နေတဲ့ ရဲတွေ ဖြစ်ဖို့များတယ်” ပေါ့။ ကျွန်မ စိတ်ထဲမှာ တော်တော် ထိတ်လန့်သွားတယ်။ အဲဒီနောက် ချက်ချင်းဆိုသလိုပဲ မနက် နှစ်နာရီ၊ သုံးနာရီလောက်မှာ ညီအစ်ကိုမောင်နှမ တချို့လည်း အဖမ်းခံလိုက်ရတယ်လို့ ကျွန်မ သိလိုက်ရတယ်။ ညီအစ်ကိုမောင်နှမတွေ အများကြီး တစ်ပြိုင်နက် အဖမ်းခံလိုက်ရတော့ ကျွန်မ ရင်တွေ တဒိတ်ဒိတ်ခုန်ပြီး ကြောက်လာတယ်။ လွန်ခဲ့တဲ့ သုံးနှစ်လောက်က ရဲတွေက လူတွေမှတ်မိအောင် ကျွန်မဓာတ်ပုံကို ကိုင်ပြီး လိုက်မေးခဲ့ဖူးတာကို ကျွန်မ တွေးမိတယ်။ အဖမ်းခံရတဲ့ ညီအစ်ကိုမောင်နှမတွေကလည်း ကျွန်မ အခုနေနေတဲ့အိမ်ကို သိကြတယ်။ ကျွန်မ ဒီမှာ ဆက်နေရင် အချိန်မရွေး အဖမ်းခံရနိုင်တယ်ဆိုတော့ ကျွန်မ ပစ္စည်းတွေကို ယူပြီး ထွက်ဖို့ ပြင်ဆင်လိုက်တယ်။ အဲဒီအချိန်မှာပဲ ညီအစ်မတစ်ယောက် အလောတကြီး ရောက်လာပြီး အသင်းတော်က ခေါင်းဆောင်တွေနဲ့ အမှုဆောင်တွေ၊ ဧဝံဂေလိအလုပ်နဲ့ ရေလောင်းခြင်းအလုပ်က ကြီးကြပ်ရေးမှူးတွေ အကုန်လုံး အဖမ်းခံလိုက်ရပြီလို့ လာပြောတယ်။ ဒီအိမ်ကနေ မြန်မြန်ထွက်သွားဖို့ သူက ကျွန်မကို ပြောတယ်။ အဲဒါကြားတော့ ကျွန်မ လန့်ပြီး ကြောင်အမ်းအမ်း ဖြစ်သွားတာပေါ့။ “လူတွေ အများကြီး အဖမ်းခံလိုက်ရတော့ နောက်ဆက်တွဲအလုပ်တွေကို ဘယ်သူလုပ်မလဲ။ ညီအစ်ကိုမောင်နှမတွေ ရှောင်တိမ်းလို့ရအောင် သူတို့ကို သွားသတိပေးဖို့တစ်ယောက်ယောက်ကို ငါ အမြန်ရှာမှ ဖြစ်မယ်” ပေါ့။ ဒါပေမဲ့ နောက်ထပ်အတွေးတစ်ခု ဝင်လာတယ်။ “အဖမ်းခံရတဲ့ ညီအစ်ကိုမောင်နှမတွေနဲ့ ငါက အနီးကပ် အဆက်အသွယ်ရှိတယ်၊ ပြီးတော့ ရဲတွေဆီမှာ ငါ့ဓာတ်ပုံ ရှိတယ်။ ရဲတွေသာ ငါ့ကို ဖမ်းမိရင် သေအောင် မရိုက်ရင်တောင် ဒုက္ခိတဖြစ်တဲ့အထိ ရိုက်မှာ။ ငါ အမြန် ပုန်းရှောင်မှ ဖြစ်မယ်” ပေါ့။ ဒါနဲ့ ကျွန်မလည်း ဆွေမျိုးတစ်ယောက်အိမ်ကို သွားခဲ့တယ်။ လောလောဆယ်တော့ ဘေးကင်းသွားပေမဲ့ ကျွန်မစိတ်ထဲမှာ အမြဲတမ်း စိတ်မအေးဖြစ်နေတယ်။ “အသင်းတော်အခြေအနေ ဘယ်လိုနေလဲ။ တခြားဘယ်သူတွေ အဖမ်းခံရသေးလဲ။ ဒီတစ်ခါ အဖမ်းခံရတာတွေအကုန်လုံးက ခေါင်းဆောင်တွေနဲ့ အမှုဆောင်တွေဆိုတော့ နောက်ဆက်တွဲအလုပ်တွေကို ဘယ်သူလုပ်နေလဲ။ ငါကလည်း အသင်းတော်အဖွဲ့ဝင်တစ်ယောက်ပဲလေ၊ တကယ်ဒီအတိုင်းကြီး ပုန်းနေလိုက်တော့မှာလား” ပေါ့။ ကျွန်မ ရင်ထဲမှာ တော်တော်လေး ဂယောက်ဂယက် ဖြစ်နေတယ်။

နောက်တစ်နေ့မှာ အထက်ခေါင်းဆောင်တွေက ကျွန်မကို နောက်ဆက်တွဲအလုပ်တွေကို ကိုင်တွယ်ဖို့ ပြောတဲ့ စာတစ်စောင် ကျွန်မ ရခဲ့တယ်။ အဲဒီတုန်းက ကျွန်မ စိတ်ထဲမှာ နည်းနည်း ကြောက်သွားတယ်။ “ညီအစ်ကိုမောင်နှမတွေ အများကြီး အဖမ်းခံထားရတာ။ ဒါက တကယ့် မုန်တိုင်းအလယ်ကို ရောက်နေတာပဲ။ ဒီအချိန်မှာ နောက်ဆက်တွဲအလုပ်ကို ကိုင်တွယ်တာက ရှေ့တန်းတက်သလိုဖြစ်မနေဘူးလား။ ဒါ့အပြင် ရဲတွေဆီမှာ ငါ့ဓာတ်ပုံက ရှိနေတာ။ သူတို့သာ ငါ့ကို ချိန်လိုက်ပြီဆိုတာနဲ့ ငါ ဘယ်လိုလုပ် လွတ်မြောက်နိုင်မှာလဲ။ ငါ့ကျန်းမာရေးကလည်း ကောင်းတာ မဟုတ်ဘူး။ အဖမ်းခံရရင် နတ်ဆိုးတွေရဲ့ နှိပ်စက်မှုကို ငါ ဘယ်လိုခံနိုင်မှာလဲ၊ ရိုက်သတ်တာ ခံလိုက်ရမှာပဲ မဟုတ်ဘူးလား။ ငါသာ သေသွားရင် ယုံကြည်ခဲ့တဲ့ နှစ်တွေအားလုံး အချည်းနှီးဖြစ်သွားမှာ မဟုတ်ဘူးလား” ပေါ့။ ဒီလိုတွေးမိလိုက်တော့ ကျွန်မ ရင်ထဲ ထိတ်ခနဲ ဖြစ်သွားတာပေါ့။ ဒါပေမဲ့ အသင်းတော်က ရပ်ဆိုင်းလုနီးပါး ဖြစ်နေချိန်မှာ ကိုယ့်တာဝန်ကို ငြင်းပယ်လိုက်ရင်၊ ဒီလို အရေးကြီးတဲ့အချိန်မှာ စစ်ပြေးတစ်ယောက် ဖြစ်သွားတယ်ဆိုတာကို ငြင်းလို့ရမှာမဟုတ်ဘူး။ ဆက်တိုက်ကို ဝေခွဲမရဖြစ်နေတော့ ကျွန်မ စိတ်နှလုံးကို နှစ်ခြမ်းဆွဲခွာနေသလို ခံစားရတယ်။ နောက်ပိုင်းမှာ ခေါင်းဆောင်တွေဆီ ကျွန်မ စာပြန်လိုက်တယ်။ ကျွန်မရဲ့ လုံခြုံရေးအတွက် အန္တရာယ်ရှိနိုင်တယ်ဆိုတဲ့အကြောင်း ထည့်ရေးလိုက်တာပေါ့။ ပြီးတော့ “ကျွန်မကို ဒီအလုပ် လုပ်ခိုင်းလို့ အဆင်ပြေမပြေ ခေါင်းဆောင်တို့ပဲ ဆုံးဖြတ်ပေးပါ။ ကျွန်မနဲ့ သင့်တော်တယ် ထင်ရင်တော့ ကျွန်မ သွားပါမယ်” လို့လည်း ရေးလိုက်တယ်။ ကျွန်မရဲ့ ရည်ရွယ်ချက်က ကျွန်မရဲ့ လုံခြုံရေးအတွက် အန္တရာယ်ရှိတယ်ဆိုတာ၊ ကျွန်မကို မလွှတ်ဖို့ စီစဉ်စေချင်တာဆိုတာကို သူတို့ကို ပြောဖို့ပဲ။ ဒီစာကို ပို့ပြီးတဲ့အခါ ကျွန်မစိတ်ထဲမှာ ကိုယ့်ကိုယ်ကိုယ် အပြစ်တင်မိတယ်။ “ဒီစာရေးတာက ငါ လှည့်ဖြားနေတာ မဟုတ်ဘူးလား။ ဘုရားအိမ်တော်က ငါ့ကို ဒီလောက်နှစ်တွေအကြာကြီး ပျိုးထောင်ပေးခဲ့တာ၊ ဒါပေမဲ့ ဒီလို အရေးကြီးတဲ့အချိန်ကျမှ ငါက ကိုယ့်ကိုယ်ကိုယ် ကာကွယ်ဖို့ ကြိုးစားနေတာ။ ဒါ လူ့သဘာဝရှိတဲ့လူ လုပ်ရပ်လား။ ‘ဒုက္ခရောက်ချိန်မှာမှ တကယ့်စိတ်ရင်းမှန်ကို မြင်ရတယ်’ ဆိုတဲ့ စကားလိုပဲလေ။ အခု အသင်းတော်မှာ လူတွေအများကြီး အဖမ်းခံထားရပြီး နောက်ဆက်တွဲအလုပ်တွေကို လုပ်ဖို့ အရေးတကြီး လိုအပ်နေတာ။ ဒါပေမဲ့ ငါက ကိုယ့်တာဝန်ကို ငြင်းပယ်နေတာ၊ ဒါက တကယ်ကို လူသားတစ်ယောက် လုပ်မဲ့ဟာတစ်ခု လုံးဝ မဟုတ်ဘူး” ပေါ့။ ဒါပေမဲ့ ကျွန်မစိတ်ထဲမှာ နည်းနည်း ကြောက်နေတုန်းပဲ၊ ဒါနဲ့ ဘုရားသခင်ဆီ ကျွန်မ တောင်းလျှောက်ခဲ့တယ်။ ထကြွပြီး အသင်းတော်အလုပ်ကို ကာကွယ်ဖို့အတွက် ယုံကြည်ခြင်းပေးသနားဖို့ တောင်းခံခဲ့တယ်။ ဆုတောင်းပြီးတဲ့နောက် ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “ဘုရားသခင်နောက်သို့ အမှန်တကယ် လိုက်လျှောက် သူများသည် ၎င်းတို့အလုပ်ကို စမ်းသပ်ခြင်းအား ခံနိုင်ရည် ရှိကြသည်၊ သို့ရာတွင် ဘုရားသခင်နောက်သို့ အမှန်တကယ် မလိုက်လျှောက်သူများမှာ ဘုရားသခင်၏ မည်သည့်စစ်ဆေးမှုကိုမျှ ခံရပ်နိုင်စွမ်းမရှိကြပေ။ အနှေးနှင့်အမြန် ၎င်းတို့သည် နှင်ထုတ်ခံရကြလိမ့်မည်ဖြစ်သော်လည်း၊ အောင်နိုင်သူများသည် နိုင်ငံတော်တွင် ကျန်ရှိကြလိမ့်မည်။ လူသားက ဘုရားသခင်ကို အမှန်တကယ် ရှာဖွေသည်၊ မရှာဖွေသည်ကို သူ၏အလုပ်ကို စမ်းသပ်ခြင်းအားဖြင့်၊ ဆိုလိုသည်မှာ ဘုရားသခင်၏ စမ်းသပ်မှုများအားဖြင့်၊ ဆုံးဖြတ်ခြင်းဖြစ်ကာ လူကိုယ်တိုင် ကောက်ချက်ချသည့်အရာနှင့် လားလားမျှ မသက်ဆိုင်ပေ။ ဘုရားသခင်သည် မည်သည့်လူကိုမျှ ပေါ့ပေါ့တန်တန် မငြင်းပယ်ပေ။ သူလုပ်ဆောင်သမျှသည် လူသားကို လုံးဝ လက်ခံယုံကြည်စေနိုင်သည်။ သူသည် လူသားက မမြင်နိုင်သည့် မည်သည့်အရာကိုမျှ၊ သို့မဟုတ် လူသားကို လက်ခံမယုံကြည်စေနိုင်သည့် မည်သည့်အမှုကိုမျှ မလုပ်ဆောင်ပေ။ လူသား၏ ယုံကြည်ခြင်းက မှန်သည်၊ မှားသည်ဆိုသည်ကို အမှန်တရားများအားဖြင့် သက်သေပြခြင်း ဖြစ်ပြီး၊ လူသားက ‌ကောက်ချက်ချ၍ မရနိုင်ပေ။ ‘ဂျုံစပါးပင်ကို တောပင်များအဖြစ်သို့ မပြုလုပ်နိုင်သကဲ့သို့၊ တောပင်များကိုလည်း ဂျုံစပါးပင်အဖြစ်သို့ မပြုလုပ်နိုင်ပါ’ ဆိုသည်မှာ ယုံမှားဖွယ်ရာ မရှိပေ။ ဘုရားသခင်ကို အမှန်တကယ် ချစ်မြတ်နိုးသူများအားလုံးသည် နောက်ဆုံးတွင် နိုင်ငံတော်ထဲ ကျန်ရှိကြလိမ့်မည် ဖြစ်ပြီး၊ သူ့ကို အမှန်တကယ် ချစ်မြတ်နိုးသည့် မည်သူကိုမဆို ဘုရားသခင်က ညံ့ဖျင်းစွာ ဆက်ဆံမည် မဟုတ်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏ အမှုနှင့် လူ၏လက်တွေ့လုပ်ဆောင်မှု) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ နားလည်သွားတယ်။ လူတွေမှာ စစ်မှန်တဲ့ ယုံကြည်ခြင်း ရှိသလား၊ အတုအယောင် ယုံကြည်ခြင်းရှိသလားဆိုတာကို စမ်းသပ်ဖို့ အဆင်းနီသော နဂါးကြီးရဲ့ ဖိနှိပ်မှုနဲ့ ဖမ်းဆီးမှုတွေကို ဘုရားသခင် အသုံးပြုနေတာပဲ။ စစ်မှန်တဲ့ ယုံကြည်ခြင်း ရှိတဲ့သူတွေက ဆင်းရဲဒုက္ခ ကြုံရတဲ့အချိန်မှာ အသင်းတော်အလုပ်ကို ကာကွယ်နိုင်ပြီး သူတို့ရဲ့ တာဝန်တွေကို ဖြည့်ဆည်းနိုင်တယ်။ အတုအယောင် ယုံကြည်ခြင်း ရှိတဲ့သူတွေကျတော့ သာမန်အချိန်တွေမှာ ကိုယ့်အကျိုးစီးပွားကို မထိခိုက်သရွေ့ ဘုရားသခင်အတွက် အသုံးခံနိုင်ကြပေမဲ့၊ အန္တရာယ်ရှိတဲ့ ပတ်ဝန်းကျင်နဲ့ ရင်ဆိုင်ရတဲ့အခါကျတော့ ကြောက်ရွံ့ပြီး ကိုယ့်ကိုယ်ကိုယ် ကာကွယ်ဖို့ပဲ တွေးကြတယ်။ အသင်းတော်အလုပ်ကို လုံးဝ ထည့်မစဉ်းစားကြဘူး။ ဒီလိုလူမျိုးတွေက ထုတ်ဖော်ပြီး ဖယ်ရှားရှင်းလင်းတာ ခံရတယ်။ ဒါကို ကျွန်မရဲ့ အပြုအမူနဲ့ နှိုင်းယှဉ်ကြည့်လိုက်တယ်။ ကျွန်မ ဘုရားသခင်ကို ယုံကြည်လာတာ နှစ်တွေအကြာကြီး ရှိပြီ၊ ဘုရားသခင်ရဲ့ နှုတ်ကပတ်တော်တွေကိုလည်း အများကြီး စားသောက်ခဲ့ပြီးပြီ၊ ပြီးတော့ ဆင်းရဲဒုက္ခတွေ၊ စမ်းသပ်မှုတွေ ရောက်လာတဲ့အခါ ကိုယ့်တာဝန်ကို ဘယ်လို စွဲစွဲမြဲမြဲ လုပ်ရမယ်၊ ဘုရားသခင်အတွက် ဘယ်လို သက်သေခံရမယ်ဆိုတာတွေကို ညီအစ်ကိုမောင်နှမတွေနဲ့ ခဏခဏ မိတ်သဟာယ ပြုခဲ့ဖူးတာ။ ဒါပေမဲ့ အသင်းတော်က အခုလို အဖမ်းအဆီးလှိုင်းလုံးကြီးနဲ့ ရင်ဆိုင်ရပြီး ခေါင်းဆောင်တွေနဲ့ အမှုဆောင်တွေ၊ ညီအစ်ကိုမောင်နှမ အများကြီး အဖမ်းခံရတဲ့အခါ ကျွန်မ ပထမဆုံး တွေးမိတာက အမြန် ပုန်းရှောင်ဖို့ပဲ။ အထက်ခေါင်းဆောင်တွေက နောက်ဆက်တွဲအလုပ်တွေကို ကိုင်တွယ်ခိုင်းတဲ့အခါမှာလည်း ကျွန်မ တွန့်ဆုတ်ခဲ့တယ်လေ၊ ဒီတာဝန်ကို လုပ်ရတာ အရမ်း အန္တရာယ်များတယ်လို့ တွေးပြီး လုံခြုံရေးအန္တရာယ် ရှိတယ်ဆိုတဲ့ အကြောင်းပြချက်နဲ့ ငြင်းပယ်ခဲ့တာ။ အသင်းတော်မှာ ဒီလောက်ကြီးမားတဲ့ အခြေအနေဆိုး ကြုံနေရတာကို ကျွန်မ တွေးမိတယ်။ ခေါင်းဆောင်တွေနဲ့ အမှုဆောင်တွေ အကုန် အဖမ်းခံထားရတာ။ အသင်းတော်ရဲ့ အလှူငွေတွေနဲ့ ပစ္စည်းတွေကို ချက်ချင်း မရွှေ့ပြောင်းရင် ရဲတွေ သိမ်းသွားမှာ။ ပြီးတော့ ခေါင်းဆောင်တွေနဲ့ အမှုဆောင်တွေ အဖမ်းခံရမှန်း မသိသေးတဲ့ ညီအစ်ကိုမောင်နှမတွေလည်း အများကြီး ရှိသေးတယ်။ သူတို့ကို အချိန်မီ အကြောင်းမကြားရင် သူတို့လည်း အဖမ်းခံရနိုင်ခြေ ရှိတယ်။ ဒါပေမဲ့ ဒီလို အရေးကြီးတဲ့အချိန်မှာ ကျွန်မက တစ်ကြိမ်ပြီးတစ်ကြိမ် ကိုယ့်ကိုယ်ကိုယ် ကာကွယ်ဖို့နဲ့ တာဝန်ကို ငြင်းပယ်ဖို့ပဲ ရွေးချယ်ခဲ့တယ်။ ကျွန်မက အရမ်းကို တစ်ကိုယ်ကောင်းဆန်ပြီး စက်ဆုပ်စရာကောင်းလိုက်တာ၊ လူ့သဘာဝလည်း ကင်းမဲ့တယ်။ ကျွန်မက ဘုရားသခင်ရှေ့မှာ အသက်ရှင်ဖို့ တကယ် မထိုက်တန်ပါဘူး။ ဒီလို တွေးမိလိုက်တော့ ကျွန်မ လုပ်ခဲ့တာတွေ အားလုံးအတွက် အကြွေးတင်သလို ခံစားရပြီး နောင်တရမိတယ်၊ ကိုယ့်ကိုယ်ကိုယ် မကာကွယ်ချင်တော့ဘူး။ နောက်ပိုင်းမှာ အဲဒီအချိန်က ကျွန်မရဲ့ စက်ဆုပ်စရာ ရည်ရွယ်ချက်တွေအကြောင်းပြောဖို့ အထက်ခေါင်းဆောင်တွေဆီကို စာတစ်စောင်ရေးခဲ့ပြီး နောက်ဆက်တွဲအလုပ်ကို ကျွန်မ ကိုင်တွယ်ချင်စိတ်ရှိပါတယ်လို့ ပြောခဲ့တယ်။

ပြီးတော့ ကျွန်မ ရုပ်ဖျက်ပြီး ညီအစ်ကိုမောင်နှမတွေနဲ့ သွားတွေ့တယ်၊ ဘုရားနှုတ်ကပတ်တော် စာအုပ်တွေကို ဘယ်လို ရွှေ့ပြောင်းမလဲဆိုတာ ဆွေးနွေးဖို့ပါ။ လုံခြုံရေး အန္တရာယ်ရှိတဲ့ ညီအစ်ကိုမောင်နှမတွေကိုလည်း အမြန် ပုန်းရှောင်ကြဖို့ အကြောင်းကြားလိုက်တယ်။ အားနည်းပြီး အပျက်သဘောဆောင်နေတဲ့သူတွေ၊ ကြောက်ရွံ့နေတဲ့သူတွေကိုလည်း စာရေးပြီး မိတ်သဟာယ ပြုပေးတယ်၊ ဘုရားသခင်ကို အားကိုးပြီး အသင်းတော် အသက်တာမှာ အသက်ရှင်ဖို့၊ ကိုယ့်တာဝန်ကို ထမ်းဆောင်ဖို့ သူတို့ကို အားပေးခဲ့တယ်။ နောက်ဆက်တွဲအလုပ်တွေကို ကျွန်မ တက်တက်ကြွကြွ ကိုင်တွယ်နေတုန်းမှာပဲ ကျွန်မကို ထပ်ပြီး ထုတ်ဖော်လိုက်တဲ့ ဖြစ်ရပ်တစ်ခု ဖြစ်လာပြန်တယ်။ စာအုပ်တွေကို ထိန်းသိမ်းထားတဲ့ ညီအစ်ကိုတစ်ယောက်ရဲ့ ဇနီးနဲ့ သမီး အဖမ်းခံလိုက်ရတယ်လို့ ကျွန်မ သိလိုက်ရတယ်။ အခြေအနေက အရမ်း အရေးကြီးနေပြီ။ ဘုရားနှုတ်ကပတ်တော် စာအုပ်တွေကို အမြန်ဆုံး ရွှေ့ပြောင်းမှ ဖြစ်တော့မယ်။ ဒါကို ကြားတော့ ကျွန်မ အရမ်း စိုးရိမ်သွားတယ်။ ဒီစာအုပ်တွေသာ ရဲလက်ထဲ ရောက်သွားရင် ဆုံးရှုံးမှုက တော်တော် ကြီးမားမှာ။ အမြန်ဆုံး ရွှေ့ပြောင်းဖို့ နည်းလမ်းရှာမှ ဖြစ်မယ်။ ဒါနဲ့ အခြေအနေမှန်ကို သိရအောင် စာအုပ်တွေ ထိန်းသိမ်းထားတဲ့ ညီအစ်ကိုနဲ့ သွားတွေ့ဖို့ ကျွန်မ စီစဉ်လိုက်တယ်။ အဲဒီနောက် ချက်ချင်းဆိုသလိုပဲ၊ အဖမ်းခံရပြီး ပြန်လွတ်လာတဲ့ ညီအစ်ကိုမောင်နှမတွေဆီကနေ ကျွန်မ သတင်းတစ်ခု ကြားလိုက်ရတယ်။ အဖမ်းခံရတဲ့သူတချို့က စာတန်ရဲ့ အကြံအစည်တွေကို မမြင်နိုင်ဘဲ ခေါင်းဆောင်တွေနဲ့ အမှုဆောင်တွေကို သစ္စာဖောက်ပြီး ဖော်ကောင်လုပ်ကုန်ပြီတဲ့။ စာအုပ်တွေ ထိန်းသိမ်းထားတဲ့ ညီအစ်ကိုရဲ့ သမီးက သတင်းအချက်အလက် အများဆုံး ရောင်းစားခဲ့တာတဲ့။ ဒါကို ကြားတော့ ကျွန်မ အရမ်း ကြောက်သွားတယ်။ “ဒီရက်ပိုင်း ငါက စောင့်ကြည့်ခံနေရတဲ့ကြားက လျှောက်သွားနေတာလေ။ တစ်ယောက်ယောက်များ ငါ့ကို ဖော်ထုတ်လိုက်ရင် ငါတော့ သွားပြီမဟုတ်ဘူးလား” ပေါ့။ ဒါကို တွေးမိပြီး ကျွန်မ နောက်တွန့်သွားတယ်။ အဲဒီအချိန်မှာ ညီအစ်မ လီရွှမ် တခြားဒေသကနေ ပြန်ရောက်လာတယ်လို့ ကျွန်မ ကြားလိုက်တယ်။ သူက အရင်တုန်းက နောက်ဆက်တွဲအလုပ်တွေကို ကိုင်တွယ်ခဲ့ဖူးတာ ကျွန်မ သိထားတော့ သူ့ကိုပဲ ကျွန်မတာဝန် လွှဲပေးချင်လိုက်တယ်။ ဒါနဲ့ ကျွန်မရဲ့ တွဲဖက် ညီအစ်မ ဝမ်ရှင်းကို ပြောလိုက်တယ်။ “နောက်ဆက်တွဲအလုပ်ကို လီရွှမ်ကိုပဲ ကိုင်တွယ်ခိုင်းလိုက်ရင် မကောင်းဘူးလား။ သူက လုံခြုံရေး အန္တရာယ် မရှိဘူးလေ၊ ပြီးတော့ အရင်ကလည်း ဒီအလုပ်ကို ကိုင်တွယ်ဖူးတာပဲ” ပေါ့။ ဝမ်ရှင်းက အံ့သြသွားပြီး “အစ်မ ဘယ်လိုလုပ် ဒီလိုတွေးရတာလဲ။ သူက တခြားတာဝန်တွေ လုပ်နေတုန်းလေ။ ဒါ သင့်တော်ပါ့မလား” လို့ ပြောတယ်။ ဝမ်ရှင်းရဲ့ မေးခွန်းကို ကြားတော့မှ တကယ် မသင့်တော်မှန်း ကျွန်မ သတိထားမိလိုက်တယ်။ “ဒါ ငါ့တာဝန်မှန်း ရှင်းနေတာပဲ၊ ဒါပေမဲ့ အသင်းတော်ရဲ့ အကျိုးစီးပွားကို တစ်စက်မှ မငဲ့ဘဲ သူများဆီ လွှဲချဖို့ ငါ ကြိုးစားနေတုန်းပဲ။ ဒါပေမဲ့ ဒီတာဝန်ကို ဆက်လုပ်ရင် အဖမ်းခံရမှာ ငါ ကြောက်တယ်။ နတ်ဆိုးရဲ့ အကြံအစည်တွေကို မမြင်နိုင်ဘဲ ဘုရားသခင်ကို သစ္စာဖောက်လိုက်ရင်၊ ပြန်လည်နလန်ထူနိုင်တော့မှာ မဟုတ်ဘဲ ထာဝရ ပျက်စီးမဲ့သဘောပဲ။ ကယ်တင်ခြင်းရဖို့ အခွင့်အရေး ငါ လုံးဝ ဆုံးရှုံးသွားမှာပဲ” ပေါ့။ တွေးလေလေ၊ ကျွန်မ ပိုကြောက်လေပဲ။ ဒါနဲ့ ဘုရားသခင်ဆီ ကျွန်မ ဆုတောင်းလိုက်တယ်။ “ချစ်လှစွာသော ဘုရားသခင်၊ အန္တရာယ် ရောက်လာတဲ့အခါ သမီး နောက်ဆုတ်ချင်နေပါတယ်။ သမီးကို လမ်းပြပေးပြီး ယုံကြည်ခြင်းနဲ့ ခွန်အား ပေးသနားတော်မူပါ” ပေါ့။

ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “လူတို့သည် ၎င်းတို့၏အသက်များကို စွန့်လွှတ်ရန် အဆင်သင့်ဖြစ်သည့်အခါ အရာရာသည် အသေးအဖွဲ ဖြစ်လာပြီး မည်သူမျှ ၎င်းတို့ကို အနိုင်မယူနိုင်တော့ချေ။ အသက်ထက် မည်သည့်အရာသည် သာ၍အရေးကြီးနိုင်မည်နည်း။ ထို့ကြောင့် စာတန်သည် လူတို့အထဲတွင် နောက်ထပ် မည်သည့်အရာမျှ လုပ်ဆောင်နိုင်စွမ်း ရှိမလာပေ၊ လူနှင့် ပတ်သက်၍ ၎င်းလုပ်ဆောင်နိုင်သည့်အရာ တစ်ခုမျှ မရှိပေ။ ‘ဇာတိပကတိ’ ၏ အဓိပ္ပာယ်ဖွင့်ဆိုချက်တွင် ဇာတိပကတိသည် စာတန်၏ ဖောက်ပြန်ပျက်စီးစေခြင်း ခံရသည်ဟု ဆိုထားသော်လည်း၊ လူတို့သည် မိမိတို့ကိုယ်ကိုယ် အမှန်တကယ် ဆက်ကပ်အပ်နှံပြီး စာတန်၏ တိုက်တွန်းခြင်း မခံရပါက၊ မည်သူမျှ ၎င်းတို့ကို ခက်ခဲအောင် ပြုလုပ်နိုင်ခြင်းမရှိချေ။ ပြီးလျှင် ဤအချိန်တွင် ဇာတိပကတိသည် ယင်းနောက်ထပ် အလုပ်တာဝန်ု ဆောင်ရွက်လိမ့်မည်ဖြစ်ပြီး၊ ဘုရားသခင်၏ ဝိညာဉ်၏ လမ်းညွှန်မှုကို တရားဝင် စတင်ရရှိလိမ့်မည်။ ဤသည်မှာ လိုအပ်သော လုပ်ငန်းစဉ်တစ်ခုဖြစ်၏၊ ယင်းသည် တစ်ဆင့်ပြီးတစ်ဆင့် ဖြစ်ပေါ်ရပေမည်။ သို့မဟုတ်ပါက ဘုရားသခင်သည် ခေါင်းမာသော ဇာတိပကတိထဲတွင် အမှုပြရန် နည်းလမ်းရှိမည် မဟုတ်ပေ။ ယင်းမှာ ဘုရားသခင်၏ ဉာဏ်ပညာဖြစ်၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ “စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ” နှင့်သက်ဆိုင်သော နက်နဲမှုများကို ထုတ်ဖော်ချက်များ၊ အခန်း (၃၆)) ကျွန်မ ကြောက်ရွံ့ပြီး တုန်လှုပ်နေရတာက ဘာကြောင့်လဲဆိုတာ၊ နေ့တိုင်း စောင့်ကြည့်ကင်မရာတွေအောက်မှာ သွားလာလှုပ်ရှားနေရင် အချိန်မရွေး အဖမ်းခံရနိုင်တယ်လို့ ကျွန်မ ကြောက်နေခဲ့တာက ဘာကြောင့်လဲဆိုတာကို ဘုရားနှုတ်ကပတ်တော်တွေကနေ ကျွန်မ နားလည်ခဲ့တယ်။ အဓိက အကြောင်းရင်းက ကျွန်မ အသက်ကို အရမ်းချစ်မြတ်နိုးလွန်းပြီး အဖမ်းခံရမှာ၊ ရိုက်သတ်ခံရမှာကို ကြောက်နေလို့ပဲ။ သေမှာကြောက်တဲ့စိတ်က ကျွန်မရဲ့ အားနည်းချက် ဖြစ်နေပြီ။ မဖမ်းခံရခင်ကတည်းက ကျွန်မ ဒီလောက် ကြောက်နေတာ၊ အဖမ်းခံရရင် ကျွန်မ သက်သေခံချက်မှာ လုံးဝ ရပ်တည်နိုင်မှာ မဟုတ်ဘူး။ ယုဒ ဖြစ်သွားတဲ့ လူတွေကို ကျွန်မ တွေးမိတယ်။ သူတို့က ကိုယ်လွတ်ရုန်းဖို့အတွက် ညီအစ်ကိုမောင်နှမတွေနဲ့ ဘုရားအိမ်တော်ရဲ့ အကျိုးစီးပွားကို ရောင်းစားဖို့ ဝန်မလေးကြဘူး။ စာတန်ရှေ့မှာ လက်နက်ချပြီး ဘုရားသခင်ကို သစ္စာဖောက်ခဲ့ကြတယ်၊ စာတန်ရဲ့ လှောင်ပြောင်တာကို ခံခဲ့ကြရတယ်။ ဒီလို အသက်ရှင်ရတာ ဘာအဓိပ္ပာယ် ရှိလို့လဲ။ သခင်ယေရှု ပြောခဲ့သည်မှာ “အကြင်သူသည် မိမိအသက်ကို ကယ်ဆယ်ခြင်းငှာအလိုရှိ၏။ ထိုသူသည် အသက်ရှုံးလိမ့်မည်။ အကြင်သူသည် ငါ့ကြောင့်အသက်ရှုံး၏၊ ထိုသူသည် အသက်ကို တွေ့လိမ့်မည်။” (ရှင်မဿဲခရစ်ဝင် ၁၆:၂၅) သခင်ယေရှုကို ကြေညာပြီး သက်သေခံလို့ ခဲနဲ့ ပေါက်သတ်ခံခဲ့ရတဲ့ သတေဖန်လိုမျိုး၊ ဒါမှမဟုတ် ဘုရားသခင်အတွက် လက်ဝါးကပ်တိုင်မှာ ပြောင်းပြန် ရိုက်ထားခြင်းခံရတဲ့ ပေတရုလိုမျိုး ဘုရားသခင်အတွက် မာတုရဖြစ်ခဲ့တဲ့သူတွေက ဘုရားသခင်အတွက် သက်သေခံဖို့ သူတို့အသက်တွေကို စွန့်ခဲ့ကြတာ။ သူတို့ရဲ့ ဇာတိပကတိ သေဆုံးသွားပေမဲ့ ဘုရားသခင်ရဲ့ အသိအမှတ်ပြုတာကို သူတို့ ရခဲ့ကြတယ်။ အဆင်းနီသော နဂါးကြီးရဲ့ ရက်စက်တဲ့ နှိပ်စက်ညှဉ်းပန်းမှုကို ခံရပြီးနောက် ဘုရားသခင်အတွက် မာတုရဖြစ်ခဲ့တဲ့ ညီအစ်ကိုမောင်နှမတွေလည်း ရှိတယ်။ သူတို့ရဲ့ ဇာတိပကတိ သေဆုံးသွားပေမဲ့၊ သူတို့ရဲ့ သက်သေခံချက်က စာတန်ကို အောင်နိုင်တဲ့ သက်သေအထောက်အထား ဖြစ်လာခဲ့တယ်၊ သူတို့ရဲ့ ဝိညာဉ်တွေက ဖန်ဆင်းရှင်ရှေ့ကို ပြန်ရောက်သွားကြတယ်။ သူတို့က ဖြောင့်မတ်ခြင်းအတွက် နှိပ်စက်ခံခဲ့ရတာ၊ သူတို့ရဲ့ သေခြင်းက တန်ဖိုးရှိပြီး အဓိပ္ပာယ်ရှိတယ်။ ကျွန်မ ကိုယ့်ကိုယ်ကိုယ် ပြန်ကြည့်လိုက်တော့ သေခြင်းတရားရဲ့ ချုပ်နှောင်မှုကို ခံနေရတုန်းပဲ၊ ဘုရားသခင်အပေါ် စစ်မှန်တဲ့ ယုံကြည်ခြင်း မရှိဘူး။ ကျွန်မအသက်ကို ဘုရားသခင် ပေးထားတာ၊ ကျွန်မရဲ့ အသက်ရှင်ခြင်းနဲ့ သေခြင်းက ဘုရားသခင် လက်ထဲမှာပဲ ရှိတယ်။ ကျွန်မကို အဖမ်းခံရဖို့ ဘုရားသခင် ခွင့်ပြုရင် ဒါက ဘုရားသခင်က အမိန့်နဲ့ပြဋ္ဌာန်းထားတာပဲ။ ဘုရားသခင် ခွင့်မပြုရင်လည်း ဒါက ဘုရားသခင်ရဲ့ အချုပ်အခြာအာဏာပဲ။ ဘုရားသခင်ရဲ့ စီစဉ်ညွှန်ကြားမှုတွေကို ကျွန်မ ကျိုးနွံနာခံသင့်တယ်။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ထပ်ဖတ်တယ်။ “တရုတ်ပြည်မတွင် အဆင်းနီသော နဂါးကြီးသည် ဘုရားသခင်ကို ယုံကြည်သူတို့အား အန္တရာယ်များသော ပတ်ဝန်းကျင်များတွင် မကြာခဏ ထားရှိလျက် တစ်စိုက်မတ်မတ်နှင့် ရက်စက်ကြမ်းကြုတ်စွာ ဖိနှိပ်၊ ဖမ်းဆီးပြီး နှိပ်စက်ညှဉ်းပန်းခဲ့သည်။ သာဓကအနေဖြင့် အစိုးရက ယုံကြည်သူများကို ဖမ်းဆီးရန် မူမမှန်သော အကြောင်းပြချက် အမျိုးမျိုးကို အသုံးပြုသည်။ အန္တိခရစ်တစ်ဦး နေထိုင်သည့် နယ်မြေတစ်ခုကို ၎င်းတို့ ရှာတွေ့သည့်အခါတိုင်းတွင် အန္တိခရစ်က စဉ်းစားသည့် ပထမဆုံးသောအရာမှာ အဘယ်နည်း။ အသင်းတော်၏ အလုပ်ကို ကောင်းမွန်စွာ စီစဉ်ခြင်းအကြောင်းမဟုတ်ဘဲ ဤအန္တရာယ်များသော အခြေအနေမှ မည်သို့ လွတ်မြောက်ရမည်ဟူ၍ ဖြစ်သည်။ အသင်းတော်က ဖိနှိပ်မှုနှင့် အဖမ်းအဆီးများကို ရင်ဆိုင်ရသည့်အခါ အန္တိခရစ်များသည် နောက်ဆက်တွဲအလုပ်တွင် လုံးဝ ပါဝင်ခြင်း မရှိကြချေ။ အရေးကြီးသည့် အသင်းတော် အရင်းအမြစ်များ သို့မဟုတ် အမှုတော်ဆောင်များအတွက် အစီအစဉ်များကို ၎င်းတို့ မပြုလုပ်ကြချေ။ ထိုအစား ၎င်းတို့ကိုယ်တိုင်အတွက် ဘေးကင်းသော နေရာတစ်ခု အရယူပြီး ပြီးစေလိုက်ဖို့ ဆင်ခြေများနှင့် အကြောင်းပြချက်များကို ရှာကြသည်။ ၎င်းတို့၏ တစ်ကိုယ်ရေ ဘေးကင်းရေးက အာမခံချက်ရှိသည်နှင့်တစ်ပြိုင်နက် အသင်းတော်အလုပ်၊ အမှုတော်ဆောင်များ၊ သို့မဟုတ် အရင်းအမြစ်များကို စီစဉ်ရာတွင် ၎င်းတို့ ကိုယ်တိုင်ကိုယ်ကျ ပါဝင်ပတ်သက်သည်မှာ ရှားလှသည့်အပြင် ကိစ္စရပ်ကို စုံစမ်းမေးမြန်းခြင်းလည်း မရှိ သို့မဟုတ် သတ်သတ်မှတ်မှတ်ဖြစ်သော အစီအစဉ် တစ်ခုမျှလည်း ပြုလုပ်ခြင်း မရှိကြချေ။ ဤအရာကြောင့် အသင်းတော်၏ အရင်းအမြစ်များနှင့် ဘဏ္ဍာငွေများက ဘေးကင်းလုံခြုံသည့် နေရာများသို့ ချက်ချင်း ရွှေ့ပြောင်းခြင်းမခံရဘဲ နောက်ဆုံးတွင် အသင်းတော်အတွက် သိသာထင်ရှားသော ဆုံးရှုံးမှုများဖြစ်စေကာ ပိုများသည့် ညီအစ်ကို မောင်နှမများ ဖမ်းဆီးခံရသည့်အဖြစ်သို့ ရောက်စေလျက် အဆင်းနီသော နဂါးကြီး၏ အများအပြား လုယက်ခြင်းနှင့် သိမ်းဆည်းခြင်းတို့ကို ခံသွားရလေသည်။ ဤသည်မှာ အန္တိခရစ်များက အလုပ်နှင့်ပတ်သက်သည့် ၎င်းတို့တာဝန်ကို ခေါင်းရှောင်ခြင်း ရလဒ်ဖြစ်သည်။ အန္တိခရစ်များ၏ စိတ်နှလုံးအတွင်းထဲတွင် ၎င်းတို့၏ တစ်ကိုယ်ရေ ဘေးကင်းရေးက အစဉ်သဖြင့် ဦးစားပေးဖြစ်သည်။ ထိုအရာမှာ ၎င်းတို့၏ စိတ်နှလုံးထဲတွင် ၎င်းတို့အတွက် အမြဲပူပန်စရာတစ်ခုဖြစ်သည့် ပြဿနာတစ်ခု ဖြစ်သည်။ ၎င်းတို့က ‘ငါ ဒုက္ခမရောက်ရ။ မည်သူ အမိခံရသည်ဖြစ်စေ ငါဖြစ်၍ မရပါ။ ငါ အသက်ရှင်နေမှဖြစ်မည်။ ဘုရား၏ အမှု ပြီးစီးသည့်အခါ ဘုရား၏ ဘုန်းအသရေကို မျှဝေခံစားရန် ငါ စောင့်နေဆဲဖြစ်သည်။ ငါ အမိခံရလျှင် ယုဒကဲ့သို့ ပြုမူမည်ဖြစ်ပြီး ငါ့အတွက် ဇာတ်သိမ်းသွားလိမ့်မည်။ ငါ့အတွက် ကောင်းမွန်သည့် အဆုံးသတ် ရှိမည်မဟုတ်ပါ။ ငါ အပြစ်ဒဏ်ပေးခြင်း ခံရလိမ့်မည်ဖြစ်သည်’ဟု မိမိတို့ဘာသာ တွေးကြသည်။ ထို့ကြောင့် ၎င်းတို့အနေဖြင့် နေရာသစ်တစ်နေရာသို့ အလုပ်လုပ်ဖို့ သွားသည့်အခါတိုင်းတွင် မည်သူထံတွင် အစိုးရ၏ ရှာဖွေစစ်ဆေးခြင်းမှ ၎င်းတို့ ပုန်းကွယ်ကာ ဘေးကင်းလုံးခြုံမှု ခံစားရနိုင်သည့် အလုံခြုံဆုံးနှင့် အာဏာအရှိဆုံးသော အိမ်ထောင်စုရှိသည်ကို ပထမဆုံး စုံစမ်းမေးမြန်းကြသည်။...မိမိတို့ကိုယ်ကို တည်ငြိမ်စေပြီး ထိခိုက်နစ်နာမည့်နည်းလမ်းမှ လွတ်မြောက်သည်၊ အန္တရာယ်လွန်သွားပြီဟု ခံစားရပြီးနောက်တွင် အန္တိခရစ်တို့သည် အပေါ်ယံဆန်သော အလုပ်တစ်ခုခုကို ဆက်လုပ်ကြသည်။ အန္တိခရစ်များသည် ၎င်းတို့၏ အစီအစဉ်များတွင် အတော်လေး စေ့စပ်တိကျကြသော်လည်း ထိုအရာက မည်သူနှင့် ၎င်းတို့ ဆက်ဆံရသည်ဟူသည့်အပေါ် မူတည်သည်။ ၎င်းတို့သည် မိမိတို့၏ ကိုယ်ပိုင် အကျိုးစီးပွားများနှင့် သက်ဆိုင်သည့် ကိစ္စရပ်များနှင့်ပတ်သက်၍ အလွန် ဂရုစိုက်စွာ စဉ်းစားကြသော်လည်း အသင်းတော် အလုပ် သို့မဟုတ် ၎င်းတို့၏ ကိုယ်ပိုင် တာဝန်များနှင့်ပတ်သက်လာသည့်အခါ ၎င်းတို့၏ ကိုယ်ပိုင် တစ်ကိုယ်ကောင်းဆန်မှုနှင့် စက်ဆုပ်ဖွယ်ဖြစ်ခြင်းတို့ကို ပြသကြပြီး အသိစိတ် သို့မဟုတ် ဆင်ခြင်တုံတရား အရိပ်အယောင်တစ်ခုပင်မရှိဘဲ တာဝန်ယူမှု မပြကြပေ။ ၎င်းတို့အနေဖြင့် အန္တိခရစ်များအဖြစ် သရုပ်ဖော်ခံရခြင်းမှာ ဤအပြုအမူများကြောင့် အတိအကျ ဖြစ်ပေသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၂)) အန္တရာယ် ရောက်လာတဲ့အခါ အန္တိခရစ်တွေက ဘုရားအိမ်တော်ရဲ့ အကျိုးစီးပွား ဒါမှမဟုတ် ညီအစ်ကိုမောင်နှမတွေရဲ့ ဘေးကင်းရေးကို ဘယ်တော့မှ ထည့်မစဉ်းစားဘူးလို့ ဘုရားသခင် ပြောထားတယ်။ အဲဒီအစား သူတို့က ကိုယ့်အကျိုးစီးပွားနဲ့ လုံခြုံရေးကိုပဲ ပထမ ဦးစားပေးတယ်။ သူတို့က အရမ်းကို တစ်ကိုယ်ကောင်းဆန်ပြီး စက်ဆုပ်စရာကောင်းတယ်။ အရင်တုန်းက ဒီနှုတ်ကပတ်တော်တွေကို ကျွန်မ ဖတ်ဖူးပေမဲ့ ကိုယ့်ကိုယ်ကိုယ်နဲ့ ဘယ်တုန်းကမှ မချိတ်ဆက်ခဲ့ဖူးဘူး။ ကျွန်မက ဘုရားသခင်ကို တကယ် ယုံကြည်တဲ့သူ၊ ဘုရားအိမ်တော်ရဲ့ အကျိုးစီးပွားကို ကာကွယ်နိုင်တဲ့သူလို့ ကိုယ့်ကိုယ်ကိုယ် ထင်ခဲ့တာ။ အဖြစ်မှန်တွေက ကျွန်မကို ဖော်ထုတ်လိုက်တော့မှ ကျွန်မ ဘယ်လောက်တောင် တစ်ကိုယ်ကောင်းဆန်ပြီး စက်ဆုပ်စရာကောင်းတယ်ဆိုတာ၊ အသင်းတော်အလုပ်ကို တစ်စက်မှ မကာကွယ်ခဲ့ဘူးဆိုတာကိုပါ မြင်လာရတယ်။ လူတချို့က ယုဒ ဖြစ်သွားပြီလို့ ကြားလိုက်ရတဲ့အခါ၊ ကျွန်မသာ နောက်ဆက်တွဲအလုပ်ကို ကိုင်တွယ်ပြီး လူတွေအများကြီးနဲ့ ထိတွေ့ရင် အဖော်ခံရမှာကို စိုးရိမ်ခဲ့တယ်။ ကိုယ့်ကိုယ်ကိုယ် ကာကွယ်ဖို့အတွက် ပုန်းရှောင်လို့ရအောင် ဒီတာဝန်ကို သူများဆီ လွှဲချချင်ခဲ့တယ်။ ကျွန်မ ထုတ်ဖော်ပြသခဲ့တာက အန္တိခရစ်ရဲ့ စိတ်သဘောထား ဖြစ်နေတာကို မြင်လိုက်ရတယ်။ ကိုယ့်ဇာတိပကတိ အကျိုးစီးပွားအတွက် စက်ဆုပ်စရာကောင်းတဲ့ အကြံအစည်တွေ အမျိုးမျိုး ရှိခဲ့တာကိုး။ ကျွန်မက တကယ်ကို တစ်ကိုယ်ကောင်းဆန်တယ်၊ စက်ဆုပ်စရာကောင်းပြီး ယုတ်မာတာပဲ။ ဘုရားအိမ်တော်က ကျွန်မကို ဒီလောက်နှစ်တွေအကြာကြီး ပျိုးထောင်ပေးခဲ့တာ၊ ဘုရားသခင်ရဲ့ သမ္မာတရား ထောက်ပံ့မှုတွေ အများကြီးကို ကျွန်မ ခံစားခဲ့ရတာ၊ ဒါပေမဲ့ အရေးကြီးတဲ့အချိန်ကျတော့ ဘုရားအိမ်တော်ရဲ့ အကျိုးစီးပွားကို လျစ်လျူရှုလိုက်တယ်။ ကျွန်မမှာ အသိစိတ် တကယ် မရှိပါလား။ ဘုရားသခင်က ကျွန်မတို့ကို ကယ်တင်ဖို့အတွက် လူဇာတိခံပြီး နတ်ဆိုး အုပ်စိုးတဲ့ တရုတ်ပြည်ကို ကြွဆင်းလာတာကို တွေးမိတယ်။ ကိုယ်တော်က အချိန်မရွေး၊ နေရာမရွေး အသက်အန္တရာယ်နဲ့ ရင်ဆိုင်နေရတာတောင် ကိုယ်တော်ရဲ့ တစ်ကိုယ်ရေ လုံခြုံမှုကို ဘယ်တုန်းကမှ ထည့်မစဉ်းစားခဲ့ဘူး။ အသင်းတော်တွေကြားထဲ လျှောက်သွားပြီး ကျွန်မတို့ကို ရေလောင်းဖို့၊ ထောက်ပံ့ဖို့ သမ္မာတရားကို ဖော်ပြနေတုန်းပဲ။ ဒါပေမဲ့ ကျွန်မကျတော့ ဒီလို ဆိုးရွားတဲ့ ပတ်ဝန်းကျင်မှာ အဖမ်းမခံရဖို့၊ ရိုက်သတ်မခံရဖို့လောက်ပဲ တွေးနေခဲ့တာ။ အသင်းတော်အလုပ်ကို လုံးဝ ထည့်မစဉ်းစားခဲ့ဘူး။ ဘုရားသခင်အပေါ် သစ္စာစောင့်သိခြင်း တစ်စက်မှ မရှိခဲ့ဘူး။ ဒါကို သဘောပေါက်လိုက်တော့ ကျွန်မရဲ့ အပြုအမူအတွက် ရှက်မိတယ်။ ဘုရားသခင်ရှေ့မှာ ကျွန်မ ဆုံးဖြတ်ချက်ချလိုက်တယ်။ “ချစ်လှစွာသော ဘုရားသခင်၊ သမီး မှားသွားပါတယ်။ ဒီလို အရေးကြီးတဲ့အချိန်မှာ ဘုရားအိမ်တော်ရဲ့ အကျိုးစီးပွားကို လျစ်လျူရှုပြီး ကိုယ့်ကိုယ်ကိုယ် ကာကွယ်ဖို့ မကြိုးစားသင့်ပါဘူး။ သမီးမှာ အသိစိတ် အရမ်း ကင်းမဲ့ခဲ့ပါတယ်။ ချစ်လှစွာသော ဘုရားသခင်၊ နောက်ဆက်တွဲအလုပ်ကို ကိုင်တွယ်ရတာ ဘယ်လောက်ပဲ အန္တရာယ်များပါစေ၊ ရဲတွေက သမီးကို ဖမ်းပြီး ရိုက်သတ်ရင်တောင် သမီးရဲ့တာဝန်ကို ကောင်းကောင်း ထမ်းဆောင်ချင်ပါတယ်” ပေါ့။

နောက်ပိုင်းမှာ ကျွန်မရဲ့ တွဲဖက်ညီအစ်မနဲ့ ကိစ္စတွေ တိုင်ပင်ပြီးတာနဲ့ ဘာတွေဖြစ်နေသလဲဆိုတာကို သိရဖို့ စာအုပ်တွေ ထိန်းသိမ်းထားတဲ့ ညီအစ်ကိုနဲ့ လူပြတ်တဲ့ နေရာတစ်ခုမှာ ချိန်းတွေ့ဖို့ စီစဉ်လိုက်တယ်။ အဲဒီအချိန်မှာ သူ့ဇနီးက ပြန်လွတ်လာပြီ၊ သူ့သမီးက ဘာတွေကို ဖော်ပြောခဲ့သလဲဆိုတဲ့ အသေးစိတ်ကို သူ ပြောပြတယ်။ သူ့သမီးက လူတွေကို ဖော်ရုံတင်မကဘူး၊ ရဲတွေအတွက် အတွင်းလူ လုပ်ပေးဖို့ပါ သဘောတူခဲ့တာတဲ့။ ရဲတွေက သူ့သမီးကို ပြောလိုက်သေးတယ်၊ “နင့်အိမ်ကို နောက်ထပ် နှစ်ရက်လောက် ထပ်ရှာရင် တခြားဟာတွေ ထပ်တွေ့မယ်လို့ ငါတို့ အာမခံတယ်” တဲ့။ ဒါကို ကြားတော့ ကျွန်မ ရင်ထဲမှာ မီးလောင်သလို ပူပန်သွားတယ်။ “စာအုပ်တွေကို အမြန်ဆုံး ရွှေ့ပြောင်းမှ ဖြစ်မယ်။ အရင်တုန်းက ကိုယ့်ကိုယ်ကိုယ် ကာကွယ်နေတာကြောင့် စာအုပ်တွေ ရွှေ့ဖို့ အကောင်းဆုံး အခွင့်အရေးကို လက်လွှတ်ခဲ့မိပြီ။ ဒီတစ်ခါတော့ ထပ်အချိန်ဆွဲလို့ မရတော့ဘူး။ အသက်ပေးရရင်တောင် စာအုပ်တွေကို ရွှေ့ပြောင်းမယ်” ပေါ့။ ဒါနဲ့ စာအုပ်တွေ ရွှေ့ပြောင်းဖို့ အချိန်တစ်ခု သူတို့နဲ့ ညှိလိုက်တယ်။ စာအုပ်တွေ ရွှေ့ပြောင်းမဲ့အချိန်ကျမှ သူတို့အိမ်ရှေ့မှာ ကျဉ်းမြောင်းတဲ့ လမ်းကြားလေးတစ်ခု ရှိနေတာကို ကျွန်မ မထင်မှတ်ထားမိဘူး။ ကားကို ခက်ခက်ခဲခဲ မောင်းသွင်းလိုက်ရတယ်၊ ဒါပေမဲ့ ခြံတံခါးဝ ရောက်တော့ ကားက ပိတ်မိသွားပြီး ရှေ့တိုးလို့မရ၊ နောက်ဆုတ်လို့မရ ဖြစ်နေတာ။ အိမ်နီးချင်းရဲ့ ခွေးကလည်း တရစပ် ဟောင်နေတာ။ ကျွန်မ ရင်ထဲမှာ ထိတ်လန့်ပြီး ကြောက်နေမိတယ်။ “အိမ်နီးချင်းကများ သွားတိုင်လိုက်ရင် ရဲတွေက မိနစ်ပိုင်းအတွင်း ရောက်လာတော့မှာ။ အဲဒီကျရင် ဘယ်လိုလုပ်မလဲ” ပေါ့။ ကျွန်မ စိတ်ထဲမှာ ဘုရားသခင်ဆီ တိတ်တဆိတ် ဆုတောင်းလိုက်တယ်။ ဘုရားနှုတ်ကပတ်တော်တွေကို ကျွန်မ သတိရလိုက်တယ်။ “ဤအရာ၊ ထိုအရာကို မကြောက်နှင့်၊ ကောင်းကင်ဗိုလ်ခြေတို့၏ အနန္တတန်ခိုးရှင် ဘုရားသခင်သည် သင်နှင့်အတူ ဧကန်အမှန် ရှိလိမ့်မည်။ သူသည် သင်တို့အတွက် အထောက်အပံ့ အင်အားစု ဖြစ်ပြီး သူသည် သင်၏ ဒိုင်းလွှားဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၂၆)) ဘုရားသခင်က အရာခပ်သိမ်းအပေါ် အချုပ်အခြာအာဏာရှိပြီး သူ့ရဲ့အလုပ်ကို ကာကွယ်လိမ့်မယ်ဆိုတဲ့ ယုံကြည်ခြင်းကို ဘုရားနှုတ်ကပတ်တော်တွေက ကျွန်မကို ပေးခဲ့တယ်။ ဆုတောင်းပြီးတဲ့နောက်မှာ ပိတ်မိနေတဲ့ ကားကို လမ်းကြောင်းချိန်ပြီး နောက်ပြန်ဆုတ် ထွက်နိုင်ခဲ့တယ်။ ဒီလိုနဲ့ စာအုပ်တွေတင်ထားတဲ့ ကားနှစ်စီးစာကို ကျွန်မတို့ သယ်ထုတ်နိုင်ခဲ့တယ်။ စာအုပ်တွေ စထုပ်ပိုးတာကနေ နောက်ဆုံးခေါက် ပြီးတဲ့အထိ တစ်နာရီလောက် ကြာတယ်။ အိမ်နီးချင်းရဲ့ ခွေးကတော့ တောက်လျှောက် ဟောင်နေတာပဲ၊ ဒါပေမဲ့ အိမ်နီးချင်းကတော့ လုံးဝ ထွက်မလာခဲ့ဘူး။ နောက်ပိုင်းမှာ တခြား ထိန်းသိမ်းသူတစ်ယောက်ရဲ့ အိမ်က စာအုပ်တွေကိုလည်း ဘေးကင်းတဲ့ နေရာတစ်ခုဆီ အဆင်ပြေချောမွေ့စွာ ရွှေ့ပြောင်းနိုင်ခဲ့တယ်။

ဒီအတွေ့အကြုံပြီးတဲ့နောက်မှာ ကျွန်မရဲ့ ကိုယ်ကျိုးကြည့်ပြီး စက်ဆုပ်စရာကောင်းတဲ့ စာတန်ဆန်တဲ့ စိတ်သဘောထားကို နားလည်မှုတချို့ ရရှိခဲ့တယ်။ လူတစ်ယောက်ရဲ့ ကံကြမ္မာနဲ့ အဆုံးသတ်က ဘုရားသခင် လက်ထဲမှာ ရှိတယ်ဆိုတာကိုလည်း နားလည်ခဲ့တယ်။ လူတစ်ယောက် လုပ်သင့်တာက ကိုယ့်တာဝန်ကို ကောင်းကောင်း ထမ်းဆောင်ဖို့ပါပဲ။ အဖမ်းခံရပြီး ထောင်ကျရင်တောင်၊ ရိုက်သတ်ခံရရင်တောင်မှ၊ အဲဒါက အဓိပ္ပာယ်ရှိပြီး တန်ဖိုးရှိပါတယ်။ ကိုယ့်အသက်ကို စွန့်ဖို့ အသင့်ပြင်ထားပြီး ကိုယ့်အကျိုးအမြတ်နဲ့ ဆုံးရှုံးမှုတွေကို ထည့်မစဉ်းစားတော့တဲ့အခါ ဘုရားသခင်ရဲ့ အချုပ်အခြာအာဏာကို ကျွန်မ မြင်ခဲ့ရတယ်။ ဘုရားသခင်အပေါ် ယုံကြည်ခြင်း ပိုရရှိခဲ့ပါတယ်။


၁၉။ ဂုဏ်အဆင့်အတန်းကို လိုချင်သည့် ဆန္ဒ ဗွေဖောက်လာသောအခါ

ရှင်းရိ တရုတ်နိုင်ငံ

၂၀၂၀ခုနှစ် ဇူလိုင်လမှာ ကျွန်မက အစ်ကိုကျောက်နဲ့ အစ်မလီတို့နဲ့အတူ ရေလောင်းအလုပ်ကို ကိုင်တွယ်နေတာပါ။ သူတို့တွေက အခုမှစပြီး လေ့ကျင့်နေကြတာဆိုတော့ ဖြစ်နိုင်သမျှ အမြန်ဆုံး စည်းမျဉ်းတွေကို နားလည်ပြီး အလုပ်နဲ့ ရင်းနှီးအောင် ကျွန်မက သူတို့ကို ကူညီပေးတယ်။ ပြီးတော့ သူတို့နားမလည်တာတစ်ခုခုရှိတဲ့အခါမှာ သူတို့က ကျွန်မကို မေးတယ်။ နည်းနည်းကြာလာတော့ သူတို့နှစ်ယောက်လုံးမှာ အားသာချက်တချို့ရှိတာကို ကျွန်မ သတိထားမိတယ်။ အစ်ကိုကျောက်က အစွမ်းအစကောင်းရှိပြီး စည်းမျဉ်းတွေကို အမြန် သင်ယူနိုင်တယ်။ အစ်မလီက တော်တော် လုပ်ရည်ကိုင်ရည်ရှိတယ်။ တကယ်ကို အစီအစဉ်တကျလုပ်ပြီး ထိရောက်တယ်။ အလုပ်ပေးလိုက်တဲ့အချိန်တိုင်းမှာ ယုံကြည်သူအသစ်တွေရဲ့ အခက်အခဲတွေကို ဖြေရှင်းဖို့ ဘုရားနှုတ်ကပတ်တော်တွေကို အမြန်ရှာနိုင်ကြတယ်။ ကျွန်မက သူတို့နဲ့ ယှဉ်လိုက်ရင် မှေးမှိန်သွားသလို ခံစားရတယ်။ ကျွန်မလုပ်တာက သိပ်မထိရောက်ဘူး။ သူတို့လောက်လည်း အကင်းမပါးဘူး။ ကျွန်မက ယုံကြည်သူအသစ်တွေရဲ့ ပြဿနာတွေကို တော်တော်ကြာစဉ်းစားရတယ်။ သူတို့ထက်စာရင် ကျွန်မမှာ အရာရာတိုင်း ပိုနှေးပြီး ပိုပင်ပန်းသလိုပဲ။ နောက်ပိုင်းမှာ သူတို့က အလုပ်နဲ့ ပိုရင်းနှီးလာတော့ သူတို့က အဓိကကျတဲ့နေရာကို စပြီး ယူလာတယ်။ တစ်ခါတလေ ရေလောင်းသူတွေရဲ့ မေးခွန်းတွေကို ကျွန်မတို့ အတူပြန်ဖြေဖို့ လိုတယ်။ ကျွန်မက ကိုယ့်မှာရှိတဲ့ တာဝန်တွေအားလုံးကို မပြီးသေးတော့ အစ်မလီက ပြောတယ်။ “စိတ်မပူနဲ့။ ကျွန်မတို့ တိုက်ရိုက် ပြန်ဖြေလိုက်လို့ရတဲ့ ရိုးရှင်းတဲ့ မေးခွန်းတချို့ရှိပါတယ်။” တဲ့။ ဒီလိုကြားရတော့ ကျွန်မက အနေရခက်တယ်။ ကျွန်မလုပ်တာက နှေးတော့ ကျွန်မနဲ့ ဆွေးနွေးရင် အကုန်လုံး နှောင့်နှေးကုန်မှာစိုးလို့မဟုတ်လား ပေါ့။ အရင်က တစ်ခါမှ မကြုံတွေ့ဖူးတဲ့ပုံစံနဲ့ ကျွန်မ ချန်ထားခံရသလိုမျိုး ခံစားရတယ်။ ကျွန်မက မကျေမနပ်တောင် ဖြစ်တယ်။ ငါ့အစွမ်းအစက ဘာလို့ အရမ်းနည်းနေတာလဲ။ ငါက အလိုက်သင့်စဉ်းစားတတ်သူမဟုတ်ဘူး။ အမြန် မတုံ့ပြန်ဘူး။ သူတို့လောက် မငယ်ဘူး။ မတော်ဘူး။ သူတို့က အရာရာတိုင်းမှာ ထိရောက်မှုရှိတယ်။ အခုကစပြီး ငါက လုပ်ရည်ကိုင်ရည်အနည်းဆုံးဖြစ်မှာ မဟုတ်ဘူးလား။ သူတို့က ငါ့ကို ဘယ်လိုထင်မလဲ။ ရေလောင်းတဲ့အလုပ်ကို ငါဒီလောက်လုပ်လာပြီးတာတောင် သူတို့ထက် နိမ့်နေသေးတယ်၊ ဒါပေမဲ့ သူတို့က လေ့ကျင့်ပြီးတာမကြာသေးဘူးလို့ ပြောနိုင်တယ်။ ဒါဆို တော်တော်ရှက်စရာကောင်းမှာပဲ။ ကျွန်မက မတော်ဘူးဆိုတာကို သူတို့ကို မသိစေချင်တော့ ကျွန်မက လျှို့ဝှက်ပြီး အလုပ်စလုပ်တယ်။ နေ့တိုင်း လူသစ်တွေနဲ့တွေ့တာ၊ ဘုရားနှုတ်ကပတ်တော်တွေကို ရှာပြီး ယုံကြည်သူအသစ်တွေရဲ့ ပြဿနာတွေကို စဉ်းစားဖို့ ကြိုးစားတာတွေကို အချိန်ပိုပေးတယ်။ အဝတ်လျှော်တာ၊ အစာစားတာတောင်မှ အချိန်ဖြုန်းနေသလို ကျွန်မ ခံစားရတယ်။ ကျွန်မတာဝန်မှာ ပိုပြီး ထိရောက်မှုရှိအောင်လို့ ဘုရားကို ခဏခဏ ဆုတောင်းပြီး အကူအညီတောင်းတယ်။ ဒါပေမဲ့ ကိစ္စတွေက ဆန့်ကျင်ဘက်ဖြစ်တယ်။ ကျွန်မ ဘယ်လောက်ကြိုးစားပြီး လုပ်လုပ်၊ ထိရောက်မှုက မရှိဘူး။ သတိမထားမိခင်မှာပဲ တာဝန်အတွက် ကြိုးစားချင်စိတ်တစ်ခုမှ မရှိတော့ဘူး။ ကျွန်မ တွဲဖက်တွေကို ပြဿနာတွေအများကြီးကို ကိုင်တွယ်ခိုင်းခဲ့တယ်။ ကျွန်မက အစွမ်းအစမရှိတော့ ကျွန်မလုပ်နိုင်တဲ့ဘာကိုမဆို တာဝန်ယူလုပ်ဖို့ စဉ်းစားလိုက်တယ်။ ကျွန်မက ပိုပိုပြီး ဆိုးတဲ့ အခြေအနေကို ရောက်လာတယ်။ တာဝန်မှာ တော်တော် မတက်မကြွဖြစ်လာတယ်။ ကျွန်မအလုပ်မှာ ပြဿနာတွေကို သတိမထားမိတော့ဘူး။ ကျွန်မက ကောင်းတဲ့ အခြေအနေမှာမရှိတာကို ကျွန်မတွဲဖက်နှစ်ယောက်က မြင်တော့ ကျွန်မကို မိတ်သဟာယဖွဲ့တယ်။ ဒါပေမဲ့ ကျွန်မက လက်မခံဘူး။ ကျွန်မအခြေအနေကို လုံးဝ မပြောင်းလဲနိုင်ဘူး။ တချို့ပြဿနာတွေက အချိန်မီ မဖြေရှင်းနိုင်ဘူး။ ဒါကြောင့် ကျွန်မရဲ့ ရေလောင်းအလုပ် စွမ်းဆောင်မှုကို ထိခိုက်လာတယ်။

ခေါင်းဆောင်က ကျွန်မအခြေအနေကို သိသွားတော့ ကျွန်မနဲ့ မိတ်သဟာယဖွဲ့တယ်။ ဒါက အစွမ်းအစနဲ့ ဘာမှမဆိုင်ဘူး၊ ကျွန်မက နာမည်နဲ့ ဂုဏ်အဆင့်အတန်းကို အရမ်းလိုချင်နေတာ၊ ကျွန်မတို့အလုပ် မနှောင့်နှေးအောင် ကိုယ့်အခြေအနေကို အမြန်ဆုံးပြောင်းရမယ်တဲ့။ ကျွန်မက ကောင်းတဲ့ အခြေအနေမှာမရှိဘူး၊ ကျွန်မတာဝန်မှာ အသိစိတ်ကင်းမဲ့နေတယ် အရင်က ကျွန်မ ဖြေရှင်းနိုင်တဲ့ ပြဿနာတွေကို မဖြေရှင်းနိုင်ဘူးဆိုတာ ကျွန်မ သတိထားမိတယ်။ သန့်ရှင်းသောဝိညာဉ်တော်ရဲ့ ဉာဏ်အလင်းဖွင့်ပြမှုကို ကျွန်မ မခံစားရဘူး။ ထုံထိုင်းနေတာပေါ့။ သခင်ယေရှုပြောတဲ့ဟာတစ်ခုကို ကျွန်မ တွေးမိတယ်။ “အကြင်သူသည် ရတတ်၏။ ထိုသူ၌ ကြွယ်ဝပြည့်စုံစေခြင်းငှါ ပေးဦးမည်။ အကြင်သူသည် ဆင်းရဲ၏။ ထိုသူ၌ရှိသမျှကိုပင် နှုတ်လိမ့်မည်။” (ရှင်မဿဲခရစ်ဝင် ၁၃:၁၂) ဘုရားအလိုတော်နဲ့မညီတာတစ်ခုခုကို လုပ်နေမိလို့ သူက ကျွန်မဆီကနေ သူ့မျက်နှာကို ပုန်းနေတာ။ ကျွန်မ ကြောက်သလိုဖြစ်လာပြီး ဆုတောင်းတယ်။ “ဘုရားသခင် သမီးတာဝန်က တကယ်ကို ပင်ပန်းပြီး ကိုယ်တော့်လမ်းပြမှုကို သမီး မခံစားရပါဘူး။ သမီးကို ဉာဏ်အလင်းဖွင့်ပြပြီး လမ်းပြတော်မူပါ။ ကိုယ့်ကိုယ်ကိုယ် ဆင်ခြင်ပြီး သမီးပြဿနာတွေကို နားလည်ဖို့၊ သမီးရဲ့ မမှန်ကန်တဲ့ အခြေအနေကို ပြောင်းခွင့်ပေးပါ” ပေါ့။ အဲဒီနောက်တော့ ကျွန်မအခြေအနေကို ကိုင်တွယ်ဖို့ ဘုရားနှုတ်ကပတ်တော်တွေကို ရှာတွေ့ခဲ့တယ်။ ဘုရားသခင်က ပြောသည်- “သခင်ယေရှုသည် တစ်ချိန်က၊ ‘အကြင်သူသည် ရတတ်၏။ ထိုသူ၌ ကြွယ်ဝပြည့်စုံစေခြင်းငှါ ပေးဦးမည်။ အကြင်သူသည် ဆင်းရဲ၏။ ထိုသူ၌ရှိသမျှကိုပင် နှုတ်လိမ့်မည်။’ (ရှင်မဿဲခရစ်ဝင် ၁၃:၁၂) ဟုဆိုခဲ့သည်။ ဤနှုတ်ကပတ်တော်များ၏အဓိပ္ပာယ်မှာ အဘယ်နည်း။ ဆိုလိုသည်မှာ သင်သည် သင်၏ကိုယ်ပိုင် တာဝန်၊ သို့မဟုတ် အလုပ်ကို လုပ်ဆောင်ခြင်း၊ သို့မဟုတ် ဆက်ကပ်အပ်နှံခြင်းပင် မရှိပါက၊ ဘုရားသခင်သည် တစ်ချိန်က သင်ပိုင်ဆိုင်ခဲ့သည့်အရာကို ဖယ်ရှားလိုက်လိမ့်မည်ဟူ၍ ဖြစ်သည်။ ‘ဖယ်ရှားသည်’ ဆိုသည်မှာ အဘယ်အဓိပ္ပာယ်နည်း။ လူသားအနေဖြင့်၊ ယင်းကို အဘယ်သို့ ခံစားရသနည်း။ ယင်းမှာ သင်၏အစွမ်းအစနှင့် ဆုကျေးဇူးများက သင့်အား ရရှိခွင့်ပြုနိုင်ပြီးဖြစ်မည့်အရာကို သင်မရနိုင်ဖြစ်ပြီး၊ သင် မည်သည့်အရာမျှ မခံစားရဘဲရှိကာ၊ မယုံကြည်သူကဲ့သို့ ဖြစ်သွားခြင်း ဖြစ်နိုင်သည်။ ယင်းမှာ ဘုရားသခင်က အရာရာကို ဖယ်ရှားသည်ဆိုသည့်အရာ ဖြစ်သည်။ သင်၏တာဝန်၌ သင်သည် ပေါ့လျော့ပြီး အဖိုးအခ မပေးဆပ်သကဲ့သို့ မရိုးသားပါက၊ ဘုရားသခင်သည် တစ်ချိန်က သင်ပိုင်ဆိုင်ခဲ့သည့်အရာကို ဖယ်ရှားလိမ့်မည်၊ သင်၏တာဝန် ထမ်းဆောင်ခွင့်ကို သူ ပြန်သိမ်းယူမည် ဖြစ်သည်၊ သင့်အား ဤလုပ်ပိုင်ခွင့်ကို သူပေးမည် မဟုတ်ချေ။...သင်၏တာဝန်ကို လုပ်ဆောင်ခြင်းသည် သင့်အတွက် အစဉ် အဓိပ္ပာယ်မဲ့သည်ဟု ခံစားရပါက၊ မည်သည့်အရာမျှ လုပ်ဆောင်ဖို့မရှိဟု ခံစားရပြီး သင့်ကိုယ်သင် ဖြည့်ဆည်းဖို့ လုပ်ဆောင်စေနိုင်ခြင်း မရှိပါက၊ သင်သည် မည်သည့်အခါမျှ ဉာဏ်အလင်းပေးခံရခြင်း မရှိသကဲ့သို့ ထုတ်ယူစရာ ကျွမ်းကျင်မှု၊ သို့မဟုတ် ဉာဏ်ပညာတစ်ခုတစ်လေမျှ မရှိဟု မိမိကိုယ်ကိုယ် ခံစားရပါက၊ ဤသည်မှာ ပြဿနာဖြစ်သည်။ ဤသည်မှာ သင်သည် သင်၏တာဝန်ကို ထမ်းဆောင်ခြင်းအတွက် မှန်ကန်သော ရည်ရွယ်ချက်၊ သို့မဟုတ် မှန်ကန်သော လမ်းကြောင်းမရှိသည်ကိုလည်းကောင်း၊ ဘုရားသခင်က လက်မခံသည်ကို လည်းကောင်း၊ သင်၏ အခြေအနေက ပုံမှန်မဟုတ်သည်ကိုလည်းကောင်း ပြသည်။ သင်သည် ဆင်ခြင်သုံးသပ်ရမည်။ ‘ငါ့တာဝန်ကို ထမ်းဆောင်တဲ့နေရာမှာ ဘာလို့ လမ်းကြောင်းမရှိတာလဲ။ ဒါကို ငါလေ့လာပြီးပြီ။ ငါ့ရဲ့ အတတ်ပညာနယ်ပယ်ထဲမှာရှိတယ်။ ဒါကို ငါကျွမ်းတောင် ကျွမ်းကျင်တယ်။ ငါ့အသိပညာကို အသုံးချဖို့ ကြိုးစားတဲ့အခါမှာ လုပ်လို့မရတာက ဘာကြောင့်လဲ။ ဘာလို့ အသုံးမချနိုင်တာလဲ။ ဘာဖြစ်နေတာလဲ။’ ဤသည်မှာ ကံကောင်းခြင်းဖြစ်သလော။ ဤနေရာတွင် ပြဿနာတစ်ခုရှိသည်။ ဘုရားသခင်က တစ်စုံတစ်ဦးကို ကောင်းချီးပေးသောအခါ ထိုသူသည် ဉာဏ်ပညာရှိလာသည်။ ကိစ္စရပ်များအားလုံးကို ရှင်းရှင်းလင်းလင်း မြင်လာသည့်အပြင် စိတ်ဝင်စားခြင်း၊ နိုးကြားခြင်း၊ အထူးသဖြင့် ကျွမ်းကျင်မှုရှိခြင်းတို့လည်း ဖြစ်လာသည်။ လုပ်ကိုင်တတ်လာပြီး လုပ်သမျှတွင် နိုးကြွမှုရှိလိမ့်မည်။ သူလုပ်သမျှသည် အလွန်လွယ်ကူပြီး မည်သည့်အခက်အခဲကမျှ သူ့ကို မတားဆီးနိုင်ဟု ထင်မြင်လိမ့်မည်။ သူသည် ဘုရားသခင်၏ ကောင်းချီးပေးခြင်းကို ခံရသည်။ တစ်စုံတစ်ယောက်က အရာရာ အလွန်ခက်ခဲသည်ဟု မြင်လျှင်၊ ထိုသူသည် ပြာယာခတ်လျှင်၊ ရယ်ဖွယ်ရာဖြစ်လျှင်၊ မည်သည့်အရာကို သူလုပ်ဆောင်နေသည်ကို လုံးဝ မသိလျှင်၊ မိမိကို မည်သည့်အရာ ပြောသည်ဖြစ်စေ ထိုသူက နားမလည်လျှင် ဤသည်မှာ မည်သည့်အရာကို ဆိုလိုသနည်း။ သူသည် ဘုရားသခင်၏ လမ်းပြမှုမရှိ၊ ဘုရားသခင်၏ ကောင်းချီးမရှိဟု ဆိုလိုသည်။ လူအချို့က ‘ငါ ကြိုးစားအားထုတ်ပြီးပြီ။ ဒါဆို ငါက ဘယ်လိုဖြစ်ပြီး ဘုရားကောင်းချီးတွေကို မမြင်ရတာလဲ’ ဟု ပြောကြသည်။ သင်သည် သင့်ကိုယ်သင် အသုံးချပြီး အားထုတ်ကြိုးပမ်းသော်လည်း စည်းမျဉ်းနှင့်အညီ လုပ်ဆောင်ရန် မကြိုးစားလျှင် သင်သည် သင်၏တာဝန်၌ အပေါ်ယံ လုပ်ဆောင်နေခြင်းဖြစ်သည်။ ဘုရားသခင်၏ ကောင်းချီးများကို မည်သို့ မြင်နိုင်ခြေရှိမည်နည်း။ သင်သည် သင်၏တာဝန်ကို ထမ်းဆောင်ရာတွင် အစဉ်ပေါ့ဆပြီး မည်သည့်အခါမျှ တာဝန်မကျေပွန်လျှင် သန့်ရှင်းသောဝိညာဉ်တော်၏ ဉာဏ်အလင်းဖွင့်ပြခြင်း၊ သို့မဟုတ် အလင်းပေးခြင်းကို ခံရမည်မဟုတ်ပေ။ သင့်တွင် ဘုရားသခင်၏ လမ်းပြမှု၊ သို့မဟုတ် လုပ်ဆောင်မှုရှိမည်မဟုတ်ပေ။ သင်၏ လုပ်ရပ်များက အသီးအပွင့်ဖြစ်ထွန်းမည်မဟုတ်ပေ။ လူသား၏ အားအင်နှင့် သင်ယူမှုကို အားကိုးခြင်းအားဖြင့် တာဝန်ကို ကောင်းစွာထမ်းဆောင်ရန်၊ သို့မဟုတ် အမှုအရာတစ်ခုကို ကောင်းစွာ ကိုင်တွယ်ရန် အလွန်ခက်ခဲသည်။ လူတိုင်းက ၎င်းတို့သည် အနည်းငယ် သိမြင်သည်၊ ကျွမ်းကျင်မှု အနည်းငယ်ရှိသည်ဟု ထင်ကြသည်။ သို့သော် ၎င်းတို့သည် ကိစ္စများကို ညံ့ဖျင်းစွာ လုပ်ဆောင်သည်။ အမှုကိစ္စများက အစဉ်လွဲချော်သည်။ မှတ်ချက်နှင့် ရီမောမှုများကို ပျံ့နှံ့စေသည်။ ဤသည်မှာ ပြဿနာဖြစ်သည်။ လူတစ်ယောက်က ရှင်းရှင်းလင်းလင်းပင် မည်သည့်အရာမျှမဟုတ်သည့်တိုင် နားလည်ကျွမ်းကျင်မှုရှိသည်ဟု ထင်သည်။ မည်သူ့ကိုမျှ အလျှော့မပေးပေ။ ဤသည်မှာ လူ့သဘာဝတွင်ရှိသော ပြဿနာတစ်ခုနှင့် သက်ဆိုင်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ ရိုးသားခြင်းအားဖြင့်သာ စစ်မှန်သော လူသားအဖြစ် အသက်ရှင်နိုင်သည်) ဘုရားနှုတ်ကပတ်တော်ကို ဖတ်ပြီးတဲ့နောက်မှာ ကျွန်မ နည်းနည်းလန့်သွားတယ်။ အခုနောက်ပိုင်းမှာ အရာရာတိုင်းက ကျွန်မအတွက် ခက်ခဲပင်ပန်းနေတယ်။ ကျွန်မအလုပ်မှာ ပြဿနာတွေကို သတိမထားမိဘူး။ အရင်က ကျွန်မ ကိုင်တွယ်နိုင်ခဲ့တဲ့ပြဿနာတွေကို ရင်ဆိုင်ရတဲ့အခါမှာ အကူအညီမဲ့သလို ခံစားရတယ်။ ဒါဟာ ကျွန်မက ပုန်ကန်တဲ့ အခြေအနေမှာ ပိတ်မိနေပြီး ဘုရားက သူ့မျက်နှာကို ကျွန်မဆီကနေ ကွယ်ဝှက်ထားလို့ပါ။ ကျွန်မက ခံစားချက်မဲ့ပြီး နုံအလာတယ်။ မိုက်မဲပြီး ထုံထိုင်းလာတယ်။ ကျွန်မက ယုံကြည်သူအသစ်တွေကို ရေလောင်းနေတာ တော်တော်ကြာပြီ။ ရူပါရုံ သမ္မာတရားတချို့ကို ကျွန်မ နားလည်တယ်။ စည်းမျဉ်းတချို့ကို နားလည်တယ်။ ကြာရင် ကျွန်မက ကိုယ့်တာဝန်မှာ ပိုတော်လာသင့်တာသိသာပါတယ်။ ဒါပေမဲ့ ကျွန်မက ပိုပိုဆိုးလာတယ်။ သန့်ရှင်းသောဝိညာဉ်တော်ရဲ့ လမ်းပြမှုကို ကျွန်မ လုံးဝ မခံစားရဘူး။ ကျွန်မတာဝန်အပေါ် ကျွန်မရဲ့ သဘောထားက ဘုရားအတွက် စက်ဆုပ်စရာဖြစ်ခဲ့တယ်။ ဘုရားနှုတ်ကပတ်တော်ကနေ ဘုရားရဲ့ ဖြောင့်မတ်ခြင်းနဲ့ သန့်ရှင်းခြင်းကို ကျွန်မ မြင်နိုင်တယ်။ သူက လူတွေကို ကောင်းချီးပေးရင်၊ အရာဝတ္ထုတွေယူဆောင်သွားရင် ဒါက စည်းမျဉ်းတွေအပေါ် အခြေခံတယ်။ လူတွေက သူတို့တာဝန်အပေါ် စိတ်နှစ်လုပ်ရင်၊ အစွမ်းကုန်လုပ်ရင်၊ သူတို့ ရည်ရွယ်ချက်က ဘုရားကို ကျေနပ်စေဖို့ဖြစ်ရင် သူတို့အတွက် သန့်ရှင်းသောဝိညာဉ်တော်ရဲ့လုပ်ဆောင်မှုကို ရဖို့ လွယ်တယ်။ သူတို့မှာ ထိုးထွင်းသိမြင်မှုရှိပြီး ကိုယ့်တာဝန်မှာ ပြဿနာတွေကို ရှာတွေ့နိုင်တယ်။ ပြဿနာတို ဖြေရှင်းနည်းကို သိတယ်။ သူတို့တာဝန်မှာ ပိုပိုပြီး တော်လာတယ်။ လူတွေက သူတို့တာဝန်မှာ စစ်မှန်မှုမရှိရင်၊ ဂုဏ်သတင်းနဲ့ အဆင့်အတန်းကိုပဲ အမြဲ စဉ်းစားနေရင် သန့်ရှင်းသောဝိညာဉ်တော်ရဲ့အလုပ်ကို ရဖို့ ခက်ခဲလိမ့်မယ်။ နောက်တော့ ထုံထိုင်းပြီး နုံအလာမယ်။ အရင်က ပြနိုင်တဲ့ အားသာချက်တွေကို မပြနိုင်တော့ဘူး။ ဒီနည်းနဲ့ တာဝန်ကို ကောင်းကောင်းလုပ်ဖို့ မဖြစ်နိုင်ဘူး။ အဲဒီအချိန်ကာလမှာ ကျွန်မ အခြေအနေကို ပြန်သုံးသပ်ကြည့်တယ်။ ကျွန်မ တွဲဖက်နှစ်ယောက်နဲ့စလုပ်တဲ့နောက်မှာ အစတော့ ကျွန်မက တာဝန်ခံယူစိတ်ရှိပြီး သူတို့ကို အလုပ်ကို အမြန်ဆုံးသင်ယူဖို့ ကူညီပေးနိုင်တယ်။ ဒါပေမဲ့ သူတို့တွေက အမြန်တိုးတက်လာနေပြီး နေရာတိုင်းမှာ ကျွန်မထက်ပိုကျွမ်းကျင်တာကို တွေ့ရတော့ ကျွန်မက ခြိမ်းခြောက်ခံရသလို ခံစားရတယ်။ ကျွန်မရဲ့ ခေါင်းဆောင်ရာထူးကို ဆုံရှုံးရမှာကြောက်လာတယ်။ အဲဒါနဲ့ ကျွန်မက လမ်းလွဲလာတယ်။ ကျွန်မက လိုအပ်မှုရှိနေတာကို သူတို့ကို မမြင်စေချင်တော့ အလုပ်ကြိုးစားတယ်။ ညနက်တဲ့အထိနေတယ်။ ရေလောင်းတာ ပိုပြီး ထိရောက်ဖို့ ယုံကြည်သူအသစ်တွေနဲ့ စုဝေးတဲ့နေရာမှာ အချိန်ပိုပေးတယ်။ ဒါပေမဲ့ ဘယ်လောက်ပဲ အလုပ်ကြိုးစားပါစေ၊ ဘယ်လိုအဖိုးအခမျိုး ပေးဆပ်ပါစေ၊ ကျွန်မက သူတို့လောက် မအောင်မြင် ဖြစ်နေတုန်းပဲ။ ကျွန်မ တွဲဖက်တွေနဲ့ ယှဉ်ပြိုင်တဲ့နေရာမှာ ကျွန်မ အားကုန်သုံးတယ်။ ကျွန်မအလုပ်မှာ ပိုအောင်မြင်ပြီး သိက္ခာဆည်ဖို့ ဘုရားရဲ့ အကူအညီကိုတောင် တောင်းခဲ့တယ်။ ကျွန်မက အရမ်းကို ကျိုးကြောင်းမသင့်ခဲ့တာပဲ။ ကျွန်မက ဘုရားကို အသုံးချနေတာ၊ ဘုရားကို လိမ်ညာနေတာပါ။ ဒါက ဘယ်လိုလုပ်ပြီး တာဝန်ထမ်းဆောင်တာ ဖြစ်မှာလဲ။ နောင်တတွေ အရမ်းရပြီး ဘုရားကို ဆုတောင်းတယ်။ “ဘုရားသခင်၊ သမီးက နာမည်နဲ့ အဆင့်အတန်းနောက်ကိုလိုက်နေပြီး သမီးတာဝန်ကို ကောင်းကောင်းမလုပ်ပါဘူး။ ရေလောင်းအလုပ်အတွက် အဟန့်အတားတစ်ခု ဖြစ်ခဲ့ပါတယ်။ ကိုယ်တော့်ဆီမှာ နောင်တရချင်ပါတယ်” ပေါ့။

အဲဒီနောက်တော့ ကျွန်မအတွက် တော်တော်အထောက်အကူဖြစ်တဲ့ ဘုရားနှုတ်ကပတ်တော်တစ်ပိုဒ်ကို ဖတ်တယ်။ အနန္တတန်ခိုးရှင် ဘုရားသခင် ပြောသည်မှာ- “သင်၏တာဝန်ကို သင် ကောင်းစွာ ထမ်းဆောင်နိုင်ခြင်း ရှိမရှိသည် သင်၏ ပင်ကိုစွမ်းရည်များ၊ သင်၏အစွမ်းအစ ကြီးမားခြင်း၊ သင်၏ လူ့သဘာဝ၊ သင်၏ စွမ်းရည်များ၊ သို့မဟုတ် သင်၏ ကျွမ်းကျင်မှုများနှင့် သက်ဆိုင်သော ကိစ္စတစ်ခုမဟုတ်ပေ။ ယင်းမှာ သင်သည် သမ္မာတရားကို လက်ခံသူတစ်ဦး ဟုတ်မဟုတ်နှင့် သမ္မာတရားကို သင်လက်တွေ့လုပ်ဆောင်နိုင်ခြင်း ရှိမရှိတို့အပေါ်တွင် မူတည်လေသည်။ သင်သည် သမ္မာတရားကို လက်တွေ့လုပ်ဆောင်နိုင်ပြီး အခြားလူများကို မျှတစွာ ဆက်ဆံနိုင်လျှင် အခြားလူများနှင့် သဟဇာတဖြစ်သော ပူးပေါင်းဆောင်ရွက်မှုကို ရရှိနိုင်သည်။ လူတစ်ယောက်သည် သူ၏ တာဝန်ကို ကောင်းစွာထမ်းဆောင်နိုင်ပြီး အခြားလူများနှင့် သဟဇာတဖြစ်သော ပူးပေါင်းဆောင်ရွက်မှုကို ရရှိနိုင်ခြင်းရှိမရှိတွင် အဓိကအချက်သည် ထိုသူက သမ္မာတရားကို လက်ခံပြီး နာခံနိုင်ခြင်းရှိမရှိပေါ်တွင် မူတည်သည်။ လူတို့၏ အစွမ်းအစ၊ ဆုကျေးဇူး၊ ပင်ကိုစွမ်းရည်၊ အသက် စသဖြင့်တို့သည် အဓိကအရာမဟုတ်ပေ။ ထိုအရာများအားလုံးသည် အရံများဖြစ်သည်။ အရေးကြီးဆုံးအရာမှာ လူတစ်ယောက်က သမ္မာတရားကို ချစ်မချစ်၊ သမ္မာတရားကို လက်တွေ့လုပ်ဆောင်နိုင်ခြင်းရှိမရှိကို ကြည့်ရန်ဖြစ်သည်။ တရားဒေသနာတစ်ခုကို နားထောင်ပြီးနောက်တွင် သမ္မာတရားကို ချစ်ပြီး သမ္မာတရားကို လက်တွေ့လုပ်ဆောင်နိုင်သောသူများက ဤသည်မှာ မှန်ကန်သည်ကို ဝန်ခံလိမ့်မည်။ လက်တွေ့ဘဝတွင် ၎င်းတို့သည် လူများ၊ ဖြစ်ရပ်များ၊ ရည်မှန်းချက်များကို ကြုံရသောအခါ ဤသမ္မာတရားများကို အကောင်အထည်ဖော်လိမ့်မည်။ ၎င်းတို့သည် သမ္မာတရားကို လက်တွေ့လုပ်ဆောင်လိမ့်မည်။ သမ္မာတရားသည် ၎င်းတို့၏ ကိုယ်ပိုင်စစ်မှန်မှု၊ ၎င်းတို့ကိုယ်တိုင်၏ ဘဝ၏ တစ်စိတ်တစ်ပိုင်းဖြစ်လာလိမ့်မည်။ ၎င်းတို့ပြုမူနေထိုင်ပြီး အမှုအရာများကို လုပ်ဆောင်သည့် လမ်းညွှန်ချက်နှင့် စည်းမျဉ်းများဖြစ်လာလိမ့်မည်။ ၎င်းတို့ အသက်ရှင်နေထိုင်ပြီး ပြသသည့် အရာဖြစ်လာလိမ့်မည်။ တရားဒေသနာတစ်ခုကို နားထောင်သောအခါ သမ္မာတရားကို မချစ်သောသူများသည်လည်း ယင်းသည် မှန်ကန်သည်ဟု ဝန်ခံလိမ့်မည်။ ၎င်းတို့က အားလုံးနားလည်သည်ဟု ထင်လိမ့်မည်။ ၎င်းတို့သည် အယူဝါဒများကို ၎င်းတို့စိတ်နှလုံးတွင် မှတ်သားပြီးဖြစ်သည်။ သို့သော် တစ်စုံတစ်ခုကို လုပ်ဆောင်သောအခါတွင် ၎င်းတို့စဉ်းစားရန် အသုံးပြုသောစည်းမျဉ်းများနှင့် လမ်းညွှန်ချက်များက အဘယ်နည်း။ ၎င်းတို့သည် အမှုအရာများကို ၎င်းတို့ကိုယ်တိုင်၏ အကျိုးစီးပွားများအရ အစဉ် စဉ်းစားသည်။ သမ္မာတရားကို အသုံးပြု၍ အမှုအရာများကို မစဉ်းစားပေ။ သမ္မာတရားကို လက်တွေ့လုပ်ခြင်းဖြင့် ၎င်းတို့က ဆုံးရှုံးမှုရှိလိမ့်မည်ကို ကြောက်ရွံ့ပြီး အခြားလူများက ဝေဖန်အပြစ်တင်ပြီး အထင်သေးခံရမည်ကို၊ သိက္ခာကျမည်ကို ကြောက်ရွံ့ကြသည်။ ၎င်းတို့က အပြန်အလှန်စဉ်းစားပြီး နောက်ဆုံးတွင် ‘ငါ့ရဲ့ အဆင့်အတန်း၊ ဂုဏ်သတင်းနဲ့ အကျိုးစီးပွားတွေကိုပဲ ကာကွယ်မယ်။ ဒါက အဓိကပဲ။ ဒါတွေ ပြည့်စုံသွားရင် ငါကျေနပ်မယ်။ ဒါတွေ မပြည့်စုံရင် သမ္မာတရားကို လက်တွေ့လုပ်ဖို့ပျော်မှာမဟုတ်ဘူး။ ပျော်စရာကောင်းတယ်လို့လည်း မြင်မှာမဟုတ်ဘူး။’ ဟူ၍ တွေးကြသည်။ ဤသည်မှာ သမ္မာတရားကို ချစ်သောသူဟုတ်သလော။ လုံးဝ မဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ လျော်ကန်သော တာဝန်ဖြည့်ဆည်းခြင်းသည် လိုက်ဖက်ညီသော ပူးပေါင်းလုပ်ဆောင်ခြင်း လိုအပ်သည်) တာဝန်တစ်ခုကို ကျေပွန်အောင် ထမ်းဆောင်တာက လူတစ်ယောက်ရဲ့ အစွမ်းအစ၊ ဆုကျေးဇူး၊ အသက်အရွယ်နဲ့ မဆိုင်ဘူးဆိုတာ ဘုရားနှုတ်ကပတ်တော်ကနေ ကျွန်မ သိလိုက်ရတယ်။ အဓိကက သမ္မာတရားကို ချစ်ပြီး လက်တွေ့လုပ်ဆောင်ခြင်း ရှိမရှိပါပဲ။ သမ္မာတရားကို မချစ်ရင်၊ လက်တွေ့မလုပ်ရင် အပြောနဲ့အလုပ်တွေမှာ သိက္ခာနဲ့ အဆင့်အတန်းကိုပဲ စဉ်းစားပြီး အသင်းတော်အလုပ်ကို မထိန်းသိမ်းရင် သူတို့အစွမ်းအစ၊ ဆုကျေးဇူးတွေက ဘယ်လောက်မြင့်ပါစေ သူတို့တာဝန်ကို ကောင်းကောင်းထမ်းဆောင်ဖို့ ခက်ခဲမှာပဲ။ ဒါပေမဲ့ အစွမ်းအစကောင်းပြီး အလိုက်သင့်စဉ်းစားတတ်တဲ့သူက သူ့တာဝန်မှာ ကျွမ်းကျင်မှာပဲ၊ အသက်ပိုကြီးပြီး အစွမ်းအစမရှိတဲ့သူတွေက ဘယ်လောက်ပဲ ကြိုးစားလုပ်လုပ် အောင်မြင်မှာမဟုတ်ဘူးလို့ ကျွန်မ အမြဲတမ်း ထင်ခဲ့တယ်။ သမ္မာတရားကို နားမလည်ဘဲ လူတွေနဲ့ အမှုကိစ္စတွေကို ကျွန်မအယူအဆတွေနဲ့ အမြဲတမ်း ကြည့်ခဲ့တယ်။ ကျွန်မက အရမ်းမိုက်မဲပြီး မသိနားမလည်ခဲ့တာပဲ။ ဘုရားသခင်က လူတိုင်းကို မတူညီတဲ့ အစွမ်းအစ၊ မတူညီတဲ့ ဆုကျေးဇူးတွေ ချပေးတယ်။ ကျွန်မတို့ဆီကနေ မတူညီတဲ့အရာတွေကို သူလိုအပ်တယ်။ အသင်းတော်က ကျွန်မတို့ကို အတူတူလုပ်နိုင်အောင် စီစဉ်ပေးတယ်။ ကျွန်မတို့ တစ်ယောက်ချင်းစီက ကိုယ့်အားသာချက်တွေကို သုံးပြီး အချင်းချင်းရဲ့ အားနည်းချက်တွေကို ဖြည့်ဆည်းနိုင်ဖို့ပေါ့။ ဒါဆို ကိုယ့်တာဝန်တွေကို အတူကောင်းကောင်းလုပ်နိုင်တယ်။ အစွမ်းအစကောင်းရှိတဲ့ တွဲဖက်နှစ်ယောက်ရှိတော့ ကျွန်မတို့အလုပ် ထိရောက်မှုကို မြှင့်တင်နိုင်တယ်။ ပြဿနာတွေကို ပိုပြီး အမြန် ဖြေရှင်းနိုင်တယ်။ ကျွန်မတို့အလုပ်က နှောင့်နှေးမှာမဟုတ်ဘူး။ ကျွန်မက ကိုယ့်အတ္တကို လက်လွှတ်ပြီး သူများတွေရဲ့ အားသာချက်တွေကနေ သင်ယူနိုင်ရင် ပိုပြီးတော့ အမြန်တိုးတက်မှာမဟုတ်ဘူးလား။ ကျွန်မက ကိုယ့်တွဲဖက်တွေရဲ့ အစွမ်းအစမျိုး မရှိဘူး။ ဒါပေမဲ့ အလုပ်ကို ပြီးအောင်မလုပ်နိုင်လောက်အောင် အရမ်းအားမနည်းပါဘူး။ ကျွန်မက မှန်ကန်တဲ့ သဘောထားရှိတဲ့အခါ၊ ကိုယ့်တာဝန်မှာ အားစိုက်ပြီး အလေးအနက် ကိုင်တွယ်ဖို့ အသင့်ဖြစ်တဲ့အခါ ပြသနာတွေကို ပိုရှင်းရှင်းလင်းလင်း မြင်နိုင်ပြီး ပိုမြန်မြန် ဖြေရှင်းနိုင်တယ်။ ကိုယ်ပိုင်နာမည်နဲ့ အဆင့်အတန်းမှာ တစ်ကိုယ်ရေ အရှုံးအမြတ်တွေကို စဉ်းစားတာကို ရပ်ရမယ်။ အဲဒီနောက်တော့ ဘုရားရဲ့ သတ်မှတ်ချက်တွေကို ဆောင်ရွက်ဖို့ ကျွန်မ လုပ်တယ်။ ကျွန်မ တွဲဖက်တွေနဲ့ မယှဉ်ပြိုင်တော့ဘဲ ကိုယ့်တာဝန်မှာ စိတ်နှစ်ထားလိုက်တယ်။ ကျွန်မ အခြေအနေက အချိန်နဲ့အမျှ တဖြည်းဖြည်း ပြောင်းလဲလာပြီး ကျွန်မအလုပ်မှာ အခြေအနေကောင်းလာတယ်။

မကြာခင်မှာပဲ ကျွန်မအတွက် အရင်လိုပြဿနာ ပေါ်လာတော့ ကျွန်မ အံ့အားသင့်သွားတယ်။ ဘုရားရဲ့ နောက်ဆုံးသောကာလ အမှုတော်ကို လက်ခံပြီးခါစ ယုံကြည်သူအသစ်တချို့က ကျွန်မတို့ အသင်းတော်ကို ပြောင်းလာတယ်။ အစ်ကိုကျောက်နဲ့ ကျွန်မက သူတို့ကို ရေလောင်းဖို့ ဦးဆောင်ရတယ်။ သူက ရေလောင်းအလုပ်ကို လုပ်တာ သိပ်မကြာသေးပေမဲ့ သူတို့ပြဿနာတွေကို ဖြေရှင်းပေးဖို့ တော်တော်သင့်တော်တဲ့ ဘုရားနှုတ်ကပတ်တော်တွေကို ရှာနိုင်တယ်။ သူ့မိတ်သဟာယက တော်တော်ရှင်းတယ်။ ကျွန်မက သူတို့ပြဿနာတချို့ကို ဖြေရှင်းနိုင်ပေမဲ့ သူ့လောက် ရှင်းရှင်းလင်းလင်း မပြောဆိုနိုင်ဘူး။ လူသစ်တွေက ကျွန်မထက် အစ်ကိုကျောက်ရဲ့ မိတ်သဟာယကို ပိုကြိုက်ကြတယ်။ ကျွန်မက တော်တော် အားကျမိတာပေါ့။ အစ်ကိုကျောက်က အလုပ်မှာ အချိန်ခဏလေးပဲ ကြာပြီးတော့ အမြန်တိုးတက်လာတယ်။ ဒါပေမဲ့ ကျွန်မက ဒီအဆင့်ကိုရောက်ဖို့ ဒီနှစ်တွေအကုန်လုံး အချိန်ယူခဲ့ရတယ်။ ကျွန်မက တကယ်ကို သူ့ထက်နိမ့်ကျသလို ခံစားရတယ်။ လူတွေက သူတို့နားမလည်တဲ့ ပြဿနာတွေ ရှိပြီး ဒါတွေကို ဖြေရှင်းဖို့ အစ်ကိုကျောက်ဆီကို သွားတာကို ကျွန်မ မြင်တော့ အရမ်း အားကျမိတယ်။ အစွမ်းအစကောင်းရှိတာက ဒီလို ကွာခြားတယ် ပေါ့။ သူများတွေရဲ့ လေးစားမှုကို ရရုံမကဘူး။ သူ့တာဝန်မှာ သိပ်အားမစိုက်ထုတ်ရဘဲ ပိုကောင်းတဲ့ ရလဒ်တွေရတဲ့ သဘောပဲ။ ကျွန်မက အစ်ကိုကျောက်လိုမျိုး အစွမ်းအစရှိရင် လူတိုင်းလည်း ကျွန်မကို လေးစားလောက်တယ်။ ဒါပေမဲ့ ကျွန်မက အသက် ၅၀ ကျော်နေပြီ။ ကျွန်မ အစွမ်းအစက နည်းနေပြီ။ ဘယ်လောက်ပဲ ကြိုးစားကြိုးစား၊ ဒီအဆင့်မှာပဲ ကျွန်မ ပိတ်မိနေမှာပဲ။ ကျွန်မ မသိလိုက်ခင်မှာပဲ ကိုယ့်တာဝန်မှာ စိတ်ပါဝင်စားမှုမရှိတော့ဘူး။ စုဝေးပွဲမှာ ယုံကြည်သူအသစ်တစ်ယောက်က မေးခွန်းမေးလိုက်တိုင်း ကျွန်မက အစ်ကိုကျောက်ကိုပဲ ဖြေခိုင်းပြီး ရိုးရိုး မှတ်ချက်နည်းနည်းပဲ ထပ်ဖြည့်ပြောလိုက်တယ်။ ကျွန်မတာဝန်မှာ ပိုပြီးတော့ မတက်မကြွဖြစ်လာပြီး ဘုရားနဲ့ ပိုပြီး ဝေးကွာလာတာပေါ့။ ဆုတောင်းတဲ့အခါ ဘာပြောရမှန်းမသိဘူး။ တစ်ခါတလေဆိုညမှာ ဆုတောင်းရင်းနဲ့တောင် အိပ်ပျော်သွားတယ်။ ကျွန်မက အန္တရာယ်ရှိတဲ့ အခြေအနေမှာကို ရောက်နေတယ်ဆိုတာ သတိထားမိပြီး ရှာဖွေပြီး တွေးတောတာပေါ့။ ကျွန်မက အစွမ်းအစမရှိတာကို မြင်တော့ ကျွန်မတာဝန်မှာ အပျက်သဘောဆောင်ပြီး မတက်မကြွဖြစ်လာတယ်။ ဒီနောက်ကွယ်မှာ ဘယ်လို ဖောက်ပြန်ပျက်စီးတဲ့ စိတ်သဘောထားရှိနေတာလဲ။

နောက်ပိုင်းမှာ နောက်ထပ် ဘုရားနှုတ်ကပတ်တော်တွေကို ဖတ်ပါတယ်။ “မည်သူတစ်ယောက်ကိုမျှ မိမိတို့ကိုယ်ကိုယ် စုံလင်သည် သို့မဟုတ် ဂုဏ်ရှိပြီး မြင့်မြတ်သည် သို့မဟုတ် အခြားသူများနှင့် ကွဲပြားခြားနားသည်ဟု မတွေးထင်စေနှင့်။ ဤအရာအားလုံးသည် လူသား၏ မာနထောင်လွှားသော စိတ်သဘောထားနှင့် မသိနားမလည်ခြင်းတို့အားဖြင့် ဖြစ်ပေါ်လာခြင်း ဖြစ်သည်။ မိမိကိုယ်ကို ကွဲပြားခြားနားသည်ဟု အမြဲတမ်း တွေးထင်ခြင်း— ဤသည်မှာ မာနထောင်လွှားသည့် စိတ်သဘောထားတစ်ခုက ဖြစ်စေသည်။ မိမိတို့၏ အားနည်းချက်များကို မည်သည့် အခါမျှ လက်ခံနိုင်ခြင်းမရှိဘဲ၊ မိမိတို့၏ အမှားများနှင့် ရှုံးနိမ့်မှုများကို မည်သည့်အခါမျှ ထိပ်တိုက် ရင်ဆိုင်နိုင်ခြင်း မရှိခြင်း— ဤအရာကို မာနထောင်လွှားသည့် စိတ်သဘောထားတစ်ခု အားဖြင့် ဖြစ်စေသည်။ အခြားသူများကို မိမိထက် မည်သည့်အခါမျှ ပို၍မြင့်မားခွင့်မပြု၊ သို့မဟုတ် မိမိထက် ပို၍သာခွင့်မပြု— ဤအရာကို မာန ထောင်လွှားသည့် စိတ်သဘောထားတစ်ခု အားဖြင့် ဖြစ်စေသည်။ အခြားသူများကို မိမိတို့ထက်ပို၍ သာလွန်သွားဖို့ဖြစ်စေ၊ အင်အားကောင်းသွားဖို့ဖြစ်စေ မည်သည့်အခါမျှ ခွင့်မပြုပေ— ဤအရာကို မာနထောင်လွှားသည့် စိတ်သဘောထားတစ်ခုက ဖြစ်စေသည်။ အခြားသူများကို မိမိထက် ပို၍ကောင်းသော အတွေးအခေါ်များ၊ အကြံပြုချက်များနှင့် အမြင်ရှုထောင့်များ မည်သည့်အခါမျှ ရှိခွင့်မပြု၊ ပြီးလျှင် ၎င်းတို့က ခွင့်ပြုသည့်အခါတွင်လည်း အပျက်သဘောဆောင်လာကာ၊ စကားပြောဖို့ ဆန္ဒမရှိဘဲ၊ စိတ်သောကရောက်ပြီး၊ စိတ်ပျက် အားလျော့ကာ စိတ်ညစ်လာကြသည်— ဤအရာများ အားလုံးသည် မာနထောင်လွှားသည့် စိတ်သဘောထားကြောင့် ဖြစ်ပေါ်ခြင်း ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ မိမိကိုယ်ကိုယ် ပြုမူနေထိုင်ခြင်းတွင် ရှိထားသင့်သည့် အခြေခံသဘောတရားများ) ဘုရားနှုတ်ကပတ်တော်တွေက ကျွန်မရဲ့ အခြေအနေ အတိအကျကို ဖွင့်ပြတယ်။ ကျွန်မက ကိုယ့်အစွမ်းအစကို ကျွန်မတွဲဖက်တွေရဲ့ အစွမ်းအစနဲ့ ယှဉ်ပြီး မတူညီတဲ့အခါမှာ အပျက်သဘောဆောင်ပြီး နောက်ဆုတ်ခဲ့တယ်။ ဒါက မာနထောင်လွှားတဲ့ စိတ်သဘောထားရဲ့ အုပ်စိုးခြင်းခံရတာပဲ။ ကျွန်မရဲ့ မာနထောင်လွှားမှုကြောင့် ကိုယ့်အားနည်းချက်နဲ့ ချို့ယွင်းချက်တွေကို ကောင်းကောင်းမွန်မွန် ရင်မဆိုင်နိုင်ဘူး။ အထူးသဖြင့် သူများတွေက ကိုယ့်ထက်သာတဲ့အခါ၊ ပိုလုပ်နိုင်တဲ့အခါမှာ ကျွန်မ လက်မခံနိုင်ခဲ့ဘူး။ ကျွန်မတွဲဖက်တွေက ကဏ္ဍတိုင်းမှာ ကျွန်မထက်သာနေတာ၊ အဖွဲ့မှာ အဓိကနေရာရနေတာ၊ လူတိုင်းက လေးစားတာ၊ လက်ခံကြတာကို ခံရတာတွေကို မြင်တော့ ကျွန်မက အနေရခက်တယ်။ မတည်ငြိမ်ဘူး။ ဒီလက်တွေ့အရှိတရားကို လက်မခံနိုင်ဘူး။ ကျွန်မ အစွမ်းအစက သူများတွေအောက်မှာရှိနေတာကို ကျွန်မ အသိအမှတ်ပြုပေမဲ့ ကျွန်မ စိတ်နှလုံးထဲမှာ ဝန်မခံဘူး။ သူတို့ကို ကျိတ်ပြိုင်နေတယ်။ သူတို့နဲ့ ပြိုင်ဖို့၊ ခြေရာတိုင်းဖို့ ကျွန်မက စိတ်ခိုင်မာနေတယ်။ သူတို့ကို မကျော်နိုင်တဲ့အခါမှာ ကျွန်မက အပျက်သဘောဆောင်ပြီး တာဝန်မှာ အားနည်းလာတယ်။ ဒါ ကျွန်မမာနထောင်လွှားတဲ့ စိတ်သဘောထား ဗွေဖောက်နေတာမဟုတ်ဘူးလား။ ကျွန်မက အရမ်း မာနထောင်လွှားပြီး မသိနားမလည်ခဲ့ပါဘူး။

အန္တိခရစ်တွေရဲ့ စိတ်သဘောထားတွေကို ဘုရား ဖော်ထုတ်ပြတဲ့ ဘုရားနှုတ်ကပတ်တော်ကိုလည်း တွေးမိတယ်။ ဘုရားသခင်က ပြောသည်- “အန္တိခရစ်တစ်ဦးအတွက် အဆင့်အတန်းနှင့် ဂုဏ်ဒြပ်တို့က ၎င်းတို့၏ အသက်ဖြစ်သကဲ့သို့ ၎င်းတို့၏ တစ်သက်တာ ပန်းတိုင်လည်း ဖြစ်သည်။ ၎င်းတို့လုပ်သမျှ အရာအားလုံး၌ ၎င်းတို့၏ ပထမဆုံး ထည့်တွက် စဉ်းစားသည့်အချက်က ‘ငါ၏အဆင့်အတန်းက ဘာဖြစ်သွားမည်နည်း။ ငါ၏ဂုဏ်ဒြပ်ကရော ဘာဖြစ်သွားမည်နည်း။ ဤအရာကို လုပ်ဆောင်ခြင်းက ငါ့ကို ဂုဏ်ဒြပ်ရစေမည်လော။ ယင်းက လူများ၏စိတ်များထဲရှိ ငါ၏အဆင့်အတန်းကို မြှင့်တင်ပေးမည်လော’ ဖြစ်၏။ ယင်းမှာ ၎င်းတို့ ပထမဆုံးတွေးသည့် အရာဖြစ်သည်၊ ယင်းက ၎င်းတို့၌ အန္တိခရစ်များ၏ စိတ်သဘောထားနှင့် အနှစ်သာရတို့ ရှိခြင်း၏ လုံလောက်သော သက်သေဖြစ်သည်။ သို့မဟုတ်ပါက ၎င်းတို့သည် ဤပြဿနာများကို စဉ်းစားမည် မဟုတ်ချေ။ အန္တိခရစ်တစ်ဦးအတွက် အဆင့်အတန်းနှင့် ဂုဏ်ဒြပ်တို့က ၎င်းတို့အတွက် မရှိလည်း နေနိုင်သည့် အပယိကတစ်ခုဖြစ်ဖို့ မဆိုထားနှင့်၊ အပိုဆောင်း လိုအပ်ချက်တစ်ခု မဟုတ်ချေ။ ယင်းတို့သည် အန္တိခရစ်တို့ သဘာဝ၏ တစ်စိတ်တစ်ဒေသ ဖြစ်သည်၊ ယင်းတို့က ၎င်းတို့၏အရိုးများ၊ ၎င်းတို့၏ သွေးများထဲတွင် ရှိနေသည်၊ ယင်းတို့က ၎င်းတို့အတွက် မွေးရာပါ ဖြစ်သည်။ အန္တိခရစ်များက အဆင့်အတန်းနှင့် ဂုဏ်ဒြပ်တို့ကို ၎င်းတို့ပိုင်ဆိုင်ခြင်းရှိမရှိနှင့်ပတ်သက်၍ ဂရုမစိုက်ခြင်း မဟုတ်ပေ။ ဤသည်မှာ ၎င်းတို့၏ သဘောထား မဟုတ်ပေ။ သို့ဆိုလျှင် ၎င်းတို့၏ သဘောထားမှာ အဘယ်နည်း။ အဆင့်အတန်းနှင့် ဂုဏ်ဒြပ်တို့သည် ၎င်းတို့၏ နေ့စဉ် အသက်တာများ၊ ၎င်းတို့၏ နေ့စဉ် အခြေအနေ၊ ၎င်းတို့စွမ်းဆောင်ရရှိဖို့ နေ့စဉ် ကြိုးစားအားထုတ်သည့် အရာတို့နှင့် အတွင်းကျကျ ဆက်နွှယ်နေသည်။ ထို့ကြောင့် အန္တိခရစ်များအတွက် အဆင့်အတန်းနှင့် ဂုဏ်ဒြပ်တို့သည် ၎င်းတို့၏ အသက် ဖြစ်သည်။ ၎င်းတို့ မည်သို့အသက်ရှင်နေထိုင်ပါစေ၊ ၎င်းတို့သည် မည်သည့်ပတ်ဝန်းကျင်တွင် အသက်ရှင်နေထိုင်ပါစေ၊ မည်သည့်အလုပ်ကို ၎င်းတို့လုပ်ပါစေ၊ မည်သည့်အရာကို စွမ်းဆောင်ရရှိဖို့ ၎င်းတို့ကြိုးစားအားထုတ်ပါစေ၊ ၎င်းတို့၏ ပန်းတိုင်များက မည်သည့်အရာ ဖြစ်ပါစေ၊ ၎င်းတို့အသက်တာ၏ ဦးတည်ချက်က မည်သည့်အရာဖြစ်ပါစေ ထိုအရာအားလုံးသည် ကောင်းမွန်သော ဂုဏ်သတင်းနှင့် မြင့်မားသည့် ရာထူးအဆင့်အတန်းရှိခြင်းကို ဗဟိုပြုလည်ပတ်သည်။ ပြီးလျှင် ဤရည်ရွယ်ချက်သည် မပြောင်းလဲပေ။ ၎င်းတို့သည် ထိုသို့သောအရာများကို မည်သည့်အခါမျှ ဘေးဖယ်မထားနိုင်ပေ။ ဤသည်မှာ အန္တိခရစ်များ၏ စစ်မှန်သော သဘောသဘာဝနှင့် အနှစ်သာရတို့ ဖြစ်သည်။ ၎င်းတို့ကို တောင်များ၏အတွင်းပိုင်း အလွန်ရှေးကျသော တောထဲ၌ သွားထားလျှင်ပင် ၎င်းတို့သည် အဆင့်အတန်းနှင့် ဂုဏ်ဒြပ်တို့အားလိုက်စားခြင်းကို ဘေးဖယ်ထားမည်မဟုတ်သေးပေ။ ၎င်းတို့ကို မည်သည့်လူအုပ်စုတွင်မဆိုထည့်ထားလျှင် ၎င်းတို့တွေးနိုင်သမျှသည် အဆင့်အတန်းနှင့် ဂုဏ်ဒြပ်တို့သာ ဖြစ်သည်။ အန္တိခရစ်များသည်လည်း ဘုရားသခင်ကို ယုံကြည်ကြသော်လည်း ၎င်းတို့သည် အဆင့်အတန်းနှင့် ဂုဏ်ဒြပ်တို့အား လိုက်စားမှုကို ဘုရားသခင်အပေါ် ယုံကြည်မှုနှင့် ညီတူညီမျှဖြစ်သည်ဟု မြင်ပြီး တူညီစွာ အလေးထားသည်။ ဤသည်မှာ ဘုရားသခင်အား ယုံကြည်ခြင်း လမ်းကြောင်းကို ၎င်းတို့လျှောက်စဉ်တွင် ၎င်းတို့၏ အဆင့်အတန်းနှင့် ဂုဏ်ဒြပ်တို့ကိုလည်း လိုက်စားသည်ဟု ဆိုလိုသည်။ အန္တိခရစ်တို့၏စိတ်နှလုံးထဲတွင် ဘုရားသခင်ကို ယုံကြည်ခြင်းနှင့် သမ္မာတရားကို လိုက်စားခြင်းတို့သည် အဆင့်အတန်းနှင့် ဂုဏ်ဒြပ်တို့ကို လိုက်စားခြင်းဖြစ်ကြောင်း ၎င်းတို့က ယုံကြည်ကြသည်ဟု ဆိုနိုင်သည်။ အဆင့်အတန်းနှင့် ဂုဏ်ဒြပ်တို့ကို လိုက်စားခြင်းက သမ္မာတရားကို လိုက်စားခြင်းလည်းဖြစ်ပြီး အဆင့်အတန်းနှင့် ဂုဏ်ဒြပ်တို့ကို ရရှိခြင်းက သမ္မာတရားနှင့် အသက်ကို ရရှိခြင်းဖြစ်သည်ဟု ယုံကြည်ကြကြောင်း ဆိုနိုင်သည်။ ၎င်းတို့ အလွန်စိတ်ပျက်ကြသည်၊ ၎င်းတို့သည် ဂုဏ်သိက္ခာ၊ သို့မဟုတ် ဂုဏ်အဆင့်အတန်းမရှိ၊ မည်သူကမျှ ၎င်းတို့ကို မလေးစား၊ သို့မဟုတ် မကြည်ညို၊ သို့မဟုတ် မနာခံဟု ၎င်းတို့က ခံစားရလျှင် ၎င်းတို့အလွန် မချင့်မရဲဖြစ်ကြသည်။ ဘုရားသခင်၌ ယုံကြည်ခြင်းသည် အဓိပ္ပာယ်မရှိ၊ ယင်းတွင် တန်ဖိုးမရှိဟု ၎င်းတို့ ယုံကြည်ကြသည်၊ ‘ဘုရားသခင်၌ ထိုသို့သော ယုံကြည်ခြင်းသည် ကျရှုံးမှုတစ်ခု ဖြစ်သလော။ မျှော်လင့်ချက်မရှိဖြစ်သလော။’ ဟု မိမိတို့ကိုယ်ကိုယ် ဆိုကြသည်။ ၎င်းတို့သည် ဤအရာများကို ၎င်းတို့စိတ်နှလုံးထဲတွင် စဉ်းစားနှိုင်းချိန်ပြီးလုပ်ဆောင်ကြသည်။ ဘုရားအိမ်တော်တွင် ၎င်းတို့ကိုယ်တိုင်အတွက် နေရာတစ်နေရာကို မည်သို့ ရရှိအောင် ကြိုးစားနိုင်မည်၊ အသင်းတော်တွင် မြင့်မြတ်သည့် ဂုဏ်သတင်းကို မည်သို့ရရှိနိုင်သည်ကို စဉ်းစားနှိုင်းချိန်ပြီးလုပ်ဆောင်ကြသည်။ ဤသို့ဖြင့် ၎င်းတို့ စကားပြောသည့်အခါ လူတို့က နားထောင်ရန်၊ ၎င်းတို့လုပ်ဆောင်သည့်အခါ ပံ့ပိုးကြရန်၊ ၎င်းတို့သွားသည့်နေရာတိုင်းသို့ လိုက်ရန်ဖြစ်ပြီး ဤသို့ဖြင့် အသင်းတော်တွင် ပြောဆိုခွင့်ရှိရန်၊ ဂုဏ်သတင်းတစ်ခုရှိရန်၊ ဤသို့ဖြင့် အကျိုးအမြတ်များကို ခံစားရရန်၊ ဂုဏ်အဆင့်အတန်းရှိရန်ဖြစ်သည်။ ဤအရာများကို ၎င်းတို့ မကြာခဏ တွေးဆကြသည်။ ဤအရာများသည် ထိုသို့သောသူများ လိုက်စားသည့်အရာများဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၃)) အန္တိခရစ်ရဲ့ စိတ်သဘောထားတွေကို ဖော်ထုတ်တဲ့ ဘုရားနှုတ်ကပတ်တော်တွက ကျွန်မအတွက် တကယ်ကို စိတ်ထိခိုက်စရာဖြစ်ပြီး ခက်ခဲပါတယ်။ နာမည်နဲ့ အဆင့်အတန်းကို သူတို့ လိုက်စားတာက ယာယီပဲမဟုတ်ဘူး။ သူတို့ အရိုးစွဲနေတာ။ တစ်သက်တာ လိုက်စားမှုပဲ။ သူတို့အတွက်က ဂုဏ်အဆင့်အတန်းက အားလုံး အထက်မှာရှိတယ်။ သူတို့ရဲ့ တကယ့်အသက်တွေလောက်တောင် အရေးကြီးတယ်။ အန္တိခရစ်တွေက အမြဲတမ်း နေရာရချင်ပြီး သူများတွေအောက်မှာ နေချင်စိတ်မရှိဘူး။ သူတို့တာဝန်မှာ တွန်းအားတစ်ခုခုရှိဖို့ လူတိုင်းရဲ့ အထင်ကြီး၊ လေးစားမှုကို သူတို့ လိုအပ်တယ်။ ဒါတွေမရှိရင် သူတို့က အပျက်သဘောဆောင်ပြီး အားလျော့လာတယ်။ ယုံကြည်ခြင်းမှာတောင် လုံးဝ စိတ်မဝင်စားတော့ဘူး။ ကျွန်မအပြုအမူက အန္တိခရစ်ရဲ့ အပြုအမူနဲ့ ဘာကွာဦးမှာလဲ။ သူများတွေက ကျွန်မကို အထင်ကြီးပြီး တန်ဖိုးထားတော့ ကျွန်မက တာဝန်မှာ စိတ်ပါတယ်။ ဒါပေမဲ့ ကျွန်မတွဲဖက်တွေက နေရာတိုင်းမှာ ကျွန်မထက်တော်ပြီး သာနေတော့ အဆင့်အတန်းအတွက် ကျွန်မ ဆန္ဒက မပြည့်ဘူး။ ကိုယ့်တာဝန်အတွက် တာဝန်ခံလိုစိတ်မဖြစ်တော့ဘူး။ ရေလောင်းတဲ့အလုပ်က အခုဆို အရမ်းအရေးကြီးပါတယ်။ ရေလောင်းဖို့ အရေးတကြီးလိုအပ်နေတဲ့ လူသစ်တွေ အများကြီးရှိနေတော့ သူတို့ကို သမ္မာတရားကို သိပြီး ဘုရားရဲ့အမှုတော်ကို နားလည်ဖို့၊ လမ်းမှန်ပေါ်မှာ အမြန်ဆုံး အမြစ်တွယ်ဖို့ ကူညီပေးခဲ့သင့်တယ်။ ဒါပေမဲ့ ကျွန်မက ဒီထဲ စိတ်မနှစ်ထားဘူး။ ကျွန်မစိတ်နှလုံးထဲမှာရှိတာက ကိုယ်ပိုင်နာမည်နဲ့ အဆင့်အတန်းပဲ။ ပြီးတော့ အကုန်လုံးကို အစ်ကိုကျောက်အပေါ် လွှဲပေးတယ်။ ကျွန်မလုပ်သင့်တဲ့အလုပ်ကို မလုပ်နေခဲ့ဘူး။ ကျွန်မက လုံးဝ လူ့သဘာဝမရှိခဲ့ဘူး။ ကိုယ့်တာဝန်ကို ကောင်းကောင်းမလုပ်ချိန်မှာ အပြစ်ခံစားရတာ၊ နောင်တရတာ မရှိဘူး။ ကိုယ့်ဂုဏ်သတင်းနဲ့ အဆင့်အတန်းထိခိုက်တာကိုမြင်ရတာက ကိုယ့်အသက်တောင်ဆုံးရှုံးရသလိုပဲ နာကျင်ခဲ့တယ်။ ကျွန်မက အရှုံးအမြတ်တွေကို တွက်ချက်နေပြီး ဒီအကြောင်းကြောင့် အပျက်သဘောဆောင်ပြီး အားနည်းလာတယ်။ အစွမ်းအစပိုကောင်းတဲ့ ကိုယ့်တွဲဖက်တွေလို ဖြစ်လာဖို့၊ လူတိုင်းက ကျွန်မကို သူတို့နားမလည်တာတွေမေးပြီး ဆွေးနွေးဖို့အတွက် ကျွန်မကို ရှာကြဖို့၊ ဒီလိုနဲ့ ကျွန်မက အဖွဲ့မှာ အဓိကနေရာရဖို့ အမြဲတမ်း မျှော်လင့်ခဲ့တယ်။ ဒါ ကျွန်မ အမြဲ လိုက်စားနေတဲ့အရာပဲ။ ကျွန်မရချင်တဲ့အရာပဲ။ သူများတွေ ကျွန်မကို အထင်ကြီးအောင်၊ လေးစားအောင်လုပ်ဖို့ အာရုံစိုက်နေခဲ့တယ်။ ဒီလိုလိုက်စားမှုနဲ့ အမြင်ရှုထောင့်မျိုးက အန္တိခရစ်နဲ့ အတူတူပဲ မဟုတ်လား။ ကျွန်မက လမ်းမှားပေါ်မှာရှိနေပြီး သန့်ရှင်းသောဝိညာဉ်တော်ရဲ့ လမ်းပြမှုကို ဆုံးရှုံးရတာကြောင့် ကျွန်မ ပြီးအောင်လုပ်သင့်တဲ့ တာဝန်ကို မပြီးဘူး။ ဒီတော့ ကျွန်မက ပိုမြင့်တဲ့ရာထူးရပြီး လူတိုင်းက လေးစားတာကို ရရင်တောင် နောက်ဆုံးမှာ ဘုရားက ထုတ်ပယ်တာကို ခံရမှာမဟုတ်ဘူးလား။ ဒါကို သဘောပေါက်သွားတော့ ကျွန်မ ကြောက်သလိုဖြစ်သွားတယ်။ အဆင့်အတန်းကို လိုက်စားတာဟာ ကျွန်မက ဘုရားကို ဆန့်ကျင်တဲ့လမ်းကြောင်းပေါ်ရှိနေတယ်ဆိုတာ မြင်သွားတယ်။ ကျွန်မရဲ့ မှားယွင်းနေတဲ့ လိုက်စားမှုကို ပြောင်းပြီး သူများတွေနဲ့ ယှဉ်ပြိုင်တာကို ရပ်ပစ်ချင်ခဲ့တယ်။ ကျွန်မလုပ်သင့်တဲ့ တာဝန်ကို လုပ်ချင်ခဲ့တယ်။

အဲဒီနောက်တော့ လက်တွေ့လုပ်ဖို့ လမ်းကြောင်းတစ်ခုရှာတယ်။ ဒီ ဘုရားနှုတ်ကပတ်တော်တွေကို တွေးမိတယ်။ “မိမိတို့၏ တာဝန်ကို ကောင်းစွာထမ်းဆောင်ရန် မည်သည့်အရာကို လုပ်ဆောင်ရမည်နည်း။ မိမိတို့၏ စိတ်နှလုံး၊ အားအင်ရှိသမျှဖြင့် ထမ်းဆောင်ရမည်။ စိတ်နှလုံး၊ အားအင်ရှိသမျှကို အသုံးပြုခြင်းဆိုသည်မှာ တာဝန်ထမ်းဆောင်သည့်အပေါ်တွင် မိမိ၏ အတွေးများအားလုံးကို ထားရှိခြင်း၊ အခြားသောအရာများကို လွှမ်းမိုးခွင်မပေးခြင်း၊ ထို့နောက်တွင် မိမိတွင်ရှိသော အားအင်ကို အသုံးချခြင်း၊ မိမိ၏ အစွမ်းအလုံးစုံကို အသုံးပြုခြင်း၊ မိမိ၏ အစွမ်းအစ၊ ဆုကျေးဇူး၊ အားသာချက်များနှင့် တာဝန်ကို ခံယူရန် မိမိတို့နားလည်သည့်အရာများကို ယူဆောင်လာခြင်းအား ဆိုလိုသည်။ သင်သည် နားလည်သဘောပေါက်ကာ လက်ခံတတ်ပြီး ကောင်းသောစိတ်ကူးတစ်ခုရှိလျှင် ယင်းကို အခြားလူတို့နှင့် ဆက်သွယ်ပြောဆိုရမည်။ ဤသည်မှာ သဟဇာတဖြစ်စွာ ပူးပေါင်းဆောင်ရွက်သည့် အဓိပ္ပာယ်ဖြစ်သည်။ ဤသည်မှာ သင်၏ တာဝန်ကို ကောင်းစွာထမ်းဆောင်ပုံ၊ သင့်တာဝန်တွင် ကျေနပ်ဖွယ်စွမ်းဆောင်မှုကို ရရှိမည့်ပုံ ဖြစ်သည်။ အရာရာတိုင်းကို သင့်ဘာသာ တာဝန်ယူလုပ်ဆောင်ဖို့ ဆန္ဒရှိလျှင်၊ ကြီးမားသောအရာများကို သင်တစ်ဦးတည်းသာ အစဉ်သဖြင့် လုပ်ဆောင်လိုလျှင်၊ သင့်ကိုသာ အစဉ် အာရုံစိုက်ပြီး အခြားသူများကို အာရုံမစိုက်စေလိုလျှင် သင့်တာဝန်ကို ထမ်းဆောင်ခြင်းဖြစ်သလော။ သင်လုပ်ဆောင်သည့်အရာသည် အာဏာရှင်စနစ်ဟုခေါ်သည်။ ကြွားဝါနေခြင်းဖြစ်သည်။ ယင်းသည် ဆိုးယုတ်သော အပြုအမူဖြစ်ပြီး တာဝန်ထမ်းဆောင်ခြင်းမဟုတ်ပေ။ မိမိတို့၏ အားသာချက်များ၊ ဆုကျေးဇူးများ၊ သို့မဟုတ် အထူးပါရမီများက မည်သို့ဖြစ်စေ မည်သူကမျှ အလုပ်အားလုံးကို မိမိတို့ဘာသာ တာဝန်မယူနိုင်ပေ။ အသင်းတော်အလုပ်ကို ကောင်းစွာလုပ်ဖို့ဆိုလျှင် သဟဇာတဖြစ်စွာ ပူးပေါင်းဆောင်ရွက်ရန် သင်ယူရမည်။ ထိုအတွက်ကြောင့် သဟဇာတဖြစ်စွာ ပူးပေါင်းဆောင်ရွက်ခြင်းသည် မိမိတာဝန်ထမ်းဆောင်ခြင်း၏ လက်တွေ့လုပ်ဆောင်မှု စည်းမျဉ်းတစ်ခုဖြစ်သည်။ သင်သည် သင်၏ စိတ်နှလုံး၊ အားအင်ရှိသမျှကို၊ သင်၏ သစ္စာစောင့်သိမှုရှိသမျှကို အသုံးချပြီး သင်လုပ်နိုင်သည့်အရာရာတိုင်းအား ပေးဆပ်လျှင် သင်သည် သင်၏တာဝန်ကို ကောင်းစွာထမ်းဆောင်နေခြင်းဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ လျော်ကန်သော တာဝန်ဖြည့်ဆည်းခြင်းသည် လိုက်ဖက်ညီသော ပူးပေါင်းလုပ်ဆောင်ခြင်း လိုအပ်သည်) ဘုရားနှုတ်ကပတ်တော်က ကျွန်မကို လက်တွေ့လုပ်ဖို့ လမ်းကြောင်းတစ်ခုပေးတယ်။ ကျွန်မ အစွမ်းအစက အရေးမပါပါဘူး။ ကျွန်မက ရိုးသားတဲ့ စိတ်နှလုံးတစ်ခုရှိပြီး သူများတွေနဲ့ ကောင်းကောင်းလုပ်နိုင်သရွေ့ လုံးဝ အကောင်းဆုံး လုပ်နိုင်သရွေ့၊ လှည့်ကွက်တွေမလုပ်ဘဲ ကျွန်မ ကောင်းကောင်းလုပ်သင့်တဲ့ အရာတိုင်းကို လုပ်သရွေ့ ဘုရားအလိုတော်နဲ့ ညီနေမှာပဲ။ တကယ်တော့ ကျွန်မတို့ အချင်းချင်း ဖြည့်ဆည်းပေးနိုင်အောင်လို့ ဘုရားက ကျွန်မတို့ကို မတူတဲ့ အစွမ်းအစတွေ၊ အားသာချက်တွေ ပေးခဲ့ပါတယ်။ ကျွန်မတွဲဖက်နှစ်ယောက်က အစွမ်းအစကောင်းရှိပြီး အလုပ်မှာ ထိရောက်တယ်။ ပြဿနာတွေရဲ့ အဓိကအပိုင်းတွေကို မြင်တယ်။ ကျွန်မမှာ မရှိတဲ့ဟာအတွက် သူတို့က ဖြည့်ဆည်းပေးတယ်။ ကျွန်မအစွမ်းအစက နည်းနည်းလေးကင်းမဲ့နေပေမဲ့ သူတို့ထက် နည်းနည်းအသက်ပိုကြီးတယ်။ ဒီတော့ ကျွန်မက ကိစ္စတွေကို ပိုဂရုစိုက်ပြီး ပြည့်စုံတဲ့နည်းလမ်းနဲ့ စဉ်းစားနိုင်တယ်။ ကျွန်မတို့အားလုံးက အားသာချက်တွေရှိကြတယ်။ အတူတူအလုပ်လုပ်နိုင်တယ်။ ဒါ ကျွန်မတို့အလုပ်အတွက် အကျိုးဖြစ်မှာပဲ။ ဒါပေမဲ့ သမ္မာတရားကို ရှာဖွေရမယ့်အစား ကျွန်မက တွဲဖက်တွေရဲ့ အားသာချက်တွေကို ကိုယ့်ဟာနဲ့ ယှဉ်ကြည့်နေခဲ့တယ်။ ဒါ ကျွန်မက အပျက်သဘောဆောင်ပြီး မတက်ကြွဘူး။ ကျွန်မတာဝန်ကို မလုပ်နိုင်ဘူး ဆိုတဲ့ သဘောပဲ။ အခု စဉ်းစားကြည့်တော့ ကျွန်မက တကယ်ကို မိုက်မဲလွန်းတယ်။ ဒီလိုနားလည်သွားပြီးတဲ့နောက်မှာ တာဝန်ထမ်းဆောင်တဲ့အခါ ကျွန်မ ပိုပြီး တက်ကြွလာနိုင်တယ်။ ကျွန်မမှာ ဘာအခက်အခဲတွေ၊ ပြဿနာတွေရှိရှိ ကျွန်မတွဲဖက်တွေနဲ့ ဆွေးနွေးတယ်။ ကျွန်မရဲ့ အစွမ်းအစ၊ ကျွန်မရဲ့အသက်ကြောင့် တွန့်ဆုတ်မနေတဲ့အခါမှာ ကျွန်မတာဝန်မှာ တော်တော်ပိုပြီး စိတ်သက်သာတယ်။ လူတစ်ဦးချင်းစီရဲ့ အားသာချက်တွေကို ထုတ်ဖို့ ပူးပေါင်းလုပ်တဲ့အခါမှာ လိုက်ဖက်ညီညီနဲ့ အတူတူလုပ်နိုင်တယ်။ နောက်တော့ လူတိုင်းက အတူတူ ကောင်းကောင်းလုပ်ကြပြီး ကျွန်မတို့ ရေလောင်းအလုပ်က ပိုအောင်မြင်တယ်။

ဘုရားသခင်ပြောတာတစ်ခုကို ကျွန်တော် သတိရမိတယ်။ “သင်တို့၏တာဝန်ကို အတူတကွထမ်းဆောင်နေသောသူ များသည်ဖြစ်စေ၊ နည်းသည်ဖြစ်စေ၊ အခြေအနေများက မည်သို့ရှိသည်ဖြစ်စေ၊ မည်သည့်အချိန်တွင် ဖြစ်စေ ဤအရာတစ်ခုကို မမေ့နှင့်။ သဘောတူညီညွတ်ရန်ဖြစ်သည်။ ဤအခြေအနေအတွင်းတွင် အသက်ရှင်ခြင်းအားဖြင့် သန့်ရှင်းသောဝိညာဉ်တော်၏ လုပ်ဆောင်မှုကို သင်ရရှိနိုင်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ အပိုင်း သုံး) နာမည်နဲ့ အဆင့်အတန်းကို လက်လွှတ်ပြီး သူများတွေနဲ့ ကောင်းကောင်းလုပ်တဲ့အခါမှာ ကျွန်တော်တို့ တာဝန်တွေမှာ သန့်ရှင်းသောဝိညာဉ်တော်ရဲ့ လမ်းပြမှုကို ရပြီး ရလဒ်ကောင်းတွေ ရပါလိမ့်မယ်။


၂၀။ နာမကျန်းမှုနဲ့ပတ်သက်တဲ့ ကျွန်မရဲ့ စိုးရိမ်ပူပန်မှုများကို လက်လွှတ်လိုက်ခြင်း

ဇီချန်၊ တရုတ်ပြည်

၂၀၂၄ ခုနှစ်၊ ဧပြီလတုန်းက ကျွန်မ ခေါင်းကိုက်တာ ပိုဆိုးလာတယ်။ မနက်မိုးလင်း အိပ်ရာနိုးရင် ခေါင်းက အုံပြီး နာနေသလို စပြီး ခံစားလာရတယ်၊ ခေါင်းမကြည်ဘဲ နည်းနည်း မူးဝေနေသလို ဖြစ်နေတာ။ ညဘက်ဆိုရင်လည်း ကျွန်မ လက်မောင်းတွေနဲ့ လက်တွေက ခဏခဏ ထုံကျင်နေတတ်ပြီး ဇာက်ကြောကလည်း အရမ်းတက်နေတော့ ခေါင်းတောင် လှည့်လို့မရဘူး။ ကျွန်မ တွေးမိတယ်၊ “ငါ အရင်ကလည်း ခေါင်းကိုက်ဖူးပါတယ်၊ ဒါပေမဲ့ မနက်ဆိုရင် သက်သာသွားတာပဲလေ။ အခုတလော ဘာလို့ အိပ်ရာနိုးရင် ခေါင်းတွေ အုံပြီး လေးလံနေသလို ခံစားနေရတာပါလိမ့်” လို့ပေါ့။ ကျွန်မ စစ်ဆေးဖို့ ဆေးရုံကို သွားလိုက်တယ်။ ဆရာဝန်က ကျွန်မ ဦးနှောက်ကို သွေးရောက်တာ နည်းနေတယ်၊ ပြီးတော့ သွေးတိုးလည်း ရှိနေတယ်လို့ ပြောတယ်။ ဒါက သက်ကြီးရွယ်အိုတွေမှာ အဖြစ်များပြီး အသက်အန္တရာယ်ရှိတဲ့ ရောဂါတစ်ခုပဲ၊ မကုသဘဲထားရင် အသက်အန္တရာယ်တောင် ရှိနိုင်တယ်တဲ့။ ဆရာဝန်က သောက်ဖို့ ဆေးရည်တစ်မျိုးကို ချက်ချင်း ပေးတယ်။ ဆေးသောက်ရင်းနဲ့ ကျွန်မ နည်းနည်း စိတ်ပူလာပြီး တွေးမိတယ်၊ “တကယ်ပဲ အဲဒီလောက် အခြေအနေ ဆိုးလို့လား။ ဘယ်လိုလုပ် ဖြစ်နိုင်မှာလဲ။ ဒီဆရာဝန်က ငါ့ကို ကြောက်အောင်လုပ်နေတာများလား။ နောက်ပြီး ငါက ဘုရားသခင်ကို ယုံကြည်တာပဲ၊ ကိုယ်တော်က ငါ့ကို စောင့်ရှောက်ကာကွယ်ပေးနေတာပဲလေ” လို့ပေါ့။ ဒါနဲ့ ဆေးနည်းနည်းပဲ ယူခဲ့လိုက်တယ်။

အချိန်နည်းနည်း ကြာလာတော့ ကျွန်မ ခေါင်းကိုက်တာက သက်သာမလာဘူး။ အွန်လိုင်းမှာ သတင်းအချက်အလက်တချို့ ရှာကြည့်လိုက်တော့ သွေးတိုးရောဂါ ပိုဆိုးလာရင် ဦးနှောက်သွေးကြောပေါက်တာမျိုး ဖြစ်နိုင်တယ်၊ ဦးနှောက်ကို သွေးရောက်တာ နည်းရင် ဦးနှောက်သွေးကြောပိတ်ပြီး လေဖြတ်တာမျိုးတောင် ဖြစ်နိုင်တယ်ဆိုတာ တွေ့ရတယ်။ ဒီရောဂါက သေဆုံးနှုန်း အရမ်းမြင့်တာလေ။ ဒါကို တွေ့လိုက်ရတော့ ကျွန်မ ရင်ထဲမှာ စိုးရိမ်မှုတွေ လှိုင်းထလာတယ်။ ကျွန်မ ခေါင်းမူးပြီး ခေါင်းမကြည်သလို ဆက်တိုက် ခံစားနေရတယ်။ အမြဲတမ်းလည်း ငိုက်မြည်းနေပြီး ဘာအားအင်မှ မရှိသလိုပဲ။ စာရိုက်တဲ့နှုန်းတောင် အများကြီး ကျသွားပြီး ကျွန်မရဲ့ တုံ့ပြန်မှုတွေလည်း ပိုနှေးလာတယ်။ ကျွန်မ ရှစ်နှစ်သမီးတုန်းက အဖေ ဦးနှောက်သွေးကြောပေါက်ခဲ့တာကို သတိရမိတယ်။ အဖေ နေမကောင်းစဖြစ်တုန်းက အရင်ဆုံး ခေါင်းကိုက်တယ်၊ ရက်နည်းနည်းကြာတော့ သူငယ်ပြန်တဲ့ လက္ခဏာတွေ စပြလာပြီး လက်တွေ ခြေထောက်တွေ ထုံကျင်လာတယ်။ နောက်ထပ် ရက်နည်းနည်းကြာတော့ လေဖြတ်ပြီး တစ်ခြမ်းသေသွားခဲ့တာ။ လတော်တော်ကြာအောင် ကုသခဲ့ပေမဲ့ အဖေ ဆုံးပါးသွားခဲ့ရတယ်။ ကျွန်မရဲ့ စိုးရိမ်ပူပန်မှုတွေက ရုတ်တရက် ပေါ်လာပြီး တွေးမိတယ်၊ “ငါရော အဖေ့လို လေဖြတ်တော့မှာလား။ ငါသာ လေဖြတ်သွားရင် ငါ့ဘဝ ဇာတ်သိမ်းသွားပြီ မဟုတ်လား။ အဲဒီကျရင် သမ္မာတရားကို ငါ ဘယ်လို လိုက်စားပြီး ကိုယ့်တာဝန်ကို ဘယ်လို ထမ်းဆောင်တော့မလဲ။ အဖေ့လိုသာ တစ်ခြမ်းသေသွားရင် ငါ့တာဝန်ကို မထမ်းဆောင်နိုင်ရုံတင်မကဘူး၊ တစ်နေ့ကျရင် ငါ့အသက်ပါ ဆုံးရှုံးသွားနိုင်တယ်။ ဘုရားသခင်ကို ယုံကြည်လာတာ ဒီလောက် နှစ်တွေကြာနေမှ ငါ ကယ်တင်ခြင်းကို လွဲချော်သွားရတော့မှာမဟုတ်လား လို့ပေါ့။ ကျွန်မ အသက်က ၆၀ နားနီးနေပြီ၊ ပြီးတော့ အဆစ်အမြစ်ရောင်ရောဂါ၊ ဇက်ကြောနဲ့ ခါးရိုး ပြဿနာတွေလိုမျိုး နာတာရှည်ရောဂါတွေလည်း ရှိနေတာ။ အသင်းတော် တော်တော်များများရဲ့ ဧဝံဂေလိအလုပ်အတွက် ကျွန်မက တာဝန်ယူထားရတာလေ၊ လုပ်စရာတွေကလည်း အများကြီးဆိုတော့ ကျွန်မသာ ကိုယ့်ကိုယ်ကိုယ် ဆက်ပြီး စိတ်ဖိစီးအောင် လုပ်နေရင် အခြေအနေက ပိုဆိုးသွားမှာလား။” အဲဒီတုန်းက ကျွန်မ ငယ်ငယ်တုန်းက အတူအလုပ်လုပ်ဖူးတဲ့ ဗေဒင်တွေဟောတဲ့ လူတစ်ယောက်ကို သတိရမိတယ်။ သူက ကျွန်မ လက်က လက္ခဏာကို ကြည့်ပေးပြီးတော့ ကျွန်မက အသက် ၆၀ မှာ ရောဂါနဲ့ သေလိမ့်မယ်လို့ ပြောဖူးတယ်။ အဲဒီတုန်းကတော့ ကျွန်မ အလေးအနက် မထားခဲ့ပါဘူး၊ ဒါပေမဲ့ အဲဒီအသက်အရွယ်ကို ရောက်လာတော့ ငါ အသက် ၆၀ အထိပဲ နေရမယ်ဆိုတာ တကယ်ပဲ မှန်နေမလားပေါ့။ ကျွန်မ တကယ်သာ သေသွားရင် ဘုရားသခင် နိုင်ငံတော်ရဲ့ လှပမှုကို မြင်တွေ့နိုင်တော့မှာ မဟုတ်ဘူးလို့ ခံစားလိုက်ရတယ်။ ဒီအတွေးတွေကြောင့် ကျွန်မ စိတ်အနှောင့်အယှက်ဖြစ်ပြီး စိတ်ညစ်ရတယ်၊ ပြီးတော့ ညည်းညူတာတွေတောင် လုပ်မိတယ်၊ “ငါ ဒီရောဂါတွေ ခံစားနေရတာတောင်မှ ဒီနှစ်တွေတစ်လျှောက်လုံး ငါ့တာဝန်ကို ထမ်းဆောင်နေခဲ့တာပဲ၊ ဘာဖြစ်လို့ ဘုရားသခင်က ငါ့ရောဂါကို မဖယ်ရှားပေးတာလဲ” လို့ပေါ့။ ဒီအကြောင်း ပိုတွေးမိလေလေ၊ ကျွန်မ ပိုစိတ်ဓာတ်ကျလေလေပဲ။ ဒါနဲ့ ကျွန်မ အိပ်ချိန်ကို ချိန်ညှိပြီး တတ်နိုင်သလောက် အနားယူဖို့ ကြိုးစားတယ်။ လေ့ကျင့်ခန်းလည်း လုပ်တယ်၊ ကုသမှုကို အထောက်အကူဖြစ်အောင် တိုင်းရင်းဆေးနည်းတွေလည်း လိုက်ရှာတယ်။ ကျွန်မ သတိမထားမိလိုက်ခင်မှာပဲ၊ ကျွန်မအတွေးတွေက ကိုယ့်ခန္ဓာကိုယ်ကို ပြုစုစောင့်ရှောက်ဖို့အပေါ်မှာပဲ အာရုံရောက်သွားပြီး ကိုယ့်တာဝန်တွေအပေါ် ဝန်တာထားတဲ့စိတ် မရှိတော့ဘူး။ အလုပ်တွေ အရမ်းလုပ်မိရင် ကိုယ် တကယ်သေသွားမှာကိုပဲ စိုးရိမ်နေခဲ့တာ။ အလုပ်ကို လိုက်လုပ်နေတာ အရမ်းနှေးသွားတဲ့အတွက် ဧဝံဂေလိအလုပ်ရဲ့ ထိရောက်မှုက တဖြည်းဖြည်း ကျဆင်းလာတယ်၊ ပြဿနာတွေကို ဖြေရှင်းဖို့လည်း ကျွန်မမှာ အရေးတကြီး သဘောထားတဲ့စိတ် မရှိခဲ့ဘူး၊ ရလဒ်အနေနဲ့ အသင်းတော်တချို့ရဲ့ ဧဝံဂေလိအလုပ်က ရပ်လုနီးပါး ဖြစ်သွားခဲ့တယ်။ ကျွန်မ တွေးတောင် တွေးမိတယ်၊ “ငါက အသက်ကြီးလာပြီ၊ ပြီးတော့ ရောဂါတွေကလည်း အများကြီး။ အိမ်ပြန်ပြီး ကိုယ့်တာဝန်ကို ထမ်းဆောင်မယ်လို့ ခေါင်းဆောင်တွေကို ပြောလိုက်တာကောင်းမလား။ ဒါဆိုရင် ငါ့ရောဂါအခြေအနေ ပိုဆိုးလာရင်၊ ငါ့ကို ပြုစုဖို့ မိသားစု ရှိတာပေါ့” လို့လေ။ နောက်ပိုင်းမှာ ကျွန်မ ကြီးကြပ်မှုအောက်မှာရှိတဲ့ ဧဝံဂေလိအလုပ်သမား တော်တော်များများရဲ့ အခြေအနေ မကောင်းကြတော့ဘူး၊ ပြီးတော့ ဧဝံဂေလိအလုပ်ရဲ့ ထိရောက်မှုကလည်း ဆက်တိုက် ကျဆင်းလာတယ်။ ကျွန်မ နည်းနည်း ကြောက်လာတယ်၊ ကိုယ့်အခြေအနေ မမှန်တော့မှန်း သဘောပေါက်လိုက်တယ်၊ ပြီးတော့ ဘုရားသခင်ရှေ့ကို အမြန်သွားပြီး ဆုတောင်းလိုက်တယ်။ “ဘုရားသခင်၊ သမီးမှာ ဦးနှောက်ကို သွေးရောက်တာ နည်းပြီး သွေးတိုးရှိတယ်လို့ စစ်ဆေးတွေ့ရှိထားတဲ့အတွက်၊ အဖေ့လိုပဲ လေဖြတ်ပြီး တစ်ခြမ်းသေသွားမှာ၊ ပြီးတော့ သေဆုံးသွားမှာကို ကြောက်ပါတယ်။ ဒါကြောင့်မို့လို့ သမီးတာဝန်တွေမှာ အားစိုက်ထုတ်တာ၊ စိတ်ဖိစီးခံတာတွေ မလုပ်ချင်ခဲ့ပါဘူး၊ အဲဒါက ဧဝံဂေလိအလုပ်ရဲ့ ထိရောက်မှုကို ဆိုးဆိုးရွားရွား ကျဆင်းစေခဲ့ပါတယ်။ ဘုရားသခင်၊ သမီး နောင်တရဖို့နဲ့ နာမကျန်းမှုနဲ့ပတ်သက်တဲ့ သမီးရဲ့ စိုးရိမ်ပူပန်မှုတွေကို ဖြေရှင်းဖို့ သမ္မာတရားကို ရှာဖွေလိုပါတယ်။ ကျေးဇူးပြုပြီး သမီးကို လမ်းပြတော်မူပါ” လို့ပေါ့။

အဲဒီနောက်မှာ ရောဂါဝေဒနာနဲ့ပတ်သက်တဲ့ ဘုရားနှုတ်ကပတ်တော်တွေကို ကျွန်မ သတိရှိရှိ ရှာဖတ်ခဲ့တယ်။ ဘုရားနှုတ်ကပတ်တော်တွေကို ကျွန်မဖတ်ခဲ့တယ်။ “ထို့နောက် ကျန်းမာရေး နုံချာသည့်သူများ၊ ကြံ့ခိုင်မှုအခြေအနေနည်းပြီး အားအင် ချို့တဲ့သည့် သူများ၊ အကြီးစား၊ သို့မဟုတ် အသေးစား နာမကျန်းဖြစ်ခြင်းဖြင့် မကြာခဏ နေမကောင်း ဖြစ်သည့်သူများ၊ နေ့စဉ်ဘဝတွင် လိုအပ်သည့် အခြေခံအမှုအရာများကိုပင် မလုပ်ဆောင်နိုင်သည့်သူများ၊ ပုံမှန်လူများကဲ့သို့ အသက်မရှင်နိုင်၊ သို့မဟုတ် ထူထူထောင်ထောင် မဖြစ်နိုင်သည့်သူများ ရှိသည်။ ထိုသို့သောလူများသည် မိမိတို့တာဝန်များကို ထမ်းဆောင်နေစဉ်တွင် မကြာခဏ သက်သောင့်သက်သာမရှိ ခံစားရပြီး နေမကောင်း ဖြစ်ကြသည်။ အချို့မှာ ရုပ်ပိုင်းဆိုင်ရာအရ အားနည်းကြသည်၊ အချို့မှာ တကယ့် နာမကျန်းမှုများ ရှိကြပြီး ရောဂါတစ်မျိုးမဟုတ် တစ်မျိုး ဖြစ်နိုင်သည့် အလားအလာ ရှိသူများလည်း ရှိသည်မှာ အမှန်ဖြစ်၏။ ၎င်းတို့တွင် ထိုသို့သော လက်တွေ့ကျသည့် ရုပ်ပိုင်းဆိုင်ရာ အခက်အခဲများ ရှိသောကြောင့် ထိုသို့သောလူများသည် အပျက်သဘောဆောင်သည့် စိတ်ခံစားမှုများထဲသို့ မကြာခဏ ကျဆင်းပြီး စိတ်ဖိစီးမှု၊ ပူပန်သောကနှင့် စိုးရိမ်မှုတို့ကို ခံစားကြလေသည်။ ၎င်းတို့သည် မည်သည့်အရာနှင့် ပတ်သက်၍ စိတ်ဖိစီး၊ ပူပန်သောကရောက်ပြီး စိုးရိမ်နေကြသနည်း။ မိမိတို့၏ တာဝန်ကို ဤသို့ ဆက်လက် ထမ်းဆောင်နေလျှင် ဤသို့ ဘုရားသခင်အတွက် မိမိတို့ကိုယ်ကို အသုံးခံပြီး ပြေးလွှားနေကာ ဤသို့ အမြဲ ပင်ပန်းနွမ်းနယ်နေလျှင် ၎င်းတို့၏ ကျန်းမာရေးက ပိုပိုပြီး ဆိုးရွားလိမ့်မည်လော။ ၎င်းတို့ အသက် ၄၀ သို့မဟုတ် ၅၀ အရွယ်ရောက်သည့်အခါ မိမိတို့ အိပ်ရာများတွင် လှဲနေကြရမည်လောဟူသည်ကို ၎င်းတို့ စိုးရိမ်ကြသည်။ ဤစိုးရိမ်မှုများ ခိုင်လုံသလော။ ဤအရာကို ကိုင်တွယ်ဖြေရှင်းသည့် ခိုင်မာသော နည်းလမ်းတစ်ခုကို တစ်ဦးတလေက ပေးလိမ့်မည်လော။ ဤအတွက် အဘယ်သူသည် တာဝန်ယူလိမ့်မည်နည်း။ အဘယ်သူ တာဝန်ရှိလိမ့်မည်နည်း။ နုံချာသည့် ကျန်းမာရေးရှိသူများနှင့် ရုပ်ပိုင်းဆိုင်ရာ ကျန်းမာရေးမကောင်းသူများသည် ထိုသို့သော အရာများနှင့်ပတ်သက်၍ စိတ်ဖိစီး၊ ပူပန်သောကရောက်ကာ စိုးရိမ်ကြလေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) “မွေးဖွားခြင်း၊ အိုမင်းသည့်အရွယ်၊ နာမကျန်းမှုနှင့် သေခြင်းတို့သည် လူသားမျိုးနွယ်ကြားတွင် မပြတ်တမ်းဖြစ်ပြီး ဘဝတွင် ရှောင်လွှဲ၍မရသော်လည်း မိမိတို့တာဝန်များကို ထမ်းဆောင်သည်ဖြစ်စေ၊ မထမ်းဆောင်သည်ဖြစ်စေ ဇာတိခန္ဓာ၏ အခက်အခဲများ၊ ရောဂါများနှင့်ပတ်သက်၍ စိတ်ဖိစီးခြင်း၊ ပူပန်သောက ရောက်ခြင်းနှင့် စိုးရိမ်မှုထဲသို့ ကျဆင်းသွားကြသည့် ရုပ်ပိုင်းဆိုင်ရာ ကျန်းမာရေးအခြေအနေ တစ်ခုခု၊ သို့မဟုတ် အထူး နာမကျန်းဖြစ်ခြင်းတစ်ခုခု ရှိကြသည့်သူများရှိသည်။ မိမိတို့ နာမကျန်းမှုနှင့်ပတ်သက်၍ ၎င်းတို့ စိုးရိမ်ကြသည်၊ မိမိတို့၏ နာမကျန်းမှုက မိမိတို့ကို ဖြစ်စေမည့် အခက်အခဲများစွာနှင့်ပတ်သက်၍ ၎င်းတို့၏ နာမကျန်းမှုက ဆိုးရွားလာခြင်း ရှိမရှိ၊ အမှန်ဆိုးရွားလာပါက အကျိုးဆက်များက မည်သည့်အရာများ ဖြစ်လိမ့်မည်ဆိုသည်နှင့် ထိုနာမကျန်းမှုကြောင့် ၎င်းတို့ သေဆုံးမည်လောဆိုသည်တို့ကို စိုးရိမ်ကြသည်။ အထူး အခြေအနေများနှင့် အချို့သော ဆက်စပ်စဉ်းစားရမည့် အကြောင်းအရာများတွင် ဤမေးခွန်းတစ်သီတစ်တန်းက ၎င်းတို့ကို စိတ်ဖိစီးခြင်း၊ ပူပန်သောကနှင့် စိုးရိမ်မှုထဲသို့ နွံနစ်လာစေပြီး မိမိတို့ကိုယ်ကို မလွတ်မြောက်စေနိုင်ကြချေ။ ၎င်းတို့တွင် ရှိသည်ဟု သိထားပြီးသားဖြစ်သည့် ဆိုးရွားသော ရောဂါကြောင့်၊ သို့မဟုတ် ရှောင်ရှားရန် မည်သည့်အရာမျှ ၎င်းတို့ မလုပ်ဆောင်နိုင်သည့် ငုပ်နေသော ရောဂါတစ်ခုကြောင့် လူအချို့သည် စိတ်ဖိစီးခြင်း၊ ပူပန်သောကနှင့် စိုးရိမ်မှု အခြေအနေတစ်ခုတွင်ပင် အသက်ရှင်ကြပြီး ဤအပျက်သဘောဆောင်သည့် စိတ်ခံစားမှုများ၏ လွှမ်းမိုးခြင်း၊ သက်ရောက်ခြင်းနှင့် ထိန်းချုပ်ခြင်းတို့ကို ၎င်းတို့ ခံရလေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ဘုရားသခင်ဖော်ထုတ်ထားတာက ကျွန်မအခြေအနေ အတိအကျပါပဲ။ ကျွန်မမှာ ရောဂါတွေ အများကြီးရှိနေတာ၊ ဆရာဝန်ကလည်း အသက်အန္တရာယ်ရှိတဲ့ ရောဂါလို့ ပြောထားတာ၊ ဆေးသောက်တာလည်း မထူးခြားဘူးဆိုတာတွေ တွေ့ရတယ်။ ရလဒ်အနေနဲ့ ကျွန်မက အမြဲတမ်း စိုးရိမ်ပူပန်မှုတွေနဲ့ နေထိုင်ခဲ့ပြီး၊ ကိုယ့်ခန္ဓာကိုယ်ကို ပြုစုစောင့်ရှောက်ဖို့အပေါ်မှာပဲ စိတ်ရောက်နေခဲ့တာ။ ကိုယ့်တာဝန်တွေအပေါ် ဝန်တာထားတဲ့စိတ် မရှိတော့ဘဲ၊ အားစိုက်ထုတ်ဖို့ ဒါမှမဟုတ် အနစ်နာခံဖို့ ဝန်လေးနေခဲ့တယ်။ ကျွန်မ အားစိုက်လေလေ၊ ဦးနှောက်သွေးရောက်နည်းတာနဲ့ သွေးတိုးရောဂါ အခြေအနေတွေ ပိုဆိုးလာလေလေ ဖြစ်မှာကို ကြောက်ခဲ့တယ်၊ ပြီးတော့ ဦးနှောက်သွေးကြောပိတ်ပြီး လေဖြတ်သွားရင် ကိုယ့်တာဝန်တွေကို မထမ်းဆောင်နိုင်တော့မှာကို စိုးရိမ်ခဲ့တာ။ အဲဒီအချိန်တုန်းက နေ့တိုင်း ကျွန်မ လက်မောင်းတွေနဲ့ လက်တွေ ထုံကျင်နေတယ်၊ ဒီရောဂါလက္ခဏာတွေ ပိုဆိုးလာရင် အဖေ့လိုပဲ ကိုယ်တစ်ခြမ်းသေပြီး နောက်ဆုံးမှာ သေတောင် သေသွားမှာကို ပူပန်ခဲ့တယ်။ မသေဘဲ မလှုပ်မရှားနိုင်တဲ့ လူမမာလို ဖြစ်သွားရင်တောင်၊ ကယ်တင်ခြင်းခံရပြီး ကောင်းကင်နိုင်ငံတော်ထဲ ဝင်ဖို့အတွက် ကိုယ့်တာဝန်တွေကို ဘယ်လို ထမ်းဆောင်ပြီး ကောင်းမှုတွေကို ဘယ်လို ပြင်ဆင်နိုင်တော့မလဲပေါ့။ ငယ်ငယ်တုန်းက လူတစ်ယောက်က ဗေဒင်ဟောပြီး ကျွန်မ အသက် ၆၀ မှာ ရောဂါနဲ့ သေမယ်လို့ ပြောခဲ့တာကိုလည်း သတိရမိတယ်၊ အခု အသက် ၆၀ နားနီးလာတော့ တကယ်ပဲ သေရတော့မလားဆိုပြီး ပိုလို့တောင် စိုးရိမ်လာတယ်။ ကျွန်မက စိုးရိမ်ပူပန်တဲ့ အခြေအနေနဲ့ အသက်ရှင်နေပြီး ကိုယ့်တာဝန်တွေအပေါ် အာရုံမစိုက်ခဲ့ဘူး။ အလုပ်မှာ ပြဿနာတွေ ပေါ်လာတဲ့အခါ အရေးတကြီး ဖြေရှင်းဖို့စိတ်မရှိခဲ့ဘူး။ ဒါက ဧဝံဂေလိအလုပ်ရဲ့ ထိရောက်မှုကို ဆိုးဆိုးရွားရွား ကျဆင်းစေခဲ့တာလေ။ ကျွန်မရဲ့ စိုးရိမ်ပူပန်မှုတွေကို ဖြေရှင်းဖို့ ဘုရားသခင်ရှေ့ကို အမြန်သွားပြီး သမ္မာတရားကို ရှာဖွေခဲ့တယ်။

ဘုရားနှုတ်ကပတ်တော်တွေကို ကျွန်မ ဖတ်လိုက်တယ်။ “သင် နာမကျန်းဖြစ်သည့်အခါ ထိုအရာမှာ သင်၏ ယုတ္တိမတန်သော တောင်းဆိုချက်များနှင့် ဘုရားသခင်အကြောင်း သင်၏ လက်တွေ့မကျသည့် စိတ်ကူးစိတ်သန်းများ၊ အယူအဆများကို ထုတ်ဖော်ပြသရန် ဖြစ်ပြီး ဘုရားသခင်၌ သင်၏ ယုံကြည်ခြင်းနှင့် သူ့အပေါ် သင်၏ ကျိုးနွံနာခံမှုတို့ကိုလည်း စမ်းသပ်စစ်ဆေးရန် ဖြစ်သည်။ ဤအရာများနှင့်ပတ်သက်သည့် စမ်းသပ်စစ်ဆေးခြင်းကို သင် အောင်မြင်ပါက သင်သည် စစ်မှန်သည့် သက်သေခံချက်နှင့် ဘုရားသခင်၌ သင့်ယုံကြည်ခြင်း၊ ဘုရားသခင်ကို သင်၏ သစ္စာစောင့်သိခြင်းနှင့် သူ့ကို သင်၏ ကျိုးနွံနာခံခြင်းတို့နှင့်ဆိုင်သော စစ်မှန်သော သက်သေအထောက်အထား ရှိပေသည်။ ဤသည်မှာ ဘုရားသခင် အလိုရှိသည့်အရာဖြစ်ပြီး အဖန်ဆင်းခံတစ်ဦး ပိုင်ဆိုင်ကာ အသက်ရှင်နေထိုင်သင့်သည့် အရာဖြစ်သည်။ ဤအရာများအားလုံးသည် အပြုသဘောဆောင်ကြသည် မဟုတ်လော။ (အပြုသဘောဆောင်ကြပါသည်။) ဤအရာများသည် လူတို့ လိုက်စားသင့်ကြသည့် အရာများအားလုံး ဖြစ်၏။ ထို့အပြင် ဘုရားသခင်သည် သင့်ကို နာမကျန်းဖြစ်ခွင့်ပေးပါက သင်၏ နာမကျန်းဖြစ်ခြင်းကိုလည်း သင့်ထံမှ အချိန်နှင့် နေရာမရွေး ယူဆောင်သွားနိုင်သည် မဟုတ်လော။ (ယူဆောင်သွားနိုင်ပါသည်။) ဘုရားသခင်သည် သင်၏ နာမကျန်းဖြစ်ခြင်းကို သင့်ထံမှ အချိန်နှင့် နေရာမရွေး ယူဆောင်သွားနိုင်သောကြောင့် သူသည် သင်၏ နာမကျန်းဖြစ်ခြင်းကို သင့်အထဲတွင် ဆက်ရှိစေပြီး သင့်ကို လုံးဝ မစွန့်ခွာဘဲရော ဖြစ်စေနိုင်သလော။ (ဖြစ်စေနိုင်ပါသည်။) ပြီးလျှင် ဤနာမကျန်းဖြစ်ခြင်းကိုပင် သင့်အား လုံးဝ မစွန့်ခွာရန် ဘုရားသခင် ဖြစ်စေပါက သင်၏ တာဝန်ကို သင်ထမ်းဆောင်နိုင်သေးသလော။ ဘုရားသခင်၌ သင်၏ ယုံကြည်ခြင်းကို သင် ဆက်လက်ထိန်းသိမ်းနိုင်သလော။ ဤသည်မှာ စမ်းသပ်စစ်ဆေးမှုတစ်ခု ဖြစ်သည် မဟုတ်လော။ (ဟုတ်ပါသည်။) သင်သည် နာမကျန်းဖြစ်ပြီးနောက် လအတော်ကြာပြီးနောက်တွင် နာလန်ထူလာပါက ဘုရားသခင်၌ သင်၏ ယုံကြည်ခြင်း၊ သူ့အပေါ် သင်၏ သစ္စာစောင့်သိခြင်းနှင့် ကျိုးနွံနာခံခြင်းတို့သည် စမ်းသပ်စစ်ဆေးခြင်း မခံရသကဲ့သို့ သင့်ထံတွင် သက်သေခံချက် မရှိပေ။ နာမကျန်းဖြစ်ခြင်းကို လအနည်းငယ်ကြာ ကြံ့ကြံ့ခံရန်မှာ လွယ်ကူသော်လည်း သင်၏ နာမကျန်းဖြစ်ခြင်းက နှစ်နှစ်၊ သို့မဟုတ် သုံးနှစ်ကြာ ဆက်ရှိနေပြီး သင်၏ ယုံကြည်ခြင်းနှင့် ဘုရားသခင်ကို ကျိုးနွံနာခံပြီး သစ္စာစောင့်သိရန် သင်၏ ဆန္ဒတို့သည် ပြောင်းလဲရမည့်အစား တိုး၍ စစ်မှန်လာပါက ဤသည်မှာ သင်သည် ဘဝတွင် ကြီးထွားပြီးဖြစ်ကြောင်း ပြသသည် မဟုတ်လာ။ ဤအကျိုးကို သင် ခံစားရသည် မဟုတ်လော။ (ခံစားရပါသည်။) ထို့ကြောင့် သမ္မာတရားကို အမှန်တကယ် လိုက်စားသူ တစ်စုံတစ်ဦး နာမကျန်းဖြစ်စဉ်တွင် မိမိ၏ နာမကျန်းဖြစ်ခြင်းက ဆောင်ကြဉ်းသည့် အကျိုးကျေးဇူး အမြောက်အမြားကို ကြုံရပြီး ကိုယ်တိုင်ကိုယ်ကျ တွေ့ကြုံခံစားရလေသည်။ ၎င်းသည် မိမိ၏ နာမကျန်းဖြစ်ခြင်းကို ရှောင်ရှားရန် စိုးရိမ်တကြီး မကြိုးစား၊ သို့မဟုတ် ၎င်း၏ နာမကျန်းဖြစ်ခြင်းက ရှည်ကြာနေပါက ရလဒ်က မည်သည့်အရာ ဖြစ်လိမ့်မည်၊ မည်သည့် ပြဿနာများ ဖြစ်စေလိမ့်မည်၊ ပိုဆိုးသွားလိမ့်မည်လော၊ သို့မဟုတ် ၎င်းသေဆုံးသွားလိမ့်မည်လားဆိုသည်တို့ကို မစိုးရိမ်ချေ။ ထိုသို့သော အရာများနှင့်ပတ်သက်၍ စိုးရိမ်မှုမရှိပေ။ ထိုသို့သော အရာများနှင့်ပတ်သက်၍ စိုးရိမ်းမှုမရှိခြင်းအပြင် ၎င်းသည် အပြုသဘောဆောင်စွာ ဝင်ရောက်နိုင်ပြီး ဘုရားသခင်၌ ယုံကြည်ခြင်း ရှိနိုင်သကဲ့သို့ အမှန်တကယ် ကျိုးနွံနာခံကာ သစ္စာစောင့်သိနိုင်ကြလေသည်။ ဤသို့ လက်တွေ့လုပ်ဆောင်ခြင်းအားဖြင့် ၎င်းတွင် သက်သေခံချက် ရှိလာပြီး ဤအရာသည်လည်း ၎င်း၏ အသက်ဝင်ရောက်မှုနှင့် စိတ်သဘောထားဆိုင်ရာ ပြောင်းလဲမှုကို ကြီးမားစွာ အကျိုးပြုကာ ၎င်း၏ ကယ်တင်ခြင်းရရှိခြင်းအတွက် ခိုင်မာသည့် အခြေခံအုတ်မြစ်တစ်ခု တည်ဆောက်ပေးလေသည်။ ယင်းမှာ နှစ်သက်ဖွယ်ဖြစ်လိုက်လေခြင်းပါတကား။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၄)) “ဘုရားသခင်သည် နာမကျန်းဖြစ်ခြင်းမှတစ်ဆင့် သင့်ကို ကယ်တင်ကာ သန့်စင်ရန် ဆန္ဒရှိသည်။ သင်နှင့်ပတ်သက်၍ မည်သည့်အရာကို သန့်စင်စေရန် သူ ဆန္ဒရှိသနည်း။ ဘုရားသခင်အပေါ် သင်၏ လွန်ကဲသော ဆန္ဒများနှင့် တောင်းဆိုချက်များအားလုံးကို သန့်စင်စေရန်နှင့် ရှင်ကျန်ပြီး အသက်ရှင်ရန် ဖြစ်သည့်နည်းဖြင့် သင် ပြုလုပ်သည့် အမျိုးမျိုးသော တွက်ချက်မှုများ၊ အကဲဖြတ်ချက်များနှင့် အစီအစဉ်များကိုပင် သန့်စင်စေရန် သူ ဆန္ဒရှိသည်။ ဘုရားသခင်က သင့်ကို အစီအစဉ်များ ပြုလုပ်ရန် မစေခိုင်းပေ။ သင့်ကို အကဲဖြတ်ရန် သူ မစေခိုင်းသကဲ့သို့ သူ့အပေါ် လွန်ကဲသည့် ဆန္ဒများတစ်ခုတလေ ထားရှိခွင့် သူ မပေးပေ။ သင့်အနေဖြင့် သူ့ကို ကျိုးနွံနာခံရန်နှင့် သင်၏ ကျိုးနွံနာခံခြင်းကို လက်တွေ့လုပ်ဆောင်မှုနှင့် အတွေ့အကြုံတွင် နာမကျန်းမှုအပေါ် သင်၏ ကိုယ်ပိုင် သဘောထားကို သိရှိရန်၊ ပြီးလျှင် သင့်ကို သူ ပေးသည့် ဤရုပ်ခန္ဓာ အခြေအနေများအပြင် သင်၏ ကိုယ်ပိုင် ကိုယ်ရေးကိုယ်တာ ဆန္ဒများအပေါ် သင်၏ သဘောထားကို သိရှိရန်သာ သူတောင်းဆိုသည်။ ဤအရာများကို သင် သိရှိလာသည့်အခါ ဘုရားသခင်က သင့်အတွက် နာမကျန်းဖြစ်ခြင်း အခြေအနေများ စီစဉ်ဖွဲ့စည်းခဲ့သည်မှာ၊ သို့မဟုတ် သင့်ကို ဤရုပ်ခန္ဓာအခြေအနေများ သူ ပေးခဲ့သည်မှာ သင့်အတွက် မည်မျှ အကျိုးရှိသည်ဆိုသည်ကို သင် အသိအမှတ်ပြုနိုင်ပြီး သင်၏ စိတ်သဘောထားကို ပြောင်းလဲခြင်းအတွက်၊ ကယ်တင်ခြင်းကို သင် ရယူခြင်းအတွက်၊ ပြီးလျှင် သင်၏ အသက်ဝင်ရောက်ခြင်းအတွက် ထိုအရာများ မည်မျှပင် အထောက်အကူပြုသည်ဆိုသည်ကို သင်နားလည်ခံစားနိုင်ပေသည်။ ထို့ကြောင့် နာမကျန်းမှု ဖြစ်ပေါ်လာသည့်အခါ ထိုနာမကျန်းမှုအား မည်သို့ လွတ်မြောက်နိုင်မည်၊ သို့မဟုတ် ထိုအရာမှ မည်သို့ ထွက်ပြေးနိုင်သည်၊ သို့မဟုတ် ထိုအရာကို မည်သို့ ငြင်းပယ်နိုင်သည်ဆိုသည်ကို သင် အမြဲ တွေးမနေရပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ဘုရားနှုတ်ကပတ်တော်တွေကနေ၊ ဘုရားသခင်ရဲ့ ရည်ရွယ်ချက်ကို ကျွန်မ နားလည်လိုက်တယ်။ ဘုရားသခင်က ကျွန်မကို နာမကျန်းမှု ကြုံတွေ့ရစေတာဟာ၊ ရောဂါပျောက်ဖို့ ကြာမလား၊ မြန်မလားဆိုတာနဲ့ ဘုရားသခင်က ကုပေးသည်ဖြစ်စေ၊ မကုပေးသည်ဖြစ်စေ၊ နာမကျန်းဖြစ်နေချိန်မှာ ကျွန်မဆီမှာ စစ်မှန်တဲ့ ကျိုးနွံနာခံမှု ရှိမရှိ ဘုရားသခင်က မြင်ချင်တာပါ။ ကိုယ့်တာဝန်တွေအပေါ် ကျွန်မ သစ္စာရှိမရှိ ဘုရားသခင်က စစ်ဆေးချင်တာ၊ ပြီးတော့ ပိုအရေးကြီးတာက ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို သန့်စင်ပြီး ပြောင်းလဲပေးချင်တာလေ။ ဒါပေမဲ့ ကျွန်မမှာ အသက်အန္တရာယ်ရှိတဲ့ ရောဂါရှိတယ်လို့ ဆရာဝန် ပြောတာကြားလိုက်တော့ ကျွန်မ ချက်ချင်းပဲ စိုးရိမ်ပူပန်တဲ့ အခြေအနေထဲ ကျရောက်သွားခဲ့တယ်။ ကျွန်မရောဂါ ပိုဆိုးလာမှာ၊ ဒါမှမဟုတ် ကိုယ်တစ်ခြမ်းသေသွားမှာကို ကြောက်ခဲ့တယ်၊ ပြီးတော့ ရောဂါပိုဆိုးလာပြီး သေသွားရင် ကယ်တင်ခြင်းမခံရဘဲ ကောင်းကင်နိုင်ငံတော်ထဲ မဝင်ရမှာကိုလည်း ကြောက်ခဲ့တာ။ ကျွန်မမှာ ဘုရားသခင်အပေါ် ယုံကြည်ခြင်းနဲ့ ကျိုးနွံနာခံမှု မရှိရုံတင်မကဘူး၊ အိမ်ကနေထွက်ပြီး တာဝန်ထမ်းဆောင်နေတာကို ဘုရားသခင်နဲ့ အပေးအယူလုပ်စရာအနေနဲ့တောင် အသုံးပြုပြီး ဆင်ခြေပေးဖို့ ကြိုးစားခဲ့တယ်။ ဘုရားသခင်က ကျွန်မရောဂါကို မဖယ်ရှားပေးဘူးဆိုပြီး ညည်းညူခဲ့တယ်၊ လက်ရှိ လုပ်နေတဲ့ အသင်းတော်အလုပ်ကို ပစ်ထားခဲ့ပြီး အိမ်ပြန် ကိုယ့်တာဝန်ကို ထမ်းဆောင်ဖို့တောင် တွေးခဲ့သေးတာ။ ကျွန်မဆီမှာ ဘယ်လိုနည်းနဲ့များ ဘုရားသခင်အပေါ် ကျိုးနွံနာခံမှုနဲ့ သစ္စာရှိမှု ရှိခဲ့လို့လဲ။ အရင်တုန်းက ခဏလောက် ခေါင်းကိုက်တာမျိုး ဖြစ်တုန်းကတော့ ကျွန်မ ကိုယ့်တာဝန်ကို ဇွဲရှိရှိ ထမ်းဆောင်နိုင်ခဲ့သေးတယ်၊ ဘုရားသခင်အပေါ် ငါ တော်တော် သစ္စာရှိပါလားလို့လည်းခံစားခဲ့ရတယ်။ ဒါပေမဲ့ ဒီနှစ် ရောဂါကို ဆေးစစ်လိုက်လို့ မကုဘဲထားရင် အသက်အန္တရာယ် ရှိနိုင်တယ်ဆိုတာ သိလိုက်ရတော့၊ ကိုယ့်တာဝန်မှာ အနစ်နာမခံချင်တော့ဘဲ အေးအေးလူလူနဲ့ ဝတ်ကျေတမ်းကျေ ဖြစ်လာခဲ့တယ်၊ အဲဒါက အသင်းတော်တချို့ရဲ့ ဧဝံဂေလိအလုပ်ကို ဆိုးဆိုးရွားရွား နှောင့်နှေးစေခဲ့တာပေါ့။ ကျွန်မ ဘယ်လောက်တောင် တစ်ကိုယ်ကောင်းဆန်ပြီး စက်ဆုပ်စရာကောင်းခဲ့သလဲ၊ ပြီးတော့ ဘုရားသခင်အပေါ် စစ်မှန်တဲ့ ကျိုးနွံနာခံမှု ဘယ်လောက် ကင်းမဲ့ခဲ့သလဲဆိုတာ ကျွန်မ မြင်လိုက်ရတယ်။ ဒီရောဂါက ကျွန်မကို လုံးလုံးလျားလျား ထုတ်ဖော်လိုက်တာပဲ၊ ဒီရောဂါသာ ကျွန်မမှာ မဖြစ်ခဲ့ရင်၊ ကျွန်မက ဘုရားသခင်အပေါ် သစ္စာရှိမှုနဲ့ ကျိုးနွံနာခံမှု သရဖူကို ကိုယ့်ခေါင်းပေါ်မှာ အရှက်မရှိ ဆောင်းနေဦးမှာ။ ဘုရားသခင်က ကျွန်မကို သန့်စင်ဖို့နဲ့ ကယ်တင်ဖို့ ဒီရောဂါကို အသုံးပြုနေတာပဲ။ ဒီရောဂါက ဘုရားသခင် ကျွန်မအတွက် ပြင်ဆင်ပေးထားတဲ့ အရမ်း ကောင်းမွန်တဲ့ စားသောက်ပွဲကြီးပါလား။ ဘုရားသခင်ရဲ့ ရည်ရွယ်ချက်ကို နားလည်လိုက်တော့၊ ကျွန်မ ရင်ထဲမှာ အများကြီး အေးချမ်းသွားတယ်။ ဒါနဲ့ ဘုရားသခင်ဆီ ကျွန်မ ဆုတောင်းလိုက်တယ်၊ “ဘုရားသခင်၊ သမီးရောဂါ သက်သာလာသည်ဖြစ်စေ၊ ပိုဆိုးလာသည်ဖြစ်စေ၊ သမီးရဲ့ စိုးရိမ်ပူပန်မှုတွေကို ဘေးဖယ်ထားပြီး ကိုယ်တော်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံဖို့ လိုလားနေပါတယ်။ ပြီးတော့ ကိုယ့်တာဝန်ကို အမြန်ဆုံး စိတ်နှစ်ပါ့မယ်။ သမီး ကိုယ့်ကိုယ်ကိုယ် ဆက်ပြီး ဆင်ခြင်သုံးသပ်နိုင်ဖို့နဲ့ သင်ခန်းစာတွေ ယူနိုင်ဖို့ ဦးဆောင်ပေးတော်မူပါ” လို့ပေါ့။

ကျွန်မ ကိုယ့်ကိုယ်ကိုယ် ထပ်ပြီး ဆင်ခြင်သုံးသပ်မိတယ်။ ဘုရားသခင်ကို ယုံကြည်လာတာ ဒီလောက်နှစ်တွေ ကြာနေပေမဲ့ ရောဂါမသက်သာတဲ့အခါ ဘာလို့ ဘုရားသခင်အပေါ် ယုံကြည်ခြင်း ပျောက်ဆုံးပြီး ကိုယ့်တာဝန်မှာ စိတ်အားထက်သန်မှု မရှိတော့တာလဲဆိုပြီး ကိုယ့်ကိုယ်ကိုယ် ပြန်မေးကြည့်တယ်။ ဆင်ခြင်သုံးသပ်ရင်းနဲ့ ဘုရားနှုတ်ကပတ်တော်တွေကို ကျွန်မ သတိရလိုက်တယ်။ “သင်တို့၏ သစ္စာစောင့်သိမှုသည် စကားဖြင့်သာ ဖြစ်၏၊ သင်တို့၏အသိသည် အတွေးအခေါ်၊ အယူအဆများနှင့် ဆိုင်၏။ သင်တို့၏ အားစိုက်ထုတ်မှုများသည် ကောင်းကင်ဘုံ၏ ကောင်းချီးမင်္ဂလာများ ရရှိခြင်းအတွက်ဖြစ်သည်၊ ထို့ကြောင့် သင်တို့၏ယုံကြည်ခြင်းသည် မည်သည့်အရာကဲ့သို့ ဖြစ်ရမည်နည်း။ ယနေ့တွင်ပင် သင်တို့သည် သမ္မာတရား၏ စကားတစ်လုံး စီတိုင်းကို နားမထောင်ကြပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ယေရှု၏ဝိညာဉ်ခန္ဓာကို သင်တွေ့မြင်သည့်အချိန်တွင် ဘုရားသခင်သည် ကောင်းကင်နှင့်မြေကြီးကို အသစ်တစ်ဖန် ပြုလုပ်ပြီးဖြစ်လိမ့်မည်) ကျွန်မရဲ့ စက်ဆုပ်စရာကောင်းတဲ့ ရည်ရွယ်ချက်တွေနဲ့ ပတ်သက်ပြီး ဘုရားနှုတ်ကပတ်တော်တွေက တကယ်ပဲ ချက်ကျလက်ကျ ထိုးနှက်လိုက်တာပါပဲ။ ကျွန်မက ဒီနှစ်တွေတစ်လျှောက်လုံး ကိုယ့်တာဝန်ကို ထမ်းဆောင်ရင်း၊ အနစ်နာခံရင်း၊ ကိုယ့်ကိုယ်ကိုယ် အသုံးခံနေခဲ့ပုံ ရပေမဲ့၊ စိတ်ထဲမှာတော့ ကောင်းချီးတွေ ရချင်တဲ့ ရည်ရွယ်ချက် ရှိနေခဲ့တာ။ ဒီနှစ်တွေမှာ နေမကောင်းဖြစ်တာတောင် တာဝန်ကို ဇွဲနပဲနဲ့ ထမ်းဆောင်ခဲ့တာပဲ၊ ကုသိုလ်မရရင်တောင် အနည်းဆုံးတော့ ငါ ကြိုးစားခဲ့တာပဲဆိုပြီး တွေးခဲ့တယ်၊ ပြီးတော့ ဒါတွေကို အရင်းအနှီးပြုပြီး ကောင်းကင်နိုင်ငံတော်ရဲ့ ကောင်းချီးတွေ ရဖို့ ဘုရားသခင်နဲ့ အပေးအယူလုပ်ဖို့ ကြိုးစားခဲ့တာလေ။ ကျွန်မအခြေအနေက လေဖြတ်တာ၊ ဒါမှမဟုတ် သေတဲ့အထိတောင် ဖြစ်လာနိုင်တယ်၊ ပြီးတော့ ကောင်းကင်နိုင်ငံတော်ထဲ ဝင်ဖို့ မျှော်လင့်ချက်တွေ ပျက်စီးတော့မယ်လို့ မြင်လိုက်ရတဲ့အခါ၊ ဘုရားသခင်ကို သစ္စာဖောက်တဲ့ ကျွန်မရဲ့ သဘာဝက အကုန် ဖော်ထုတ်ခံလိုက်ရတာပဲ။ ကိုယ့်တာဝန်တွေအပေါ် ဝန်တာထားတဲ့စိတ် ပျောက်ဆုံးလာပြီး၊ ရောဂါပျောက်ဖို့ တိုင်းရင်းဆေးနည်းတွေ ရှာဖို့ပဲ စိတ်ရောက်နေခဲ့တာ။ ဧဝံဂေလိအလုပ်ရဲ့ ထိရောက်မှု ကျဆင်းနေတာကို ဖြေရှင်းဖို့ စိတ်မပါတော့ဘဲ၊ အရမ်း အလုပ်ကြိုးစားလို့ သေသွားရင် ကောင်းကင်နိုင်ငံတော်ရဲ့ ကောင်းချီးတွေ မရမှာကိုပဲ ကြောက်နေခဲ့တာ။ ကျွန်မက နောက်ဆုတ်ဖို့ အစီအစဉ်ကိုတောင် စဉ်းစားပြီး လက်ရှိလုပ်နေတဲ့ အလုပ်တွေကို စွန့်လွှတ်ဖို့နဲ့ အိမ်ပြန်ဖို့ တွေးခဲ့သေးတယ်။ ကျွန်မမှာ တကယ်ကို သစ္စာမရှိဘူး၊ ပြီးတော့ ကောင်းချီးတွေ ရဖို့သက်သက်ပဲ ကိုယ့်တာဝန်ကို ထမ်းဆောင်နေခဲ့တာဆိုတာ ကျွန်မ မြင်လိုက်ရတယ်။ ဒီရောဂါကတစ်ဆင့် ကျွန်မ ထုတ်ဖော်မခံရရင်၊ ယုံကြည်ခြင်းမှာ ကောင်းချီးတွေ ရှာဖွေနေတဲ့ ကျွန်မရဲ့ စက်ဆုပ်စရာကောင်းတဲ့ ရည်ရွယ်ချက်တွေ၊ ဒါမှမဟုတ် ဘုရားသခင်အပေါ် အကျိုးကြောင်းမသင့်တဲ့ တောင်းဆိုမှုတွေ လုပ်နေတာတွေကို ကျွန်မ သတိပြုမိလာမှာ မဟုတ်ဘူး။ ဖောက်ပြန်ပျက်စီးတဲ့ စိတ်သဘောထားတွေနဲ့ ပြည့်နှက်နေတဲ့ ကျွန်မလို လူတစ်ယောက်က နိုင်ငံတော်ထဲဝင်ပြီး ဘုရားသခင်ရဲ့ ကောင်းချီးတွေကို ခံစားချင်နေသေးတာဟာ တကယ့်ကို ရှက်စရာကောင်းလိုက်တာ။ ကျွန်မ အကြွေးတင်သလို၊ အပြစ်ရှိသလို ခံစားရတယ်။ ကျွန်မက ဖန်ဆင်းခံတစ်ဦး ဖြစ်တဲ့အတွက် ကိုယ့်တာဝန်တွေကို ထမ်းဆောင်တာဟာ လုံးဝ သဘာဝကျပြီး ကျိုးကြောင်းခိုင်လုံမျှတပါတယ်။ ဘုရားသခင်ဆီက သမ္မာတရား ထောက်ပံ့မှုတွေကို ကျွန်မ အများကြီး ခံစားခဲ့ရပြီးပြီ၊ ဒါကြောင့် ဘုရားသခင်ရဲ့ မေတ္တာကို ပြန်ပေးဆပ်ဖို့ ကိုယ့်တာဝန်တွေကို ခြွင်းချက်မရှိ ကောင်းကောင်း ဖြည့်ဆည်းသင့်တာပေါ့။

နောက်ပိုင်းမှာ ဘုရားနှုတ်ကပတ်တော်တွေကို ဖတ်ရင်းနဲ့၊ သေခြင်းတရားအကြောင်းကို ကျွန်မ ပိုပြီး ရှင်းရှင်းလင်းလင်း နားလည်လာတယ်။ အနန္တတန်ခိုးရှင် ဘုရားသခင် ပြောသည်မှာ “သေခြင်းနှင့်ဆိုင်သည့် ကိစ္စရပ်သည် အခြားသော ကိစ္စရပ်များကဲ့သို့ တူညီသည့် သဘောသဘာဝ ရှိပေသည်။ ထိုအရာသည် လူ၏ အလိုဆန္ဒဖြင့် ပြောင်းလဲ၍ရနိုင်ရန် မဆိုထားနှင့် မိမိတို့ကိုယ်ကိုအတွက် ရွေးချယ်ရန်မှာ လူတို့ သဘောအတိုင်း မဟုတ်ပေ။ သေခြင်းသည် ဘဝတွင်ရှိသည့် အခြားသော အရေးပါသည့် မည်သည့်အဖြစ်အပျက်နှင့်မဆို တူညီပေသည်။ ဖန်ဆင်းရှင်၏ ကြိုတင်စီမံထားခြင်းနှင့် အချုပ်အခြာအာဏာ အောက်တွင် လုံးဝ ရှိ၏။ တစ်စုံတစ်ဦးသည် သေဖို့အတွက် အနူးအညွတ် တောင်းပန်မည်ဆိုပါက ၎င်းတို့ သေချာပေါက် သေကောင်း မသေနိုင်ပေ။ အသက်ရှင်ဖို့ အနူးအညွတ် တောင်းပန်မည်ဆိုလျှင် သေချာပေါက် ရှင်ကောင်းမရှင်နိုင်ပေ။ ဤအရာအားလုံးသည် ဘုရားသခင်၏ အချုပ်အခြာအာဏာနှင့် ကြိုတင်စီမံထားခြင်းအောက်တွင် ရှိပြီး ဘုရားသခင်၏ ဩဇာအာဏာအားဖြင့်၊ ဘုရားသခင်၏ ဖြောင့်မတ်သော စိတ်သဘောထားအားဖြင့်၊ ပြီးလျှင် ဘုရားသခင်၏ အချုပ်အခြာအာဏာနှင့် အစီအစဉ်များအားဖြင့် ပြောင်းလဲကာ ဆုံးဖြတ်ထားခြင်း ဖြစ်သည်။ ထို့ကြောင့် သင်သည် ဆိုးရွားသည့် နာမကျန်းမှုတစ်ခု၊ သေစေနိုင်ခြေရှိသည့် ဆိုးရွားသော နာမကျန်းမှုတစ်ခု ကူးစက်ခံရသည်ဆိုပါစို့၊ သင် သေချာပေါက် သေလိမ့်မည်မဟုတ်။ သင် သေမည်၊ မသေမည်ကို မည်သူ ဆုံးဖြတ်သနည်း။ (ဘုရားသခင် ဆုံးဖြတ်ပါသည်။) ဘုရားသခင် ဆုံးဖြတ်၏။ ထိုသို့သော အရာတစ်ခုကို ဘုရားသခင် ဆုံးဖြတ်ပြီး လူတို့က မဆုံးဖြတ်နိုင်သည့်အတွက် လူတို့သည် မည်သည့်အရာနှင့်ပတ်သက်၍ ပူပန်သောကရောက်ကာ စိတ်ဖိစီးကြသနည်း။ သင်၏ မိဘများ မည်သူဖြစ်သည်ဆိုသည်နှင့် မည်သည့်အချိန်နှင့် နေရာတွင် သင် မွေးဖွားသည်ဆိုသည်တို့ကဲ့သို့ ဖြစ်သည်။ ဤအရာများကိုလည်း သင် ရွေးချယ်၍မရနိုင်ပေ။ ဤကိစ္စရပ်များတွင် အမြော်အမြင်အရှိဆုံးသော ရွေးချယ်မှုမှာ ဤအရာများကို ၎င်းတို့ဘာသာ ဖြစ်ခွင့်ပေးရန်၊ ကျိုးနွံနာခံရန်၊ မရွေးချယ်ရန်၊ ဤကိစ္စရပ်အပေါ် မည်သည့် အတွေး၊ သို့မဟုတ် အားအင်မျှ မသုံးစွဲရန်နှင့် ထိုအရာနှင့်ပတ်သက်၍ စိတ်ဖိစီးခြင်း၊ ပူပန်သောကရောက်ခြင်း၊ သို့မဟုတ် စိုးရိမ်ခြင်း မရှိရန် ဖြစ်သည်။ လူတို့သည် မိမိတို့ကိုယ်ကိုအတွက် မရွေးချယ်နိုင်ကြသည့်အတွက် ဤကိစ္စရပ်အပေါ် အလွန်များသော အားအင်နှင့် အတွေး သုံးစွဲခြင်းသည် မိုက်မဲပြီး ဉာဏ်အမြော်အမြင်မရှိပေ။ အလွန်တရာ အရေးကြီးသည့် သေခြင်းနှင့်ဆိုင်သော ကိစ္စရပ်ကို ရင်ဆိုင်ရသည့်အခါ လူတို့ လုပ်ဆောင်သင့်သည့်အရာမှာ ထိုအရာနှင့်ပတ်သက်၍ စိတ်ဖိစီးခြင်းရှိရန်၊ သို့မဟုတ် စိုးရိမ်သောကရောက်ရန်၊ သို့မဟုတ် ကြောက်ရွံ့ရန် မဟုတ်ဘဲ မည်သည့်အရာ ဖြစ်သနည်း။ လူတို့ စောင့်ဆိုင်းသင့်သည်၊ ဟုတ်ပါသလော။ (ဟုတ်ပါသည်။) မှန်ပါသလော။ စောင့်ဆိုင်းခြင်းဆိုသည်မှာ သေခြင်းကို စောင့်ဆိုင်းခြင်းဟု ဆိုလိုသလော။ သေခြင်းကို ရင်ဆိုင်ရသည့်အခါ သေရန် စောင့်ဆိုင်းခြင်းလော။ ဤသည်မှာ မှန်ကန်သလော။ (မဟုတ်ပါ။ လူတို့သည် ထိုသေခြင်းကို အပြုသဘောဆောင်စွာ ရင်ဆိုင်သင့်ပြီး ကျိုးနွံနာခံသင့်ကြပါသည်။) မှန်ပေ၏၊ သေခြင်းကို စောင့်ဆိုင်းခြင်း မဟုတ်ပေ။ သေခြင်းအပေါ် ကြောက်လန့်ခြင်း မရှိနှင့်၊ ပြီးလျှင် သေခြင်းအကြောင်း တွေးလျက် သင်၏ အားအင်ရှိသမျှကို အသုံးမပြုနှင့်။ ‘ငါ သေလိမ့်မည်လား။ မည်သည့်အချိန်တွင် ငါ သေလိမ့်မည်နည်း။ သေပြီးနောက် မည်သည့်အရာကို ငါ လုပ်ဆောင်လိမ့်မည်နည်း’ဟု တစ်နေ့လုံး မစဉ်းစားနှင့်။ ထိုအကြောင်းကို တွေးကိုမတွေးနှင့်။ လူအချို့က ‘ထိုအကြောင်းကို အဘယ်ကြောင့် မတွေးရမည်နည်း။ ကျွန်ုပ် သေတော့မည့်အချိန်တွင် အဘယ်ကြောင့် ထိုအကြောင်းကို မတွေးရမည်နည်း’ဟု ဆိုကြသည်။ အဘယ်ကြောင့်ဆိုသော် သင်သေမည်၊ မသေမည်ကို မသိရသကဲ့သို့ ဘုရားသခင်က သင့်ကို သေခွင့်ပြုမည်လောဟူသည်ကို မသိရသောကြောင့် ဖြစ်သည်။ ဤအရာများကို မသိရပေ။ အထူးသဖြင့် မည်သည့်အချိန်တွင် သင်သေမည်၊ မည်သည့်နေရာတွင် သင်သေမည်၊ မည်သည့်အချိန်ကာလတွင် သင် သေမည်၊ သို့မဟုတ် သင်သေသည့်အခါ သင်၏ ခန္ဓာက မည်သို့ ခံစားရလိမ့်မည်ဆိုသည်တို့ကို မသိရပေ။ သင်မသိသည့်အရာများအကြောင်း တွေးတောရင်းနှင့် တွေးဆရင်း ဦးနှောက်ခြောက်ခံစဉ်းစားခြင်းနှင့် ထိုအရာများအကြောင်း ပူပန်သောကရောက်ပြီး စိုးရိမ်ခြင်းအားဖြင့် သင့်ကို မိုက်မဲစေသည် မဟုတ်လော။ သင့်ကို မိုက်မဲစေသည့်အတွက်၊ ဤအရာများနှင့်ပတ်သက်၍ သင် ဦးနှောက်ခြောက်ခံ မစဉ်းစားသင့်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၄)) “သင်သည် ဘုရားသခင်နောက်သို့လိုက်ပြီး သူ့ကို ယုံကြည်ကြောင်း ပြောသော်လည်း တစ်ချိန်တည်းတွင်ပင် အယူသီးခြင်းများ၏ ထိန်းချုပ်ခြင်းနှင့် နှောင့်ယှက်ခြင်းတို့ကို သင် ခံနေရသည်။ အယူသီးခြင်းများက လူတို့အထဲတွင် သွတ်သွင်းထားသည့် အတွေးများကိုပင် သင် လိုက်နာနိုင်စွမ်းရှိပြီး သာ၍ဆိုးရွားစွာပင် သင်တို့ထဲမှအချို့သည် အယူသီးမှုများပါဝင်သည့် ဤအတွေးများနှင့် အချက်အလက်များကို ကြောက်ရွံ့ကြ၏။ ဤသည်မှာ ဘုရားသခင်ကို အကြီးမားဆုံး ပြစ်မှားစော်ကားခြင်း ဖြစ်သည်။ သင်သည် ဘုရားသခင်အတွက် သက်သေမခံနိုင်ရုံတင်မက ဘုရားသခင်၏ အချုပ်အခြာအာဏာကို အတိုက်အခံလုပ်ရာတွင် စာတန်နောက်သို့လည်း သင် လိုက်လျှောက်နေပေသည်။ ဤသည်မှာ ဘုရားသခင်ကို ပြစ်မှားစော်ကားခြင်းတစ်ခု ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၆)) ဘုရားနှုတ်ကပတ်တော်ရဲ့ တရားစီရင်မှုက ကျွန်မကို ကြောက်ရွံ့စေခဲ့တယ်။ အခုတလော ကျွန်မအခြေအနေ ပိုဆိုးလာတာ၊ ဆရာဝန်က အသက်အန္တရာယ်ရှိတဲ့ ရောဂါလို့ ပြောတာတွေကို တွေးမိပြီး၊ တစ်ခါက လက္ခဏာဆရာတစ်ယောက် ပြောဖူးတဲ့ ကျွန်မ အသက် ၆၀ မှာ ရောဂါနဲ့ သေမယ်ဆိုတာကို သတိရလိုက်တာနဲ့ ချက်ချင်းပဲ စိုးရိမ်ပူပန်တဲ့ အခြေအနေထဲမှာ နေထိုင်မိသွားတာ။ ကျွန်မ တကယ်သေသွားမှာကို ကြောက်ပြီးတော့ ဒီရောဂါကို အမြန်ဖယ်ရှားချင်လို့ ကုသမှုအမျိုးမျိုးကို စမ်းသပ်ခဲ့တာလေ။ အခု ပြန်ကြည့်လိုက်တော့ ကျွန်မ တကယ့်ကို အမြင်ကန်းပြီး မိုက်မဲခဲ့တယ်ဆိုတာ တွေ့လိုက်ရတယ်။ ကျွန်မရဲ့ သေခြင်း၊ ရှင်ခြင်းက ဘုရားသခင်ရဲ့ လက်ထဲမှာ ရှိတာ၊ ကျွန်မ ဘယ်အချိန်၊ ဘယ်လို သေမယ်ဆိုတာ အားလုံးက ဘုရားသခင်ရဲ့ ကြိုတင်သတ်မှတ်ချက်နဲ့ အချုပ်အခြာအာဏာအောက်မှာ ရှိတာပါ။ ကျွန်မ နေမကောင်းဖြစ်ဖြစ်၊ မဖြစ်ဖြစ်၊ ကြိုတင်သတ်မှတ်ထားတဲ့ အချိန်ရောက်လာရင်၊ ရောဂါမရှိရင်တောင် သေရမှာပဲ။ ဒါပေမဲ့ သတ်မှတ်ထားတဲ့အချိန် မရောက်သေးရင်၊ ရောဂါအကြီးအကျယ် ဖြစ်ရင်တောင် သေမှာ မဟုတ်ဘူးလေ။ ဒါပေမဲ့ ကျွန်မက ဘုရားသခင်ရဲ့ အာဏာနဲ့ အချုပ်အခြာအာဏာကို နားမလည်ခဲ့ဘဲ၊ လက္ခဏာဆရာ ပြောတာတွေရဲ့ လွှမ်းမိုးမှုနဲ့ နှောင့်ယှက်မှုကို ခံခဲ့ရတော့ သူပြောတာ တကယ်ဖြစ်လာမှာကို ကြောက်နေခဲ့တာ။ ကျွန်မ စိတ်နှလုံးထဲမှာ ဘုရားသခင်ရဲ့ နေရာက ဘယ်မှာလဲ။ ဘုရားသခင်ရဲ့ ကြိုတင်သတ်မှတ်ချက်နဲ့ အချုပ်အခြာအာဏာကို ကျွန်မ ငြင်းပယ်နေတာ မဟုတ်ဘူးလား။ ဒါက ဘုရားသခင်ကို စော်ကားတာပဲ။ ကျွန်မ တကယ်ကို နားဝေတိမ်တောာင်ဖြစ်နေခဲ့တာ၊ ကိုယ့်ပါးကိုယ် ရိုက်ချင်စိတ်တောင် ပေါက်မိတယ်။ ကျွန်မ အဖေ့ကို သတိရမိတယ်၊ ကုသဖို့ ပိုက်ဆံတွေအများကြီး သုံးခဲ့ပေမဲ့ ရောဂါမပျောက်ခဲ့ဘူးလေ။ အသက် ၄၀ မှာပဲ ဆုံးသွားခဲ့တယ်။ အဲဒါ သူ့ကံကြမ္မာပဲ။ သူ သေရဖို့ သတ်မှတ်ထားတဲ့အချိန် ရောက်လာတော့၊ ဘယ်သူမှ သူ့ကို အသက်ရှင်အောင် မထားနိုင်ခဲ့ဘူး။ ပြောင်းပြန်အနေနဲ့၊ ကင်ဆာဖြစ်နေတာ ၁၀ နှစ်ကျော်ပြီဖြစ်တဲ့ ညီအစ်မတစ်ယောက်ရဲ့ အဘိုးကိုလည်း တွေ့ခဲ့ဖူးတယ်။ ဆရာဝန်တွေကတော့ သူ အသက်ရှည်ရှည်နေရမှာ မဟုတ်ဘူးလို့ ပြောကြပေမဲ့၊ ရောဂါရှိမှန်း သိပြီးတာတောင် ဘာကုသမှုမှ မခံယူဘဲ နှစ်တွေအများကြီး ဆက်အသက်ရှင်နေတာပဲ။ အသက် ၇၀ ကျော်တဲ့အထိ ပုံမှန် ဈေးသွားနေတုန်းပဲလေ။ ကျွန်မမှာ ရောဂါတချို့ ရှိနေပေမဲ့၊ အခြေအနေ ပိုဆိုးလာမလား၊ လေဖြတ်တာ၊ ကိုယ်တစ်ခြမ်းသေပြီး သေဆုံးတဲ့အထိတောင် ဖြစ်လာမလားဆိုတဲ့အရာတွေက ကျွန်မ ကြိုမသိနိုင်သလို ထိန်းချုပ်လို့လည်း မရဘူး။ ဒါပေမဲ့ ကျွန်မက စိုးရိမ်ပူပန်မှုတွေထဲမှာ ပိတ်မိနေပြီး ကိုယ့်တာဝန်တွေကို ထမ်းဆောင်ဖို့ စိတ်မပါတော့ဘူး ဖြစ်နေတာ။ ဒါ ကျွန်မ မိုက်မဲတာ မဟုတ်ဘူးလား။ ကျွန်မ ရှင်သည်ဖြစ်စေ၊ သေသည်ဖြစ်စေ၊ ဘုရားသခင်ရဲ့ ကြိုတင်သတ်မှတ်ချက်နဲ့ အစီအစဉ်တွေကို ကျိုးနွံနာခံသင့်တယ်၊ ပြီးတော့ ကျွန်မ ကြိုမသိနိုင်တဲ့၊ ထိန်းချုပ်လို့မရတဲ့ အရာတွေအတွက် မစိုးရိမ်သင့်ဘူး၊ စိတ်မပူသင့်ဘူး။ ဦးနှောက်က ပုံမှန် အလုပ်လုပ်နေတုန်းပဲ၊ ကိုယ့်တာဝန်တွေကို ထမ်းဆောင်ဖို့ အားအင်ရှိနေသေးတာမို့၊ ကျွန်မ အခြေအနေကို အမြန်ပြောင်းလဲရမယ်၊ စိတ်ထားကို ပြုပြင်ပြီး ကိုယ့်တာဝန်တွေအပေါ် စိတ်နှစ်ရမယ်။ ဧဝံဂေလိအလုပ်မှာရှိတဲ့ ပြဿနာတွေကို အကောင်းဆုံး ဖြေရှင်းဖို့ အကောင်းဆုံးကြိုးစားရမယ်၊ ညီအစ်ကိုမောင်နှမတွေရဲ့ အပျက်သဘောဆောင်တဲ့ အခြေအနေတွေကို ဖြေရှင်းပေးရမယ်၊ ပြီးတော့ ဧဝံဂေလိဟောပြီး ဘုရားသခင်အတွက် သက်သေခံဖို့ သူတို့ကို တိုက်တွန်းအားပေးရမယ်။ ပြီးတော့ ဘုရားသခင်ရဲ့ ပေါ်ထွန်းခြင်းကို ငတ်မွတ်တဲ့ လူတွေကို ကယ်တင်ခြင်း ခံရဖို့ ကိုယ်တော်ရဲ့ အိမ်တော်ဆီ ပိုခေါ်လာရမယ်။ ဒီလိုဆိုရင် ကျွန်မ သေသွားရင်တောင် နောင်တရစရာ မရှိတော့ပါဘူး။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ပိုဖတ်ဖြစ်ခဲ့တယ်။ “လူတစ်ယောက်ဘဝ၏ တန်ဖိုးမှာ အဘယ်နည်း။ စားခြင်း၊ သောက်ခြင်း၊ ပျော်ပါးခြင်းကဲ့သို့သော ဇာတိပကတိ သာယာမှုများ၌ မွေ့လျော်ဖို့အတွက်သာ ဖြစ်သလော။ (မဟုတ်ပါ။) ဤသို့ဆိုလျှင် မည်သည့်အရာဖြစ်သနည်း။ ကျေးဇူးပြုပြီး သင်တို့၏ အတွေးများကို ဝေမျှလော့။ (ဖန်ဆင်းခံတစ်ယောက်၏ တာဝန်ကို ထမ်းဆောင်ရန်ဖြစ်သည်။ ဤသည်မှာ အနည်းဆုံးအနေဖြင့် လူတစ်ယောက်က သူ၏ ဘဝတွင် စွမ်းဆောင်ရရှိသင့်သည့်အရာ ဖြစ်သည်။) ဤသည်မှာ မှန်သည်။...တစ်ချက်တွင် ယင်းသည် ဖန်ဆင်းခံတစ်ဦး၏ တာဝန်ကို ဖြည့်ဆည်းခြင်းဖြစ်သည်။ အခြားတစ်ချက်တွင် သင်၏ အရည်အချင်းနှင့် လုပ်ဆောင်နိုင်စွမ်းအတွင်း ရှိသော အရာမှန်သမျှကို သင်တတ်နိုင်သမျှ အကောင်းဆုံး လုပ်ဆောင်ခြင်း၊ အနည်းဆုံးအနေဖြင့် သင်၏ အသိစိတ်က သင့်ကို အပြစ်မတင်သော၊ သင်၏ ကိုယ်ပိုင်အသိတရားဖြင့် ငြိမ်းချမ်းစွာနေနိုင်ပြီး သူတစ်ပါးတို့၏ အမြင်တွင် လက်ခံနိုင်ဖွယ်ဖြစ်သည်ဟု သက်သေပြသောနေရာသို့ ရောက်ရှိခြင်းဖြစ်သည်။ နောက်တစ်ဆင့် တက်လျှင် သင်၏ ဘဝတစ်လျှောက်တွင် သင်မွေးဖွားသည့် မိသားစု၊ သင်၏ ပညာရေးနောက်ခံ၊ သို့မဟုတ် သင်၏ အစွမ်းအစက မည်သို့ရှိသည်ဖြစ်စေ ဘဝတွင် လူတို့ နားလည်သဘောပေါက်သင့်သည့် သဘောတရားများကို သင် နားလည်မှုအချို့ ရှိရမည်။ ဥပမာ မည်သို့သော လမ်းကြောင်းမျိုးကို လူတို့ လျှောက်သင့်သည်၊ မည်သို့ အသက်ရှင်သင့်သည်၊ အဓိပ္ပာယ်ရှိသောဘဝကို မည်သို့ အသက်ရှင်သင့်သည်ဆိုသည်တို့ဖြစ်သည်။ သင်သည် အနည်းဆုံးအနေဖြင့် ဘဝ၏ စစ်မှန်သော တန်ဖိုးအနည်းငယ်ကို စူးစမ်းလေ့လာသင့်သည်။ ဤဘဝကို အချည်းနှီး အသက်ရှင်၍ မရပေ။ ပြီးလျှင် ဤကမ္ဘာမြေပေါ်သို့ အချည်းနှီးရောက်ရှိလာ၍ မရပေ။ အခြားအချက်တွင် သင်သည် သင်၏ဘဝသက်တမ်းအချိန်အတွင်းတွင် သင်၏ တာဝန်ကို ဖြည့်ဆည်းရမည်။ ဤသည်မှာ အရေးကြီးဆုံးဖြစ်သည်။ ကြီးမားသော အထူးတာဝန်၊ တာဝန် သို့မဟုတ် ဝတ္တရားတစ်ခုကို ပြီးမြောက်အောင် လုပ်ဆောင်ခြင်းနှင့်ပတ်သက်၍ ငါတို့ ပြောမည် မဟုတ်။ သို့သော် အနည်းဆုံးအနေဖြင့် တစ်စုံတစ်ခုကို သင်ဖြစ်မြောက်သင့်သည်။ ဥပမာ အသင်းတော်တွင် လူအချို့သည် ဧဝံဂေလိ ဖြန့်ဝေခြင်းအမှုကို အားကုန်စိုက်ထုတ်၍ လုပ်ဆောင်ကြပြီး ၎င်းတို့ တစ်ဘဝလုံး၏ အားအင်ကို ဆက်ကပ်အပ်နှံကြသည်။ အဖိုးအခ ကြီးစွာပေးဆပ်ပြီး လူများစွာကို ရရှိကြသည်။ ဤအတွက်ကြောင့် ၎င်းတို့၏ ဘဝများသည် အချည်းနှီးအသက်ရှင်ခဲ့ခြင်းမရှိ၊ ၎င်းတို့သည် တန်ဖိုးရှိပြီး ကိုယ်စိတ်ချမ်းသာမှု ရှိသည်ဟူ၍ ၎င်းတို့က ခံစားရသည်။ ဖျားနာခြင်း၊ သို့မဟုတ် သေခြင်းကို ရင်ဆိုင်ရသောအခါ ၎င်းတို့၏ တစ်ဘဝလုံးကို အနှစ်ချုပ်ပြီး ၎င်းတို့ အစဉ်လုပ်ဆောင်ခဲ့သမျှတိုင်းကို၊ ၎င်းတို့ လျှောက်ခဲ့သောလမ်းကို ပြန်လည်စဉ်းစားသောအခါ ၎င်းတို့၏ စိတ်နှလုံးတွင် စိတ်သက်သာမှုကို တွေ့ရှိကြသည်။ အပြစ်တင်ခြင်း၊ သို့မဟုတ် နောင်တရခြင်းကို ၎င်းတို့ မခံစားရပေ။...လူသားဘဝ၏ တန်ဖိုးနှင့် လိုက်လျှောက်ရန် လမ်းမှန်တွင် တန်ဖိုးရှိသောအရာတစ်ခုကို ဖြစ်မြောက်ခြင်းနှင့် တန်ဖိုးရှိသော အလုပ်တစ်ခု၊ သို့မဟုတ် များစွာကို ပြီးမြောက်ခြင်းတို့ ပါဝင်သည်။ ဤသည်မှာ အသက်မွေးအလုပ်ဟု မခေါ်ပေ။ လမ်းမှန်ဟု ခေါ်ပြီး သင့်လျော်သော အလုပ်တာဝန်ဟုလည်း ခေါ်သည်။ ပြောလော့။ လူတစ်ယောက်သည် တန်ဖိုးရှိသောအလုပ်အချို့ကို ပြီးမြောက်ရန်၊ အဓိပ္ပာယ်ရှိသော၊ တန်ဖိုးရှိသော ဘဝကို အသက်ရှင်ရန်၊ သမ္မာတရားကို လိုက်စားပြီး ရယူရန်အတွက် အဖိုးအခပေးဆပ်ဖို့ ထိုက်တန်သလော။ သင်သည် အမှန်တကယ်ပင် သမ္မာတရားကို နားလည်ခြင်းအား လိုက်စားရန်၊ ဘဝတွင် လမ်းမှန်ပေါ်သို့ စတင်လျှောက်လှမ်းရန်၊ သင့်တာဝန်ကို ကောင်းစွာ ထမ်းဆောင်ရန်၊ တန်ဖိုးရှိပြီး အဓိပ္ပာယ်ရှိသော ဘဝကို အသက်ရှင်ရန် ဆန္ဒရှိလျှင် သင်၏ အားအင်အလုံးစုံကို ပေးဆပ်ရန်၊ အဖိုးအခများအားလုံးပေးဆပ်ရန်၊ သင်၏အချိန်နှင့် ဘဝသက်တမ်း တစ်ခုလုံးကို ပေးဆပ်ရန် တွန့်ဆုတ်မည်မဟုတ်။ ဤအချိန်ကာလအတွင်းတွင် ဖျားနာခြင်းအနည်းငယ်ကို သင်ကြုံတွေ့ရလျှင် ယင်းသည် အရေးကြီးမည်မဟုတ်၊ သင့်အား ဒုက္ခပေးမည်မဟုတ်ပေ။ ဤသည်မှာ ဘဝတစ်လျှောက်လုံး အေးဆေးပြီး လွတ်လပ်ခြင်း၊ အလဟဿနေထိုင်ခြင်း၊ အာဟာရကောင်းကောင်း ပြည့်ဝပြီး ကျန်းမာသည်အထိ ရုပ်ခန္ဓာကို ပျိုးထောင်၍ အဆုံး၌ အသက်ရှည်ခြင်းတို့ထက် အလွန်ပင်ပို၍ သာလွန်သည် မဟုတ်လော။ (ဟုတ်ပါသည်။) ဤရွေးချယ်စရာနှစ်ခုထဲမှ မည်သည့်တစ်ခုက တန်ဖိုးရှိသောဘဝ ဖြစ်သနည်း။ လူတို့သည် အဆုံးတွင် သေခြင်းကို ရင်ဆိုင်ရသောအခါ မည်သည့်တစ်ခုက ၎င်းတို့ကို သက်သာခြင်း၊ နောင်တမရှိခြင်းကို ယူဆောင်လာနိုင်သနည်း။ (အဓိပ္ပာယ်ရှိသော ဘဝကို အသက်ရှင်ခြင်း ဖြစ်သည်။) အဓိပ္ပာယ်ရှိသော အသက်တာကို အသက်ရှင်နေခြင်းဖြစ်သည်။ ဤအရာက သင်၏ စိတ်နှလုံးထဲတွင် သင်သည် တစ်စုံတစ်ခုကို ရရှိပြီးဖြစ်ကာ စိတ်သက်သာရာရပြီးဖြစ်သည်ဟု ဆိုလိုသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၆)) ဘုရားနှုတ်ကပတ်တော်ရဲ့ လမ်းပြမှုအောက်မှာ၊ လူတစ်ယောက်က အဓိပ္ပာယ်ရှိပြီး တန်ဖိုးရှိတဲ့ ဘဝတစ်ခုကို ဘယ်လို ရှင်သန်နိုင်မလဲဆိုတာ ကျွန်မ နားလည်လိုက်တယ်၊ ပြီးတော့ ကျွန်မ စိတ်နှလုံးက အများကြီး အားတက်သွားတယ်။ ကျွန်မက စာတန်ရဲ့ ဖောက်ပြန်ပျက်စီးစေခြင်း ခံရတဲ့သူပါ၊ ဒါပေမဲ့ ဒီနေ့မှာတော့ ဘုရားသခင်ရဲ့ ချီးမြှောက်ခြင်းကို ခံရပြီး ဖန်ဆင်းခံတစ်ဦးရဲ့ တာဝန်ကို ထမ်းဆောင်နိုင်တယ်။ ဧဝံဂေလိဟောပြီး ဖန်ဆင်းရှင်အတွက် သက်သေခံဖို့ အသက်ရှင်ပြီး ဆင်းရဲဒုက္ခနဲ့ အမှောင်ထုထဲမှာ နေထိုင်နေရသူတွေကို ဘုရားသခင်ရဲ့ ကယ်တင်ခြင်း ရရှိဖို့ ကိုယ်တော့်ဆီ ဦးဆောင်ရတယ်။ ဒါက တကယ့်ကို တန်ဖိုးရှိပြီး အဓိပ္ပာယ်ရှိတဲ့ အရာပဲ။ ကျွန်မတို့က ဖုန်မှုန့်လောက်တောင် တန်ဖိုးမရှိပေမဲ့၊ ဘုရားသခင်က ကျွန်မတို့ကို ကျေးဇူးတော်နဲ့ ဆက်ဆံတယ်။ ဘုရားနှုတ်ကပတ်တော်တွေရဲ့ ထောက်ပံ့မှုကို အများကြီး ခံစားရတယ်၊ သမ္မာတရားတွေနဲ့ နက်နဲမှုတွေ အများကြီးကို ကျွန်မတို့ နားလည်ရတယ်၊ ဖန်ဆင်းခံတစ်ဦးရဲ့ တာဝန်ကို ထမ်းဆောင်ရတယ်၊ ပြီးတော့ ဘုရားသခင်ရဲ့ ကယ်တင်ခြင်းကို ခံရပြီး ကြီးမားတဲ့ ကပ်ဘေးတွေကနေ အသက်ရှင်ကျန်ရစ်နိုင်တယ်။ ဒါက ကြီးမားတဲ့ ကောင်းချီးတစ်ခုပဲလေ။ စိတ်ကူးလို့တောင်မရတဲ့ ရှားပါးတဲ့ ဒီအခွင့်အရေးကိုသာ ကျွန်မတို့ လွဲချော်သွားရင်၊ တကယ့်ကို နောင်တရစရာကြီး ဖြစ်မှာ။ ကျွန်မက ကိုယ့်ခန္ဓာကိုယ်ကိုပဲ ဂရုစိုက်ပြီး၊ ကိုယ့်တာဝန်မှာ အားစိုက်ဖို့၊ အနစ်နာခံဖို့ ဝန်လေးနေမယ်ဆိုရင်၊ ကိုယ့်ခန္ဓာကိုယ် ကျန်းမာလာအောင် ပြုစုရင်တောင်မှ ကိုယ့်တာဝန်ကို ကောင်းကောင်း မထမ်းဆောင်ခဲ့ဘူး၊ ဖန်ဆင်းခံတစ်ဦးရဲ့ လုပ်ဆောင်ချက် ဆုံးရှုံးသွားပြီဆိုရင်၊ ကျွန်မက လမ်းလျှောက်နေတဲ့ အလောင်းကောင်လို အသက်ရှင်နေတာ မဟုတ်ဘူးလား။ ဝိညာဉ်ရဲ့ နာကျင်မှုက ပြန်အစားထိုးလို့ မရနိုင်တဲ့ အရာပဲ။ အဲဒီနောက်မှာ ဧဝံဂေလိအမှုဆောင်တွေကို ဘုရားသခင်ရဲ့ ရည်ရွယ်ချက်တွေအကြောင်း ကျွန်မ အမြန် မိတ်သဟာယပြုပေးခဲ့တယ်။ သူတို့ရဲ့ ဧဝံဂေလိအလုပ်မှာ ပြဿနာတွေ၊ လမ်းလွဲတာတွေ တွေ့ရတဲ့အခါ၊ ဖြေရှင်းနည်းတွေကို ချက်ချင်း မိတ်သဟာယပြုပေးခဲ့တော့ ဧဝံဂေလိအလုပ်က တဖြည်းဖြည်း တိုးတက်လာတယ်။ နှစ်လကြာတော့ ဒီအသင်းတော်တွေရဲ့ ဧဝံဂေလိအလုပ် ရလဒ်တွေက နှစ်ဆ တိုးတက်လာတယ်။ အဲဒီနောက်မှာ ကျွန်မ ဆေးသောက်တာ ရပ်လိုက်တယ်၊ သွေးပေါင်ချိန် ပုံမှန် ပြန်ဖြစ်သွားပြီး ခေါင်းအုံတာ၊ ခေါင်းကိုက်တာမရှိတော့ဘူး။ အလုပ်မရှုပ်တဲ့အချိန်ဆို နည်းနည်းပိုနားလိုက်တယ်၊ တစ်ခါတလေ အလုပ်ရှုပ်လို့ ညဉ့်နက်တဲ့အထိ နေရရင်တောင်၊ နောက်တစ်နေ့မနက် အိပ်ရာနိုးရင် အရင်ကလို ခေါင်းအုံတာ၊ ကိုက်တာ မရှိတော့ဘူး။ ညဘက်ဆို လက်မောင်းတွေ၊ လက်တွေ ထုံတာလည်း ပျောက်သွားတယ်၊ ဘုရားသခင်ကိုလည်း တကယ် ကျေးဇူးတင်မိတယ်။

နောက်ပိုင်းမှာ အထက်ခေါင်းဆောင်တွေဆီက စာတစ်စောင် ရတယ်၊ အသင်းတော် တစ်ဒါဇင်ကျော်ရဲ့ ဧဝံဂေလိအလုပ်ကို ဆက်လက်လုပ်ဆောင်ဖို့ တာဝန်ယူခိုင်းတာလေ။ စာကို ဖတ်ပြီးတော့ ကျွန်မ တွေးမိတယ်၊ “ဒီလောက်များတဲ့ အသင်းတော်တွေရဲ့ ဧဝံဂေလိအလုပ်ကို ဆက်လုပ်ဖို့ဆိုတာ အဖိုးအခ ပိုပေးဆပ်ရမှာ၊ ပိုအားစိုက်ရမှာ၊ ပြီးတော့ စိတ်ပိုင်းဆိုင်ရာ အားအင် ပိုလိုမှာ။ ငါ ဦးနှောက်ကို အလွန်အကျွံ သုံးမိရင် ရောဂါပြန်ထဖောက်မလား” လို့ပေါ့။ ဒီလို တွေးမိလိုက်တာနဲ့ ကျွန်မ အခြေအနေ တစ်ခုခု မှားနေပြီဆိုတာ သတိထားမိလိုက်တယ်။ နာမကျန်းမှုနဲ့ပတ်သက်တဲ့ စိုးရိမ်ပူပန်မှုတွေထဲကနေ ငါ ခုလေးတင် ထွက်လာတာ မဟုတ်ဘူးလား။ ဘာလို့ ထပ်ပြီး စိုးရိမ်နေရတာလဲ။ ဒါနဲ့ ကျိုးနွံနာခံလိုစိတ်နဲ့ ဘုရားသခင်ဆီ ကျွန်မ ဆုတောင်းလိုက်တယ်။ ပြီးတော့ ဘုရားနှုတ်ကပတ်တော်တွေကို ဖတ်တယ်။ “သင် နာမကျန်းဖြစ်သည်ဖြစ်စေ၊ နာကျင်မှုဝေဒနာခံစားရသည်ဖြစ်စေ ထွက်သက်တစ်ခု ကျန်ရှိသရွေ့၊ သင် အသက်ရှင်နေသေးသရွေ့၊ သင်စကားပြောပြီး လမ်းလျှောက်နေသေးသရွေ့ သင်၏ တာဝန်ကို ထမ်းဆောင်ရန် သင့်တွင် အားအင်ရှိနေပြီး အသိတရားရှိရှိ လက်တွေ့ကျသော စိတ်နေသဘောထားဖြင့် သင်၏ တာဝန်ကို ထမ်းဆောင်ရာတွင် ကောင်းမွန်စွာ ပြုမူသင့်သည်။ အဖန်ဆင်းခံတစ်ဦး၏ တာဝန်၊ သို့မဟုတ် ဖန်ဆင်းရှင်က သင့်ကို ပေးထားသည့် တာဝန်ကို သင်စွန့်ပစ်ရမည်မဟုတ်။ သင် မသေသေးသရွေ့ သင်၏ တာဝန်ကို သင် ဖြည့်ဆည်းသင့်ပြီး ကောင်းမွန်စွာ ပြီးစီးအောင်လုပ်သင့်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ဘုရားနှုတ်ကပတ်တော်တွေက ကျွန်မကို ယုံကြည်ခြင်းနဲ့ ခွန်အား ပေးခဲ့တယ်၊ ကျွန်မ အသက်ရှင်နေသရွေ့၊ စကားပြောနိုင်၊ လမ်းလျှောက်နိုင်သရွေ့၊ နာခံမှုရှိရှိနဲ့ လက်တွေ့ကျကျ ဖန်ဆင်းခံတစ်ဦးရဲ့ တာဝန်ကို ကောင်းကောင်း ဖြည့်ဆည်းရမယ်။ စဉ်းစားကြည့်လိုက်တော့ ဒီအချိန်မှာ ကျွန်မ ရောဂါတွေက ပြောရရင် ပျောက်သွားလုနီးနီးပဲ။ အလုပ်ဝန်က နည်းနည်း ပိုလေးလာပေမဲ့၊ ကိုယ့်အချိန်ဇယားကို သင့်တော်သလို စီစဉ်လို့ ရနိုင်တာပဲ။ နောင်မှာ ရောဂါ ပြန်ထဖောက်မဖောက် ဆိုတာကိုတော့ ဘုရားသခင် အလိုရှိသလို စီစဉ်ညွှန်ကြားပြီး စီစဉ်ခွင့်ပြုလိုက်ပါတယ်။ ဒါနဲ့ပဲ အသင်းတော်ရဲ့ အစီအစဉ်တွေကို ကျိုးနွံနာခံမယ်၊ တာဝန်ကို ကောင်းကောင်း ထမ်းဆောင်ဖို့ လူတိုင်းနဲ့ ညီညီညွတ်ညွတ် ပူးပေါင်းဆောင်ရွက်ပါမယ်ဆိုပြီး ခေါင်းဆောင်တွေကို စာပြန်လိုက်ပါတယ်။


၂၂။ မိမိတာဝန်တွင် စည်းမျဉ်းများ ရှာဖွေဖို့ရန် အလွန်အရေးကြီးသည်

ဒေစီ၊ ဂရိ

အရင်တုန်းက ကိုယ့်တာဝန်နဲ့ပတ်သက်ပြီး ကျွန်မမှာ ဒီလိုအယူအဆတစ်ခု ရှိခဲ့ဖူးတယ်။ ကျွန်မမှာ ရည်ရွယ်ချက်ကောင်းရှိပြီး ကိုယ့်တာဝန်ကို ကောင်းကောင်းဖြည့်ဆည်းချင်စိတ်ရှိသရွေ့၊ အဲဒီ ရည်ရွယ်ချက်ကောင်းကြောင့် ဘုရားသခင်က အသိအမှတ်ပြုပြီး လက်ခံမယ်၊ နောက်ပြီး ကိုယ့်တာဝန်မှာ ရလဒ်ကောင်းတွေနဲ့ ကောင်းချီးပေးမှာပဲလို့ ကျွန်မ ထင်ခဲ့တာပါ။ ဒါပေမဲ့ ကျွန်မ ဘယ်လောက်ပဲ ကြိုးစားပါစေ ဝေဖန်ခံရတာ၊ ပြစ်တင်ခံရတာ၊ ပြီးတော့ ပြုပြင်တာတွေတောင် ခံရတဲ့အခါမှာတော့ ကျွန်မ မတရားခံရတယ်လို့ ခံစားမိတယ်။ တွေးမိတာက “ဘုရားသခင်က လူတွေရဲ့ အတွင်းစိတ်နှလုံးကို စေ့စေ့စပ်စပ် ကြည့်ရှုစစ်ဆေးတယ် မဟုတ်ဘူးလား။ ဘာလို့များ ငါ့ရဲ့ ရည်ရွယ်ချက်ကောင်းတွေက အေးစက်စက်တုံ့ပြန်မှု ကြုံရတာလဲ” ပေါ့။ အဲဒီနောက်ပိုင်း ကျွန်မ ကိုယ့်တာဝန်မှာ အပျက်သဘောဆောင်လာတယ်၊ မတက်ကြွတော့ဘဲ လွန်လွန်ကဲကဲ သတိထားလာဖြစ်တယ်။ ဒီလိုအခြေအနေမျိုးကို စိတ်ပျက်လက်ပျက်နဲ့ ခဏခဏလက်ခံခဲ့ပြီး ဒီလိုတာဝန်ထမ်းဆောင်တာ ဘယ်နေရာမှားနေလဲဆိုတာ ဘယ်တုန်းကမှ ရှင်းရှင်းလင်းလင်း မသိခဲ့ဘူး။ အဲဒါက ကျွန်မစိတ်ထဲမှာ အဖုအထစ်တစ်ခု ဖြစ်လာတယ်။ မကြာသေးခင်က အတွေ့အကြုံတွေမှာ ကျွန်မ ဆုတောင်းပြီး ရှာဖွေမှသာ ဒီကိစ္စနဲ့ပတ်သက်ပြီး နားလည်မှုတချို့ ရလာခဲ့တယ်။

ပြီးခဲ့တဲ့ နှစ်နှစ်အတွင်းမှာ အသင်းတော်က ဗီဒီယိုအလုပ်ကို ကျွန်မ ကြီးကြပ်ခဲ့တယ်။ ၂၀၂၄၊ မေလမှာတော့ ဓမ္မတေးဗီဒီယိုတစ်ခုမှာ သုံးထားတဲ့ ရုပ်သံဖိုင်တွေက အဲဒီဓမ္မတေးရဲ့ အဓိကအကြောင်းအရာနဲ့ မကိုက်ညီလို့ ပြန်လုပ်ဖို့လိုတယ်ဆိုတာကို ခေါင်းဆောင်က တွေ့သွားတယ်။ နောက်ပိုင်းမှာ ကျွန်မ အဲဒီဗီဒီယိုကို ကြည့်ကြည့်တယ်။ ဗီဒီယိုအဖွဲ့ သုံးထားတဲ့ ရုပ်သံဖိုင်တချို့က တော်တော်ဆန်းသစ်တာကို တွေ့ရပေမဲ့ သီချင်းက ပေးချင်တဲ့ ခံစားချက်နဲ့တော့ မကိုက်ညီဘူးလေ။ သူတို့က ဆန်းသစ်တီထွင်ချင်ပုံရပေမဲ့ စည်းမျဉ်းတွေကို နားလည်သဘောပေါက်ဖို့ ပျက်ကွက်ခဲ့တယ်လို့ ကျွန်မ ထင်လိုက်တယ်။ နောက်တစ်နေ့မှာ ခေါင်းဆောင်က ဗီဒီယိုနဲ့ပတ်သက်တဲ့ ပြဿနာတွေကို အသေးစိတ် မိတ်သဟာယဖွဲ့ပေးပြီး ဗီဒီယိုထုတ်လုပ်ရေးအဖွဲ့ကိုလည်း ပြုပြင်ပေးခဲ့တယ်။ သူပြောတဲ့ အဓိကအချက်တစ်ချက်က ကျွန်မရင်ထဲ တော်တော်ထိသွားတယ်။ သူတို့တာဝန်တွေမှာ ဘာစည်းမျဉ်းမှ မရှိဘူး၊ သမ္မာတရားကို နားမလည်ဘူး၊ အမှုအရာတွေကို ရှင်းရှင်းလင်းလင်း ပိုင်းခြားသိမြင်နိုင်စွမ်းမရှိဘဲ ရှာဖွေမှုလည်း မရှိဘူးလို့ ခေါင်းဆောင်က ပြောတယ်။ သူတို့က ကိုယ့်အယူအဆတွေ၊ စိတ်ကူးယဉ်မှုတွေ၊ ရည်ရွယ်ချက်ကောင်းတွေအရပဲ လုပ်ဆောင်ခဲ့ကြပြီး ရလဒ်အနေနဲ့ အဖျက်အမှောင့်လုပ်တာနဲ့ နှောင့်ယှက်တာတွေ ဖြစ်စေခဲ့တယ်တဲ့။ ဒါကို ကြားလိုက်ရတော့ “ဒါ ငါ့တာဝန်မှာ ငါခဏခဏ လုပ်မိတတ်တဲ့ အမှား မဟုတ်ဘူးလား” လို့ တွေးမိတယ်။ ကျွန်မတို့ အခုတလော ထုတ်လုပ်တဲ့ ဗီဒီယိုတွေက တင်ဆက်မှုပုံစံအပိုင်းမှာ တော်တော်လေး ရိုးအီနေပြီး ဆန်းသစ်တီထွင်ဖို့လိုတယ်လို့ ညီအစ်ကိုမောင်နှမတော်တော်များများက အကြံပြုကြတယ်။ ကျွန်မ တွေးမိတယ်၊ “ဒါ အမှန်ပဲ၊ ငါတို့ဗီဒီယိုတွေမှာ ဒီပြဿနာ ရှိနေတာ။ ဒါကြောင့် လေ့လာသင်ယူပြီး ရဲရဲဝံ့ဝံ့ ဖောက်ထွက်ကြည့်ရအောင်။ ငါတို့က ဖန်တီးနိုင်စွမ်းရှိပြီး အတိတ်မှာပဲ ပိတ်မိမနေဘူးဆိုတာ လူတိုင်းကို ပြကြတာပေါ့” ပေါ့။ အဲဒါနဲ့ ပုံစံအပိုင်းမှာ ဆန်းသစ်တီထွင်နိုင်မယ်လို့ တွေးပြီး ကိုးကားစရာ ဗီဒီယိုတချို့ကို ကျွန်မ ရှာဖွေခဲ့တယ်။ မူကြမ်းတွေကို ညီအစ်ကိုမောင်နှမတချို့ဆီ ပြတဲ့အခါ သူတို့က တော်တော်လေး ဆန်းသစ်တယ်လို့ ပြောကြတယ်။ ဒီတစ်ခါ ပုံစံသစ်တချို့ သုံးထားတာကြောင့် “ခေါင်းဆောင်ကို တစ်ချက်လောက် ပေးကြည့်ပြီး စစ်ခိုင်းသင့်တယ်” လို့ ကျွန်မ တွေးမိတယ်။ ဒါပေမဲ့ နောက်တော့ “ခေါင်းဆောင်က စည်းမျဉ်းနဲ့ပတ်သက်တဲ့ ပြဿနာတချို့ တွေ့ပြီး ဒီပုံစံတွေကို ပယ်ချလိုက်ရင် ဘယ်လိုလုပ်မလဲ။ ခေါင်းဆောင်ကို မပြတော့ဘဲ ကိုယ်တွေ အဆင်ပြေတယ်ထင်ရင် ဒီအတိုင်း တင်လိုက်တာ ကောင်းမလား” လို့ စိတ်ပူမိပြန်ရော။ ဒါပေမဲ့ ဒီလိုလုပ်ဖို့ကျတော့လည်း စိတ်မအေးတာနဲ့ ဗီဒီယိုကို ပြန်စစ်ဆေးဖို့ ခေါင်းဆောင်ဆီ ကြောက်ကြောက်လန့်လန့်နဲ့ တင်ပြလိုက်တယ်။ နောက်ဆုံးကျတော့ ခေါင်းဆောင်က ပြဿနာအများကြီး ထောက်ပြပါလေရော။ ပုံစံတချို့က အဓိကအကြောင်းအရာနဲ့ မကိုက်ညီဘူးလို့ သူက ပြောသလို ကျွန်မတို့ စိတ်ကူးတွေက ရိုးရှင်းလွန်းပြီး ပိုင်းခြားသိမြင်မှု ကင်းမဲ့နေတယ်လို့လည်း ပြောတယ်။ ကျွန်မ တော်တော်လေး စိတ်ဓာတ်ကျသွားတယ်။ ဗီဒီယိုမှာ ပြဿနာတွေ ရှိနေသေးမှန်း သိပေမဲ့ ကျွန်မတို့ ရည်ရွယ်ချက်က ကောင်းပြီး ဆန်းသစ်တီထွင်ချင်ခဲ့တာလေ။ စိတ်အားထက်သန်မှုအပြည့်နဲ့ အလုပ်ကို ကောင်းကောင်း လုပ်ချင်ခဲ့တာပါ။ ကျွန်မတို့ စိတ်သက်သာရာရအောင် ခေါင်းဆောင်က ဘာလို့ အားပေးစကား နှစ်ခွန်းသုံးခွန်းလောက် မပြောနိုင်ရတာလဲ။

အဲဒီနောက်မှာ ကျွန်မ တွေးဆမိတယ်။ “ကိုယ့်တာဝန်မှာ ခေါင်းဆောင်ရဲ့ ပြစ်တင်ဝေဖန်တာ၊ ပြုပြင်တာ ခံရတဲ့အခါ ဘာလို့များ ငါ မတရားခံရတယ်လို့ ခံစားမိပြီး ခေါင်းဆောင်က ငါ့ကို နားမလည်ဘူးလို့တောင် ထင်မိရတာလဲ” ပေါ့။ ကိုယ့်တာဝန်မှာ ဘယ်နေရာမှားခဲ့လဲဆိုတာ နားလည်ဖို့ ရှာဖွေရင်း ဘုရားသခင်ဆီ ဆုတောင်းခဲ့တယ်။ ဝတ်ပြုနေတုန်းမှာ ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “သင်၏တာဝန်ကို ထမ်းဆောင်ရာတွင် သင်ပြုလိုသည်အတိုင်း ပြုရင်း၊ သင် လုပ်၍ပျော်သည့်အရာမှန်သမျှ၊ သို့မဟုတ် သင့်ကို အကောင်းမြင်စေမည့် အရာမှန်သမျှကိုသာ လုပ်ဆောင်ရင်း သင်၏ ကိုယ်ပိုင်နှစ်သက်မှုများအရ လုံးဝ ပြု၍မရပေ။ ဤသည်မှာ မိမိ၏ကိုယ်ပိုင်ဆန္ဒနှင့်အညီ ပြုမူခြင်းဖြစ်သည်။ သင်၏တာဝန်ကို ထမ်းဆောင်ရာတွင် ဤသည်မှာ ဘုရားတောင်းဆိုသည့်အရာဖြစ်ကြောင်းနှင့် ယင်းက ဘုရားကို ပျော်ရွှင်စေမည့်အရာဖြစ်ကြောင်းတို့ကို တွေးလျက် သင်၏ကိုယ်ပိုင် နှစ်သက်မှုများကို အားကိုးပါက၊ ပြီးလျှင် အကယ်၍ သင်သည် သင်၏ကိုယ်ပိုင်နှစ်သက်မှုများကို ဘုရားသခင်အပေါ် အတင်းအကျပ် သတ်မှတ်ခြင်း သို့မဟုတ် ၎င်းတို့အား သမ္မာတရားကဲ့သို့ လက်တွေ့လုပ်ဆောင်ပါက၊ ၎င်းတို့မှာ သမ္မာတရားစည်းမျဉ်းများဖြစ်သည့်အလား ၎င်းတို့အား လိုက်နာပါက ဤသည်မှာ အမှားတစ်ခု မဟုတ်လော။ ဤသည်မှာ သင်၏တာဝန်ကို ထမ်းဆောင်နေခြင်း မဟုတ်၊ ထို့အပြင် သင်၏တာဝန်ကို ဤကဲ့သို့ ထမ်းဆောင်နေခြင်းကို ဘုရားသခင်မှ အမှတ်ရမည် မဟုတ်ပေ။ လူအချို့တို့သည် သမ္မာတရားကို နားမလည်ကြသကဲ့သို့ ၎င်းတို့၏ တာဝန်များကို ကောင်းစွာ ဖြည့်ဆည်းခြင်းမှာ မည်သည့်အရာကို ဆိုလိုသည်ကို သူတို့ မသိကြ။ ၎င်းတို့သည် ကြိုးစားအားထုတ်ပြီး မိမိတို့၏ စိတ်နှလုံးကို ယင်းတွင် ထားရှိပြီးဖြစ်ကာ မိမိတို့၏ ဇာတိပကတိကို ပုန်ကန်ကာ ဆင်းရဲဒုက္ခခံစားပြီး ဖြစ်သော်ငြားလည်း ၎င်းတို့သည် အဘယ်ကြောင့်များ မိမိတို့၏ တာဝန်ကို စံနှုန်းပြည့်မီသည့် နည်းလမ်းဖြင့် မည်သည့်အခါမျှ မထမ်းဆောင်နိုင်ရသနည်းဟု ၎င်းတို့ ခံစားကြသည်။ ဘုရားသခင်သည် အဘယ်ကြောင့် အစဉ်အမြဲ စိတ်မကျေမနပ်ဖြစ်နေသနည်း။ ဤလူတို့သည် မည်သည့်နေရာတွင် မှားယွင်းခဲ့ကြပြီနည်း။ ၎င်းတို့၏ အမှားမှာ ဘုရားသခင်၏ သတ်မှတ်ချက်များကို ရှာဖွေရန် မကြိုးစားဘဲ ယင်းအစား မိမိတို့၏ ကိုယ်ပိုင် စိတ်ကူးများအတိုင်း ပြုမူကြခြင်း ဖြစ်သည်။ ဤသည်မှာ အကြောင်းရင်းဖြစ်၏။ ၎င်းတို့၏ ကိုယ်ပိုင် စိတ်ဆန္ဒများ၊ နှစ်သက်မှုများနှင့် တစ်ကိုယ်ကောင်းဆန်သော ရည်ရွယ်ချက်များကို သမ္မာတရားအဖြစ် ၎င်းတို့ သဘောထားခဲ့ကြသည်။ ပြီးလျှင် သူတို့သည် ထိုအရာများကို ဘုရားသခင် နှစ်သက်သည့် အရာဖြစ်သကဲ့သို့၊ သူ၏ စံနှုန်းများနှင့် သတ်မှတ်ချက်များ ဖြစ်သည့်အလား သဘောထားကြသည်။ သူတို့သည် မှန်ကန်၊ ကောင်းမြတ်ပြီး လှပသည်ဟု သူတို့ ယုံကြည်သည့်အရာများကို သမ္မာတရားအဖြစ် မြင်ကြလေသည်။ ဤသည်မှာ မှားယွင်း၏။ အမှန်တွင် လူတို့သည် တစ်စုံတစ်ရာ မှန်ကန်သည်၊ ပြီးလျှင် ယင်းသည် သမ္မာတရားနှင့် ကိုက်ညီသည်ဟု တစ်ခါတစ်ရံ ထင်ကောင်းထင်ကြမည် ဖြစ်သော်လည်း ယင်းသည် ဘုရားသခင်၏ ရည်ရွယ်ချက်များနှင့် ကိုက်ညီသည်ဟု သေချာပေါက် မဆိုလိုပေ။ တစ်စုံတစ်ရာ မှန်ကန်သည်ဟု လူတို့ တွေးထင်လေလေ၊ ၎င်းတို့အနေဖြင့် သတိရှိသင့်လေလေဖြစ်ပြီး ၎င်းတို့ စဉ်းစားနေသည့်အရာသည် ဘုရားသခင်၏ သတ်မှတ်ချက်များနှင့် ပြည့်မီခြင်းရှိမရှိ သိဖို့ရန် သမ္မာတရားကို ရှာဖွေသင့်လေလေ ဖြစ်သည်။ ယင်းသည် သူ၏ သတ်မှတ်ချက်များနှင့် အတိအကျပင် ဆန့်ကျင်ပြီး သူ၏ နှုတ်ကပတ်တော်များနှင့် ဆန့်ကျင်လျက်ရှိပါက ထိုအရာမှန်ကန်သည်ဟု သင် တွေးထင်သည်လျှင်ပင် ယင်းက လက်ခံနိုင်ဖွယ် မရှိပေ၊ ယင်းသည် လူသားအတွေးသာ ဖြစ်ပြီး သင် မှန်ကန်သည်ဟု မည်သို့ တွေးထင်ပါစေ သမ္မာတရားနှင့် ကိုက်ညီလိမ့်မည်မဟုတ်ပေ။ တစ်စုံတစ်ခုသည် မှန်သည် သို့မဟုတ် မှားသည်ကို ဘုရားနှုတ်ကပတ်တော်များကို အခြေခံ၍ ဆုံးဖြတ်ရမည်ဖြစ်သည်။ တစ်စုံတစ်ရာကို သင် မှန်ကန်သည်ဟု မည်မျှ တွေးထင်ပါစေ ဘုရားသခင်၏ နှုတ်ကပတ်တော်များထဲတွင် ယင်းအတွက် အခြေပြုချက် မရှိပါက ယင်းသည် မှားယွင်းနေပြီး ယင်းကို သင် စွန့်ပစ်ရမည်။ သမ္မာတရားနှင့် ကိုက်ညီသည့်အခါမှသာ လက်ခံနိုင်စရာရှိ၏၊ ဤနည်းလမ်းဖြင့် သမ္မာတရား စည်းမျဉ်းများကို ထိန်းသိမ်းခြင်းအားဖြင့်သာ သင်၏တာဝန် ထမ်းဆောင်ခြင်းသည် စံနှုန်း ပြည့်မီနိုင်သည်။ တာဝန်ဆိုသည်မှာ အဘယ်နည်း။ လူတို့ထံ ဘုရားသခင်က အပ်နှင်းသည့် စေခိုင်းချက်တစ်ခုဖြစ်သည်။ ဘုရားအိမ်တော်၏ အလုပ်၏ တစ်စိတ်တစ်ပိုင်းဖြစ်သည်။ ဘုရားသခင်ရွေးချယ်ထားသောလူတိုင်း ခံယူသင့်သည့် တာဝန်၊ ဝတ္တရားတစ်ခုဖြစ်သည်။ တာဝန်သည် သင်၏ အသက်မွေးမှုဖြစ်သလော။ ပုဂ္ဂိုလ်ရေးဆိုင်ရာ မိသားစု ကိစ္စတစ်ခုဖြစ်သလော။ သင်သည် တာဝန်ပေးအပ်ခြင်း ခံရသည်နှင့်တစ်ပြိုင်နက် ဤတာဝန်သည် သင်၏ကိုယ်ပိုင် အလုပ်ကိစ္စဖြစ်လာသည်ဟု ပြောလျှင် မှန်နိုင်သလော။ ဤကဲ့သို့ လုံးဝ မဟုတ်ပေ။ ဤသို့ဆိုလျှင် သင်၏ တာဝန်ကို မည်သို့ဖြည့်ဆည်းသင့်သနည်း။ ဘုရားသခင်၏ တောင်းဆိုချက်များ၊ နှုတ်ကပတ်တော်များနှင့် စံနှုန်းများနှင့်အညီ ပြုမူခြင်းအားဖြင့် သင်၏ အပြုအမူကို လူသား၏ တစ်ဖက်သတ်ဆန်သော ဆန္ဒများအပေါ်အခြေခံခြင်းထက် သမ္မာတရားစည်းမျဉ်းများအပေါ် အခြေခံခြင်းအားဖြင့် ဖြည့်ဆည်းသင့်သည်။ လူအချို့က ‘ကျွန်ုပ်ကို တာဝန်ပေးအပ်ပြီးသည်နှင့်တစ်ပြိုင်နက် ယင်းမှာ ကျွန်ုပ်၏ ကိုယ်ပိုင် အလုပ်ကိစ္စ ဖြစ်သည်မဟုတ်လော။ ကျွန်ုပ်၏တာဝန်သည် ကျွန်ုပ်၏ အလုပ်တာဝန် ဖြစ်ပြီး ကျွန်ုပ်အား အလုပ်တာဝန်ပေးအပ်ခြင်း ခံရသည့်အရာသည် ကျွန်ုပ်၏ကိုယ်ပိုင် အလုပ်ကိစ္စ ဖြစ်သည် မဟုတ်လော။ ကျွန်ုပ်၏တာဝန်ကို ကျွန်ုပ်၏ကိုယ်ပိုင် အလုပ်ကိစ္စအဖြစ် ကိုင်တွယ်ပါက ကျွန်ုပ်သည် ယင်းကို ကောင်းမွန်စွာ လုပ်ဆောင်မည်ဟု ဆိုလိုသည်မဟုတ်လော။ ယင်းကို ကျွန်ုပ်၏ကိုယ်ပိုင် အလုပ်ကိစ္စအဖြစ် သဘောထားမဆက်ဆံပါက ယင်းကို ကျွန်ုပ် ကောင်းစွာ လုပ်ဆောင်မည်လော’ ဟု ပြောကြသည်။ ဤစကားများသည် မှန်သလော၊ မှားသလော။ ယင်းတို့မှာ မှားယွင်းပေသည်။ ယင်းတို့သည် သမ္မာတရားနှင့် ဆန့်ကျင်နေသည်။ တာဝန်သည် သင်၏ကိုယ်ပိုင် အလုပ်ကိစ္စမဟုတ်ပေ၊ ယင်းသည် ဘုရား၏ အလုပ်ကိစ္စဖြစ်သည်၊ ယင်းသည် ဘုရားအမှု၏ တစ်စိတ်တစ်ဒေသဖြစ်ပြီး ဘုရားသခင် တောင်းဆိုသည့်အတိုင်း သင်လုပ်ဆောင်ရမည်၊ ဘုရားသခင်ကို ကျိုးနွံနာခံသော စိတ်နှလုံးဖြင့် သင်၏တာဝန်ကို ထမ်းဆောင်ခြင်းအားဖြင့်သာ သင်သည် စံနှုန်းနှင့် ကိုက်ညီနိုင်သည်။ သင်၏ ကိုယ်ပိုင်အယူအဆများ၊ စိတ်ကူးများနှင့်အညီ သင်၏ ကိုယ်ပိုင် လိုအင်ဆန္ဒများနှင့်အညီ တာဝန်ကို အစဉ် ထမ်းဆောင်လျှင် သင်သည် မည်သည့်အခါမျှ စံနှုန်းပြည့်မီမည် မဟုတ်ပေ။ သင်ဆန္ဒရှိသည့်အတိုင်း တာဝန်ကို ထမ်းဆောင်ခြင်းသက်သက်သည် တာဝန်ကို ထမ်းဆောင်ခြင်းမဟုတ်ပေ။ အဘယ်ကြောင့်ဆိုသော် သင်လုပ်ဆောင်နေသည့်အရာသည် ဘုရားသခင်၏ စီမံခန့်ခွဲမှုနယ်ပယ်အတွင်းတွင် မရှိပေ။ ယင်းသည် ဘုရားအိမ်တော်၏ အလုပ်မဟုတ်ပေ။ ယင်းအစား သင်သည် သင်၏ ကိုယ်ပိုင် လုပ်ငန်းကို ဆောင်ရွက်နေခြင်းဖြစ်ပြီး သင်၏ ကိုယ်ပိုင်လုပ်ငန်းများကို ဆောင်ရွက်နေခြင်း ဖြစ်သောကြောင့် ဤသည်ကို ဘုရားသခင်က အမှတ်မထားပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရား စည်းမျဉ်းများကို ရှာဖွေခြင်းဖြင့်သာ မိမိ၏တာဝန်ကို ကောင်းစွာ ထမ်းဆောင်နိုင်သည်) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မရဲ့ စိတ်နေစိတ်ထား ဘုရားသခင် ဖော်ထုတ်ထားတဲ့အတိုင်း အတိအကျပဲဆိုတာ နားလည်သွားတယ်။ ကျွန်မက ခွန်အားစိုက်ထုတ်၊ စိတ်နှလုံးသွင်းပြီး အမှုအရာတွေကို သဘောပေါက်အောင် အဖိုးအခပေးဆပ်နေသရွေ့ ကိုယ့်တာဝန်ကို ကောင်းကောင်း ဖြည့်ဆည်းနေတာဖြစ်လို့ ဘုရားသခင် ကျေနပ်သင့်တယ်လို့ ထင်ခဲ့တာပေါ့။ ဒါပေမဲ့ ကျွန်မရဲ့ “ရည်ရွယ်ချက်ကောင်းတွေ” က စည်းမျဉ်းတွေနဲ့ ကိုက်ညီမှု ရှိ၊ မရှိ ဆိုတာကိုတော့ ထည့်မစဉ်းစားခဲ့ဘူး။ တစ်ခါတလေ စိတ်ပါလက်ပါဖြစ်ပြီး သင့်တော်တယ်၊ ကောင်းတယ် ထင်တဲ့အရာကို စည်းမျဉ်းတွေကို သေသေချာချာ မရှာဖွေဘဲ၊ ဒါမှမဟုတ် စိတ်ကိုတည်ငြိမ်အောင်ထားပြီး အချက်အလက်တွေရှာတာ၊ လေ့လာတာ၊ အနှစ်ချုပ်တာမျိုး မလုပ်ဘဲ ချက်ချင်း လုပ်ပစ်လိုက်တာပဲ။ ရလဒ်အနေနဲ့ ကျွန်မ ထုတ်လုပ်လိုက်တဲ့ အလုပ်တွေက စည်းမျဉ်းတွေနဲ့ မကိုက်ညီတာ များတယ်။ ဥပမာ၊ ဓမ္မတေးဗီဒီယိုတွေ လုပ်တဲ့အခါ ဘာသာတရား မရှိသူတွေက လူတွေရဲ့ အာရုံစိုက်မှုရဖို့နဲ့ ဝင်ကြည့်တဲ့နှုန်း များလာဖို့ကိုပဲ အဓိကထားပြီး ဗီဒီယိုတွေ ပိုဆွဲဆောင်မှုရှိသွားအောင် ဇာတ်ဝင်ခန်း အကူးအပြောင်းတွေ အများကြီးသုံးတာ၊ အဆင့်မြင့် တည်းဖြတ်နည်းတွေ သုံးတာမျိုး လုပ်ကြတယ်။ ဒါပေမဲ့ ကျွန်မတို့ ဗီဒီယိုလုပ်ရတဲ့ အဓိကရည်ရွယ်ချက်က လူတွေ စိတ်ငြိမ်အောင်နဲ့ ဘုရားနှုတ်ကပတ်တော်တွေကို နားထောင်လာအောင် ကူညီပေးဖို့လေ။ ဒါက ဘုရားနှုတ်ကပတ်တော်တွေကို ဖြန့်ချိဖို့နဲ့ ကိုယ်တော့်အတွက် သက်သေခံဖို့ပဲ။ ကိုယ့်အကြိုက်၊ ဒါမှမဟုတ် ဘာသာတရား မရှိသူတွေရဲ့ စံသတ်မှတ်ချက်တွေကို ကိုယ့်တာဝန်ထမ်းဆောင်တဲ့ စည်းမျဉ်းတွေအနေနဲ့ သတ်မှတ်လိုက်ရင် လမ်းလွဲခြင်းတွေ ခဏခဏ ဖြစ်လာတတ်ပြီး ရလဒ်က ဘုရားသခင်အတွက် သက်သေမခံဖြစ်တော့ဘူး။ ပြီးတော့ ကျွန်မရဲ့ အစွမ်းအစက အကန့်အသတ်ရှိသလို ပိုင်းခြားသိမြင်နိုင်စွမ်းလည်း ကင်းမဲ့နေတယ်။ ကိုယ့်တာဝန်ကို ကောင်းကောင်း ဖြည့်ဆည်းချင်တယ်၊ အမှုအရာတွေ လုပ်ဆောင်တဲ့အခါ စည်းမျဉ်းတွေကို လိုက်နာချင်တယ်၊ ထပ်ခါတလဲလဲ မဖြစ်အောင် ဆန်းသစ်တီထွင်ချင်တယ်ဆိုပေမဲ့ သမ္မာတရားကို နားမလည်ဘဲ အမှုအရာတွေကို ရှင်းရှင်းလင်းလင်း မမြင်နိုင်တဲ့အတွက် စည်းမျဉ်းတွေအပေါ် နားလည်မှုမှာ လမ်းလွဲခြင်းတွေ ခဏခဏ ဖြစ်ပြီး အလုပ်ရလဒ်တွေက မကောင်းဘူးလေ။ ဥပမာအနေနဲ့ ဒီတစ်ခေါက်မှာဆို ဗီဒီယိုပုံစံကို ဆန်းသစ်တီထွင်ချင်ပေမဲ့ အချက်အသစ်တချို့ သိလာတဲ့အခါ ဗီဒီယိုမှာ အလောတကြီး ထည့်သုံးမိတယ်။ တကယ်တမ်းကျတော့ သင်ယူခဲ့တဲ့အရာရဲ့ အခြေခံလောက်ပဲ နားလည်ထားပြီး အမြင်ပိုင်းဆိုင်ရာ တင်ဆက်မှုပုံစံက ဗီဒီယိုရဲ့ အဓိကအကြောင်းအရာနဲ့ ကိုက်ညီမှု ရှိ၊ မရှိ၊ ဒါမှမဟုတ် နည်းစနစ်တချို့က စည်းမျဉ်းတွေနဲ့အညီ သုံးထားတာ ဟုတ်၊ မဟုတ် ဆိုတာတွေကို ထည့်မစဉ်းစားခဲ့ဘူး။ ရလဒ်ကတော့ ဗီဒီယိုရဲ့ ထိရောက်မှု အားနည်းသွားပြီး အခြေခံအမှားတွေတောင် ပါသွားတာပေါ့။ ခေါင်းဆောင်က ကျွန်မ ပြဿနာတွေကို ထောက်ပြပြီး စဉ်းစားတွေးခေါ်ပုံ ရိုးရှင်းလွန်းတယ်၊ ပိုင်းခြားသိမြင်မှု ကင်းမဲ့နေတယ်လို့ ပြောတဲ့အခါ ကျွန်မ မတရားခံရတယ်လို့တောင် ခံစားမိပြီး ခေါင်းဆောင်က စာနာမှုမရှိဘူးလို့တောင် ထင်လိုက်သေးတယ်။ ကျွန်မ ရည်ရွယ်ချက်က ကောင်းတာပဲ၊ ဒါကြောင့် လမ်းလွဲတာတွေ၊ ပြဿနာတွေ ရှိနေရင်တောင် ခေါင်းဆောင်က ကျွန်မရဲ့ ရည်ရွယ်ချက်ကောင်းတွေအတွက် နှစ်သိမ့်စကားလေး ဘာလေး ပြောသင့်တာပေါ့လို့ ခံစားမိတာ။ ဒီအချိန်မှာ ကိုယ့်ဘာသာကိုယ် တွေးမိတယ်၊ “ငါ့ရဲ့ ဒီလိုတောင်းဆိုမှုက စည်းမျဉ်းတွေနဲ့ ကိုက်ညီရဲ့လား” ပေါ့။ ဘုရားအိမ်တော်မှာ အမှုအရာတွေကို စည်းမျဉ်းတွေအတိုင်း သေသေချာချာ အာရုံစိုက်လုပ်ဆောင်ဖို့ လိုပြီး၊ မှန်ရင် မှန်တယ်၊ မှားရင် မှားတယ်လေ။ ကျွန်မ ထုတ်လုပ်လိုက်တဲ့ အလုပ်တွေက စည်းမျဉ်းတွေနဲ့ ကိုက်ညီပြီး ရလဒ်ကောင်းတွေ ရတယ်ဆိုရင် အသင်းတော်က အလိုလို လက်ခံမှာပဲ။ ဒါပေမဲ့ စည်းမျဉ်းတွေကို ချိုးဖောက်ပြီး ဘုရားသခင်အတွက် သက်သေမခံနိုင်ဘူးဆိုရင်တော့ ခေါင်းဆောင်က အဲဒါတွေကို သုံးမှာမဟုတ်သလို ကျွန်မရဲ့ ပြဿနာတွေကိုလည်း ရှင်းရှင်းလင်းလင်း ထောက်ပြမှာပဲ။ ဒီလို တဲ့တိုးထောက်ပြတာက ကျွန်မရဲ့ အားနည်းချက်တွေကို ဖော်ထုတ်ဖို့၊ ဒါမှမဟုတ် ကျွန်မကို တိုက်ခိုက်ဖို့ မဟုတ်ဘဲ၊ ကိုယ့်ရဲ့ ချို့ယွင်းချက်တွေနဲ့ အားနည်းချက်တွေကို ရှင်းရှင်းလင်းလင်း မြင်တွေ့ဖို့နဲ့ နောင်ကျရင် စည်းမျဉ်းတွေကို ပိုရှာဖွေပြီး ကိုယ့်ရဲ့ ကျွမ်းကျင်မှုပိုင်းကို တိုးတက်အောင် ပိုအားထုတ်နိုင်ဖို့ ကူညီပေးတာပါပဲ။ ဒီလိုနည်းနဲ့ ပိုကောင်းတဲ့ ဗီဒီယိုတွေ ဖန်တီးနိုင်လာမှာပေါ့။ ဒီလို ထောက်ပြတာတွေ၊ ပြုပြင်ခြင်းတွေက လူတွေ ကိုယ့်တာဝန်ကို ထမ်းဆောင်ဖို့ ကူညီပေးတဲ့ အကောင်းဆုံး နည်းလမ်းတွေပဲ။ ဒါပေမဲ့ ကျွန်မက အမှားအမှန်ကို မခွဲခြားတတ်ဘဲ နှစ်သိမ့်နားလည်ပေးတဲ့ စကားမျိုးတွေ ကြားချင်နေခဲ့တာလေ။ ခေါင်းဆောင်က နည်းနည်းလေး ပြင်းပြင်းထန်ထန် ပြောလိုက်တာနဲ့ အတိုက်အခံဖြစ်မိတယ်။ ကျွန်မ ရည်ရွယ်ချက်သာ ကောင်းနေရင် အမှားလုပ်မိရင်တောင် အဝေဖန်မခံရသင့်ဘူး၊ မျက်နှာထောက်ထားပေးသင့်တယ်လို့ တွေးမိသလိုမျိုးပေါ့။ ဒါဟာ လောကီဆိုင်ရာ ဆက်ဆံမှုတွေအတွက် စာတန်ရဲ့ အတွေးအခေါ် မဟုတ်ဘူးလား။ စဉ်းစားကြည့်ရင် ဒီလိုတောင်းဆိုမှုတွေက ဆင်ခြင်တုံတရား တကယ်ပဲ ကင်းမဲ့နေပြီး သမ္မာတရားကို လက်ခံတဲ့သူတစ်ယောက်ရဲ့ အပြုအမူမျိုး မဟုတ်ဘူးလေ။ ကျွန်မတို့ တာဝန်တွေက ကိုယ်ရေးကိုယ်တာ ကိစ္စတွေ မဟုတ်ဘူးလေ။ တာဝန်တိုင်းဟာ ဘုရားအိမ်တော်ရဲ့ အလုပ်နဲ့ ဘုရားသခင်အတွက် သက်သေခံခြင်းတို့နဲ့ သက်ဆိုင်နေတာမို့ သတိထားပြီး ဂရုတစိုက်နဲ့ ကိုင်တွယ်ရမယ်။ ပြီးတော့ ဘုရားသခင်ကို ကြောက်ရွံ့တဲ့ စိတ်နှလုံးနဲ့ ပိုရှာဖွေရမယ်၊ တခြားသူတွေကို ပိုတိုင်ပင်ရမယ်။ ဒါမှသာ ကိုယ့်အယူအဆတွေ၊ စိတ်ကူးယဉ်မှုတွေအပေါ် အခြေခံပြီး ဘုရားသခင်ကို အရှက်ရစေမယ့် အလုပ်တွေ ဖန်တီးမိတာကို ရှောင်ရှားနိုင်မှာပေါ့။ စည်းမျဉ်းတွေကို မရှာဖွေဘဲ ရည်ရွယ်ချက်ကောင်းတွေနဲ့ စိတ်အားထက်သန်မှုအပေါ်မှာပဲ မှီခိုနေတာက လူတစ်ယောက်ကို သူ့တာဝန်တွေမှာ အဖျက်အမှောင့်လုပ်ခြင်းတွေနဲ့ နှောင့်ယှက်ခြင်းတွေ ဖြစ်စေဖို့ လွယ်ကူတယ်လေ။

နောက်ပိုင်းမှာ ကျွန်မ တွေးဆမိတယ်၊ “ကိုယ့်တာဝန်မှာ ကိစ္စတွေ ကြုံရတဲ့အခါ စည်းမျဉ်းတွေကို ရှာဖွေသင့်မှန်း သိပေမဲ့ တစ်ခါတလေကျရင် တော်တော်ကောင်းတယ်လို့ ထင်တဲ့အရာကို စည်းမျဉ်းတွေမရှာဖွေချင်ဘဲ ချက်ချင်း လုပ်ပစ်လိုက်တာမျိုး ရှိတယ်။ ငါ ဘာလို့ ဒီလောက်တောင် ကိုယ့်အလိုကိုယ် လိုက်နေမိရတာလဲ” ပေါ့။ ဘုရားနှုတ်ကပတ်တော်တစ်ပိုဒ်ကို ဖတ်ပြီးတဲ့နောက်မှာ ကိုယ့်တာဝန်အပေါ်ထားတဲ့ ရည်ရွယ်ချက်တွေနဲ့ပတ်သက်ပြီး နားလည်မှုတချို့ ရလာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားအိမ်တော်တွင် အစဉ်သဖြင့် မိမိ၏ ကျွမ်းကျင်မှုကို ပြသပြီး မိမိ၏ အရည်အချင်းများကို ကြွားဝါလိုခြင်းသည် မှန်ကန်သော စမှတ်ဖြစ်သလော။ (မဟုတ်ပါ။) မည်သို့ မမှန်ကန်ခြင်း ဖြစ်သနည်း။ ကျေးဇူးပြု၍ အကြောင်းရင်းကို ရှင်းပြလော့။ (၎င်းတို့၏ ရည်ရွယ်ချက်သည် ကြွားဝါပြီး မိမိတို့ကိုယ်ကို အသိအမှတ်ပြုခံရစေရန်ဖြစ်သည်။ ၎င်းတို့သည် ၎င်းတို့၏ ကိုယ်ပိုင်အသက်မွေးအလုပ်နောက်သို့ လိုက်နေခြင်းဖြစ်သည်။ ၎င်းတို့သည် ၎င်းတို့၏ တာဝန်များကို မည်သို့ ကောင်းစွာ ထမ်းဆောင်ရမည်၊ သို့မဟုတ် ဘုရားအိမ်တော်၏ အလုပ်ကို အကျိုးဖြစ်စေမည့် ပုံစံဖြင့် မည်သို့ ပြုမူဆောင်ရွက်ရမည်ဆိုသည်ကို မစဉ်းစားပေ။ ထိုအစား ၎င်းတို့သည် ဘုရားအိမ်တော်၏ အကျိုးစီးပွားများကို ကာကွယ်ပေးခြင်း၊ သို့မဟုတ် သမ္မာတရား စည်းမျဉ်းများကို ရှာဖွေခြင်းမရှိဘဲ ၎င်းတို့၏ ကိုယ်ပိုင်နှစ်သက်မှုများနှင့်အညီ ပြုမူဆောင်ရွက်လိုကြသည်။) အခြားလူများက ဤအမှုကိစ္စကို မည်သို့ရှုမြင်သနည်း။ (တစ်စုံတစ်ခု ဖြစ်သည့်အခါတိုင်းတွင် အစဉ်သဖြင့် ကြွားဝါခြင်းသည် ဆိုးယုတ်သော စိတ်သဘောထားဖြစ်သည်။ ၎င်းတို့သည် ၎င်းတို့၏ တာဝန်များကို မည်သို့ထမ်းဆောင်ပြီး ဘုရားသခင်အပေါ် မည်သို့သက်သေခံရမည်ကို မစဉ်းစားပေ။ ၎င်းတို့သည် အစဉ်သဖြင့် မိမိတို့ကိုယ်ကို သက်သေခံလိုကြသည်။ ဤလမ်းကြောင်းသည် ပင်ကိုအားဖြင့် မှားယွင်းသည်။) ဤစမှတ်သည် ပင်ကိုအားဖြင့် မမှန်ကန်ပေ။ ဤသည်မှာ သေချာသည်။ ဤသို့ဆိုလျှင် မည်သို့ မမှန်ကန်ခြင်းဖြစ်သနည်း။ ဤသည်မှာ သင်တို့အားလုံး မချေပနိုင်သည့် ပြဿနာတစ်ခုဖြစ်သည်။ သင်တို့အားလုံးသည် ဖိနှိပ်ချုပ်ချယ်မှုကို ခံစားနေရသည့် ပုံစံရှိသည်။ သင်တို့အားလုံးသည် သင်တို့၏ အရည်အချင်းများကို ထုတ်ဖော်ပြသရန်အတွက် သင်တို့၏ ကျွမ်းကျင်မှုကို ပြသလိုသည့် ပုံစံရှိသည်။ ဤသို့ မဟုတ်သလော။ ဘာသာတရားမရှိသူများကြားတွင် ဆိုရိုးစကားတစ်ခုရှိသည်။ မည်သည့်ဆိုရိုးစကား ဖြစ်သနည်း။ ‘အဘွားအိုသည် နှုတ်ခမ်းနီဆိုးခြင်းမှာ သင် ကြည့်စရာတစ်ခုခုရှိစေရန်ဖြစ်သည်’ ဟူ၍ ဖြစ်သည်။ ဤသည်မှာ ‘သင်၏ အရည်အချင်းများကို ထုတ်ဖော်ပြသခြင်း’ ဆိုသည့် အဓိပ္ပာယ်မဟုတ်လော။ (ဟုတ်သည်။) သင်၏ အရည်အချင်းများကို ထုတ်ဖော်ပြသခြင်းဆိုသည်မှာ သင်၏ လုပ်ဆောင်နိုင်စွမ်းကို ပြသပြီး ကြွားဝါလိုခြင်း၊ သူတစ်ပါးတို့ကြားတွင် သိက္ခာနှင့် အဆင့်အတန်းရလိုခြင်း၊ အထင်ကြီးလေးစားခံရလိုခြင်းကို ဆိုလိုသည်။ အနည်းဆုံးအနေဖြင့် ယင်းသည် ‘ငါ့တွင် စစ်မှန်သော ကျွမ်းကျင်မှုအချို့ရှိသည်။ ငါသည် သာမန်လူမဟုတ်ပေ။ ငါ့အား အထင်မသေးနှင့်။ ငါသည် ပါရမီရှိသော ပုဂ္ဂိုလ်တစ်ယောက်ဖြစ်သည်’ ဟူ၍ သူတစ်ပါးတို့အား အသိပေးအကြောင်းကြားရန် မိမိ၏ အရည်အချင်းများကို ထုတ်ဖော်ပြသဖို့ အခွင့်အရေးကို အသုံးပြုလိုခြင်း ဖြစ်သည်။ အနည်းဆုံးအနေဖြင့် ဤသည်မှာ ယင်းနောက်ကွယ်ရှိ အဓိပ္ပာယ်ဖြစ်သည်။ ဤသို့ဆိုလျှင် တစ်စုံတစ်ယောက်က ဤသို့သော ရည်ရွယ်ချက်များရှိပြီး သူ၏ အရည်အချင်းများကို အစဉ်သဖြင့် ထုတ်ဖော်ပြသလိုလျှင် ဤအရာ၏ သဘောသဘာဝမှာ အဘယ်နည်း။ ၎င်းတို့သည် ၎င်းတို့၏ ကိုယ်ပိုင်အသက်မွေးအလုပ်နောက်သို့ လိုက်လိုသည်။ ၎င်းတို့၏ ကိုယ်ပိုင်အဆင့်အတန်းကို စီမံလိုသည်။ အခြားလူများကြားတွင် ခြေကုပ်ရရှိပြီး သိက္ခာရှိလိုသည်။ ဤမျှ ရိုးရှင်းသည်။ ၎င်းတို့သည် ၎င်းတို့၏ တာဝန်ကို ထမ်းဆောင်ခြင်း၊ သို့မဟုတ် ဘုရားအိမ်တော်အတွက် လုပ်ဆောင်ခြင်း မဟုတ်ပေ။ ၎င်းတို့သည် သမ္မာတရားကို ရှာဖွေခြင်း မဟုတ်သကဲ့သို့ ဘုရားအိမ်တော်၏ စည်းမျဉ်းများ၊ သတ်မှတ်ချက်များနှင့်အညီ ပြုမူဆောင်ရွက်ခြင်းလည်း မဟုတ်ပေ။ ၎င်းတို့သည် မိမိတို့ကိုယ်ကိုအတွက် လုပ်ဆောင်နေခြင်းဖြစ်သည်။ မိမိတို့ကိုယ်ကို ပို၍ များပြားသော လူများ၏ အသိအမှတ်ပြုခံရရန်၊ မိမိတို့၏ တန်ဖိုးနှင့် ဂုဏ်သတင်းကို မြှင့်တင်ရန် ဖြစ်သည်။ လူတို့က ၎င်းတို့အား ကြီးကြပ်ရေးမှူး၊ သို့မဟုတ် ခေါင်းဆောင်အဖြစ် တင်မြှောက်ရန် ၎င်းတို့က လုပ်ဆောင်နေခြင်းဖြစ်သည်။ ၎င်းတို့သည် ခေါင်းဆောင်၊ သို့မဟုတ် အမှုဆောင်အဖြစ် တင်မြှောက်ခံရသည်နှင့် ၎င်းတို့တွင် အဆင့်အတန်းရှိမည် မဟုတ်လော။ ဤသို့ဆိုလျှင် ၎င်းတို့သည် ထင်ပေါ်မည်မဟုတ်လော။ ဤသည်မှာ ၎င်းတို့၏ လိုက်စားမှုဖြစ်သည်။ ၎င်းတို့၏ စမှတ်မှာ ဤမျှ ရိုးရှင်းသည်။ ယင်းသည် အဆင့်အတန်းနောက်လိုက်ခြင်းထက် မပိုပေ။ ၎င်းတို့သည် အဆင့်အတန်းနောက်သို့ ရည်ရွယ်ချက်ရှိရှိဖြင့် လိုက်နေခြင်းဖြစ်သည်။ ၎င်းတို့သည် ဘုရားအိမ်တော်၏ အလုပ်ကို၊ သို့မဟုတ် အကျိုးစီးပွားကို ကာကွယ်နေခြင်းမဟုတ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၆)) ဘုရားနှုတ်ကပတ်တော်တွေကနေ ကျွန်မ မြင်လိုက်ရတာက လူတစ်ယောက်ရဲ့ တာဝန်မှာထားတဲ့ ရည်ရွယ်ချက်တွေနဲ့ စေ့ဆော်ချက်တွေက အရမ်းအရေးကြီးတယ်ဆိုတာပါပဲ။ လူတစ်ယောက်က သူ့တာဝန်ကို ကြွားဝါဖို့၊ လူတွေ အားကျလာအောင် သူ့အရည်အချင်းတွေကို ထုတ်ပြဖို့နဲ့ သူ့ဂုဏ်သတင်း မြှင့်တင်ဖို့ နည်းလမ်းတစ်ခုအနေနဲ့ သုံးမယ်ဆိုရင် အဆင်အခြင်မဲ့ လုပ်ဆောင်ဖို့များပြီး သူ့အတွေးတွေက သူ့ဂုဏ်သတင်းနဲ့ အဆင့်အတန်းအပေါ်မှာပဲ အာရုံရောက်နေမှာပဲ။ အဲဒီလိုနည်းနဲ့ တာဝန်ထမ်းဆောင်တာက အနှစ်သာရအရတော့ ကိုယ့်ကိုယ်ပိုင်လုပ်ငန်းကို လုပ်ဆောင်နေတာပါပဲ။ နောက်ပြီး ကျွန်မ ဆင်ခြင်သုံးသပ်မိတယ်၊ “ငါတာဝန်ထမ်းဆောင်တဲ့နေရာမှာ ဘာလို့ ပြဿနာတွေ ဒီလောက် အများကြီး ပေါ်လာရတာလဲ” ပေါ့။ အဲဒါက ဘာလို့လဲဆိုရင်တော့ ကျွန်မ ရည်ရွယ်ချက်တွေမှာ ပြဿနာရှိနေလို့လေ။ ကိုယ့်တာဝန်မှာ ဘုရားသခင်အတွက် ဘယ်လိုသက်သေခံမလဲ၊ ဒါမှမဟုတ် ပိုကောင်းတဲ့ရလဒ်တွေ ဘယ်လိုရအောင်ယူမလဲဆိုတာကို ကျွန်မ မစဉ်းစားခဲ့ဘူး။ အဲဒီအစား ကျွန်မက စိတ်ကူးစိတ်သန်းတွေ၊ ဖန်တီးနိုင်စွမ်းတွေရှိတဲ့သူတစ်ယောက် ဖြစ်ကြောင်းနဲ့ အတွေးအခေါ်ဟောင်းတွေထဲမှာပဲ ပိတ်မိမနေဘူးဆိုတာကို သက်သေပြဖို့ ကိုယ့်အလုပ်ကို အသုံးပြုချင်ခဲ့တာ။ ဒါတွေအားလုံးက တခြားသူတွေရဲ့ ချီးမွမ်းတာကို ခံချင်လို့လေ။ ဥပမာ၊ မကြာသေးခင်က ညီအစ်ကိုမောင်နှမတချို့က ကျွန်မတို့ကို အကြံပြုချက်တချို့ ပေးခဲ့တယ်၊ ကျွန်မတို့ ထုတ်လုပ်နေတဲ့ ဗီဒီယိုပုံစံတွေက စုံလင်မှု မရှိဘူးဆိုပြီးတော့ပေါ့။ ကျွန်မ ကိုယ့်ဘာသာကိုယ် တွေးမိတယ်၊ “ငါ ဆန်းသစ်တီထွင်မှု မလုပ်သေးရင် ငါ့ကို ဖန်တီးနိုင်စွမ်းမရှိဘူးလို့ သူတို့ ထင်ကြမလား” ပေါ့။ သူတို့ အဲဒီလို မထင်ရအောင် ဗီဒီယိုတွေကို စလေ့လာတော့တယ်၊ လူကြိုက်များပုံရပြီး ဝင်ကြည့်တဲ့နှုန်း များတဲ့ ပုံစံတွေကို ရွေးထုတ်တယ်၊ ပြီးတော့ လူတွေ ကျွန်မကို အမြင်သစ်နဲ့ မြင်လာအောင် နောက်ထပ်ထုတ်မယ့် ဗီဒီယိုမှာ ဖောက်ထွက်မှုတွေ လုပ်ကြည့်ဖို့ စဉ်းစားခဲ့တယ်။ ဗီဒီယိုနမူနာတွေကို ညီအစ်ကိုမောင်နှမတချို့ဆီ ပြတဲ့အခါ သူတို့က တော်တော်လေး ဆန်းသစ်တယ်လို့ ပြောကြတော့ ကျွန်မ ကိုယ့်ကိုယ်ကိုယ် တော်တော်ကျေနပ်သွားပြီး လူများများ ဒီဗီဒီယိုကို အမြန်ဆုံး တွေ့စေချင်စိတ် ပြင်းပြသွားတယ်။ ခေါင်းဆောင်ဆီကိုတောင် ပြန်စစ်ဆေးဖို့ မတင်ပြချင်ခဲ့ဘူး၊ ဘာလို့လဲဆိုတော့ သူ ကြည့်ပြီးရင် စည်းမျဉ်းဆိုင်ရာ ပြဿနာတချို့ကို ထောက်ပြပြီး ဗီဒီယိုတင်ခွင့်မရမှာ စိုးရိမ်လို့လေ။ သူ့ဆီကနေ ရှာဖွေချင်စိတ် လုံးဝမရှိခဲ့ဘူး။ ဒါတွေအားလုံးကို ဆင်ခြင်သုံးသပ်ကြည့်တော့ ကျွန်မ ကြောက်စိတ်ဝင်သွားတယ်။ ကိုယ့်တာဝန်မှာထားတဲ့ ရည်ရွယ်ချက်တွေ မှားနေမှန်း၊ ကျွန်မ အရမ်းကို ကိုယ့်သဘောဆန္ဒအတိုင်း လုပ်ချင်နေမှန်း သဘောပေါက်လိုက်တယ်။ ပြဿနာရှိတဲ့ ဗီဒီယိုတစ်ခုကို ကျွန်မ တင်မိလုနီးပါး ဖြစ်သွားတယ်၊ ဒါက ဘုရားသခင်အတွက် သက်သေမခံနိုင်ရုံတင်မကဘဲ အဲဒီအစား ကိုယ်တော့်ကို ဂုဏ်သရေပျက်စေမှာလေ။ အဲဒါရဲ့ အကျိုးဆက်တွေက တွေးကြည့်လို့တောင် ရမှာမဟုတ်ဘူး။

နောက်ပိုင်းမှာ ဘုရားနှုတ်ကပတ်တော်တွေကို သတိရမိတယ်။ “ဘုရားသခင်ကို လူ၏အစေခံခြင်းတွင် မပြုအပ်ဟု တားမြစ်ထားသော အကြီးမားဆုံးအရာမှာ မည်သည့်အရာ ဖြစ်သည်ကို သင်တို့သိသလော။ ခေါင်းဆောင်များနှင့် အမှုဆောင်အချို့တို့သည် အမြဲတစေ ကွဲပြားခြားနားဖို့၊ ကျန်သည့် လူများထက် သာလွန်ဖို့၊ ကြွားဝါဖို့နှင့် ၎င်းတို့သည် မည်မျှအမှန်တကယ် စွမ်းဆောင်နိုင်ကြောင်းကို ဘုရားသခင် မြင်စေရန်အလို့ငှာ လှည့်ကွက်အသစ်အချို့ကို ရှာဖွေဖို့ အစဉ် ကြိုးစားကြသည်။ သို့သော် ၎င်းတို့သည် သမ္မာတရားကို နားလည်ခြင်းနှင့် ဘုရားသခင်၏ နှုတ်ကပတ်တော်၏ လက်တွေ့အရှိတရားထဲ ဝင်ရောက်ခြင်းအပေါ် အာရုံမစိုက်ကြချေ။ ဤသည်မှာ ပြုမူလုပ်ဆောင်ဖို့ အမိုက်မဲဆုံး နည်းလမ်းဖြစ်သည်။ ဤသည်မှာ မာနထောင်လွှားသော စိတ်သဘောထားကို ထုတ်ဖော်ခြင်း အတိအကျပင် မဟုတ်သလော။...သို့ဖြစ်၍ မည်သည့်အခါမျှ သင်လုပ်ချင်သည့်အရာကို စိတ်မြန်လက်မြန် မလုပ်လေနှင့်။ အကျိုးဆက်ကို သင်အဘယ်နည်းဖြင့် မစဉ်းစားဘဲ နေနိုင်သနည်း။ သင်သည် ဘုရားသခင်၏ စိတ်သဘောထားကို ပုန်ကန်ပြစ်မှားမိပြီး သူ၏ စီမံအုပ်ချုပ်ရေးဆိုင်ရာ အမိန့်များကို ချိုးဖောက်ကာ တစ်ဆက်တည်းတွင် ဖယ်ရှားရှင်းလင်းခြင်းခံရလေလျှင် သင့်အတွက် ပြောစရာ ကျန်တော့မည်မဟုတ်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) လူတစ်ယောက် သူ့တာဝန်မှာ အရှောင်ကြဉ်ရဆုံးအရာက အမြဲတမ်း ထူးခြားချင်တာနဲ့ ကြွားဝါချင်တာပဲလို့ ဘုရားသခင်က မိန့်ဆိုထားတယ်။ သူတို့ ဘယ်လောက် စွမ်းဆောင်နိုင်ရည်ရှိပြီး ကျွမ်းကျင်ကြောင်း ပြဖို့အတွက် လူတွေက ကိုယ့်သဘောဆန္ဒအပေါ် အခြေခံပြီး ကန်းကုန်အောင်၊ စိတ်လိုက်မာန်ပါ ပြုမူတတ်ကြတယ်။ ဒါက မာနထောင်လွှားတဲ့ စိတ်သဘောထားရဲ့ ထုတ်ဖော်မှုတစ်ခုပဲ။ ဒီတစ်ခေါက် ကျွန်မတို့ ဗီဒီယိုလုပ်တုန်းကလိုမျိုးပေါ့၊ သမ္မာတရားကို နားမလည်ဘဲ သက်ဆိုင်ရာ ကျွမ်းကျင်မှုတွေကို အပေါ်ယံလောက်ပဲ သိထားပြီး အစီအစဉ်ပုံစံတွေ၊ တင်ဆက်မှုနည်းလမ်းတွေ အများကြီးကို သေသေချာချာ မလေ့လာဘဲ ကိုယ့်စိတ်ထဲ ကောင်းတယ်ထင်တာနဲ့ပဲ စိတ်ကူးတွေကို ယူသုံးလိုက်တာလေ။ အထူးသဖြင့် ဗီဒီယိုအတွက် ဖန်တီးနိုင်စွမ်းရှိတယ်၊ ဒါမှမဟုတ် စိတ်ကူးကောင်းတယ်လို့ ထင်ရတဲ့ စိတ်ကူးတချို့ ရလာတဲ့အခါ ကိုယ့်ကိုယ်ကိုယ် တော်တော်ကျေနပ်ပြီး ယုံကြည်မှုအပြည့် ရှိခဲ့တယ်၊ ပြီးတော့ ဒီဗီဒီယိုလက်ရာက လူတွေ ကျွန်မကို အမြင်သစ်နဲ့ မြင်လာစေမှာ သေချာတယ်လို့ တွေးခဲ့တာ။ ကျွန်မသာ ပိုပြီး ဆင်ခြင်တုံတရားရှိခဲ့ရင်၊ ပြီးတော့ သမ္မာတရားကို နားလည်မှု ကင်းမဲ့တာနဲ့ အမှုအရာတွေကို ရှင်းရှင်းလင်းလင်း မမြင်နိုင်တာကို အသိအမှတ်ပြုခဲ့ရင် ပုံစံသစ်တစ်ခု မစမ်းခင်မှာ သေသေချာချာ လေ့လာပြီး တခြားသူတွေကို တိုင်ပင်မှာပေါ့၊ ပြီးတော့ မတင်ခင်မှာ ပြဿနာမရှိတာ သေချာအောင်လို့ ဗီဒီယိုကို ထပ်ခါတလဲလဲ ပြန်စစ်ဆေးပြီး လုပ်ပြီးတဲ့နောက်မှာလည်း ပိုရှာဖွေမှာပေါ့။ ဒါပေမဲ့ ကျွန်မက ကိုယ့်ကိုယ်ကိုယ် ကန်းကုန်အောင် ယုံကြည်နေခဲ့တာ၊ ဒါက မိုက်မဲမှုနဲ့ အသိဉာဏ်ကင်းမဲ့မှုရဲ့ လက္ခဏာတစ်ခုပဲလေ။ ကျွန်မ တကယ်ပဲ မာနထောင်လွှားပြီး အသိဉာဏ်ကင်းမဲ့ခဲ့တာပဲ။ ကျွန်မ ကိုယ့်စွမ်းဆောင်နိုင်ရည်ကို နားမလည်ခဲ့သလို အမှုအရာတွေ လုပ်တဲ့အခါမှာလည်း မရှာဖွေခဲ့ဘူး။ ကိုယ့်အကြိုက်အပေါ် အခြေခံပြီး တာဝန်ထမ်းဆောင်လို့ အဖျက်အမှောင့်လုပ်ခြင်းတွေ အလွယ်တကူ ဖြစ်စေခဲ့တယ်။ ဒီလိုနည်းနဲ့ တာဝန်ထမ်းဆောင်တာ တကယ် အန္တရာယ်များလိုက်တာ။

ဝတ်ပြုတဲ့အချိန်မှာ ဘုရားနှုတ်ကပတ်တော် နှစ်ပိုဒ်ကို ဖတ်လိုက်ရတော့ လက်တွေ့လုပ်ဆောင်ရမယ့် လမ်းကြောင်းက ကျွန်မအတွက် ပိုရှင်းလင်းသွားတယ်။ အနန္တတန်ခိုးရှင် ဘုရားသခင် ပြောသည်မှာ “သင်သည် သမ္မာတရား စည်းမျဉ်းများကို အခြေခံ၍ ပြုမူဆောင်ရွက်ရန် ပျက်ကွက်ပြီး ထိုအစား မယုံကြည်သူများ၏ မမှန်ကန်သည့် အတွေးများနှင့် ရှုထောင့်အမြင်များအပေါ် သင်၏ လုပ်ရပ်များကို အခြေပြုလျက် ထိုအရာများအပေါ် မှီခိုလျှင် သင်၏ အားထုတ်မှုသည် အချည်းနှီးဖြစ်လိမ့်မည်။ သင်သည် ကြီးမားသည့် အဖိုးအခတစ်ခုကို ပေးပြီး အားထုတ်မှုများစွာ ရင်းနှီးခဲ့လျှင်ပင် သင်၏ နောက်ဆုံးရလဒ်က အချည်းနှီးဖြစ်နေလိမ့်ဦးမည်ဖြစ်သည်။ ဤကိစ္စရပ်ကို ဘုရားသခင်က မည်သို့ ရှုမြင်သနည်း။ သူ မည်သို့ ဖော်ပြသနည်း။ မည်သို့ ကိုင်တွယ်ဖြေရှင်းသနည်း။ အနည်းဆုံးအနေဖြင့် သင်၏ လုပ်ဆောင်ချက်များက မကောင်းပေ။ ယင်းတို့သည် ဘုရားသခင်ကို သက်သေခံခြင်းမရှိ၊ သို့မဟုတ် သူ့ကို ဘုန်းအသရေ မဆောင်ကြဉ်းသကဲ့သို့ သင် ပေးခဲ့သည့် အဖိုးအခနှင့် စိတ်အားထုတ်မှုတို့သည် အောက်မေ့ခံရလိမ့်မည်မဟုတ်။ အားလုံး အချည်းနှီးဖြစ်၏။ သင် နားလည်သလော။ (နားလည်ပါသည်။) မည်သည့်အရာကိုမျှ သင် မလုပ်ဆောင်မီတွင် သေချာစွာ စဉ်းစားရန် အချိန်ယူလော့။ အခြားသူများနှင့် သာ၍ မိတ်သဟာယပြုလော့။ ပြုမူဆောင်ရွက်ခြင်းမရှိမီ စည်းမျဉ်းများနှင့် ပတ်သက်၍ ရှင်းလင်းမှုကို ရှာဖွေကာ သင်၏ ကိုယ်ပိုင် တစ်ကိုယ်ကောင်းဆန်ခြင်းနှင့် စိတ်ဆန္ဒတို့၏ လှုံ့ဆော်ခြင်းခံရလျက် တဇောက်ကန်း သို့မဟုတ် စိတ်လိုက်မာန်ပါ မပြုမူနှင့်။ ရလဒ်က မည်သည့်အရာဖြစ်လင့်ကစား အဆုံးတွင် ထိုအရာကို သင့်ဘာသာ သည်းညည်းခံရမည်ဖြစ်ပြီး ရလဒ်က မည်သည့်အရာဖြစ်စေ၊ ဘုရားသခင်ထံမှ ဆုံးဖြတ်ချက် ရှိလိမ့်မည်။ သင်၏ လုပ်ရပ်များက အချည်းနှီးဖြစ်လိမ့်မည်မဟုတ်ကြောင်း၊ ဘုရားသခင်က အောက်မေ့လိမ့်မည် ဖြစ်ကြောင်း၊ သို့မဟုတ် ထို့ထက်ပို၍ပင် ယင်းတို့က ဘုရားသခင် နှစ်သက်သဘောကျသည့် ကောင်းမှုများ ဖြစ်လာလိမ့်မည်ဟု သင် မျှော်လင့်လျှင် စည်းမျဉ်းများကို သာ၍ မကြာခဏ သင် ရှာဖွေသင့်ပေသည်။ ဤအရာများကို သင် အရေးမစိုက်လျှင် သင်၏ လုပ်ဆောင်ချက်များက ကောင်းမွန်သည်ဖြစ်စေ၊ မကောင်းမွန်သည်ဖြစ်စေ၊ ယင်းတို့ကို ဘုရားသခင်က နှစ်သက်သည်ဖြစ်စေ၊ မနှစ်သက်သည်ဖြစ်စေ သင့်အဖို့ အရေးမကြီးသကဲ့သို့ သင် အပြစ်ပေးခံရမည်၊ မခံရမည်ကိုပင် အရေးမစိုက်ဘဲ ‘ကိစ္စမရှိပါ၊ ယခုတွင် ထိုအရာကို ကျွန်ုပ် မည်သို့မျှ မြင်ရမည်၊ သို့မဟုတ် ခံစားရမည်မဟုတ်ပါ’ဟု တွေးလျှင်၊ သင့်ထံတွင် ဤအတွေးများနှင့် ရှုထောင့်အမြင်များရှိလျှင် သင် ပြုမူဆောင်ရွက်သည့်အခါ ဘုရားသခင်ကို ကြောက်ရွံ့သော စိတ်နှလုံးရှိလိမ့်မည် မဟုတ်။ သင်သည် မည်သည့်အရာကိုမျှ အလေးထားခြင်း သို့မဟုတ် ချုပ်ထိန်းခြင်းမရှိဘဲ ရဲတင်း၍ ထိန်းမနိုင်သိမ်းမရဖြစ်ကာ မဆင်မခြင်လုပ်မိလိမ့်မည်။ ဘုရားသခင်ကို ကြောက်ရွံ့သော စိတ်နှလုံးမရှိလျှင် ပြုမူဆောင်ရွက်သည့်အခါ သင် လျှောက်သည့်လမ်းကြောင်းသည် သွေဖည်ရန် အလွန်အလားအလာ ရှိလိမ့်မည်။ လူသား သဘာဝနှင့် ဗီဇများအရ နောက်ဆုံးရလဒ်မှာ သင်၏ လုပ်ရပ်များက ဘုရားသခင်၏ ဝမ်းမြောက်ခြင်း သို့မဟုတ် အောက်မေ့သတိရခြင်းကို ရရှိရန် အရေးနိမ့်နိုင်ရုံမက အနှောင့်အယှက်များ၊ အတားအဆီးများနှင့် မကောင်းမှုများလည်း ဖြစ်လာကြပေသည်။ ထို့ကြောင့် သင်၏ နောက်ဆုံး အဆုံးသတ်က မည်သည့်အရာဖြစ်လိမ့်မည်ဆိုသည်နှင့် ဘုရားသခင်က မည်သို့ သဘောထားကာ ကိုင်တွယ်လိမ့်မည်ဆိုသည်မှာ အတော်လေး သိသာထင်ရှားပေသည်။ ထို့ကြောင့် မည်သည့်အရာကိုမျှ သင် မလုပ်ဆောင်မီတွင် မည်သည့်ကိစ္စရပ်ကိုမျှ မကိုင်တွယ်မီ သင် လိုလားသည့်အရာနှင့်ပတ်သက်၍ ဦးစွာ ဆင်ခြင်စဉ်းစားသင့်ကာ ဤကိစ္စရပ်၏ နောက်ဆုံးရလဒ်က မည်သည့်အရာ ဖြစ်လိမ့်မည်ကို စေ့စေ့စပ်စပ် စဉ်းစားသင့်သည်။ ထို့နောက်တွင်မျှ ဆက်လုပ်ဆောင်သင့်သည်။ သို့ဆိုလျှင် ဤကိစ္စသည် မည်သည့်အရာနှင့် ပတ်သက်သနည်း။ တစ်ခုခုကို သင် လုပ်ဆောင်သည့်အခါ သင်၏ သဘောထား၊ သင် လိုက်လျှောက်သည့် စည်းမျဉ်းများနှင့် ပတ်သက်ပေသည်။ အကောင်းဆုံး သဘောထားမှာ စည်းမျဉ်းများကို သာ၍ မကြာခဏ ရှာဖွေရန်နှင့် သင်၏ ဝေဖန်ပိုင်းခြားနိုင်စွမ်းကို သင်၏ ကိုယ်ပိုင် သိနားလည်မှုများ၊ နှစ်သက်မှုများ၊ ရည်ရွယ်ချက်များ၊ စိတ်ဆန္ဒများ သို့မဟုတ် လက်ငင်း အကျိုးစီးပွားတို့အပေါ် အခြေမခံရန်ဖြစ်သည်။ ထိုအစား သင့်အနေဖြင့် စည်းမျဉ်းများကို ရှာဖွေရမည်၊ ညီအစ်ကို မောင်နှမများရှေ့တွင် ကိစ္စရပ်များကို သာ၍ မကြာခဏ ယူဆောင်ရင်းနှင့် တာဝန်များကို ထမ်းဆောင်ရန် သင်နှင့်အတူ အလုပ်လုပ်နေကြသည့် ထိုညီအစ်ကို မောင်နှမများနှင့် မိတ်သဟာယပြုကာ ရှာဖွေရင်း ဘုရားသခင်ရှေ့တွင် သာ၍ မကြာခဏ ဆုတောင်းကာ ရှာဖွေရမည်။ သင် ပြုမူဆောင်ရွက်ခြင်း မပြုမီ စည်းမျဉ်းများကို မှန်ကန်စေလော့။ စိတ်လိုက်မာန်ပါ မပြုမူနှင့်၊ မပြတ်မသား မလုပ်နှင့်။ ဘုရားသခင်ကို သင် အဘယ်ကြောင့် ယုံကြည်သနည်း။ သင်သည် အစာတစ်နပ်ရရန်၊ အချိန်ကုန်ဆုံးရန်၊ ခေတ်အလိုက် ဝတ်စားဆင်ယင်မှုကို အမီလိုက်ရန်၊ သို့မဟုတ် သင်၏ ဝိညာဉ်ရေးရာ လိုအပ်ချက်များကို ဖြည့်ဆည်းရန် ထိုအရာကို သင် လုပ်ဆောင်ခြင်း မဟုတ်ပေ။ ကယ်တင်ခံရရန်အလို့ငှာ သင် လုပ်ဆောင်ခြင်း ဖြစ်ပေသည်။ သို့ဆိုလျှင် သင် မည်သို့ ကယ်တင်ခံရနိုင်သနည်း။ တစ်ခုခုကို သင် လုပ်ဆောင်သည့်အခါ ကယ်တင်ခြင်း၊ ဘုရားသခင်၏ သတ်မှတ်ချက်များအပြင် သမ္မာတရားနှင့် ဆက်စပ်သင့်သည် မဟုတ်လော။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၅)) “ဤသည်မှာ ဘုရားအိမ်တော်ဖြစ်သောကြောင့် ဤနေရာတွင် လူတို့ ထမ်းဆောင်သင့်သည့် တာဝန်များကို ထမ်းဆောင်ခြင်းကသာ ၎င်းတို့အတွက် မှန်ကန်ပြီး သင့်လျော်သည်။ သို့သော် လူတို့သည် ဤအရာများကို မိမိတို့ကိုယ်ကိုအတွက် လုပ်ဆောင်ခြင်းမဟုတ်ပေ။ မိမိတို့၏ နေ့စဉ် ဖြစ်တည်မှု၊ ဘဝ၊ မိသားစု၊ သို့မဟုတ် အသက်မွေးအလုပ်အတွက် လုပ်ဆောင်ခြင်းမဟုတ်ပေ။ ဤသို့ဆိုလျှင် မည်သည့်အရာအတွက် လုပ်ဆောင်သနည်း။ ဘုရားသခင်၏ အမှုတော်အတွက်၊ ဘုရားသခင်၏ စီမံခန့်ခွဲမှုအတွက် ဖြစ်သည်။ ဤအရာတွင် ပါဝင်သည်မှာ မည်သည့်အသေးစိတ် ပညာရပ်၊ သို့မဟုတ် အလုပ်မျိုးဖြစ်စေ၊ ပုဒ်ဖြတ်ပုဒ်ရပ် သင်္ကေတ၊ သို့မဟုတ် ပုံစံချမှတ်ခြင်းတမျှ သေးငယ်သည်ဖြစ်စေ၊ အလုပ်၏ အသေးစိတ်ကိစ္စတစ်ခုတမျှ အရေးပါသည်ဖြစ်စေ အားလုံးက ဘုရားအမှုတော်၏ နယ်ပယ်အတွင်းတွင် ပါဝင်သည်။ ထို့ကြောင့် သင့်၌ အသိစိတ်ရှိလျှင် သင်သည် ‘ဤအလုပ်ကို ငါ အဘယ်သို့ လုပ်ဆောင်သင့်သနည်း။ ဘုရားသခင်၏ သတ်မှတ်ချက်များက အဘယ်နည်း။ ဘုရားအိမ်တော်က မည်သည့် စည်းမျဉ်းများကို ချမှတ်ထားသနည်း’ ဟူ၍ သင့်ကိုယ်သင် ဦးစွာ မေးသင့်သည်။ ထို့နောက်တွင် ဆက်စပ်မှုရှိသော စည်းမျဉ်းများကို တစ်ခုချင်း စာရင်းပြုလုပ်ပြီး စည်းကမ်းစည်းမျဉ်းတစ်ခုစီနှင့်အညီ တင်းကျပ်စွာ ပြုမူဆောင်ရွက်လော့။ စည်းမျဉ်းများနှင့်ညီပြီး ထိုစည်းမျဉ်းများ၏ နယ်ပယ်ကို မကျော်သရွေ့ သင်လုပ်ဆောင်သမျှတိုင်းက သင့်တင့်လျောက်ပတ်လိမ့်မည်။ သင်သည် သင့်တာဝန်ကို ထမ်းဆောင်နေသည်ဟု ဘုရားသခင်က မှတ်ယူပြီး သတ်မှတ်လိမ့်မည်။ ဤသည်မှာ လူတို့ နားလည်သင့်သည့်အရာတစ်ခု မဟုတ်သလော။ (ဟုတ်သည်။) သင်သည် ဤအရာကို နားလည်လျှင် သင်သည် အမှုအရာများကို မည်သို့ လုပ်ဆောင်လိုသည်၊ သို့မဟုတ် မည်သည့်အရာကို လုပ်ဆောင်လိုသည်ဆိုသည်ကို အစဉ်သဖြင့် တွေးတောမနေသင့်ပေ။ ဤသို့စဉ်းစားခြင်း၊ ပြုမူဆောင်ရွက်ခြင်းသည် အသိစိတ်ကင်းမဲ့သည်။ အသိစိတ်ကင်းမဲ့သောအရာများကို လုပ်ဆောင်သင့်သလော။ မလုပ်ဆောင်သင့်ပေ။ သင်သည် ထိုအရာများကို လုပ်ဆောင်လိုလျှင် မည်သို့ ပြုလုပ်သင့်သနည်း။ (မိမိကိုယ်ကို ပုန်ကန်သင့်သည်။) သင်သည် သင့်ကိုယ်သင် ပုန်ကန်ပြီး လက်လွှတ်သင့်သည်။ သင်၏ တာဝန်နှင့် ဘုရားအိမ်တော်၏ သတ်မှတ်ချက်များ၊ စည်းမျဉ်းများကို ဦးစားပေးသင့်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၆)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ စိတ်နှလုံး လင်းလက်သွားပြီး ဘယ်လိုအရာက ကောင်းမှုတစ်ခုလဲဆိုတာ နားလည်သွားတယ်။ ပြောရရင် အဲဒါက စည်းမျဉ်းတွေ၊ ဘုရားသခင်ရဲ့ တောင်းဆိုချက်တွေနဲ့အညီ လုပ်ဆောင်တာ၊ အဲဒီလိုနည်းနဲ့ ဘုရားသခင်အတွက် သက်သေခံပြီး ဘုန်းထင်ရှားစေတာပေါ့။ ဒီလို အပြုသဘောဆောင်တဲ့ ရလဒ်တွေ ရရှိမှသာ အဲဒီလုပ်ရပ်ကို ကောင်းမှုလို့ ခေါ်နိုင်မှာဖြစ်ပြီး၊ အဲဒီအခါကျမှသာ ဘုရားသခင်က အသိအမှတ်ပြုပြီး လက်သင့်ခံမှာလေ။ သမ္မာတရား စည်းမျဉ်းတွေကို မရှာဖွေဘဲ ကိုယ့်သဘောဆန္ဒ၊ ဒါမှမဟုတ် စိတ်အားထက်သန်မှုအပေါ် အခြေခံပြီး ကန်းကုန်အောင် လုပ်ဆောင်မယ်ဆိုရင် ဘယ်လောက်ပဲ ကြိုးစားအားထုတ်ပါစေ၊ ဘယ်လောက်ပဲ အဖိုးအခပေးဆပ်ပါစေ၊ အဲဒါတွေအားလုံးက အချည်းနှီးဖြစ်ပြီး ဘုရားသခင်ရဲ့ ရည်ရွယ်ချက်တွေနဲ့ လုံးဝ ကိုက်ညီမှာ မဟုတ်ဘူး။ စည်းမျဉ်းတွေကို ဆန့်ကျင်ပြီး အနှောင့်အယှက်တွေနဲ့ အဖျက်အမှောင့်လုပ်တာတွေတောင် ဖြစ်စေနိုင်တယ်လေ။ အမှုအရာတွေလုပ်ဆောင်တဲ့အခါ လူတစ်ယောက်ရဲ့ ရည်ရွယ်ချက်တွေက အဓိကကျတယ်၊ ပြီးတော့ သူလျှောက်တဲ့ လမ်းကြောင်းကလည်း အရမ်းအရေးကြီးတယ်ဆိုတာ ကျွန်မ သဘောပေါက်လိုက်တယ်။ ပြီးတော့ ဘုရားအိမ်တော်မှာ တာဝန်ထမ်းဆောင်တာက ကိုယ့်ရဲ့ ကိုယ်ရေးကိုယ်တာ ကိစ္စတွေကို ကိုင်တွယ်တာ မဟုတ်တဲ့အတွက် ကိုယ့်သဘောဆန္ဒအတိုင်းပဲ လုပ်လို့မရဘူး။ ဘုရားသခင် မိန့်ဆိုထားသလိုပဲ၊ ပုဒ်ဖြတ်ပုဒ်ရပ်လေးတစ်ခု၊ ဒါမှမဟုတ် ပုံစံတစ်ခုလောက် သေးငယ်တဲ့အရာလေး ဖြစ်ရင်တောင်မှ သက်ဆိုင်ရာ စည်းမျဉ်းတွေကို ရှာဖွေရမယ်။ ဒါက လူတစ်ယောက် သူ့တာဝန်အပေါ်ထားတဲ့ သဘောထားနဲ့ သူတို့မှာ ဘုရားသခင်ကို ကြောက်ရွံ့သော စိတ်နှလုံး ရှိ၊ မရှိ ဆိုတာနဲ့ ဆက်စပ်နေတယ်။ ဒါကြောင့် ဘာမဆို မလုပ်ခင်မှာ ဒီကိစ္စနဲ့ပတ်သက်ပြီး ဘယ်စည်းမျဉ်းတွေ ပါဝင်နေလဲ၊ ဘုရားသခင်က ဘာတောင်းဆိုထားလဲ၊ ဘုရားသခင် ကျေနပ်အောင် အလုပ်ကို ဘယ်လိုလုပ်ဆောင်နိုင်မလဲ၊ ပြီးတော့ အပြုသဘောဆောင်တဲ့ ရလဒ်တွေ ဘယ်လို ရယူနိုင်မလဲဆိုတာတွေကို အရင်ဆုံး ဆင်ခြင်သုံးသပ်ရမယ်။ ဒီပြဿနာတွေကို ပိုပြီး ဆင်ခြင်သုံးသပ်ခြင်းအားဖြင့် ဆုတောင်းပြီး ပိုပြင်းပြတဲ့ ရှာဖွေလိုစိတ်နဲ့ သတိကြီးကြီး ပြုမူလုပ်ဆောင်နိုင်မှာဖြစ်သလို သက်ဆိုင်ရာ စည်းမျဉ်းတွေကိုလည်း သတိရှိရှိ ရှာဖွေဖြစ်မယ်။ လောလောဆယ် ရှင်းလင်းတဲ့ စည်းမျဉ်းတွေကို မတွေ့ရသေးရင်တောင်မှ သမ္မာတရားကို နားလည်တဲ့သူ၊ ဒါမှမဟုတ် ဒီကျွမ်းကျင်မှုတွေနဲ့ပတ်သက်ပြီး အတွေ့အကြုံရှိတဲ့သူတွေဆီကနေ မိတ်သဟာယကို ပိုရှာဖွေနိုင်ပြီး လုပ်ဆောင်ဖို့အတွက် အတော်အတန် သင့်တော်တဲ့ လမ်းကြောင်းတစ်ခုကို ရှာဖွေနိုင်တယ်။ လူအများစုက ကိစ္စတစ်ခုကို ရှင်းရှင်းလင်းလင်း မမြင်နိုင်ဘူးဆိုရင် အထက်ကနေ ရှာဖွေနိုင်တယ်၊ ပြီးတော့ ကိုယ့်အစွမ်းအစ အကန့်အသတ်ဘောင်အတွင်းမှာ အကောင်းဆုံး လုပ်ဆောင်သင့်တယ်။ နောက်ပိုင်းမှာ လမ်းလွဲတာတွေ တွေ့ရရင် အနှစ်ချုပ်ပြီး ပြုပြင်သင့်တယ်။ ဒီလိုနည်းနဲ့ဆိုရင် ကျွန်မတို့ရဲ့ တာဝန်ထမ်းဆောင်မှုက တော်တော်လေး တိကျမှန်ကန်လာမယ်။ နောက်ပိုင်း ကျွန်မ တာဝန်ထမ်းဆောင်တဲ့အခါ ဘုရားသခင်ဆီ သတိရှိရှိ ဆုတောင်းခဲ့တယ်၊ ပြီးတော့ အပြုသဘောဆောင်တဲ့ ရလဒ်တွေ ဘယ်လိုရယူမလဲဆိုတာ ရှာဖွေခဲ့တယ်။ အထူးသဖြင့် ကိုယ့်ကိုယ်ကိုယ် တော်တော်ကျေနပ်ပြီး ကောင်းတယ်လို့ ခံစားရတဲ့ အမှုအရာတွေမှာဆို ကိုယ့်ကိုယ်ကိုယ် လွန်ကဲတဲ့ ယုံကြည်မှုမျိုး မထားတော့ဘဲ တခြားသူသုံးလေးယောက်ဆီကနေ အတည်ပြုချက် ရယူဖို့ ရှာဖွေဖြစ်တယ်။ အများစုက သင့်တော်တယ်လို့ သဘောတူရင် အဲဒီအတိုင်း ဆက်လုပ်တယ်။ ဒီလိုနည်းနဲ့ တာဝန်ထမ်းဆောင်လိုက်တော့ ကျွန်မ စိတ်ပိုအေးချမ်းလာတယ်။ ဥပမာ၊ မကြာသေးခင်က ပိုစတာပုံစံသစ်တစ်ခုကို ကျွန်မတို့ စမ်းကြည့်ပြီး အချက်အသစ်တချို့ကို ထည့်သွင်းခဲ့ကြတယ်။ အစီအစဉ်အကြမ်း တချို့ အရင်ဆွဲဖို့အတွက် ညီအစ်ကိုမောင်နှမတွေနဲ့ တိုင်ပင်ဆွေးနွေးခဲ့တယ်။ ကျွန်မတို့ သွားနေတဲ့ ဦးတည်ချက်က သင့်လျော်မှု ရှိ၊ မရှိ မသေချာတဲ့အတွက် ခေါင်းဆောင်ဆီကနေ ရှာဖွေခဲ့တယ်။ ထုတ်လုပ်နေတဲ့ လုပ်ငန်းစဉ်အတွင်းမှာ တချို့လူတွေက မေးခွန်းတွေ ထုတ်ကြတယ်၊ နောက်ပြီး ကျွန်မတို့ မရှင်းလင်းတဲ့ ပြဿနာတွေအတွက် ဆက်ပြီး ရှာဖွေခဲ့ကြတယ်။ ကျွန်မတို့ ရှာဖွေတဲ့အခါမှာ ခေါင်းဆောင်က ပိုစတာတွေမှာရှိတဲ့ ပြဿနာတချို့ကို ထောက်ပြတယ်၊ ဒါကြောင့် ဒီနယ်ပယ်နဲ့သက်ဆိုင်တဲ့ ကျွမ်းကျင်မှုပိုင်းဆိုင်ရာ အရည်အချင်းတွေနဲ့ ဗဟုသုတတွေကို လေ့လာခဲ့ကြပြီး နောက်ဆုံးမှာတော့ ကျွန်မတို့ ဖန်တီးလိုက်တဲ့ ပိုစတာတွေက အတော်လေး ပိုသင့်တော်လာတယ်။

ဒီအတွေ့အကြုံကတစ်ဆင့် လူတစ်ယောက် ကိုယ့်တာဝန်ကို ထမ်းဆောင်တဲ့ လုပ်ငန်းစဉ်ဟာ သမ္မာတရား စည်းမျဉ်းတွေကို ရှာဖွေတဲ့ လုပ်ငန်းစဉ်ဖြစ်ပြီး တာဝန်ထမ်းဆောင်တဲ့အခါ ဘုရားသခင်ကို ကြောက်ရွံ့တဲ့စိတ်နှလုံး ရှိသင့်ပြီး မှန်ကန်တဲ့ စည်းမျဉ်းတွေကို ရှာဖွေသင့်မှန်း ကျွန်မ သဘောပေါက်လိုက်တယ်။ ဒီလိုလုပ်မှသာ ဘုရားသခင်ရဲ့ ရည်ရွယ်ချက်တွေနဲ့အညီ လုပ်ဆောင်နိုင်မှာ ဖြစ်ပါတယ်။ ဒါက စိတ်အေးချမ်းမှုကို ရရှိစေရုံတင်မကဘဲ ကိုယ့်ရဲ့ ကျွမ်းကျင်မှုပိုင်းဆိုင်ရာ အရည်အချင်းတွေ တိုးတက်ဖို့လည်း အခွင့်ပေးတယ်။ အရေးကြီးဆုံးကတော့ ရှာဖွေခြင်းအားဖြင့် လူတစ်ယောက်က ဘုရားသခင်ရှေ့မှောက်မှာ စိတ်တည်ငြိမ်ပြီး အချိန်ပိုပေးဖြစ်တယ်၊ ကိုယ် လုပ်သင့်လုပ်ထိုက်တဲ့အလုပ်အပေါ် ပိုအာရုံစိုက်လာပြီး ဘုရားသခင်နဲ့ ဆက်ဆံရေးလည်း ပိုနီးစပ်လာတယ်။ ဒါတွေက စည်းမျဉ်းတွေနဲ့အညီ လုပ်ဆောင်ခြင်းကနေ ရတဲ့ အသီးအပွင့်တွေပဲ။ ဘုရားသခင် ကျေးဇူးတော်ပါပဲ။


၂၃။ တစ်လုတ်စားဖူး သူ့ကျေးဇူး ဖြစ်သင့်လား

အိုရန်ရွှဲ့၊ တရုတ်နိုင်ငံ

၂၀၁၅ ခုနှစ်တုန်းက ခေါင်းဆောင်တွေက ကျွန်မကို စာနဲ့ပတ်သက်တဲ့ တာဝန်တွေ ထမ်းဆောင်ဖို့ စီစဉ်ပေးခဲ့တယ်။ အဲဒီအချိန်တုန်းက အဖွဲ့ခေါင်းဆောင် ချန်နိုဟာ တာဝန်ထမ်းဆောင်ရာမှာ သဘောထားမကောင်းလို့ ခေါင်းဆောင်တွေရဲ့ ပြုပြင်တာကို ခံထားရတယ်။ ခေါင်းဆောင်တွေက သူ့နေရာမှာ အစားထိုးဖို့ ကျွန်မကို စီစဉ်ပေးတာလို့ သူက ထင်နေတော့ အချိန်တိုင်း ကျွန်မကို အခက်တွေ့အောင် လုပ်တော့တာပဲ။ စုဝေးပွဲတွေမှာဆိုရင် တရားဟောချက်တွေနဲ့ပတ်သက်တဲ့ ပြဿနာတွေကို သူက ခဏခဏ မေးခွန်းထုတ်တတ်တယ်။ ကျွန်မ မဖြေနိုင်ရင် “နင့်မှာ အစွမ်းအစ မရှိဘူးလား။ တခြားဘာကိစ္စကြောင့်များ နင့်ကို ခေါင်းဆောင်တွေက လာခိုင်းရမှာလဲ” ဆိုပြီး ချန်နိုက သရော်တတ်တယ်။ သူ့စကားတွေကို နားထောင်ရတာ ကျွန်မစိတ်ထဲမှာ အရမ်းကို ဘောင်ခတ်ခံရသလို ခံစားရတယ်။ စုဝေးပွဲတိုင်းက ညှဉ်းပန်းနှိပ်စက်မှုတစ်ခုလိုပါပဲ။ ကျွန်မရဲ့ အခြေအနေက ဆိုးနေတော့ တရားဟောချက်တွေကို စစ်ဆေးတဲ့အခါ ဘာအကြံဉာဏ်မှ မထွက်လာတဲ့အပြင် စည်းမျဉ်းတွေနဲ့လည်း ကိုယ့်ကိုယ်ကိုယ် မပြင်ဆင်ထားနိုင်ခဲ့ဘူး။ ဒီတာဝန်ကို ထမ်းဆောင်ရတာ အရမ်းခက်ခဲပြီး ကျွန်မ မနိုင်ဘူးလို့ ခံစားခဲ့ရတယ်။ ကျွန်မစိတ်တွေ အရမ်းဆင်းရဲပြီး အိမ်ပြန်ချင်စိတ်တောင် ပေါက်လာတယ်။ ကျွန်မရဲ့ အခြေအနေ အဆိုးရွားဆုံးဖြစ်နေချိန်မှာပဲ ကျွန်မနဲ့ တွဲဖက်လုပ်ကိုင်ရတဲ့ ညီအစ်မ ယန်ကွမ်က ကျွန်မရဲ့ အခြေအနေဆိုးနေတာကို မြင်တော့ ကျွန်မနဲ့ စိတ်ရှည်လက်ရှည် မိတ်သဟာယဖွဲ့ပြီး ကူညီပေးခဲ့တယ်။ တာဝန်ထမ်းဆောင်ဖို့ အခွင့်အရေးကို လက်မလျှော့ဖို့လည်း သူက အားပေးခဲ့ပြီး နားမလည်တာရှိရင် သူနဲ့ မိတ်သဟာယဖွဲ့ပြီး ဆွေးနွေးလို့ရကြောင်း၊ ကျွန်မတို့ အတူတူ အလုပ်လုပ်ကြမယ်လို့လည်း ပြောခဲ့တယ်။ ယန်ကွမ်က ကျွန်မနဲ့ အများကြီး မိတ်သဟာယဖွဲ့ပေးခဲ့လို့ ကျွန်မစိတ်ထဲမှာ အများကြီး ရှင်းလင်းသွားပြီး ဉာဏ်ပွင့်သွားသလို ခံစားရတယ်။ ကျွန်မရဲ့ တာဝန်ကို ဆက်ထမ်းဆောင်ချင်တဲ့ ဆန္ဒလည်း ပြန်ဖြစ်လာတယ်။ နောက်ပိုင်းမှာ ကိုယ့်ကိုယ်ကိုယ် စည်းမျဉ်းတွေနဲ့ ပြင်ဆင်ရာမှာ အချိန်နဲ့ အားထုတ်မှုတွေပေးပြီး နားမလည်တာ မှန်သမျှကို ယန်ကွမ်နဲ့ မိတ်သဟာယဖွဲ့တယ်။ တဖြည်းဖြည်းနဲ့ ကျွန်မတာဝန်ကို ထမ်းဆောင်ရာမှာ လမ်းကြောင်းတချို့ကို တွေ့လာရပြီး ယန်ကွမ်ကို အရမ်းကျေးဇူးတင်မိတယ်။ နောက်ပိုင်းမှာ ချန်နို ဖြုတ်ချခံရပြီး ညီအစ်ကိုမောင်နှမတွေက ကျွန်မကို အဖွဲ့ခေါင်းဆောင်အဖြစ် အကြံပြုကြတယ်။ ကျွန်မက ဒီတာဝန်ကို မနိုင်မှာစိုးလို့ ငြင်းချင်ပေမဲ့ ယန်ကွမ်က ကျွန်မကို ထပ်ပြီး အားပေးခဲ့တယ်။ ကျွန်မ မလုပ်နိုင်တဲ့အရာမှန်သမျှကို တခြားအဖွဲ့သားတွေနဲ့ အတူတူ ဆွေးနွေးကြမယ်၊ သူလည်း ကူညီမယ်လို့ ပြောခဲ့တယ်။ ဒါကြောင့် ကျွန်မ အဖွဲ့ခေါင်းဆောင်တာဝန်ကို လက်ခံလိုက်တယ်။ ဒီကာလအတွင်းမှာ ယန်ကွမ်က ကျွန်မရဲ့ တာဝန်ထမ်းဆောင်ရမယ့် လမ်းကြောင်းတွေကို ခဏခဏ ဆွေးနွေးပေးခဲ့လို့ အလုပ်က တော်တော်လေး ချောချောမွေ့မွေ့ ဖြစ်လာတယ်။ ယန်ကွမ်ကို ကျွန်မ အင်မတန် ကျေးဇူးတင်မိပြီး ဒီကျေးဇူးကို ရင်ထဲမှာ မှတ်ထားရမယ်လို့ ခံစားခဲ့ရတယ်။ နောင်တစ်ချိန် သူ့မှာ ပြဿနာတစ်ခုခုရှိလာရင် သူ့ကို ကူညီဖို့ ကျွန်မ အစွမ်းကုန် ကြိုးစားရမယ်။ ကျွန်မ ကျေးဇူးကန်းလို့ မရဘူးလေ။

နည်းနည်းကြာတော့ ယန်ကွမ်က အိမ်ခဏပြန်ခဲ့တယ် ဒါပေမဲ့ သူ့သားက သူ တာဝန်ထပ်ထမ်းဆောင်ဖို့ ထွက်လာတာကို သဘောမတူဘူး။ သူအသက်ကြီးလာတဲ့အခါ ပြုစုစောင့်ရှောက်မှာ မဟုတ်ဘူးလို့တောင် ပြောလိုက်တော့ ယန်ကွမ်က ဘောင်ခတ်ခံရသလို ခံစားလိုက်ရတယ်။ သူဟာ အပျက်သဘောဆောင်တဲ့ အခြေအနေမှာ အမြဲတမ်း နေထိုင်နေပြီး တာဝန်ထမ်းဆောင်ရာမှာ ဝန်တာထားစိတ် မရှိတော့ဘူး။ သူ့ကို ကျွန်မ သုံးလေးကြိမ် မိတ်သဟာယဖွဲ့ပြီး ကူညီခဲ့ပေမဲ့ သူက အခြေအနေကို နည်းနည်းလေးမှ မပြောင်းလဲနိုင်ခဲ့ဘူး။ နောက်ပိုင်းမှာ ခေါင်းဆောင်တွေဆီက စာတစ်စောင် ရောက်လာတယ် ယန်ကွမ်ရဲ့ အခြေအနေက အလုပ်ကို ဆိုးဆိုးရွားရွား ကြန့်ကြာအောင လုပ်နေပြီဖို့လို့ မကြာခင်မှာ အခြေအနေမပြောင်းလဲဘူးဆိုရင် သူ့ကို ဖြုတ်ချသင့်တယ်လို့ ဆိုထားတယ်။ စာကိုဖတ်ပြီးတော့ ကျွန်မ အရမ်း စိုးရိမ်သွားတယ်။ ကျွန်မ အခက်အခဲဖြစ်တုန်းက ယန်ကွမ်က အများကြီး ကူညီပေးခဲ့တာကို တွေးမိပြီး ဒီအချိန်မှာ သူ့ကို အများကြီး ကူညီပေးရမယ်လို့ ဆုံးဖြတ်လိုက်တယ်။ အဲဒီနောက်မှာ ယန်ကွမ်ကိုရှာပြီး သူနဲ့ မိတ်သဟာယဖွဲ့တယ်။ သူက သူ့အခြေအနေ နည်းနည်းပိုကောင်းလာပြီလို့ ပြောတော့ ကျွန်မ နည်းနည်း စိတ်အေးသွားတယ်။ နောက်တစ်ခါမှာ ယန်ကွမ်ဆီမှာ အရေးတကြီး စစ်ဆေးဖို့လိုနေတဲ့ တရားဟောချက်တချို့ ရှိနေပေမဲ့ လဝက်ကြာတဲ့အထိ သူ စစ်ဆေးလို့ မပြီးသေးဘူး။ ယန်ကွမ်ရဲ့ စိတ်နှလုံးက သူ့တာဝန်မှာ မရှိဘူးဆိုတာကို ကျွန်မ မြင်လိုက်တယ်၊ ဒီအတိုင်းသာ ဆက်သွားရင် အလုပ်တွေ နောက်ကျကုန်လိမ့်မယ်။ တခြားတစ်ယောက်ယောက်ကို လုပ်ခိုင်းဖို့ ကျွန်မ တွေးမိပေမဲ့ ဒါပေမဲ့လည်း ကျွန်မ တွေးမိတာက “ယန်ကွမ်သာ ဒီတရားဟောချက်တွေကို စစ်ဆေးပြီးသွားရင် သူ့တာဝန်မှာ ရလဒ်တချို့ ရသွားတယ်လို့ သတ်မှတ်ခံရပြီး သူ့ကို တာဝန်ကနေ အပြောင်းခံရမှာ မဟုတ်တော့ဘူး။ ဒီအချိန်မှာ သူ့ကို ငါ ကူညီပေးရမယ်” လို့ပေါ့။ ဒါနဲ့ ယန်ကွမ်ဆီသွားပြီး တာဝန်အပေါ်ထားတဲ့ သူ့သဘောထားကို ပြောင်းလဲဖို့နဲ့ တရားဟောချက်တွေကို အလောသုံးဆယ် စစ်ဆေးဖို့ မိတ်သဟာယဖွဲ့ခဲ့တယ်။ ဒါပေမဲ့ ရက်အနည်းငယ် ထပ်ကြာသွားတာတောင် ဘာတိုးတက်မှုမှ မရှိသေးဘူး။ တိကျတဲ့ အကြောင်းရင်းကို ကျွန်မ သူ့ကို မေးကြည့်ပေမဲ့ သူက ရိုးရိုးသားသား မဖြေဘူး။ တရားဟောချက်တွေကို သူ့ကို ဆက်လုပ်ခိုင်းလို့ မရတော့ဘူးဆိုတာ ကျွန်မ သဘောပေါက်သွားပြီး တခြားတစ်ယောက်ကို လုပ်ခိုင်းဖို့ အမြန်စီစဉ်လိုက်တယ်။ အလုပ်တွေ နှောင့်နှေးသွားတာကို မြင်တော့ ကိုယ့်ကိုယ်ကိုယ် အရမ်း အပြစ်တင်မိတယ်။ ယန်ကွမ်ဟာ သူ့ရဲ့ အခြေအနေကို တစ်လျှောက်လုံး မပြောင်းလဲနိုင်ခဲ့တဲ့အတွက် သူ့ကို ဖြုတ်ချရမယ်ဆိုတာ ကျွန်မ သိတယ်။ ဒါပေမဲ့ “သူ့အခြေအနေက အစကတည်းက မကောင်းတာ။ သူ ဖြုတ်ချခံရပြီးတဲ့နောက်မှာ အတွေ့အကြုံကတစ်ဆင့် သူ မကျော်ဖြတ်နိုင်ရင် ဘယ်လိုလုပ်မလဲ” လို့ ကျွန်မ တွေးမိပြန်တယ်။ ကျွန်မ စိတ်မမာနိုင်ခဲ့ဘူး၊ စိတ်ထဲမှာလည်း လွန်ဆွဲနေခဲ့တယ်။ အဲဒီအချိန်မှာ တိုက်တိုက်ဆိုင်ဆိုင် တခြားအလုပ်တစ်ခုအတွက် လူလိုနေတာနဲ့ ယန်ကွမ်ကို အဲဒီကိုသွားလုပ်ဖို့ ကျွန်မ စီစဉ်ပေးလိုက်တယ်။ အဲဒီနောက်တော့ သူ့သတင်း ဘာမှ မကြားရတော့ဘူး။

တစ်နှစ်ကြာတဲ့အခါ ကျွန်မဟာ အသင်းတော် ခေါင်းဆောင်အဖြစ် ရွေးချယ်ခံရတယ်။ တစ်ခါက အလုပ်အစီရင်ခံစာတစ်ခုကို ဖတ်နေရင်းနဲ့ ယန်ကွမ်ဟာ သူ့တာဝန်ကို ထမ်းဆောင်ရာမှာ အရမ်းကို အပျက်သဘောဆောင်တယ်၊ အိမ်ကို ခဏခဏပြန်ပြီး သူ့အလုပ်တွေအကုန်လုံးကို တွဲဖက်ဆီ ပုံချထားတယ်ဆိုတာကို သိလိုက်ရတယ်။ ဒါ့အပြင် ယန်ကွမ်ရဲ့ ကိုယ်ပိုင်လုံခြုံရေးအတွက်လည်း အန္တရာယ်ရှိနေပြီး အဲဒီလို ခေါက်တုံ့ခေါက်ပြန် သွားလာနေတာက ဘေးမကင်းဘူးလေ။ ဒါနဲ့ပတ်သက်ပြီး သူ့ကို မိတ်သဟာယဖွဲ့ပေးခဲ့ပေမဲ့ သူက လက်မခံခဲ့ဘူး။ ယန်ကွမ်ရဲ့ အပြုအမူတွေက အရင်အတိုင်းပဲဖြစ်ပြီး နည်းနည်းလေးမှ မပြောင်းလဲဘူးဆိုတာကို ဖတ်လိုက်ရတာနဲ့တစ်ပြိုင်နက် ယန်ကွမ်ကို တာဝန်ကနေ အပြောင်းခံရဖို့ လို၊ မလို ဆိုတာကို ကျွန်မတွဲဖက် ညီအစ်မနဲ့ ဆွေးနွေးဖို့ တွေးလိုက်တယ်။ ဒါပေမဲ့ ကျွန်မ အခက်အခဲဆုံး အချိန်တုန်းက ယန်ကွမ်က ကျွန်မကို အများကြီး ကူညီပေးခဲ့တာကို ချက်ချင်း သွားတွေးမိတယ်။ အခု ကျွန်မ ခေါင်းဆောင်ဖြစ်လာတာနဲ့ သူ့ကို ဖြုတ်ချချင်နေတာလေ။ သူသာ သိသွားရင် ကျွန်မကို အသိစိတ်မရှိဘူး၊ ကျေးဇူးမသိတတ်ဘူးလို့ ပြောမှာ မဟုတ်ဘူးလား။ နောင်တစ်ချိန် တွေ့ကြတဲ့အခါ ကျွန်မ သူ့ကို မျက်နှာပြရဲမှာ မဟုတ်ဘူး။ ဒါကြောင့် ဒီကိစ္စကို ကျွန်မတွဲဖက် ညီအစ်မကို မပြောပြချင်တော့ဘူး။ နောက်ပိုင်း ယန်ကွမ်နဲ့တွေ့တဲ့အခါ ဒီလိုမျိုး တာဝန်ထမ်းဆောင်ခြင်းရဲ့ သဘောသဘာဝနဲ့ အကျိုးဆက်တွေအကြောင်းကို သူနဲ့ မိတ်သဟာယဖွဲ့ခဲ့ပြီး အခြေအနေကို မပြောင်းလဲဘူးဆိုရင် သူ ဖြုတ်ချခံရမယ်လို့ သတိပေးခဲ့တယ်။ ကျွန်မရှေ့မှာတော့ ယန်ကွမ်က ချက်ချင်းပဲ သဘောတူခဲ့တယ်။ ဒါပေမဲ့ တစ်လတောင် မပြည့်သေးခင်မှာပဲ ယန်ကွမ်နဲ့ တွဲဖက်လုပ်နေတဲ့ ညီအစ်မဆီကနေ ယန်ကွမ်ဟာ သူ့အလုပ်ကို ပစ်ထားတတ်တုန်းပဲ၊ ပြီးတော့ ဒါက အလုပ်ကို ဆိုးဆိုးရွားရွား နှောင့်နှေးစေခဲ့တယ်ဆိုပြီး ရေးထားတဲ့ စာတစ်စောင် ရောက်လာလိမ့်မယ်လို့ ကျွန်မ မထင်ထားခဲ့ဘူး။ ကျွန်မစိတ်နှလုံးထဲမှာ ကိုယ့်ကိုယ်ကိုယ် အပြစ်တင်စိတ်တွေ အများကြီး ခံစားလိုက်ရတယ်။ သူ့ကိုသာ ကျွန်မ ချက်ချင်း ဖြုတ်ချခဲ့မယ်ဆိုရင် သူက အလုပ်တွေကို နောက်ထပ် တစ်လတိတိ နှောင့်နှေးအောင် လုပ်နိုင်ခဲ့မှာ မဟုတ်ဘူး။ ယန်ကွမ်ရဲ့ အပြုအမူက တစ်သမတ်တည်းဖြစ်နေပြီး သုံးလေးကြိမ်လောက် ကူညီပေးရုံနဲ့ ပြောင်းလဲသွားမှာ မဟုတ်ဘူးဆိုတာကို သဘောပေါက်သွားပြီး သူ့ကို ဖြုတ်ချဖို့ ကျွန်မ ဆုံးဖြတ်လိုက်တယ်။

အဲဒီနောက်မှာ ကျွန်မ ကိုယ့်ကိုယ်ကိုယ် ဆင်ခြင်သုံးသပ်ခဲ့တယ်။ ယန်ကွမ်နဲ့ပတ်သက်တဲ့ ကိစ္စရပ်တိုင်းကို စည်းမျဉ်းတွေနဲ့အညီ ကျွန်မ ဘာလို့ မဖြေရှင်းနိုင်ခဲ့တာလဲ။ ဘုရားသခင်ရဲ့ နှုတ်ကပတ်တော် နှစ်ပိုဒ်ကို ကျွန်မ ဖတ်ခဲ့တယ်။ “လူအချို့သည် အလွန့်အလွန် စိတ်အာရုံခံစားချက် ပြင်းပြကြလေသည်။ နေ့စဉ် ၎င်းတို့ ပြောဆိုသမျှတွင်လည်းကောင်း၊ ၎င်းတို့ ကျင့်ကြံပြုမူပုံနှင့် ကိစ္စရပ်များကို ကိုင်တွယ်ဖြေရှင်းပုံတို့တွင်လည်းကောင်း ၎င်းတို့သည် မိမိတို့၏ ခံစားချက်များဖြင့် အသက်ရှင်နေထိုင်ကြ၏။ ၎င်းတို့သည် ထိုလူ့အတွက် ခံစားရ၊ သည်လူ့အတွက် ခံစားရပြီး ဆက်ဆံရေးများနှင့် ခံစားချက်များဆိုင်ရာ ကိစ္စရပ်များ၌ အာရုံစိုက်ရင်းဖြင့်သာ ၎င်းတို့၏ နေ့ရက်များကို ကုန်ဆုံးစေကြ၏။ ၎င်းတို့ ကြုံတွေ့သည့်အရာတိုင်း၌ ခံစားချက် နယ်ပယ်ထဲတွင် ၎င်းတို့ အသက်ရှင်ကြလေသည်။ ထိုသို့သော လူတစ်ဦး၏ မယုံကြည်သူ ဆွေမျိုး သေဆုံးသောအခါတွင် သူသည် သုံးရက်ကြာ ငိုကြွေးမည်ဖြစ်ပြီး အလောင်းကို မြေမြှုပ်သင်္ဂြိုဟ်ရန် ခွင့်မပြုပေ။ ၎င်းသည် ကွယ်လွန်သူအတွက် ခံစားချက်များ ရှိနေဆဲ ဖြစ်သည်။ ၎င်း၏ စိတ်ခံစားချက်များသည် အလွန်ပြင်းထန်လှ၏။ စိတ်ခံစားချက်များသည် ဤလူ၏ ဆိုးရွားလွန်းသော ချို့ယွင်းချက် ဖြစ်သည်ဟု ဆိုနိုင်သည်။ သူသည် အရာရာတိုင်းတွင် သူ့စိတ်ခံစားချက်များ၏ ဘောင်ခတ်ခြင်းကို ခံရသည်။ သူသည် သမ္မာတရားကို လက်တွေ့လုပ်ဆောင်နိုင်စွမ်း မရှိပေ၊ သို့မဟုတ် အခြေခံသဘောတရားအတိုင်း ပြုမူနိုင်စွမ်း မရှိပေ။ ပြီးလျှင် သူသည် ဘုရားသခင်ကို မကြာခဏ ဆန့်ကျင်ပုန်ကန်တတ်သည်။ စိတ်ခံစားချက်များသည် ၎င်းတို့၏ အကြီးမားဆုံး အားနည်းချက်၊ ၎င်းတို့၏ ဆိုးရွားလွန်းသော ချို့ယွင်းချက်ဖြစ်သည်။ ၎င်းတို့၏ စိတ်ခံစားချက်များက ၎င်းတို့ကို အတိဒုက္ခရောက်အောင် လုံးလုံး လုပ်နိုင်ပြီး လုံးဝ ဖျက်ဆီးပစ်နိုင်သည်။ အလွန်အကျွံ သံယောဇဉ်တွယ်တာသော လူများသည် သမ္မာတရားကို လက်တွေ့လုပ်ဆောင်နိုင်စွမ်း မရှိပေ၊ သို့မဟုတ် ဘုရားသခင်ကို ကျိုးနွံနာခံနိုင်စွမ်း မရှိပေ။ ၎င်းတို့သည် ဇာတိပကတိနှင့် အာရုံများနေကြသည်။ မိုက်မဲပြီး နားဝေတိမ်တောင် ဖြစ်နေကြသည်။ အလွန်အမင်း သံယောဇဉ်တွယ်တာခြင်းသည် ထိုသို့သော လူစား၏ သဘာဝပင် ဖြစ်ပြီး ဤလူစားသည် သူ၏ စိတ်ခံစားချက်များအတိုင်း အသက်ရှင်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) “မည်သည့်အရာက ခံစားချက်များကို ပုံဖော်သနည်း။ အပြုသဘောဆောင်သည့်အရာတစ်ခုမျှ မဟုတ်သည်မှာ သေချာသည်။ ယင်းသည် ဇာတိပကတိဆိုင်ရာ ဆက်ဆံရေးများကို အာရုံစိုက်ခြင်းဖြစ်ပြီး ဇာတိပကတိ၏ မက်မောမှုကို ဖြည့်ဆည်းပေးခြင်းဖြစ်သည်။ မျက်နှာသာပေးခြင်း၊ အခြားလူများ၏ အားနည်းချက်များအတွက် ခုခံကာကွယ်ပြောဆိုခြင်း၊ လွန်စွာချစ်ခင်ခြင်း၊ ဖူးဖူးမှုတ်ထားခြင်း၊ အလိုလိုက်ခြင်းတို့အားလုံးသည် ခံစားချက်များဖြစ်သည်။ လူအချို့သည် ခံစားချက်များကို အလွန်အရေးပေးကြသည်။ ၎င်းတို့အပေါ်တွင် ဖြစ်ပျက်သည့်အရာမှန်သမျှကို ၎င်းတို့၏ ခံစားချက်များအရ တုံ့ပြန်ကြသည်။ ၎င်းတို့၏ စိတ်နှလုံးတွင် ဤသည်မှာ မှားယွင်းသည်ကို ကောင်းစွာ သိသည်။ သို့တိုင်အောင် စည်းမျဉ်းအတိုင်း ဆောင်ရွက်ဖို့ မဆိုထားနှင့်။ အရှိအတိုင်းမြင်ရန်ပင် မစွမ်းဆောင်နိုင်သေးပေ။ လူတို့သည် ခံစားချက်များ၏ ဘောင်ခတ်ခြင်းကို အစဉ်ခံရသောအခါတွင် ၎င်းတို့သည် သမ္မာတရားကို လက်တွေ့လုပ်ဆောင်နိုင်စွမ်း ရှိသလော။ ဤသည်မှာ အလွန်အမင်း ခက်ခဲသည်။ လူများစွာက သမ္မာတရားကို လက်တွေ့လုပ်ဆောင်ရန် မတတ်စွမ်းနိုင်ခြင်းမှာ ခံစားချက်များအပေါ်တွင် မူတည်သည်။ ၎င်းတို့သည် ခံစားချက်များကို အထူးအရေးကြီးသည်ဟု မှတ်ယူသည်။ ခံစားချက်များကို ဦးစားပေးသည်။ ၎င်းတို့သည် သမ္မာတရားကို ချစ်သောလူများဖြစ်သလော။ သေချာပေါက်မဟုတ်ပေ။ အနှစ်သာရအရ ခံစားချက်များသည် မည်သည့်အရာနည်း။ ယင်းတို့သည် ဖောက်ပြန်ပျက်စီးသော စိတ်သဘောထား အမျိုးအစားတစ်ခုဖြစ်သည်။ ခံစားချက်များ၏ သရုပ်သကန်များကို စကားလုံးအချို့ကို အသုံးပြုခြင်းအားဖြင့် ဖော်ပြနိုင်သည်။ မျက်နှာသာပေးခြင်း၊ အခြားသူများကို စည်းမျဉ်းနှင့်မညီဘဲ ကာကွယ်ပေးခြင်း၊ ဇာတိပကတိဆိုင်ရာ ဆက်ဆံရေးများကို ထိန်းသိမ်းခြင်း၊ ဘက်လိုက်ခြင်း၊ ဤအရာတို့သည် ခံစားချက်များဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားလက်တွေ့ကျမှု ဆိုသည်မှာ အဘယ်နည်း။) အရမ်းကို သံယောဇဉ်တွယ်တာတဲ့ လူတွေဟာ ကိစ္စရပ်တိုင်းမှာ ခံစားချက်တွေရဲ့ ဘောင်ခတ်တာကို ခံရတယ်လို့ ဘုရားသခင်က ဖော်ထုတ်ထားတယ်။ သူတို့ဟာ သမ္မာတရားကို လက်တွေ့မလုပ်ဆောင်နိုင်တဲ့အပြင် စည်းမျဉ်းတွေနဲ့အညီလည်း ကိစ္စတွေကို မလုပ်ဆောင်နိုင်ကြဘူး။ သူတို့လုပ်နေတဲ့အရာက မှားယွင်းနေတယ်ဆိုတာကို သူတို့စိတ်ထဲမှာ ကောင်းကောင်း သိနေရင်တောင် သူတို့ရဲ့အလုပ်ကို မျှမျှတတ မကိုင်တွယ်နိုင်ကြဘူး။ ကျွန်မဟာ အရမ်းကို သံယောဇဉ်တွယ်တာတဲ့တဲ့ လူတစ်ယောက်ဖြစ်ပြီး ယန်ကွမ်နဲ့ ဆက်ဆံရာမှာ ကျွန်မရဲ့ ခံစားချက်တွေကို ထုတ်ဖော်ပြခဲ့တယ်။ စာနဲ့ပတ်သက်တဲ့ တာဝန်တွေကို စထမ်းဆောင်ခါစတုန်းက ကျွန်မဟာ အပျက်သဘောဆောင်မှုတွေထဲမှာ ခဏခဏ အသက်ရှင်နေထိုင်ခဲ့ပြီး ကျွန်မရဲ့တာဝန်ကို စွန့်ပစ်ဖို့ တွေးခဲ့တယ်။ ယန်ကွမ်ကသာ ကျွန်မ တာဝန်ထမ်းဆောင်ဖို့ ယုံကြည်ခြင်းရှိလာအောင် အကြိမ်ကြိမ် စိတ်ရှည်လက်ရှည် ကူညီပေးခဲ့တာပါ။ သူက ကျွန်မအပေါ် ကောင်းခဲ့ပြီး ကျေးဇူးရှိခဲ့တယ်လို့ ခံစားခဲ့ရတယ်။ ကျွန်မ အဖွဲ့ခေါင်းဆောင် ဖြစ်လာပြီးတဲ့နောက်မှာ ယန်ကွမ်ဟာ မိသားစုအပေါ်ထားတဲ့ သူ့ရဲ့ ချစ်ခင်တွယ်တာမှုကြားထဲမှာ အမြဲတမ်း အသက်ရှင်နေထိုင်နေတာကို မြင်ခဲ့ရပြီး အဲဒါက အလုပ်ကို အဟန့်အတား ဖြစ်စေခဲ့တယ်။ ဒါပေမဲ့ သူ့ကို ကျွန်မ မဖြုတ်ချခဲ့ဘဲ သူ့ကိုတောင် ကာကွယ်ပေးခဲ့သေးတယ်။ သူ့ရဲ့ အခြေအနေမှန်ကို ခေါင်းဆောင်တွေဆီ အစီရင်ခံတင်ပြတာမျိုး မရှိခဲ့ဘဲ တာဝန်တွေ ဆက်ထမ်းဆောင်နိုင်ဖို့ သူ့ကို အခွင့်အရေးတွေ ထပ်ခါတလဲလဲ ပေးခဲ့တယ်။ ရလဒ်အနေနဲ့ ဒါက အလုပ်ကို နှောင့်နှေးစေခဲ့တယ်။ အသင်းတော်မှာ ကျွန်မ ခေါင်းဆောင်ဖြစ်လာပြီးတဲ့နောက် ယန်ကွမ်ဟာ သူ့တာဝန်မှာ တစ်လျှောက်လုံး ဝန်တာထားစိတ် မရှိတာကြောင့် ဖြုတ်ချသင့်တယ်ဆိုတာကို မြင်ခဲ့ရပေမဲ့ သူ ကျွန်မအပေါ် ပြသခဲ့တဲ့ ကျေးဇူးကို ကျွန်မ ထောက်ထားနေခဲ့တယ်။ ကျွန်မကို သူပေးခဲ့တဲ့ အကူအညီတွေကို တွေးမိတဲ့အခါ သူ့ကို မဖြုတ်ချရက်ခဲ့ဘဲ ခံစားချက်တွေအပေါ် အခြေခံပြီး သူ့ကို ဆက်ကာကွယ်ပေးနေခဲ့တယ်။ ကျွန်မက ယန်ကွမ်ကို အခွင့်အရေးတွေ ထပ်ခါတလဲလဲ ပေးနေခဲ့ပေမဲ့ ဒါက အလုပ်အတွက် အဟန့်အတားဖြစ်ခြင်းနဲ့ နှောင့်ယှက်ခြင်းတွေကိုပဲ ဖြစ်စေခဲ့တယ်။ ခံစားချက်တွေအပေါ် အခြေခံပြီး လုပ်ဆောင်တာဟာ ဘုရားသခင်ကို အတိုက်အခံလုပ်တာနဲ့ သစ္စာဖောက်တာကိုပဲ ဖြစ်စေနိုင်တယ်ဆိုတာကို ကျွန်မ သဘောပေါက်လိုက်တယ်။ ကျွန်မရဲ့ အပြုအမူအတွက် ကိုယ့်ကိုယ်ကိုယ် ပြင်းပြင်းထန်ထန် အပြစ်တင်မိပြီး လူ့ဇာတိဆိုင်ရာ ခံစားချက်တွေထဲမှာ အသက်ရှင်နေထိုင်ရင်း အသင်းတော်အလုပ်ကို မကာကွယ်ခဲ့တဲ့ ကိုယ့်ကိုယ်ကိုယ်လည်း မုန်းတီးမိတယ်။ ဒါနဲ့ ကျွန်မ ဘုရားသခင်ဆီ ဆုတောင်းခဲ့တယ် “အို ဘုရားသခင်၊ သမီး ခံစားချက်တွေအပေါ် အခြေခံပြီး မလုပ်ဆောင်ချင်တော့ပါဘူး။ စည်းမျဉ်းတွေနဲ့အညီ လက်တွေ့လုပ်ဆောင်ပြီး အသင်းတော်အလုပ်ကို ကာကွယ်ရပါမယ်။ သမ္မာတရားကို လက်တွေ့လုပ်ဆောင်နိုင်ဖို့ သမီးကို လမ်းပြတော်မူပါ” လို့ပေါ့။ အဲဒီနောက်မှာ ဒီကိစ္စကို ကျွန်မတွဲဖက် ညီအစ်မနဲ့ ဆွေးနွေးပြီး ယန်ကွမ်ကို ဖြုတ်ချလိုက်တယ်။ အဲဒီတော့မှပဲ ကျွန်မစိတ်ထဲမှာ အေးချမ်းသွားတော့တယ်။

အဲဒီနောက်မှာ “တစ်လုတ်စားဖူး သူ့ကျေးဇူး” ဆိုတဲ့ ရိုးရာအယူအဆကို ဖော်ထုတ်ထားတဲ့ ဘုရားနှုတ်ကပတ်တော်တွေကို ဖတ်ခဲ့ရပြီး ကျွန်မရဲ့ အခြေအနေနဲ့ပတ်သက်လို့ နားလည်သဘောပေါက်မှု တချို့ ရရှိခဲ့တယ်။ ဘုရားသခင်က ပြောသည် “‘တစ်လုတ်စားဖူး သူ့ကျေးဇူး’ ဆိုသည့် အယူအဆသည် တရုတ်ရိုးရာယဉ်ကျေးမှုတွင် လူတစ်ယောက်က ကိုယ်ကျင့်တရားရှိသည်၊ မရှိသည်ကို အကဲဖြတ်သည့် အကောင်းဆုံးသော စံသတ်မှတ်ချက်တစ်ခုဖြစ်သည်။ လူတစ်ယောက်က ကောင်းသော၊ သို့မဟုတ် ဆိုးသော လူ့သဘာဝရှိသလော၊ မွန်မြတ်ခြင်းရှိမရှိ ဆိုသည်ကို အကဲဖြတ်သောအခါ စံအမှတ်တစ်ခုမှာ သူရရှိသော အခွင့်အရေး၊ သို့မဟုတ် အကူအညီကို ပြန်လည်ပေးဆပ်ခြင်းရှိမရှိ၊ ‘တစ်လုတ်စားဖူး သူ့ကျေးဇူး’ ဆိုသည်ကို ကျင့်သုံးသောသူဟုတ်မဟုတ်ဟူ၍ ဖြစ်သည်။ တရုတ်ရိုးရာယဉ်ကျေးမှုအတွင်းတွင်၊ ဧကန်အမှန် လူသားရိုးရာယဉ်ကျေးမှုတစ်ခုလုံးအတွင်းတွင် လူတို့သည် ဤအရာကို သူတော်ကောင်းတရား၏ အရေးကြီးသောအတိုင်းအတာအဖြစ် မှတ်ယူကြသည်။ လူတစ်ယောက်က ‘တစ်လုတ်စားဖူး သူ့ကျေးဇူး’ ဆိုသည်ကို မကျင့်သုံးလျှင် ထိုသူသည် ကျေးဇူးမသိတတ်သူဖြစ်ပြီး အသိစိတ်ကင်းမဲ့ကာ ပေါင်းသင်းဆက်ဆံရန် မထိုက်တန်ဟု ယူဆကြသည်။ ၎င်းတို့ကို အားလုံးက အထင်အမြင်သေးသည်။ ပစ်ပယ်သည်၊ သို့မဟုတ် ငြင်းဆန်ကြသည်။ အခြားတစ်ဖက်တွင် လူတစ်ယောက်က ‘တစ်လုတ်စားဖူး သူ့ကျေးဇူး’ ဆိုသည်ကို ကျင့်သုံးလျှင်၊ ထိုသူသည် ကျေးဇူးသိတတ်ပြီး တတ်နိုင်သမျှ နည်းလမ်းတိုင်းဖြင့် အခွင့်အရေးနှင့် အကူအညီကို ပြန်ပေးလျှင် ထိုသူကို အသိစိတ်နှင့် လူ့သဘာဝရှိသည့်သူအဖြစ် မှတ်ယူသည်။ တစ်စုံတစ်ယောက်က အခြားလူတစ်ယောက်ထံမှ အကျိုးအမြတ်၊ သို့မဟုတ် အကူအညီတစ်ခုကို လက်ခံရရှိသော်လည်း ပြန်လည်မပေးဆပ်လျှင်၊ သို့မဟုတ် ရိုးရှင်းသည့် ‘ကျေးဇူးတင်ပါတယ်။’ ဟူသည့်စကားဖြင့် အနည်းငယ် ကျေးဇူးသိတတ်မှုကို ဖော်ပြပြီး ထို့ထက် မည်သည့်အရာမျှမပိုလျှင် အခြားလူက မည်သို့ ထင်မည်နည်း။ စိတ်အနှောင့်အယှက် ဖြစ်ကောင်းဖြစ်မည်လော။ ထိုသူက ‘ဒီလူက ကူညီပေးဖို့ မတန်ဘူး။ လူကောင်းမဟုတ်ဘူး။ ငါက သူ့ကို အများကြီးကူညီပြီး သူက ဒီလိုတုံ့ပြန်တာဆိုရင် သူက အသိတရား၊ ဒါမှမဟုတ် လူ့သဘာဝမရှိဘူး။ ပေါင်းဖို့ မတန်ဘူး’ ဟူ၍ စဉ်းစားကောင်း စဉ်းစားမည်လော။ ထိုသူသည် ဤသို့သောလူစားမျိုးနှင့် တဖန် ကြုံတွေ့လျှင် ထိုသူကို ကူညီဦးမည်လော။ အနည်းဆုံးအနေဖြင့် ကူညီလိုစိတ်ရှိမည်မဟုတ်ပေ။ သင်တို့သည် အလားတူ အခြေအနေများတွင် အမှန်တကယ် ကူညီသင့်သည်၊ မကူညီသင့်သည်ကို တွေးတောမည်မဟုတ်လော။ သင်၏ ယခင်အတွေ့အကြုံမှ သင်သိလိုက်ရသော သင်ခန်းစာသည် ‘ငါ ဘယ်သူကိုမဆို ကူညီပေးလိုက်လို့မဖြစ်ဘူး။ “တစ်လုတ်စားဖူး သူ့ကျေးဇူး” ဆိုတာကို နားလည်ရမယ်။ သူတို့က ငါ ပေးတဲ့အကူအညီအတွက် ပြန်ပေးဆပ်မှာမဟုတ်တဲ့ ကျေးဇူးမသိတတ်တဲ့သူမျိုးဆိုရင် မကူညီတာကောင်းတယ်’ ဟူ၍ ဖြစ်ပေမည်။ ထိုကိစ္စတွင် သင်တို့၏ အမြင်မှာ ထိုသို့ဖြစ်မည်မဟုတ်လော။ (ဟုတ်ပါသည်။)” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၇)) “သမ္မာတရားကို သဘောမပေါက်မီတွင် သင်၏ အသိစိတ်ဖြင့် သင်အသက်ရှင်ခဲ့ပြီး မည်သူက သင့်ကို ကြင်နာမှု ပေးသည်ဖြစ်စေ၊ သင့်ကို ကူညီသည်ဖြစ်စေ ၎င်းတို့က ဆိုးယုတ်သော လူများ သို့မဟုတ် လူဆိုးဂိုဏ်းဝင်များ ဖြစ်နေလျှင်ပင် ၎င်းတို့ကို သင် သေချာပေါက် ပြန်ကျေးဇူးဆပ်ခဲ့သည်။ သင်၏ မိတ်ဆွေများကို ရေကုန်ရေခန်း ကာကွယ်ပေးရန်နှင့် ၎င်းတို့အတွက် သင်၏ အသက်ကို စွန့်စားရန်ပင် လိုအပ်သည်ဟု သင်ခံစားခဲ့ရသည်။ အမျိုးသားများသည် ပြန်ကျေးဇူးဆပ်သည့်အနေနှင့် မိမိတို့၏ ကျေးဇူးရှင်များထံ ကျွန်ခံသင့်သည်၊ အမျိုးသမီးများကမူ အိမ်ထောင်ပြုဖို့ ကတိပေးသင့်ကာ ကျေးဇူးရှင်တို့အတွက် ကလေးများ မွေးပေးသင့်သည်ဟူသည်မှာ ရိုးရာယဉ်ကျေးမှုက လူတို့အား လက်ခံရရှိသည့် ကြင်နာမှုကို ကျေးဇူးသိတတ်စွာ ပြန်ဆပ်ရန် ညွှန်ကြားလျက် လူတို့အပေါ် စွဲမှတ်စေသည့် အယူအဆဖြစ်သည်။ အကျိုးဆက်အနေဖြင့် လူတို့က ‘ကြင်နာမှုကို ပြန်ဆပ်ပေးသည့် လူများသာ အသိစိတ်ရှိသည်။ ကြင်နာမှုကို ပြန်ကျေးဇူးမဆပ်ပါက အသိစိတ်မဲ့ကာ လူမဆန်သောသူ ဖြစ်ရမည်’ ဟု တွေးကြလေသည်။ ဤအယူအဆသည် လူတို့၏ စိတ်နှလုံးတွင် ခိုင်မာစွာ အမြစ်တွယ်ထား၏။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၇)) ဘုရားနှုတ်ကပတ်တော်တွေကို ဖတ်ပြီးတဲ့နောက် ယန်ကွမ် ကျွန်မအပေါ် ပြသခဲ့တဲ့ ကြင်နာမှုကို အမြဲတမ်း ထောက်ထားပြီး သူ့ကို မဖြုတ်ချခဲ့တာဟာ “တစ်လုတ်စားဖူး သူ့ကျေးဇူး” ဆိုတဲ့ ရိုးရာယဉ်ကျေးမှု အယူအဆရဲ့ ချည်နှောင်တာကို ခံနေရလို့ဆိုတာကို ကျွန်မ သဘောပေါက်ခဲ့တယ်။ ကျွန်မ ငယ်ငယ်လေးတုန်းက အဖွားပြောတာကို ခဏခဏ ကြားဖူးတယ် “ကိုယ့်ကျင့်ကြံပြုမူမှုမှာ ကျေးဇူးတရားကို နားလည်ဖို့ လိုတယ်။ ‘တစ်လုတ်စားဖူး သူ့ကျေးဇူး’ ဆိုတာကို သိဖို့ လိုတယ်။ တစ်လုတ်စားဖူး သူ့ကျေးဇူးဆိုတာကို နင်မသိရင် နင်ဟာ ကျေးဇူးကန်းတဲ့သူဖြစ်သွားပြီး ဘယ်သူကမှ နင်နဲ့ ပေါင်းသင်းဆက်ဆံချင်မှာ မဟုတ်ဘူး” တဲ့။ ကျွန်မအမေကလည်း ဒီလိုပဲ ကျင့်ကြံပြုမူခဲ့တယ်။ ကျွန်မ မောင်လေး နေမကောင်းဖြစ်တုန်းက ကျွန်မတို့မိသားစု စုဆောင်းထားတဲ့ ငွေတွေအကုန်လုံး သုံးလိုက်တာကို မှတ်မိသေးတယ်။ ရွာထဲက လူတွေအကုန်လုံးက ကျွန်မတို့ မိသားစုကို ကူညီဖို့ ငွေကြေးတွေ စုဆောင်းပေးခဲ့ကြတယ်။ ကျွန်မအမေက ရွာသားတွေရဲ့ ကျေးဇူးကို မှတ်ထားပြီး နှစ်တိုင်း ဆောင်းဦးရိတ်သိမ်းချိန်ရောက်ရင် တခြားရွာသားတွေရဲ့ အလုပ်တွေကို သွားကူညီပေးနိုင်ဖို့ ကိုယ့်မိသားစုအလုပ်ကို အမြန်ပြီးအောင် လုပ်တတ်တယ်။ ရွာထဲက လူတွေအကုန်လုံးက ကျွန်မအမေဟာ လူ့သဘာဝကောင်းပြီး ပေါင်းသင်းဆက်ဆံရကျိုးနပ်တယ်လို့ ပြောကြတယ်။ အဲဒီတုန်းက အမေက ကျွန်မကို ခဏခဏ ပြောပြတယ်၊ ကျွန်မတို့ အခက်အခဲဖြစ်နေချိန်မှာ တခြားရွာသားတွေက ကူညီပေးခဲ့လို့ ကျွန်မတို့က ကျေးဇူးတင်ရမယ်တဲ့။ တစ်ယောက်ယောက် အခက်အခဲဖြစ်နေတဲ့အခါတိုင်း ကူညီဖို့ လက်ကမ်းပေးသင့်ပြီး အသိစိတ် လုံးဝ မကင်းမဲ့သင့်ဘူးလို့ ဆိုတယ်။ တဖြည်းဖြည်းနဲ့ ဒီအရာက ကျွန်မရဲ့အတွေးထဲမှာ စွဲနေပြီး “တစ်လုတ်စားဖူး သူ့ကျေးဇူး” ဆိုတာကို နားလည်တဲ့သူတွေမှသာ လူကောင်းတွေဖြစ်တယ်၊ ကျေးဇူးကို ပြန်ပေးဆပ်ဖို့ အရေးကြီးပုံကို နားမလည်တဲ့သူဟာ အသိစိတ်မရှိဘဲ ပေါင်းသင်းဆက်ဆံဖို့ မထိုက်တန်ဘူးလို့ ကျွန်မကိုယ်တိုင်လည်း ယုံကြည်လာခဲ့တယ်။ ဘုရားသခင်ကို စတင်ယုံကြည်ပြီးတဲ့နောက်မှာ ကျွန်မ အခက်အခဲဖြစ်တိုင်း၊ ဒါမှမဟုတ် အပျက်သဘောဆောင်ပြီး အားနည်းနေချိန်တိုင်း ယန်ကွမ်က ကျွန်မကို အကြိမ်ကြိမ် ကူညီပြီး ထောက်ပံ့ပေးခဲ့တယ်။ အကျိုးဆက်အနေနဲ့ ဒီကျေးဇူးကို ပြန်ပေးဆပ်ရမယ်လို့ ကျွန်မ ထင်ခဲ့တာကြောင့် သူ့ကို ဖြုတ်ချဖို့ လိုအပ်ချိန်မှာ စည်းမျဉ်းတွေကို ချိုးဖောက်ပြီး သူ့ကို ကာကွယ်ပေးခဲ့တယ်။ သူ့ကို အခွင့်အရေးတွေ ထပ်ခါတလဲလဲ ပေးခဲ့တာကြောင့် အသင်းတော်အလုပ်ကို နှောင့်နှေးစေခဲ့တယ်။ ကျွန်မ ကျေးဇူးဆပ်လိုက်ပေမဲ့ အသင်းတော်အလုပ်ကတော့ အနှောင့်အယှက်ပေးခံရတယ်။ ကျွန်မဟာ “တစ်လုတ်စားဖူး သူ့ကျေးဇူး” ဆိုတဲ့ ရိုးရာယဉ်ကျေးမှု အယူအဆနဲ့ပဲ အသက်ရှင်နေထိုင်နေခဲ့ပြီး၊ ကိုယ့်ကျင့်ကြံပြုမူပုံ၊ ဒါမှမဟုတ် ကိစ္စတွေကို လုပ်ဆောင်ပုံတွေမှာ စည်းမျဉ်းဆိုတာ နည်းနည်းလေးမှ မရှိခဲ့ဘူး။ “တစ်လုတ်စားဖူး သူ့ကျေးဇူး” ဆိုတဲ့ အမြင်ဟာ အပြုသဘောဆောင်တဲ့အရာ မဟုတ်တဲ့အပြင် သမ္မာတရားနဲ့လည်း မကိုက်ညီဘူးဆိုတာကို ကျွန်မ သဘောပေါက်ခဲ့တယ်။

ဘုရားသခင်ရဲ့ နှုတ်ကပတ်တော် နောက်တစ်ပိုဒ်ကို ကျွန်မ ဖတ်လိုက်ရတော့ “တစ်လုတ်စားဖူး သူ့ကျေးဇူး” ဆိုတဲ့ အယူအဆရဲ့ မှားယွင်းပြီး အဓိပ္ပာယ်မဲ့တာကို ပိုပြီး ရှင်းရှင်းလင်းလင်း မြင်လာရတယ်။ ဘုရားသခင်က ပြောသည် “လူအဖွဲ့အစည်းအတွင်းနှင့် လူသားမျိုးနွယ်ကြားတွင် ‘လက်ခံရရှိသော ကြင်နာမှုကို ကျေးဇူးသိတတ်စွာ ပြန်လည်ပေးဆပ်ရမည်’ ဆိုသည့်အရာကဲ့သို့သော ကိုယ့်ကျင့်တရားအပြုအမူအပေါ် ထုတ်ပြန်ချက်များသည် လူတို့အား ၎င်းတို့၏ တာဝန်သည် အတိအကျ မည်သည့်အရာ ဖြစ်သည်ကို မပြောပြပေ။ ထိုအစား လူတို့ ဆန္ဒရှိသည်ဖြစ်စေ၊ မရှိသည်ဖြစ်စေ၊ ဤသနားကြင်နာမှု လုပ်ရပ်များ ၎င်းတို့အပေါ် ကျရောက်သည့် အခြေအနေ၊ သို့မဟုတ် ဆက်စပ်အကြောင်းအရာက မည်သို့ရှိသည်ဖြစ်စေ ဤအရာများသည် လူတို့အား နည်းလမ်းတစ်ခုဖြင့် ပြုမူစဉ်းစားရန် ချည်နှောင်သော၊ သို့မဟုတ် ဖိအားပေးသော နည်းလမ်းတစ်ခု ဖြစ်သည်။ ရှေးတရုတ်ပြည်တွင် ကျေးဇူးပြန်ဆပ်ခြင်းနှင့်ဆိုင်သည့် ဥပမာများစွာရှိသည်။ ဥပမာ ဆာလောင်နေသော သူတောင်းစား ကောင်လေးတစ်ယောက်ကို မိသားစုတစ်စုက ယူဆောင်ပြီး ကျွေးမွေးသည်။ အဝတ်ဆင်ပေးသည်။ ကိုယ်ခံပညာများ လေ့ကျင့်ပေးပြီး၊ အသိပညာမျိုးစုံကို သင်ကြားပေးသည်။ သူကြီးလာသည်အထိ စောင့်ပြီးနောက် သူ့အား ဝင်ငွေအရင်းအမြစ်အဖြစ် စ၍ အသုံးပြုသည်။ မကောင်းမှုလုပ်ရန်၊ လူများအား သတ်ရန်၊ သူမလုပ်လိုသည့်အရာများကို လုပ်ရန် စေလွှတ်သည်။ သူလက်ခံရရှိသည့် အကူအညီများအရ သူ၏ ဇာတ်လမ်းကို ကြည့်လျှင် သူ ကယ်တင်ခံရခြင်းသည် ကောင်းသည့်အရာဖြစ်သည်။ သို့သော် နောက်ပိုင်းတွင် သူ့အား လုပ်ဆောင်ရန် အတင်းခိုင်းစေသည့်အရာကို ထည့်တွက်လျှင် ဤသည်မှာ အမှန်တကယ်တွင် ကောင်းသလော၊ ဆိုးသလော။ (ဆိုးသည်။) သို့သော် ‘လက်ခံရရှိသော ကြင်နာမှုကို ကျေးဇူးသိတတ်စွာ ပြန်လည်ပေးဆပ်ရမည်’ ကဲ့သို့သော ရိုးရာယဉ်ကျေးမှု၏ သတ်မှတ်ချက်အောက်တွင် လူတို့သည် ဤအရာကို မခွဲခြားနိုင်ပေ။ အပေါ်ယံတွင် ထိုကလေးသည် မကောင်းမှုများကို လုပ်ဆောင်ပြီး လူတို့အား ထိခိုက်ခြင်း၊ လူသတ်သမားဖြစ်ခြင်း၊ လူအများစုက လုပ်ဆောင်ရန် ဆန္ဒရှိမည်မဟုတ်သည့်အရာများကို လုပ်ဆောင်ရန်မှလွဲ၍ ရွေးချယ်စရာမရှိသည့် ပုံစံရှိသည်။ သို့သော် သူ၏ အရှင်သခင်၏ အမိန့်အရ မကောင်းသောအရာများကို ပြုလုပ်ပြီး သတ်ဖြတ်သည့် အချက်သည် စိတ်အတွင်း၌ သူ၏ ကြင်နာမှုအတွက် ပြန်ပေးဆပ်ရန် ဆန္ဒမှ လာသည်မဟုတ်လော။ အထူးသဖြင့် ‘လက်ခံရရှိသော ကြင်နာမှုကို ကျေးဇူးသိတတ်စွာ ပြန်လည်ပေးဆပ်ရမည်’ ဟူသကဲ့သို့သော တရုတ်ရိုးရာ ယဉ်ကျေးမှု၏ သတ်မှတ်ချက်ကြောင့် လူတို့သည် ဤအယူအဆများ၏ လွှမ်းမိုးထိန်းချုပ်ခြင်းကို မဖြစ်မနေခံရသည်။ လူတို့ပြုမူပုံ၊ ဤလုပ်ရပ်များနောက်ရှိ ရည်ရွယ်ချက်နှင့် အရင်းခံကြောင်းများသည် ဤအရာများ၏ သေချာပေါက် ချုပ်ချယ်ခြင်းကို ခံရသည်။ ထိုကလေးသည် ထိုအခြေအနေသို့ အပို့ခံရသောအခါ သူ၏ ပထမဆုံးအတွေးသည် မည်သည့်အရာ ဖြစ်မည်နည်း။ ‘ငါ့ကို ဒီမိသားစုက ကယ်တင်ခဲ့တယ်။ သူတို့က ငါ့အပေါ် ကောင်းတယ်။ ငါ ကျေးဇူးမသိတတ်လို့မဖြစ်ဘူး။ သူတို့ ကြင်နာမှုကို ပြန်ပေးဆပ်ရမယ်။ ငါ သူတို့ကို အသက်ကြွေး တင်ထားတယ်။ ဒါကြောင့် ငါ့အသက်ကို သူတို့အတွက် အပ်နှံရမယ်။ သူတို့ငါ့ကို ခိုင်းတာမှန်သမျှကို လုပ်သင့်တယ်။ မကောင်းမှုလုပ်ပြီး လူတွေကို သတ်ဖို့ဆိုရင်တောင်မှပေါ့။ မှန်သလား၊ မှားသလားဆိုတာ စဉ်းစားလို့မရဘူး။ သူတို့ကြင်နာမှုကိုပဲ ပြန်ပေးဆပ်ရမယ်။ ငါ မလုပ်ရင် လူသားဟု ခေါ်ထိုက်ပါဦးမလား’ဟူ၍ ဖြစ်သည်။ ရလဒ်အနေဖြင့် ထိုမိသားစုက သူ့အား တစ်စုံတစ်ယောက်ကို သတ်စေလိုသည့်၊ သို့မဟုတ် မကောင်းသည့်အရာတစ်ခုကို လုပ်စေလိုသည့် အချိန်တိုင်းတွင် သူက တုံ့ဆိုင်းခြင်း၊ သို့မဟုတ် သံသယတစ်ခုမျှ မရှိဘဲ လုပ်ဆောင်သည်။ ထို့ကြောင့် သူ၏ ပြုမူဆောင်ရွက်မှုများ၊ ပြန်လှန်မေးခွန်းမထုတ်သည့် နာခံမှုအားလုံးတို့သည် ‘လက်ခံရရှိသော ကြင်နာမှုကို ကျေးဇူးသိတတ်စွာ ပြန်လည်ပေးဆပ်ရမည်’ ဆိုသည့် အယူအဆနှင့် အမြင်၏ အမိန့်ပေးခြင်းကို ခံရသည်မဟုတ်လော။ သူသည် ထိုကိုယ်ကျင့်တရားစံကို ဖြည့်ဆည်းနေခြင်းမဟုတ်သလော။ (ဟုတ်သည်။) ဤဥပမာမှ မည်သည့်အရာကို သင်မြင်သနည်း။ ‘လက်ခံရရှိသော ကြင်နာမှုကို ကျေးဇူးသိတတ်စွာ ပြန်လည်ပေးဆပ်သင့်သည်’ ဆိုသည်မှာ ကောင်းသည့်အရာ ဟုတ်သလော၊ မဟုတ်သလော။ (မဟုတ်ပါ။ ထိုအရာတွင် စည်းမျဉ်းမရှိပါ။) အမှန်တကယ်တွင် ကြင်နာမှုကို ပြန်လည်ပေးဆပ်သောသူတွင် စည်းမျဉ်းတစ်ခုရှိသည်။ အတိအကျပြောရသော် ‘လက်ခံရရှိသော ကြင်နာမှုကို ကျေးဇူးသိတတ်စွာ ပြန်လည်ပေးဆပ်သင့်သည်’ ဟူ၍ ဖြစ်သည်။ တစ်စုံတစ်ယောက်က သင့်ကို ကြင်နာမှုပြုလျှင် အပြန်အလှန်အနေဖြင့် သင်သည် ဤသို့ လုပ်ဆောင်ရမည်။ သင်သည် ဤသို့လုပ်ဆောင်ရန် ပျက်ကွက်လျှင် သင်က လူသားမဟုတ်ပေ။ ဤအတွက် သင်က ရှုတ်ချခံရလျှင် သင်ပြောနိုင်သည့်အရာ တစ်ခုမျှမရှိပေ။ ‘ညောင်စေ့လောက် ကျေးဇူးပြုခံရလျှင် ညောင်ပင်ကြီးလောက် ပြန်ဆပ်သင့်သည်’ ဟူသော ဆိုရိုးစကားရှိသည်။ သို့သော် ဤဖြစ်ရပ်တွင် ထိုကလေးက သေးငယ်သည့် ကြင်နာမှု လုပ်ရပ်တစ်ခုကို ရရှိခြင်းမဟုတ်ဘဲ ဘဝကို ကယ်တင်ပေးသော ကြင်နာမှုကို လက်ခံရရှိခဲ့ခြင်း ဖြစ်သောကြောင့် အပြန်အလှန်အနေဖြင့် ဘဝဖြင့် ပြန်ပေးဆပ်ရမည့် အကြောင်းရင်း သာ၍ ရှိပေသည်။ ကြင်နာမှုကို ပြန်ပေးဆပ်သည့် အကန့်အသတ်၊ သို့မဟုတ် စည်းမျဉ်းများကို သူမသိပေ။ သူ၏ အသက်ကို ဤမိသားစုကပေးထားသည်ဟု သူယုံကြည်သည်။ ထို့ကြောင့် အပြန်အလှန်အနေဖြင့် သူ၏ အသက်ကို ၎င်းတို့ထံ ဆက်ကပ်အပ်နှံရပြီး လူသတ်ခြင်း၊ သို့မဟုတ် အခြားမကောင်းမှုများအပါအဝင် သူ့အပေါ် ၎င်းတို့ တောင်းဆိုသမျှကို လုပ်ဆောင်ရသည်။ ကြင်နာမှုကို ပြန်ပေးဆပ်သည့် ဤနည်းလမ်းသည် စည်းမျဉ်း၊ သို့မဟုတ် ကန့်သတ်ချက်မရှိပေ။ သူသည် မကောင်းမှုပြုသူများကို ကြံရာပါတစ်ဦးအဖြစ် အလုပ်အကျွေးပြုခဲ့ပြီး ထိုသို့လုပ်ဆောင်ရာတွင် သူ့ကိုယ်သူ ပျက်စီးစေခဲ့သည်။ ကြင်နာခြင်းကို ဤသို့ ပြန်ပေးဆပ်ခြင်းမှာ သူ့အတွက် မှန်ကန်သလော။ မည်သို့ မှန်ကန်မည်နည်း။ ယင်းသည် အမှုအရာများကို လုပ်ဆောင်သည့် မိုက်မဲသော နည်းလမ်းတစ်ခု ဖြစ်ပေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၇)) စာတန်က “တစ်လုတ်စားဖူး သူ့ကျေးဇူး” ဆိုတဲ့ အယူအဆကို သွတ်သွင်းတာ ခံလိုက်ရပြီဆိုရင် လူတွေဟာ ဘာကိုမှ ဂရုမစိုက်ဘဲ၊ အမှားအမှန်ကို မခွဲခြားတော့ဘဲ ဒီကျေးဇူးကို ဇွတ်ပြန်ပေးဆပ်ကြတယ်ဆိုတာကို ဘုရားနှုတ်ကပတ်တော်တွေကတစ်ဆင့် ကျွန်မ မြင်တွေ့ခဲ့ရတယ်။ သူတို့ဟာ စည်းမျဉ်းမရှိဘဲ၊ သူတို့ရဲ့ အသိတရားမှာ လုံးဝကို လိပ်ပြာမသန့်တာမျိုး မရှိဘဲ ပြုမူကြတယ်။ ကျွန်မဟာ “တစ်လုတ်စားဖူး သူ့ကျေးဇူး” ဆိုတဲ့ အယူအဆနဲ့ အသက်ရှင်နေထိုင်ခဲ့တာပါ။ ယန်ကွမ် ကျွန်မကို ပေးခဲ့တဲ့ အကူအညီအတွက် ပြန်ပေးဆပ်ဖို့ သူ့ကို မဖြုတ်ချခဲ့တဲ့အပြင်၊ သူဟာ တာဝန်တွေ လုပ်ဆောင်ဖို့ မသင့်တော်ဘူးဆိုတာကို သေသေချာချာ သိနေရက်နဲ့တောင် သူ့ကို ကူညီပြီး အခွင့်အရေးတွေ ထပ်ခါတလဲလဲ ပေးခဲ့တယ်။ အကျိုးဆက်အနေနဲ့ အသင်းတော်အလုပ် နှောင့်နှေးခဲ့ရတယ်။ ကျွန်မဟာ “တစ်လုတ်စားဖူး သူ့ကျေးဇူး” ဆိုတဲ့ အယူအဆရဲ့ ချည်နှောင်တာနဲ့ ချုပ်ထိန်းတာကို ခံခဲ့ရပြီး အမှားနဲ့အမှန်ကို ခွဲခြားသိမြင်နိုင်တဲ့ စွမ်းရည် မရှိခဲ့ဘူး။ ကျွန်မ စည်းမျဉ်းတွေကို ချိုးဖောက်ပြီး လုပ်ဆောင်ခဲ့လို့ အသင်းတော်အလုပ်ကို နှောင့်နှေးစေခဲ့တယ်။ ကျွန်မ အရမ်းကို နားဝေတိမ်တောင် ဖြစ်နေခဲ့တာပဲ။ ဘုရားနှုတ်ကပတ်တော်ရဲ့ ဖော်ထုတ်ချက်သာ မရှိခဲ့ရင်၊ ပြီးတော့ ဘုရားနှုတ်ကပတ်တော်တွေနဲ့အညီ ဒါကို ပိုင်းခြားသိမြင်တာမျိုး မရှိခဲ့ရင် ကိုယ်လုပ်ခဲ့တာ မှန်တယ်လို့ ကျွန်မ ယုံကြည်နေဦးမှာပဲ။ ရိုးရာယဉ်ကျေးမှုရဲ့ ထိခိုက်နစ်နာစေတာကို ခံရမှန်းမသိဘဲပေါ့။

၂၀၂၃ ခုနှစ်၊ ဧပြီလရဲ့ တစ်နေ့မှာတော့ ခေါင်းဆောင်တွေက ယန်ကွမ်နဲ့ပတ်သက်တဲ့ အကဲဖြတ်ချက် ရေးဖို့ ကျွန်မကို စာတစ်စောင် ပို့လာတယ်။ မကြာသေးခင်က ကျွန်မတွဲဖက် ပြောပြတာကို သွားတွေးမိတယ်။ ယန်ကွမ်အတွက် တာဝန်တွေ စီစဉ်ပေးတဲ့အခါ သူ လက်မခံတဲ့အပြင် တာဝန်တွေကို ထမ်းဆောင်ခိုင်းတာက သူ့ရဲ့ လွတ်လပ်ခွင့်ကို ငြင်းပယ်တာပဲလို့ သူပြောခဲ့ကြောင်း အရင်က သူ့တာဝန်ထမ်းဆောင်တုန်းက ပြုမူခဲ့တဲ့ အပြုအမူတချို့အပြင် အခုအချိန်အထိလည်း ယန်ကွမ်ဟာ သူ့တာဝန်တွေကို မထမ်းဆောင်ခဲ့ဘူးလေ။ ဒီအကြောင်းတွေ အကုန်လုံးကို ကျွန်မရေးလိုက်ရင် ယန်ကွမ်ဟာ ရှင်းလင်းပစ်ခံရဖို့ အလားအလာ အရမ်းများတယ်ဆိုတာ ကျွန်မ သိတယ်။ သူ့အပြုအမူတွေနဲ့ပတ်သက်တဲ့ အချက်အလက်တွေကို ကျွန်မ ပေးလိုက်တယ်ဆိုတာကို သူသာသိသွားရင် ကျွန်မကို မုန်းသွားမလား။ ကျွန်မဟာ လူ့မေတ္တာတရားမရှိဘူးလို့များ ထင်သွားမလား။ ဒါပေမဲ့ ကျွန်မသာ ဒါတွေကို မရေးခဲ့ဘူးဆိုရင် သမ္မာတရားကို လက်တွေ့လုပ်ဆောင်ဖို့ အခွင့်အရေးကို ဆုံးရှုံးရလိမ့်မယ်။ ဒါဟာ ဘုရားသခင်ကို ပုန်ကန်ပြစ်မှားတာပဲလေ။ အဲဒီညက အိပ်ရာထဲမှာ ဟိုဘက်ဒီဘက် လူးလှိမ့်ရင်းနဲ့ ကျွန်မ အိပ်လို့ကို မရခဲ့ဘူး။ ကျွန်မ ရှာဖွေပြီး စဉ်းစားသုံးသပ်နေတုန်းမှာ ဘုရားနှုတ်ကပတ်တော် တစ်ပိုဒ်ကို သတိရသွားလို့ ရှာဖတ်လိုက်တယ်။ ဘုရားသခင်က ပြောသည် “တစ်ခါတစ်ရံ ဘုရားသခင်သည် လူတို့ကို ကူညီရန် စာတန်၏ အစေခံမှုကို အသုံးပြုလိမ့်မည်။ သို့သော်လည်း ထိုသို့သော ကိစ္စများတွင် ငါတို့သည် ဘုရားသခင်ကို အသေအချာ ကျေးဇူးတင်ရမည်ဖြစ်ပြီး စာတန်ကို ကျေးဇူးပြန်ဆပ်ရမည် မဟုတ်။ ဤသည်မှာ စည်းမျဉ်းနှင့်ဆိုင်သော ကိစ္စဖြစ်သည်။ စုံစမ်းသွေးဆောင်ခြင်းသည် ကြင်နာမှု ပေးသနားသည့် ဆိုးယုတ်သော လူတစ်ဦးအသွင်ဖြင့် လာသည့်အခါ အတိအကျ မည်သူက သင့်ကို ကူညီမစနေပြီး အကူအညီပေးနေသည်၊ သင်၏ ကိုယ်ပိုင် အခြေအနေက မည်သို့ရှိသည်၊ သင် လျှောက်နိုင်သည့် အခြားလမ်းကြောင်းများ ရှိမရှိဆိုသည်တို့နှင့်ပတ်သက်၍ သင် ပထမဦးစွာ ရှင်းလင်းအောင် လုပ်ထားရမည်ဖြစ်သည်။ သင်သည် ထိုသို့သော အခြေအနေများကို ပြောင်းလွယ်ပြင်လွယ်ပုံစံဖြင့် ကိုင်တွယ်ဖြေရှင်းရမည်။ ဘုရားသခင်က သင့်ကို ကယ်တင်ချင်ပါက ယင်းကို ပြီးမြောက်ရန် မည်သူ၏ အစေခံမှုများကို သူ အသုံးပြုသည်ဖြစ်စေ ပထမဦးစွာ ဘုရားသခင်ကို သင် ကျေးဇူးတင်ပြီး ယင်းကို ဘုရားသခင်ထံမှ ခံယူသင့်ပေသည်။ ကျေးဇူးတင်စိတ်ဖြင့် တစ်စုံတစ်ဦးထံ မိမိ၏ ဘဝကို ပေးအပ်ဖို့ မဆိုထားနှင့်၊ သင်၏ ကျေးဇူးတင်စိတ်ကို လူတို့ထံ အဓိက မရှေးရှုထားသင့်ပေ။ ဤသည်မှာ ကြီးလေးသော အမှားတစ်ခု ဖြစ်သည်။ အရေးကြီးသည့်အရာမှာ သင်၏ စိတ်နှလုံးသည် ဘုရားသခင်ကို ကျေးဇူးတင်ရှိပြီး ယင်းကို ဘုရားသခင်ထံမှ သင် ခံယူခြင်းဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၇)) ဘုရားနှုတ်ကပတ်တော်တွေကို ဖတ်ပြီးတဲ့နောက် ကျွန်မစိတ်ထဲမှာ ရုတ်တရက် လွတ်မြောက်သွားသလို ခံစားလိုက်ရတယ်။ ယန်ကွမ်ကို ကျွန်မ အမြဲတမ်း ကျေးဇူးတင်နေခဲ့ပြီး အဲဒီတုန်းက ကျွန်မတာဝန်ကို မစွန့်ပစ်ခဲ့ရတဲ့ အကြောင်းရင်းဟာ ယန်ကွမ်က ကျွန်မကို မိတ်သဟာယဖွဲ့ပေးပြီး ကူညီခဲ့လို့ပဲဆိုပြီး ယုံကြည်နေခဲ့တာ။ ကျွန်မရင်ထဲမှာ ဒီကျေးဇူးကို ဘယ်တုန်းကမှ မမေ့နိုင်ခဲ့ဘဲ သူ့ကို ပြန်ပေးဆပ်ချင်နေခဲ့တယ်။ ကျွန်မက တကယ်ကို မိုက်မဲပြီး မျက်ကန်းဖြစ်ခဲ့တာပဲ။ လူတစ်ယောက် ဘယ်တာဝန်ကို ထမ်းဆောင်နိုင်တယ်၊ သတ်မှတ်ထားတဲ့ တာဝန်တစ်ခုကို ဘယ်အချိန်မှာ ထမ်းဆောင်ရမယ်ဆိုတာကို ဘုရားသခင်က အချုပ်အခြာအာဏာ ကိုင်စွဲထားပြီး အမိန့်နဲ့ ကြိုတင်ပြဋ္ဌာန်းထားတာလေ။ ယန်ကွမ် ကျွန်မကို ကူညီခဲ့တာဟာ ဘုရားသခင်က စီစဉ်ညွှန်ကြားခဲ့ပြီး ပြင်ဆင်ခဲ့တာပါ။ ဒီကျေးဇူးအားလုံးကို ယန်ကွမ်လုပ်တာပါလို့ ကျွန်မ မသတ်မှတ်ခဲ့သင့်ဘူး။ ကျွန်မ ကျေးဇူးတင်သင့်တာက ဘုရားသခင်ကိုပါ။

ဘုရားသခင်ရဲ့ နှုတ်ကပတ်တော်တွေကို ကျွန်မ ထပ်ဖတ်ခဲ့တယ်။ “လက်တွေ့တွင်မူ ယင်းတို့ကို သင် ပြန်ကျေးဇူးဆပ်သည်ဖြစ်စေ၊ မဆပ်သည်ဖြစ်စေ သင်သည် လူသား ဖြစ်နေဆဲဖြစ်ပြီး ပုံမှန် လူ့သဘာဝ ဘောင်အတွင်း အသက်ရှင်နေဆဲ ဖြစ်သည်။ ထိုသို့သော ပြန်ကျေးဇူးဆပ်ခြင်းသည် အမှုအရာတစ်ခုကိုမျှ ပြောင်းလဲပေးလိမ့်မည် မဟုတ်။ သင် ကောင်းမွန်စွာ ပြန်ကျေးဇူးဆပ်ရုံသက်သက်နှင့် သင်၏ လူ့သဘာဝသည် ပြောင်းလဲမှုကို ကြုံရလိမ့်မည် မဟုတ်သကဲ့သို့ သင်၏ ဖောက်ပြန်ပျက်စီးသော စိတ်သဘောထားသည်လည်း ချိုးနှိမ်ခြင်းကို ခံရလိမ့်မည် မဟုတ်။ ထိုနည်းတူ သင် ဆိုးရွားစွာ ပြန်ကျေးဇူးဆပ်ရုံသက်သက်နှင့် သင်၏ ဖောက်ပြန်ပျက်စီးသော စိတ်သဘောထားက ပိုမိုဆိုးရွားလာလိမ့်မည် မဟုတ်ပေ။ ကြင်နာမှုကို သင် ပြန်ကျေးဇူးဆပ်ပြီး ပေးအပ်ခြင်း ရှိမရှိဆိုသည့် အချက်က သင်၏ ဖောက်ပြန်ပျက်စီးသော စိတ်သဘောထားနှင့် မည်သည့် ဆက်စပ်မှုမျှ လုံးဝ မရှိပေ။ ဆက်စပ်မှု ရှိသည်ဖြစ်စေ၊ မရှိသည်ဖြစ်စေ၊ ငါ့အတွက် ဤ ‘ကြင်နာမှု’မျိုး မရှိသည်မှာ အမှန်ဖြစ်ပြီး၊ သင်တို့အတွက်လည်း ထိုသို့ဖြစ်ရန် ငါမျှော်လင့်သည်။ ဤသို့ဆိုလျှင် မည်သို့ သင်မှတ်ယူသင့်သနည်း။ ရိုးရှင်းစွာဖြင့် ယင်းကို ဝတ္တရားတစ်ခုနှင့် တာဝန်တစ်ခု၊ ဗီဇများရှိသည့် လူတစ်ဦး လုပ်ဆောင်သင့်သည့် တစ်စုံတစ်ရာအဖြစ် မှတ်ယူလော့။ လူသားအနေဖြင့် ထိုအရာကို သင်၏ တာဝန်၊ ဝတ္တရားအဖြစ် မှတ်ယူပြီး အစွမ်းရှိသမျှဖြင့် လုပ်ဆောင်သင့်သည်။ ထိုမျှသာဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရား လိုက်စားခြင်းဆိုသည်မှာ (၇)) “လူတို့သည် အခြားလူများကို မည်သည့်စည်းမျဉ်းနှင့် ဆက်ဆံရန် ဘုရားနှုတ်ကပတ်တော်များက တောင်းဆိုသနည်း။ ဘုရားသခင်ချစ်သောအရာကို ချစ်ပြီး ဘုရားသခင် မုန်းသောအရာကို မုန်းလော့။ ဤသည်မှာ လူတို့ စောင့်ထိန်းလိုက်နာသင့်သည့် စည်းမျဉ်းဖြစ်၏။ ဘုရားသခင်သည် သမ္မာတရားကို လိုက်စားပြီး သူ၏ အလိုတော်ကို လိုက်လျှောက်နိုင်သောသူများကို ချစ်သည်။ ဤလူတို့သည်လည်း ကျွန်ုပ်တို့ ချစ်သင့်သောလူများဖြစ်သည်။ ဘုရားသခင်၏ အလိုတော်ကို မလိုက်လျှောက်နိုင်သောသူ၊ ဘုရားသခင်ကို မုန်းတီးပြီး၊ ပုန်ကန်သောသူ၊ ဤလူတို့သည် ဘုရားသခင်၏ အလွန်မုန်းတီးခြင်းကို ခံရသည်။ ကျွန်ုပ်တို့သည်လည်း ၎င်းတို့ကို အလွန်မုန်းတီးသင့်၏။ ဤသည်မှာ လူသားအပေါ် ဘုရားသခင် တောင်းဆိုသောအရာ ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ကိုယ်ပိုင် မှားယွင်းသောအမြင်များကို သိကျွမ်းခြင်းဖြင့်သာ အမှန်တကယ် ပြောင်းလဲနိုင်သည်) ဘုရားနှုတ်ကပတ်တော်တွေကို စဉ်းစားသုံးသပ်ပြီးတဲ့နောက် ဘုရားသခင်နဲ့ပတ်သက်ရင် လူ့လောကမှာလို “ကျေးဇူး” ဆိုတာမျိုး လုံးဝမရှိဘူးဆိုတာကို ကျွန်မ နားလည်သွားတယ်။ ကိုယ့်ကို ကူညီခဲ့ဖူးတဲ့လူတွေကို မျက်စိစုံမှိတ် ကျေးဇူးမဆပ်သင့်ဘူး။ အဲဒီအစား ကိုယ့်တာဝန်ဝတ္တရားတွေကို အစွမ်းကုန် ဖြည့်ဆည်းသင့်ပေမဲ့ သမ္မာတရား စည်းမျဉ်းကိုတော့ မချိုးဖောက်ရဘူး။ တစ်စုံတစ်ခုဟာ သမ္မာတရား စည်းမျဉ်းကို ချိုးဖောက်နေရင် အဲဒါကို လုပ်ဖို့ ငြင်းဆန်သင့်ပြီး ဘုရားသခင်ရဲ့ တောင်းဆိုချက်တွေနဲ့အညီ လက်တွေ့လုပ်ဆောင်သင့်တယ်။ သမ္မာတရားကို လိုက်စားပြီး ကိုယ့်တာဝန်ကို ထမ်းချင်တဲ့သူတွေနဲ့ပတ်သက်လို့တော့ သူတို့ဟာ ဖောက်ပြန်ပျက်စီးမှုကို ထုတ်ဖော်ပြရင်တောင် သူတို့က နောင်တရပြီး ပြောင်းလဲချင်စိတ် ရှိနေသရွေ့ သူတို့ကို မေတ္တာထားတဲ့ စိတ်နှလုံးနဲ့ ကူညီဖို့ အတတ်နိုင်ဆုံး ကြိုးစားသင့်တယ်။ သူတို့ ကိုယ့်ကို ကူညီခဲ့ဖူးတာမျိုး ရှိမရှိ၊ ဒါမှမဟုတ် ကိုယ့်အပေါ် ကျေးဇူးရှိမရှိဆိုတာကို မကြည့်သင့်ဘူး။ သမ္မာတရားကို မလိုက်စားတဲ့၊ သူတို့တာဝန်ကို ထမ်းဆောင်ချင်စိတ်မရှိတဲ့၊ ထပ်တလဲလဲ မိတ်သဟာယဖွဲ့ပေးတာတောင်မှ နောင်တမရဘဲ မပြောင်းလဲတဲ့၊ မကောင်းမှုတွေကိုတောင် ဆက်လုပ်နေတဲ့ လူတွေကတော့ ဘုရားသခင် မုန်းတာ ခံရတဲ့သူတွေပဲ။ သူတို့ကို ကျွန်မတို့လည်း ငြင်းပယ်ပြီး မုန်းတီးသင့်တယ်။ ယန်ကွမ်နဲ့ပတ်သက်လို့ ပြောရရင် သူ့ကို ကျွန်မ အများကြီး ကူညီခဲ့ပေမဲ့ သူက လုံးဝကို ဝင်ရောက်မှု မရှိခဲ့ဘူး။ နှစ်ချီလာတဲ့နောက်မှာတောင် သူ့ဆီမှာ နည်းနည်းလေးမှ ပြောင်းလဲမှု မရှိခဲ့ဘူး။ သူဟာ ဘုရားသခင်ကို နှစ်ချီ ယုံကြည်ခဲ့ပေမဲ့ သမ္မာတရားကို လက်တွေ့မလုပ်ဆောင်တဲ့အပြင် သူ့တာဝန်ကို ထမ်းဆောင်ချင်စိတ်လည်း မရှိဘူး။ သူဟာ ဘုရားသခင်ရဲ့ အမှုတော်ကနေ ထုတ်ဖော်လိုက်တဲ့ မယုံကြည်သူတွေထဲက တစ်ယောက်ပါ။ ကျွန်မဟာ စည်းမျဉ်းတွေနဲ့အညီ လက်တွေ့လုပ်ဆောင်ပြီး ဘုရားသခင် ချစ်မြတ်နိုးတာကို ချစ်မြတ်နိုးပြီး၊ ကိုယ်တော် ရွံမုန်းတာကို ရွံမုန်းရမယ်။ ဒါကြောင့် ယန်ကွမ်နဲ့ပတ်သက်တဲ့ အကဲဖြတ်ချက်ကို ကျွန်မ ရေးလိုက်တယ်။ အကဲဖြတ်ချက်ကို ပေးပို့ပြီးတဲ့နောက်မှာတော့ ကျွန်မစိတ်ထဲမှာ အေးချမ်းသွားတယ်။ နောက်ပိုင်းမှာ ယန်ကွမ်ဟာ ရှင်းလင်းပစ်ခံလိုက်ရတယ်။

ဒီကာလထဲက ကျွန်မရဲ့ အတွေ့အကြုံတွေကတစ်ဆင့် “တစ်လုတ်စားဖူး သူ့ကျေးဇူး” ဆိုတဲ့ ရိုးရာအယူအဆနဲ့ပတ်သက်လို့ ပိုင်းခြားသိမြင်နိုင်စွမ်း တချို့ ရရှိခဲ့ပြီး ဘုရားသခင်က ရိုးရာယဉ်ကျေးမှုရဲ့ မှားယွင်းပြီး အဓိပ္ပာယ်မဲ့တဲ့အရာတွေကို စိတ်ဖြာလေ့လာဆွေးနွေးပုံက လူသားကို ကယ်တင်ခြင်းပဲဆိုတာကို တွေ့ကြုံခံစားခဲ့ရတယ်။ ကျွန်မသာ ဘုရားနှုတ်ကပတ်တော်တွေကို မဖတ်ခဲ့ဘူးဆိုရင် “တစ်လုတ်စားဖူး သူ့ကျေးဇူး” ဆိုတဲ့ ရိုးရာအယူအဆနဲ့ပဲ အမြဲတမ်း အသက်ရှင်နေထိုင်နေမိမှာဖြစ်ပြီး၊ သမ္မာတရားကို ချိုးဖောက်ပြီး ဘုရားသခင်ကို အတိုက်အခံလုပ်တဲ့ ကိစ္စ ဘယ်လောက်တောင် များများ လုပ်ခဲ့မိမလဲဆိုတာကို သိမှာမဟုတ်ဘူး။ ကျွန်မ ဒီလိုအပြောင်းအလဲလေး လုပ်နိုင်ခဲ့တာဟာ ဘုရားနှုတ်ကပတ်တော်တွေကနေ ရရှိတဲ့ ရလဒ်တစ်ခုပါပဲ။ ဘုရားသခင် ကျေးဇူးတော်ကို ချီးမွမ်းပါတယ်။


၂၄။ သက်သာမှုကို မက်မောခြင်းအပေါ် ဆင်ခြင်သုံးသပ်ခြင်းများ

ဒင်ရှင်း၊ တရုတ်ပြည်

၂၀၂၂ ခုနှစ် ဩဂုတ်လတုန်းက အသင်းတော်မှာ လူသစ်တွေကို ရေလောင်းပေးတဲ့အလုပ်အတွက် ကျွန်မ တာဝန်ယူခဲ့ရတယ်။ ဒီလိုအရေးကြီးတဲ့ တာဝန်ကို ထမ်းဆောင်ခွင့်ရတဲ့အတွက် ဘုရားသခင်ကို အရမ်းကျေးဇူးတင်မိပြီး၊ ဒီတာဝန်ကို သေချာပေါက် ကောင်းကောင်းထမ်းဆောင်မယ်လို့ တိတ်တဆိတ် စိတ်ပိုင်းဖြတ်ခဲ့တယ်။ အရင်က ရေလောင်းပေးတဲ့အလုပ်ကို တာဝန်မယူဖူးသလို စည်းမျဉ်းတွေကိုလည်း နားမလည်ထားတော့၊ ကျွန်မ သေချာလေ့လာပြီး သက်ဆိုင်ရာ စည်းမျဉ်းတွေကို ကျွမ်းကျင်လာအောင် အားထုတ်ခဲ့တယ်။ လူသစ်တွေမှာ အခြေအနေတွေ၊ ဒါမှမဟုတ် ပြဿနာတစ်ခုခုရှိရင် ကျွန်မနဲ့ တွဲလုပ်နေတဲ့ ညီအစ်မနဲ့အတူ အမြန်ဆုံး မိတ်သဟာယဖွဲ့ပြီး ဖြေရှင်းပေးခဲ့တယ်။ နေ့တိုင်း အလုပ်များပေမဲ့၊ စိတ်နှလုံးထဲမှာ ခွန်အားတွေ အများကြီးရှိနေသလို ခံစားရပြီး ပြဿနာတချို့ကိုလည်း ဖြေရှင်းခဲ့တယ်။ အချိန်နည်းနည်းကြာတော့၊ ဒီအလုပ်မှာ အသေးစိတ်လုပ်စရာတွေ အများကြီးပါဝင်နေတာကို ကျွန်မ တွေ့ခဲ့ရတယ်။ လူသစ်တွေရဲ့ ပြဿနာမျိုးစုံနဲ့ အခက်အခဲတွေကို အချိန်မီ ဖြေရှင်းပေးရုံတင်မကဘူး၊ ရေလောင်းသူတွေရဲ့ အလုပ်ကိုလည်း စစ်ဆေးပြီး လိုက်ကြည့်ရတယ်၊ သူတို့ရဲ့ အခက်အခဲတွေကို ဖြေရှင်းပေးရတယ်၊ ပင်ကိုစွမ်းရည်ရှိသူတွေကို ရှာဖွေရတယ်၊ ရေလောင်းသူတွေကို ပျိုးထောင်ပေးရတယ် စသဖြင့်ပေါ့။ ဒီအလုပ်ကို ကောင်းကောင်းလုပ်ဖို့က အရမ်းခက်ခဲလွန်းတယ်လို့ ကျွန်မ ခံစားလာရတယ်။ အများကြီးစဉ်းစားဖို့လိုပြီး အဖိုးအခကြီးကြီး ပေးဆပ်ရတယ်။ အရမ်းပင်ပန်းတာပဲလေ။ ဒါကြောင့် ကျွန်မရဲ့အလုပ် နည်းနည်းပိုပြီး သက်သောင့်သက်သာဖြစ်အောင် ပြဿနာနည်းနည်းပဲ ကြုံရဖို့ အမြဲ မျှော်လင့်နေခဲ့တယ်။ နောက်ပိုင်းကျတော့၊ ရေလောင်းပေးဖို့လိုတဲ့ လူသစ်အရေအတွက်က ဆက်တိုက်တိုးလာတဲ့အတွက် ကျွန်မမှာ ဖိအားတွေ ပိုများလာတယ်။ “လူသစ်တွေအားလုံးကို ကောင်းကောင်း ရေလောင်းပေးဖို့နဲ့ အရာအားလုံးကို သေချာကြည့်ရှုစောင့်ရှောက်ဖို့က အချိန်နဲ့ အားထုတ်မှုတွေ အများကြီးပေးရမှာ။ အရမ်းပင်ပန်းလွန်းတယ်” လို့ ကိုယ့်ဘာသာကိုယ် တွေးမိတယ်။ ဒါကြောင့် ရေလောင်းသူတွေနဲ့လောက်ပဲ စပြီး စုဝေးဖြစ်ခဲ့တယ်။ အယူအဆ အတော်များများရှိနေတဲ့ လူသစ်တွေအားလုံးအတွက် တာဝန်ကို ရေလောင်းသူတွေဆီ လွှဲပေးလိုက်ပြီး သူတို့နဲ့ပတ်သက်လို့ ကျွန်မ သိပ်ပြီး ဂရုမစိုက်တော့ဘူး။ တစ်ခါတလေကျရင်တော့ ရေလောင်းသူတွေရဲ့ အလုပ်နဲ့ပတ်သက်ပြီး မေးမြန်းပေမဲ့၊ အဲဒါက ဝတ်ကျေတမ်းကျေ လုပ်နေရုံသက်သက်ပါပဲ။ အချိန်နည်းနည်းကြာတော့ ရေလောင်းပေးတဲ့အလုပ်မှာ ပြဿနာတွေ ဆက်တိုက်ပေါ်လာတော့တာပဲ။ လူသစ်တချို့က အပျက်သဘောဆောင်ပြီး အားနည်းနေကြလို့ စုဝေးပွဲတွေကို သိပ်မလာကြတော့ဘူး၊ တချို့ကျတော့လည်း ဘာသာရေး သင်းအုပ်တွေရဲ့ အခြေအမြစ်မရှိတဲ့ ကောလာဟလတွေ၊ မှားယွင်းတဲ့အယူအဆတွေကြောင့် အထင်အမြင်မှားသွားကြတယ်။ တခြားသူတွေကတော့ သူတို့ရဲ့ မိသားစုတွေရဲ့ ဟန့်တားနှောင့်ယှက်မှုနဲ့ နှိပ်စက်ညှဉ်းပန်းမှုတွေကြောင့် စုဝေးပွဲတွေကို ပုံမှန် မတက်နိုင်ကြတာမျိုးတွေ စသဖြင့်ပေါ့။ ရေလောင်းသူတွေကိုယ်တိုင်လည်း အခက်အခဲတွေနဲ့ နေထိုင်နေရပြီး နည်းနည်း အပျက်သဘောဆောင်နေကြတယ်။ ခေါင်းဆောင်တွေက စာတစ်စောင်ပို့ပြီး အကြောင်းရင်းကို အမြန်ရှာဖို့နဲ့ လမ်းလွဲနေတာတွေကို ပြန်တည့်မတ်ပေးဖို့ ပြောလာတယ်။ ပြီးတော့ အယူအဆတွေရှိပေမဲ့ အစွမ်းအစကောင်းတဲ့ လူသစ်တွေကို ကျွန်မကိုယ်တိုင် ရေလောင်းပေးသင့်တယ်လို့လည်း သတိပေးခဲ့တယ်။ လူသစ်တွေရဲ့ ပြဿနာတွေကို ဖြေရှင်းဖို့ ကျွန်မကိုယ်တိုင် လက်တွေ့ပါဝင်ပြီး သူတို့တွေ မှန်တဲ့ လမ်းခရီးမှာ အမြစ်တွယ်နိုင်အောင် ကူညီပေးရမှာလေ။ ခေါင်းဆောင်တွေ ဒီလိုရေးထားတာကို တွေ့ရတဲ့အခါ ကျွန်မရင်ထဲ မကောင်းဖြစ်သွားတယ်။ ဒါဟာ တကယ့်အလုပ်ကို ကျွန်မ မလုပ်ခဲ့တဲ့ အကျိုးဆက်ပဲလို့ ခံစားလိုက်ရတယ်။ အဲဒီနောက်မှာ လူသစ်တွေရဲ့ ပြဿနာတွေကို မိတ်သဟာယဖွဲ့ပြီး ဖြေရှင်းပေးဖို့ ကျွန်မ အပြေးအလွှား သွားခဲ့ပေမဲ့ ရလဒ်တွေက သိပ်မကောင်းခဲ့ဘူး။ ဒီအလုပ်က အရမ်းခက်ခဲလွန်းတယ်လို့ ခံစားလာရပြီး ကျွန်မရဲ့ တာဝန်ကို ပိုပြီး လွယ်ကူတဲ့ဟာ တစ်ခုခုနဲ့ ပြောင်းလဲနိုင်ရင် ကောင်းမှာပဲလို့ တွေးမိပါတယ်။ တစ်ခါတုန်းက ရေလောင်းသူတွေက အလုပ်ထဲက ပြဿနာတွေနဲ့ အခက်အခဲတချို့ကို ထောက်ပြကြတယ်။ စည်းမျဉ်းတချို့ကိုရှာပြီး ဒီပြဿနာတွေကို ဘယ်လိုဖြေရှင်းရမလဲဆိုတာ သူတို့နဲ့ ဆွေးနွေးချင်ခဲ့တယ်၊ ဒါပေမဲ့ နောက်တော့ တွေးမိတယ်၊ “စည်းမျဉ်းတွေကို ရှာရတာ အချိန်နဲ့ အားထုတ်မှုတွေ အရမ်းကုန်တယ်။ ငါနဲ့ တွဲလုပ်နေတဲ့ ညီအစ်မက အစွမ်းအစကောင်းပြီး ကောင်းကောင်း မိတ်သဟာယဖွဲ့တတ်တယ်၊ ပြဿနာတွေကိုလည်း ဖြေရှင်းတတ်တယ်။ သူ့ကိုပဲ သွားဖြေရှင်းခိုင်းလိုက်မယ်” လို့ပေါ့။ ဒါကြောင့် ရှာသင့်တဲ့ စည်းမျဉ်းတွေကိုလည်း မရှာခဲ့သလို၊ မိတ်သဟာယဖွဲ့သင့်တာတွေကိုလည်း မိတ်သဟာယ မဖွဲ့ခဲ့ဘူး။ ညီအစ်မ အမှုအရာတွေ ဖြေရှင်းပေးမယ့်အချိန်ကိုပဲ စောင့်နေခဲ့တယ်။ နောက်ပိုင်း ကိစ္စတွေ ပေါ်လာတဲ့အခါ၊ ကျွန်မရဲ့ ကိုယ်ပိုင်အစွမ်းအစ ညံ့ဖျင်းတာကို အကြောင်းပြချက်အနေနဲ့သုံးပြီး အရှုပ်ထွေးဆုံးနဲ့ အခက်အခဲဆုံး အလုပ်တွေအားလုံးကို ကျွန်မရဲ့ တွဲဖက်ဆီ လုံးဝကျိုးကြောင်းဆီလျော်သလို သဘာဝကျသလို လွှဲချခဲ့တယ်။ ကျွန်မ တာဝန်ထမ်းဆောင်တဲ့နေရာမှာ ဝန်တာထားစိတ် နည်းသထက်နည်းလာခဲ့တယ်။ နေ့တိုင်း လက်ရှိအလုပ်တွေကိုပဲ စက်ရုပ်တစ်ရုပ်လိုလုပ်နေခဲ့တယ်။ အဲဒီအချိန်အတောအတွင်း ကျွန်မရဲ့ စိတ်နှလုံးထဲမှာ ငြိမ်သက်ခြင်းနဲ့ စိတ်အေးချမ်းမှု ကင်းမဲ့နေတယ်လို့ အမြဲ ခံစားနေရတယ်။ ရလဒ်တွေက ဆက်တိုက်ကျဆင်းနေတဲ့အတွက် ခေါင်းဆောင်တွေက ဘာတွေဖြစ်နေလဲဆိုတာကို နားလည်ဖို့ အလုပ်ကို ခဏခဏ လိုက်ကြည့်ကြတယ်။ ကျွန်မ မွန်းကျပ်ပြီး ဂနာမငြိမ်ဖြစ်လာတယ်။ ဖြေရှင်းဖို့လိုတဲ့ ပြဿနာတွေနဲ့ အခက်အခဲတွေ အရမ်းများနေသလိုမျိုးပေါ့။ ဖိအားတွေ အရမ်းများနေပြီး စိုးရိမ်စရာတွေ အရမ်းများနေတယ်လို့ ခံစားရတယ်။ ကျွန်မ ခဏခဏ စိတ်ဆင်းရဲခဲ့ရပြီး ညည်းမိခဲ့တယ်၊ “ဒီတာဝန်ကို ငါထမ်းဆောင်တာ သိပ်မကြာသေးဘူးလေ။ ဘာလို့ ခေါင်းဆောင်တွေက ငါ့ကို နားမလည်ပေးရတာလဲ။ ဘာလို့ သူတို့က အလုပ်ကို ဒီလောက်တောင် အနီးကပ် လိုက်ကြည့်နေရတာလဲ” ပေါ့။ အလုပ်မှာ နောက်ထပ် ပြဿနာတွေ မပေါ်လာဖို့ကိုပဲ ကျွန်မ တကယ် မျှော်လင့်နေခဲ့မိတယ်။

တစ်နေ့တော့ ကျွန်မ ကိုဗစ်-၁၉ ကူးစက်ခံရတယ်။ ရုတ်တရက် ဖျားလာပြီး တစ်ကိုယ်လုံးလည်း ကိုက်ခဲနေတော့တာပဲ။ လုံးဝ အားမရှိတော့ဘူး။ အစာလည်း မျိုမကျသလို ညဘက်တွေဆိုလည်း အိပ်မရဘူး။ ရင်ထဲမှာတော့ ဘုရားသခင်ဆီ အမြဲ ဆုတောင်းနေမိတယ်၊ “အို ဘုရားသခင်၊ ဒီဖျားနာမှုနဲ့ နာကျင်မှုက ကိုယ်တော်ရဲ့ ရည်ရွယ်ချက်နဲ့ သမီးဆီ ကျရောက်လာတာပါ။ ဒါပေမဲ့ အခုထိ ဘယ်သင်ခန်းစာကို သင်ယူရမလဲဆိုတာ သမီး မသိသေးပါဘူး။ သမီးရဲ့ပြဿနာတွေကို နားလည်လာအောင် သမီးကို လမ်းပြပေးတော်မူပါ” လို့ပေါ့။ ဆုတောင်းပြီးတဲ့နောက်၊ ဒီကာလအတွင်း တာဝန်ထမ်းဆောင်တုန်းက ကျွန်မရဲ့ အခြေအနေနဲ့ အနေအထားကို တွေးဆမိတယ်။ ကိုယ့်တာဝန်ကို ထမ်းဆောင်တာက အဓိပ္ပာယ်ရှိတဲ့ အရာတစ်ခုဖြစ်ပေမဲ့၊ ဘာလို့ ငါ ခဏခဏ မွန်းကျပ်ပြီး ဝေဒနာခံစားနေရတာလဲ။ တာဝန်ထမ်းဆောင်နေရင်းနဲ့ ဒီလိုအနေအထားမျိုးကို ငါ ဘယ်လိုလုပ် ရောက်သွားတာလဲ လို့ တွေးနေမိတယ်။ နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ဖတ်ခဲ့ရတယ်။ “လူတို့သည် ရုပ်ပိုင်းဆိုင်ရာ သက်သာမှုနှင့် ပျော်ရွှင်မှုကို စဉ်ဆက်မပြတ် ရှာဖွေလျှင်၊ ရုပ်ပိုင်းဆိုင်ရာ ပျော်ရွှင်မှုနှင့် သက်သာမှုကို စဉ်ဆက်မပြတ် လိုက်စားလျှင်၊ ဒုက္ခမခံလိုလျှင် ရုပ်ပိုင်းဆိုင်ရာ ဒုက္ခအနည်းငယ်၊ သူတစ်ပါးတို့ထက် အနည်းငယ်ပို၍ ဒုက္ခခံခြင်း၊ သို့မဟုတ် ပုံမှန်ထက် အနည်းငယ်ပို၍ အလုပ်ပိသည်ဟု ခံစားရခြင်းသည်ပင် ၎င်းတို့အား ဖိနှိပ်ချုပ်ချယ်မှုကို ခံစားရစေလိမ့်မည်။ ဤသည်မှာ ဖိနှိပ်ချုပ်ချယ်မှုကို ဖြစ်စေသည့်အရာတစ်ခုဖြစ်သည်။ လူတို့သည် ရုပ်ပိုင်းဆိုင်ရာ ဒုက္ခအနည်းငယ်ကို အလွန်ဆိုးရွားသည်ဟု မသတ်မှတ်လျှင်၊ ရုပ်ပိုင်းဆိုင်ရာ သက်သာမှုကို မလိုက်စားဘဲ ဘုရားသခင်အား ကျေနပ်စေရန်အတွက် ၎င်းတို့၏ တာဝန်များကို ကောင်းမွန်စွာ ဖြည့်ဆည်းရန် သမ္မာတရားအား လိုက်စားပြီး ရှာဖွေလျှင် ၎င်းတို့သည် ရုပ်ပိုင်းဆိုင်ရာ ဒုက္ခကို မကြာခဏ ခံစားရမည်မဟုတ်ပေ။ ၎င်းတို့သည် အနည်းငယ်အလုပ်ရှုပ်ခြင်း၊ ပင်ပန်းခြင်း၊ သို့မဟုတ် အားကုန်ခြင်းကို ရံဖန်ရံခါ ခံစားရလျှင်ပင် အိပ်ပျော်ပြီးနောက်တွင် နိုးထသောအခါ သက်သာလိမ့်မည်။ ထို့နောက် ၎င်းတို့၏ အလုပ်ကို ဆက်လက် လုပ်ဆောင်လိမ့်မည်။ ၎င်းတို့၏ အာရုံစိုက်မှုသည် ၎င်းတို့၏တာဝန်နှင့် အလုပ်အပေါ်တွင် ရှိလိမ့်မည်။ ရုပ်ပိုင်းဆိုင်ရာ ပင်ပန်းနွမ်းနယ်မှု အနည်းငယ်ကို သိသာထင်ရှားသော ပြဿနာတစ်ခုအဖြစ် သတ်မှတ်မည်မဟုတ်ပေ။ သို့ရာတွင် လူတို့၏ အတွေးထဲတွင် ပြဿနာတစ်ခုပေါ်လာပြီး ၎င်းတို့သည် ရုပ်ပိုင်းဆိုင်ရာ သက်သာမှုကို စဉ်ဆက်မပြတ် လိုက်စားသောအခါ ၎င်းတို့၏ ရုပ်ခန္ဓာက အနည်းငယ် နစ်နာခြင်း၊ သို့မဟုတ် စိတ်ကျေနပ်မှုကို ရှာမတွေ့နိုင်ခြင်းဖြစ်သည့် မည်သည့်အချိန်မဆိုတွင် ၎င်းတို့အတွင်း၌ အပျက်သဘောဆောင်သော စိတ်ခံစားချက်အချို့ ဖြစ်ပေါ်လိမ့်မည်။ ဤသို့ဆိုလျှင် မိမိနှစ်သက်သလို အစဉ် လုပ်ဆောင်လိုပြီး မိမိ၏ ဇာတိပကတိကို အလိုလိုက်ကာ ဘဝကို ပျော်မွေ့လိုသော ဤသို့သောသူမျိုးသည် ကျေနပ်ခြင်း မရှိသည့်အခါတိုင်းတွင် ဤအပျက်သဘောဆောင်သော ဖိနှိပ်ချုပ်ချယ်ခံရသည့် စိတ်ခံစားချက်အတွင်းတွင် အဘယ်ကြောင့် မကြာခဏ ပိတ်မိနေမည်နည်း။ (သက်သာခြင်းနှင့် ရုပ်ပိုင်းဆိုင်ရာ ပျော်မွေ့မှုကို လိုက်စားသောကြောင့်ဖြစ်သည်။) ဤသည်မှာ လူအချို့အတွက် မှန်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၅)) ဘုရားနှုတ်ကပတ်တော်တွေကို တွေးဆပြီးတဲ့နောက်မှာတော့၊ မွန်းကျပ်မှုနဲ့ ဝေဒနာတွေကြားထဲမှာ ကျွန်မ အသက်ရှင်နေခဲ့ရတဲ့ အကြောင်းရင်းက ဒီအလုပ်က လုပ်ဖို့ ခက်ခဲနေလို့ မဟုတ်ဘူးဆိုတာကို နားလည်သွားတယ်။ အဓိက အကြောင်းရင်းက ကျွန်မရဲ့ အတွေးအမြင်တွေမှာ ပြဿနာရှိနေလို့ပဲ။ ကျွန်မ လိုက်စားနေခဲ့တာက သမ္မာတရားကို ရယူဖို့ မဟုတ်သလို၊ ဖန်ဆင်းခံတစ်ယောက်ရဲ့ တာဝန်ကို ကောင်းကောင်း ဖြည့်ဆည်းဖို့လည်း မဟုတ်ဘူး။ အဲဒီအစား ခန္ဓာကိုယ် သက်သာမှုကိုပဲ ကျွန်မ လိုက်စားနေခဲ့တာ။ စိုးရိမ်စရာတွေ ဘယ်လိုလျှော့ချမလဲ၊ ကိုယ့်အတွက် အမှုအရာတွေကို ဘယ်လို ပိုလွယ်ကူအောင် လုပ်မလဲဆိုတာကိုပဲ စဉ်းစားနေခဲ့တယ်။ အလုပ်ပမာဏများလာပြီး အထူးဂရုစိုက်ဖို့ လိုအပ်လာတဲ့အခါ၊ ပိုပြီး ဒုက္ခခံရမယ်၊ အဖိုးအခ ပိုပေးဆပ်ရမယ်ဆိုရင် ကျွန်မ ညည်းတွားပြီး အတိုက်အခံဖြစ်မိတယ်။ အလုပ်မှာ ပြဿနာတွေ၊ အခက်အခဲတွေ အများကြီး ကြုံရတဲ့အခါ အဲဒါတွေကို အရမ်း ဒုက္ခများလွန်းတယ်လို့ သဘောထားပြီး ကိစ္စတွေက ကိုယ့်အတွက် ဘယ်လောက်တောင် ခက်ခဲနေလဲဆိုတာကို ညည်းတွားခဲ့တယ်၊ ဒါမှမဟုတ် တခြား ညီအစ်ကို မောင်နှမတွေဆီ ကိုင်တွယ်ဖြေရှင်းဖို့ ထိုးပေးလိုက်တယ်။ ဒီပတ်ဝန်းကျင်ကနေ လွတ်မြောက်နိုင်အောင်လို့ ကျွန်မရဲ့ တာဝန်ကို ပိုလွယ်တဲ့အရာတစ်ခုနဲ့တောင် လဲချင်ခဲ့သေးတယ်။ ခေါင်းဆောင်တွေက အလုပ်ကို နောက်ဆက်တွဲ လိုက်ကြည့်တဲ့အခါ သူတို့က ခေါင်းဆောင်တစ်ယောက်ရဲ့ တာဝန်ယူမှုကို ကောင်းကောင်း ဖြည့်ဆည်းနေမှန်း ကျွန်မ ကောင်းကောင်း သိပေမဲ့ သူတို့က ကျွန်မကို အနီးကပ် ဖိအားပေးလာတဲ့အခါ၊ ကျွန်မရဲ့ ဇာတိပကတိ အကျိုးစီးပွားတွေကို ထိခိုက်လာတဲ့အခါ၊ အဆိုးခံနေရတယ်၊ အလုပ်ပိနေတယ်လို့ ခံစားလာရပြီး ဟိုဟာ ညည်း၊ ဒီဟာ ညည်းနဲ့ လုပ်တော့တာပဲ။ တကယ်တမ်းကျတော့ ဘုရားသခင် စီစဉ်ပေးထားတဲ့ ပတ်ဝန်းကျင်က မကောင်းဘူးလို့ ကျွန်မ ညည်းတွားနေခဲ့တာ။ ဒါက ဘုရားသခင်အပေါ် မကျေမနပ်ဖြစ်တာပဲ၊ ပြီးတော့ ဘုရားသခင်ကို အတိုက်အခံလုပ်ချင်စိတ် ဝင်တာပဲ။ ဒါက ဘုရားသခင်ကို ဆန့်ကျင်နေတာလေ။ ကျွန်မ တကယ်ကို ပုန်ကန်လွန်းအားကြီးခဲ့ပြီး ဘုရားသခင်ကို ကြောက်ရွံ့တဲ့ စိတ်နှလုံးဆိုလို့ အရိပ်အယောင်တောင် မရှိခဲ့ဘူး။

နောက်ပိုင်းမှာ၊ သမ္မာတရားကို ဆက်ရှာဖွေပြီး ကိုယ့်ကိုယ်ကိုယ် ဆင်ခြင်သုံးသပ်ခဲ့တယ်။ ဘုရားနှုတ်ကပတ်တော်တွေကို ကျွန်မ ဖတ်ဖြစ်တယ်။ “လူတို့သည် တာဝန်တစ်ခုကို ထမ်းဆောင်သောအခါ အခက်အခဲများကို အစဉ်သဖြင့် ညည်းညူကြပြီး အားထုတ်ရန် ဝန်လေးကြသည့်အပြင် အားလပ်ချိန် အနည်းငယ် ရသည်နှင့် တစ်ပြိုင်နက် အနားယူခြင်း၊ အကျိုးမဲ့ စကားစမြည် ပြောဆိုခြင်း၊ သို့မဟုတ် အပန်းဖြေ ပျော်ပါးခြင်းတို့ကို ပြုလုပ်ကြသည်။ ပြီးလျှင် အလုပ်များလာပြီး ၎င်းတို့ဘဝများ၏ ပုံမှန်လှုပ်ရှားမှုနှင့် လုပ်ရိုးလုပ်စဉ်တို့ ပျက်သည့်အခါ ၎င်းတို့က ယင်းနှင့်ပတ်သက်၍ မပျော်မရွှင်ဖြစ်ပြီး ကျေနပ်မှုမရှိကြပေ။ ၎င်းတို့က ညည်းညူပြီး စောဒကတက်ကြကာ မိမိတို့၏တာဝန် ထမ်းဆောင်ခြင်းတွင် ဝတ်ကျေတမ်းကျေ ဖြစ်လာသည်။ ဤသည်မှာ ဇာတိပကတိ၏ သက်သောင့်သက်သာဖြစ်ခြင်းကို တပ်မက်ခြင်း မဟုတ်သလော။...အသင်းတော်၏ အလုပ်သည် မည်မျှပင် များပြားစေကာမူ သို့မဟုတ် ၎င်းတို့၏ တာဝန်များ မည်မျှပင် များပြားစေကာမူ ၎င်းတို့၏ နေ့စဉ်ဘဝ အမူအကျင့်နှင့် သာမန်အနေအထားသည် မည်သည့်အခါမျှ ပျက်ပြားသွားခြင်း မရှိပေ။ ၎င်းတို့၏ ဇာတိပကတိဆိုင်ရာ ဘဝများ၏ အသေးအဖွဲကိစ္စတစ်ခုခုနှင့်ပတ်သက်လာသောအခါ ၎င်းတို့သည် လုံးဝ မပေါ့ဆကြဘဲ ဤအရာများကို ပြီးပြည့်စုံအောင် စီစဉ်ကြပြီး ဤကိစ္စနှင့်ပတ်သက်၍ အလွန် တင်းကျပ်၍ အလေးအနက်ထားကြသည်။ သို့ရာတွင် ဘုရားသခင်၏ အိမ်တော်အလုပ်နှင့်ပတ်သက်လာသောအခါ ကိစ္စသည် မည်မျှပင် ကြီးမားစေကာမူ၊ ညီအစ်ကိုမောင်နှမများ၏ လုံခြုံရေးနှင့်ပင် သက်ဆိုင်နေစေကာမူ ၎င်းတို့သည် ယင်းကို ပေါ့ပေါ့ဆဆသာ ကိုင်တွယ်ဖြေရှင်းကြသည်။ ဘုရားသခင်၏ တာဝန်ပေးစေခိုင်းချက် ပါဝင်သော ထိုအရာများကိုပင်၊ သို့မဟုတ် ၎င်းတို့ ထမ်းဆောင်သင့်သည့် တာဝန်ကိုပင် ဂရုမစိုက်ပေ။ ၎င်းတို့သည် လုံးဝ တာဝန်ယူခြင်းမရှိပေ။ ဤသည်မှာ ဇာတိပကတိ သက်သာမှုများကို မွေ့လျော်ခံစားခြင်း မဟုတ်လော။ ဇာတိပကတိ သက်သာမှုကို မွေ့လျော်ခံစားသော လူများသည် တာဝန်တစ်ခု ထမ်းဆောင်ဖို့အတွက် သင့်တော်သည့် လူများ ဖြစ်သလော။ လူတစ်ဦးက မိမိ၏တာဝန် ထမ်းဆောင်ခြင်းနှင့် ပတ်သက်သည့် အကြောင်းအရာကို ထုတ်ပြောလျှင်ပြောချင်း သို့မဟုတ် အဖိုးအခပေးခြင်းနှင့် ဒုက္ခခံခြင်းအကြောင်း ပြောလျှင်ပြောချင်း ၎င်းတို့သည် မိမိတို့၏ခေါင်းများကို မပြတ်ခါကြပေသည်။ ၎င်းတို့၌ အခက်အခဲများစွာ ရှိသည်၊ ၎င်းတို့သည် စောဒကအပြည့်ရှိကြပြီး အပျက်သဘောဆောင်ခြင်းနှင့် ပြည့်နေကြသည်။ ထိုသို့သော လူများသည် အသုံးမကျပေ၊ ၎င်းတို့သည် မိမိတို့၏တာဝန်များကို ထမ်းဆောင်ဖို့ အရည်အချင်းမပြည့်မီသဖြင့် ဖယ်ရှားရှင်းလင်းခြင်း ခံရသင့်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၂)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာတော့ သက်သာမှုကို တပ်မက်ခြင်းနဲ့ ကိုယ့်တာဝန်ကို ထမ်းဆောင်တဲ့အခါ တာဝန်မဲ့ခြင်းဆိုတဲ့ ဒီပြဿနာဟာ သဘာဝအားဖြင့် အရမ်းကို ပြင်းထန်တယ်ဆိုတာကို နောက်ဆုံးမှာ ကျွန်မ သဘောပေါက်သွားတယ်။ သက်သာမှုကို အမြဲတမ်း တပ်မက်တဲ့လူတွေဟာ သူတို့ရဲ့ တာဝန်ကို ကလိမ်ကကျစ်ကျပြီး ကောက်ကျစ်တဲ့နည်းလမ်းနဲ့ ထမ်းဆောင်ကြတယ်၊ လွယ်တဲ့အပိုင်းတွေကို ရွေးပြီး ခက်တဲ့အပိုင်းတွေကို ကြောက်ကြတယ်၊ ပြီးတော့ ဒုက္ခမခံချင်ကြသလို အဖိုးအခလည်း မပေးဆပ်ချင်ကြဘူး။ အခက်အခဲတွေကို မြင်တာနဲ့ ထွက်ပြေးကြပြီး၊ ကြီးမားတဲ့ အခက်အခဲ ဒါမှမဟုတ် ပြဿနာအများကြီး ပါဝင်တဲ့ အလုပ်တွေကို တခြားသူတွေဆီ ထိုးပေးဖို့ အကြောင်းပြချက်နဲ့ ဆင်ခြေမျိုးစုံကို ရှာတတ်ကြတယ်။ ဒီလိုလူမျိုးဟာ ယုံကြည်စိတ်ချရမှု မရှိသလို အလုပ်ကို တာဝန်ယူဖို့လည်း မသင့်တော်ဘူး။ ကျွန်မက ဒီလိုလူစားမျိုး အတိအကျကို ဖြစ်နေခဲ့တာ။ ကျွန်မအနေနဲ့ ရေလောင်းခြင်းအလုပ်ကို တာဝန်ယူရပြီး လူသစ်တွေကို ရေလောင်းပေးသင့်တယ်၊ သူတို့ မှန်တဲ့လမ်းခရီးမှာ အမြန်ဆုံး အမြစ်တွယ်နိုင်အောင် သူတို့ရဲ့ အယူအဆတွေနဲ့ ပြဿနာတွေကို အချိန်မီ ဖြေရှင်းပေးသင့်တယ်ဆိုတာကို ကောင်းကောင်းကြီး သိထားခဲ့တယ်။ ဒါက ကျွန်မတာဝန်ရဲ့ အခြေခံ လုပ်ဆောင်ရမယ့်အရာနဲ့ ကျွန်မ ကောင်းကောင်း ဖြည့်ဆည်းရမယ့် တာဝန်တွေပဲလေ။ ဒါပေမဲ့ လူသစ်တွေမှာ ပြဿနာတွေ အများကြီးရှိတယ်၊ ပြဿနာတွေကို ဖြေရှင်းရတာ အရမ်းဒုက္ခများလွန်းပြီး အရမ်းပင်ပန်းတယ်လို့ ကျွန်မ ညည်းနေခဲ့မိတယ်။ ဒါကြောင့် အယူအဆတွေ၊ အခက်အခဲတွေရှိတဲ့ လူသစ်တွေအားလုံးကို ရေလောင်းသူတွေဆီ ထိုးပေးဖို့ ဆင်ခြေတွေရှာပြီး သူတို့နဲ့ပတ်သက်လို့ လုံးဝ ဂရုမစိုက်တော့ဘဲ၊ အလုပ်ကို လက်ဖျားနဲ့တောင် မတို့တဲ့ သူဌေးလိုမျိုး နေခဲ့ပါတယ်။ ဒါကြောင့် လူသစ်တွေရဲ့ ပြဿနာတွေကို အချိန်မီ မဖြေရှင်းပေးနိုင်ခဲ့ဘဲ ရေလောင်းခြင်းအလုပ်ရဲ့ တိုးတက်မှုကို အဟန့်အတားဖြစ်စေခဲ့တယ်။ ရေလောင်းသူတွေက သူတို့အလုပ်မှာ အခက်အခဲတွေ၊ ပြဿနာတွေနဲ့ ကြုံတွေ့ရတဲ့အခါ၊ ဇာတိပကတိအပေါ်မှာပဲ သိသိသာသာ အာရုံစိုက်နေခဲ့ပြီး အဲဒါတွေကို ဖြေရှင်းဖို့ ဆန္ဒမရှိခဲ့ပါဘူး။ ဒါတောင်မှ ကျွန်မက အစွမ်းအစ ညံ့ဖျင်းတယ်လို့ ဆင်ခြေပေးပြီး အရမ်း ကောက်ကျစ်ခဲ့မိတယ်၊ ဒါမှ အခက်အခဲတွေနဲ့ ပြဿနာတွေ အားလုံးကို ကျွန်မနဲ့ အတူအလုပ်လုပ်နေတဲ့ ညီအစ်မဆီ အကျိုးအကြောင်းခိုင်ခိုင်လုံလုံနဲ့ လွှဲချနိုင်မှာလေ။ ဇာတိပကတိကို အလေးထားပြီး ကိုယ်စိတ်ချမ်းသာမှုကို တပ်မက်နေခဲ့လို့၊ နောက်ပြီး တကယ့်အလုပ်ကို မလုပ်ခဲ့လို့၊ ရေလောင်းခြင်းအလုပ်ရဲ့ ရလဒ်တွေက မကောင်းခဲ့ဘူး။ ဒါတောင်မှ ကိုယ့်ကိုယ်ကိုယ် ဆင်ခြင်သုံးသပ်ခြင်း မရှိခဲ့ဘူး၊ ခေါင်းဆောင်တွေက အလုပ်ကို နောက်ဆက်တွဲ လိုက်လုပ်ပြီး ဘာတွေဖြစ်နေလဲဆိုတာကို သိသွားတဲ့အခါ၊ သူတို့ကိုတောင် အတိုက်အခံလုပ်ချင်စိတ် ခံစားရပြီး မကျေမနပ် ဖြစ်ခဲ့သေးတယ်။ ကျွန်မမှာ ဆင်ခြင်တုံတရား လုံးဝကို ကင်းမဲ့နေခဲ့တာပဲ။ ဒီလို အခြေအနေ၊ ဒီလို အပြုအမူမျိုးနဲ့၊ ကြီးကြပ်ရေးမှူးတစ်ယောက်ဖြစ်ဖို့ ကျွန်မ ဘယ်လိုလုပ် ထိုက်တန်မှာလဲ။ ကျွန်မက ကိုယ့်တာဝန်ကို ထမ်းဆောင်နေခဲ့တာမှ မဟုတ်တာ၊ ဒုစရိုက်အမှု ပြုနေခဲ့တာလေ။ ရင်ထဲမှာ စိတ်မကောင်းဖြစ်ပြီး နောင်တရမိတယ်၊ ပြီးတော့ ဒီကပ်ရောဂါ ကူးစက်ခံရတာက ဘုရားသခင် ခွင့်ပြုထားလို့ပဲဆိုတာကို တွေးမိတယ်။ ကိုယ့်ပြဿနာတွေကို ဆက်ပြီး ဆင်ခြင်သုံးသပ်ဖို့နဲ့သိလာဖို့ ဦးဆောင်ပေးနိုင်ဖို့ ဘုရားသခင်ဆီ ဆုတောင်းခဲ့တယ်။

သိပ်မကြာခင်မှာပဲ စုဝေးပွဲတစ်ခုမှာ ကျွန်မရဲ့ အခြေအနေအကြောင်းကို လူတိုင်းကို ပွင့်ပွင့်လင်းလင်း ပြောပြဖြစ်ခဲ့တယ်။ ခေါင်းဆောင်က ဘုရားနှုတ်ကပတ်တော် တစ်ပိုဒ်ကို ဖတ်ပြတယ်၊ အဲဒီနှုတ်ကပတ်တော်ကြောင့် ကျွန်မရဲ့ ဖောက်ပြန်ပျက်စီးတဲ့ စိတ်သဘောထားနဲ့ ပတ်သက်ပြီး နားလည်မှုတချို့ ရခဲ့ပါတယ်။ အနန္တတန်ခိုးရှင် ဘုရားသခင် ပြောသည်မှာ “အယောင်ဆောင် ခေါင်းဆောင်များသည် လက်တွေ့ကျသော အလုပ်ကို မလုပ်ဆောင်ကြသော်လည်း အရာရှိတစ်ဦးကဲ့သို့ မည်သို့ပြုမူရမည်ကို သိကြသည်။ ၎င်းတို့ ခေါင်းဆောင်တစ်ဦး ဖြစ်လာသည်နှင့်တစ်ပြိုင်နက် ပထမဆုံးလုပ်ဆောင်သည့်အရာမှာ အဘယ်နည်း။ ယင်းမှာ လူတို့၏ မျက်နှာသာပေးခြင်းကို ဝယ်ယူခြင်း ဖြစ်သည်။ ၎င်းတို့သည် ‘အရာရှိသစ်များက အထင်ကြီးအောင်လုပ်ဖို့ စိတ်ထက်သန်ကြသည်’ ဟူသော လုပ်နည်းကိုင်နည်းကို ခံယူကြသည်။ ပထမဦးဆုံးအနေဖြင့် ၎င်းတို့သည် လူတို့ကို မျက်နှာလိုမျက်နှာရ လုပ်ရန် အမှုအရာအနည်းငယ်ကို လုပ်ဆောင်ပြီး လူတိုင်း၏ နေ့စဉ် လူမှုဖူလုံရေးကို တိုးတက်စေသည့် အမှုအရာအနည်းငယ်ကို ကိုင်တွယ်ဖြေရှင်းပေးသည်။ ၎င်းတို့သည် လူတိုင်းက ၎င်းတို့ကို ချီးမွမ်းကာ ‘ဤခေါင်းဆောင်သည် ကျွန်ုပ်တို့အပေါ် မိဘသဖွယ် ပြုမူသည်’ ဟု ပြောဆိုရန်အလို့ငှာ လူတို့က ၎င်းတို့အား အကောင်းမြင်စေရန်၊ ၎င်းတို့က လူအများနှင့် တစ်သားတည်းဖြစ်ကြောင်း လူတိုင်းကို ပြသရန် ပထမဆုံး ကြိုးစားကြသည်။ ထို့နောက် ၎င်းတို့သည် တရားဝင် တာဝန်ယူကြသည်။ ၎င်းတို့တွင် အများထောက်ခံမှုရှိပြီး ၎င်းတို့၏ ရာထူးက လုံခြုံသွားပြီဖြစ်ကြောင်း ၎င်းတို့ ခံစားကြရသည်။ ထို့နောက် ၎င်းတို့သည် ၎င်းတို့၏ ထိုက်တန်သောအခွင့်အရေးများ ဖြစ်သည့်အလား အဆင့်အတန်း၏ အကျိုးအမြတ်များကို စတင် မွေ့လျော်ခံစားကြသည်။ ၎င်းတို့၏ ဆောင်ပုဒ်များမှာ ‘ဘဝဆိုသည်မှာ ကောင်းကောင်းစားပြီး ကောင်းကောင်းဝတ်ဖို့သာ ဖြစ်သည်၊’ ‘ဘဝသည် တိုတောင်းသည်၊ ထို့ကြောင့် သင်တတ်နိုင်သမျှ ကာလပတ်လုံး ပျော်မွေ့လော့၊’ ဟူသည်နှင့် ‘ယနေ့အတွက်သာ ပျော်ပါး၍ မနက်ဖြန်အတွက် မနက်ဖြန်မှ ပူပန်ပါ’ ဟူသည်တို့ ဖြစ်ကြသည်။ ၎င်းတို့သည် နေ့ရက်တိုင်းကို ဖြစ်လာသည့်အတိုင်း ပျော်မွေ့ကြသည်။ ပျော်နိုင်တုန်း ပျော်ပါးကြပြီး ခေါင်းဆောင်တစ်ဦးအနေဖြင့် မည်သည့်တာဝန်ဝတ္တရားများကို ကောင်းမွန်စွာ ဖြည့်ဆည်းသင့်သည်၊ မည်သည့်တာဝန်များကို ထမ်းဆောင်သင့်သည်ဟူသည်တို့ကို ထည့်သွင်းစဉ်းစားရန် မဆိုထားနှင့်၊ အနာဂတ်ကို မတွေးကြပေ။ ၎င်းတို့သည် လုပ်ရိုးလုပ်စဉ် ကိစ္စတစ်ခုအတိုင်း အနည်းငယ်သော စကားလုံးများနှင့် အယူဝါဒများကို တရားဟောပြီး ဟန်ပြအတွက် အလုပ်အနည်းငယ်ကို လုပ်ဆောင်ကြသည်။ ၎င်းတို့သည် မည်သည့် လက်တွေ့ကျသော အလုပ်ကိုမျှ မလုပ်ဆောင်ကြပေ။ ၎င်းတို့သည် အသင်းတော်ရှိ လက်တွေ့ကျသော ပြဿနာများကို ဖော်ထုတ်ခြင်းမရှိဘဲ လုံးဝ ဖြေရှင်းနေခြင်း မရှိပေ။ သို့ဖြစ်၍ ထိုသို့သော အပေါ်ယံ အလုပ်တာဝန်များကို လုပ်ဆောင်ခြင်းသည် အဘယ်အဓိပ္ပာယ်ရှိသနည်း။ ဤသည်မှာ လှည့်စားခြင်း မဟုတ်လော။ ဤသို့သော အယောင်ဆောင် ခေါင်းဆောင်မျိုးကို အရေးကြီးသော တာဝန်များ ပေးအပ်၍ရနိုင်သလော။ ၎င်းတို့သည် ခေါင်းဆောင်များနှင့် အမှုဆောင်များကို ရွေးချယ်ခြင်းအတွက် ဘုရားအိမ်တော်၏ စည်းမျဉ်းများ၊ သတ်မှတ်ချက်များနှင့် ကိုက်ညီသလော။ (မကိုက်ညီပါ။) ဤလူတို့သည် မည်သည့် အသိစိတ် သို့မဟုတ် ဆင်ခြင်တုံတရားမျှ မရှိ၊ ၎င်းတို့သည် တာဝန်သိစိတ် လုံးဝ ကင်းမဲ့ကြပြီး သို့တိုင်အောင် အသင်းတော်၌ အရာရှိရာထူးတစ်ခုကို စွဲကိုင်ရန်၊ ခေါင်းဆောင်တစ်ဦးဖြစ်ရန် ဆန္ဒရှိနေကြသေးသည်။ ၎င်းတို့သည် အဘယ်ကြောင့် အလွန်အရှက်မဲ့ကြသနည်း။ တာဝန်သိစိတ်ရှိသော အချို့လူများအတွက်မူ ၎င်းတို့သည် အစွမ်းအစ ညံ့ဖျင်းပါက ခေါင်းဆောင်များ မဖြစ်နိုင်ကြပေ။ တာဝန်သိစိတ် လုံးဝမရှိသော အသုံးမကျသူများအကြောင်းကိုမူ ပြောစရာမလိုတော့ပေ၊ ၎င်းတို့သည် ခေါင်းဆောင်များဖြစ်ရန် သာ၍ပင် အရည်အချင်းမပြည့်မီကြပေ။ ထိုသို့သော အစားကြီးပြီး ပျင်းရိသော အယောင်ဆောင် ခေါင်းဆောင်များသည် မည်မျှ ပျင်းရိကြသနည်း။ ၎င်းတို့သည် ပြဿနာတစ်ခုကို တွေ့ရှိပြီး ဤသည်မှာ ပြဿနာတစ်ခုဖြစ်ကြောင်းကို သိရှိနေသည့်အခါ၌ပင် အလေးအနက် မထားသည့်အပြင် ဂရုမစိုက်ကြပေ။ ၎င်းတို့ အလွန် တာဝန်မဲ့ကြသည်တကား။ ၎င်းတို့သည် စကားပြောကောင်းသောသူများ ဖြစ်ပြီး အစွမ်းအစ အနည်းငယ်ရှိပုံရသော်လည်း အလုပ်များ ရပ်တန့်သွားသည်အထိ ဖြစ်စေလျက် အသင်းတော်အလုပ်တွင်ရှိသည့် အမျိုးမျိုးသော ပြဿနာများကို ၎င်းတို့ မဖြေရှင်းနိုင်ကြပေ။ ပြဿနာများ ဆက်လက်၍ စုပုံလာသော်လည်း ဤခေါင်းဆောင်များသည် ယင်းတို့ကို လျစ်လျူရှု၍ လုပ်ရိုးလုပ်စဉ်အတိုင်း အပေါ်ယံ အလုပ်တာဝန်အနည်းငယ်ကို မရမက လုပ်ဆောင်ကြသည်။ နောက်ဆုံးရလဒ်မှာ အဘယ်နည်း။ ၎င်းတို့သည် အသင်းတော်အလုပ်ကို ကမောက်ကမဖြစ်စေကြသည် မဟုတ်လော၊ ၎င်းတို့သည် အလုပ်ကို ကိုးရိုးကားယားပြုလုပ်မိကြသည် မဟုတ်လော။ ၎င်းတို့သည် အသင်းတော်၌ ပရမ်းပတာဖြစ်ခြင်းနှင့် စည်းလုံးညီညွတ်မှုမရှိခြင်းကို ဖြစ်ပေါ်စေသည် မဟုတ်လော။ ဤသည်မှာ ရှောင်လွှဲ၍မရသော ရလဒ်ဖြစ်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) ဘုရားသခင်က ကျွန်မကို ဖော်ထုတ်နေချိန်မှာ ကိုယ်တော်နဲ့ မျက်နှာချင်းဆိုင် ရပ်နေရသလို ခံစားရတယ်။ ကျွန်မဟာ ဘုရားသခင် ဖော်ထုတ်ထားတဲ့ ပျင်းရိတဲ့ လူစားမျိုးပါပဲ။ သက်သာမှုကို တပ်မက်နေတာနဲ့ပဲ၊ ကျွန်မမြင်တွေ့ခဲ့ရတဲ့ ပြဿနာတွေကို မဖြေရှင်းခဲ့သလို၊ တကယ့်အလုပ်ကိုလည်း လုံးဝ မလုပ်ခဲ့ဘူး။ ဒီကာလလေးကို ပြန်တွေးကြည့်ရင်၊ လူသစ်တွေရဲ့ အယူအဆတွေနဲ့ ပြဿနာတွေ အားလုံးကို ကျွန်မ သိခဲ့တယ်၊ ရေလောင်းသူတွေရဲ့ အခက်အခဲတွေနဲ့ အခြေအနေတွေကိုလည်း မြင်နိုင်ခဲ့တယ်။ ဒါပေမဲ့ ဒီပြဿနာတွေကို အမြန်ဆုံး ဖြေရှင်းဖို့ သမ္မာတရားကို ဘယ်လိုရှာဖွေရမလဲဆိုတာကို ကျွန်မ မစဉ်းစားခဲ့ဘူး။ အဲဒီအစား၊ လုပ်ရိုးလုပ်စဉ်အတိုင်းပဲ လုပ်ခဲ့တယ်၊ ဝတ်ကျေတမ်းကျေနဲ့ ခဏလောက်ပဲ မိတ်သဟာယဖွဲ့ပြီး ကိုယ့်အတွက် သက်သာအောင်ပဲ ကြိုးစားခဲ့တယ်။ လူတွေကို လှည့်ဖြားဖို့ အယူဝါဒတချို့ကို ရွတ်ပြပြီး အဲဒီအတိုင်း ထားထားလိုက်တယ်။ တစ်ခါတလေဆိုရင် ပြဿနာတွေကို ကိုယ့်တွဲဖက်ဆီ ဒါမှမဟုတ် ရေလောင်းသူတွေဆီ တိုက်ရိုက်ထိုးပေးပြီး သူတို့ကို ဖြေရှင်းခိုင်းလိုက်သေးတယ်။ လွယ်တဲ့အလုပ်တွေကိုပဲ ရွေးပြီး ပင်ပန်းတာတွေကို ချန်ထားခဲ့တယ်၊ အခြေအနေတိုင်းမှာ ဇာတိပကတိကိုပဲ အလေးထားခဲ့တယ်။ လူသစ်တွေကို ရေလောင်းတာက အရမ်းအရေးကြီးမှန်း ကျွန်မ ကောင်းကောင်း သိခဲ့တယ်၊ ဘာလို့လဲဆိုတော့ ဒါက ယုံကြည်သူအသစ်တွေ မှန်တဲ့ လမ်းခရီးမှာ ခိုင်ခိုင်မာမာ ရပ်တည်နိုင်ခြင်း ရှိမရှိအပေါ် သက်ရောက်မှု ရှိလို့ပါပဲ။ ဒါပေမဲ့ ကျွန်မ အဖိုးအခ မပေးဆပ်ချင်ခဲ့ဘူး၊ ကျွန်မမြင်တဲ့ ပြဿနာတွေကိုလည်း မဖြေရှင်းခဲ့ဘူး။ ပြဿနာတွေကနေ ထွက်ပြေးပြီး ကျွန်မရဲ့ တာဝန်တွေကို ခေါင်းရှောင်ခဲ့တယ်၊ အလုပ်မှာ ဆုံးရှုံးမှုတွေ ဖြစ်နေတာကို ရှင်းရှင်းလင်းလင်း မြင်နေရပေမဲ့လည်း လုံးဝ ဂရုမစိုက်ခဲ့ဘူး။ ကျွန်မ တကယ်ကို အသိစိတ် ကင်းမဲ့ပြီး အရမ်းတာဝန်မဲ့လွန်းခဲ့တာပဲ။ ဒီလိုဖြစ်နေတာတောင်မှ ကိုယ့်ကိုယ်ကိုယ် ဆင်ခြင်သုံးသပ်ခြင်း မရှိခဲ့ဘဲ၊ ဒီအလုပ်ကို တာဝန်ယူရတာ အချိန်တိုလေးပဲ ရှိသေးလို့ ခေါင်းဆောင်တွေက ကျွန်မအခက်အခဲတွေကို နားလည်ပေးသင့်ပြီး ကျွန်မဆီကနေ အရမ်းကြီး မတောင်းဆိုသင့်ဘူးလို့ တွေးနေခဲ့သေးတယ်။ ကျွန်မမှာ ဆင်ခြင်တုံတရား လုံးဝကို ကင်းမဲ့နေခဲ့တာပဲ။ “ယနေ့ လုပ်စရာရှိတာ လုပ်၊ မနက်ဖြန်ကို မနက်ဖြန်ရောက်မှ တွေးပူပါ။” နဲ့ “နေ့ရက်တိုင်းကို ဝတ်ကျေတမ်းကျေ ဖြတ်သန်းပါ” ဆိုတဲ့ စာတန်ဆန်တဲ့ အတွေးအခေါ်တွေကို အားကိုးပြီး ကျွန်မ အသက်ရှင်နေခဲ့တယ်။ ကိုယ့်တာဝန်ကို ထမ်းဆောင်တဲ့အခါ၊ ကိုယ့်ရဲ့ တကယ့်အလုပ်ကို အာရုံမစိုက်ခဲ့ဘူး။ မသက်ဆိုင်တဲ့၊ အရေးမပါတဲ့ အရာတချို့ကိုပဲ လုပ်ပြီး နေ့ရက်တွေကို ဖြစ်သလို ဖြတ်သန်းခဲ့တယ်။ အပေါ်ယံကြည့်ရင်တော့ နေ့တိုင်း အားနေပုံမပေါ်ပေမဲ့၊ တကယ်တမ်းကျတော့ တကယ့်အလုပ်ကို လုံးဝ မလုပ်ခဲ့သလို၊ ဖြည့်ဆည်းသင့်တဲ့ တာဝန်တွေကိုလည်း ကောင်းကောင်း မဖြည့်ဆည်းခဲ့ဘူး။ တကယ့်အလုပ်ကို အာရုံမစိုက်တဲ့ လူဖျင်း၊ လူပျင်းယောက်ရဲ့ အပြုအမူနဲ့ ကျွန်မရဲ့ အပြုအမူက ဘာများ ကွာခြားနေလို့လဲ။ အရင်တုန်းကဆို အဲဒီလိုလူတွေကို ကျွန်မ အထင်သေးခဲ့တာ၊ သူတို့နဲ့ တစ်တန်းစားတည်း ဖြစ်နေမယ်လို့ တစ်ခါမှ မတွေးခဲ့ဖူးဘူး။ ကျွန်မ ကိုယ့်ကိုယ်ကိုယ် ရွံမိတယ်၊ ကျွန်မလို တည်ကြည်မှု ကင်းမဲ့ပြီး လုံးဝ ယုံကြည်စိတ်ချလို့ မရတဲ့သူတစ်ယောက်က တာဝန်တွေ ထမ်းဆောင်ဖို့ တကယ်ကို မထိုက်တန်ပါဘူး။ ကျွန်မက ခေါင်းဆောင်တုတွေနဲ့ အမှုဆောင်တုတွေရဲ့ လမ်းကြောင်းပေါ် လျှောက်နေခဲ့တာ။ အခုတော့ ဖျားနာမှုတွေ ကျရောက်လာတော့မှ၊ တာဝန်တွေ လုပ်ချင်ရင်တောင် လုပ်ဖို့ ဘာခွန်အားမရှိတော့ဘူး။ ကျန်းမာရေးကောင်းတုန်းက အချိန်တွေကို ဖြုန်းတီးပစ်ခဲ့မိလို့ အရမ်းကို နောင်တရမိတယ်။ ဒီရောဂါကို မကုသနိုင်ဘဲ ကျွန်မ သေသွားခဲ့ရင်၊ ဒီဘဝမှာ ထာဝရ နောင်တတစ်ခု ကျန်ခဲ့တော့မှာပဲ။ တွေးမိလေလေ၊ ပိုပြီး စိတ်ဆင်းရဲလာလေလေပဲ။ ဘုရားသခင်ရဲ့ စွန့်ပစ်တာကို ခံလိုက်ရပြီလို့ အမြဲ ခံစားနေရပြီး၊ သမ္မာတရားကို မလိုက်စားဘဲ ဒါမှမဟုတ် ကိုယ့်တာဝန်ကို ကောင်းကောင်း မထမ်းဆောင်ဘဲ ဆက်သွားနေရင်၊ သေချာပေါက် ဖယ်ရှားရှင်းလင်းခံရမယ်ဆိုတာကို သဘောပေါက်လိုက်တယ်။

တစ်နေ့တော့ ဝိညဉ်ရေးရာဝတ်ပြုချိန်မှာ၊ ဘုရားနှုတ်ကပတ်တော်တွေကို ထပ်ဖတ်ရတယ်၊ “လူအချို့သည် ၎င်းတို့၏ တာဝန်များကို ထမ်းဆောင်ခြင်းတွင် မည်သည့်ဆင်းရဲဒုက္ခကိုမျှ ခါးစည်းခံရန် လိုလားခြင်းမရှိဘဲ ပြဿနာတစ်ခုကို ၎င်းတို့ ကြုံတွေ့ရသည့်အခါတိုင်းတွင် ယင်းမှာ အလွန်ခက်ခဲကြောင်း ညည်းညူကြပြီး အဖိုးအခပေးရန် ငြင်းဆန်ကြသည်။ ယင်းမှာ အဘယ် သဘောထားမျိုးဖြစ်သနည်း။ ယင်းသည် ဝတ်ကျေတမ်းကျေဖြစ်သော သဘောထားမျိုးဖြစ်သည်။ သင်သည် မိမိ၏တာဝန်ကို ဝတ်ကျေတမ်းကျေဖြစ်စွာ ထမ်းဆောင်ပြီး မထီမဲ့မြင် သဘောထားဖြင့် ချဉ်းကပ်လျှင် ရလဒ်မှာ မည်သည့်အရာ ဖြစ်မည်နည်း။ သင် ကောင်းမွန်စွာ ထမ်းဆောင်နိုင်စွမ်းရှိသည့် တာဝန်တစ်ခုတွင်ပင် သင်သည် ကောင်းမွန်စွာ လုပ်ဆောင်ရန် ပျက်ကွက်လိမ့်မည်၊ သင်၏ တာဝန်ထမ်းဆောင်မှုသည် စံနှုန်းပြည့်မီလိမ့်မည် မဟုတ်သကဲ့သို့ မိမိတာဝန်အပေါ် ထားရှိသည့် သင်၏ သဘောထားကို ဘုရားသခင် အလွန်ပင် ကျေနပ်အားရမှု မရှိဖြစ်လိမ့်မည်။ သင်သည် ဘုရားသခင်ထံ ဆုတောင်းနိုင်ပါက၊ သမ္မာတရားကို ရှာဖွေနိုင်ပြီး သင်၏ စိတ်နှလုံးအကြွင်းမဲ့၊ ဉာဏ်ရှိသမျှကို ယင်းထဲသို့ နှစ်ထားနိုင်ပါက၊ သင်သည် ဤနည်းလမ်းဖြင့် ပူးပေါင်းဆောင်ရွက်နိုင်ပါက၊ သို့ဆိုလျှင် သင် ကိစ္စရပ်များကို ကိုင်တွယ်သည့်အခါ အရာရာတိုင်းသည် နေရာတကျဖြစ်ပြီး ကောင်းမွန်သော ရလဒ်များ ထွက်ပေါ်လာစေရန် ဘုရားသခင်သည် သင့်အတွက် အရာအားလုံးကို ကြိုတင် ပြင်ဆင်ပေးလိမ့်မည် ဖြစ်သည်။ သင်သည် ကြီးမားသော ခွန်အားပမာဏကို အားသွန်ခွန်စိုက်လုပ်ရန် လိုအပ်မည် မဟုတ်ပေ၊ သင်သည် ပူးပေါင်းဆောင်ရွက်ရန် အစွမ်းကုန် လုပ်ဆောင်သည့်အခါ ဘုရားသခင်သည် သင့်အတွက် အရာအားလုံးကို စီစဉ်ပေးလေသည်။ သင်သည် စဉ်းလဲပြီး အချောင်ခိုပါက၊ သင်၏ တာဝန်ကို သင့်တင့်လျောက်ပတ်စွာ အာရုံစိုက် ထမ်းဆောင်ခြင်း မရှိဘဲ အစဉ်သဖြင့် လမ်းလွဲပါက ဘုရားသခင်သည် သင့်ထဲ၌ အလုပ်လုပ်လိမ့်မည် မဟုတ်ချေ။ သင်သည် ဤအခွင့်အရေးကို ဆုံးရှုံးရလိမ့်မည်ဖြစ်ပြီး ဘုရားသခင်က ‘သင့်အား အသုံးပြုရန် မဖြစ်နိုင်ပေ။ ဘေးထွက်ရပ်လော့။ သင်သည် ဉာဏ်များပြီး အချောင်ခိုရသည်ကို နှစ်သက်သည် မဟုတ်လော။ ပျင်းရိခြင်းနှင့် ကိုယ်စိတ်ချမ်းသာမှုတွင် ပျော်မွေ့ရခြင်းကို သင် နှစ်သက်သည် မဟုတ်လော။ ကဲ ထိုသို့ဆိုလျှင် ကိုယ်စိတ်ချမ်းသာမှုတွင် အစဉ်ထာဝရ ပျော်မွေ့လော့’ ဟု ဆိုလိမ့်မည်။ ဘုရားသခင်သည် ဤကျေးဇူးတော်နှင့် အခွင့်အရေးကို အခြားသူတစ်ဦးအား ပေးလိမ့်မည်။ သင်တို့ မည်သို့သဘောရသနည်း။ ဤသည်မှာ ဆုံးရှုံးမှုတစ်ခုလော၊ သို့မဟုတ် အကျိုးအမြတ်တစ်ခုလော။ (ဆုံးရှုံးမှုတစ်ခု ဖြစ်ပါသည်။) ယင်းမှာ ဧရာမ ဆုံးရှုံးမှုတစ်ခု ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) “ဘုရားသခင်၏ တာဝန်ပေးစေခိုင်းချက်များကို သင် မည်သို့ သဘောထားပြုမူသင့်သည်မှာ အလွန်အရေးကြီးပေသည်။ ဤသည်မှာ အလွန်ကြီးလေးသော ကိစ္စရပ်တစ်ခု ဖြစ်သည်။ ဘုရားသခင်က သင့်ကို အပ်နှံသည့်အရာကို သင် မပြီးမြောက်နိုင်ပါက သင်သည် ကိုယ်တော်၏ မျက်မှောက်တော်တွင် အသက်ရှင်ရန် မထိုက်တန်သည့်အပြင် သင့်အား အပြစ်ဒဏ်ပေးခြင်းကို လက်ခံသင့်သည်။ လူသားများက ဘုရားသခင် ၎င်းတို့အား အပ်နှံသော တာဝန်ပေးစေခိုင်းချက်များကို ပြီးမြောက်အောင် လုပ်ဆောင်ခြင်းသည် လုံးဝ သဘာဝကျပြီး ကျိုးကြောင်းခိုင်လုံမျှတပေသည်။ ဤသည်မှာ လူ၏ အမြင့်ဆုံးသော တာဝန်ဖြစ်ပြီး သူ၏ အသက်နှင့်ပင် ထပ်တူအရေးကြီးသည်။ သင်သည် ဘုရားသခင်၏ တာဝန်ပေးစေခိုင်းချက်များကို ပေါ့ပေါ့တန်တန် သဘောထားပါက ဤသည်မှာ ဘုရားသခင်ကို အဆိုးရွားဆုံး သစ္စာဖောက်ခြင်းပင် ဖြစ်သည်။ ဤသို့ဖြင့် သင်သည် ယုဒထက် ပို၍ ကြေကွဲဝမ်းနည်းဖွယ်ကောင်းပြီး ကျိန်ခြင်းခံရထိုက်ပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) ဘုရားနှုတ်ကပတ်တော်တွေကနေ ဘုရားသခင်ရဲ့ ဖြောင့်မတ်ပြီး ပုန်ကန်ပြစ်မှားလို့မရတဲ့ စိတ်သဘောထားကို ကျွန်မ ခံစားခဲ့ရတယ်။ ကျွန်မတို့ရဲ့ တာဝန်ဆိုတာ ဘုရားသခင်ဆီကလာတဲ့ တာဝန်ပေးစေခိုင်းချက်တစ်ခုဖြစ်ပြီး၊ လုံးဝ ငြင်းဆန်လို့မရတဲ့ တာဝန်တစ်ခုဖြစ်တယ်ဆိုတာကို နားလည်သွားတယ်။ တာဝန်ကို အလေးမထားဘဲ တာဝန်မဲ့ သဘောထားတာဟာ ဘုရားသခင်ကို သစ္စာဖောက်တာပဲ။ ဒါဟာ ပြင်းထန်တဲ့ ပြစ်မှားခြင်းတစ်ခုဖြစ်ပြီး ဒီလိုလူမျိုးဟာ ကျိန်ဆဲခံရသင့်တယ်။ ကိုယ့်ဇာတိပကတိရဲ့ ကိုယ်ပိုင်အကျိုးစီးပွားတွေကို မစဉ်းစားဘဲ ကိုယ့်တာဝန်ကို အလေးအနက်ထားပြီး တာဝန်ယူမှုရှိရှိ လုပ်ဆောင်တဲ့သူတွေသာ ဘုရားသခင်ရဲ့ အလုပ်နဲ့ လမ်းပြမှုကို ရရှိနိုင်တယ်။ သူတို့တာဝန်ကို ထမ်းဆောင်တဲ့ လုပ်ငန်းစဉ်တစ်လျှောက်မှာ သမ္မာတရားကို တဖြည်းဖြည်း နားလည်ပြီး ရရှိသလို၊ အမှုအရာတွေကို စည်းမျဉ်းနဲ့အညီ လုပ်ဆောင်လာကြတယ်။ ဒါပေမဲ့ ကျွန်မက သမ္မာတရားကို မချစ်ခဲ့ဘူး။ ကိုယ်သက်သာဖို့ကိုပဲ ကြိုက်နှစ်သက်ခဲ့တယ်။ ကျွန်မရဲ့ အခြေခံတာဝန်တွေဖြစ်မှန်း ရှင်းရှင်းလင်းလင်း သိနေတာတွေကိုတောင် မလုပ်ခဲ့သလို၊ တစ်ခါတလေ နည်းနည်းပါးပါး လုပ်ဖြစ်ရင်တောင်မှ ဝတ်ကျေတမ်းကျေနဲ့ ဟန်ပြလောက်ပဲ လုပ်ခဲ့တယ်။ ဘုရားသခင်ကိုရော ညီအစ်ကို မောင်နှမတွေကိုပါ လှည့်စားဖို့ ဟန်ပြအလုပ်လေး နည်းနည်းပဲ လုပ်ခဲ့တာ။ ကျွန်မ တကယ်ကို အရမ်း လှည့်ဖြားတတ်ခဲ့တာပဲ။ ဘုရားသခင်ဟာ လူတွေရဲ့ အနက်ရှိုင်းဆုံး စိတ်နှလုံးတွေကို စိစစ်တယ်။ ကျွန်မ လုပ်တဲ့ လုပ်ရပ်တိုင်းနဲ့၊ ကျွန်မရဲ့ အတွေးတွေ၊ အကြံအစည်တိုင်းကို ကိုယ်တော် စိစစ်တယ်။ ကိုယ်သက်သာရာရဖို့ကို တပ်မက်ပြီး တစ်ကိုယ်ကောင်းဆန်တဲ့၊ လှည့်ဖြားတတ်တဲ့ ကျွန်မလို လူမျိုးဟာ လုံးဝ ယုံကြည်စိတ်ချလို့ မရသလို ဘုရားသခင်ရဲ့စက်ဆုပ်ရွံရှာမှုနဲ့ အမုန်းတရားကိုပဲ ရလိုက်တယ်။ ဒါပေမဲ့ ကျွန်မ ကိုယ့်ကိုယ်ကိုယ် ဆင်ခြင်သုံးသပ်ခြင်း မရှိခဲ့သေးဘူး။ ခေါင်းဆောင်တွေက သတိပေးပေမဲ့လည်း ဇာတိပကတိကိုပဲ အလေးထားနေသေးတာမို့ ကျွန်မရဲ့ တာဝန်တွေ ထမ်းဆောင်ရာမှာ သန့်ရှင်းသော ဝိညာဉ်တော်ရဲ့ အလုပ်ကို မရရှိနိုင်တော့ဘဲ ပြဿနာတွေကို ရှင်းရှင်းလင်းလင်း မမြင်နိုင်တော့ဘူး။ ဒါဟာ လူသစ်တွေရဲ့ အခက်အခဲတွေကို အချိန်မီ မဖြေရှင်းပေးနိုင်ဘူး ဆိုတဲ့အဓိပ္ပာယ်ပဲလေ။ ကျွန်မရဲ့ တာဝန်တွေမှာ ပြစ်မှားခြင်းတွေ ကျူးလွန်ခဲ့တယ်။ အခု ဒီကပ်ရောဂါ ကူးစက်ခံရတာက ဘုရားသခင်ရဲ့ ဆုံးမခြင်း ကျွန်မဆီ ကျရောက်လာတာပဲ။ ဒါဟာ ကျွန်မအတွက် ဘုရားသခင်ရဲ့ ဖြောင့်မတ်တဲ့ စိတ်သဘောထားကို ထုတ်ဖော်လိုက်တာလည်း ဖြစ်တယ်။ ဒီအတိုင်း နောင်တမရဘဲ ဆက်သွားနေရင်၊ အသင်းတော်က ကျွန်မကို ရှင်းလင်းမပစ်ဘူးဆိုရင်တောင်၊ ဘုရားသခင်က အရာအားလုံးကို စိစစ်နေတာဖြစ်ပြီး၊ သန့်ရှင်းသော ဝိညာဉ်တော်ကလည်း ကျွန်မအပေါ် အလုပ်လုပ်မှာ မဟုတ်တော့ဘူး။ အနှေးနဲ့အမြန်ဆိုသလိုပဲ ကျွန်မ ဖယ်ရှားရှင်းလင်းခံရမှာပဲ။ သမ္မာကျမ်းစာထဲမှာ ပြောထားသလိုမျိုးပေါ့။ “လူမိုက်တို့သည် ကြွယ်ဝမှုကြောင့် ပျက်စီးခြင်းသို့ ရောက်လိမ့်မည်။” (သုတ္တံကျမ်း ၁:၃၂) အနန္တတန်ခိုးရှင် ဘုရားသခင်ကလည်း အခုလို မိန့်ဆိုထားပါတယ်၊ “ယနေ့ သင် မွေ့လျော်နေသော အရာသည် သင်၏အနာဂတ်ကို ဖျက်ဆီးမည့်အရာ...ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဧဝံဂေလိတရားကို ဖြန့်ဝေသည့် အလုပ်သည် လူသားကို ကယ်တင်သည့် အလုပ်လည်းဖြစ်သည်) ဒါကို နားလည်သွားတဲ့အခါ နောင်တတွေနဲ့ ပြည့်နှက်သွားပြီး၊ ကိုယ့်ကိုယ်ကိုယ်လည်း လုံးဝကို မုန်းတီးသွားတယ်။ ဘုရားသခင်ဆီ ကျွန်မ ဆုတောင်းလိုက်တယ်၊ “ချစ်ရပါသော ဘုရားသခင်၊ သမီး အရမ်း တစ်ကိုယ်ကောင်းဆန်ပြီး လှည့်ဖြားတတ်လွန်းပါတယ်။ သမီးရဲ့ တာဝန်တွေ ထမ်းဆောင်တဲ့အခါ၊ ဝတ်ကျေတမ်းကျေ လုပ်ပြီး ဇာတိပကတိကိုပဲ အလေးထားခဲ့ပါတယ်။ ဒါက အသင်းတော်ရဲ့ အလုပ်ကို ထိခိုက်စေခဲ့ပါတယ်။ ချစ်ရပါသော ဘုရားသခင်၊ သမီး နောင်တရဖို့ လိုလားနေပါတယ်။ သမီးရဲ့ ဒီအခြေအနေကို ပြောင်းလဲနိုင်ဖို့ သမီးကို လမ်းပြပေးတော်မူပါ” လို့ပေါ့။

အဲဒီနောက် ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “လူတစ်ယောက်ဘဝ၏ တန်ဖိုးမှာ အဘယ်နည်း။ စားခြင်း၊ သောက်ခြင်း၊ ပျော်ပါးခြင်းကဲ့သို့သော ဇာတိပကတိ သာယာမှုများ၌ မွေ့လျော်ဖို့အတွက်သာ ဖြစ်သလော။ (မဟုတ်ပါ။) ဤသို့ဆိုလျှင် မည်သည့်အရာဖြစ်သနည်း။ ကျေးဇူးပြုပြီး သင်တို့၏ အတွေးများကို ဝေမျှလော့။ (ဖန်ဆင်းခံတစ်ယောက်၏ တာဝန်ကို ထမ်းဆောင်ရန်ဖြစ်သည်။ ဤသည်မှာ အနည်းဆုံးအနေဖြင့် လူတစ်ယောက်က သူ၏ ဘဝတွင် စွမ်းဆောင်ရရှိသင့်သည့်အရာ ဖြစ်သည်။) ဤသည်မှာ မှန်သည်။...တစ်ချက်တွင် ယင်းသည် ဖန်ဆင်းခံတစ်ဦး၏ တာဝန်ကို ဖြည့်ဆည်းခြင်းဖြစ်သည်။ အခြားတစ်ချက်တွင် သင်၏ အရည်အချင်းနှင့် လုပ်ဆောင်နိုင်စွမ်းအတွင်း ရှိသော အရာမှန်သမျှကို သင်တတ်နိုင်သမျှ အကောင်းဆုံး လုပ်ဆောင်ခြင်း၊ အနည်းဆုံးအနေဖြင့် သင်၏ အသိစိတ်က သင့်ကို အပြစ်မတင်သော၊ သင်၏ ကိုယ်ပိုင်အသိတရားဖြင့် ငြိမ်းချမ်းစွာနေနိုင်ပြီး သူတစ်ပါးတို့၏ အမြင်တွင် လက်ခံနိုင်ဖွယ်ဖြစ်သည်ဟု သက်သေပြသောနေရာသို့ ရောက်ရှိခြင်းဖြစ်သည်။ နောက်တစ်ဆင့် တက်လျှင် သင်၏ ဘဝတစ်လျှောက်တွင် သင်မွေးဖွားသည့် မိသားစု၊ သင်၏ ပညာရေးနောက်ခံ၊ သို့မဟုတ် သင်၏ အစွမ်းအစက မည်သို့ရှိသည်ဖြစ်စေ ဘဝတွင် လူတို့ နားလည်သဘောပေါက်သင့်သည့် သဘောတရားများကို သင် နားလည်မှုအချို့ ရှိရမည်။ ဥပမာ မည်သို့သော လမ်းကြောင်းမျိုးကို လူတို့ လျှောက်သင့်သည်၊ မည်သို့ အသက်ရှင်သင့်သည်၊ အဓိပ္ပာယ်ရှိသောဘဝကို မည်သို့ အသက်ရှင်သင့်သည်ဆိုသည်တို့ဖြစ်သည်။ သင်သည် အနည်းဆုံးအနေဖြင့် ဘဝ၏ စစ်မှန်သော တန်ဖိုးအနည်းငယ်ကို စူးစမ်းလေ့လာသင့်သည်။ ဤဘဝကို အချည်းနှီး အသက်ရှင်၍ မရပေ။ ပြီးလျှင် ဤကမ္ဘာမြေပေါ်သို့ အချည်းနှီးရောက်ရှိလာ၍ မရပေ။ အခြားအချက်တွင် သင်သည် သင်၏ဘဝသက်တမ်းအချိန်အတွင်းတွင် သင်၏ တာဝန်ကို ဖြည့်ဆည်းရမည်။ ဤသည်မှာ အရေးကြီးဆုံးဖြစ်သည်။ ကြီးမားသော အထူးတာဝန်၊ တာဝန် သို့မဟုတ် ဝတ္တရားတစ်ခုကို ပြီးမြောက်အောင် လုပ်ဆောင်ခြင်းနှင့်ပတ်သက်၍ ငါတို့ ပြောမည် မဟုတ်။ သို့သော် အနည်းဆုံးအနေဖြင့် တစ်စုံတစ်ခုကို သင်ဖြစ်မြောက်သင့်သည်။ ဥပမာ အသင်းတော်တွင် လူအချို့သည် ဧဝံဂေလိ ဖြန့်ဝေခြင်းအမှုကို အားကုန်စိုက်ထုတ်၍ လုပ်ဆောင်ကြပြီး ၎င်းတို့ တစ်ဘဝလုံး၏ အားအင်ကို ဆက်ကပ်အပ်နှံကြသည်။ အဖိုးအခ ကြီးစွာပေးဆပ်ပြီး လူများစွာကို ရရှိကြသည်။ ဤအတွက်ကြောင့် ၎င်းတို့၏ ဘဝများသည် အချည်းနှီးအသက်ရှင်ခဲ့ခြင်းမရှိ၊ ၎င်းတို့သည် တန်ဖိုးရှိပြီး ကိုယ်စိတ်ချမ်းသာမှု ရှိသည်ဟူ၍ ၎င်းတို့က ခံစားရသည်။ ဖျားနာခြင်း၊ သို့မဟုတ် သေခြင်းကို ရင်ဆိုင်ရသောအခါ ၎င်းတို့၏ တစ်ဘဝလုံးကို အနှစ်ချုပ်ပြီး ၎င်းတို့ အစဉ်လုပ်ဆောင်ခဲ့သမျှတိုင်းကို၊ ၎င်းတို့ လျှောက်ခဲ့သောလမ်းကို ပြန်လည်စဉ်းစားသောအခါ ၎င်းတို့၏ စိတ်နှလုံးတွင် စိတ်သက်သာမှုကို တွေ့ရှိကြသည်။ အပြစ်တင်ခြင်း၊ သို့မဟုတ် နောင်တရခြင်းကို ၎င်းတို့ မခံစားရပေ။ လူအချို့သည် အသင်းတော်ကို ဦးဆောင်စဉ်တွင်၊ သို့မဟုတ် အလုပ်ကဏ္ဍတစ်ခုအတွက် တာဝန်ခံရစဉ်တွင် အစွမ်းကုန် လုပ်ဆောင်ကြသည်။ ၎င်းတို့၏ စွမ်းရည် အပြည့်အဝကို ထုတ်လွှတ်ကြပြီး အားကုန် ထုတ်သုံးကြသည်။ ၎င်းတို့ လုပ်ဆောင်သည့်အလုပ်အတွက် အားအင်အလုံးစုံကို အသုံးပြုပြီး အဖိုးအခပေးဆပ်ကြသည်။ ၎င်းတို့သည် အားကြီးပြီး ခိုင်မာစွာ ရပ်တည်ရန်၊ နောက်မဆုတ်ရန်၊ ထိုအစား ဘုရားသခင်၏ မျက်မှောက်တော်သို့ ပြန်လာပြီး နောက်ဆုံး၌ ဘုရားသခင်အတွက်ပင် သက်သေခံရန်အတွက် ၎င်းတို့၏ ကိုယ်ပိုင်အားနည်းချက်များနှင့် အပျက်သဘောဆောင်ခြင်းတို့အလယ်တွင် ၎င်းတို့၏ ရေလောင်းခြင်း၊ ခေါင်းဆောင်ခြင်း၊ ကူညီပံ့ပိုးခြင်းမှတစ်ဆင့် လူများစွာကို ကူညီကြသည်။ ထို့အပြင် ၎င်းတို့ ခေါင်းဆောင်သည့် အချိန်ကာလအတွင်းတွင် အရေးပါသော အလုပ်များစွာကို ပြီးမြောက်ကြပြီး ဆိုးယုတ်သောသူ တော်တော်များများကို ရှင်းလင်းပစ်သည်။ ဘုရားသခင် ရွေးချယ်ထားသောလူများကို ကာကွယ်ပေးသည်။ ကြီးမားသော ဆုံးရှုံးမှုအချို့ကို ပြန်လည် ရယူပေးသည်။ ဤအောင်မြင်မှုအားလုံးသည် ၎င်းတို့ ခေါင်းဆောင်သည့်အချိန်အတွင်းတွင် ဖြစ်ပေါ်သည်။ ၎င်းတို့လျှောက်ခဲ့သည့်လမ်းကြောင်းကို ပြန်ကြည့်လျှင်၊ ဤနှစ်များတစ်လျှောက်တွင် ၎င်းတို့လုပ်ဆောင်ခဲ့သည့် အလုပ်နှင့် ပေးဆပ်ခဲ့သည့် အဖိုးအခကို ပြန်ပြောင်းတွေးကြည့်လျှင် ၎င်းတို့သည် နောင်တရခြင်း၊ သို့မဟုတ် အပြစ်တင်ခြင်းကို မခံစားရပေ။ ၎င်းတို့သည် ဤအရာများကို လုပ်ဆောင်ခြင်းနှင့်ပတ်သက်၍ မည်သည့်နောင်တမျှ မခံစားရဘဲ တန်ဖိုးရှိသည့်အသက်တာကို အသက်ရှင်နေထိုင်ခဲ့ပြီးဖြစ်ကြောင်းနှင့် ၎င်းတို့၏ စိတ်နှလုံးတွင် တည်ငြိမ်မှုနှင့် ကိုယ်စိတ်ချမ်းသာမှုတို့ ရှိကြသည်ဟု ယုံကြည်ကြ၏။ ယင်းမှာ ကောင်းလှပါတကား။ ဤသည်မှာ ၎င်းတို့ ရရှိပြီးဖြစ်သည့် အသီးအပွင့်ဖြစ်သည် မဟုတ်လော။ (ဟုတ်ပါသည်။) ဤတည်ငြိမ်ပြီး သက်သာသည့် ခံစားချက်သည်၊ ဤနောင်တများမရှိခြင်းသည် အပြုသဘောဆောင်သော အရာများနှင့် သမ္မာတရားကို လိုက်စားခြင်း၏ ရလဒ်နှင့် ရိတ်သိမ်းမှုဖြစ်သည်။ လူတို့အပေါ် မြင့်မားသောစံနှုန်းများကို မထားရှိကြစို့နှင့်။ လူတစ်ယောက်က သူ၏ ဘဝတစ်လျှောက်တွင် သူလုပ်ဆောင်သင့်သည့်၊ သို့မဟုတ် လုပ်ဆောင်ရန် လိုလားသည့် အလုပ်တစ်ခုနှင့် ရင်ဆိုင်ရသည့် အခြေအနေတစ်ခုကို စဉ်းစားကြည့်ကြစို့။ သူ၏ နေရာကို ရှာတွေ့ပြီးနောက်တွင် သူသည် သူ၏နေရာတွင် ခိုင်မာစွာရပ်တည်သည်၊ သူ၏ နေရာကို စွဲကိုင်ထားသည်၊ အပန်းတကြီးလုပ်ရသော အားထုတ်မှုနှင့် သူ၏ အင်အားအားလုံးတို့ကို အသုံးပြုကာ သူ လုပ်ဆောင်သင့်ပြီး ပြီးမြောက်သင့်သည့်အရာကို အောင်မြင်ပြီး ပြီးမြောက်လေသည်။ ၎င်းတို့သည် နောက်ဆုံးတွင် ရှင်းလင်းပြောဆိုရန်အတွက် ဘုရားရှေ့၌ ရပ်သောအခါ အတော်အတန်ပင် ကျေနပ်မှုရှိကြပြီး ၎င်းတို့၏ စိတ်နှလုံးတွင် အပြစ်တင်ခြင်း၊ သို့မဟုတ် နောင်တရခြင်း မရှိပေ။ ၎င်းတို့သည် စိတ်သက်သာရာရကာ တစ်စုံတစ်ခုကို ရရှိပြီးဖြစ်သည်ဟုလည်းကောင်း၊ တန်ဖိုးရှိသော အသက်တာတစ်ခုကို အသက်ရှင်နေထိုင်ခဲ့ပြီးဖြစ်သည်ဟုလည်းကောင်း ခံစားကြရသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၆)) ကျွန်မဟာ နောက်ဆုံးသောကာလမှာ အသက်ရှင်ဖို့၊ ဘုရားသခင်ရဲ့ အလုပ်ကို လက်ခံပြီး အသင်းတော်မှာ တာဝန်တွေ ထမ်းဆောင်ဖို့ ဘုရားသခင်က သတ်မှတ်ပေးထားတယ်ဆိုတာကို ဘုရားနှုတ်ကပတ်တော်တွေကနေ ကျွန်မ နားလည်သွားတယ်။ ကျွန်မကို ဇာတိပကတိအပေါ် အလေးထားတာ၊ ကိုယ်သက်သာရာရဖို့ကို တပ်မက်တာ၊ ပြီးတော့ အလုပ်များနေသယောင်နဲ့ ဘာမှမဖြစ်မြောက်ဘဲ ဘဝကို ဖြုန်းတီးပစ်တာမျိုး ကိုယ်တော် မဖြစ်စေချင်ဘူး။ ဘုရားသခင်ရဲ့ ရည်ရွယ်ချက်က ကျွန်မကို မှန်ကန်တဲ့ ဘဝလမ်းကြောင်းပေါ် လျှောက်ဖို့၊ တာဝန်ထမ်းဆောင်နေတုန်းမှာ သမ္မာတရားကို ပိုရှာဖွေစေချင်တာ၊ ပြီးတော့ ဘုရားနှုတ်ကပတ်တော်တွေနဲ့အညီ ညီအစ်ကို မောင်နှမတွေရဲ့ ပြဿနာတွေ၊ အခက်အခဲတွေကို ဖြေရှင်းဖို့ ဖြစ်ပါတယ်။ ဒါမှသာ အမှုအရာတွေကို စည်းမျဉ်းနဲ့အညီ လုပ်ကိုင်နိုင်ပြီး စံနှုန်းပြည့်မီတဲ့ နည်းလမ်းနဲ့ ကိုယ့်တာဝန်ကို ထမ်းဆောင်နိုင်မှာဖြစ်တယ်။ ဒီလိုမျိုး ရှင်သန်တဲ့ ဘဝကသာ တန်ဖိုးရှိပါတယ်။ ကျွန်မ ကိုယ့်တာဝန်ကို ကောက်ကျစ်ပြီး လှည့်ဖြားတတ်တဲ့ နည်းလမ်းနဲ့ ဘယ်လိုထမ်းဆောင်ခဲ့လဲဆိုတာ တွေးမိတယ်။ ဇာတိပကတိက သက်သာနေပေမဲ့၊ ကျွန်မရဲ့ အနက်ရှိုင်းဆုံး စိတ်နှလုံးထဲမှာတော့ ဝေဒနာတွေနဲ့ အမှောင်ထုဖုံးလွှမ်းနေပြီး၊ ငြိမ်သက်ခြင်းနဲ့ ပျော်ရွှင်မှုဆိုတာ လုံးဝကို မရှိခဲ့ပါဘူး။ ခဏတာ သက်သာမှုနဲ့ ပျော်ရွှင်မှုအတွက်၊ ကျွန်မရဲ့ ကိုယ်ပိုင် အသက် ဝင်ရောက်မှုကို အဟန့်အတားဖြစ်စေခဲ့ရုံတင်မကဘဲ၊ ကျွန်မတာဝန်မှာ နောင်တတွေ အများကြီး ချန်ထားခဲ့မိတယ်။ ကျွန်မ အရမ်းကို ခေါင်းမာပြီး မိုက်မဲလွန်းခဲ့တာပဲ။ ကျွန်မ ဖျားနာတာ အပြည့်အဝ မပျောက်သေးပေမဲ့လည်း၊ ဒီမှားယွင်းတဲ့ အခြေအနေကို ပြင်ဆင်ပြီး လူသစ်တွေရဲ့ အယူအဆတွေနဲ့ ပြဿနာတွေကို အမြန်ဆုံး ဖြေရှင်းပေးဖို့ ဇာတိပကတိကို ပုန်ကန်မယ်၊ ကျွန်မရဲ့ အလုပ်ကို ကောင်းကောင်းလုပ်ပြီး တာဝန်နဲ့ ဝတ္တရားတွေကို ကောင်းကောင်း ဖြည့်ဆည်းဖို့ လိုလားနေပါတယ်လို့ ဘုရားသခင်ဆီ ဆုတောင်းပြီး စိတ်ပိုင်းဖြတ်ခဲ့တယ်။

အဲဒီနောက်မှာ အလုပ်ထဲ ပေါ်လာတဲ့ ပြဿနာတွေကို ဖြေရှင်းဖို့ ကျွန်မရဲ့ တွဲဖက်နဲ့အတူ သမ္မာတရားကို ရှာဖွေခဲ့တယ်။ ပုံမှန်ကတော့ ရေလောင်းသူတွေကိုလည်း စည်းမျဉ်းတွေ အတူတူရှာဖွေဖို့ ဦးဆောင်ပေးဖြစ်ပြီး၊ အလုပ်ထဲက လမ်းလွဲတာတွေနဲ့ ပြဿနာတွေကို ပုံမှန် အကျဉ်းချုပ်ပြီး ဖြေရှင်းမယ့် လမ်းကြောင်းကို ရှာဖွေခဲ့ကြတယ်။ တစ်နေ့တော့ ညီမ ကျန်ရှင်းက သူ ရေလောင်းပေးနေတဲ့ လူသစ်တစ်ယောက်က ပြဿနာတချို့ တင်ပြလာတယ်လို့ ပြောတယ်။ အဲဒါတွေကို ဘယ်လိုဖြေရှင်းရမလဲ မသိလို့ ကျွန်မကို မိတ်သဟာယဖွဲ့ပေးစေချင်ခဲ့တာ။ အဲဒီအထဲမှာ ကျွန်မ ချက်ချင်း ဘယ်လို မိတ်သဟာယဖွဲ့ရမလဲ၊ ဒါမှမဟုတ် ဘယ်လိုဖြေရှင်းရမလဲ မသိတဲ့ ပြဿနာတချို့ ပါနေတယ်။ “ဒီပြဿနာတွေအတွက် ရှင်းလင်းတဲ့ အဖြေရဖို့ စဉ်းစားစရာတွေ၊ ရှာဖွေစရာတွေ အများကြီး လိုမှာပဲ။ အချိန်အများကြီး ပေးရတော့မယ်။ ဒုက္ခများလိုက်တာ။ ဒီပြဿနာတွေကို ဒီအတိုင်း ထားလိုက်ပြီး နောက်မှ ငါ့တွဲဖက်ကို ဖြေရှင်းခိုင်းလိုက်မယ်” လို့ ကျွန်မ စတွေးမိတယ်။ အဲဒီလို တွေးမိတဲ့အခါ ဇာတိပကတိကို ထပ်ပြီး အလေးထားနေပြန်ပြီဆိုတာ သတိထားမိလိုက်တယ်။ ဘုရားသခင်ဆီ ကျွန်မ အပြေးအလွှား ဆုတောင်းလိုက်တယ်၊ “ချစ်ရပါတဲ့ ဘုရားသခင်၊ သမီး သက်သာမှုကို နောက်တစ်ကြိမ် တပ်မက်နေမိပြန်ပါပြီ၊ ပြီးတော့ ကောက်ကျစ်ပြီး လှည့်ဖြားတတ်ချင်နေမိမှန်း သိပါတယ်။ ဒီပြဿနာတွေကို ဖြေရှင်းဖို့ ဇာတိပကတိကို ပုန်ကန်ပြီး သမီးရဲ့ ခွန်အားတွေ အားလုံးကို ပေးဆပ်ဖို့ လိုလားပါတယ်။ သမီးကို လမ်းပြပေးတော်မူပါ” လို့ပေါ့။ အဲဒီနောက် ဘုရားနှုတ်ကပတ်တော်တွေကို ဖတ်မိတယ်။ “တစ်စုံတစ်ဦးသည် သမ္မာတရားကို အမှန်တကယ် ချစ်သည့်အခါ ဘုရားသခင်အတွက် ကြီးစွာသော လိုအင်ဆန္ဒရှိသည့် စိတ်နှလုံးတစ်ခု၊ သမ္မာတရားကို လက်တွေ့လုပ်ဆောင်ပြီး ဘုရားသခင်ကို ကျိုးနွံနာခံရန် ရိုးသားစစ်မှန်သော စိတ်နှလုံးနှင့် စိတ်ဓာတ်လှုံ့ဆော်မှုတို့ ရှိနိုင်ကြသည်။ စစ်မှန်သည့် ခွန်အားကို ပိုင်ဆိုင်လျက် ၎င်းတို့သည် ဘုရားနှုတ်ကပတ်တော်များကို လက်တွေ့လုပ်ဆောင်မှု၊ သမ္မာတရားကို လက်တွေ့လုပ်ဆောင်မှုနှင့် ဘုရားနှုတ်ကပတ်တော်၏ စစ်မှန်မှုထဲသို့ ဝင်ရောက်ခြင်းအတွက် လမ်းရှင်းပေးရင်း ၎င်းတို့သည် အဖိုးအခပေးနိုင်ကြသည်၊ မိမိတို့၏ အားအင်နှင့် အချိန်ကို ဆက်ကပ်မြှုပ်နှံနိုင်ကြသည်၊ ကိုယ်ရေးကိုယ်တာ အကျိုးအမြတ်များကို စွန့်လွှတ်နိုင်ကြပြီး ဇာတိပကတိ၏ အနှောင်အဖွဲ့အားလုံးကို လက်လွှတ်နိုင်ကြသည်။ ဘုရားနှုတ်ကပတ်တော်၏ လက်တွေ့ကျမှုထဲသို့ ဝင်ရောက်ရန်အလို့ငှာ၊ သင်၏ ကိုယ်ပိုင် အယူအဆများကို သင် လက်လွှတ်နိုင်ပါက၊ သင့်ကိုယ်ပိုင် ဇာတိပကတိ၏ အကျိုးစီးပွားများ၊ နာမည်ဂုဏ်သတင်း၊ အဆင့်အတန်း၊ ကျော်ကြားမှုနှင့် ဇာတိပကတိ၏ ပျော်မွေ့မှုများကို သင် လက်လွှတ်နိုင်ပါက၊ ထိုသို့သော အရာအားလုံးကို သင် လက်လွှတ်နိုင်ပါက၊ သမ္မာတရား လက်တွေ့ကျမှုထဲသို့ သင် ပိုပိုပြီး ဝင်ရောက်လိမ့်မည်။ သင်၌ ရှိသည့် မည်သည့် အခက်အခဲများနှင့် ဒုက္ခများမဆို ပြဿနာများ ဖြစ်တော့မည်မဟုတ်။ ထိုအရာများသည် အလွယ်တကူ ပြေလည်သွားလိမ့်မည်ဖြစ်ပြီး ဘုရားနှုတ်ကပတ်တော်များ၏ လက်တွေ့ကျမှုထဲသို့ သင် အလွယ်တကူ ဝင်ရောက်လိမ့်မည်။ သမ္မာတရား လက်တွေ့ကျမှုထဲသို့ ဝင်ရောက်ရန်၊ ရိုးသားစစ်မှန်သည့် စိတ်နှလုံးတစ်ခုနှင့် ဘုရားသခင်အတွက် ကြီးစွာသော ဆန္ဒရှိသည့် စိတ်နှလုံးတစ်ခုတို့သည် မရှိမဖြစ်သော သတ်မှတ်ချက်နှစ်ခု ဖြစ်သည်။ သင်သည် စစ်မှန်ရိုးသားသည့် စိတ်နှလုံးတစ်ခုသာ ရှိသော်လည်း အမြဲ သူရဲဘောကြောင်စွာဖြင့် ဘုရားသခင်အတွက် ကြီးစွာသော လိုအင်ဆန္ဒတစ်ခု ကင်းမဲ့ပြီး အခက်အခဲများ ကြုံရသည့်အခါ နောက်တွန့်ပါက ဤသည်မှာ မလုံလောက်ပေ။ သင်သည် သင်၏ စိတ်နှလုံးတွင် ဘုရားသခင်အတွက် ကြီးစွာသော လိုအင်ဆန္ဒသာ ရှိပြီး အနည်းငယ် စိတ်လိုက်မာန်ပါ ပြုလုပ်တတ်ကာ ဤပြင်းပြသော ဆန္ဒသာရှိသော်လည်း သင့်ထံ အမှုအရာများဖြစ်ပျက်သည့်အခါ ရိုးသားစစ်မှန်သည့် စိတ်နှလုံးတစ်ခု ကင်းမဲ့ပြီး နောက်တွန့်ကာ မိမိကိုယ်ပိုင် အကျိုးစီးပွားများကို ရွေးချယ်ပါက ဤသည်မှာလည်း မလုံလောက်ပေ။ သင်သည် ရိုးသားစစ်မှန်သော စိတ်နှလုံးနှင့် ဘုရားသခင်အတွက် ကြီးစွာသော လိုအင်ဆန္ဒရှိသည့် စိတ်နှလုံး နှစ်ခုလုံး လိုအပ်သည်။ သင်၏ စိတ်နှလုံး ရိုးသားစစ်မှန်မှု အတိုင်းအတာနှင့် ဘုရားသခင်အတွက် သင်၏ ကြီးစွာသော လိုအင်ဆန္ဒ၏ စွမ်းအားတို့က သမ္မာတရားကို လက်တွေ့လုပ်ဆောင်ရန် သင့် စိတ်ဓာတ်လှုံ့ဆော်မှု၏ ခွန်အားကို အဆုံးအဖြတ်ပေးသည်။ သင်သည် ရိုးသားစစ်မှန်သည့် စိတ်နှလုံးတစ်ခု မရှိသကဲ့သို့ သင်၏ စိတ်နှလုံးက ဘုရားသခင်အတွက် ကြီးစွာသော လိုအင်ဆန္ဒတစ်ခု ရှိပါက ဘုရားသခင်၏ နှုတ်ကပတ်တော်များကို သင် နားလည်နိုင်လိမ့်မည် မဟုတ်သကဲ့သို့ သမ္မာတရားကို လက်တွေ့လုပ်ဆောင်ရန် စိတ်ဓာတ်လှုံ့ဆော်မှုရှိလိမ့်မည် မဟုတ်။ ဤသို့ဖြင့် သင်သည် သမ္မာတရား လက်တွေ့ကျမှုထဲသို့ မဝင်ရောက်နိုင်သကဲ့သို့ ကယ်တင်ခြင်း ရရှိရန် သင့်အတွက် ခက်ခဲလိမ့်မည်ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားနှုတ်ကပတ်တော်ကို တန်ဖိုးထားခြင်းသည် ဘုရားသခင်အပေါ် ယုံကြည်ခြင်းတွင် အခြေခံအုတ်မြစ်ဖြစ်သည်) ဘုရားနှုတ်ကပတ်တော်တွေဆီကနေ ကျွန်မ အများကြီး စိတ်ခွန်အားရသွားတယ်။ ကိုယ့်တာဝန်ကို ထမ်းဆောင်တဲ့အခါ အခက်အခဲတွေကနေ ဆုတ်ခွာပြီး ခက်တဲ့အပိုင်းတွေဆို နောက်တွန့်နေခဲ့တာ။ အဓိက ပြဿနာက ကျွန်မရဲ့ တာဝန်ကို ရိုးသားတဲ့ စိတ်နှလုံးနဲ့ သဘောမထားခဲ့တာပဲ၊ သမ္မာတရားကို လက်တွေ့လုပ်ဆောင်ဖို့အတွက် ဒုက္ခခံဖို့ ဒါမှမဟုတ် အဖိုးအခပေးဖို့ မလိုလားခဲ့ဘူး။ ဒါကို တွေးကြည့်တဲ့အခါ၊ လူသစ်တွေရဲ့ ပြဿနာတွေကို ကျွန်မ မဖြေရှင်းနိုင်ဘူးဆိုတာ ကျွန်မက သမ္မာတရားရဲ့ အဲဒီသွင်ပြင်လက္ခဏာကို နားမလည်တာကို ဆိုလိုမှန်း သဘောပေါက်လိုက်တယ်။ ဒီအချိန်ဟာ သမ္မာတရားကို ရှာဖွေပြီး အဲဒီသမ္မာတရားနဲ့ ကိုယ့်ကိုယ်ကိုယ် ပြင်ဆင်ခဲ့သင့်တဲ့အချိန်ပဲ။ ဒီလိုပတ်ဝန်းကျင်မျိုးက ဘုရားသခင်ဆီ တိုးဝင်ချဉ်းကပ်ဖို့နဲ့ ဘုရားကို အားကိုးဖို့ ကျွန်မကို တွန်းအားပေးနိုင်ပြီး၊ ဒါက ပိုပြီးတော့တောင်မှ သမ္မာတရားကို ရယူဖို့ အခွင့်အရေးတစ်ခု ဖြစ်ခဲ့တယ်။ ဒီအခွင့်အရေးတွေကို ကျွန်မ တန်ဖိုးထားသင့်တယ်၊ ကိုယ့်ဇာတိပကတိကို ပုန်ကန်ပြီး သမ္မာတရား ရှာဖွေဖို့ ဘုရားကို အားကိုးရမယ်၊ ဒီပြဿနာတွေကို ဖြေရှင်းဖို့ ပေးဆပ်သင့်တဲ့ အဖိုးအခကို ပေးဆပ်ရမယ်။ ဒါမှသာ ဘုရားသခင်ရဲ့ ဉာဏ်ပွင့်စေခြင်းနဲ့ လမ်းပြမှုကို ရရှိနိုင်ပြီး သမ္မာတရားကို တဖြည်းဖြည်း နားလည်ရယူနိုင်မှာပါ။ သက်သာမှုကို အမြဲ တပ်မက်ပြီး အခက်အခဲတွေကနေ ဆုတ်ခွာမယ်၊ ခက်ခဲတဲ့အချိန်တွေမှာ နောက်တွန့်နေမယ်ဆိုရင်၊ သမ္မာတရား လက်တွေ့ကျမှုထဲကို ဘယ်တော့မှ ဝင်ရောက်နိုင်မှာ မဟုတ်သလို သမ္မာတရားကို ရယူဖို့လည်း နည်းလမ်းလည်းရှိမှာမဟုတ်ဘူး။ နောက်ဆုံးမှာတော့ ထိခိုက်နစ်နာရမယ့်သူက ကျွန်မကိုယ်တိုင်ပါပဲ။ ဒါကို နားလည်သွားတဲ့အခါ ဘုရားသခင်ဆီ ဆုတောင်းခဲ့ပြီး၊ လူသစ်တွေရဲ့ ပြဿနာတွေနဲ့ သက်ဆိုင်တဲ့ ဘုရားနှုတ်ကပတ်တော် တချို့ကို ရှာဖတ်ခဲ့တယ်။ အဲဒီနောက်၊ ကျန်ရှင်းနဲ့ ကျွန်မက လူသစ်တွေအတွက် စုဝေးပွဲတစ်ခု လုပ်ပေးပြီး ဘုရားနှုတ်ကပတ်တော်တွေကို စားသောက်ကြတယ်။ မိတ်သဟာယဖွဲ့ခြင်းကနေတစ်ဆင့် လူသစ်တွေရဲ့ ပြဿနာတွေကို ကျွန်မတို့ ဖြေရှင်းပေးခဲ့တယ်။ သမ္မာတရားကို နားလည်သွားပြီးတဲ့နောက် လူသစ်တွေမှာ လက်တွေ့လုပ်ဆောင်ဖို့ လမ်းကြောင်းတစ်ခု ရရှိသွားပြီး သူတို့ရဲ့ အခက်အခဲတွေနဲ့ ပြဿနာတွေ ပြေလည်သွားတယ်။ ကျွန်မ ဘုရားသခင်ကို လှိုက်လှိုက်လှဲလှဲ ကျေးဇူးတင်မိတယ်။ ပြဿနာတွေကို ဖြေရှင်းဖို့ သမ္မာတရားကို လက်တွေ့ရှာဖွေလိုက်တော့ ပြဿနာတချို့ကို ရှင်းရှင်းလင်းလင်း မြင်လာနိုင်ပြီး အရင်က နားမလည်ခဲ့တဲ့ သမ္မာတရားတချို့ကိုလည်း နားလည်လာတယ်။ ကိုယ့်တာဝန်ကို ဒီလိုထမ်းဆောင်လိုက်တော့ ရင်ထဲမှာ အေးချမ်းပြီး ငြိမ်အေးသွားတယ်။

ဒီအတွေ့အကြုံ ရပြီးတဲ့နောက်၊ တာဝန်ထမ်းဆောင်တုန်းမှာ ကျွန်မ ကြုံတွေ့ရတဲ့ အခက်အခဲတွေနဲ့ ပြဿနာအမျိုးမျိုးက ဘုရားသခင်ရဲ့ ခွင့်ပြုချက်နဲ့ ဖြစ်လာတာဖြစ်ပြီး၊ ဘုရားသခင်က ကျွန်မအတွက် တမင်သက်သက် အခက်တွေ့အောင် လုပ်နေတာ မဟုတ်ဘူးဆိုတာကို မြင်တွေ့ခဲ့ရတယ်။ ဘုရားသခင်ရဲ့ ရည်ရွယ်ချက်က ဒီအခက်အခဲတွေ၊ ပြဿနာအမျိုးမျိုးကို အသုံးပြုပြီး သမ္မာတရား စည်းမျဉ်းတွေကို ရှာဖွေဖို့ ကျွန်မကို တွန်းအားပေးတာဖြစ်ပြီး၊ ကျွန်မရဲ့ ဖောက်ပြန်ပျက်စီးမှုနဲ့ ချို့တဲ့မှုတွေကို ထုတ်ဖော်ဖို့ ဒီအခက်အခဲအမျိုးမျိုးကို အသုံးပြုတာဖြစ်တယ်။ ဒါမှသာ ကိုယ်ပိုင် ဖောက်ပြန်ပျက်စီးတဲ့ စိတ်သဘောထားကို ဖြေရှင်းဖို့ သမ္မာတရားကို ကျွန်မ ရှာဖွေမှာလေ။ ဒီလိုမှမဟုတ်ရင်၊ ကျွန်မက ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားကို အမြဲ အားကိုးပြီး အသက်ရှင်နေဦးမှာဖြစ်ပြီး၊ သက်သာမှုကို တပ်မက်နေဦးမှာပါ၊ တာဝန်ထမ်းဆောင်တုန်းမှာ ကလိမ်ကကျစ်ကျပြီး လှည့်ဖြားတတ်တဲ့နည်းလမ်းနဲ့ လုပ်နေဦးမှာပဲ။ ဒါဟာ အသင်းတော်ရဲ့ အလုပ်ကို နှောင့်နှေးစေရုံတင်မကဘဲ နောက်ဆုံးမှာ ကျွန်မကိုယ်တိုင် ပျက်စီးသွားမှာပါ။ မိုက်မဲပြီး ခေါင်းမာတဲ့ ကျွန်မကို နိုးကြားလာအောင် လုပ်ပေးခဲ့တာက ဘုရားနှုတ်ကပတ်တော်တွေပဲ။ ဘုရားသခင်ရဲ့ ကယ်တင်ခြင်းအတွက် ကိုယ်တော့်ကို ကျေးဇူးတင်ပါတယ်။


၂၅။ ကျွန်မရဲ့ တည်ငြိမ်တဲ့အလုပ်ကို စွန့်လွှတ်လိုက်ရတာကို နောင်တမရပါ

ကျန်းဇယ်၊ တရုတ်နိုင်ငံ

ကျွန်မက လယ်သမားမိသားစုကနေ ဆင်းသက်လာတာပါ။ မိသားစုတစ်စုလုံးက အသက်မွေးဝမ်းကျောင်းအတွက် လယ်လုပ်တာကို မှီခိုခဲ့ကြတယ်။ ကျွန်မနဲ့ အမျိုးသားက နေ့တိုင်း အဝါရောင်နုန်းမြေတွေကို မျက်နှာမူပြီး မိုးကောင်းကင်ကို ကျောပေးပြီး တစ်နှစ်ပတ်လုံး ပင်ပင်ပန်းပန်း အလုပ်လုပ်ခဲ့ရပေမဲ့ ရလာတဲ့ အကျိုးအမြတ်က နည်းနည်းလေးပဲ။ မိသားစုရဲ့ ပုံမှန် အသုံးစရိတ်တွေ ကာမိဖို့အတွက် ကျပန်းအလုပ်တွေကို မှီခိုခဲ့ရတယ်။ ကျွန်မတို့ တော်တော်လေးကို ကျပ်တည်းခဲ့တာပါ။ နောက်တော့ ဆွေမျိုးတစ်ယောက်က သူ့အဆက်အသွယ်တွေကို အသုံးပြုပြီး အနီးအနားက အစိုးရပိုင် အရက်ချက်စက်ရုံမှာ ယာယီအလုပ်သမားအဖြစ် လုပ်ဖို့ ကျွန်မကို စီစဉ်ပေးခဲ့တယ်။ စက်ရုံက အမြဲတမ်းဝန်ထမ်းတွေက ပေါ့ပေါ့ပါးပါးဖြစ်တဲ့အလုပ်တွေ လုပ်ရပြီး၊ ကျွန်မတို့လို ယာယီလုပ်သားတွေကတော့ အများအားဖြင့် ညစ်ပတ်ပြီး ပင်ပန်းတဲ့ အလုပ်တွေကို လုပ်ရတယ်။ ဒါပေမဲ့ ကျွန်မတို့ရဲ့ လစာက အမြဲတမ်းဝန်ထမ်းတွေရတဲ့ လစာရဲ့ တစ်ဝက်ပဲရှိတာ။ အလုပ်ပါးတဲ့ရာသီရောက်ရင် ယာယီလုပ်သားတွေကို အလုပ်တောင်ဖြုတ်တတ်လို့ တခြားအလုပ်တွေ ရှာလုပ်ခဲ့ရတယ်။ ကျွန်မမှာ ကျွမ်းကျင်မှုမရှိတော့ ရတဲ့အလုပ်တော်တော်များများက ကာယလုပ်အားသုံးရတဲ့ အလုပ်တွေဖြစ်ပြီး အလုပ်ကလည်း မမှန်ဘူးလေ။ ဒီနေ့ အလုပ်ရှိရင်ရှိမယ်၊ မနက်ဖြန်ကျ အလုပ်မရှိလို့ အားယားနေရတာမျိုးပေါ့။ တော်တော်လေးကို ကျပ်တည်းခဲ့တယ်။ ကိုယ့်ဘာသာ ခဏခဏ တွေးမိတယ်၊ “တည်ငြိမ်တဲ့ အလုပ်တစ်ခုရှိရင် သိပ်ကောင်းမှာပဲ။ အလုပ်ရှာဖို့ ပူစရာမလိုတော့ဘဲ ပိုက်ဆံပိုရှာနိုင်ပြီး ပိုပြည့်စုံတဲ့ ဘဝလေးကို ခံစားရမှာ” ပေါ့။ မကြာခင်မှာပဲ အရက်ချက်စက်ရုံက တိုးချဲ့ဖို့ စီစဉ်ပါလေရော။ ကျွန်မတို့ရွာက မြေတချို့ကို လျော်ကြေးမပေးဘဲ သိမ်းလိုက်တယ်။ ဒါပေမဲ့ မိသားစုတစ်စုမှာ လူဆယ်ယောက်ရှိရင် အဲဒီမိသားစုကို စက်ရုံမှာ အမြဲတမ်းဝန်ထမ်း တစ်နေရာစာပေးတယ်။ ကျွန်မတို့ မိသားစုမှာ လူဆယ်ယောက်ကျော်ရှိတော့ ကျွန်မတစ်ယောက်ပဲ စက်ရုံမှာ အလုပ်ရခဲ့တယ်။ အိမ်နီးချင်းတွေက သိပ်အားကျကြတာပေါ့၊ ကျွန်မကိုယ်ကျွန်မလည်း သိပ်ကံကောင်းတယ်လို့ ခံစားရတယ်။ “ငါ ဒီလိုငယ်ငယ်ရွယ်ရွယ်နဲ့ အစိုးရပိုင်လုပ်ငန်းမှာ အမြဲတမ်းဝန်ထမ်း ဖြစ်လာပြီ။ ဒါက လူတကာအားကျရတဲ့၊ တည်ငြိမ်တဲ့ အလုပ်ပဲ။ လစာလည်း အချိန်မှန်ရမယ်၊ ငါ့စားဝတ်နေရေးအတွက် အာမခံချက်ရှိရုံမကဘူး၊ အသက်ကြီးလာရင်လည်း ပင်စင်ရမယ့်အပြင်၊ ပင်စင်အာမခံ၊ ဆေးဘက်ဆိုင်ရာ အာမခံလို ခံစားခွင့်တွေလည်း ရဦးမှာ။ ငါ ကြိုးစားလုပ်ပြီး ဒီခက်ခက်ခဲခဲနဲ့ ရတဲ့အလုပ်ကို ကိုင်ထားရမယ်” ပေါ့။ အလုပ်လုပ်တဲ့အခါ ကျွန်မ အရမ်းကို ကြိုးစားခဲ့တယ်။ ဘယ်တော့မှ ခိုကပ်တာ၊ ပျင်းတာမျိုး မရှိဘူး။ သိပ်မကြာခင်မှာပဲ တခြားဝန်ထမ်းတွေထက် လစာနည်းနည်းပိုရတဲ့ အဖွဲ့ခေါင်းဆောင်အဖြစ် ကျွန်မ အရွေးခံခဲ့ရတယ်။ ဒါနဲ့ ကျွန်မရဲ့ တည်ငြိမ်တဲ့အလုပ်ကို ပိုပြီး မြတ်နိုးလာတယ်။ အထူးသဖြင့် စက်ရုံ အရမ်းအလုပ်များတဲ့ အလုပ်ရာသီတွေဆိုရင် ကျွန်မက တစ်နေ့ကို ဆယ်နာရီကျော်လောက် အလုပ်လုပ်ရလေ့ရှိတယ်။ ကျွန်မ အရမ်းပင်ပန်းလွန်းလို့ ခါးတွေနာ၊ ကျောတွေအောင့်ပြီး ခြေကုန်လက်ပန်းကျခဲ့ရတယ်။ ဒါပေမဲ့ ပုံမှန်ထက် သုံးလေးဆ ပိုများတဲ့လစာနဲ့ နှစ်ကုန်ဘောနပ်စ်လို ခံစားခွင့်တွေကို တွေးမိလိုက်တာနဲ့၊ ဒီပင်ပန်းမှုက တန်တယ်လို့ ခံစားရတယ်။ ဒီလိုနဲ့ပဲ ဆယ်စုနှစ်တစ်ခုအထိ အလုပ်လုပ်ခဲ့တယ်။

၂၀၀၅ ခုနှစ် ဆောင်းဦးရာသီမှာ၊ ကျွန်မယောက်မက ဘုရားသခင်ရဲ့ နောက်ဆုံးသောကာလ ဧဝံဂေလိတရားကို ကျွန်မကို ဟောပြောခဲ့တယ်။ လူတွေကို ဘုရားသခင်က ဖန်ဆင်းထားတာဖြစ်ပြီး၊ ဘုရားသခင်ဟာ လူသားအားလုံးရဲ့ ကံကြမ္မာအပေါ် အချုပ်အခြာအာဏာ ကိုင်စွဲထားတယ်ဆိုတာနဲ့ လူသားအားလုံးက ဘုရားသခင်ကို ယုံကြည်ပြီး ကိုးကွယ်သင့်တယ်ဆိုတာကို ဘုရားသခင်ရဲ့ နှုတ်ကပတ်တော်တွေကို စားသောက်ခြင်းကနေတစ်ဆင့် ကျွန်မ သိလာရတယ်။ နောက်ပိုင်း ကျွန်မက ညီအစ်ကိုမောင်နှမတွေနဲ့ ခဏခဏ စုဝေးပြီး ဘုရားသခင်ရဲ့ နှုတ်ကပတ်တော်တွေကို စားသောက်တယ်၊ ဘုရားသခင်ကို ချီးမွမ်းတဲ့ ဓမ္မတေးတွေ သီဆိုခဲ့တယ်။ ဒါကို ကျွန်မ သဘောကျပြီး စိတ်ထဲမှာလည်း လွတ်လပ်သွားသလို ခံစားရတယ်။ သိပ်မကြာခင်မှာပဲ တာဝန်တွေ ထမ်းဆောင်နိုင်ခဲ့တယ်။ ကျွန်မက အုပ်စုသုံးစုရဲ့ စုဝေးပွဲတွေအတွက် တာဝန်ယူရတယ်။ အဲဒီအချိန်က အရက်ချက်ရုံမှာ အရောင်းပါးတဲ့ရာသီဆိုတော့ နေ့တစ်ဝက်ပဲ အလုပ်လုပ်ရတယ်။ တနင်္ဂနွေနေ့တွေမှာလည်း နားရတယ်။ ဒီအလုပ်က ကျွန်မ စုဝေးပွဲတက်တာ၊ တာဝန်ထမ်းဆောင်တာတွေကို အဟန့်အတား မဖြစ်စေခဲ့ဘူး။

၂၀၀၆ ခုနှစ် ဆောင်းဦးရာသီ ရောက်လာတော့ အရက်ချက်ရုံက တော်တော်လေး အလုပ်များလာတယ်။ ကျွန်မက အနည်းဆုံး တစ်နေ့ကို ဆယ်နာရီကျော် အလုပ်လုပ်ခဲ့ရတယ်။ အရက်ချက်ရုံမန်နေဂျာက အစည်းအဝေးတွေမှာ ခဏခဏ ပြောတတ်တယ်၊ “အခုက ထုတ်လုပ်မှု အများဆုံးရာသီပဲ။ အဖွဲ့ခေါင်းဆောင်တစ်ယောက်အနေနဲ့ သတ်မှတ်ထားတဲ့အချိန်အတွင်း ထုတ်လုပ်မှု ပစ်မှတ်ကို ပြီးမြောက်အောင် နည်းလမ်းရှာရမယ်။ ဒီအချိန်အတွင်း ခွင့်ယူတာ၊ နောက်ကျတာ၊ စောပြန်တာမျိုး လုံးဝ မလုပ်ရဘူး။ ကြိုးကြိုးစားစား မလုပ်ရင် အလုပ်ပြုတ်မယ်” တဲ့။ ဒါကို ကြားတော့ ကျွန်မစိတ်ထဲမှာ ဘောင်ခတ်ခံရသလို ခံစားရတယ်။ အလုပ်မှာ တစ်ခုခု အဆင်မပြေဖြစ်ရင် အလုပ်ဖြုတ်ခံရမှာကို ကြောက်ခဲ့တယ်။ ကျွန်မ စုဝေးပွဲတွေသွားပြီး တာဝန်ထမ်းဆောင်ချင်ပေမဲ့ အချိန်လုံးဝ ရှာမရခဲ့ဘူး။ ကျွန်မ အရမ်းကို လွန်ဆွဲနေခဲ့ရတယ်၊ “ငါက စုဝေးပွဲတောင် မတက်နိုင်လောက်အောင် အလုပ်များနေတာ။ ဒါက ဘုရားသခင်ကို ယုံကြည်သူတစ်ယောက် ဖြစ်သင့်တဲ့ပုံစံလား။ စုဝေးပွဲတက်ဖို့ ခဏခဏ ခွင့်ယူရင် အလုပ်တွေ နှောင့်နှေးပြီး အလုပ်ဖြုတ်ခံရလိမ့်မယ်။ ဒီတည်ငြိမ်တဲ့ အလုပ်ကို ဆုံးရှုံးသွားရင် ငါ့ရဲ့ အနာဂတ် စားဝတ်နေရေးအတွက် ဘယ်လိုလုပ် အာမခံချက်ရှိတော့မှာလဲ။ အဲဒါတော့ မဖြစ်ဘူး။ ဘာပဲဖြစ်ဖြစ် ဒီအလုပ်ကို အဆုံးရှုံးခံလို့မဖြစ်ဘူး။ အလုပ်များတဲ့ရာသီ ပြီးသွားမှပဲ စုဝေးပွဲတွေအကြောင်း စဉ်းစားတော့မယ်” ပေါ့။ အဲဒီနောက်မှာ ကျွန်မ စိတ်ရောကိုယ်ပါ အလုပ်မှာ နှစ်မြှုပ်ထားလိုက်တယ်။ နေ့တိုင်း မနက် ၇ နာရီကနေ ညသန်းခေါင်အထိ အလုပ်လုပ်ခဲ့တယ်။ တစ်ခါတလေဆို မနက် တစ်နာရီ၊ နှစ်နာရီအထိတောင် အချိန်ပို ဆင်းခဲ့တယ်။ ခြေကုန်လက်ပန်းကျတဲ့အထိ အရမ်းပင်ပန်းခဲ့တယ်။ အိမ်ပြန်ရောက်လို့ ခေါင်းချလိုက်တာနဲ့ အိပ်ပျော်သွားတော့တာပဲ။ ဆုတောင်းဖို့ ဒါမှမဟုတ် ဝတ်ပြုဖို့တောင် အချိန်မရခဲ့ဘူး။ သတ်မှတ်ထားတဲ့အချိန်အတွင်း ထုတ်လုပ်မှုပမာဏ ပြည့်မီအောင် ဘယ်လိုလုပ်ရမလဲဆိုတဲ့ အတွေးတွေချည်းပဲ နေ့တိုင်း ခေါင်းထဲမှာ ပြည့်နေခဲ့တယ်။ ကျွန်မက စက်ရုပ်တစ်ရုပ်လို မနားတမ်း အလုပ်လုပ်နေခဲ့တယ်။ တဖြည်းဖြည်းနဲ့ ကျွန်မရဲ့ စိတ်နှလုံးက ဘုရားသခင်နဲ့ ပိုပို ဝေးကွာလာခဲ့တယ်။

ဒီအချိန်အတွင်းမှာ မနှစ်မြို့စရာ တချို့ကိစ္စတွေ ကျွန်မဆီ ရောက်လာတယ်။ ကျွန်မက ဖားယားတာကို မကြိုက်သလို ဒါရိုက်တာကိုလည်း ထမင်းမဖိတ်ကျွေးတော့၊ ကျွန်မကို ညစ်ပတ်ပြီး ပင်ပန်းတဲ့ အလုပ်တွေပဲ ပေးလုပ်တယ်။ တခြားအဖွဲ့တွေက ပေါ့ပါးတဲ့အလုပ်တွေ လုပ်နေရတာကို ကျွန်မအဖွဲ့သားတွေ မြင်တဲ့အခါ၊ ကျွန်မကို ခဏခဏ ညည်းညူကြတယ်၊ “တခြားအဖွဲ့ခေါင်းဆောင်တွေကို ကြည့်စမ်းပါ။ ဒါရိုက်တာ သဘောကျအောင် ဘယ်လိုပြောရမလဲဆိုတာ သူတို့သိတော့ လွယ်တဲ့အလုပ်တွေ ရတယ်လေ။ ခင်ဗျားက ပုံသေကားကျလွန်းတယ်၊ ဒါရိုက်တာကို လက်ဆောင်လည်း မပေးဘူး၊ သူနဲ့ ဆက်ဆံရေးကောင်းအောင်လည်း မလုပ်ဘူး။ သူပျော်အောင်လုပ်ဖို့ မကြိုးစားဘူး။ ခင်ဗျားအဖွဲ့ထဲမှာ ပါနေလို့ ကျွန်တော်တို့ ဒီလောက် ညစ်ပတ်ပြီး ပင်ပန်းတဲ့ အလုပ်တွေကို လုပ်နေရတာ” တဲ့။ တစ်ခါတလေ သူတို့က တမင်သက်သက် ဆန္ဒပြပြီး အချိန်ဆွဲကြလို့ အလုပ်တိုးတက်မှုက အရမ်းနှေးသွားတယ်။ ဒီအခြေအနေကို ဒါရိုက်တာမြင်တော့ အလုပ်ကြန့်ကြာအောင် အဖွဲ့ကို ဦးဆောင်တယ်ဆိုပြီး ကျွန်မကို ဆူပူကြိမ်းမောင်းတော့တာပဲ။ ကျွန်မ သိပ်ကို စိတ်ဆင်းရဲခဲ့ရတယ်။ နေ့စဉ် အလုပ်ပမာဏ များလွန်းလို့ အစကတည်းက အရမ်းပင်ပန်းနေခဲ့တာ။ အခု ဝန်ထမ်းတွေရော၊ ဒါရိုက်တာကပါ ကျွန်မကို မကျေမနပ်ပြောကြတော့၊ ဒီလိုညှဉ်းပန်းခံရမှုကြောင့် ကျွန်မ ကိုယ်ရောစိတ်ပါ ခြေကုန်လက်ပန်းကျခဲ့ရတယ်။ ဘဝကြီးက အရမ်းပင်ပန်းလွန်းတယ်လို့ ခံစားခဲ့ရတယ်။ တစ်ခါတလေဆို အရမ်းဒေါသထွက်လွန်းလို့ အလုပ်တောင် ဆက်မလုပ်ချင်တော့ဘူး။ ဒါပေမဲ့ ဒီအလုပ်က ပေးတဲ့ တည်ငြိမ်မှုကြောင့် ကြိတ်မှိတ်ပြီး ရင်ဆိုင်ဖို့ကလွဲလို့ ရွေးချယ်စရာ မရှိခဲ့ဘူး။ ကူကယ်ရာမဲ့သလို ခံစားရပေမဲ့ ဆက်လုပ်နေရတာပဲ။

မျက်စိတစ်မှိတ်အတွင်းမှာပဲ အလုပ်များတဲ့ရာသီ ကုန်သွားပြီး အရက်ချက်ရုံက သိပ်အလုပ်မများတော့ဘူး။ အစကတော့ ကျွန်မ ကောင်းကောင်း အနားယူချင်ခဲ့ပေမဲ့၊ နောက်ဆုံးတော့ ဖျားသွားပါလေရော။ အဖျားငွေ့ငွေ့လေးက မကျဘူး၊ တစ်ကိုယ်လုံး အားအင်မရှိဘူး၊ ဆေးသောက်၊ ဆေးထိုးလည်း ဘာမှ မထူးခြားဘူး။ အိမ်မှာပဲ အနားယူနေရတယ်။ ဆေးရုံကနေ ကျွန်မ အိမ်ပြန်တဲ့ အချိန်တိုင်းမှာ တရုန်းရုန်း သွားလာနေကြတဲ့ လူအုပ်ကြီးကို မြင်ပြီး သူများတွေ ကျန်းမာရေးကောင်းနေတာကို ကျွန်မ အားကျမိတယ်။ ကိုယ်က အလုပ်တွေများပြီး ကုန်းရုန်းလုပ်လို့ ပိုက်ဆံနည်းနည်းပါးပါး ရှာနိုင်ပေမဲ့၊ ကျန်းမာရေးမကောင်းရင် ဘာအဓိပ္ပာယ်ရှိမှာလဲ။ ပိုက်ဆံဘယ်လောက်ရှာရှာ ကျန်းမာရေးကောင်းဖို့လောက် အရေးမကြီးဘူးဆိုတာကို ကျွန်မ ရုတ်တရက် သဘောပေါက်သွားတယ်။ ညီအစ်ကိုမောင်နှမတွေနဲ့ စုဝေးပွဲသွားပြီး တာဝန်ထမ်းဆောင်ခဲ့တဲ့ အရင်အချိန်တွေကို ကျွန်မ ပြန်တွေးမိတယ်။ အဲဒီတုန်းက ကျွန်မစိတ်ထဲမှာ အရမ်းကို အေးချမ်းခဲ့တာ။ ပြီးတော့ အလုပ်ဘာမှမလုပ်နိုင်တဲ့ လက်ရှိ ဖျားနာနေတဲ့ ကိုယ့်အခြေအနေကို ကြည့်ပြီး၊ ကျွန်မဟာ အထီးကျန်ပြီး ကူကယ်ရာမဲ့သလို ခံစားခဲ့ရတယ်။ ကျွန်မ စိတ်ဆင်းရဲနေချိန်မှာ အစ်မ ကျန်ယု က ကျွန်မကို ကူညီထောက်ပံ့ပေးဖို့ အိမ်ကိုလာပြီး စုဝေးပွဲတွေ တက်ဖို့ ခေါ်တယ်။ ကျွန်မ ရှက်ရှက်နဲ့ “ငါ စုဝေးပွဲမသွားတာ ဘယ်လောက်တောင် ကြာပြီလဲ။ ငါ စုဝေးပွဲ သွားလို့တောင်ရသေးရဲ့လား” လို့ မေးလိုက်တယ်။ ကျန်ယုက ရပါတယ်လို့ပြောပြီး ကျွန်မအိမ်မှာ ညီအစ်ကိုမောင်နှမ တချို့နဲ့ စုဝေးဖို့ စီစဉ်ပေးခဲ့တယ်။ ကျွန်မလည်း ဝမ်းသာအားရ သဘောတူလိုက်တယ်။ စုဝေးပွဲနေ့မှာ ဘုရားသခင်ဆီ ဒူးထောက်ပြီး ဆုတောင်းခဲ့တယ်။ အဲဒီအချိန်မှာ ကျွန်မက ဆိုးသွမ်းပြီး စကားနားမထောင်တဲ့ ကလေးတစ်ယောက်လို ခံစားရတယ်။ အိမ်နဲ့အဝေးမှာ လမ်းပျောက်ပြီး ဆိုးဆိုးရွားရွား ဒုက္ခရောက်ခဲ့ရပေမဲ့၊ ဇဝေဇဝါဖြစ်ပြီး ဘာလုပ်ရမှန်းမသိဖြစ်နေချိန်မှာ မိဘရဲ့ ရင်ခွင်ထဲကို ပြန်ရောက်လာသလိုပါပဲ။ ဝမ်းသာတာ၊ ရှက်တာနဲ့ ကျေးဇူးကြွေးတင်နေသလို ခံစားရတာတွေ အားလုံး ရောထွေးနေပြီး ဘယ်လိုဖော်ပြရမလဲတောင် မသိဘူး။ ကျွန်မ နာကျင်စွာ မျက်ရည်ကျရင်း ဘုရားသခင်ကို ဆုတောင်းခဲ့တယ်၊ “ချစ်လှစွာသော ဘုရားသခင်၊ သမီး ကိုယ်တော်နဲ့ အရမ်းဝေးကွာခဲ့ပြီး ကိုယ်တော့်ကို အများကြီး ပုန်ကန်ခဲ့ပါတယ်။ သမီးရဲ့ အကြွေးတွေအကြောင်းကို ကိုယ်တော့်ကို ဘယ်လိုပြောရမှန်း မသိပါဘူး။ ဒီအချိန်တွေတစ်လျှောက်လုံး သမီးတွေးနေခဲ့တာက အလုပ်အကြောင်းပဲ။ စုဝေးပွဲတွေရယ်၊ ဘုရားနှုတ်ကပတ်တော်တွေကို စားသောက်တာရယ်ကို လုံးဝ ဘေးဖယ်ထားခဲ့ပြီး၊ တစ်နေ့ကုန် စက်တစ်စက်လို ဆက်တိုက် အလုပ်လုပ်ခဲ့လို့ ကိုယ်ရောစိတ်ပါ ခြေကုန်လက်ပန်းကျပြီး ပြောမပြတတ်အောင် ဆင်းရဲဒုက္ခ ခံစားခဲ့ရတယ်။ ကိုယ်တော့်ရဲ့ ဂရုစိုက် စောင့်ရှောက်မှုနဲ့ ကင်းကွာပြီး အသက်ရှင်တာဟာ လမ်းလျှောက်နေတဲ့ အလောင်းကောင်လို ရှင်သန်နေရတာဖြစ်ပြီး၊ အဲဒါက ဗလာနတ္ထိနဲ့ နာကျင်စရာကောင်းတဲ့ ဘဝဆိုတာ အခု ဖျားမှပဲ သမီး သဘောပေါက်ပါတော့တယ်။ ဒါပေမဲ့ ကိုယ်တော်က သမီးရဲ့ ပြစ်မှားခြင်းတွေကို မှတ်မထားဘဲ၊ သမီးကို ကူညီထောက်ပံ့ဖို့ အစ်မကိုတောင် အသုံးပြုခဲ့တယ်။ သမီးအပေါ် ပြသခဲ့တဲ့ ကိုယ်တော့်ရဲ့ သည်းခံခွင့်လွှတ်မှုနဲ့ သနားကရုဏာအတွက် ကျေးဇူးတင်ပါတယ်။ ကိုယ်တော့်ဆီကို သမီး ပြန်လာချင်ပါတယ်၊ ကိုယ်တော့်ရဲ့ နှုတ်ကပတ်တော်တွေကို စားသောက်ဖို့ ညီအစ်ကိုမောင်နှမတွေနဲ့ စုဝေးချင်ပါတယ်၊ သမီးရဲ့ တာဝန်ကိုလည်း အစွမ်းကုန် ထမ်းဆောင်ပါမယ်” ပေါ့။ ကျွန်မ မြင်တွေ့ခဲ့ရတာကတော့ ညီအစ်ကိုမောင်နှမတွေကြားမှာ အတားအဆီးတွေ၊ ပဋိပက္ခတွေ မရှိသလို၊ အရက်ချက်ရုံမှာလို ပြင်းထန်တဲ့ ပြိုင်ဆိုင်မှုမျိုးတွေ ဆိုတာတော့ ပြောစရာတောင် မလိုဘူး။ ဒါတွေက လုံးဝ မတူညီတဲ့ ကမ္ဘာနှစ်ခုလို ခံစားရပြီး၊ ကျွန်မ စိတ်နှလုံးလည်း ငြိမ်သက်အေးချမ်းသွားတယ်။ တစ်လလောက်ကြာတော့ ကျွန်မ ဖျားနေတာက သတိတောင်မထားမိဘဲ ပျောက်သွားတယ်။ စိတ်ထဲမှာ ဘုရားသခင်ကို အရမ်း ကျေးဇူးတင်ခဲ့တယ်။

နောက်တော့ ကျန်ယုက ကျွန်မကိုတွေ့ဖို့ အိမ်ကိုလာတယ်။ ကျွန်မရဲ့ အတွေ့အကြုံကို သူကြားတော့ ဘုရားနှုတ်ကပတ်တော် ဓမ္မတေးတစ်ပုဒ်ကို ကျွန်မအတွက် သီဆိုပြခဲ့တယ်။ “လူသားရဲ့ ကံကြမ္မာကို ဘုရားသခင်ရဲ့ လက်တော်က ထိန်းချုပ်တယ်” ဆိုတဲ့သီချင်းပေါ့။ “လူ၏ကံကြမ္မာကို ဘုရားသခင်၏လက်များက ထိန်းချုပ်ထား၏။ သင်သည် မိမိကိုယ်ကို ထိန်းချုပ်နိုင်စွမ်း မရှိပေ။ လူသည် မိမိအရေးအတွက် အစဉ်အမြဲ အလုပ်ရှုပ်ကာ လှုပ်ရှားသွားလာနေလျှင်ပင် သူသည် မိမိကိုယ်မိမိ ထိန်းချုပ်နိုင်စွမ်း မရှိဆဲသာဖြစ်ပေသည်။ သင်သည် မိမိ၏ ကိုယ်ပိုင်အလားအလာများကို သိနိုင်လျှင်၊ မိမိ၏ ကံကြမ္မာကို ထိန်းချုပ်နိုင်လျှင် သင့်ကို ဖန်ဆင်းခံတစ်ဦးဟု ခေါ်ဆိုခြင်း ခံရဦးမည်လော။ အတိုချုပ်ဆိုရလျှင် ဘုရားသခင်သည် မည်သို့ပင် အလုပ်လုပ်စေကာမူ ကိုယ်တော်၏ အမှုတော်ရှိသမျှသည် လူ၏အကျိုးအလို့ငှာသာ ဖြစ်၏။ ယင်းမှာ ဘုရားသခင်မှ ကောင်းကင်၊ မြေကြီးနှင့် အရာခပ်သိမ်းကို လူသားအား အစေခံရန် ဖန်ဆင်းခဲ့ခြင်းနှင့် တူ၏။ ဘုရားသခင်သည် လ၊ နေနှင့် ကြယ်များကို လူသားအတွက် ဖန်ဆင်းခဲ့သည်၊ ကိုယ်တော်သည် တိရစ္ဆာန်များနှင့် အပင်များကို လူသားအတွက် ဖန်ဆင်းခဲ့သည်၊ ကိုယ်တော်သည် နွေဦး၊ နွေ၊ ဆောင်းဦးနှင့် ဆောင်းကို လူသားအတွက် ဖန်ဆင်းတော်မူခဲ့သည်ဟူ၍ စသည်ဖြင့် ဤအရာအားလုံးကို လူသား၏ တည်ရှိမှုအလို့ငှာ ဖန်ဆင်းခဲ့ခြင်း ဖြစ်၏။ ထို့ကြောင့် ဘုရားသခင်သည် လူကို မည်သို့ ပြစ်တင်ဆုံးမကာ တရားစီရင်သည်ဖြစ်စေ၊ အားလုံးသည် လူ၏ ကယ်တင်ခြင်းအတွက်သာ ဖြစ်၏။ သူသည် လူသားထံမှ ၎င်း၏ ဇာတိဆန်သည့် မျှော်လင့်ချက်များကို ဖယ်ရှားပစ်သော်လည်း ယင်းသည် လူသားကို သန့်စင်စေခြင်းအတွက်ဖြစ်ပြီး လူကို သန့်စင်စေခြင်းသည် လူ၏ တည်ရှိမှုအလို့ငှာ လုပ်ဆောင်ခြင်း ဖြစ်၏။ လူ၏ ပန်းတိုင်သည် ဖန်ဆင်းရှင်၏ လက်ထဲတွင်ရှိ၏၊ ထို့ကြောင့် လူသည် မိမိကိုယ်ကို မည်သို့ ထိန်းချုပ်နိုင်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ၏ပုံမှန်ဘဝကို နဂိုအတိုင်း ပြန်ဖြစ်လာစေခြင်းနှင့် သူ့ကို အံ့သြဖွယ်ကောင်းသော ခရီးပန်းတိုင်သို့ ခေါ်ဆောင်သွားခြင်း) ကျန်ယုက အရင်တုန်းက လောကကြီးမှာ ပိုက်ဆံရှာဖို့ အရမ်းအလုပ်များခဲ့ပြီး အခက်အခဲတွေနဲ့ တိုးပြီးမှ ဘုရားသခင်ရဲ့ အိမ်တော်ကို ရောက်လာခဲ့တဲ့ သူ့ရဲ့ အတွေ့အကြုံကို ကျွန်မကို ပြောပြတယ်။ သူက ပြောသေးတယ်၊ “ကျွန်မတို့ လူသားတွေဟာ ဖန်ဆင်းခံတွေဖြစ်ပြီး ကိုယ့်ကံကြမ္မာကို ကိုယ် လုံးဝ မထိန်းချုပ်နိုင်ဘူးလေ။ ကိုယ့်ခွန်အားကို ကိုးစားပြီး အလုပ်တွေများ၊ ကုန်းရုန်းလုပ်နေရင်တောင်မှ ရလဒ်က ကျွန်မတို့ လိုချင်သလို ဖြစ်ချင်မှ ဖြစ်လာမှာပေါ့။ အခုဆို ဘုရားသခင်က လူဇာတိခံယူပြီး လူတွေကို ကယ်တင်တဲ့အလုပ် လုပ်ဖို့ လူ့လောကကို ကြွလာခဲ့ပြီ။ စာတန်ကလည်း ငွေကြေးအကျိုးအမြတ်တွေနဲ့ ဇာတိပကတိရဲ့ သာယာမှုတွေကို သုံးပြီး လူတွေကို သွေးဆောင်တယ်၊ အထင်အမြင်မှားအောင် လုပ်တယ်။ ဒါကြောင့် သူတို့ရဲ့ စိတ်နှလုံးတွေဟာ ဇာတိပကတိနဲ့ ပိုက်ဆံရဲ့ ကြီးစိုးတာကို ခံရပြီး နောက်ဆုံးမှာ စာတန်ရဲ့ ပိုက်ကွန်ထဲ ကျဆင်းသွားမှာပဲ။ ကျွန်မတို့က သမ္မာတရားကို ပိုပြီး တပ်ဆင်ထားမှ ဖြစ်မယ်၊ ဒါမှသာ စာတန်ရဲ့ အကြံအစည်တွေကို ထိုးထွင်းသိမြင်နိုင်မှာ” တဲ့။ ကျန်ယု အဲဒီလို မိတ်သဟာယပြုတာကို ကြားတော့ ကျွန်မ အရမ်းကို တို့ထိခံလိုက်ရတယ်။ ကျွန်မက အလုပ်ကို ကောင်းကောင်းလုပ်ဖို့၊ ဒါရိုက်တာရဲ့ ယုံကြည်မှုကို ရဖို့နဲ့၊ ကိုယ့်ရဲ့ တည်ငြိမ်မှုရှိတဲ့ အလုပ်ကို ဖက်တွယ်ထားဖို့အတွက် ကိုယ့်ရဲ့ ကြိုးစားမှုကိုပဲ အမြဲတမ်း အားကိုးချင်ခဲ့တာ။ ဒီလိုနဲ့ အနာဂတ်မှာ ကျွန်မရဲ့ အသက်မွေးမှုက အာမခံချက်ရှိအောင်ပေါ့။ ဒါကြောင့် ကျွန်မက စုဝေးပွဲတွေ မတက်ခဲ့ဘူး၊ တာဝန်လည်း မထမ်းဆောင်ခဲ့ဘူး။ အလုပ်ကြိုးစားဖို့ပဲ အမြဲတမ်း စိတ်နှစ်နေခဲ့ပြီး ကျွန်မရဲ့ စိတ်နှလုံးက ပိုက်ဆံနဲ့ပဲ လုံးဝ ပြည့်နှက်နေခဲ့တယ်။ ရလဒ်အနေနဲ့၊ ဒါရိုက်တာရဲ့ အသိအမှတ်ပြုမှုကို မရခဲ့တဲ့အပြင်၊ ဖျားနာမှုရဲ့ ညှဉ်းပန်းမှုကိုပါ ခံစားခဲ့ရတယ်။ ဒီဒုက္ခကြောင့် ကျွန်မ ကိုယ်ရောစိတ်ပါ ခြေကုန်လက်ပန်းကျခဲ့ရပြီး ပြောမပြတတ်အောင် ဆင်းရဲဒုက္ခ ရောက်ခဲ့ရတယ်။ ဘယ်လိုပဲ စီစဉ်၊ တွက်ချက်၊ ကြိုးစားပမ်းစား အလုပ်လုပ်ခဲ့ပါစေ၊ ကိုယ့်ကံကြမ္မာကို ပြောင်းလဲဖို့ မစွမ်းဆောင်နိုင်ဘူးဆိုတာကို အဲဒီတော့မှပဲ ကျွန်မ သဘောပေါက်သွားတယ်။ “ကိုယ့်လက်နှစ်ဖက်နဲ့ ပျော်ရွှင်တဲ့ဘဝကို တည်ဆောက်ပါ” ဆိုတာနဲ့ “ဝင်ငွေကောင်းတဲ့အလုပ်ထက် တည်ငြိမ်တဲ့အလုပ် ရှိတာက ပိုကောင်းတယ်” ဆိုတဲ့ စာတန်ဆန်တဲ့ ဥပဒေသတွေကို မှီခိုပြီး ကျွန်မ အသက်ရှင်နေခဲ့တာပဲ။ ကိုယ့်ရဲ့ ကြိုးစားအားထုတ်မှုတွေနဲ့ ကိုယ်လိုချင်တဲ့ဘဝကို ရယူချင်ခဲ့ပေမဲ့၊ နောက်ဆုံးမှာတော့ အခက်အခဲတွေနဲ့ပဲ တိုးပြီး နေရာတိုင်းမှာ စိတ်ပျက်ခဲ့ရတယ်။ အဆုံးမှာတော့ ကျရှုံးမှုနဲ့ပဲ အဆုံးသတ်ခဲ့တာပါပဲ။ ဘုရားသခင် ပြောထားသလိုပါပဲ။ “လူသည် မိမိအရေးအတွက် အစဉ်အမြဲ အလုပ်ရှုပ်ကာ လှုပ်ရှားသွားလာနေလျှင်ပင် သူသည် မိမိကိုယ်မိမိ ထိန်းချုပ်နိုင်စွမ်း မရှိဆဲသာဖြစ်ပေသည်။” ကျွန်မက တကယ်ကို မျက်ကန်းဖြစ်ပြီး မသိနားမလည်ဖြစ်လွန်းခဲ့တယ်၊ ကိုယ့်အစွမ်းအစကို ကိုယ် လုံးဝ မသိခဲ့ဘူး။ ဘုရားနှုတ်ကပတ်တော်တွေရဲ့ ဖော်ထုတ်ချက်တွေကြောင့် ထုံထိုင်းနေတဲ့ ကျွန်မရဲ့ စိတ်နှလုံးဟာ ပြန်လည်နိုးကြားလာခဲ့ပြီး၊ အဲဒီတုန်းက ကျွန်မဆီ ကျရောက်လာတဲ့ ဖျားနာမှုနဲ့ နာကျင်မှုတွေဟာ ဘုရားသခင်ရဲ့ လက်တော်ကလာတဲ့ ဆုံးမခြင်းနဲ့ ဆုံးမပဲ့ပြင်ခြင်း ဖြစ်တယ်ဆိုတာကို နောက်ဆုံးတော့ ကျွန်မ သဘောပေါက်သွားတယ်။ ဒါထက်ပိုတာက အဲဒါဟာ ကျွန်မအပေါ်ထားတဲ့ ဘုရားသခင်ရဲ့ ကယ်တင်ခြင်းပဲ။ ဒါမှမဟုတ်ရင်၊ ကျွန်မဟာ ပိုက်ဆံရဲ့ ချည်နှောင်မှုအောက်မှာ ရှိနေသေးပြီး စာတန်ရဲ့ ပိုက်ကွန်ထဲ ကျဆင်းပြီး ကိုယ့်ကိုယ်ကိုယ် ကယ်နိုင်မှာ မဟုတ်ဘူး။

၂၀၀၇ ခုနှစ် ဧပြီလမှာ၊ ကျွန်မဟာ အသင်းတော်မှာ ခေါင်းဆောင်တစ်ယောက်အဖြစ် ရွေးကောက်ခံခဲ့ရတယ်။ အဲဒီအချိန်က အလုပ်ပါးတဲ့ရာသီ ဖြစ်နေသေးတယ်။ အလုပ်က နှိုင်းယှဉ်ကြည့်ရင် ပေါ့ပါးပြီး အေးဆေးတော့၊ ကျွန်မ စုဝေးပွဲတက်တာ၊ တာဝန်ထမ်းဆောင်တာတွေကို အဟန့်အတား မဖြစ်စေခဲ့ဘူး။ နောက်ပိုင်းမှာ ကျွန်မကို တော်တော်ထိခိုက်သွားတဲ့ ကိစ္စတစ်ခု ဖြစ်လာခဲ့တယ်။ အရက်ချက်စက်ရုံက အလုပ်က အချိန်အကြာကြီး ကုန်းရတာ၊ အလေးအပင်တွေ မရတာနဲ့ ရေအေးတွေနဲ့ ထိတွေ့ရတာတွေ ရှိတော့၊ သက်ကြီးဝန်ထမ်း တချို့မှာ လုပ်ငန်းခွင် ရောဂါတွေ စွဲကျန်ခဲ့တယ်။ သူတို့ထဲက အများစုမှာ ခါးဆစ်ရိုးကျွံတာ၊ အဆစ်အမြစ်ရောင်ရောဂါ၊ လည်ပင်းကျီးပေါင်းတက်ရောဂါ စတာတွေ ရှိကြတယ်။ တချို့လူတွေဆို ရောဂါဒဏ်ကို ဆိုးဆိုးရွားရွား ခံစားရလွန်းလို့ အိပ်ရာထဲ လဲသွားပြီး ကိုယ့်ကိုယ်ကိုယ်တောင် မစောင့်ရှောက်နိုင်တော့ဘူး။ တစ်ခါတုန်းက၊ ကျွန်မတို့ ထုတ်လုပ်မှု ပစ္စည်းတွေကို ပြင်ဆင်ရင်းနဲ့ အသည်းအသန် အလုပ်ရှုပ်နေတုန်း၊ ဝန်ထမ်းတစ်ယောက် ကြမ်းပြင်ပေါ်မှာ လဲနေတာကို ကျွန်မ မြင်လိုက်ရတယ်။ မျက်နှာက ဖြူဖပ်ဖြူရော်ဖြစ်နေပြီး သူ့မျက်လုံးတွေထဲမှာ မျှော်လင့်ချက်မဲ့မှုနဲ့ ကူကယ်ရာမဲ့မှုတွေ ရှိနေတယ်။ ဒီဝန်ထမ်းက လည်ပင်းကျီးပေါင်းတက်ရောဂါ ဖောက်လာလို့ ခံစားနေရတာလို့ လုပ်ဖော်ကိုင်ဖက်တွေက ကျွန်မကို ပြောပြတယ်။ သူက ခေါင်းမူးပြီး အန်တယ်၊ သတိတောင် မေ့လုမတတ်ပဲ။ အရင်တုန်းကဆို သူက အင်တိုက်အားတိုက် အလုပ်လုပ်ခဲ့တာ။ လည်ပင်းကျီးပေါင်းတက်ရောဂါ ဖောက်တာက လူတစ်ယောက်ကို အချိန်မရွေး လဲကျသွားစေနိုင်မယ်လို့ ကျွန်မ တစ်ခါမှ မတွေးမိခဲ့ဘူး။ ဒါက လူတစ်ယောက် ဘယ်လောက်ပဲ သန်မာပါစေ၊ ဖျားနာမှုနဲ့ ရင်ဆိုင်ရတဲ့အခါ ခုခံနိုင်စွမ်း မရှိဘူးဆိုတာကို ကျွန်မကို သဘောပေါက်စေခဲ့တယ်။ လူတွေဟာ တကယ်ကို သေးနုပ်ပြီး နုနယ်တာပဲ။ ဒီသက်ကြီးဝန်ထမ်းတွေဟာ ပိုက်ဆံတချို့ ရှာနိုင်ခဲ့ပေမဲ့၊ သူတို့ဘဝရဲ့ ထက်ဝက်ကို အဲဒီထဲမှာ ပုံအောခဲ့ရတယ်ဆိုတာကို ကျွန်မ တွေးမိတယ်။ သူတို့ရဲ့ ခံစားခွင့်တွေ၊ လစာတွေ ဘယ်လောက်ပဲကောင်းကောင်း၊ သူတို့ရဲ့ ကျန်းမာရေးကို ဘယ်တော့မှ ပြန်ရနိုင်မှာ မဟုတ်ဘူး၊ ဖျားနာမှုရဲ့ ညှဉ်းပန်းနှိပ်စက်မှုက ယူဆောင်လာတဲ့ နာကျင်မှုကို ဖြေရှင်းဖို့ဆိုတာတော့ ဝေလာဝေးပဲ။ ကမ္ဘာပေါ်က ပိုက်ဆံတွေအားလုံး သူတို့မှာ ရှိနေရင်တောင် ဘာအသုံးကျမှာလဲ။ သူတို့ရဲ့ ဘဝတွေက နာကျင်မှုနဲ့ ဗလာနတ္ထိ ဖြစ်နေတုန်းပဲ မဟုတ်ဘူးလား။ ကျွန်မရဲ့ လည်ပင်းနဲ့ ခါးဆစ်ရိုးတွေလည်း အခြေအနေ မကောင်းဘူး၊ ပြီးတော့ ကျွန်မမှာ လေးဖက်နာလည်း ရှိနေတယ်။ ကျွန်မ ဒီအတိုင်းသာ ဆက်သွားနေရင်၊ တစ်နေ့ကျ အိပ်ရာထဲ လဲသွားမလား။ ဒီသက်ကြီးဝန်ထမ်းတွေဟာ ပိုက်ဆံရှာဖို့ သူတို့ဘဝရဲ့ အချိန်အတော်များများကို ကြိုးကြိုးစားစား လုပ်ခဲ့ကြတယ်။ သူတို့ဟာ ဘဝကောင်းတစ်ခုကို မခံစားခဲ့ရဘဲ၊ ဖျားနာမှုရဲ့ ညှဉ်းပန်းနှိပ်စက်မှုကြောင့် မခံမရပ်နိုင်တဲ့ နာကျင်မှုတွေပဲ ကျန်ရစ်ခဲ့တယ်။ ဒါက ကျွန်မကို သတိလည်းပေးခဲ့တယ်။ လူတွေဟာ ဘုရားသခင်ကို မကိုးကွယ်ဘူး၊ ဘုရားသခင်ရဲ့ ကာကွယ်စောင့်ရှောက်မှု မရှိဘူးဆိုရင်၊ သူတို့ဟာ အချိန်မရွေး စာတန်ရဲ့ အန္တရာယ်ပြုတာကို ခံရနိုင်တယ်။ တည်ငြိမ်တဲ့ အလုပ်တစ်ခုကို ဆုပ်ကိုင်ထားတာက ပျော်ရွှင်မှုကို မယူဆောင်ပေးနိုင်ဘူး။ ကျွန်မ စပြီး တွေဝေလာတယ်၊ “ငါ ဒီအလုပ်ကို တကယ် ဆက်လုပ်ချင်သေးတာလား” ပေါ့။

သိပ်မကြာခင်မှာပဲ၊ တရားဟောဆရာမအဖြစ် ကျွန်မ အရွေးခံခဲ့ရတယ်။ ဒီတာဝန်ကို ထမ်းဆောင်ဖို့ ဆန္ဒရှိလားလို့ ခေါင်းဆောင်တွေက ကျွန်မကို မေးကြတယ်။ တရားဟောဆရာမတစ်ယောက် ဖြစ်လာရင် ကျွန်မ ပိုအလုပ်များလာမှာဖြစ်ပြီး အလုပ်သွားဖို့ အချိန်တောင် သိပ်ရှိတော့မှာ မဟုတ်ဘူးလို့ ကျွန်မ စဉ်းစားမိတယ်။ ကျွန်မ အလုပ်ထွက်ရမှာလား။ အလုပ်ထွက်လိုက်ရင် ခက်ခက်ခဲခဲ နေထိုင်ရလိမ့်မယ်၊ ဒါပေမဲ့ အလုပ်သွားလုပ်နေရင်လည်း အသင်းတော်ရဲ့ အလုပ်ကို အဟန့်အတား ဖြစ်စေလိမ့်မယ်။ အရင်တုန်းက အလုပ်များလို့ ကိုယ့်တာဝန်ကို စွန့်လွှတ်ခဲ့မိတဲ့အတွက် ဘုရားသခင်အပေါ် အကြွေးတင်နေပြီးသားရှိတာကို တွေးမိတယ်။ ကိုယ့်တာဝန်ကို နောက်တစ်ကြိမ် ထပ်ငြင်းဆန်လိုက်ရင်၊ အဲဒါက ပုန်ကန်လွန်းရာ မကျဘူးလား။ လွန်ဆွဲနေတဲ့ကြားကပဲ၊ အသင့်တော်ဆုံး လက်တွေ့လုပ်ဆောင်ဖို့ လမ်းကြောင်းကို ရှာဖွေဖို့ ဘုရားသခင်ဆီ အကြိမ်ကြိမ် ဆုတောင်းခဲ့တယ်။ အဲဒီနောက်မှာ ဘုရားသခင်ရဲ့ နှုတ်ကပတ်တော်တွေကို ကျွန်မ ဖတ်ခဲ့ရတယ်။ “ဤအချိန်သည် ကြီးမားသော အမှုကို ငါ၏ဝိညာဉ်က လုပ်ဆောင်နေချိန် ဖြစ်ပြီး တစ်ပါးအမျိုးသား တိုင်းနိုင်ငံများအကြား၌ ငါ၏အလုပ်ကို စတင်လုပ်ဆောင်ချိန် ဖြစ်သည်။ ထိုထက်ပို၍ပင် ဤအချိန်သည် ဖန်ဆင်းခံအားလုံးကို တစ်ဦးချင်း ယင်းတို့သက်ဆိုင်ရာ အုပ်စုအလိုက် ငါခွဲခြားချိန် ဖြစ်သည်။ ငါ၏ အလုပ် သာ၍ လျင်မြန်ထိရောက်စွာ ရှေ့ဆက်နိုင်ရန်အတွက်လည်းကောင်း၊ ရလဒ်များကို ပို၍ စွမ်းဆောင်ရရှိနိုင်စွမ်း ရှိရန်အတွက်လည်းကောင်း ထိုသို့လုပ်ဆောင်ခြင်း ဖြစ်သည်။ ထို့ကြောင့် ငါသင်တို့ဆီမှ တောင်းဆိုနေသည်မှာ ငါ၏အလုပ်အားလုံးအတွက် သင်၏ဖြစ်တည်ခြင်း တစ်ရပ်လုံးကို ဆက်ကပ်ရန် ဖြစ်ပြီး ထို့ထက်မက သင်တို့အပေါ် ငါပြုခဲ့ပြီးသောအမှုအားလုံးကို ရှင်းလင်းစွာ ပိုင်းခြားသိမြင်ပြီး တိကျမှန်ကန်မှုဖြင့် ရှုမြင်ကာ ငါ၏ အမှုက သာ၍ကြီးမြတ်သော ရလဒ်များ ရရှိနိုင်စေရန် ယင်းအပေါ်၌ သင်တို့၏ စွမ်းအားအလုံးစုံကို အသုံးခံရန်ပင် ဖြစ်သည်။ သင်နားလည်ရမည်ကား ဤအချက် ဖြစ်သည်။ ငါ၏အလုပ်နှင့် သင်တို့၏ ကောင်းမွန်သော အနာဂတ်ကို နှောင့်နှေးစေခြင်းမှ ရှောင်ကြဉ်ရန်အလို့ငှာ သင်တို့အချင်းချင်း ယှဉ်ပြိုင်ခြင်းကိုဖြစ်စေ၊ အရေးပေါ် အစီအစဉ်ကို ရှာဖွေခြင်းဖြစ်စေ၊ သင်တို့၏ ဇာတိပကတိအတွက် သာယာမှုကို ရှာဖွေခြင်းကိုဖြစ်စေ ရပ်တန့်ကြလော့။ ထိုသို့ပြုခြင်းသည် သင်တို့ကို ကာကွယ်ပေးရန် ဝေးစွ၊ သင်တို့အပေါ်သို့ ပျက်စီးခြင်းကိုသာ ဆောင်ကြဉ်းလာနိုင်ပေမည်။ ယင်းသည် သင်မိုက်မဲခြင်းပင် ဖြစ်သည် မဟုတ်လော။ ယနေ့ သင် မွေ့လျော်နေသော အရာသည် သင်၏အနာဂတ်ကို ဖျက်ဆီးမည့်အရာ ဖြစ်ပြီး ယနေ့ သင် ကြံ့ကြံ့ခံနေသည့် နာကျင်မှုသည် သင့်ကို အကာအကွယ်ပေးနေသည့် အရာပင် ဖြစ်သည်။ သင်သည် ဤအရာများကို ရှင်းရှင်းလင်းလင်း သိရမည်၊ ယင်းသည် သင် ရုန်းထွက်လွတ်မြောက်ရာ၌ အခက်တွေ့မည့် စုံစမ်းသွေးဆောင်မှုများ၏ သားကောင် ဖြစ်ခြင်းမှ ရှောင်ရှားရန်နှင့် ထူထပ်သည့်မြူထဲ၌ စမ်းတဝါးဝါးဖြစ်ပြီး နေကို နောက်တစ်ကြိမ် လုံးဝ မမြင်နိုင်ခြင်းအား ရှောင်ရှားရန်အလို့ငှာ ဖြစ်သည်။ ထူထပ်သည့်မြူ ရှင်းသွားသောအခါမှ ကြီးမြတ်သည့်နေ့၏ တရားစီရင်ခြင်း အလယ်၌ သင်ရောက်နေသည်ကို သင်တွေ့မည် ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဧဝံဂေလိတရားကို ဖြန့်ဝေသည့် အလုပ်သည် လူသားကို ကယ်တင်သည့် အလုပ်လည်းဖြစ်သည်) ကျွန်မတို့ကနိုင်ငံတော် ဧဝံဂေလိတရား ဖြန့်ဝေတဲ့နေရာမှာ အရေးကြီးတဲ့ အလှည့်အပြောင်းတစ်ခုကို ရောက်နေပြီဆိုတာကို ဘုရားနှုတ်ကပတ်တော်ကြောင့် ကျွန်မ နားလည်သွားခဲ့တယ်။ ကျွန်မရဲ့ တည်ငြိမ်တဲ့အလုပ်ကို ဆုပ်ကိုင်ထားဖို့နဲ့ ပြည့်စုံကြွယ်ဝတဲ့ ဘဝကို လိုက်စားဖို့ပဲ တွေးနေမယ်ဆိုရင်၊ နောက်ဆုံးမှာ ဇာတိပကတိထဲ ကျဆင်းပြီး စာတန်ရဲ့ ဝါးမျိုတာကို ခံရပြီး၊ ဘုရားသခင်ရဲ့ ကယ်တင်ခြင်းကို ခံရမယ့် အခွင့်အရေးကို ဆုံးရှုံးသွားလိမ့်မယ်။ အရင်တုန်းက ကျွန်မက ဘုရားသခင်ကို ယုံကြည်ပြီး စုဝေးပွဲတွေ တက်ခဲ့ပေမဲ့၊ သမ္မာတရားကို လိုက်စားဖို့၊ ဒါမှမဟုတ် ကိုယ့်တာဝန်ကို သေချာထမ်းဆောင်ပြီး ဖန်ဆင်းခံတစ်ယောက်ရဲ့ ဝတ္တရားတွေကို ဖြည့်ဆည်းဖို့ အာရုံမစိုက်ခဲ့ဘူးဆိုတာကို ကျွန်မ ပြန်သုံးသပ်မိတယ်။ ကျွန်မ တွေးခဲ့သမျှက ပြည့်စုံကြွယ်ဝတဲ့ ကောင်းမွန်တဲ့ ဘဝတစ်ခုကို လိုက်စားဖို့ပဲ။ ဒီတည်ငြိမ်တဲ့ အလုပ်လေးရှိရင် နေ့စဉ်ကုန်ကျစရိတ်တွေအတွက် ပူစရာမလိုတော့ဘဲ အသက်ကြီးလာရင်လည်း အာမခံချက်ရှိမယ်လို့ ထင်ခဲ့တာ။ ဒါကြောင့် ကျွန်မရဲ့ ခွန်အားနဲ့ အချိန်တွေ အားလုံးကို အလုပ်ထဲမှာပဲ မြှုပ်နှံထားခဲ့တယ်၊ မိုးလင်းကနေ မိုးချုပ်အထိ အလုပ်ကြိုးစားပြီး ဟိုဒီပြေးလွှားနေခဲ့တာ။ သတ်မှတ်ထားတဲ့အချိန်အတွင်း ထုတ်လုပ်မှု ပမာဏကို မပြည့်မီဘဲ တည်ငြိမ်တဲ့အလုပ်ကို ဆုံးရှုံးရမှာကို အရမ်းကြောက်ခဲ့တယ်။ အလုပ်နဲ့ တာဝန်ထမ်းဆောင်တာကြား ပဋိပက္ခဖြစ်လာတိုင်း၊ အသင်းတော်ရဲ့ အလုပ်ကို လုံးဝ ဂရုမစိုက်ခဲ့ဘူး။ စုဝေးပွဲတွေနဲ့ ကျွန်မရဲ့ တာဝန်ကို စွန့်လွှတ်ခဲ့ပြီး၊ ကျွန်မရဲ့ တည်ငြိမ်တဲ့အလုပ်ကို ထိန်းထားဖို့အတွက် အချိန်နဲ့ ခွန်အားတွေ အားလုံးကို ပုံအောခဲ့တယ်။ ရလဒ်အနေနဲ့၊ ဒါက ကျွန်မကို သက်သာရာရမှုနဲ့ စိတ်အေးချမ်းမှု မပေးနိုင်ခဲ့တဲ့အပြင်၊ ဖျားနာမှုရဲ့ ညှဉ်းပန်းနှိပ်စက်မှုကိုပါ ခံစားရစေခဲ့တယ်။ ကိုယ်ရောစိတ်ပါ ခြေကုန်လက်ပန်းကျပြီး ဘုရားသခင်နဲ့ ပိုပို ဝေးကွာသွားစေခဲ့တယ်။ ကျွန်မရဲ့ အသက်တာ ကြီးထွားမှုအတွက် တရားဟောဆရာမတစ်ယောက်အနေနဲ့ လေ့ကျင့်ဖို့ ဘုရားသခင်က ကျေးဇူးတော် ချပေးခဲ့ပေမဲ့၊ ကျွန်မကတော့ ကိုယ့်အတွက် ဘာကောင်းတယ်ဆိုတာ မသိဘဲ၊ ဇာတိပကတိရဲ့ သာယာမှုတွေကို ခံစားချင်သေးလို့ တာဝန်ကို ငြင်းပယ်ခဲ့တယ်ဆိုတာကို တွေးမိတယ်။ ကျွန်မဟာ တကယ်ကို အသိတရားနဲ့ ဆင်ခြင်တုံတရား လုံးဝကို ကင်းမဲ့နေခဲ့တာပါပဲ။ အရက်ချက်စက်ရုံက ဘာသာတရားမရှိတဲ့ လုပ်ဖော်ကိုင်ဖက်တွေကို ကျွန်မ တွေးမိတယ်။ သူတို့ဟာ ဘုရားနှုတ်ကပတ်တော်ရဲ့ ရေလောင်းမှုနဲ့ ထောက်ပံ့မှုကို မရရှိခဲ့ဘဲ၊ အမြဲတမ်း ကြိုးကြိုးစားစား အလုပ်လုပ်ပြီး ရုန်းကန်ခဲ့ကြတယ်။ ရလဒ်အနေနဲ့၊ သူတို့လိုချင်တဲ့ ဘဝကို မရခဲ့တဲ့အပြင်၊ တချို့ဆို အိပ်ရာထဲ လဲသွားပြီး တစ်ကိုယ်လုံးကို ဖုံးလွှမ်းနေတဲ့ ဖျားနာမှုရဲ့ နာကျင်မှုတွေထဲမှာ ညှဉ်းပန်းခံနေရတယ်။ တခြားသူတွေရဲ့ အရင်က ကံဆိုးမှုတွေကနေ ရတဲ့ ဒီသင်ခန်းစာတွေဟာ ကျွန်မအတွက် သတိပေးမှုတွေပါပဲ။ ကိုယ့်ရဲ့ ခေါင်းမာတဲ့ မိုက်မဲမှုကို ဆက်လက် ဆုပ်ကိုင်ထားပြီး၊ ထွန်တုံးကို ကိုင်ရင်း နောက်ကို လှည့်ကြည့်နေမယ်ဆိုရင်၊ နောက်ဆုံးသောကာလမှာ လူတွေကို ဘုရားသခင် ကယ်တင်မယ့် အနှစ်တစ်ထောင်မှာ တစ်ခါသာရနိုင်တဲ့ အခွင့်အရေးကို ကျွန်မ လွဲချော်သွားလိမ့်မယ်။ ကြီးမားတဲ့ ကပ်ဘေးတွေ ကျရောက်လာတဲ့အခါ၊ ကျွန်မဟာ မယုံကြည်သူတွေနဲ့အတူ အမှောင်ထဲမှာ ကျဆင်းပြီး ငိုကြွေးအံကြိတ်နေရလိမ့်မယ်။ ဒီအချိန်အတွင်းမှာ၊ ကျွန်မ တာဝန်ထမ်းဆောင်ရာမှာ အခက်အခဲတွေ ကြုံရတဲ့အခါ သမ္မာတရားကို ရှာဖွေဖို့ ဆုတောင်းခဲ့လို့၊ ကျွန်မရဲ့ အသက်တာမှာ တိုးတက်မှုတချို့ ရှိလာပြီး သမ္မာတရားတချို့ကို နားလည်လာခဲ့တယ်။ ဒါတွေဟာ အရင်က တစ်ခါမှ မရခဲ့ဖူးတဲ့ အကျိုးအမြတ်တွေပါ။ ဒါကို တွေးမိတဲ့အခါ၊ ကျွန်မ တရားဟောဆရာမ တာဝန်ကို လက်ခံလိုက်တယ်။

တရားဟောဆရာမ ဖြစ်လာပြီးနောက်ပိုင်း၊ ကျွန်မ ပိုပိုပြီး အလုပ်များလာတယ်။ အချိန်အတော်ကြာတော့ အလုပ်များတဲ့ရာသီ ပြန်ရောက်လာတယ်။ ကျွန်မရဲ့ စုဝေးပွဲအချိန်တွေက အလုပ်နဲ့ ခဏခဏ တိုက်နေလို့၊ ခွင့်ယူဖို့ ပိုပို ခက်လာတယ်။ တစ်ခါတုန်းက ဒါရိုက်တာက မကျေမနပ်နဲ့၊ “ခင်ဗျားက နေ့တိုင်း ခွင့်ယူနေမယ်ဆိုရင်၊ အလုပ်ထွက်လိုက်တော့” လို့ ကျွန်မကို ပြောတယ်။ ဒါရိုက်တာ ဒီလိုပြောတာကို ကြားတော့၊ ကျွန်မစိတ်ထဲမှာ ဘောင်ခတ်ခံရသလို ခံစားရပြီး စတင် တွေဝေလာတယ်၊ “ငါ့တာဝန်ကို ကောင်းကောင်း ထမ်းဆောင်ချင်ရင် အလုပ်ထွက်မှ ဖြစ်မယ်။ ဒါပေမဲ့ ဒီတည်ငြိမ်တဲ့ အလုပ်ကို ဆုံးရှုံးရမှာ နည်းနည်း တွန့်ဆုတ်နေသေးတယ်။ ဒီအစိုးရပိုင်လုပ်ငန်းမှာ အမြဲတမ်းဝန်ထမ်း ဖြစ်လာဖို့ အတော်လေးကို ခက်ခဲခဲ့တာ။ အခု အလုပ်ထွက်မယ်လို့ ပြောရင်၊ ငါ့မိသားစုက ဘယ်လိုမှ သဘောတူမှာ မဟုတ်ဘူး။ နောက်သုံးလေးနှစ်နေရင် ငါ့သားက အိမ်ဝယ်ဖို့၊ အိမ်ထောင်ပြုဖို့ လိုလာတော့ ကုန်ကျစရိတ်တွေ အများကြီး ရှိလာဦးမှာ။ ငါ တကယ် အလုပ်ထွက်လိုက်ရင်၊ ဒီကစပြီး ဆင်းရဲတဲ့ဘဝနဲ့ နေရတော့မယ်။ အသက်ကြီးလာရင် အခြေခံ စားဝတ်နေရေးအတွက်တောင် ရုန်းကန်ရလိမ့်မယ်” ပေါ့။ ကျွန်မ တွေဝေနေချိန်မှာ၊ ရှာဖွေဖို့အတွက် ဘုရားသခင်ဆီ အကြိမ်ကြိမ် ဆုတောင်းခဲ့တယ်။ သခင်ယေရှု ပြောခဲ့တဲ့ စကားတွေကို ကျွန်မ တွေးမိတယ်။ “မိုဃ်းကောင်းကင်၌ ကျင်လည်သော ငှက်များကို ကြည့်ရှုဆင်ခြင်ကြလော့။ ထိုငှက်တို့သည် မျိုးစေ့ကို မစိုက်မကြဲ၊ စပါးကိုမရိတ်၊ ကျီ၌မစုမသွင်း။ သို့သော်လည်း ကောင်းကင်ဘုံ၌ရှိတော်မူသော သင်တို့အဘသည် သူတို့ကို ကျွေးမွေးတော်မူ၏။ ထိုငှက်တို့ထက် သင်တို့သည် အလွန်မြတ်သည်မဟုတ်လော။” (ရှင်မဿဲခရစ်ဝင် ၆:၂၆) ဘုရားနှုတ်ကပတ်တော်တွေကိုလည်း တွေးမိတယ်။ “အသင်းတော်၏အလုပ်ကို အမြဲ တွေးလော့။ သင်ကိုယ်တိုင်၏ အသွေးအသား မျှော်လင့်ချက်များကို ဘေးဖယ်လော့၊ မိသားစု ကိစ္စများနှင့်ပတ်သက်၍ တိကျပြတ်သားလော့၊ ဘုရားသခင်၏ အမှုအဖို့ မိမိကိုယ်ကိုယ် စိတ်နှလုံးအကြွင်းမဲ့ ဆက်ကပ်ပြီး၊ ဘုရားသခင်၏အမှုကို ပထမဦးစားပေးကာ သင်ကိုယ်တိုင်၏ ဘဝကို ဒုတိယထားလော့။ ဤသည်မှာ သန့်ရှင်းသူတစ်ဦး၏ ကျင့်ဝတ်ဖြစ်၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နိုင်ငံတော်ခေတ်၌ ဘုရားသခင် ရွေးချယ်ထားသောသူများ လိုက်နာရမည့် စီမံအုပ်ချုပ်ရေးဆိုင်ရာ အမိန့်တော် ဆယ်ရပ်) ဘုရားသခင်က မိုးကောင်းကင်က ငှက်တွေကို သူတို့ ရှင်သန်ဖို့ လိုအပ်တာတွေ ပေးထားတယ်။ သူတို့က အသက်ရှင်ဖို့အတွက် တစ်နေ့ကုန် ပြေးလွှားနေစရာ မလိုဘူး။ တစ်နှစ်ပတ်လုံး ပင်ပင်ပန်းပန်း အလုပ်မလုပ်ဘဲ ရှင်သန်နိုင်ကြတယ်။ အဲဒီနောက် ကျွန်မကိုယ်ကျွန်မ ပြန်တွေးကြည့်တယ်။ ကျွန်မသား အိမ်ထောင်ပြုဖို့ ပိုက်ဆံဘယ်လောက်ကုန်မလဲ ဆိုတာရယ်၊ အသက်ကြီးလာရင် စားဝတ်နေရေးအတွက် ရုန်းကန်ရမလား ဆိုတာတွေ အားလုံးက ဘုရားသခင်ရဲ့ အချုပ်အခြာအာဏာအောက်မှာ ရှိတာပဲလေ။ အနာဂတ်အကြောင်း အများကြီး တွေးနေတော့ရော ဘာအသုံးကျမှာလဲ။ မောရှေက ဣသရေလလူတွေကို အီဂျစ်ကနေ ခေါ်ထုတ်လာတုန်းက၊ သူတို့ တောကန္တာရထဲ ရောက်တော့ စားစရာ ဘာမှမရှိတာကို ကျွန်မ သတိရမိတယ်။ သူတို့ အဝစားနိုင်အောင် ဘုရားသခင်က မန္နမုန့်နဲ့ ငုံးတွေကို ချပေးခဲ့တယ်။ တချို့လူတွေက နောက်နောင် ဗိုက်ဆာမှာကြောက်လို့ နောက်မှစားဖို့ မန္နမုန့်တချို့ကို တိတ်တဆိတ် သိမ်းထားခဲ့ကြတယ်။ နောက်နေ့ကျတော့ အဲဒီမန္နမုန့်တွေက ပုပ်ကုန်ရောလေ။ ဒါပေမဲ့ ဘုရားသခင်ရဲ့ နှုတ်ကပတ်တော်တွေကို ရိုးရိုးရှင်းရှင်း နာခံပြီး၊ ဘုရားသခင် လမ်းပြရာနောက်ကို လိုက်တဲ့သူတွေကတော့၊ နောက်ဆုံးမှာ ဘုရားသခင် လမ်းပြတဲ့ ကတိထားရာ ခါနာန်ပြည်ကို ရောက်သွားကြတယ်။ အခု၊ ကျွန်မမှာ အခြေခံ လိုအပ်ချက်တွေ မချို့တဲ့ဘူး၊ စားစရာ၊ ဝတ်စရာ ရှိရုံနဲ့ ရောင့်ရဲသင့်တယ်။ ဒါပေမဲ့၊ အနာဂတ်မှာ စားဝတ်နေရေးအတွက် နည်းလမ်းမရှိမှာကို ကျွန်မ အမြဲ စိုးရိမ်နေခဲ့တယ်။ ဘုရားသခင်အပေါ် ကျွန်မရဲ့ ယုံကြည်ခြင်းက သိပ်နည်းလွန်းတယ်။ အခုအချိန်မှာ ဘုရားသခင်က လူတွေကို ကယ်တင်ဖို့ အလွန် အလိုရှိနေပြီး၊ ဧဝံဂေလိတရား ဖြန့်ဝေဖို့က အရေးအကြီးဆုံး ကိစ္စပဲ။ အမှောင်ထဲမှာ ခါးခါးသီးသီး ရုန်းကန်နေရဆဲဖြစ်တဲ့ လူတွေကို ဘုရားသခင်ရှေ့မှောက်ကို ကျွန်မတို့ ပိုပြီး ခေါ်ဆောင်ရမှာတင်မကဘဲ လူသစ်တွေ မှန်တဲ့လမ်းခရီးမှာ ခိုင်မာတဲ့ အခြေခံအုတ်မြစ် ချနိုင်ဖို့ အချိန်မီ ရေလောင်းပေးဖို့လည်း လိုအပ်တယ်။ ကျွန်မရဲ့ တာဝန်ကို ပထမနေရာမှာထားပြီး၊ တာဝန်ထဲမှာ ကျွန်မရဲ့ စိတ်နှလုံးတစ်ခုလုံးကို မြှုပ်နှံထားသင့်တယ်။ ဒါမှသာ ဘုရားသခင်ရဲ့ ရည်ရွယ်ချက်နဲ့ ကိုက်ညီတာပါ။ ဒါကြောင့် အလုပ်ထွက်မယ့်ကိစ္စနဲ့ ပတ်သက်ပြီး ဘုရားသခင်ဆီ အလေးအနက် ဆုတောင်းခဲ့တယ်။ ကိုယ့်သဘောနဲ့ကိုယ် အလုပ်ထွက်လိုက်ရင်၊ မိသားစုက သေချာပေါက် သဘောမတူဘဲ ပြင်းပြင်းထန်ထန် ကန့်ကွက်ပြီး ကျွန်မ တာဝန်ထမ်းဆောင်တာကို အဟန့်အတား ဖြစ်စေလိမ့်မယ်လို့ တွေးမိတယ်။ တိုက်တိုက်ဆိုင်ဆိုင်ပဲ၊ ကျွန်မရဲ့ ခါးဆစ်ရိုးတွေ မသက်မသာဖြစ်နေလို့၊ ဒါကို အကြောင်းပြပြီး ရေရှည် ဆေးခွင့် တင်လိုက်တယ်။ အဲဒီနောက်တော့ ကျွန်မ အလုပ်ကို တကယ်တမ်း မသွားတော့ဘဲ၊ အချိန်တွေကို တာဝန်ထဲမှာ လုံးလုံးလျားလျား မြှုပ်နှံထားနိုင်ခဲ့တယ်။

နောက်ပိုင်းမှာ ဘုရားသခင်ရဲ့ နှုတ်ကပတ်တော်တွေကို ကျွန်မ ဖတ်ခဲ့ရတယ်။ “ပုံမှန်လူတို့အနေဖြင့်လည်းကောင်း၊ ဘုရားသခင်ကို ချစ်ရန် ကြိုးပမ်းသူများအဖြစ်လည်းကောင်း နိုင်ငံတော်သို့ ဝင်ရောက်၍ ဘုရားသခင်၏ လူများဖြစ်လာခြင်းသည် သင်တို့၏ စစ်မှန်သော အနာဂတ်ဖြစ်သည့်အပြင် အလွန်တရာ တန်ဖိုးနှင့် အဓိပ္ပာယ်ရှိသော အသက်တာတစ်ခုလည်း ဖြစ်၏။ သင်တို့ထက် သာ၍ ကောင်းချီးခံစားရသောသူ တစ်ဦးမျှ မရှိပေ။ ဤအရာကို အဘယ်ကြောင့် ငါပြောသနည်း။ အဘယ်ကြောင့်ဆိုသော် ဘုရားသခင်ကို မယုံကြည်သော သူတို့သည် ဇာတိပကတိအတွက် အသက်ရှင်ကြပြီး စာတန်အတွက် အသက်ရှင်ကြသည်၊ သို့သော် ယနေ့တွင် သင်တို့သည် ဘုရားသခင်အတွက် အသက်ရှင်ကြပြီး ဘုရားသခင်၏ အလိုတော်ကို လိုက်လျှောက်ရန် အသက်ရှင်ကြပေသည်။ ယင်းမှာ သင်တို့၏ အသက်တာများသည် အဆုံးစွန် အဓိပ္ပာယ်ရှိသည်ဟု ငါ ပြောရသည့် အကြောင်းရင်း ဖြစ်သည်။ ဘုရားသခင်ရွေးချယ်ထားသော ဤလူအုပ်စုသည်သာ အဓိပ္ပာယ်အရှိဆုံးဖြစ်သည့် အသက်တာကို အသက်ရှင်နေထိုင်နိုင်သည်။ ကမ္ဘာမြေပေါ်ရှိ အခြားမည်သူမျှ သင်တို့ကဲ့သို့ ထိုသို့သော တန်ဖိုးနှင့် အဓိပ္ပာယ် ရှိသည့် အသက်တာကို အသက်ရှင်နေထိုင်နိုင်ခြင်း မရှိကြပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏ အသစ်ဆုံးသောအမှုကို သိပြီး သူ၏ ခြေလှမ်းများနောက် လိုက်လော့) ဒီနေ့မှာ၊ ဘုရားသခင်က ကျွန်မကို သူ့ရှေ့မှောက်ကို ခေါ်ဆောင်လာပြီး ကျေးဇူးတော် ချပေးခဲ့တယ်။ ဖန်ဆင်းရှင်ရဲ့ မိန့်မြွက်ချက်တွေနဲ့ နှုတ်ကပတ်တော်တွေကို ကြားရတာ၊ သမ္မာတရားတချို့ကို နားလည်လာတာ၊ ကိစ္စတချို့ကို ထိုးထွင်းသိမြင်လာတာ၊ ပိုက်ဆံကို လိုက်စားခြင်းရဲ့ ထိခိုက်မှုနဲ့ အကျိုးဆက်တွေကို ပိုင်းခြားသိမြင်နိုင်စွမ်း ရလာတာ၊ ပိုက်ဆံအတွက် လုံးပန်းနေရတဲ့ ဗလာနတ္ထိနဲ့ နာကျင်စရာကောင်းတဲ့ နေ့ရက်တွေကို နောက်မှာချန်ထားနိုင်ခဲ့တာ၊ ဖန်ဆင်းခံတစ်ယောက်ရဲ့ တာဝန်ကို ဖြည့်ဆည်းနိုင်ခဲ့တာ၊ ပြီးတော့ မှန်ကန်တဲ့ ဘဝလမ်းကြောင်းပေါ် လျှောက်လှမ်းနိုင်ခဲ့တာတွေ အားလုံးဟာ ကျွန်မ ကံကောင်းလို့ပါပဲ။ ဒါတွေအားလုံးက ကျွန်မအပေါ် ဘုရားသခင်ရဲ့ ကယ်တင်ခြင်းပဲ။ ရုပ်ပိုင်းဆိုင်ရာ သာယာမှုတွေ နည်းသွားပေမဲ့၊ ကျွန်မ စိတ်နှလုံးက အေးချမ်းတယ်။ ကြည်လင်ပြီး ဉာဏ်အလင်းပွင့်တယ်။ ဧဝံဂေလိတရား ဟောပြောခြင်းအားဖြင့်၊ ဘုရားသခင်ကို ယုံကြည်သူတွေကို ဘုရားသခင်ရဲ့ ကယ်တင်ခြင်း ရရှိအောင် သူ့ရှေ့မှောက် ပိုခေါ်ဆောင်လာတာဟာ အတန်ဖိုးအရှိဆုံးနဲ့ အဓိပ္ပာယ်အရှိဆုံး အရာဆိုတာကို ကျွန်မ တွေ့ကြုံခဲ့ရတယ်။

အဲဒီနောက်မှာ၊ ကျွန်မရဲ့ အနာဂတ် စားဝတ်နေရေးကို ဘုရားသခင်ရဲ့ လက်တော်ထဲ အပ်နှံလိုက်ပြီး၊ စီစဉ်တွက်ချက်တာတွေကို ရပ်တန်းက ရပ်လိုက်တယ်။ ကျွန်မရဲ့ စိတ်နှလုံးဟာ ဒီလိုကိစ္စတွေကြောင့် ဘောင်ခတ်မခံရတော့ဘဲ၊ စိတ်ကို ငြိမ်သက်စေပြီး တာဝန်ကို ထမ်းဆောင်နိုင်ခဲ့တယ်။ ဒီကာလအတွင်းမှာ၊ ဘုရားသခင်ရဲ့ နှုတ်ကပတ်တော်တွေကို ဖတ်ရှုခြင်းအားဖြင့်၊ သမ္မာတရား များစွာကို နားလည်လာပြီး၊ ကိုယ်ပိုင် စာတန်ဆန်တဲ့ သဘာဝကိုလည်း နားလည်လာခဲ့တယ်။ ပြီးတော့ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားတွေလည်း တဖြည်းဖြည်း ပြောင်းလဲလာခဲ့တယ်။ ဒါက ဘုရားသခင်နောက်ကို လိုက်ဖို့ ယုံကြည်ခြင်း ပိုရစေခဲ့တယ်။ ကျွန်မ မျှော်လင့်မထားတာကတော့၊ ၂၀၁၅ ခုနှစ်မှာ ကျွန်မ အရက်ချက်ရုံက ထွက်လာတာ ဆယ်စုနှစ်နီးပါး ကြာပြီးနောက်၊ အရက်ချက်ရုံက သက်ကြီးဝန်ထမ်းတွေကို ထောက်ပံ့ကြေး ယွမ် ၆ သောင်းတိတိ ပေးခဲ့တာပဲ။ တခြားဝန်ထမ်းတွေက ဒါကိုရဖို့ လက်ဆောင်တွေပေး၊ ဧည့်ခံကျွေးမွေးတာတွေနဲ့ ပိုက်ဆံအများကြီး ကုန်ခဲ့ပြီး ဟိုဒီ ပြေးလွှားခဲ့ရပေမဲ့၊ ကျွန်မကတော့ တစ်ပြားမှ မကုန်ဘဲ ရခဲ့တယ်။ ဒါက ဒီအရာအားလုံးအပေါ် ဘုရားသခင် အချုပ်အခြာအာဏာ ကိုင်စွဲထားတယ်ဆိုတာနဲ့၊ လူတွေ ကိုယ်တိုင် စီစဉ်လို့ ရတဲ့အရာ မဟုတ်ဘူးဆိုတာကို ကျွန်မကို ပိုပြီး ရှင်းရှင်းလင်းလင်း မြင်စေခဲ့တယ်။ ဘုရားသခင်ကို ကျေးဇူးတင်ပါတယ်။


၂၆။ အဆင့်အတန်းကို လိုက်စားမှုအပေါ် ဆင်ခြင်သုံးသပ်ခြင်းများ

ချန်ရှင်း၊ တရုတ်နိုင်ငံ

ကျွန်တော် ယုံကြည်လာတဲ့နှစ်တွေတစ်လျှောက် အဓိကအားဖြင့် စာနဲ့ပတ်သက်တဲ့ တာဝန်တွေကိုပဲ လုပ်ခဲ့တယ်။ အချိန်ကြာလာတော့ ညီအစ်ကိုမောင်နှမ တော်တော်များများက ကျွန်တော့်ကို အထင်ကြီးပြီး လေးစားလာကြတယ်။ ဘုရားသခင်က ကျွန်တော့်ကို တကယ်ပဲ ကျေးဇူးတော်ချပေးထားတယ်လို့ ခံစားရပြီး ကိုယ့်တာဝန်မှာ အမြဲတမ်း တက်ကြွနေခဲ့တာပေါ့။ ဒါပေမဲ့ ယှဉ်ကြည့်စရာမရှိရင် ကွာခြားချက်ကို မသိနိုင်ဘူးလေ။ ကျွန်တော်နဲ့ ရွယ်တူဖြစ်ပြီး၊ ယုံကြည်လာတဲ့ သက်တမ်းလည်း မတိမ်းမယိမ်းရှိတဲ့ ညီအစ်ကိုမောင်နှမတွေက ခေါင်းဆောင်တွေ၊ ကြီးကြပ်ရေးမှူးတွေအဖြစ် တာဝန်ထမ်းဆောင်နေတာကို ကျွန်တော် မြင်တော့ ကျွန်တော့် စိတ်ထား ပြောင်းသွားတယ်။ ခေါင်းဆောင် ဒါမှမဟုတ် ကြီးကြပ်ရေးမှူး ဖြစ်ရတာက ပိုပြီး ဂုဏ်ရှိတယ်၊ ပေါ်လွင်တယ်လို့ ခံစားရပြီး တစ်နေ့နေ့မှာ ငါလည်း ခေါင်းဆောင် ဒါမှမဟုတ် ကြီးကြပ်ရေးမှူးဖြစ်လာရင် ဘယ်လောက်တောင် ကောင်းလိုက်မလဲလို့ တွေးမိတယ်။

၂၀၂၂ ခုနှစ်၊ ဧပြီလတုန်းက အသင်းတော်မှာ လူတွေကို ရှင်းလင်းဖယ်ထုတ်ဖို့အတွက် စာရွက်စာတမ်းတွေ ကျွန်တော် စီစဉ်နေခဲ့တယ်။ တစ်ခါတော့ လီဝေးက ကျွန်တော်တို့ကို စုဝေးပွဲတစ်ခု ဦးဆောင်ပေးဖို့ ရောက်လာတယ်။ သူက ကျွန်တော်နဲ့ ရွယ်တူလောက်၊ အသက် သုံးဆယ်ဝန်းကျင်လောက်ပဲ ရှိသေးတာကို သတိထားမိလိုက်တယ်။ သူက ခရိုင်ခေါင်းဆောင်တစ်ယောက်ဆိုတာကို သိလိုက်ရတော့ ကျွန်တော် အံ့သြသွားသလို၊ မနာလိုလည်း ဖြစ်သွားပြီး တွေးမိတယ်။ “လီဝေးက ဒီလောက်ငယ်ငယ်ရွယ်ရွယ်နဲ့ ခရိုင်ခေါင်းဆောင် ဖြစ်နေပြီပဲ။ သူ့ကို ခေါင်းဆောင်အဖြစ် ရွေးချယ်တယ်ဆိုရင် သူက အစွမ်းအစ အကောင်းဆုံးဖြစ်ပြီး ခရိုင်ထဲက အသင်းတော်တွေမှာ သမ္မာတရားကို အလိုက်စားဆုံး ဖြစ်ရမယ်။ ညီအစ်ကိုမောင်နှမတွေ အားလုံးကလည်း သူ့ကို လေးစားကြမှာပဲ။ ငါလည်း သူလိုမျိုး ခေါင်းဆောင် ဒါမှမဟုတ် ကြီးကြပ်ရေးမှူးတစ်ယောက် ဖြစ်လာနိုင်ရင် ညီအစ်ကိုမောင်နှမတွေကလည်း ငါ့ကို သေချာပေါက် လေးစားကြမှာပဲ” ပေါ့။ ဒါပေမဲ့ ယုံကြည်လာတဲ့ ဒီနှစ်တွေတစ်လျှောက်လုံးမှာ ကျွန်တော်ရောက်နိုင်ခဲ့တဲ့ အမြင့်ဆုံးအဆင့်က အဖွဲ့ခေါင်းဆောင်ပဲ ရှိသေးတယ်ဆိုတာကို တွေးမိတော့ ကျွန်တော် နည်းနည်း စိတ်ပျက်သွားပြီး တွေးမိတယ်၊ “ငါ ယုံကြည်လာတာ ဒီလောက်ကြာတာတောင် အသင်းတော်ခေါင်းဆောင် တစ်ခါမှ မဖြစ်ဖူးဘူးဆိုတာကို ညီအစ်ကိုမောင်နှမတွေ သိသွားရင် ငါ့ကို သမ္မာတရား လိုက်စားတဲ့သူ မဟုတ်ဘူးလို့ ထင်သွားကြမလား။ လူတိုင်းရဲ့ တာဝန်ကို ဘုရားသခင်က စီစဉ်ပေးပြီး အမိန့်နဲ့ ပြဋ္ဌာန်းထားတာဆိုတော့ ဘာလို့ ဘုရားသခင်က လီဝေးကိုကျ ခေါင်းဆောင်ဖြစ်လို့ရတယ်လို့ အမိန့်နဲ့ပြဋ္ဌာန်းထားပြီး ငါကကျတော့ စာနဲ့ပတ်သက်တဲ့ တာဝန်တွေပဲ လုပ်နိုင်ရတာလဲ” ပေါ့။ ဖြစ်ချင်တော့ အဲဒီအချိန်မှာပဲ အသင်းတော်က ခေါင်းဆောင်တစ်ယောက် ရွေးတော့မလို့ ဖြစ်နေတယ်။ ကျွန်တော် ကိုယ့်ဘာသာ တွေးမိတယ်။ “ငါ ဘုရားသခင်ကို ယုံကြည်လာတာ ဆယ်နှစ်ကျော်ပြီ၊ ဒီနှစ်တွေတစ်လျှောက်လုံး ငါ စာနဲ့ပတ်သက်တဲ့ တာဝန်တွေ လုပ်ခဲ့တယ်။ သမ္မာတရားတချို့ကိုလည်း နားလည်ပြီး ပြဿနာတချို့ကို ဖြေရှင်းနိုင်တယ်ဆိုတော့ ငါလည်း အသင်းတော်ခေါင်းဆောင် တစ်ယောက်အနေနဲ့ လေ့ကျင့်လို့ မရဘူးလား” ပေါ့။ တခြားသူတွေ ကျွန်တော့်ကို ထောက်ခံပေးဖို့ မျှော်လင့်နေခဲ့ပေမဲ့ နောက်ဆုံးတော့ ဘယ်သူမှ ထောက်ခံမပေးခဲ့ဘူး။ ကျွန်တော် နည်းနည်း စိတ်ပျက်သွားတယ်။ ဒါပေမဲ့ နောက်တော့ ကျွန်တော် တွေးလိုက်တယ်။ “အင်းလေ၊ ဒီကလူတွေက ငါနဲ့သိပ်ပြီး အတူမရှိဖူးတော့ ငါ့အကြောင်း သေချာမသိကြဘူး။ နောက်ပြီးတော့ ငါက ခေါင်းဆောင် ဒါမှမဟုတ် အမှုဆောင်အနေနဲ့ တစ်ခါမှ တာဝန်မထမ်းဆောင်ဖူးတော့ အလုပ်အတွေ့အကြုံလည်း မရှိဘူး။ တကယ်လို့ ခေါင်းဆောင်တာဝန်ကို ငါ့ကို ပေးလိုက်ရင်တောင် ငါ ကောင်းကောင်း လုပ်နိုင်ချင်မှ လုပ်နိုင်မှာ” ပေါ့။ ဒါနဲ့ပဲ အဲဒီအတွေးကို ကျွန်တော် လက်လျှော့လိုက်တယ်။

၂၀၂၃ ခုနှစ်၊ ဇန်နဝါရီလမှာ အလုပ်တာဝန် အပြောင်းအလဲတွေကြောင့် စာမူတွေကို ကျွန်တော် စတင်စိစစ်ရွေးချယ်ခဲ့တယ်။ ကျွန်တော့်ရဲ့ ကြီးကြပ်ရေးမှူး လီချင်းကို မြင်တော့ ကျွန်တော် တော်တော်လေး စိတ်မကောင်းဖြစ်သွားပြီး တွေးမိတယ်၊ “လီချင်းက ငါနဲ့ ရွယ်တူပဲ။ ငါတို့နှစ်ယောက်စလုံး ကောလိပ်မှာ ဘုရားသခင်ကို စယုံကြည်ခဲ့ကြတာ။ လွန်ခဲ့တဲ့ သုံးလေးနှစ်က ငါ အဖွဲ့ခေါင်းဆောင် ဖြစ်နေချိန်မှာ လီချင်းက အဖွဲ့သားတစ်ယောက်ပဲ ရှိသေးတာ။ ဒါပေမဲ့ ခွဲခွာနေတာ သုံးလေးနှစ်ပဲ ကြာသေးတယ်၊ သူက အခု စာနဲ့ပတ်သက်တဲ့အလုပ်ကို ကြီးကြပ်နေရပြီး ငါကတော့ အဖွဲ့သားတစ်ယောက်ပဲ ဖြစ်နေတုန်းပဲ။ လီချင်းက ဒီလောက် ငယ်ငယ်ရွယ်ရွယ်နဲ့ ကြီးကြပ်ရေးမှူး ဖြစ်နေပြီဆိုတာကို ညီအစ်ကိုမောင်နှမတွေ မြင်တဲ့အခါ သူက အစွမ်းအစကောင်းပြီး သမ္မာတရားကို လိုက်စားတယ်လို့ ထင်ကြမှာပဲ။ ငါ ဘုရားသခင်ကို ယုံကြည်လာတာ နှစ်တွေ ဒီလောက်ကြာတာတောင် ဘာလို့ ကြီးကြပ်ရေးမှူးဖြစ်ဖို့ အခွင့်အရေး မရခဲ့တာလဲ။ စာနဲ့ပတ်သက်တဲ့ တာဝန်တွေ လုပ်နေရလို့ ဘုရားသခင်က ငါ့ကို တကယ် ကျေးဇူးပြုထားတယ်လို့ အရင်ကတော့ ခံစားခဲ့ရတယ်။ ဒါပေမဲ့ ခေါင်းဆောင်တွေ၊ အမှုဆောင်တွေ ဒါမှမဟုတ် ကြီးကြပ်ရေးမှူးတွေအဖြစ် တာဝန်ထမ်းဆောင်နိုင်တဲ့ ဒီညီအစ်ကိုမောင်နှမတွေနဲ့ ယှဉ်လိုက်ရင် ငါက သာမန် ယုံကြည်သူတစ်ယောက်ပဲ ရှိသေးတယ်။ ငါက သမ္မာတရားကို မလိုက်စားတဲ့သူနဲ့ မတူနေဘူးလား။ ဒီအတိုင်းသာ ဆက်သွားနေရင် ဘယ်သူမှ ငါ့ကို လေးစားကြတော့မှာ မဟုတ်ဘူး” ပေါ့။ ဒါကို တွေးမိတော့ ကျွန်တော့်ထဲမှာ ညည်းညူမှုတွေ ထွက်ပေါ်လာတယ်၊ “ဘာလို့ ဘုရားသခင်က သူများတွေကိုကျတော့ ကျေးဇူးပြုပြီး ငါ့ကိုကျတော့ မပြုရတာလဲ” ပေါ့။ အဲဒီနောက်ပိုင်း တာဝန်တွေ လုပ်တဲ့အခါ ကျွန်တော် နည်းနည်း မတက်မကြွဖြစ်လာတယ်။ ညီအစ်ကိုမောင်နှမတွေရဲ့ အခြေအနေတွေကို ကိုင်တွယ်ဖြေရှင်းဖို့နဲ့ အလုပ်ထဲက ပြဿနာတွေကို ဖြေရှင်းပေးဖို့ လီချင်းက မိတ်သဟာယဖွဲ့ပေးနေတာကို ကျွန်တော် မြင်ရတယ်။ သူ အဲဒီလို လုပ်တဲ့အခါတိုင်း အားလုံးက သေသေချာချာ နားထောင်ကြပြီး တစ်ခါတလေ မှတ်စုတွေတောင် လိုက်မှတ်ကြတယ်။ ဒါကို မြင်ရတော့ ကျွန်တော့်စိတ်ထဲမှာ မနာလိုမှုတွေ၊ အားကျမှုတွေအပြင် ဒီအခြေအနေကို လက်မခံချင်တဲ့စိတ်တွေ ရောထွေးပြီး ဖြစ်လာတယ်။ ဒါကြောင့် လီချင်း မိတ်သဟာယဖွဲ့နေတဲ့အခါ ကျွန်တော် နားမထောင်ချင်ခဲ့ဘူး။ နောက်တော့ ကျွန်တော့် အခြေအနေ မှားနေမှန်း သတိထားမိလာတယ်။ လီချင်း ကြီးကြပ်ရေးမှူး ဖြစ်သွားတာကို မြင်တော့ ကျွန်တော် မနာလိုဖြစ်ပြီး လက်မခံနိုင်ခဲ့ဘူး။ ပြီးတော့ ဘုရားသခင်က ကျွန်တော့်ကို ကြီးကြပ်ရေးမှူး မဖြစ်စေခဲ့ဘူးဆိုပြီးတော့တောင် ညည်းညူခဲ့သေးတယ်။ ဒီကိစ္စမှာ ဘုရားသခင်အပေါ် ကျွန်တော့်ရဲ့ ကျိုးနွံနာခံခြင်း ကင်းမဲ့နေတာ မဟုတ်ဘူးလား။ ဒါနဲ့ ကျွန်တော့် ပြဿနာကို ဖြေရှင်းဖို့ သမ္မာတရားကို ရှာဖွေခဲ့တယ်။

တစ်နေ့မှာတော့ ဘုရားနှုတ်ကပတ်တော်တချို့ကို ကျွန်တော် ဖတ်ခဲ့ရတယ်။ “ဘုရားသခင်၏ ပင်ကိုလက္ခဏာ၊ အဆင့်အတန်းနှင့် အနှစ်သာရသည် လူ၏ ပင်ကိုလက္ခဏာ၊ အဆင့်အတန်းနှင့် အနှစ်သာရတို့နှင့် မည်သည့်အခါမျှ တန်းတူညီမျှ မဖြစ်နိုင်သကဲ့သို့ ဤအရာများသည် မည်သည့်ပြောင်းလဲမှုကိုမျှ ကြုံတွေ့ရလိမ့်မည် မဟုတ်ပေ။ ဘုရားသခင်သည် ထာဝစဉ် ဘုရားသခင်ဖြစ်လိမ့်မည်ဖြစ်ပြီး လူသည် ထာဝစဉ် လူဖြစ်လိမ့်မည်။ အကယ်၍ လူတစ်ဦးသည် ဤအရာကို နားလည်နိုင်ပါက ၎င်းတို့ အဘယ်အရာ လုပ်ဆောင်သင့်သနည်း။ ၎င်းတို့သည် ဘုရားသခင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံသင့်သည်၊ ဤသည်မှာ အမှုအရာများနှင့်ပတ်သက်၍ လုပ်ဆောင်ရန် ဆင်ခြင်တုံတရားအရှိဆုံးသော နည်းလမ်းဖြစ်ပြီး ဤအရာမှလွဲ၍ ရွေးချယ်နိုင်သော အခြားလမ်းကြောင်း မရှိပေ။ အကယ်၍ သင်သည် ကျိုးနွံနာခံခြင်းမရှိပါက ပုန်ကန်သူဖြစ်ပြီး သင်သည် အာခံကာ ငြင်းခုံပါက မတန်တဆ ပုန်ကန်နေခြင်းဖြစ်ကာ ဖျက်ဆီးခြင်းကို ခံရသင့်ပေသည်။ ဘုရားသခင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံနိုင်ခြင်းက သင့်အနေဖြင့် ဆင်ခြင်တုံတရားရှိကြောင်းကို ပြသသည်။ ဤသည်မှာ လူတို့ ရှိရမည့် သဘောထားဖြစ်ပြီး ဤအရာသည်သာ ဖန်ဆင်းခံများ ရှိသင့်သော သဘောထား ဖြစ်သည်။ ဥပမာအားဖြင့် သင်၌ ကြောင်ကလေးတစ်ကောင် သို့မဟုတ် ခွေးကလေးတစ်ကောင် ရှိသည် ဆိုပါစို့။ ထိုကြောင် သို့မဟုတ် ထိုခွေးသည် သင့်အား အရသာရှိသော အစားအစာအမျိုးမျိုး သို့မဟုတ် ပျော်စရာအရုပ်အမျိုးမျိုးကို ဝယ်ပေးရန် တောင်းဆိုဖို့အတွက် အရည်အချင်းပြည့်မီသလော။ မိမိတို့၏ သခင်များထံ တောင်းဆိုချက်များ ပြုလုပ်ရန် ထိုမျှ ဆင်ခြင်တုံတရားမဲ့သော ကြောင်များ သို့မဟုတ် ခွေးများ တစ်ကောင်တလေရှိသလော။ (မရှိပါ။) ပြီးလျှင် အခြားတစ်စုံတစ်ဦး၏ အိမ်တွင်ရှိသည့် ခွေးတစ်ကောင်သည် မိမိထက် ပိုမိုကောင်းမွန်သော ဘဝရှိသည်ကို တွေ့မြင်ပြီးနောက် မိမိ၏ သခင်နှင့်အတူ မနေရန် ရွေးချယ်မည့် ခွေးတစ်ကောင်တလေ ရှိသလော။ (မရှိပါ။) ၎င်းတို့၏ ပင်ကိုဗီဇမှာ၊ ‘ငါ့သခင်က ငါ့ကို အစားအစာနှင့် နေစရာနေရာ ပေးသည်။ ထို့ကြောင့် ငါ့သခင်အတွက် ငါအိမ်စောင့်ပေးရမည်။ ငါ့သခင်က ငါ့ကို အစားအစာ မပေးလျှင်ပင် သို့မဟုတ် သိပ်မကောင်းသည့် အစားအစာကို ပေးလျှင်ပင် ငါ သူတို့အိမ်ကို စောင့်ပေးရဦးမည်ဖြစ်သည်’ဟု တွေးရန်ဖြစ်သည်။ ထိုခွေး၌ မိမိ၏ အနေအထားကို ကျော်လွန်သွားရန် အခြား မလျော်ကန်သော အတွေးများ မရှိပေ။ ၎င်း၏ သခင်က ၎င်းအပေါ် ကောင်းသည်ဖြစ်စေ မကောင်းသည်ဖြစ်စေ ၎င်း၏ သခင် အိမ်ပြန်ရောက်လာသည့်အခါတိုင်း ထိုခွေးက အလွန် ပျော်ရွှင်သည်၊ ၎င်း၏ အမြီးသည် အဆက်မပြတ် လှုပ်ယမ်းနေပြီး တတ်နိုင်သမျှ ပျော်ရွှင်နေသည်။ ၎င်း၏ သခင်က ကြိုက်သည်ဖြစ်စေ မကြိုက်သည်ဖြစ်စေ၊ ၎င်း၏ သခင်က ၎င်းအား အရသာရှိသော အရာများကို ဝယ်ကျွေးသည်ဖြစ်စေ မကျွေးသည်ဖြစ်စေ ၎င်းက မိမိ၏ သခင်အပေါ် အမြဲ မပြောင်းမလဲ ပြုမူပြီး သူ၏ အိမ်ကို စောင့်ကြည့်ပေးနေဆဲ ဖြစ်သည်။ ဤအရာကို အခြေခံ၍ အကဲဖြတ်ရလျှင် လူတို့သည် ခွေးများထက် ပိုဆိုးသည် မဟုတ်လော။ (ပိုဆိုးသည်။) လူတို့သည် ဘုရားသခင်ထံ အမြဲ တောင်းဆိုချက်များ ပြုလုပ်နေကြပြီး သူ့ကိုအမြဲ ပုန်ကန်နေကြသည်။ ဤပြဿနာ၏ အရင်းအမြစ်မှာ အဘယ်နည်း။ လူတို့၌ ဖောက်ပြန်ပျက်စီးသော စိတ်သဘောထားများ ရှိကြသည်၊ ၎င်းတို့သည် ဖန်ဆင်းခံများ၏ နေရာ၌ မနေနိုင်ကြပေ။ သို့ဖြစ်၍ ၎င်းတို့သည် မိမိတို့၏ ပင်ကိုအသိစိတ်များ ဆုံးရှုံးပြီး စာတန်များ ဖြစ်လာကြသည်။ ၎င်းတို့၏ ပင်ကိုအသိစိတ်များသည် ဘုရားသခင်ကို ဆန့်ကျင်ရန်၊ သမ္မာတရားကို ငြင်းပယ်ရန်၊ မကောင်းမှုကို ပြုလုပ်ရန်နှင့် ဘုရားသခင်ကို ကျိုးနွံနာခံခြင်းမရှိရန် စာတန်ဆန်သော ပင်ကိုအသိစိတ်တစ်ခုအဖြစ်သို့ ပြောင်းလဲသွားသည်။ ၎င်းတို့၏ လူ့ပင်ကိုအသိစိတ်များကို မည်သို့ ပြန်လည်ရရှိနိုင်မည်နည်း။ ၎င်းတို့ကို အသိစိတ်နှင့် ဆင်ခြင်တုံတရား ရှိစေရမည်။ လူတစ်ဦး ပြုလုပ်သင့်သော အရာများကို ပြုလုပ်စေရမည်၊ ၎င်းတို့ ထမ်းဆောင်သင့်သော တာဝန်ကို ထမ်းဆောင်စေရမည်။ ယင်းမှာ ခွေးတစ်ကောင်က အိမ်ကို စောင့်ကြပ်ခြင်းနှင့် ကြောင်တစ်ကောင်က ကြွက်များကို ဖမ်းခြင်းကဲ့သို့ ဖြစ်သည်။ ၎င်းတို့၏ သခင်က ၎င်းတို့ကို မည်သို့ပင် ဆက်ဆံသည်ဖြစ်စေ ၎င်းတို့သည် ဤအရာများကို ပြုလုပ်ရန် မိမိတို့၌ ရှိသမျှ အစွမ်းခွန်အားကို အသုံးပြုကြသည်။ ၎င်းတို့သည် ဤတာဝန်များကို ခေါင်းမဖော်တမ်းလုပ်ဆောင်ကြပြီး မိမိတို့၏ နေရာ၌ နေကာ မိမိတို့၏ ပင်ကိုအသိစိတ်များကို အပြည့်အဝ အသုံးပြုကြသည်။ သို့ဖြစ်၍ ၎င်းတို့၏ သခင်က ၎င်းတို့ကို နှစ်သက်လေသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၂- အဆင့်အတန်းနှင့် သို့မဟုတ် ကောင်းချီးများရရှိရန် မျှော်လင့်ချက်မရှိသောအခါ ၎င်းတို့က နောက်ဆုတ်ချင်ကြသည်) လူတွေဟာ စာတန်က ဖောက်ပြန်ပျက်စီးအောင်လုပ်တာကို ခံရပြီးနောက်မှာ အသိစိတ်နဲ့ ဆင်ခြင်တုံတရား ဆုံးရှုံးသွားပြီး ဘုရားသခင်ကို ပုန်ကန်မှုတွေနဲ့ ပြည့်နှက်နေတယ်ဆိုတာကို ဘုရားသခင်က ဖော်ထုတ်ထားတယ်။ သူတို့က ခွေးတွေ၊ ကြောင်တွေထက်တောင် ဆိုးသေးတယ်။ ခွေးတွေ၊ ကြောင်တွေအကြောင်း စဉ်းစားကြည့်ပါ၊ သူတို့သခင်က သူတို့ကို ကောင်းကောင်း ကျွေးသည်ဖြစ်စေ၊ မကျွေးသည်ဖြစ်စေ၊ ဆိုဖာပေါ်မှာ သိပ်သည်ဖြစ်စေ၊ အပြင်ဘက် တံစက်မြိတ်အောက်မှာ သိပ်သည်ဖြစ်စေ သူတို့ကတော့ သူတို့သခင်အတွက် ကြွက်ဖမ်းပေးဖို့ ဒါမှမဟုတ် အိမ်စောင့်ပေးဖို့ အမြဲ သစ္စာရှိကြပြီး သူတို့ရဲ့ ပင်ကိုယ်ဗီဇကို အကောင်းဆုံး အသုံးချကြတယ်။ ဒါကို ကိုယ့်ကိုယ်ကိုယ်နဲ့ ယှဉ်ကြည့်လိုက်တော့ ကျွန်တော်ဟာ ခေါင်းဆောင် ဒါမှမဟုတ် အမှုဆောင်တာဝန်ကို မထမ်းဆောင်ခဲ့ရပေမဲ့လည်း ဘုရားနှုတ်ကပတ်တော်တွေရဲ့ ရေလောင်းပေးမှုနဲ့ ထောက်ပံ့ပေးမှုတွေကို ထပ်တူ ပျော်မွေ့ခံစားခဲ့ရပါသေးတယ်။ ပြီးတော့ အခက်အခဲတွေ ကြုံရလို့ ဘုရားသခင်ကို ကိုးစားပြီး မျှော်လင့်တဲ့အခါ ကိုယ်တော်ရဲ့ လမ်းပြမှုနဲ့ ဦးဆောင်မှုတွေကို ရရှိခဲ့တယ်။ ဘုရားသခင်က ကျွန်တော့်အပေါ် ဘက်လိုက်ခွဲခြားတာမျိုး တစ်စက်လေးတောင် မရှိခဲ့ပါဘူး၊ ဒါပေမဲ့ ကျွန်တော်ကတော့ ဘုရားသခင်ဆီကနေ အမြဲတမ်း တောင်းဆိုမှုတွေ လုပ်နေခဲ့တယ်။ ညီအစ်ကိုမောင်နှမတချို့ ခေါင်းဆောင်တွေ၊ ကြီးကြပ်ရေးမှူးတွေအဖြစ် ရွေးချယ်ခံရတာကို မြင်တော့ ဘုရားသခင်ကို ကျွန်တော် ညည်းညူခဲ့တယ်။ ဘုရားသခင်က တခြားသူတွေကို ကျေးဇူးတော်ချပေးပြီး ငါ့ကိုတော့ မချပေးဘူးလို့ ခံစားခဲ့ရတယ်။ ဘုရားသခင်အပေါ် အခုလို တောင်းဆိုမှုတွေ လုပ်နေတာဟာ ကျွန်တော့်မှာ ဆင်ခြင်တုံတရား မရှိဘူး၊ ပြီးတော့ ကိုယ်တော့်ကို ပုန်ကန်နေတာပဲဆိုတာ ပြသနေတယ်။ ဒီအရာတွေကို သဘောပေါက်သွားတော့ ကျွန်တော် အတော်လေး ရှက်သွားပြီး ကိုယ့်တာဝန်ကိုပဲ အာရုံစိုက်ပြီး လက်တွေ့ကျကျ လုပ်ဆောင်ဖို့ ဆန္ဒရှိလာတယ်။

နှစ်လကြာတော့ နောက်ထပ် ကြီးကြပ်ရေးမှူးတစ်ယောက်ဖြစ်တဲ့ ညီအစ်ကို ချန်ယုဟာ အစွမ်းအစ ညံ့ဖျင်းတာကြောင့် တာဝန်ပြောင်းခံလိုက်ရတယ်။ ဒီတော့ နောက်ထပ် အခွင့်အရေးတစ်ခု ပေါ်လာပြီလို့ ကျွန်တော် မြင်လိုက်တယ်။ ချန်ယု တာဝန်ကနေ ဖြုတ်ချခံလိုက်ရပြီဆိုတော့ ကြီးကြပ်ရေးမှူး အသစ်တစ်ယောက် သေချာပေါက် ရွေးရတော့မယ်။ အတူတူ ပူးပေါင်းဆောင်ရွက်နေကြတဲ့ ညီအစ်ကိုမောင်နှမတွေထဲမှာ အစွမ်းအစနဲ့ အလုပ်လုပ်နိုင်စွမ်းအရဆိုရင် ကျွန်တော်က နည်းနည်းပိုပြီး ထင်ပေါ်နေတယ်။ ကြီးကြပ်ရေးမှူးအဖြစ် ကျွန်တော် ရွေးချယ်ခံရဖို့ အလားအလာ ပိုများနေတာပေါ့။ ကျွန်တော် တွေးလိုက်တယ်၊ “ကောင်းကောင်းထမ်းဆောင်ဖို့အတွက် ဒီအခွင့်အရေးကို ငါ အရယူရမယ်။ ငါသာ ရွေးချယ်ခံရလို့ ငါ ဒီလောက် ငယ်ငယ်ရွယ်ရွယ်နဲ့ ကြီးကြပ်ရေးမှူး ဖြစ်သွားတာကို အားလုံး မြင်သွားရင် ငါ့ကို အစွမ်းအစကောင်းပြီး သမ္မာတရား လိုက်စားတယ်လို့ သေချာပေါက် ထင်ကြမှာပဲ။ အဲဒါက ဘယ်လောက်တောင် ဂုဏ်ယူစရာ ကောင်းလိုက်မလဲ” ပေါ့။ အဲဒီအချိန်ကစပြီး ကိုယ့်တာဝန်မှာ ကျွန်တော် တော်တော်လေး တက်တက်ကြွကြွ ဖြစ်လာတယ်။ နည်းပညာတွေကို လေ့လာဖို့ အားလုံးကို စုစည်းပေးတယ်၊ ပြီးတော့ အလုပ်ထဲက ပြဿနာတွေကို ဖြေရှင်းဖို့ ဆွေးနွေးပွဲတွေမှာလည်း ပါဝင်ခဲ့တယ်။ တစ်ခါတော့ တာဝန်လုပ်နေရင်းနဲ့ ကျွန်တော့်ရဲ့ မာနထောင်လွှားမှုနဲ့ ကိုယ့်ကိုယ်ကိုယ် မှန်ကန်တယ်လို့ ယူမှတ်မှုတို့ကြောင့် စည်းမျဉ်းတွေကို ချိုးဖောက်မိပြီး ပြုပြင်ခြင်း ခံခဲ့ရတယ်။ ကျွန်တော် ကိုယ့်ဘာသာ တွေးမိတယ်၊ “တစ်ယောက်ယောက်က ပြုပြင်ခြင်းခံရတာကို လက်ခံနိုင်သလားဆိုတာက သူ သမ္မာတရားကို လက်ခံသလားဆိုတာကို ဆုံးဖြတ်ဖို့ အရေးကြီးတဲ့ သက်သေပြချက်ပဲ။ ကိုယ့်ကိုယ်ကိုယ် သိမြင်တဲ့နေရာမှာ ငါ ပိုပြီး ရိုးသားရမယ်။ အဲဒီလိုဆိုရင် အားလုံးက ငါ့အပေါ် အမြင်ကောင်းသွားပြီး ကြီးကြပ်ရေးမှူးအဖြစ် ရွေးချယ်ခံရဖို့ အခွင့်အရေးလည်း ပိုများလာမှာပဲ” ပေါ့။ ဒါနဲ့ ကျွန်တော်က ဒီလို တုံ့ပြန်ပြောဆိုခဲ့တယ်၊ “ခင်ဗျားရဲ့ ပြုပြင်ပေးမှုက သင့်လျော်ပါတယ်။ ကျွန်တော်လည်း လက်ခံဖို့ ဆန္ဒရှိပါတယ်။ ကျွန်တော့်ရဲ့ စိတ်သဘောထားက တကယ်ကို မာနထောင်လွှားလွန်းနေတာပါ၊ ကျွန်တော့်ရဲ့ ပြဿနာတွေကို သတိထားမိရင် ကျေးဇူးပြုပြီး လမ်းပြပေးပါ၊ ဒါက ကျွန်တော့်အတွက် အကျိုးရှိပါလိမ့်မယ်” ပေါ့။ သိပ်မကြာခင်မှာပဲ အဖွဲ့က ကြီးကြပ်ရေးမှူးတစ်ယောက် ရွေးရတော့မယ်၊ ထင်တဲ့အတိုင်းပါပဲ၊ ညီအစ်ကိုတစ်ယောက်က ကျွန်တော့်ကို ထောက်ခံပေးတယ်။ ဒါပေမဲ့ နောက်ဆုံး ရွေးချယ်ပွဲ မတိုင်ခင်မှာပဲ ခေါင်းဆောင်တွေက ကျွန်တော့်ကို တခြားတာဝန်တစ်ခုကို မြှင့်တင်ပေးလိုက်တယ်။ ကြီးကြပ်ရေးမှူးဖြစ်ချင်တဲ့ ကျွန်တော့်ဆန္ဒ မအောင်မြင်ခဲ့ပေမဲ့ မြှင့်တင်ပေးခံရလို့ ကျွန်တော် အရမ်းဝမ်းသာခဲ့တုန်းပဲ။

၂၀၂၃ ခုနှစ်၊ စက်တင်ဘာလမှာ ခေါင်းဆောင်တွေဆီက စာတစ်စောင်ရတော့မှသာ အဆင့်အတန်း လိုက်စားမှုအပေါ် ကျွန်တော် စတင်ပြီး ဆင်ခြင်သုံးသပ်မိတော့တယ်။ အဲဒီစာထဲမှာ ပါတာကတော့ ကြီးကြပ်ရေးမှူး လီချင်းဟာ မကြာသေးခင်က ဆရာဝန်ပြဖို့ အိမ်ပြန်သွားခဲ့တယ်၊ ဒါပေမဲ့ အိမ်မပြန်ခင်မှာ သူက အိမ်နဲ့ဝေးပြီး တာဝန်တွေ ထမ်းဆောင်ရတာ အရမ်းခက်ခဲတယ်လို့ ညည်းညူခဲ့တယ်၊ ပြီးတော့ အိမ်ပြန်ရောက်ပြီး တစ်လကျော်လေးမှာပဲ ဘာသာတရားမရှိသူ တစ်ယောက်နဲ့ အိမ်ထောင်ကျသွားပြီး သူ့တာဝန်တွေကို မလုပ်ချင်တော့ဘူးတဲ့။ ကျွန်တော် အံ့သြသွားပြီး တွေးမိတယ်၊ “လီချင်းက ဒီနှစ်တွေတစ်လျှောက်လုံး အိမ်နဲ့ဝေးတဲ့နေရာမှာ သူ့တာဝန်တွေ ထမ်းဆောင်ခဲ့တာ၊ ပြီးတော့ သူက ကြီးကြပ်ရေးမှူးဆိုတဲ့ ဒီလောက် အရေးကြီးတဲ့ တာဝန်ကို ထမ်းဆောင်နေခဲ့တာလေ။ ဘယ်လိုလုပ်ပြီး ရုတ်တရက်ကြီး တာဝန်ကို ပစ်ချပြီး ဘာသာတရားမရှိတဲ့သူ တစ်ယောက်နဲ့ ထွက်သွားနိုင်ရတာလဲ” ပေါ့။ ဒီဖြစ်ရပ်က ကျွန်တော့်အပေါ် တော်တော်လေး ဂယက်ရိုက်သွားတယ်။ အဆင့်အတန်းရှိတယ်ဆိုတာက လူတစ်ယောက် သမ္မာတရားကို လိုက်စားတယ်ဆိုတဲ့ အဓိပ္ပာယ်မဟုတ်သလို၊ ဘုရားသခင်က သူ့ကို လက်ခံတယ်၊ အသိအမှတ်ပြုတယ်ဆိုတဲ့ အဓိပ္ပာယ်လည်း မဟုတ်ဘူးဆိုတာ ကျွန်တော့်အတွက် ထင်ရှားလာတယ်။ ဘုရားသခင်ရဲ့ ဒီနှုတ်ကပတ်တော်တွေကို ကျွန်တော် တွေးမိလိုက်တယ်။ “ငါသည် လူတစ်ဦးစီ၏ ပန်းတိုင်ကို ၎င်းတို့ မည်မျှ သနားစရာကောင်းသည်ကိုမဆိုထားနှင့်၊ အသက်၊ ဝါ၊ သို့မဟုတ် ဒုက္ခခံစားရမှု ပမာဏကို အခြေခံ၍ ဆုံးဖြတ်ခြင်း မဟုတ်ဘဲ ၎င်းတို့၌ သမ္မာတရား ပိုင်ဆိုင်ခြင်း ရှိမရှိဟူသည်နှင့်အညီသာ ဆုံးဖြတ်ပေသည်။ ဤအရာမှတစ်ပါး တခြားရွေးချယ်စရာ မရှိ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်၏ ပန်းတိုင်အတွက် လုံလောက်သော ကောင်းမှုများကို ပြင်ဆင်လော့) ဘုရားနှုတ်ကပတ်တော်တွေက အရမ်းကို ရှင်းလင်းပါတယ်။ ဘုရားသခင်က လူတွေရဲ့ အဆုံးသတ်ကို ဆုံးဖြတ်တဲ့အခါ သူတို့မှာ သမ္မာတရား ရှိမရှိဆိုတာကို အခြေခံပြီး ဆုံးဖြတ်တာပါ၊ သူတို့ရဲ့ အဆင့်အတန်း၊ လုပ်သက် ဒါမှမဟုတ် သူတို့ ဘယ်လောက် ဒုက္ခခံခဲ့ရတယ်ဆိုတာတွေ အပေါ် အခြေခံတာ မဟုတ်ပါဘူး။ ကျွန်တော်က ဘုရားနှုတ်ကပတ်တော်တွေကို ကိုယ့်နှလုံးသားထဲ လုံးဝ လက်မခံခဲ့ဘူး၊ ပြီးတော့ သမ္မာတရားကိုလည်း ကျွန်တော့်ရဲ့ လိုက်စားရမယ့် ပန်းတိုင်အဖြစ် သတ်မှတ်မထားခဲ့ဘူးလေ။ သမ္မာတရားကို မလိုက်စားတဲ့ ဒါမှမဟုတ် လက်တွေ့အလုပ်ကို မလုပ်ဘဲ ခေါင်းဆောင်အယောင်ဆောင်တွေ ဖြစ်လာပြီး ဖြုတ်ချခံရတဲ့ ခေါင်းဆောင်တွေနဲ့ အမှုဆောင်တွေ အများကြီးကို ကျွန်တော် မြင်ခဲ့ဖူးတယ်၊ ပြီးတော့ အဆင့်အတန်းကို ခေါင်းမာမာနဲ့ လိုက်စားရင်း သဘောထားမတိုက်ဆိုင်သူတွေကို တိုက်ခိုက်ဖယ်ကျဉ်တာ၊ အဲဒီကနေတစ်ဆင့် အန္တိခရစ်တွေ ဖြစ်လာပြီး နှင်ထုတ်ခံရတာတွေကို မြင်ခဲ့ရပေမဲ့လည်း ကျွန်တော်က ဘာမှ သဘောမပေါက်ခဲ့ဘဲ သမ္မာတရားကို လိုက်စားဖို့ အားမထုတ်ခဲ့ဘူး။ အဲဒီအစား အဆင့်အတန်းကိုပဲ ကျွန်တော် စွဲလမ်းနေခဲ့တယ်။ အဆင့်အတန်းကိုပဲ အမြဲတမ်း လိုက်စားချင်နေခဲ့တယ်။ ကျွန်တော် တကယ်ကို မိုက်မဲပြီး စိတ်နှလုံး မာကျောခဲ့တာပါပဲ။ ဒီအချိန်ရောက်မှသာ အမြဲတမ်း အဆင့်အတန်းကို လိုက်စားနေတဲ့ ကျွန်တော့်ရဲ့ ပြဿနာကို ဖြေရှင်းဖို့ သမ္မာတရားကို သေသေချာချာ ရှာဖွေမယ်လို့ ကျွန်တော် စိတ်ပိုင်းဖြတ်လိုက်တယ်။

နောက်ပိုင်းမှာ ကျွန်တော့်ရဲ့ ဝတ်ပြုခြင်းတွေ လုပ်နေတုန်း ဒီဘုရားနှုတ်ကပတ်တော်တွေကို ဖတ်ခဲ့ရတယ်။ “သင်သည် ဂုဏ်အဆင့်အတန်းကို အဘယ်ကြောင့် အလွန် တန်ဖိုးထားရသနည်း။ ဂုဏ်အဆင့်အတန်းမှ မည်သည့်အကျိုးအမြတ်များ ရနိုင်သနည်း။ ဂုဏ်အဆင့်အတန်းက သင့်အား ဘေးဒုက္ခ၊ အခက်အခဲများ၊ အရှက်ရခြင်းနှင့် နာကျင်မှုတို့ကို ဆောင်ကြဉ်းပေးလျှင် သင်သည် ယင်းကို တန်ဖိုးထားဦးမည်လော။ (မထားပါ။) ဂုဏ်အဆင့်အတန်းရှိခြင်းမှရသော အကျိုးအမြတ်များစွာရှိသည်။ အခြားလူများထံမှ မနာလိုမှု၊ လေးစားမှု၊ အထင်ကြီးမှုနှင့် မြှောက်ပင့်ခြင်းတို့အပြင် ၎င်းတို့၏ လေးစားအားကျခြင်းနှင့် ကြည်ညိုခြင်းတို့ကဲ့သို့သော အရာများဖြစ်သည်။ သင်၏ ဂုဏ်အဆင့်အတန်းက ယူဆောင်ပေးသော သာလွန်ခြင်း၊ အခွင့်ထူးခံစားခွင့်တို့နှင့် သက်ဆိုင်သော အသိစိတ်လည်း ရှိသည်။ ယင်းတို့က ဂုဏ်သိက္ခာနှင့် မိမိကိုယ်ကို တန်ဖိုးထားစိတ်တို့ကို ပေးသည်။ ထို့အပြင် ဂုဏ်အဆင့်အတန်း၏ အကျိုးအမြတ်များနှင့် အထူးအကျိုးခံစားခွင့်တို့ကဲ့သို့ အခြားသူများ မခံစားရသည့်အရာများကိုလည်း သင်ခံစားနိုင်သည်။ ဤအရာများအားလုံးသည် သင် တွေးပင်မတွေးဝံ့သည့် အရာများဖြစ်ပြီး သင်၏အိပ်မက်များထဲ၌ တောင့်တနေခဲ့သည့် အရာများဖြစ်သည်။ ဤအရာများကို သင် တန်ဖိုးထားသလော။ ဂုဏ်အဆင့်အတန်းသည် အနှစ်မဲ့ရုံသာရှိပြီး တကယ့်အဓိပ္ပာယ် မရှိလျှင်၊ ယင်းကို ကာကွယ်ခြင်းက မည်သည့်ရည်ရွယ်ချက်မျှ မရှိလျှင် ယင်းကို တန်ဖိုးထားသည်မှာ မိုက်မဲသည် မဟုတ်လော။ ဇာတိပကတိ၏ အကျိုးစီးပွားများနှင့် ပျော်မွေ့မှုများတို့ကဲ့သို့သော အရာများကို သင်လက်လွှတ်နိုင်လျှင် ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းတို့သည် သင့်ကို ချည်နှောင်ထားတော့မည် မဟုတ်ပေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၂)) “အခြားလူတစ်ဦး၏ စိတ်ထဲတွင် သင့်ကို ဂုဏ်အဆင့်အတန်း ပေးအပ်သည့်အခါ၊ ထို့နောက်တွင် ၎င်းတို့သည် သင်နှင့် အပေါင်းအဖော်ပြုသည့်အခါ၊ ၎င်းတို့သည် သင့်အပေါ် ရိုသေကြပြီး သင့်ကို ၎င်းတို့ စကားပြောသည့်အခါ အထူးသဖြင့် ယဉ်ကျေးကြသည်။ ၎င်းတို့သည် သင့်အပေါ် အစဉ် ကြည်ညိုလေးစားကြသည်၊ အရာအားလုံး၌ သင့်အား အစဉ် ဦးစားပေးကြသည်၊ ၎င်းတို့က သင့်အား အလျှော့ပေးကြပြီး သင့်အား မြှောက်ပင့်ကာ နာခံကြသည်။ အရာရာတွင် ၎င်းတို့က သင့်အား ရှာဖွေပြီး သင့်အား ဆုံးဖြတ်ချက်များ ချခွင့်ပြုကြသည်။ ပြီးလျှင် ဤအရာမှ သင်သည် သာယာကြည်နူးစိတ်ကို ရရှိသည်။ သင်သည် ပို၍ ဩဇာကြီးမားပြီး အခြားလူတိုင်းထက် ပိုသာသည်ဟု ခံစားရသည်။ လူတိုင်းက ဤခံစားချက်ကို နှစ်သက်ကြသည်။ ဤသည်မှာ လူတစ်ဦး၏စိတ်နှလုံးထဲတွင် အဆင့်အတန်းရှိခြင်း ခံစားချက်ဖြစ်သည်။ လူများက ဤအရာတွင် မွေ့လျော်ခံစားလိုကြသည်။ ဤသည်မှာ လူများက အဆင့်အတန်းအတွက် ယှဉ်ပြိုင်ကြသည့် အကြောင်းအရင်းဖြစ်ပြီး အားလုံးသည် အခြားလူများ၏ စိတ်နှလုံးထဲတွင် အဆင့်အတန်း ပေးအပ်ခံလိုကြသည်။ အခြားသူများ၏ အထင်ကြီးခြင်းနှင့် ကိုးကွယ်ခြင်းတို့ကို ခံလိုကြသည်။ ၎င်းတို့သည် ယင်းမှ ထိုမျှပျော်ရွှင်မှုကို မရရှိနိုင်လျှင် အဆင့်အတန်းကို လိုက်စားကြမည် မဟုတ်ချေ။ ဥပမာအားဖြင့် သင်သည် လူတစ်ဦး၏ စိတ်ထဲတွင် အဆင့်အတန်း မရှိလျှင် ၎င်းတို့သည် သင့်ကို အဆင့်အတန်းတစ်ပြေးညီ ထိတွေ့ရင်ဆိုင်ကာ သင့်ကို တန်းတူကဲ့သို့ ဆက်ဆံကြမည်။ သူတို့သည် လိုအပ်သည့်အခါတွင် သင့်ကို ဆန့်ကျင်ကြလိမ့်မည်။ ၎င်းတို့သည် သင့်အပေါ် ယဉ်ကျေးမှုရှိမည်မဟုတ်၊ သို့မဟုတ် လေးစားမည်မဟုတ်။ သင်သည် စကားပြော၍ မပြီးဆုံးသေးခင်၌ပင် ထွက်ခွာသွားကောင်း သွားနိုင်သည်။ သင် စိတ်အနှောင့်အယှက်ဖြစ်မည်လော။ လူတို့က သင့်ကို ဤသို့ဆက်ဆံသောအခါ သင်မကြိုက်ပေ။ သူတို့ သင့်ကို မြှောက်ပင့်သောအခါ၊ သင့်ကို လေးစားပြီး သင့်ကို အချိန်တိုင်း ကိုးကွယ်သောအခါ သင်သဘောကျသည်။ သင်သည် အရာအားလုံး၏ အချက်အချာဖြစ်သောအခါ၊ အရာအားလုံးက သင့်ကို ဝန်းရံပြုသောအခါ၊ ထို့ပြင် လူတိုင်းက သင့်ကို နားထောင်သောအခါ၊ သင့်ကို လေးစားပြီး သင်၏ လမ်းညွှန်မှုကို ကျိုးနွံနာခံသောအခါ ယင်းကို သင်နှစ်သက်သည်။ ဤသည်မှာ ရှင်ဘုရင်အဖြစ် စိုးစံ၍ အာဏာရလိုသော ဆန္ဒမဟုတ်လော။ သင်၏ စကားလုံးများနှင့် လုပ်ဆောင်ချက်များသည် အဆင့်အတန်းကို လိုက်စားခြင်းနှင့် ရယူခြင်းက တွန်းအားပေးခြင်းခံရပြီး ယင်းအတွက် အခြားသူများနှင့် ယှဉ်ပြီး လုယူကာ ပြိုင်ဆိုင်လေသည်။ သင်၏ပန်းတိုင်က ရာထူးနေရာတစ်ခုကို အရယူပြီး ဘုရားသခင် ရွေးချယ်ထားသော လူတို့အား သင်၏စကားကို နားထောင်စေရန်၊ သင့်ကို ထောက်ခံစေရန်နှင့် ကြည်ညိုကိုးကွယ်စေရန် ဖြစ်သည်။ ထိုရာထူးကို သင်အရယူပြီးသည်နှင့် သင်သည် သြဇာအာဏာရရှိပြီး အဆင့်အတန်း၏ အကျိုးအမြတ်များ၊ အခြားသူများထံမှ အထင်ကြီးလေးစားမှုသာမက ထိုရာထူးနှင့် အတူပါလာသည့် အခြားသော အကျိုးကျေးဇူးများကို ခံစားနိုင်မည်ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ကျင့်ကြံပြုမူခြင်းတွင် လမ်းပြသင့်သည့် စည်းမျဉ်းများ) ဘုရားနှုတ်ကပတ်တော်တွေကို ဖတ်ပြီးနောက်မှာ ခေါင်းဆောင်ဖြစ်တဲ့ လီဝေးနဲ့ ကြီးကြပ်ရေးမှူးဖြစ်တဲ့ လီချင်းတို့ကို ကျွန်တော် မနာလိုဖြစ်ရတဲ့ အကြောင်းရင်းက သူတို့ ခေါင်းဆောင်နဲ့ ကြီးကြပ်ရေးမှူးတွေ ဖြစ်လာပြီးနောက် တခြားသူတွေရဲ့ ထောက်ခံမှုနဲ့ အထင်ကြီးလေးစားမှုတွေကို ရရှိသွားတာကို တကယ်ပဲ မနာလိုဖြစ်ခဲ့တာဆိုတာ နားလည်သွားတယ်။ အဆင့်အတန်းနဲ့အတူ ပါလာတဲ့ သူများထက်သာတယ်ဆိုတဲ့ ခံစားချက်နဲ့ အကျိုးခံစားမှုတွေကို ကျွန်တော် အားကျမနာလို ဖြစ်နေခဲ့တာပါ။ ကျွန်တော် ဘုရားသခင်ကို စပြီး မယုံကြည်ခင်တုန်းကလိုမျိုးပဲပေါ့။ ပြင်ပလောကမှာ ခေါင်းဆောင်တွေကို ကျွန်တော် မြင်ရပြီး အားလုံးက သူတို့ကို ရိုရိုသေသေ နှုတ်ဆက်ကြတာ၊ သူတို့ ဘာသဘောထားပဲ ပြောပြော လက်အောက်ငယ်သားတွေက နာခံပြီး လိုက်လုပ်ကြတာ၊ ပြီးတော့ လူအုပ်ကြားထဲမှာ သူတို့က သူများထက်သာတဲ့ခံစားချက် တော်တော်လေးရှိကြတာတွေကို မြင်ခဲ့ရတယ်။ ဒီလိုမျိုး အသက်ရှင်မှသာ လူတစ်ယောက်က ဂုဏ်သိက္ခာရှိပြီး အောင်မြင်တယ်လို့ ကျွန်တော် ထင်ခဲ့တယ်။ ဘုရားသခင်ကို စယုံကြည်ပြီးနောက်မှာ လီဝေးနဲ့ လီချင်းတို့က ငယ်ငယ်ရွယ်ရွယ်နဲ့ ခေါင်းဆောင်တစ်ယောက်၊ ကြီးကြပ်ရေးမှူးတစ်ယောက် ဖြစ်လာတာကို မြင်ရတဲ့အခါ ညီအစ်ကိုမောင်နှမတွေ အားလုံးက သူတို့ကို အထင်ကြီးအားကျကြတယ်၊ သူတို့ရဲ့ အစွမ်းအစ ကောင်းမွန်မှုနဲ့ သမ္မာတရားကို လိုက်စားမှုတွေအတွက် ချီးကျူးကြတယ်လို့ ကျွန်တော် ထင်ခဲ့တယ်၊ ဒါကြောင့် ကျွန်တော်လည်း ခေါင်းဆောင် ဒါမှမဟုတ် အမှုဆောင်တစ်ယောက် ဖြစ်လာဖို့ လိုလားတောင့်တခဲ့တာပေါ့။ အဲဒီလိုဆိုရင် ကျွန်တော်ကလည်း ညီအစ်ကိုမောင်နှမတွေရဲ့ အထင်ကြီးအားကျမှုတွေကို ရနိုင်မယ်၊ ပြီးတော့ လူအုပ်ကြားမှာ စကားပြောတဲ့အခါ သူတို့က ကျွန်တော့်စကားကို ဂရုတစိုက် နားထောင်ကြမှာလေ။ ဒီလိုဘဝမျိုးက ဘယ်လောက်တောင် ဂုဏ်သိက္ခာရှိပြီး အရေးပါလိုက်မလဲပေါ့။ ခေါင်းဆောင် ဒါမှမဟုတ် ကြီးကြပ်ရေးမှူး ဖြစ်ချင်တဲ့ ကျွန်တော့်ဆန္ဒက ကြီးမားတဲ့ ဝန်တာကို ထမ်းဆောင်ဖို့နဲ့ ဘုရားသခင်ရဲ့ ရည်ရွယ်ချက်တွေကို အလေးထားဖို့ မဟုတ်ဘဲ အဆင့်အတန်းကို ရယူဖို့၊ အဲဒီကနေတစ်ဆင့် တခြားသူတွေကြားမှာ ဂုဏ်သိက္ခာရှိပြီး ညီအစ်ကိုမောင်နှမတွေရဲ့ ထောက်ခံမှုနဲ့ အထင်ကြီးလေးစားမှုတွေကို ပျော်မွေ့ခံစားချင်လို့ပဲ ဆိုတာကို ကျွန်တော် မြင်လာတယ်။ ဒါက ဘာသာတရားမရှိသူတွေ အာဏာနဲ့ ခေါင်းဆောင်နေရာတွေကို လိုက်စားတာနဲ့ အတူတူပဲ မဟုတ်ဘူးလား။ ကျွန်တော် လိုက်စားနေခဲ့တာက အဆင့်အတန်းရဲ့ အကျိုးခံစားမှုတွေအပေါ် သာယာယစ်မူးဖို့ပဲ ဖြစ်နေတယ်။ ဒီလိုနည်းနဲ့ ကျွန်တော် ဘယ်လိုလုပ်ပြီး သမ္မာတရားကို ရရှိနိုင်မှာလဲ၊ ဘယ်လိုလုပ် ကယ်တင်ခံရနိုင်မှာလဲ။

နောက်ပိုင်းမှာ ဘုရားနှုတ်ကပတ်တော် နောက်ထပ်တစ်ပိုဒ်ကို ကျွန်တော် ဖတ်ခဲ့ရတယ်။ “ဘုရားသခင်က သမ္မာတရား လိုက်စားသောလူများကို နှစ်သက်ပြီး လူများ လုပ်ဆောင်သည့်အရာတွင် သူ အစက်ဆုပ်ဆုံးမှာ ကျော်ကြားမှု၊ အကျိုးအမြတ်နှင့် အဆင့်အတန်းတို့ကို လိုက်စားခြင်း ဖြစ်သည်။ လူအချို့သည် ဂုဏ်အဆင့်အတန်းနှင့် ဂုဏ်သတင်းတို့ကို အမှန်တကယ် ချစ်မြတ်နိုးကြသည်။ ယင်းတို့ကို နက်နက်ရှိုင်းရှိုင်း တွယ်တာလျက် မစွန့်နိုင်ပေ။ ၎င်းတို့သည် ရာထူးအဆင့်အတန်းနှင့် ဂုဏ်သတင်းမရှိဘဲ အသက်ရှင်ရာ၌ ပျော်ရွှင်မှုနှင့် မျှော်လင့်ချက်မရှိဟုလည်းကောင်း၊ အဆင့်အတန်းနှင့် ဂုဏ်သတင်းအတွက် အသက်ရှင်သည့်အခါမှသာ ဤဘဝတွင် မျှော်လင့်ချက် ရှိသည်ဟုလည်းကောင်း၊ အနည်းငယ်မျှသော ကျော်ကြားမှုလေး ရှိလျှင်ပင် ဆက်လက်၍ ယှဉ်ပြိုင်ကြိုးစားဦးမည်ဟုလည်းကောင်း၊ မည်သည့်အခါမျှ အရှုံးမပေးဟုလည်းကောင်း အစဉ် ခံစားကြသည်။ ဤသည်မှာ သင့်တွင် ရှိသော အတွေးအမြင်ဖြစ်လျှင် သင်၏ စိတ်နှလုံးသည် ဤသို့သောအရာများဖြင့် ပြည့်နေလျှင် သင်သည် သမ္မာတရားကိုချစ်ပြီး လိုက်စားခြင်းကို မစွမ်းဆောင်နိုင်ပေ။ ဘုရားသခင်အပေါ် သင်၏ ယုံကြည်ခြင်းတွင် မှန်ကန်သောဦးတည်ချက်နှင့် ရည်ရွယ်ချက်ကင်းမဲ့သည်။ သင့်ကိုယ်သင် သိမြင်မှုကို လိုက်စားခြင်း၊ ဖောက်ပြန်ပျက်စီးမှုကို စွန့်ပစ်ခြင်းနှင့် လူ၏ ပုံရိပ်ကို အသက်ရှင်နေထိုင်ခြင်းတို့ကို မစွမ်းဆောင်နိုင်ပေ။ သင်၏ တာဝန်ကို ထမ်းဆောင်သောအခါ အရေးကိစ္စများကို လျစ်လျူရှုသည်။ သင်သည် မည်သည့်တာဝန်သိစိတ်မျှမရှိဘဲ မကောင်းမှုကို မကျူးလွန်ခြင်း၊ မနှောင့်ယှက်ခြင်း၊ ဖယ်ထုတ်ပစ်ခြင်း မခံရခြင်းတို့ဖြင့်သာ ကျေနပ်နေသည်။ ဤသို့သောလူတို့သည် တာဝန်ကို စံနှုန်းပြည့်မီသော ပုံစံတစ်ခုဖြင့် ထမ်းဆောင်နိုင်သလော။ ၎င်းတို့သည် ဘုရားသခင်၏ ကယ်တင်ခြင်းကို ခံရနိုင်သလော။ မဖြစ်နိုင်ပေ။ သင်သည် ဂုဏ်သတင်းနှင့် အဆင့်အတန်းအတွက် လုပ်ဆောင်သောအခါ သင်က ‘ငါလုပ်ဆောင်သည့်အရာသည် ဒုစရိုက်အမှု မဟုတ်ဘဲ အနှောင့်အယှက်မပါဝင်သရွေ့ ငါ၏ ရည်ရွယ်ချက်က မှားလျှင်ပင် မည်သူကမျှ မမြင်နိုင်၊ သို့မဟုတ် ငါ့အား မရှုတ်ချနိုင်ပေ’ ဟူ၍ပင် ထင်မြင်ကြသည်။ ဘုရားသခင်က အရာအားလုံးကို စိစစ်သည်ကို သင်မသိပေ။ သင်သည် သမ္မာတရားကို လက်မခံလျှင်၊ သို့မဟုတ် လက်တွေ့မလုပ်ဆောင်လျှင်၊ ဘုရားသခင်၏ ပစ်ပစ်ခါခါငြင်းခြင်းကို ခံရလျှင် သင့်အတွက် အားလုံးပြီးဆုံးသွားပြီဖြစ်သည်။ ဘုရားသခင်ကို ကြောက်ရွံ့သော စိတ်နှလုံး မရှိသူအားလုံးတို့သည် မိမိတို့ကိုယ်ကို တော်သည်ဟု ထင်မြင်ကြသည်။ အမှန်တကယ်တွင် ၎င်းတို့သည် ဘုရားသခင်ကို မည်သည့်အချိန်တွင် ပုန်ကန်ပြစ်မှားခဲ့သည်ကိုပင် မသိကြပေ။ လူအချို့မှာ ဤအရာတို့ကို ရှင်းလင်းစွာ မမြင်နိုင်ပေ။ ၎င်းတို့က ‘ငါသည် ပို၍ အလုပ်လုပ်ရန်၊ တာဝန်ကိုပို၍ ယူရန်အတွက်သာ ဂုဏ်သတင်းနှင့် အဆင့်အတန်းကို လိုက်စားခြင်းဖြစ်သည်။ ဤသည်မှာ အသင်းတော်၏ အလုပ်အပေါ် အဖျက်အမှောင့်လုပ်ခြင်း သို့မဟုတ် နှောင့်ယှက်ခြင်း မဖြစ်စေသကဲ့သို့ ဘုရားအိမ်တော်၏ အကျိုးစီးပွားကို သေချာပေါက် မထိခိုက်ပေ။ ဤသည်မှာ အကြီးစား ပြဿနာတစ်ခုမဟုတ်။ ငါသည် အဆင့်အတန်းကို တကယ်ကို ချစ်ပြီး ငါ၏ အဆင့်အတန်းကို ကာကွယ်သည်။ သို့သော် ယင်းသည် မကောင်းသော လုပ်ဆောင်မှုမဟုတ်ပေ။’ ဟု ထင်မြင်ကြသည်။ အပေါ်ယံတွင် ဤသို့သောလိုက်စားမှုသည် မကောင်းမှုတစ်ခု ဖြစ်သည့်ပုံစံမရှိပေ။ သို့သော် အဆုံးတွင် မည်သို့ ဖြစ်စေသနည်း။ ဤသို့သောလူတို့သည် သမ္မာတရားကို ရလိမ့်မည်လော။ ၎င်းတို့သည် ကယ်တင်ခြင်းကို ရရှိမည်လော။ လုံးဝ မရရှိပေ။ ထို့ကြောင့် ဂုဏ်သတင်းနှင့် အဆင့်အတန်းကို လိုက်စားခြင်းသည် မှန်ကန်သောလမ်းကြောင်းမဟုတ်ပေ။ ယင်းသည် သမ္မာတရားကို လိုက်စားခြင်း၏ ဆန့်ကျင်ဘက် ဦးတည်ရာသို့ သွားသည်။ အနှစ်ချုပ်လျှင် သင့်လိုက်စားမှု၏ ဦးတည်ချက်၊ သို့မဟုတ် ပန်းတိုင်က မည်သည့်အရာဖြစ်စေ၊ အဆင့်အတန်းနှင့် ဂုဏ်သတင်းကို လိုက်စားခြင်းအား ပြန်လည်သုံးသပ်ခြင်းမရှိလျှင်၊ ဤအရာကို ဘေးချထားရန် အလွန်ခက်ခဲသည်ဟု မြင်လျှင် ယင်းက သင်၏ အသက်ဝင်ရောက်မှုအပေါ် သက်ရောက်လိမ့်မည်။ သင်၏ စိတ်နှလုံးတွင် အဆင့်အတန်းက နေရာတစ်နေရာရှိနေသရွေ့ ယင်းသည် သင်၏ ဘဝဦးတည်ချက်နှင့် သင့်လိုက်စားမှု၏ ပန်းတိုင်ကို အပြည့်အဝ ထိန်းချုပ်နိုင်စွမ်းရှိမည်ဖြစ်ပြီး လွှမ်းမိုးနိုင်စွမ်း ရှိမည်ဖြစ်သည်၊ ဤသို့ဆိုလျှင် သင်သည် သမ္မာတရား လက်တွေ့ကျမှုသို့ ဝင်ရောက်ရန်၊ သင်၏ စိတ်သဘောထားပြောင်းလဲမှုကို ရရှိခြင်းနှင့်ပတ်သက်ပြီး မည်သည့်အရာကိုမျှ ပြောစရာမလိုတော့ရန် သင့်အတွက် အလွန် ခက်ခဲလိမ့်မည်။ သင်သည် အဆုံးတွင် ဘုရားသခင်၏ လက်ခံမှုကို ရနိုင်ခြင်း ရှိမရှိက သိသာသည်မှာ မှန်သည်။ ထို့အပြင် သင်၏ အဆင့်အတန်းကို လိုက်စားခြင်းအား မည်သည့်အခါမျှ မစွန့်လွှတ်နိုင်လျှင် ဤအရာသည် သင်၏ တာဝန်ကို စံနှုန်းပြည့်မီသည့် နည်းလမ်းတစ်ခုဖြင့် ထမ်းဆောင်နိုင်ရန် သင်၏ အရည်အချင်းအပေါ် သက်ရောက်လိမ့်မည်။ ဤသည်မှာ သင့်အနေဖြင့် စံနှုန်းပြည့်မီသည့် ဖန်ဆင်းခံတစ်ယောက်ဖြစ်လာရန် အလွန်ခက်ခဲစေလိမ့်မည်။ အဘယ်ကြောင့် ငါ ဤသို့ပြောသနည်း။ လူတို့သည် ဂုဏ်အဆင့်အတန်းကို လိုက်စားသောအခါတွင် ဘုရားသခင်က အစက်ဆုပ်ဆုံးဖြစ်သည်။ အဘယ်ကြောင့်ဆိုသော် အဆင့်အတန်းကိုလိုက်စားခြင်းသည် စာတန်ဆန်သော စိတ်သဘောထားတစ်ခုဖြစ်သည်။ ယင်းက လမ်းမှားတစ်ခုဖြစ်သည်။ စာတန်၏ ဖောက်ပြန်ပျက်စီးခြင်းမှ ပေါက်ဖွားလာသည်။ ယင်းသည် ဘုရားသခင် ရှုတ်ချသည့်အရာဖြစ်သည်။ ဘုရားသခင် တရားစီရင်ပြီး သန့်စင်မည့် အရာပင်ဖြစ်သည်။ အဆင့်အတန်းကို လူတို့ လိုက်စားသောအခါတွင် ဘုရားသခင်က အစက်ဆုပ်ဆုံးဖြစ်သည်။ သို့တိုင်အောင် သင်သည် ခေါင်းမာစွာဖြင့် အဆင့်အတန်းအတွက် ယှဉ်ပြိုင်သည်။ ယင်းကို မပျက်မကွက် ချစ်မြတ်နိုးပြီး ကာကွယ်သည်။ သင့်ကိုယ်ပိုင်အဖြစ် သိမ်းပိုက်ရန် အစဉ် ကြိုးစားသည်။ ဤအရာအားလုံးတွင် ဘုရားသခင်ကို ဆန့်ကျင်သည့် သဘာဝအနည်းငယ် မရှိသလော။ ဘုရားသခင်က ရာထူးအဆင့်အတန်းကို လူတို့အတွက် အမိန့်ဖြင့်ပြဋ္ဌာန်းခြင်း မပြုခဲ့ချေ။ ဘုရားသခင်သည် လူတို့အား သမ္မာတရား၊ လမ်းခရီးနှင့် အသက်ကို ပေးအပ်သည်၊ ဤသို့ဖြင့် ရာထူးအဆင့်အတန်းနှင့် သြဇာတိက္ကမရှိပြီး လူထောင်ပေါင်းတို့၏ ကြည်ညိုခံရသောသူတစ်ဦး မဟုတ်ဘဲ နောက်ဆုံးတွင် စံနှုန်းပြည့်မီသော ဖန်ဆင်းခံတစ်ဦး၊ သေးနုပ်ပြီး အရေးမပါသော ဖန်ဆင်းခံတစ်ဦး ဖြစ်လာစေသည်။ ထို့အတွက်ကြောင့် ယင်းကို မည်သည့်ရှုထောင့်မှ ကြည့်သည်ဖြစ်စေ ရာထူးအဆင့်အတန်းကို လိုက်စားခြင်းက ပျက်စီးရာသို့လမ်းဖြစ်၏။ ရာထူးအဆင့်အတန်းကို လိုက်စားခြင်းအတွက် သင်၏အကြောင်းပြချက်က အဘယ်မျှ ကျိုးကြောင်းဆီလျော်သည်ဖြစ်စေ ဤလမ်းကြောင်းက လမ်းကြောင်းမှားတစ်ခုပင် ဖြစ်နေဆဲဖြစ်ကာ ဘုရားသခင်၏ အသိအမှတ်ပြုခြင်းကို မခံရပေ။ သင်သည် အဘယ်မျှ ခက်ခက်ခဲခဲကြိုးစားသည်ဖြစ်စေ၊ သို့မဟုတ် အဖိုးအခကို အဘယ်မျှ ကြီးကြီးမားမားပေးဆပ်သည်ဖြစ်စေ ရာထူးအဆင့်အတန်းကို အလိုရှိပါက ဘုရားသခင်သည် သင့်ကို ပေးမည်မဟုတ်ပေ။ ယင်းကို ဘုရားသခင် သင့်ကို မပေးပါက ယင်းကိုရရှိရန် ကြိုးစားရာတွင် သင် ကျရှုံးလိမ့်မည်ဖြစ်ပြီး၊ အကယ်၍ သင် ဆက်လက်ကြိုးစားနေပါက ရလဒ်တစ်ခုတည်းသာရှိလိမ့်မည်။ သင်သည် ထုတ်ဖော်ခံရပြီး ဖယ်ရှားရှင်းလင်းခြင်းခံရမည်ဖြစ်ကာ ပျက်စီးရာသို့လမ်းပေါ် ရောက်ရလိမ့်မည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၃)) ဘုရားနှုတ်ကပတ်တော်တွေက အဆင့်အတန်း လိုက်စားတာနဲ့ ဆက်စပ်နေတဲ့ ဆိုးကျိုးနဲ့ အကျိုးဆက်တွေကို ရှင်းရှင်းလင်းလင်း ရှင်းပြထားပါတယ်။ လူတစ်ယောက်က အဆင့်အတန်းကိုပဲ အမြဲတမ်း စွဲလမ်းနေမယ်ဆိုရင် သိသာတဲ့ အဖျက်အမှောင့်လုပ်ခြင်း ဒါမှမဟုတ် နှောင့်ယှက်ခြင်းတွေ မလုပ်ဘူးလို့ ထင်ရရင်တောင် သူတို့ရဲ့ တာဝန်တွေကို ကောင်းကောင်းလုပ်လို့မရအောင် အနှောင့်အယှက်ဖြစ်ဦးမှာပဲ။ ဒါ့အပြင် သူတို့ရဲ့ စိတ်သဘောထား ပြောင်းလဲဖို့နဲ့ ကယ်တင်ခြင်းရဖို့ လိုက်စားမှုတွေကို နှောင့်နှေးစေလိမ့်မယ်။ ကိုယ့်အပြုအမူကို ပြန်လည်သုံးသပ်ကြည့်တဲ့အခါ ကျွန်တော်က အသင်းတော်ရဲ့ အလုပ်ကို နှောင့်ယှက်တာ၊ ဒါမှမဟုတ် အဖျက်အမှောင့်လုပ်တာမျိုးတွေ မလုပ်ခဲ့ဘူးလို့ ထင်ရပေမဲ့ ကျွန်တော့် နှလုံးသားကတော့ အဆင့်အတန်းကို လိုချင်တဲ့ဆန္ဒနဲ့ အမြဲတမ်း ပြည့်နှက်နေခဲ့တာကို မြင်လိုက်ရတယ်။ လီဝေး ခေါင်းဆောင်ဖြစ်သွားတာနဲ့ လီချင်း ကြီးကြပ်ရေးမှူး ဖြစ်သွားတာကို ကျွန်တော် မြင်တဲ့အခါ ကျွန်တော့်စိတ်တွေ မတည်မငြိမ် ဖြစ်သွားပြီး မြှင့်တင်ပေးတာမခံရတဲ့အတွက် စိတ်ပျက်၊ ဝမ်းနည်းဖြစ်ခဲ့ရတယ်။ ဘုရားသခင်က သူများတွေကို ကျေးဇူးတော်ချပေးပြီး ငါ့ကိုကျတော့ မချပေးဘူးဆိုပြီးလည်း ညည်းညူခဲ့သေးတယ်။ အထူးသဖြင့် လီချင်း ကြီးကြပ်ရေးမှူး ဖြစ်သွားချိန်မှာ ကျွန်တော်က အဖွဲ့သားတစ်ယောက်ပဲ ရှိနေသေးတာကို မြင်ရတဲ့အခါ ကျွန်တော် မနာလိုဖြစ်တယ်၊ လက်မခံနိုင်ဘူး၊ သူ့ရဲ့ မိတ်သဟာယကိုလည်း နားမထောင်ချင်ခဲ့ဘူး၊ ပြီးတော့ ကိုယ့်တာဝန်မှာလည်း စိတ်မနှစ်တော့ဘူးလေ။ ချန်ယု တာဝန်ကနေ ပြောင်းလဲခံရပြီးနောက်မှာ ကြီးကြပ်ရေးမှူးအဖြစ် ရွေးချယ်ခံရဖို့ ကျွန်တော် တက်တက်ကြွကြွ ကြိုးစားပြသခဲ့တယ်။ ကိုယ့်တာဝန်မှာ ကျွန်တော့်ရဲ့ မာနထောင်လွှားမှုနဲ့ မိမိကိုယ်ကို မှန်ကန်တယ်လို့ ယူမှတ်မှုတို့ကြောင့် ပြုပြင်ခြင်း ခံရတဲ့အခါ တခြားသူတွေက ကျွန်တော် သမ္မာတရားကို လက်ခံနိုင်တယ်လို့ ထင်အောင်လို့ ကိုယ့်ကိုယ်ကိုယ် သိမြင်သယောင် ဟန်ဆောင်ခဲ့ပြီး ရွေးချယ်ပွဲမှာ သူတို့ ကျွန်တော့်ကို မဲပေးကြဖို့ မျှော်လင့်ခဲ့တယ်။ ကျွန်တော့်ရဲ့ ရည်ရွယ်ချက်တွေ၊ လုပ်ရပ်တွေအားလုံးက အဆင့်အတန်းကို ရဖို့အတွက်ချည်းပဲဆိုတာနဲ့ ကျွန်တော်ဟာ အန္တိခရစ်တစ်ဦးရဲ့ လမ်းကြောင်းပေါ် လျှောက်လှမ်းနေခဲ့တယ်ဆိုတာကို ကျွန်တော် သဘောပေါက်သွားတယ်။ ဘုရားနှုတ်ကပတ်တော်တွေကနေတစ်ဆင့် ကျွန်တော် နားလည်သွားတာက လူတွေကို ကယ်တင်ဖို့ ဘုရားသခင် သမ္မာတရား ဖော်ပြတာဟာ လူတွေအနေနဲ့ သမ္မာတရားနဲ့ စိတ်သဘောထား ပြောင်းလဲခြင်းကို ကောင်းကောင်း လိုက်စားပြီး နောက်ဆုံးမှာ စံနှုန်းပြည့်မီတဲ့ ဖန်ဆင်းခံတစ်ဦး ဖြစ်လာဖို့ မျှော်လင့်လို့ပါ၊ အဲဒါက သူတို့ ဂုဏ်သိက္ခာ ဒါမှမဟုတ် အဆင့်အတန်း တစ်ခုခုရှိတဲ့သူတွေ ဖြစ်လာဖို့ မဟုတ်ပါဘူး။ ကျွန်တော်က ဘုရားသခင်ရဲ့ ရည်ရွယ်ချက်တွေကို နားမလည်ခဲ့ဘူး။ သာမန် ယုံကြည်သူတစ်ယောက် ဖြစ်နေရတာကို အမြဲတမ်း မကျေမနပ် ဖြစ်နေခဲ့ပြီး သမ္မာတရား လိုက်စားဖို့ကို အာရုံမစိုက်ခဲ့ဘူး။ တခြားသူတွေ ကျွန်တော့်ကို အထင်ကြီးပြီး ကိုးကွယ်လာအောင် အဆင့်အတန်းကိုပဲ အမြဲ ရှာဖွေချင်ခဲ့တယ်။ ဒါဟာ ဘုရားသခင်ရဲ့ ရည်ရွယ်ချက်တွေနဲ့ လုံးဝကို ဆန့်ကျင်ဘက် ဖြစ်နေခဲ့တာပါ။ ကျွန်တော်သာ ဒီအတိုင်း ဆက်သွားနေရင် ကျွန်တော့်ရဲ့ အသက်စိတ်သဘောထားက ဘယ်တော့မှ ပြောင်းလဲနိုင်မှာ မဟုတ်ဘူး၊ ကိုယ့်တာဝန်တွေကို စံနှုန်းပြည့်မီအောင် ဘယ်တော့မှ လုပ်မှာ မဟုတ်ဘဲ နောက်ဆုံးမှာတော့ ဖယ်ရှားရှင်းလင်းခံရရုံပဲ ရှိလိမ့်မယ်။

နောက်ပိုင်း ဆင်ခြင်သုံးသပ်ကြည့်တဲ့အခါ အဆင့်အတန်းကို ကျွန်တော် အမြဲတမ်း လိုက်စားနေတာက ကျွန်တော့်အထဲက မှားယွင်းတဲ့ အမြင်ရှုထောင့်တစ်ခုကနေ မြစ်ဖျားခံလာတာကို သဘောပေါက်သွားတယ်။ ခေါင်းဆောင်တွေနဲ့ ကြီးကြပ်ရေးမှူးတွေဟာ အုပ်စုတစ်စုမှာ သမ္မာတရားကို အလိုက်စားဆုံးသူတွေ ဖြစ်တယ်လို့ ကျွန်တော် ယုံကြည်ခဲ့တယ်။ ပြီးတော့ ကျွန်တော်က သာမန် ယုံကြည်သူတစ်ယောက်ပဲ အမြဲဖြစ်နေခဲ့ပြီး ခေါင်းဆောင် ဒါမှမဟုတ် ကြီးကြပ်ရေးမှူး တစ်ခါမှ မဖြစ်ဖူးတာကြောင့် အဲဒါက ကျွန်တော် သမ္မာတရားကို မလိုက်စားဘူး၊ ပြီးတော့ ဘုရားသခင်က ကျွန်တော့်ကို အသိအမှတ်မပြုဘူးဆိုတဲ့ အဓိပ္ပာယ်ပဲလို့ ယုံကြည်ခဲ့တယ်။ ဘုရားနှုတ်ကပတ်တော်တွေကို ဖတ်ရှုခြင်းအားဖြင့် ဒီလို မှားယွင်းပြီး အဓိပ္ပာယ်မဲ့တဲ့ အမြင်ရှုထောင့်ကို ကျွန်တော် နည်းနည်း ပိုင်းခြားသိမြင်နိုင်ခဲ့ပါတယ်။ အနန္တတန်ခိုးရှင် ဘုရားသခင် ပြောသည်မှာ “တစ်စုံတစ်ယောက်ကို ညီအစ်ကိုမောင်နှမများက ခေါင်းဆောင်အဖြစ် ရွေးကောက်သောအခါ၊ သို့မဟုတ် အလုပ်တစ်ခုခု လုပ်ဆောင်ရန်ဖြစ်စေ၊ တာဝန်တစ်ခုခု ထမ်းဆောင်ရန်ဖြစ်စေ ဘုရားသခင်၏အိမ်တော်က မြှင့်တင်ပေးသောအခါတွင် ဤသူသည် ဘုရားသခင်အပေါ် ကျိုးနွံနာခံနိုင်ပြီး ဘုရားသခင်ကို သစ္စာဖောက်မည်မဟုတ်ဟု အဓိပ္ပာယ်သက်ရောက်ရန် မဆိုထားနှင့်၊ ထိုသူ၌ ထူးခြားသော ဂုဏ်အဆင့်အတန်းသော်လည်းကောင်း၊ ရာထူးနေရာသော်လည်းကောင်း ရှိသည်၊ သို့မဟုတ် ထိုသူနားလည်သည့် သမ္မာတရားများက အခြားလူများနားလည်သည့် သမ္မာတရားများထက် ပို၍နက်နဲပြီး ပို၍များပြားသည်ဟုပင် အဓိပ္ပာယ်သက်ရောက်ခြင်း မရှိပေ။ အသေအချာပင် ထိုသူသည် ဘုရားသခင်ကို သိပြီး ဘုရားသခင်ကို ကြောက်ရွံ့သောသူဖြစ်သည်ဟူ၍လည်း မဆိုလိုပေ။ အမှန်တကယ်တွင် ဤထဲမှ တစ်ခုကိုမျှ ၎င်းတို့မရရှိထားပေ။ မြှင့်တင်ပေးခြင်းနှင့် ပျိုးထောင်ခြင်းသည် ရိုးရှင်းသော အဓိပ္ပာယ်ဖြင့် မြှင့်တင်ပေးခြင်းနှင့် ပျိုးထောင်ခြင်းမျှသာဖြစ်ပြီး ၎င်းတို့ ဘုရားသခင်၏ ကြိုတင်ပြဋ္ဌာန်းခြင်း၊ ဘုရားသခင်က ထိုက်တန်သည်ဟု အမြင်ခံရခြင်းနှင့် မညီမျှချေ။ ထိုသူ၏ မြှင့်တင်ပေးခြင်းနှင့် ပျိုးထောင်ခြင်းမှာ ထိုသူသည် မြှင့်တင်ပေးခြင်းခံရပြီး ပျိုးထောင်မှုကို စောင့်ဆိုင်းနေသည်ဟူ၍ ဆိုလိုခြင်း သက်သက်သာဖြစ်သည်။ ပြီးလျှင် ဤပျိုးထောင်ခြင်း၏ အဆုံးသတ်ရလဒ်က ဤလူသည် သမ္မာတရားကို လိုက်စားခြင်း ရှိမရှိနှင့် ၎င်းသည် သမ္မာတရား လိုက်စားခြင်း လမ်းကြောင်းကို ရွေးချယ်နိုင်စွမ်း ရှိမရှိတို့အပေါ်တွင် မူတည်လေသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၅)) ဘုရားနှုတ်ကပတ်တော်တွေကို ဖတ်ပြီးနောက်မှာ ကျွန်တော့်စိတ်ထဲမှာ ပိုပြီးလင်းလက်သွားတယ်။ ခေါင်းဆောင် ဒါမှမဟုတ် ကြီးကြပ်ရေးမှူးအဖြစ် ရွေးချယ်ခံရတာက လူတစ်ယောက် သမ္မာတရားကို လိုက်စားတယ်ဆိုတဲ့ အဓိပ္ပာယ်မဟုတ်သလို၊ သမ္မာတရား လိုက်စားတဲ့ လမ်းကြောင်းပေါ်မှာ ရှိနေတယ်ဆိုတဲ့ အဓိပ္ပာယ်လည်း မဟုတ်ပါဘူး။ ဒါဟာ ဒီလူက လိုက်စားဖို့ ဆန္ဒရှိတယ်၊ အစွမ်းအစတချို့ ရှိတယ်၊ ပြီးတော့ ဘုရားသခင်ရဲ့ အိမ်တော်က ရွေးချယ်ပြီး အသုံးပြုဖို့ အခြေအနေတွေနဲ့ ကိုက်ညီတဲ့အတွက် အသင်းတော်က သူတို့ကို ပိုကောင်းကောင်း လေ့ကျင့်ဖို့ အခွင့်အရေး ပေးတာကိုပဲ ဆိုလိုတာပါ။ ဒါပေမဲ့ ဒီလူက နောက်ဆုံးမှာ သမ္မာတရား လိုက်စားတဲ့ လမ်းကြောင်းပေါ်ကို တက်လှမ်းနိုင်မလား၊ ပြီးတော့ သမ္မာတရားကို ရရှိပြီး လက်တွေ့ကျမှုထဲကို ဝင်ရောက်နိုင်မလား ဆိုတာက သူတို့ တကယ်ပဲ သမ္မာတရားကို လိုက်စားရဲ့လားဆိုတာနဲ့ သူတို့ လျှောက်တဲ့ လမ်းကြောင်းအပေါ်မှာပဲ မူတည်ပါတယ်။ ဥပမာအနေနဲ့ လီချင်းကိုပဲ ကြည့်ကြည့်ပါ။ သူ့တာဝန်တွေမှာ ဝန်တာထားတဲ့စိတ် ရှိတဲ့အတွက် သူ့ကို အစက ကြီးကြပ်ရေးမှူးအဖြစ် ရွေးချယ်ခဲ့တာပါ၊ ဒါပေမဲ့ ကြီးကြပ်ရေးမှူး ဖြစ်လာပြီးနောက်မှာ သူက သမ္မာတရား လိုက်စားဖို့ကို အာရုံမစိုက်ခဲ့ဘဲ အဆင့်အတန်းရဲ့ အကျိုးခံစားမှုတွေအပေါ် သာယာယစ်မူးဖို့ စတင်လာခဲ့တယ်။ သူက သူ့တာဝန်တွေမှာ ထုတ်ဖော်ပြခဲ့တဲ့ ဖောက်ပြန်ပျက်စီးတဲ့ စိတ်သဘောထားတွေအကြောင်း ဒါမှမဟုတ် အဲဒါတွေကို ဖြေရှင်းဖို့ သမ္မာတရားကို ဘယ်လိုရှာဖွေခဲ့တယ်ဆိုတာတွေအကြောင်း သိပ်မပြောဖြစ်ခဲ့ပါဘူး။ ကြီးကြပ်ရေးမှူး နေရာမှာရပ်ပြီး အလုပ်တွေကို ညွှန်ကြားရတာကို သူ နှစ်သက်ခဲ့တယ်၊ ပြီးတော့ လူတွေရဲ့ အထင်ကြီးအားကျမှုနဲ့ ထောက်ခံမှုကို သူ သာယာခဲ့တယ်။ သူ နေမကောင်းဖြစ်တဲ့အခါ အိမ်နဲ့ဝေးပြီး တာဝန်တွေထမ်းဆောင်ရတာ အရမ်းခက်ခဲတယ်လို့ သူတွေးခဲ့တယ်၊ နောက်ဆုံးမှာတော့ သူ့တာဝန်တွေကို စွန့်လွှတ်လိုက်တယ်။ အိမ်ပြန်ပြီးတော့ အိမ်ထောင်ပြုသွားခဲ့တယ်။ ဘုရားသခင်ကို ယုံကြည်လာတာ နှစ်ပေါင်းများစွာကြာပြီဖြစ်တဲ့ ခေါင်းဆောင်တစ်ယောက် မကြာသေးခင်က အဖမ်းခံရတဲ့ အချိန်တစ်ခုကိုလည်း ကျွန်တော် တွေးမိတယ်။ သူက ထောင်ကျမှာကို ကြောက်ပြီး သူ့ကလေးတွေကိုလည်း လက်မလွှတ်နိုင်တဲ့အတွက် “ကတိခံဝန်ချက်သုံးမျိုး” ကို လက်မှတ်ထိုးပြီး ဘုရားသခင်ကို သစ္စာဖောက်ခဲ့တယ်။ ဒီအဖြစ်အပျက်တွေကနေတစ်ဆင့် အဆင့်အတန်းရှိတာက လူတစ်ယောက် သမ္မာတရားကို လိုက်စားတယ်၊ ဒါမှမဟုတ် သမ္မာတရား လက်တွေ့ကျမှုတွေ ရှိတယ်ဆိုတဲ့ အဓိပ္ပာယ်မဟုတ်ဘူး၊ ဘုရားသခင်ရဲ့ လက်ခံမှု ဒါမှမဟုတ် အသိအမှတ်ပြုမှုကို ရတယ်ဆိုတာမျိုးကတော့ ဝေလာဝေးပဲဆိုတာ ကျွန်တော် မြင်ခဲ့ရတယ်။ သမ္မာတရားကို လိုက်စားခြင်းကသာ ကယ်တင်ခံရဖို့နဲ့ စုံလင်အောင် ပြုခြင်းခံရဖို့အတွက် တစ်ခုတည်းသော လမ်းကြောင်းဖြစ်ပါတယ်။ အဆင့်အတန်း မရှိရင်တောင်မှ လူတစ်ယောက်က သမ္မာတရားကို လေးလေးနက်နက် လိုက်စားပြီး သူ့တာဝန်တွေကို ထမ်းဆောင်နေသရွေ့၊ ဘုရားသခင်ရဲ့ ဉာဏ်အလင်းပေးခြင်းနဲ့ လမ်းပြမှုတွေကို ရရှိနိုင်တယ်၊ သမ္မာတရားကို နားလည်နိုင်ပြီး လက်တွေ့ကျမှုထဲကို ဝင်ရောက်နိုင်ပါတယ်။ အဲဒီနောက်မှာ ကျွန်တော် စဉ်းစားမိတယ်၊ “ဘုရားသခင်ကို ယုံကြည်လာတဲ့ ဒီနှစ်တွေတစ်လျှောက်လုံး ငါ ဘာလို့ ခေါင်းဆောင် ဒါမှမဟုတ် ကြီးကြပ်ရေးမှူးအဖြစ် ရွေးချယ်မခံရတာလဲ။ တကယ်တော့ ငါ့မှာ ဘာတွေ လိုအပ်နေတာလဲ” ပေါ့။ ခေါင်းဆောင် ဒါမှမဟုတ် ကြီးကြပ်ရေးမှူး ဖြစ်ဖို့ဆိုရင် လူတစ်ယောက်မှာ သမ္မာတရားကို နားလည်နိုင်တဲ့ အစွမ်းအစ ရှိရမယ်၊ တာဝန်တွေမှာ စည်းမျဉ်းတွေကို သဘောပေါက်ရမယ်၊ ပြီးတော့ ဝန်တာထားတဲ့စိတ်နဲ့ အလုပ်လုပ်နိုင်စွမ်း ရှိဖို့ လိုအပ်ပါတယ်။ ကျွန်တော့်မှာ ဘုရားနှုတ်ကပတ်တော်တွေကို သဘောပေါက်နားလည်နိုင်စွမ်း တချို့ရှိပေမဲ့ ကျွန်တော့်ရဲ့ ဇာတိပကတိက ကျွန်တော့်အပေါ် လွှမ်းမိုးနေတယ်၊ ကိုယ့်တာဝန်တွေမှာ ဝန်တာထားတဲ့စိတ် ကင်းမဲ့နေတယ်၊ ပြီးတော့ အလုပ်လုပ်နိုင်စွမ်းလည်း ညံ့ဖျင်းတယ်ဆိုတာ တွေ့လိုက်ရတယ်။ အလုပ်တွေ အရမ်းများလာတဲ့အခါ ကျွန်တော် ပြာယာခတ်သွားပြီး အဓိကအချက်တွေကို မဆုပ်ကိုင်နိုင်ခဲ့ဘူး၊ ပြီးတော့ ပြဿနာတွေကို ရှာဖွေတွေ့ရှိဖို့နဲ့ ဖြေရှင်းဖို့မှာလည်း ကျွန်တော် မကျွမ်းကျင်ခဲ့ဘူးလေ။ ဒီအပြုအမူတွေကို အကဲဖြတ်ရင် ကျွန်တော်က ခေါင်းဆောင် ဒါမှမဟုတ် ကြီးကြပ်ရေးမှူး ဖြစ်ဖို့ တကယ်ကို မသင့်တော်ပါဘူး။ နောက်ပြီးတော့ ဒီဆင်ခြင်သုံးသပ်တဲ့ ကာလကနေတစ်ဆင့် ယုံကြည်လာတဲ့ နှစ်တွေတစ်လျှောက်လုံးမှာ ကျွန်တော်ဟာ ဂုဏ်သတင်းနဲ့ အဆင့်အတန်းကိုပဲ အဆက်မပြတ် လိုက်စားနေခဲ့ပြီး သမ္မာတရားကို လိုက်စားတဲ့သူ လုံးဝ မဟုတ်ခဲ့ဘူးဆိုတာကို မြင်လိုက်ရတယ်။ အခုအချိန်အထိတောင်မှ ကျွန်တော့်မှာ ဘာသမ္မာတရား လက်တွေ့ကျမှုမှ မရှိသေးဘူး၊ ပြီးတော့ ညီအစ်ကိုမောင်နှမတွေရဲ့ တကယ့်ပြဿနာတွေကို ဖြေရှင်းပေးဖို့ သမ္မာတရားကိုလည်း မိတ်သဟာယ မဖွဲ့ပေးနိုင်ဘူး။ ဒါကြောင့် ကျွန်တော် ခေါင်းဆောင် ဒါမှမဟုတ် ကြီးကြပ်ရေးမှူးအဖြစ် ရွေးချယ်မခံရတာက တကယ်ကို သင့်လျော်ပါတယ်။ အသင်းတော်က ကျွန်တော့်ကို စာနဲ့ပတ်သက်တဲ့ တာဝန်တွေလုပ်ဖို့ စီစဉ်ပေးတာဟာ ဘုရားသခင်က ကျွန်တော့်ကို ကျေးဇူးတော်ချပေးပြီး ချီးမြှောက်တာပဲ ဖြစ်တယ်၊ ဒါကြောင့် ဘုရားသခင်ကို ကျွန်တော် ကျေးဇူးတင်သင့်ပါတယ်။

နောက်ပိုင်းမှာ ဘုရားနှုတ်ကပတ်တော်တစ်ပိုဒ်ကို ဖတ်ခဲ့ရပြီး ဘုရားသခင်ရဲ့ ရည်ရွယ်ချက်တွေနဲ့ သတ်မှတ်ချက်တွေကို ပိုပြီး ကောင်းကောင်း နားလည်လာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် ၎င်းတို့၏တာဝန်ကို ကောင်းမွန်စွာ ဖြည့်ဆည်းရန် ဘုရားသခင် တောင်းဆိုသောအခါ လုပ်ငန်းတချို့တလေကို ပြီးမြောက်ရန် သို့မဟုတ် ကြီးကျယ်သော ကြိုးပမ်းမှုများကို ဆောင်ရွက်အောင်မြင်ရန်၊ သို့တည်းမဟုတ် ကြီးမားသစ်လွင်သော စွမ်းဆောင်မှုတစ်ခုခုကို စွမ်းဆောင်ရရှိရန် တောင်းဆိုခြင်းမရှိပေ။ ဘုရားသခင် အလိုရှိသောအရာမှာ လူတို့အနေဖြင့် လက်တွေ့ကျသော နည်းလမ်းဖြင့် သူတို့တတ်နိုင်သမျှကို လုပ်ဆောင်နိုင်ပြီး သူ၏ နှုတ်ကပတ်တော်များအတိုင်း အသက်ရှင်နိုင်ရန် ဖြစ်သည်။ ဘုရားသခင်သည် သင့်အား ကြီးမြတ်ရန် သို့မဟုတ် မွန်မြတ်ရန်၊ သို့မဟုတ် ထူးဆန်းသောတန်ခိုးများ ပြုစေရန် မလိုအပ်သည့်အပြင် သင့်တွင် ကျေနပ်စရာကောင်းသော အံ့သြဖွယ်ရာများကို မြင်လိုခြင်းမရှိပေ။ သူသည် ထိုသို့သောအရာများကို မလိုအပ်ချေ။ ဘုရားသခင် လိုအပ်သမျှမှာ သင်သည် သူ၏နှုတ်ကပတ်တော်များအတိုင်း လက်တွေ့ကျသောပုံစံဖြင့် လက်တွေ့လုပ်ဆောင်ရန်သာ ဖြစ်သည်။ သင်သည် ဘုရားသခင်၏ နှုတ်ကပတ်တော်များကို နားလည်ပြီးနောက် ယင်းတို့အတိုင်း ပြုမူပြီး လုပ်ဆောင်လော့၊ သို့မဟုတ် သင်သည် ဘုရားသခင်၏ နှုတ်ကပတ်တော်များကို ကြားနာပြီးနောက် ယင်းတို့ကို ကောင်းစွာ မှတ်သားထားလော့၊ ပြီးလျှင် လက်တွေ့လုပ်ဆောင်ရန် အချိန်ကျသောအခါ ဘုရားသခင်၏ နှုတ်ကပတ်တော်များအတိုင်း လုပ်ဆောင်လော့။ ယင်းတို့ကို သင်၏အသက်၊ သင်၏ လက်တွေ့ကျမှုများနှင့် သင်အသက်ရှင်နေထိုင်နေသော အရာများ ဖြစ်စေလော့။ သို့ဖြစ်၍ ဘုရားသခင် ကျေနပ်လိမ့်မည်။...သင်သည် ဘုရားသခင်နောက် လိုက်သော်လည်း ဤသည်မှာ ဘုရားသခင်က သင့်ကို ရွေးချယ်ခဲ့ခြင်းကြောင့်ပင် ဖြစ်သည်မှာ ပြောစရာမလိုချေ။ သို့သော် သင့်ကို ဘုရားသခင်က ရွေးချယ်သည့် အဓိပ္ပာယ်ကား အဘယ်နည်း။ ယင်းမှာ ဘုရားသခင်ကို ယုံကြည်သူ၊ အမှန်တကယ် ဘုရားသခင်နောက် လိုက်သူ၊ ဘုရားသခင်အတွက် အရာရာကို စွန့်လွှတ်နိုင်သူနှင့် ဘုရားသခင်၏လမ်းခရီးကို လိုက်နိုင်သူတစ်ဦးအဖြစ်သို့လည်းကောင်း၊ စာတန်နောက် မလိုက်ဘဲ၊ သို့မဟုတ် ၎င်း၏အာဏာအောက်တွင် အသက်မရှင်တော့ဘဲ သူတို့၏ စာတန်ဆန်သော စိတ်သဘောထားကို ဖယ်ရှားထားခဲ့သူအဖြစ်သို့လည်းကောင်း သင့်အား ပြောင်းလဲရန်ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လျော်ကန်သော တာဝန်ဖြည့်ဆည်းခြင်းသည် လိုက်ဖက်ညီသော ပူးပေါင်းလုပ်ဆောင်ခြင်း လိုအပ်သည်) ဘုရားနှုတ်ကပတ်တော်တွေမှာ သတိပေးချက်တွေ၊ တိုက်တွန်းနှိုးဆော်ချက်တွေနဲ့ ဆုံးမစကားတွေ အပြည့်ပါဝင်နေပြီး အဲဒါတွေအားလုံးက ဘုရားသခင်ရဲ့ စိတ်နှလုံးအနက်ရှိုင်းဆုံးထဲကနေ လူတွေဆီ ပေးတဲ့ ရိုးသားတဲ့ အကြံဉာဏ်တွေပါပဲ။ ကျွန်တော် အရမ်းကို တို့ထိခြင်းခံရတယ်။ လူတွေအနေနဲ့ သမ္မာတရားနဲ့ စိတ်သဘောထား ပြောင်းလဲခြင်းကို လိုက်စားမယ်၊ ဘုရားသခင်ရဲ့ အချုပ်အခြာအာဏာနဲ့ စီစဉ်မှုတွေကို ကျိုးနွံနာခံမယ်၊ ပြီးတော့ သူတို့ရဲ့ တာဝန်တွေကို ရောင့်ရဲတင်းတိမ်စွာနဲ့ သစ္စာရှိရှိ ကောင်းကောင်းလုပ်ဆောင်မယ်ဆိုတဲ့ မျှော်လင့်ချက်နဲ့ ဘုရားသခင်နောက်ကို လိုက်ဖို့ လူတွေကို ဘုရားသခင်က ရွေးချယ်တာပါ။ ဒီလိုနည်းနဲ့ဆိုရင် ဘုရားသခင် ကျေနပ်မှာပါ။ ဘုရားသခင်ရဲ့ အိမ်တော်အလုပ်ကို လူတစ်ယောက်တည်းနဲ့ ပြီးမြောက်အောင် လုပ်လို့ မရပါဘူး၊ အလုပ်ကို ကြီးကြပ်ဖို့ ခေါင်းဆောင်တွေနဲ့ အမှုဆောင်တွေ လိုအပ်သလို သီးခြားအလုပ်တွေလုပ်ဖို့ ညီအစ်ကိုမောင်နှမတွေလည်း လိုအပ်ပါတယ်။ ဒါမှသာ အသင်းတော်ရဲ့ အလုပ်က ပုံမှန်တိုးတက်နိုင်မှာပါ။ အသင်းတော်က ကျွန်တော့်ကို စာနဲ့ပတ်သက်တဲ့ တာဝန်တွေလုပ်ဖို့ စီစဉ်ပေးတာဟာ ကျွန်တော့်ရဲ့ စွမ်းရည်၊ လူ့သဘာဝနဲ့ အစွမ်းအစတွေကို ဘက်စုံ အကဲဖြတ်မှုအပေါ် အခြေခံထားတာဖြစ်လို့ ကျွန်တော်က ကျိုးနွံနာခံပြီး ကိုယ့်တာဝန်ကို ကောင်းကောင်းလုပ်သင့်ပါတယ်။ ဒါဟာ ကျွန်တော့်မှာ ရှိသင့်တဲ့ ဆင်ခြင်တုံတရားပါပဲ။ ဒီအရာတွေကို နားလည်သွားပြီးတဲ့နောက်မှာ ကျွန်တော် အများကြီး ပိုပြီး လွတ်လပ်ပေါ့ပါးသွားတယ်၊ ကျွန်တော်နဲ့ ရွယ်တူ၊ ဒါမှမဟုတ် ပိုငယ်တဲ့၊ ဒါမှမဟုတ် ကျွန်တော့်ထက် ယုံကြည်တဲ့သက်တမ်း ပိုတိုတဲ့ ညီအစ်ကိုမောင်နှမတွေက ခေါင်းဆောင်တွေ၊ ကြီးကြပ်ရေးမှူးတွေ ဖြစ်လာတာကို မြင်တဲ့အခါ ကျွန်တော် စိတ်အနှောင့်အယှက် မဖြစ်တော့ဘူး၊ ခေါင်းဆောင် ဒါမှမဟုတ် အမှုဆောင် မဖြစ်ရလို့လည်း စိတ်မချမ်းမသာဖြစ်တာ၊ စိတ်ပျက်တာတွေ မဖြစ်တော့ပါဘူး။ အခုဆိုရင် ကျွန်တော် ထုတ်ဖော်ပြတဲ့ ဖောက်ပြန်ပျက်စီးတဲ့ စိတ်သဘောထားတွေကို ကျွန်တော် ပိုပြီး အာရုံစိုက်လာတယ်၊ ပြီးတော့ ကျွန်တော် ဘုရားဝတ်ပြုတဲ့အချိန်တွေမှာ ဖောက်ပြန်ပျက်စီးတဲ့ စိတ်သဘောထားတွေကို ဖြေရှင်းဖို့ သမ္မာတရားကို ရှာဖွေပါတယ်။ ကိုယ့်တာဝန်တွေမှာ ပိုပြီး အားထုတ်ဖို့ကိုလည်း ကျွန်တော် အာရုံစိုက်လာတယ်။ အလုပ်ထဲမှာ ကျွန်တော်မြင်ရတဲ့ ပြဿနာတိုင်းကို တက်တက်ကြွကြွ တင်ပြဆွေးနွေးတယ်၊ ပြီးတော့ ကိုယ့်တာဝန်တွေကို ကောင်းကောင်းလုပ်နိုင်ဖို့ ညီအစ်ကိုမောင်နှမတွေနဲ့ ဘယ်လို ပူးပေါင်းဆောင်ရွက်ရမလဲဆိုတာကို အာရုံစိုက်ပါတယ်။ ကျွန်တော့်ရဲ့ စိတ်ထားကို ပြင်ဆင်နိုင်ခဲ့တဲ့အတွက် အချိန်အတိုင်းအတာတစ်ခု ကြာပြီးနောက်မှာ ကျွန်တော့်ရဲ့ အသက် ဝင်ရောက်မှုနဲ့ တာဝန်တွေ နှစ်ခုစလုံးမှာ အကျိုးအမြတ်တချို့ ရရှိခဲ့ပါတယ်။ ဘုရားသခင် ကျေးဇူးတော်ကို ချီးမွမ်းပါတယ်။


၂၇။ တစ်စုံတစ်ဦးသည် ဖမ်းဆီးနှိပ်စက်ခံရပြီးနောက်တွင် ဘုရားသခင်ကို သစ္စာဖောက်သွားခဲ့ကြောင်း သိရှိရခြင်း

မော့ဝူဝမ်၊ တရုတ်ပြည်

၂၀၂၂ ခုနှစ် နှစ်ကုန်ပိုင်းလောက်က နေ့တစ်နေ့မှာ၊ အသင်းတော်ခေါင်းဆောင် လင်းဟွေ အဖမ်းခံရပြီးတဲ့နောက် ဘုရားသခင်ကို သစ္စာဖောက်ပြီး ယုဒတစ်ယောက် ဖြစ်သွားတယ်ဆိုတာ သိလိုက်ရတယ်။ စစ်ဆေးမေးမြန်းနေတုန်းမှာ၊ ရဲတွေက လင်းဟွေကို အသင်းတော်ရဲ့ ဘဏ္ဍာရေးနဲ့ ညီအစ်ကိုမောင်နှမတွေရဲ့ သတင်းအချက်အလက်တွေကို ထုတ်ပြောဖို့ ခြိမ်းခြောက်ခဲ့ကြတယ်။ ဝန်မခံရင် ထောင်ကျမယ်လို့ပြောတဲ့အပြင် သူ့သမီးရဲ့ အနာဂတ်ကိုသုံးပြီး အကျပ်ကိုင်ခဲ့ကြတယ်။ ထောင်ထဲမှာ ဒုက္ခခံရမှာကို ကြောက်တာရယ်၊ သူ့သမီးရဲ့ အနာဂတ် ပျောက်ဆုံးသွားမှာကို စိုးရိမ်တာရယ်ကြောင့် သူဟာ စီစီပီရဲ့ ကြံရာပါ ဖြစ်သွားခဲ့တယ်။ ဘုရားနှုတ်ကပတ်တော် စာအုပ်တွေ သိမ်းထားတဲ့အိမ်ကို ရဲတွေသိအောင် သူလမ်းပြဖော်ထုတ်ပေးခဲ့ပြီး၊ အဖမ်းခံထားရတဲ့ ညီအစ်ကိုမောင်နှမတွေကို ဦးနှောက်ဆေးဖို့တောင် ရဲတွေကို ကူညီပေးခဲ့တယ်။ လင်းဟွေက ယုဒတစ်ယောက်အနေနဲ့ ဖော်ထုတ်ခံရပြီး အသင်းတော်ကနေ နှင်ထုတ်ခံလိုက်ရတာကို မြင်တော့၊ ကျွန်မ အတွေးနယ်ချဲ့မိသွားတယ်၊ “လင်းဟွေက ခေါင်းဆောင်တစ်ယောက်အနေနဲ့ သူ့တာဝန်ထမ်းဆောင်လာတာ နှစ်တွေအတော်ကြာပြီလေ။ ညီအစ်ကိုမောင်နှမတွေကို သူ မိတ်သဟာယဖွဲ့ပေးတဲ့အခါ များသောအားဖြင့် တော်တော်လေး ရှင်းလင်းတာပဲ။ ယုတ္တိရှိရှိ ပြောရရင် သူ့လို တက်တက်ကြွကြွ လိုက်စားတဲ့သူတစ်ယောက်မှာ ဝိညာဉ်ရင့်ကျက်မှုနည်းနည်းတော့ ရှိသင့်တာပေါ့။ အဖမ်းခံရပြီးတဲ့နောက် ဘယ်လိုလုပ် ယုဒတစ်ယောက် ဖြစ်သွားနိုင်တာလဲ။ ဒီလိုလိုက်စားခဲ့တဲ့ လင်းဟွေတောင်မှ သူ့ရဲ့ သက်သေခံချက်မှာ ခိုင်ခိုင်မာမာ မရပ်တည်နိုင်ခဲ့ဘူး။ ငါက ခေါင်းဆောင်လည်း မလုပ်ဖူးဘူး၊ သမ္မာတရားကိုလည်း သိပ်နားမလည်ဘူးဆိုတော့၊ တစ်နေ့ ငါသာ အဖမ်းခံရရင် ဘယ်လိုလုပ်မလဲ။ ရဲတွေက ငါ့ကို ထောင်ဒဏ်ချမှတ်ရင်၊ ဒါမှမဟုတ် မိသားစုရဲ့ အနာဂတ်ကိုသုံးပြီး ခြိမ်းခြောက်ရင်၊ ငါ့ရဲ့ သက်သေခံချက်မှာ ခိုင်ခိုင်မာမာ ရပ်တည်နိုင်ပါ့မလား။ ခိုင်ခိုင်မာမာ မရပ်တည်နိုင်ဘဲ ယုဒတစ်ယောက် ဖြစ်သွားရင်၊ ထာဝရ ပြစ်ဒဏ်ခံရတော့မှာပဲ။ ဒါဆိုရင် ကောင်းမွန်တဲ့ အနာဂတ် ဒါမှမဟုတ် ပန်းတိုင် မရှိတော့ဘူးပေါ့။ ဘယ်လိုလုပ် ကယ်တင်ခြင်းခံရပြီး နိုင်ငံတော်ကို ဝင်ရောက်နိုင်ပါတော့မလဲ” လို့ပေါ့။ တွေးလေလေ၊ ပိုပြီး စိတ်မချမ်းမသာဖြစ်လေလေပဲ၊ ပြီးတော့ ကိုယ့်တာဝန်ထမ်းဆောင်ဖို့ စိတ်အားထက်သန်မှုလည်း ပျောက်ဆုံးသွားတယ်။ တချို့အသင်းတော်တွေက ညီအစ်ကိုမောင်နှမတွေ အဖမ်းခံရတယ်လို့ ကြားလိုက်တိုင်း အရမ်းကြောက်သွားပြီး၊ တစ်နေ့ ငါလည်း ရဲအဖမ်းခံရပြီး ခိုင်ခိုင်မာမာ ရပ်တည်ဖို့ ပျက်ကွက်မလားဆိုပြီး အမြဲတမ်း စိုးရိမ်နေခဲ့တယ်။ အဲဒီအချိန်တုန်းက ဖယ်ရှားခြင်းအလုပ်ကို တာဝန်ယူထားတဲ့ ညီအစ်မတချို့က အခြေအနေမကောင်းလို့ သူတို့ပြဿနာတွေကို ဖြေရှင်းဖို့ မိတ်သဟာယဖွဲ့ပေးဖို့ လိုအပ်နေခဲ့တယ်။ သူတို့နဲ့တွေ့ဖို့ အချိန်နဲ့ နေရာကို စီစဉ်ထားခဲ့တယ်။ ဒါပေမဲ့ နောက်ပိုင်း အဲဒီနယ်မြေမှာ လုံခြုံရေး အန္တရာယ်တွေရှိတယ်လို့ ကြားရတော့ မသွားချင်တော့ဘူး။ “ငါသာ အဖမ်းခံရရင် ဘယ်လိုလုပ်မလဲ” လို့ပေါ့။ နောက်တော့ ညီအစ်မတစ်ယောက်က ကျွန်မနဲ့ မိတ်သဟာယဖွဲ့ပေးခဲ့လို့ နောက်ဆုံးတော့ သွားဖြစ်ခဲ့ပြီး ကိစ္စတွေကို မနှောင့်နှေးစေခဲ့ဘူး။

အဲဒီနောက်မှာ လင်းဟွေ အဖမ်းခံရပြီးတဲ့နောက် ဘုရားသခင်ကို သစ္စာဖောက်သွားတာကို ဘယ်လို နားလည်သင့်တယ်ဆိုတာကို ရှာဖွေခဲ့တယ်။ ဘုရားနှုတ်ကပတ်တော်တွေကို ဖတ်လိုက်ရတယ် “နိုင်ငံတော်ခေတ်တွင် လူသားသည် စုံလင်စေခြင်း အပြည့်အဝ ခံရလိမ့်မည်။ သိမ်းပိုက်ခြင်း အမှုနောက်တွင်၊ လူသားသည် စစ်ဆေးခြင်းနှင့် အတိဒုက္ခကို ခံရလိမ့်မည်။ ဤဒုက္ခဆင်းရဲခြင်း အတောအတွင်းတွင် အောင်မြင်ကျော်လွှားနိုင်ပြီး မိမိတို့၏သက်သေတွင် ခိုင်မာစွာ ရပ်တည်နိုင်သူတို့သည်၊ နောက်ဆုံးတွင် စုံလင်စေခြင်း ခံရမည့်သူများ ဖြစ်သည်။ ၎င်းတို့သည် အောင်မြင်သောသူများ ဖြစ်ကြသည်။ ဤဒုက္ခဆင်းရဲခြင်းအတောအတွင်းတွင်၊ လူသားသည် ဤစစ်ဆေးခြင်းကို လက်ခံရန်လိုအပ်ပြီး၊ ဤစစ်ဆေးခြင်းသည် ဘုရားသခင် အမှု၏ နောက်ဆုံး ဖြစ်စဉ်ဖြစ်သည်။ ဘုရားသခင်၏ စီမံခန့်ခွဲခြင်း အမှုအားလုံး အဆုံးမသတ်မီတွင် လူသားက စစ်ဆေးခြင်း ခံရလိမ့်မည်မှာ နောက်ဆုံးအကြိမ်ဖြစ်ပြီး၊ ဘုရားသခင်နောက် လိုက်သည့်သူအားလုံးသည် ဤနောက်ဆုံးစမ်းသပ်ခြင်းနှင့် စစ်ဆေးခြင်းကို လက်ခံရမည်ဖြစ်သည်။ ဒုက္ခဆင်းရဲ၏ ပတ်ချာ ဝိုင်းခံရသော သူများသည်၊ သန့်ရှင်းသော ဝိညာဉ်တော်၏ အလုပ်နှင့် ဘုရားသခင်၏ လမ်းပြခြင်း မရှိသူများ ဖြစ်ကြသည်၊ သို့သော် အမှန်တကယ် သိမ်းပိုက်ခံရပြီးဖြစ်ကာ ဘုရားသခင်ကို အမှန်တကယ် ရှာဖွေသူတို့သည် နောက်ဆုံးတွင် မားမားမတ်မတ် ရပ်တည်နိုင်ကြလိမ့်မည်။ ၎င်းတို့သည် လူ့သဘာဝကို ပိုင်ဆိုင်သူများနှင့် ဘုရားသခင်ကို အမှန်တကယ် ချစ်မြတ်နိုးသူများ ဖြစ်ကြသည်။ ဘုရားသခင် မည်သည့်အရာကိုပင် လုပ်ဆောင်သည်ဖြစ်စေ၊ ဤအောင်နိုင်သူတို့သည် ရူပါရုံများ ကင်းမဲ့လိမ့်မည် မဟုတ်သကဲ့သို့၊ ၎င်းတို့၏ သက်သေခံချက်များတွင် ကျရှုံးခြင်းမရှိဘဲ သမ္မာတရားကို လက်တွေ့လုပ်ဆောင်ဆဲ ဖြစ်လိမ့်မည်။ ၎င်းတို့သည် နောက်ဆုံးတွင် ဒုက္ခဆင်းရဲမှ ထွက်ပေါ်လာမည့်သူများ ဖြစ်သည်။ ဒုက္ခပင်လယ်တွင် ငါးဖမ်းသူများသည် ယနေ့တွင် ကပ်ပါးရပ်ပါးလုပ်နိုင်ကြသေးသော်လည်း၊ မည်သူမျှ နောက်ဆုံးသော ဒုက္ခဆင်းရဲကို မလွှတ်မြောက်နိုင်သကဲ့သို့၊ မည်သူကမျှ နောက်ဆုံးသော စမ်းသပ်ခြင်းကို မလွှတ်မြောက်နိုင်ပေ။ အောင်နိုင်သည့် သူများအတွက် ထိုသို့သော ဆင်းရဲဒုက္ခသည် ကြီးမားသည့် စစ်ဆေးခြင်း ဖြစ်သည်။ သို့သော်လည်း ဒုက္ခပင်လယ်တွင် ငါးဖမ်းသူများအတွက်၊ ယင်းသည် လုံးဝ ဖယ်ရှားရှင်းလင်းခြင်း အလုပ် ဖြစ်သည်။ ၎င်းတို့မည်မျှ စစ်ကြောခံရစေကာမူ စိတ်နှလုံးထဲတွင် ဘုရားသခင်ရှိထားသူများ၏ သစ္စာခံခြင်းသည် မပြောင်းမလဲ ရှိနေသည်။ သို့သော် ၎င်းတို့၏ စိတ်နှလုံးထဲတွင် ဘုရားသခင်မရှိသော သူများအတွက်၊ ဘုရားသခင်၏ အမှုသည် ၎င်းတို့ဇာတိပကတိအတွက် အကျိုးမပြုသည်နှင့်တစ်ပြိုင်နက် ဘုရားသခင်နှင့်ဆိုင်သည့် ၎င်းတို့၏အမြင်ကို ၎င်းတို့ ပြောင်းလဲကြပြီး၊ ဘုရားသခင်ထံမှပင် စွန့်ခွာကြလေသည်။ ထိုသို့သောသူများသည် အဆုံးတွင် မြဲမြံစွာ မရပ်တည်မည့်သူများ၊ ဘုရားသခင်၏ ကောင်းချီးမင်္ဂလာများကိုသာ ရှာဖွေပြီး မိမိတို့ကိုယ်ကို ဘုရားသခင်အတွက် အသုံးခံရန်နှင့် မိမိတို့ကိုယ်ကို သူ့အဖို့ ဆက်ကပ်ရန် ဆန္ဒမရှိကြသူများ ဖြစ်သည်။ ထိုသို့သော ယုတ်ညံ့သည့်လူများအားလုံးသည် ဘုရားသခင်၏အမှု အဆုံးသတ်သို့ ရောက်လာသည့်အချိန်တွင် နှင်ထုတ်ခံရလိမ့်မည်ဖြစ်ပြီး၊ မည်သည့် စာနာထောက်ထားခြင်းနှင့်မျှ မထိုက်တန်ကြချေ။ လူ့သဘာဝ မရှိသူများသည် ဘုရားသခင်ကို အမှန်တကယ် ချစ်နိုင်စွမ်း မရှိကြချေ။ ပတ်ဝန်းကျင်က လုံခြုံပြီး စိတ်ချရသောအခါ၊ သို့မဟုတ် အကျိုးအမြတ်များ ရှိသည့်အခါတွင်၊ ၎င်းတို့သည် ဘုရားသခင်ကို လုံးဝ နာခံကြသော်လည်း၊ ၎င်းတို့ ဆန္ဒရှိသည့်အရာသည် အထိခိုက် ခံရသည့်အခါ သို့မဟုတ် နောက်ဆုံးတွင် ငြင်းဆန်ခြင်းခံရသည့်အခါတွင်၊ ချက်ချင်း ပုန်ကန်ကြလေသည်။ တစ်ညတာ အချိန်လေးတွင်ပင်၊ ၎င်းတို့သည် ယုတ္တိယုတ္တာ သို့မဟုတ် အကြောင်းပြချက် မရှိဘဲ၊ ယမန်နေ့က ၎င်းတို့၏ ကျေးဇူးရှင်ကို ၎င်းတို့ အသေအကြေတိုက်မည့် ရန်သူအဖြစ် ရုတ်တရက် ဆက်ဆံရင်း၊ ပြုံးရွှင်နေသည့်၊ ‘စိတ်နှလုံးကောင်း’ ရှိသည့် ပုဂ္ဂိုလ်အဖြစ်မှ ကြည့်ရဆိုးပြီး ရက်စက်ကြမ်းကြုတ်သည့် လူသတ်သမားအဖြစ်သို့ ပြောင်းလဲ သွားနိုင်လေသည်။ မျက်တောင်ပင်မခတ်ဘဲ သတ်ဖြတ်မည့် ဤမကောင်းဆိုးဝါးများကို မနှင်ထုတ်လျှင်၊ ၎င်းတို့သည် ကွယ်ဝှက်သော အန္တရာယ်ဖြစ်လာမည် မဟုတ်လော။ သိမ်းပိုက်ခြင်း အမှု ပြီးပြည့်စုံခြင်းနောက်တွင် လူသားကို ကယ်တင်ခြင်း အမှုအား စွမ်းဆောင်ရရှိခြင်း မဟုတ်ပေ။ သိမ်းပိုက်ခြင်း အမှုသည် အဆုံးသတ်သို့ ရောက်လာပြီးဖြစ်သော်လည်း၊ လူသားကို သန့်စင်စေခြင်း အမှုက အဆုံးမသတ်သေးပေ။ ထိုသို့သောအမှုသည် လူသားက အပြည့်အဝ သန့်စင်ခြင်း ခံရပြီးသည်နှင့်တစ်ပြိုင်နက်၊ ဘုရားသခင်ကို အမှန်တကယ် ကျိုးနွံနာခံသူများက စုံလင်စေခြင်း ခံရပြီးသည်နှင့်တစ်ပြိုင်နက်၊ ပြီးလျှင် စိတ်နှလုံးထဲတွင် ဘုရားသခင် မရှိသည့် အယောင်ဆောင်များ ရှင်းလင်းပစ်ခြင်း ခံရပြီးသည်နှင့်တစ်ပြိုင်နက်တွင်သာ ပြီးစီးလိမ့်မည် ဖြစ်သည်။ ဘုရားသခင်ကို သူ၏ အမှု နောက်ဆုံးအဆင့်တွင် စိတ်မကျေနပ်စေနိုင် သူများသည် လုံးဝ ဖယ်ရှားရှင်းလင်းခြင်း ခံရလိမ့်မည်ဖြစ်ပြီး၊ ဖယ်ရှားရှင်းလင်းခြင်း ခံရသူများသည် နတ်ဆိုးများနှင့် သက်ဆိုင်ကြပေသည်။ ၎င်းတို့သည် ဘုရားသခင်ကို စိတ်ကျေနပ်စေနိုင်စွမ်း မရှိကြသည်နှင့်အမျှ၊ ၎င်းတို့သည် ဘုရားသခင်ကို ပုန်ကန်တတ်ကြပြီး၊ ဤလူတို့သည် ယနေ့တွင် ဘုရားသခင်နောက် လိုက်ကြသော်လည်း၊ ဤအရာက ၎င်းတို့သည် နောက်ဆုံးတွင် ကျန်ရှိကြလိမ့်မည်ဟု သက်သေမပြပေ။ ‘ဘုရားသခင်နောက်သို့ အဆုံးတိုင် လိုက်သောသူသည် ကယ်တင်ခြင်းကို ရရှိလိမ့်မည်။’ ဟူသော နှုတ်ကပတ်တော်များတွင်၊ ‘နောက်သို့လိုက်ခြင်း’ ၏ အဓိပ္ပာယ်မှာ ဒုက္ခဆင်းရဲ အလယ်တွင် မားမားမတ်မတ် ရပ်တည်ခြင်း ဖြစ်သည်။ ယနေ့တွင် လူများစွာတို့သည် ဘုရားသခင်နောက်သို့ လိုက်ခြင်းက လွယ်ကူသည်ဟု ထင်ကြသည်၊ သို့ရာတွင် ဘုရားသခင်၏ အမှု အဆုံးသတ်ခါနီးတွင်၊ ‘နောက်တော်သို့လိုက်ခြင်း’ ၏ အဓိပ္ပာယ်အမှန်ကို သင်သိလိမ့်မည်။ သင်သည် သိမ်းပိုက်ခြင်း ခံရပြီးနောက် ယနေ့ ဘုရားသခင်နောက်သို့ လိုက်နိုင်သေးရုံမျှဖြင့်၊ ဤအရာက သင်သည် စုံလင်အောင် ပြုလုပ်ခြင်းခံရမည့် လူအများထဲမှ တစ်ဦးဖြစ်သည်ဟု သက်သေမပြပေ။ စမ်းသပ်မှုများကို မခံနိုင်သည့် သူများ၊ ဒုက္ခဆင်းရဲ၏ အလယ်တွင် အောင်နိုင်ခြင်း မရှိသူများသည် နောက်ဆုံးတွင် မားမားမတ်မတ် ရပ်တည်မနေနိုင်ဘဲ၊ ဘုရားသခင်နောက်သို့ အဆုံးတိုင်အောင် လိုက်လျှောက်နိုင်မည် မဟုတ်ပေ။ ဘုရားသခင်နောက်သို့ အမှန်တကယ် လိုက်လျှောက် သူများသည် ၎င်းတို့အလုပ်ကို စမ်းသပ်ခြင်းအား ခံနိုင်ရည် ရှိကြသည်၊ သို့ရာတွင် ဘုရားသခင်နောက်သို့ အမှန်တကယ် မလိုက်လျှောက်သူများမှာ ဘုရားသခင်၏ မည်သည့်စစ်ဆေးမှုကိုမျှ ခံရပ်နိုင်စွမ်းမရှိကြပေ။ အနှေးနှင့်အမြန် ၎င်းတို့သည် နှင်ထုတ်ခံရကြလိမ့်မည်ဖြစ်သော်လည်း၊ အောင်နိုင်သူများသည် နိုင်ငံတော်တွင် ကျန်ရှိကြလိမ့်မည်။ လူသားက ဘုရားသခင်ကို အမှန်တကယ် ရှာဖွေသည်၊ မရှာဖွေသည်ကို သူ၏အလုပ်ကို စမ်းသပ်ခြင်းအားဖြင့်၊ ဆိုလိုသည်မှာ ဘုရားသခင်၏ စမ်းသပ်မှုများအားဖြင့်၊ ဆုံးဖြတ်ခြင်းဖြစ်ကာ လူကိုယ်တိုင် ကောက်ချက်ချသည့်အရာနှင့် လားလားမျှ မသက်ဆိုင်ပေ။ ဘုရားသခင်သည် မည်သည့်လူကိုမျှ ပေါ့ပေါ့တန်တန် မငြင်းပယ်ပေ။ သူလုပ်ဆောင်သမျှသည် လူသားကို လုံးဝ လက်ခံယုံကြည်စေနိုင်သည်။ သူသည် လူသားက မမြင်နိုင်သည့် မည်သည့်အရာကိုမျှ၊ သို့မဟုတ် လူသားကို လက်ခံမယုံကြည်စေနိုင်သည့် မည်သည့်အမှုကိုမျှ မလုပ်ဆောင်ပေ။ လူသား၏ ယုံကြည်ခြင်းက မှန်သည်၊ မှားသည်ဆိုသည်ကို အမှန်တရားများအားဖြင့် သက်သေပြခြင်း ဖြစ်ပြီး၊ လူသားက ကောက်ချက်ချ၍ မရနိုင်ပေ။ ‘ဂျုံစပါးပင်ကို တောပင်များအဖြစ်သို့ မပြုလုပ်နိုင်သကဲ့သို့၊ တောပင်များကိုလည်း ဂျုံစပါးပင်အဖြစ်သို့ မပြုလုပ်နိုင်ပါ’ ဆိုသည်မှာ ယုံမှားဖွယ်ရာ မရှိပေ။ ဘုရားသခင်ကို အမှန်တကယ် ချစ်မြတ်နိုးသူများအားလုံးသည် နောက်ဆုံးတွင် နိုင်ငံတော်ထဲ ကျန်ရှိကြလိမ့်မည် ဖြစ်ပြီး၊ သူ့ကို အမှန်တကယ် ချစ်မြတ်နိုးသည့် မည်သူကိုမဆို ဘုရားသခင်က ညံ့ဖျင်းစွာ ဆက်ဆံမည် မဟုတ်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏ အမှုနှင့် လူ၏လက်တွေ့လုပ်ဆောင်မှု) ဘုရားနှုတ်ကပတ်တော်တွေကို တွေးတောဆင်ခြင်ရင်း၊ နောက်ဆုံးသော ကာလမှာ ဘုရားသခင်က အရာအားလုံးကို အမျိုးအစားနဲ့အညီ ခွဲခြားသတ်မှတ်တဲ့ အလုပ်ကို လုပ်ဆောင်နေတယ်ဆိုတာ နားလည်သွားတယ်။ တောပင်နဲ့ စပါး၊ ကောင်းတဲ့အစေခံနဲ့ ဆိုးယုတ်တဲ့အစေခံ၊ သိုးနဲ့ ဆိတ်တွေကို စမ်းသပ်မှုတွေနဲ့ ဆင်းရဲဒုက္ခတွေကနေတစ်ဆင့်သာ ထုတ်ဖော်နိုင်တာလေ။ ညှဉ်းပန်းနှိပ်စက်မှုနဲ့ ဆင်းရဲဒုက္ခတွေ ကျွန်မတို့ဆီ ကျရောက်ဖို့ ဘုရားသခင် ခွင့်ပြုတာမှာ အဓိပ္ပာယ်ရှိပါတယ်။ ဘုရားသခင်ကို ရိုးရိုးသားသား ယုံကြည်တဲ့သူတွေအတွက် ဒါက စုံလင်အောင် ပြုလုပ်ပေးခြင်းဖြစ်ပြီး၊ အချောင်လိုက်ပြီး ကောင်းချီးတွေကိုရှာဖွေတဲ့သူတွေ၊ ဝတ်ကျေတမ်းကျေ လုပ်တဲ့သူတွေအတွက်တော့ ဒါက ထုတ်ဖော်ခြင်းနဲ့ ဖယ်ရှားရှင်းလင်းခြင်းပါပဲ။ ဘုရားသခင်ကို တကယ်လိုချင်တဲ့သူတွေဟာ ဘယ်လို ညှဉ်းပန်းနှိပ်စက်မှု ဒါမှမဟုတ် ဆင်းရဲဒုက္ခမျိုးနဲ့ပဲ ကြုံရပါစေ၊ ဘုရားသခင်ကို မငြင်းပယ်ဘူး၊ သစ္စာမဖောက်ဘူး၊ ပြီးတော့ သမ္မာတရားကို ရှာဖွေပြီး သူတို့ရဲ့ သက်သေခံချက်မှာ ခိုင်ခိုင်မာမာ ရပ်တည်နိုင်ကြတယ်။ ဒါပေမဲ့ ဘုရားသခင်နောက်ကို ရိုးရိုးသားသား မလိုက်တဲ့သူတွေကျတော့၊ အပေါ်ယံအားဖြင့် တစ်ချိန်တစ်ခါ စွန့်လွှတ်ပြီး အသုံးခံနိုင်ရင်တောင်၊ ဘုရားအိမ်တော်က ယုံကြည်သူတစ်ယောက်အနေနဲ့ ဟန်ဆောင်ထားရင်တောင်၊ ဘုရားသခင် စီစဉ်တဲ့ ပတ်ဝန်းကျင်က သူတို့ရဲ့ ဇာတိပကတိအတွက် အဆင်မပြေဖြစ်လာပြီး ကောင်းချီးအတွက် သူတို့ရဲ့ လိုအင်ဆန္ဒ ပျက်စီးသွားတာနဲ့ တစ်ပြိုင်နက် ဘုရားသခင်ကို ချက်ချင်း ငြင်းပယ်ပြီး သစ္စာဖောက်နိုင်ကြတယ်။ စမ်းသပ်မှုတွေကြားမှာ သမ္မာတရားကို လက်တွေ့လုပ်ဆောင်ပြီး သူတို့ရဲ့ သက်သေခံချက်မှာ ခိုင်ခိုင်မာမာ ရပ်တည်နိုင်တဲ့သူတွေဟာ ဘုရားသခင် ကယ်တင်ပြီး စုံလင်အောင်ပြုချင်တဲ့ သူတွေပါပဲ။ သူတို့ရဲ့ သက်သေခံချက်မှာ ခိုင်ခိုင်မာမာ မရပ်တည်နိုင်တဲ့သူတွေကတော့ ထုတ်ဖော်ခံရတဲ့ တောပင်တွေပါပဲ။ ဘုရားသခင်ရဲ့ အမှုတော်က တကယ်ကို ဉာဏ်ပညာကြီးမားလိုက်တာ။ အသင်းတော်ရဲ့ ရုပ်ရှင်ဖြစ်တဲ့ “ကျွန်တော့်လူငယ်ဘဝ အမှတ်တရများ” ထဲက အသက် ၂၀ ပဲရှိသေးတဲ့ ညီအစ်ကိုကို သတိရမိတယ်။ ဘုရားသခင်ကို ယုံကြည်တဲ့အတွက် စီစီပီရဲ့ ဖမ်းဆီးတာနဲ့ ညှဉ်းပန်းနှိပ်စက်တာကို သူ ခံခဲ့ရတယ်။ ဘုရားသခင်ကို ငြင်းပယ်ပြီး သစ္စာဖောက်ဖို့ သူ့ကို အတင်းအကျပ်ခိုင်းတဲ့အနေနဲ့ ရဲတွေက ဆူပွက်နေတဲ့ ရေနွေးခွက်တွေကို သူ့ခန္ဓာကိုယ်ပေါ် ရက်ရက်စက်စက် လောင်းချခဲ့တယ်။ ဒါပေမဲ့ ဒီညီအစ်ကိုက ဒါဟာ မှန်တဲ့ လမ်းခရီးဖြစ်တယ်ဆိုတာကို သေချာယုံကြည်ထားလို့၊ ညှဉ်းဆဲမှု အမျိုးမျိုးကို ခါးစည်းခံရပေမဲ့လည်း ဘုရားသခင်ကို မငြင်းပယ်ခဲ့ဘူး၊ သစ္စာမဖောက်ခဲ့ဘူးလေ။ “ငွေစစ်သောသူ၏ မီး” ဆိုတဲ့ ရုပ်ရှင်ထဲမှာ ဘုရားသခင်ကို သစ္စာဖောက်အောင် အတင်းအကျပ်ခိုင်းဖို့အတွက် ရဲတွေက ညီအစ်မကို အရှက်မရှိ အဝတ်အစားတွေ ချွတ်ပြီး ဓာတ်လိုက်အောင်တို့ဖို့ လျှပ်စစ်တုတ်တွေ သုံးခဲ့ကြတယ်။ အဲဒီညီအစ်မဟာ ကြီးမားလှတဲ့ အရှက်ခွဲခံရမှုနဲ့ ညှဉ်းပန်းမှုကို ခါးစည်းခံခဲ့ရတယ်။ နာကျင်မှုတွေကြားမှာ သူက ဘုရားသခင်ဆီ ဆုတောင်းခဲ့တယ်၊ စာတန်ကို ကျိုးနွံနာခံမယ့်အစား သေဖို့ကိုပဲ သစ္စာဆိုခဲ့တယ်၊ ဘုရားသခင်ကို မငြင်းပယ်ဘဲ၊ သစ္စာမဖောက်ဘဲ၊ လှပပြီး အားကောင်းတဲ့ သက်သေခံချက်ကို ခံခဲ့ပြီး စာတန်ကို အရှက်ရစေခဲ့တယ်။ ဘုရားသခင်ကို တကယ်ယုံကြည်တဲ့ ညီအစ်ကိုမောင်နှမတွေဟာ ဘယ်လောက်ပဲ အန္တရာယ်တွေ ဒါမှမဟုတ် ဆင်းရဲဒုက္ခတွေနဲ့ ကြုံရပါစေ၊ ဘုရားသခင်ကို မငြင်းပယ်ဘူး၊ သစ္စာမဖောက်ဘူးဆိုတာကို ကျွန်မ မြင်ခဲ့ရတယ်။ ဒါပေမဲ့ အသင်းတော်မှာ အချိန်အကြာကြီး ခေါင်းဆောင်ဖြစ်ခဲ့တဲ့ လင်းဟွေကတော့၊ အဖမ်းခံရပြီးနောက် ယုဒတစ်ယောက်ဖြစ်သွားပြီး အသင်းတော်ရဲ့ အကျိုးစီးပွားတွေကို သစ္စာဖောက်ခဲ့တယ်၊ ရက်စက်တဲ့ ညှဉ်းဆဲမှုကနေ ရှောင်လွှဲဖို့၊ သူ့သမီးရဲ့ အနာဂတ်ကို လုံခြုံစိတ်ချရဖို့နဲ့ ကြိုးစားပြီး ကိုယ်လွတ်ရုန်းဖို့အတွက် အဆင်းနီသော နဂါးကြီးရဲ့ ကြံရာပါနဲ့ လက်ပါးစေ ဖြစ်သွားခဲ့တယ်။ သူ ဘုရားသခင်ကို ယုံကြည်လာတာ နှစ်တွေအများကြီးရှိပြီ၊ ပြီးတော့ ညီအစ်ကိုမောင်နှမတွေနဲ့လည်း မိတ်သဟာယ အများကြီး ခဏခဏ ဖွဲ့ခဲ့ပေမဲ့၊ လူတွေရဲ့ ကံကြမ္မာဟာ ဘုရားသခင်ရဲ့ လက်ထဲမှာ ရှိတယ်ဆိုတာကို သူ မယုံကြည်ခဲ့ဘူး။ အရေးကြီးတဲ့ အချိန်ရောက်လာတော့၊ သူက ဘုရားသခင်ကို ငြင်းပယ်ပြီး သစ္စာဖောက်နိုင်ခဲ့တယ်။ ဒါဆိုရင်၊ သူတခြားသူတွေကို ပေးခဲ့တဲ့ မိတ်သဟာယတွေ အားလုံးက စကားလုံးတွေနဲ့ အယူဝါဒတွေ သက်သက်ပဲ မဟုတ်ဘူးလား။ အချက်အလက်တွေက သူ့မှာ သမ္မာတရား လက်တွေ့ကျမှု လုံးဝမရှိဘူးဆိုတာကို ထုတ်ဖော်လိုက်တယ်။ သူဟာ အချောင်လိုက်ပြီး ကောင်းချီးရဖို့ အချည်းနှီး မျှော်လင့်ချက်နဲ့ ဘုရားအိမ်တော်ထဲ ခိုးဝင်လာတဲ့ မယုံကြည်သူ တစ်ယောက်သာ ဖြစ်တယ်။ အရင်တုန်းက သူ့ရဲ့ အပေါ်ယံ အပြုအမူကိုပဲ ကျွန်မ ကြည့်ခဲ့မိတာ။ သူက ခေါင်းဆောင်တစ်ယောက် ဖြစ်ခဲ့ပြီး စကားပြောကောင်းလို့ သူ့မှာ သမ္မာတရား လက်တွေ့ကျမှု ရှိတယ်လို့ ကျွန်မ ထင်ခဲ့တာ။ ဘုရားသခင်ရဲ့ ဖော်ထုတ်ချက်ကြောင့်သာ ကျွန်မမှာ ပိုင်းခြားသိမြင်နိုင်စွမ်း တိုးလာခဲ့တာပါ။ တစ်ချိန်တည်းမှာပဲ၊ ကျွန်မရဲ့ စစ်မှန်တဲ့ ဝိညာဉ်ရင့်ကျက်မှုကိုလည်း ကျွန်မ မြင်လိုက်ရတယ်။ ခဏခဏဆိုသလို ကိုယ့်ဆီ အန္တရာယ်ရှိတဲ့ အခြေအနေတွေ ကျရောက်လာခဲ့ရင် ကိုယ့်မှာ ယုံကြည်ခြင်းတချို့ ရှိတယ်လို့တောင် ထင်ခဲ့ပေမဲ့၊ တစ်ယောက်ယောက် ညှဉ်းပန်းခံရပြီး ဘုရားသခင်ကို သစ္စာဖောက်သွားတယ်လို့ သိလိုက်ရတဲ့အခါမှာတော့ ကြောက်ရွံ့မှု၊ သတ္တိနည်းမှုတွေနဲ့ အသက်ရှင်နေခဲ့တယ်။ သင်ခန်းစာယူဖို့ သမ္မာတရားကို ကျွန်မ မရှာဖွေခဲ့သလို၊ ကိုယ့်တာဝန်ကို ဘယ်လိုထိန်းသိမ်းရမယ်ဆိုတာကိုလည်း မတွေးခဲ့ဘူး။ ကိုယ့်ဆီမှာ သမ္မာတရား လက်တွေ့ကျမှု ဘာမှမရှိဘူးဆိုတာ မြင်လိုက်ရတယ်။ အခုက လူတွေရဲ့ အလုပ်ကို ဘုရားသခင် စမ်းသပ်စစ်ဆေးတဲ့ အချိန်ပဲ။ စမ်းသပ်မှုတွေနဲ့ ဆင်းရဲဒုက္ခတွေထဲမှာ ခိုင်ခိုင်မာမာ ရပ်တည်နိုင်ဖို့အတွက် ကိုယ့်ကိုယ်ကိုယ် သမ္မာတရားတွေနဲ့ ပိုပြီး ပြင်ဆင်ထားဖို့ လိုအပ်တယ်။

နောက်ပိုင်းမှာ ကိုယ့်အပျက်သဘောဆောင်ခြင်းရဲ့ ဇာစ်မြစ်ကိုလည်း ဆင်ခြင်သုံးသပ်ခဲ့တယ်။ ဘုရားနှုတ်ကပတ်တော်တွေကို ဖတ်လိုက်ရတယ်။ “ထို့ကြောင့် လူတို့ စိတ်နှလုံးများ၏ အတွင်းနက်နက် နေရာများတွင် မည်သည့်အရာများ တည်သည်ကို သင်တို့ သိကြသလော။ (ကောင်းချီးများ ရရှိရန်အလို့ငှာ ဘုရားသခင်ကို ယုံကြည်ခြင်းဖြစ်သည်။ ဤသည်မှာ လူတို့ စိတ်နှလုံးများအတွင်း တည်သောအရာတစ်ခု ဖြစ်ပါသည်။) မှန်ပေ၏။ လူတို့သည် ကောင်းချီးခံစားရရန်၊ ဆုလာဘ်ချီးမြှင့်ခြင်းခံရရန်၊ ဆုသရဖူရရှိရန်အတွက် ဘုရားသခင်ကို ယုံကြည်ကြသည်။ လူတိုင်း၏ စိတ်နှလုံးတွင် ဤအရာ တည်ရှိသည်မဟုတ်လော။ ဤအရာတည်ရှိသည်မှာ အမှန်တရားဖြစ်သည်။ ထိုအကြောင်းကို လူတို့က မကြာခဏ မပြောကြသော်လည်း၊ ကောင်းချီးများရရန် ၎င်းတို့၏ ရည်ရွယ်ချက်နှင့် ဆန္ဒကိုပင် ဖုံးကွယ်သော်လည်း လူတို့၏ စိတ်နှလုံးအတွင်းတွင်ရှိသော ဤဆန္ဒနှင့် ရည်ရွယ်ချက်သည် အစဉ် ပြောင်းလဲ၍ မရနိုင်ပေ။ လူတို့သည် ဝိညာဉ်ရေးရာ သဘောတရားများကို မည်မျှ နားလည်သည်ဖြစ်စေ၊ အတွေ့အကြုံဆိုင်ရာ အသိပညာ မည်မျှရှိသည်ဖြစ်စေ၊ မည်သည့်တာဝန်ကို ထမ်းဆောင်နိုင်သည်ဖြစ်စေ၊ မည်မျှ ဒုက္ခခံနိုင်သည်ဖြစ်စေ၊ သို့မဟုတ် မည်မျှ အဖိုးအခ ပေးဆပ်နိုင်သည်ဖြစ်စေ၊ ၎င်းတို့စိတ်နှလုံး အတွင်းနက်နက်ထဲတွင် ကွယ်ဝှက်နေသော ကောင်းချီးရလိုသည့် စိတ်ဓာတ်လှုံ့ဆော်မှုကို မည်သည့်အခါမျှ လက်မလွှတ်နိုင်ဘဲ အစေခံရာတွင် အစဉ်သဖြင့် တိတ်ဆိတ်စွာ အားသွန်ခွန်စိုက်လုပ်ဆောင်သည်။ ဤသည်မှာ လူတို့၏ စိတ်နှလုံးအတွင်းထဲရှိ အနက်ဆုံးနေရာတွင် မြုပ်နှံထားသောအရာ မဟုတ်လော။ ကောင်းချီးမင်္ဂလာများ ရရှိဖို့ဖြစ်သည့် ဤလှုံ့ဆော်မှုမရှိလျှင် သင်တို့သည် မည်သို့ခံစားရမည်နည်း။ မည်သည့်သဘောထားနှင့် တာဝန်ကို ထမ်းဆောင်ပြီး ဘုရားသခင်နောက် လိုက်မည်နည်း။ ၎င်းတို့၏ စိတ်နှလုံးထဲတွင် ဖုံးကွယ်နေသော ကောင်းချီးရရှိဖို့ဖြစ်သည့် ဤစိတ်ဓာတ်လှုံ့ဆော်မှုကို ဖယ်ရှားပစ်လိုက်လျှင် လူတို့သည် မည်သည့်အရာ ဖြစ်လာမည်နည်း။ လူများစွာက အပျက်သဘောဆောင်လာခြင်း ဖြစ်နိုင်သည်။ အချို့မှာ မိမိတို့၏တာဝန်များတွင် စိတ်အားလျော့လာမည်။ ၎င်းတို့၏ ဝိညာဉ်က ပျောက်ကွယ်သွားခဲ့ပြီးဖြစ်သည့်အလား ဘုရားသခင်အပေါ် ၎င်းတို့၏ ယုံကြည်မှုတွင် စိတ်ဝင်စားမှု ပျောက်သွားပေမည်။ ၎င်းတို့၏ စိတ်နှလုံးက ဆွဲယူခံခဲ့ရပြီးသည့် ပုံပေါ်နေမည်။ ဤအတွက်ကြောင့် ကောင်းချီးရရန် စိတ်ဓာတ်လှုံ့ဆော်မှုသည် လူတို့၏ စိတ်နှလုံးတွင် နက်နက်ရှိုင်းရှိုင်း ကွယ်ဝှက်နေသည့်အရာ ဖြစ်သည်ဟု ငါပြောရခြင်းဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အသက်တာ ကြီးထွားတိုးတက်ခြင်း၏ အညွှန်းခြောက်ခု) ဘုရားနှုတ်ကပတ်တော်တွေနဲ့ ကိုယ့်ကိုယ်ကိုယ် သုံးသပ်ကြည့်တော့ ကိုယ့်ရဲ့ အပျက်သဘောဆောင်တာနဲ့ စိတ်အားထက်သန်မှု မရှိတာတွေဟာ အဓိကအားဖြင့် ကောင်းချီးရဖို့ ကိုယ့်ရည်ရွယ်ချက်က တွန်းအားပေးလို့ဆိုတာ နောက်ဆုံးတော့ သဘောပေါက်သွားတယ်။ အရင်တုန်းက ပတ်ဝန်းကျင်က သက်သောင့်သက်သာရှိချိန်မှာ၊ ကိုယ့်လိုက်စားမှုမှာ စိတ်အားထက်သန်ခဲ့ပြီး ကိုယ့်တာဝန်ကိုလည်း တက်တက်ကြွကြွ ထမ်းဆောင်ခဲ့တယ်။ ဒါပေမဲ့ ပြန်တွေးကြည့်တော့၊ ကိုယ့်တာဝန်ကို ကောင်းကောင်းထမ်းဆောင်မှသာ ကောင်းမွန်တဲ့ အနာဂတ်နဲ့ ပန်းတိုင် ရနိုင်မယ်ဆိုတဲ့ အတွေးကနေ အဓိက စိတ်အားထက်သန်မှုတွေ ရခဲ့တာ။ အခု လင်းဟွေ ယုဒတစ်ယောက်ဖြစ်သွားပြီး ဘုရားသခင်ကို သစ္စာဖောက်တာကို မြင်တော့၊ ငါသာ အဖမ်းခံရရင် လင်းဟွေလိုဖြစ်ပြီး သက်သေခံချက်မှာ ခိုင်ခိုင်မာမာ ရပ်တည်ဖို့ ပျက်ကွက်ရင် ကောင်းတဲ့ အဆုံးသတ် ဒါမှမဟုတ် ပန်းတိုင် ရမှာမဟုတ်ဘူးဆိုပြီး စိုးရိမ်ခဲ့လို့ နောက်ဆုတ်စပြုလာတာပေါ့။ ကိုယ့်တာဝန်ကို ထမ်းဆောင်နေတဲ့အချိန်မှာတောင် ဝတ်ကျေတမ်းကျေလောက်ပဲ လုပ်နေခဲ့ပြီး အန္တရာယ် တစ်ခုခုရှိရင် အိမ်ကို အမြန်ပြေးပုန်းတတ်တယ်၊ ဘေးကင်းလုံခြုံနေသရွေ့ ကိုယ့်တာဝန်ကို ဘယ်လောက် ကောင်းကောင်း လုပ်ခဲ့လဲဆိုတာ ဂရုမစိုက်တော့ဘူး။ ဘုရားသခင်ကို ကျွန်မ ယုံကြည်တာက ကောင်းချီးတွေနဲ့ ကောင်းမွန်တဲ့ ပန်းတိုင်ကို ရဖို့အတွက်သက်သက်ပဲ၊ ပြီးတော့ ဘယ်အန္တရာယ်၊ ဆင်းရဲဒုက္ခကိုမှ မရင်ဆိုင်ချင်ခဲ့ဘူး။ ဘုရားသခင် စီစဉ်ပေးတဲ့ အခြေအနေတွေမှာ သင်ခန်းစာယူဖို့ သမ္မာတရားကို မရှာဖွေခဲ့ဘူး။ ဘုရားသခင်ကို ကျွန်မရဲ့ယုံကြည်ခြင်းက ဘုရားအိမ်တော်ထဲ ခိုးဝင်ပြီး သမ္မာတရားကို မလိုက်စားဘဲ ကောင်းချီးတွေကို အချည်းနှီး မျှော်လင့်နေတဲ့ မယုံကြည်သူတွေရဲ့ ယုံကြည်ခြင်းနဲ့ ဘာကွာခြားလို့လဲ။ ဒီအခြေအနေကို ဖြေရှင်းဖို့ သမ္မာတရားကိုသာ မရှာဖွေရင်၊ စမ်းသပ်မှုတွေ ကိုယ့်အပေါ် ကျရောက်လာတဲ့အခါ ကျိန်းသေ လဲကျသွားမှာပဲ။ ဒီတစ်ခါတော့ ဘုရားသခင်က ဒီလိုအခြေအနေမျိုးကနေတစ်ဆင့် ထုတ်ဖော်ခဲ့တာ၊ ဒါဟာ ငါ့အတွက် သူ့ရဲ့ ကယ်တင်ခြင်းပါပဲ။ ဘုရားသခင်ကို ရင်ထဲကနေ ကျေးဇူးတင်လိုက်ပါတယ်။

နောက်ပိုင်းမှာ ဆင်ခြင်တွေးတောမိတယ်၊ ခေါင်းဆောင်တစ်ယောက်က အဖမ်းခံရပြီး ယုဒဖြစ်သွားတာကို ကျွန်မ မြင်တော့ ဘာလို့ ဒီလောက်တောင် ပြင်းပြင်းထန်ထန် တုံ့ပြန်မိရတာလဲ လို့ပေါ့။ ခေါင်းဆောင်တွေဆိုတာ သမ္မာတရားကို တော်တော်လေး နားလည်ပြီး လက်တွေ့ကျမှုရှိတဲ့ သူတွေလို့ ထင်ခဲ့တာ။ ပြီးတော့ အဖမ်းခံရရင်တောင် သူတို့ရဲ့ သက်သေခံချက်မှာ ခိုင်ခိုင်မာမာ ရပ်တည်နိုင်လောက်တယ်လို့ ထင်ခဲ့တာလေ။ ဒါပေမဲ့ ငါ့အမြင်တွေက သမ္မာတရားနဲ့ ကိုက်ညီရဲ့လား။ ရှာဖွေနေရင်းနဲ့ ဘုရားနှုတ်ကပတ်တော်တွေကို ဖတ်လိုက်ရတယ်။ “တစ်စုံတစ်ယောက်ကို ညီအစ်ကိုမောင်နှမများက ခေါင်းဆောင်အဖြစ် ရွေးကောက်သောအခါ၊ သို့မဟုတ် အလုပ်တစ်ခုခု လုပ်ဆောင်ရန်ဖြစ်စေ၊ တာဝန်တစ်ခုခု ထမ်းဆောင်ရန်ဖြစ်စေ ဘုရားသခင်၏အိမ်တော်က မြှင့်တင်ပေးသောအခါတွင် ဤသူသည် ဘုရားသခင်အပေါ် ကျိုးနွံနာခံနိုင်ပြီး ဘုရားသခင်ကို သစ္စာဖောက်မည်မဟုတ်ဟု အဓိပ္ပာယ်သက်ရောက်ရန် မဆိုထားနှင့်၊ ထိုသူ၌ ထူးခြားသော ဂုဏ်အဆင့်အတန်းသော်လည်းကောင်း၊ ရာထူးနေရာသော်လည်းကောင်း ရှိသည်၊ သို့မဟုတ် ထိုသူနားလည်သည့် သမ္မာတရားများက အခြားလူများနားလည်သည့် သမ္မာတရားများထက် ပို၍နက်နဲပြီး ပို၍များပြားသည်ဟုပင် အဓိပ္ပာယ်သက်ရောက်ခြင်း မရှိပေ။ အသေအချာပင် ထိုသူသည် ဘုရားသခင်ကို သိပြီး ဘုရားသခင်ကို ကြောက်ရွံ့သောသူဖြစ်သည်ဟူ၍လည်း မဆိုလိုပေ။ အမှန်တကယ်တွင် ဤထဲမှ တစ်ခုကိုမျှ ၎င်းတို့မရရှိထားပေ။ မြှင့်တင်ပေးခြင်းနှင့် ပျိုးထောင်ခြင်းသည် ရိုးရှင်းသော အဓိပ္ပာယ်ဖြင့် မြှင့်တင်ပေးခြင်းနှင့် ပျိုးထောင်ခြင်းမျှသာဖြစ်ပြီး ၎င်းတို့ ဘုရားသခင်၏ ကြိုတင်ပြဋ္ဌာန်းခြင်း၊ ဘုရားသခင်က ထိုက်တန်သည်ဟု အမြင်ခံရခြင်းနှင့် မညီမျှချေ။ ထိုသူ၏ မြှင့်တင်ပေးခြင်းနှင့် ပျိုးထောင်ခြင်းမှာ ထိုသူသည် မြှင့်တင်ပေးခြင်းခံရပြီး ပျိုးထောင်မှုကို စောင့်ဆိုင်းနေသည်ဟူ၍ ဆိုလိုခြင်း သက်သက်သာဖြစ်သည်။ ပြီးလျှင် ဤပျိုးထောင်ခြင်း၏ အဆုံးသတ်ရလဒ်က ဤလူသည် သမ္မာတရားကို လိုက်စားခြင်း ရှိမရှိနှင့် ၎င်းသည် သမ္မာတရား လိုက်စားခြင်း လမ်းကြောင်းကို ရွေးချယ်နိုင်စွမ်း ရှိမရှိတို့အပေါ်တွင် မူတည်လေသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၅)) “ဘုရားသခင်၏ နှုတ်ကပတ်တော်များကို ကိုင်စွဲပြီး အတင့်ရဲစွာ ရှင်းပြနိုင်ခြင်းသည် သင် လက်တွေ့ကျမှု ပိုင်ဆိုင်သည်ဟု မဆိုလိုပေ။ အမှုအရာများသည် သင် စိတ်ကူးသလောက် မရိုးရှင်းပေ။ လက်တွေ့ကျမှု ပိုင်ဆိုင်ခြင်းသည် သင် ပြောဆိုသည့်အရာတစ်ခု မဟုတ်ဘဲ သင် အသက်ရှင်နေထိုင်သည့်အရာတစ်ခု ဖြစ်သည်။ ဘုရားသခင်၏ နှုတ်ကပတ်တော်များသည် သင်၏အသက်နှင့် သင်၏ သဘာဝကျသော ထုတ်ဖော်ခြင်း ဖြစ်လာသည့်အခါမှသာ သင် လက်တွေ့ကျမှု ရှိသည်ဟု ဆိုနိုင်ပြီး ထိုအခါမှသာ သင်သည် စစ်မှန်သော နားလည်မှုနှင့် အမှန်တကယ်ဖြစ်သော ဝိညာဉ်ရင့်ကျက်မှုကို ရရှိပြီးဖြစ်သည်ဟု မှတ်ယူနိုင်ပေသည်။ အချိန်ကာလကြာရှည်စွာ စမ်းသပ်မှုများကို ကြံ့ကြံ့ခံနိုင်ခြင်းနှင့် ဟန်ဆောင်ခြင်းမဟုတ်ဘဲ သဘာဝကျကျ ထုတ်ဖော်လျက် ဘုရားသခင်၏ တောင်းဆိုချက်များနှင့် ကိုက်ညီသော ပုံသဏ္ဌာန်ကို အသက်ရှင်နေထိုင်ခြင်းသာလျှင် လက်တွေ့ကျမှုကို အမှန်တကယ် ပိုင်ဆိုင်ခြင်းနှင့် အသက်ရှိခြင်းဟု မှတ်ယူသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သမ္မာတရားအား လက်တွေ့လုပ်ဆောင်ခြင်းသည်သာလျှင် လက်တွေ့ကျမှု ပိုင်ဆိုင်ခြင်းဖြစ်သည်) ဘုရားနှုတ်ကပတ်တော်တွေကနေတစ်ဆင့် နားလည်သွားတာက၊ ဘုရားအိမ်တော်ဟာ အသင်းတော်အလုပ်ရဲ့ လိုအပ်ချက်တွေနဲ့အညီ လူတွေကို ရာထူးတိုးပေးပြီး ပျိုးထောင်ပေးတယ်ဆိုတာပါပဲ။ ခေါင်းဆောင်တွေ ဒါမှမဟုတ် အမှုဆောင်တွေဖြစ်ဖို့ အစွမ်းအစနဲ့ လိုအပ်ချက်တွေရှိတဲ့ သူတချို့ကို ခေါင်းဆောင် ဒါမှမဟုတ် အမှုဆောင်တွေအဖြစ် ရွေးကောက်တင်မြှောက်တာ၊ ဒါမှမဟုတ် အလုပ်တစ်ခုခုလုပ်ဖို့ ရာထူးတိုးပေးတာခံရတယ်။ ဒါက သူတို့ကို လေ့ကျင့်ဖို့ အခွင့်အရေးပေးတာပါ။ ဒါပေမဲ့ ဒါက သူတို့မှာ သမ္မာတရား လက်တွေ့ကျမှုတွေ ရှိတယ်လို့ ဆိုလိုတာ မဟုတ်တဲ့အပြင် သူတို့ရဲ့ ဝိညာဉ်ရင့်ကျက်မှုက တခြား ညီအစ်ကိုမောင်နှမတွေထက် ပိုကြီးမားတယ်လို့လည်း မဆိုလိုပါဘူး။ သူတို့ထမ်းဆောင်တဲ့ တာဝန်တွေနဲ့ အစေခံရတဲ့ အလုပ်တာဝန်တွေ မတူညီတာလောက်ပါပဲ။ ဘုရားနှုတ်ကပတ်တော်တွေနဲ့ ကိုယ့်ကိုယ်ကိုယ် သုံးသပ်ကြည့်တော့ ခေါင်းဆောင်တွေနဲ့ အမှုဆောင်တွေအပေါ် ထားရှိတဲ့ ကိုယ့်အမြင်က မှားနေတယ်ဆိုတာ ကျွန်မ မြင်လိုက်ရတယ်။ ဥပမာ၊ လင်းဟွေ အဖမ်းခံရတာကို မြင်တော့၊ သူက ခေါင်းဆောင်တစ်ယောက်ဖြစ်ပြီး သူ မိတ်သဟာယဖွဲ့တာကလည်း တော်တော်လေး ရှင်းလင်းလို့၊ သူဟာ သမ္မာတရားကို သေချာပေါက် လိုက်စားပြီး လက်တွေ့ကျမှုတွေ ရှိရမယ်၊ ပြီးတော့ အဖမ်းခံရရင်တောင် သက်သေခံချက်မှာ ခိုင်ခိုင်မာမာ ရပ်တည်နိုင်လောက်တယ်လို့ ထင်ခဲ့တာ။ သူ ယုဒတစ်ယောက် လုံးလုံး ဖြစ်သွားတာကို မြင်လိုက်ရတော့၊ နားမလည်နိုင်အောင် ဖြစ်ခဲ့ရတယ်။ ငါက ခေါင်းဆောင် ဒါမှမဟုတ် အမှုဆောင် မဖြစ်ခဲ့ဖူးလို့ အဖမ်းခံရရင် ခိုင်ခိုင်မာမာ ရပ်တည်နိုင်မှာ မဟုတ်ဘူးလို့တောင် စိုးရိမ်ခဲ့တာလေ။ အခုတော့ လူတစ်ယောက်မှာ သမ္မာတရား လက်တွေ့ကျမှု ရှိမရှိဆိုတာဟာ သူတို့ ဘာတာဝန် ထမ်းဆောင်ခဲ့ဖူးလဲ ဒါမှမဟုတ် အယူဝါဒတွေ ဘယ်လောက်ပြောနိုင်သလဲဆိုတာပေါ် ဆုံးဖြတ်တာ မဟုတ်ဘဲ ကိစ္စရပ်တွေနဲ့ ကြုံလာရတဲ့အခါ သမ္မာတရားကို လက်တွေ့လုပ်ဆောင်နိုင်သလား ဆိုတာပေါ်မှာ အဓိက ဆုံးဖြတ်တယ်ဆိုတာ ကျွန်မ နားလည်သွားပြီ။ ပူဇော်သက္ကာတွေကို သိမ်းဆည်းစောင့်ရှောက်ဖို့ တာဝန်ယူထားတဲ့ အသင်းတော်က အသက်ကြီးတဲ့ ညီအစ်မတစ်ယောက်ကို ကျွန်မ သတိရမိတယ်။ ယုဒတစ်ယောက်က သူ့အိမ်ကို ရဲတွေခေါ်လာပြီး ရှာဖွေတဲ့အခါ ရဲတွေက သူ့ကို ခြိမ်းခြောက်ပြီး ပူဇော်သက္ကာတွေကို ပေးခိုင်းဖို့ ကြိုးစားပေမဲ့ အဲဒီညီအစ်မက စာတန်ရဲ့ ဆိုးယုတ်တဲ့ အင်အားစုတွေကို မကြောက်ခဲ့ဘူး။ ပူဇော်သက္ကာတွေကို ကာကွယ်ဖို့ အသက်စွန့်ခဲ့ပြီး ရဲတွေကို ဉာဏ်ပညာရှိရှိ တုံ့ပြန်ဖို့ ဘုရားသခင်ကို အားကိုးခဲ့တယ်။ ပြီးတော့ ရဲတွေ ထွက်သွားတဲ့အခါ ပူဇော်သက္ကာတွေကို လုံခြုံတဲ့နေရာဆီ ချက်ချင်း ရွှေ့ပြောင်းပေးခဲ့တယ်။ လူတွေအမြင်မှာတော့ အဲဒီ အသက်ကြီးတဲ့ညီအစ်မဟာ ခေါင်းဆောင် မဟုတ်ခဲ့တဲ့အပြင် မိတ်သဟာယမဖွဲ့တတ်၊ တရားဒေသနာ မဟောတတ်ပေမဲ့ ပြဿနာတွေနဲ့ ကြုံလာရတဲ့အခါ ကိုယ့်လုံခြုံရေးကို ဂရုမစိုက်ဘဲ ပူဇော်သက္ကာတွေကို ကာကွယ်ပြီး ဘုရားအိမ်တော်ရဲ့ အကျိုးစီးပွားတွေကို စောင့်ရှောက်နိုင်ခဲ့တယ်။ အဲဒီလိုလူမျိုးကသာ သက်သေခံတာပေါ့။

လင်းဟွေ ကျရှုံးရတဲ့ အကြောင်းရင်းတစ်ခုကတော့ ထောင်ထဲမှာ ဆင်းရဲဒုက္ခခံရမှာကို ကြောက်လို့ပဲ။ နောက်အကြောင်းရင်းတစ်ခုကတော့ အဆင်းနီသော နဂါးကြီးက သူ့သမီးရဲ့ အနာဂတ်ကိုသုံးပြီး ခြိမ်းခြောက်တဲ့အခါ၊ လူတွေရဲ့ ကံကြမ္မာဟာ ဘုရားသခင်ရဲ့ လက်ထဲမှာ ရှိတယ်ဆိုတာကို သူ မယုံကြည်ခဲ့တာပဲ။ အလားတူပဲဖြစ်နေတဲ့ ကိုယ့်အခြေအနေကို တွေးမိတော့၊ ဒီအခြေအနေရဲ့ ရှုထောင့်နဲ့ပတ်သက်တဲ့ ဘုရားနှုတ်ကပတ်တော်တွေကို ရှာဖွေခဲ့တယ်။ ဘုရားနှုတ်ကပတ်တော်တွေကို ဖတ်လိုက်ရတယ်။ “လူ၏ကံကြမ္မာကို ဘုရားသခင်၏လက်များက ထိန်းချုပ်ထား၏။ သင်သည် မိမိကိုယ်ကို ထိန်းချုပ်နိုင်စွမ်း မရှိပေ။ လူသည် မိမိအရေးအတွက် အစဉ်အမြဲ အလုပ်ရှုပ်ကာ လှုပ်ရှားသွားလာနေလျှင်ပင် သူသည် မိမိကိုယ်မိမိ ထိန်းချုပ်နိုင်စွမ်း မရှိဆဲသာဖြစ်ပေသည်။ သင်သည် မိမိ၏ ကိုယ်ပိုင်အလားအလာများကို သိနိုင်လျှင်၊ မိမိ၏ ကံကြမ္မာကို ထိန်းချုပ်နိုင်လျှင် သင့်ကို ဖန်ဆင်းခံတစ်ဦးဟု ခေါ်ဆိုခြင်း ခံရဦးမည်လော။...လူ၏ ပန်းတိုင်သည် ဖန်ဆင်းရှင်၏ လက်ထဲတွင်ရှိ၏၊ ထို့ကြောင့် လူသည် မိမိကိုယ်ကို မည်သို့ ထိန်းချုပ်နိုင်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ၏ပုံမှန်ဘဝကို နဂိုအတိုင်း ပြန်ဖြစ်လာစေခြင်းနှင့် သူ့ကို အံ့သြဖွယ်ကောင်းသော ခရီးပန်းတိုင်သို့ ခေါ်ဆောင်သွားခြင်း) ဘုရားနှုတ်ကပတ်တော်တွေကို တွေးတောဆင်ခြင်ရင်း၊ ဘုရားသခင်ဟာ ဖန်ဆင်းရှင်ဖြစ်ပြီး လူဟာ ဖန်ဆင်းခံတစ်ယောက်ဖြစ်တယ်၊ ပြီးတော့ လူတွေရဲ့ ကံကြမ္မာဟာ ဘုရားသခင်ရဲ့ လက်ထဲမှာ ရှိတယ်ဆိုတာကို ကျွန်မ နားလည်သွားတယ်။ လူတစ်ယောက်ရဲ့ ကံကြမ္မာက ဘယ်လိုဖြစ်မယ်ဆိုတာကို ဘုရားသခင်က အချိန်အကြာကြီးကတည်းက အမိန့်နဲ့ပြဋ္ဌာန်းပြီး စီစဉ်ထားပြီးသားပါ။ လူတွေက ကိုယ့်အတွက်ကိုယ် အစီအစဉ်ဆွဲပြီး အကြံအစည်တွေ လုပ်နေရင်တောင် သူတို့ရဲ့ ကံကြမ္မာကို သူတို့ မထိန်းချုပ်နိုင်ပါဘူး။ စီစီပီ ရဲတပ်ဖွဲ့က ကျွန်မမိသားစုရဲ့ အနာဂတ်ကိုသုံးပြီး ခြိမ်းခြောက်မှာကို စိုးရိမ်နေတာဟာ အဓိကကတော့ ဘုရားသခင်ရဲ့ အချုပ်အခြာအာဏာကို စစ်မှန်တဲ့ နားလည်သဘောပေါက်မှု ကင်းမဲ့နေရာက လာတာပါ။ တစ်နေ့ တကယ် အဖမ်းခံရပြီး ထောင်ကျခဲ့ရင်၊ မိသားစု အမှုပတ်မလား မပတ်ဘူးလားဆိုတာ အားလုံး ဘုရားသခင်ရဲ့ လက်ထဲမှာပဲ ရှိတယ်ဆိုတာကို ကျွန်မ နားလည်သွားတယ်။ ကျွန်မဟာ ဖန်ဆင်းခံတစ်ယောက်ဖြစ်ပြီး ကိုယ့်ကံကြမ္မာကိုတောင် မထိန်းချုပ်နိုင်ဘဲနဲ့ မိသားစုရဲ့ အနာဂတ်ကို စိုးရိမ်နေခဲ့တာ။ ငါ တော်တော် မိုက်မဲခဲ့တာပဲ။ အဖမ်းမခံရခင်မှာတောင် ယုဒတစ်ယောက်အနေနဲ့ ထုတ်ဖော်ခံရမှာ စိုးရိမ်လို့ ကိုယ်လုပ်သင့်လုပ်ထိုက်တဲ့ တာဝန်တွေကိုတောင် မထမ်းဆောင်ဘဲ ကိုယ့်တာဝန်အပေါ် သစ္စာစောင့်သိမှု လုံးဝကင်းမဲ့ပြီး အိမ်မှာပုန်းရင်း ကိုယ်လွတ်ရုန်းဖို့ ကြိုးစားနေခဲ့တယ်။ အပေါ်ယံကြည့်ရင် ယုဒတစ်ယောက်ဖြစ်တဲ့ လင်းဟွေလို ဘုရားသခင်ကို တိုက်ရိုက် သစ္စာမဖောက်ခဲ့ပေမဲ့၊ ကိုယ့်တာဝန်ကို ကောင်းကောင်း မထမ်းဆောင်တာဟာ စာတန်ရဲ့ လှည့်ကွက်ထဲ ကျသွားပြီး ကိုယ့်သက်သေခံချက် ဆုံးရှုံးသွားတာ မဟုတ်ဘူးလား။ ဒါနဲ့ ဘုရားသခင်ဆီ ဆုတောင်းခဲ့တယ်၊ “အို ဘုရားသခင်၊ လင်းဟွေက ယုဒတစ်ယောက်အနေနဲ့ ထုတ်ဖော်ခံရပါတယ်။ သမီးကလည်း မှားယွင်းတဲ့ အမြင်တွေ အများကြီးကို ထုတ်ဖော်ခဲ့ပြီး ကြောက်ရွံ့တုန်လှုပ်နေခဲ့ပေမဲ့၊ ဒီဖော်ထုတ်ချက်ကနေတစ်ဆင့် သမီးရဲ့ စစ်မှန်တဲ့ ဝိညာဉ်ရင့်ကျက်မှုကို ရှင်းရှင်းလင်းလင်း မြင်တွေ့ရပြီး သမီးရဲ့ ယုံကြည်ခြင်းက ဘယ်လောက်တောင် နည်းပါးတယ်ဆိုတာကို မြင်တွေ့ရပါတယ်။ အို ဘုရားသခင်၊ နောင် တာဝန်ထမ်းဆောင်တဲ့အခါ သမီးရဲ့ သက်သေခံချက်မှာ ခိုင်ခိုင်မာမာ ရပ်တည်ဖို့အတွက် ကျေးဇူးပြုပြီး လမ်းပြပါ။” လို့ပေါ့။ အဲဒီနောက်၊ အခြေအနေမကောင်းဖြစ်နေတဲ့ ဖယ်ရှားခြင်းအလုပ်ကို တာဝန်ယူထားတဲ့ ညီအစ်မတွေကို သတိရမိပြီး၊ သူတို့နဲ့ ဆွေးနွေးဖို့ လိုအပ်နေသေးတဲ့ အလုပ်တွေ ရှိတယ်ဆိုတာကို ကျွန်မ တွေးမိတယ်။ ဒါနဲ့ သူတို့နဲ့တွေ့ဖို့ အချိန်သတ်မှတ်လိုက်ပြီး၊ ကျွန်မတို့ရဲ့ စုဝေးပွဲက ရလဒ်တချို့ ရရှိခဲ့ပါတယ်။

ဒီတစ်ခါ၊ ယုဒတစ်ယောက်ရဲ့ ထုတ်ဖော်ခံရမှုက ကိုယ့်ရဲ့ စစ်မှန်တဲ့ ဝိညာဉ်ရင့်ကျက်မှုကို သတိပြုမိစေပြီး ကောင်းချီးတွေအတွက် ကျွန်မရဲ့လိုအင်ဆန္ဒ ဘယ်လောက် ပြင်းထန်တယ်ဆိုတာကို ကျွန်မကို မြင်တွေ့စေခဲ့တယ်။ ပြီးတော့ တစ်ကိုယ်ကောင်းဆန်ပြီး စက်ဆုပ်စရာကောင်းတဲ့ စာတန်ဆန်တဲ့ စိတ်သဘောထားနဲ့ ပတ်သက်ပြီးလည်း ကျွန်မ နားလည်မှုတချို့ ရရှိခဲ့တယ်။ တစ်ချိန်တည်းမှာပဲ၊ စီစီပီ အုပ်ချုပ်နေတဲ့ နိုင်ငံမှာ သမ္မာတရားကို ရဖို့အတွက် ဘုရားသခင်ကို ယုံကြည်တာက မလွယ်ကူတဲ့ ကိစ္စဆိုတာကိုလည်း ကျွန်မကို ပိုပြီး ရှင်းရှင်းလင်းလင်း မြင်တွေ့စေခဲ့တယ်။ လူတစ်ယောက်က တကယ်ကို ကိုယ့်အသက်ကို စတေးရမှာပါလား။ ကျွန်မရဲ့ ဝိညာဉ်ရင့်ကျက်မှုက သေးငယ်နေသေးပေမဲ့၊ ဒီလိုပတ်ဝန်းကျင်မျိုးမှာ ဘုရားသခင်ရဲ့ နှုတ်ကပတ်တော်တွေနဲ့ အလုပ်ကို ကျိုးနွံနာခံပြီး တွေ့ကြုံခံစားဖို့ ကျွန်မ လိုလားပါတယ်။ ဘုရားသခင်ကို ကျေးဇူးတင်ပါတယ်။


၂၈။ မိဘတွေက သားသမီးတွေရဲ့ ကံကြမ္မာကို ပြောင်းလဲပေးနိုင်သလား။

တရုတ်နိုင်ငံမှ၊ ကျိန်းချီ

အနန္တတန်ခိုးရှင် ဘုရားသခင်ရဲ့ နောက်ဆုံးသော ကာလ အမှုတော်ကို လက်ခံပြီးနောက်မှာ လူသားတွေအနေနဲ့ ဘုရားသခင်ကို ယုံကြည်ကိုးကွယ်မှသာ ကောင်းမွန်တဲ့ ကံကြမ္မာနဲ့ ပန်းတိုင်ကို ရနိုင်မယ်ဆိုတာကို ဘုရားနှုတ်ကပတ်တော်တွေကို စားသောက်ပြီး ကျွန်မ သဘောပေါက်သွားတယ်။ ပြီးတော့ ဒီမှောင်မိုက်ပြီး ဆိုးယုတ်တဲ့ လောကကြီးမှာ ဘုရားသခင်ကို ယုံကြည်တာကသာ ဘဝရဲ့ တစ်ခုတည်းသော မှန်ကန်တဲ့ လမ်းကြောင်းဖြစ်တယ်ဆိုတာ ကျွန်မ နားလည်ခဲ့တယ်။ အဲဒီအချိန်တုန်းက သားက အလယ်တန်းကျောင်းသားပေါ့။ ဘုရားသခင်ကို ယုံကြည်ခြင်းအကြောင်း သူ့ကို ကျွန်မ ခဏခဏ ပြောပြဖြစ်တယ်။ လူတွေဟာ ဘုရားသခင် ဖန်ဆင်းထားတာဖြစ်လို့ ဘုရားသခင်ကို ယုံကြည်ပြီး ကိုးကွယ်သင့်တယ်လို့ သူ့ကို ပြောပြတယ်။ ကျွန်မနဲ့အတူ သားကိုလည်း ဘုရားသခင်ကို ယုံကြည်လာစေဖို့ စိတ်နှလုံးထဲကနေ မျှော်လင့်ခဲ့တယ်။ ဒါမှသာ ဘုရားသခင်ရဲ့ စောင့်ရှောက်မှုနဲ့ ကာကွယ်မှုကို သူရရှိပြီး ကောင်းမွန်တဲ့ ပန်းတိုင်တစ်ခု ရှိနိုင်မှာလေ။ ဘုရားသခင်ကို ယုံကြည်ပြီး သိပ်မကြာခင်မှာပဲ အသင်းတော်မှာ ကျွန်မ တာဝန် စထမ်းဆောင်ခဲ့တယ်။ ဒါပေမဲ့ စီစီပီက ခရစ်ယာန်တွေကို ဖမ်းဆီးပြီး နှိပ်စက်ညှဉ်းပန်းနေတဲ့အပြင်၊ နေရာတိုင်းမှာ အခြေအမြစ်မရှိတဲ့ ကောလာဟလတွေကို ဖြန့်နေတော့ ကျွန်မယုံကြည်မှုကြောင့် ဖမ်းဆီးခံရနိုင်ပြီး မိသားစုကိုပါ ထိခိုက်လာမှာကို ယောကျာ်းက စိုးရိမ်လို့ ကျွန်မကို တားဆီးပြီး ဖိနှိပ်လာတယ်။ ပြီးတော့ ကျွန်မနဲ့ ခဏခဏ စကားများခဲ့တယ်။ ဒါပေမဲ့ သားကတော့ ကျွန်မရဲ့ ယုံကြည်မှုကို အရမ်းထောက်ခံတယ်။ ကျွန်မကို မတားဆီးဖို့ သူ့အဖေကို ခဏခဏ ဖျောင်းဖျဖို့ ကြိုးစားရှာတယ်။ စနေ၊ တနင်္ဂနွေတွေမှာ သားအိမ်ပြန်လာတိုင်း၊ အချိန်ရရင် သမ္မာကျမ်းစာထဲက ဇာတ်လမ်းတွေ သူ့ကို ပြောပြပြီး ဘုရားနှုတ်ကပတ်တော်တွေကို အတူတူ ဖတ်ကြတယ်။ တစ်ခါတလေ သူက ဘုရားနှုတ်ကပတ်တော်တွေကို တက်တက်ကြွကြွ မဖတ်ဘဲ တီဗီကြည့်နေတာ မြင်ရရင် ကျွန်မ စိတ်ပူလာပြီး ကျွန်မနဲ့အတူ ဘုရားနှုတ်ကပတ်တော်တွေကို ဖတ်ဖို့ သူ့ကို ဆက်တိုက်ခေါ်တော့တာပေါ့။ သားက နှုတ်ကတော့ ဟုတ်ကဲ့လို့ ပြောပေမဲ့ မလှုပ်ဘဲ အဲဒီမှာပဲ ထိုင်နေတတ်တယ်။ အဲဒီအခါ ကျွန်မ ဒေါသထွက်ပြီး တစ်ခါတလေ သူ့ကို ဆူမိတယ်။ ကျွန်မ ဒေါသထွက်နေတာကို သူမြင်တော့မှ ဘုရားနှုတ်ကပတ်တော် နှစ်ပိုဒ် သုံးပိုဒ်လောက်ကို အမြန်လာဖတ်တယ်။ သားက ကျွန်မအပေါ် ဝတ်ကျေတမ်းကျေ လုပ်နေမှန်း ကျွန်မ သိပေမဲ့ ဘာပဲဖြစ်ဖြစ် ဘုရားနှုတ်ကပတ်တော်တွေကို လုံးဝ မဖတ်တာထက်စာရင်တော့ ပိုကောင်းသေးတယ်လို့ ခံစားမိခဲ့တယ်။ သားက အထက်တန်းကျောင်း စတက်တဲ့နောက်မှာ အနီးနားက အသင်းတော်တစ်ခုမှာ ကျွန်မ စပြီး တာဝန်ထမ်းဆောင်ခဲ့တယ်။ စနေ၊ တနင်္ဂနွေရောက်တိုင်း ဘုရားသခင်ကို ယုံကြည်ခြင်းအကြောင်း သူ့ကို ပြောပြနိုင်ဖို့ အိမ်ပြန်ဖြစ်အောင် အတတ်နိုင်ဆုံး ကြိုးစားခဲ့တယ်။ နောက်ပိုင်း သား တက္ကသိုလ်သွားတက်တော့ သူ ကျောင်းကို ယူသွားပြီး အချိန်ရရင် ဘုရားနှုတ်ကပတ်တော်တွေ ဖတ်လို့ရအောင် MP5 ပလေယာ တစ်လုံး ဝယ်ပေးလိုက်တယ်။ ဘုရားနှုတ်ကပတ်တော်တွေ ပိုဖတ်ဖို့ သွယ်ဝိုက်ပြောတဲ့အနေနဲ့ “အားဆေးလေး ဘာလေး သောက်ဦး” ဆိုပြီး သူ့ကို ကျွန်မ သတိပေးဖို့ ရံဖန်ရံခါ ဖုန်းဆက်ဖြစ်တယ်။ ကျောင်းပိတ်ရက် သားအိမ်ပြန်လာတဲ့အခါ ကျွန်မ ပထမဆုံး မေးတဲ့မေးခွန်းက “ကျောင်းမှာ ဘုရားနှုတ်ကပတ်တော်တွေ ဖတ်ဖြစ်ရဲ့လား” ဆိုတာပဲ။ အချိန်ရရင် ဖတ်ဖြစ်တယ်လို့ သူပြောတဲ့အခါမှ ကျွန်မ စိတ်သက်သာရာရသွားတယ်။

၂၀၁၁ ခုနှစ် နွေဦးပေါက်မှာ ကျွန်မရဲ့ ယုံကြည်မှုအကြောင်း လူတစ်ယောက်က အာဏာပိုင်တွေဆီ သွားတိုင်လိုက်တယ်။ ဒါကြောင့် စီစီပီ ဖမ်းဆီးတာမခံရအောင် ကိုယ့်တာဝန်ကို ထမ်းဆောင်ဖို့အတွက် ကျွန်မ အိမ်ကနေ ထွက်ခွာခဲ့ရတယ်။ အဲဒီအချိန်တုန်းက သားက အဝေးကြီးမှာရှိတဲ့ တက္ကသိုလ်တစ်ခုမှာ ဒုတိယနှစ် တက်နေတာလေ။ အဲဒါနဲ့ သူ့ကို ဖုန်းဆက်ပြီး “‘အားဆေးသောက်ဖို့’ မမေ့နဲ့နော်” လို့ သတိပေးဖို့အတွက်နဲ့ အများသုံးဖုန်းကို သုံးဖို့ မိုင်နဲ့ချီပြီး ကျွန်မ ခရီးသွားခဲ့ရတယ်။ သူက သောက်ပါ့မယ်လို့ ကတိပေးသံ ကြားရမှ ကျွန်မ စိတ်အေးသွားတော့တယ်။ သူ ဘွဲ့ရပြီးရင် ကျွန်မဆီကိုလာပြီး ကျွန်မနဲ့အတူ ဘုရားသခင်ကို ယုံကြည်လို့ ရတာပဲလို့ ကျွန်မ အမြဲ မျှော်လင့်ခဲ့တယ်။ သားရဲ့ စိတ်နှလုံးကို တို့ထိစေပြီး ဘုရားသခင်ကို ယုံကြည်လာအောင် လမ်းပြပေးဖို့ ကိုယ်တော့်ဆီ ကျွန်မ ခဏခဏ တောင်းလျှောက်ပြီး ဆုတောင်းခဲ့တယ်။ ဒါပေမဲ့ အခြေအနေတွေက ကျွန်မ ဆန္ဒနဲ့ ဆန့်ကျင်ဘက် ဖြစ်သွားခဲ့တယ်။ ၂၀၁၃ ခုနှစ် ဆောင်းဦးပေါက်မှာ သားက ဘွဲ့ရပြီးတော့ စစ်တက္ကသိုလ်ကို ရောက်သွားတယ်။ အဲဒီအခါ ကျွန်မ အရမ်းစိုးရိမ်သွားတယ်။ “စီစီပီက ဘုရားမဲ့ဝါဒီပါတီဖြစ်ပြီး စစ်မှုထမ်းတွေကို ယုံကြည်ခွင့် မပေးဘူး။ တက္ကသိုလ်ရောက်သွားရင် သားက ဘုရားနှုတ်ကပတ်တော်တွေကို ဖတ်ခွင့် ပိတ်ပင်ခံရရုံသာမကဘဲ စီစီပီရဲ့ နေ့တိုင်း ဦးနှောက်ဆေးတာကို ခံရပြီး ဘုရားမဲ့ဝါဒီ အတွေးအခေါ်တွေ သွတ်သွင်းတာကိုလည်း ခံရမှာပဲ။ ဒီတိုင်းသာ ဆက်သွားရင် သူက ဘုရားသခင်နဲ့ သေချာပေါက် ပိုပိုပြီး ဝေးကွာသွားတော့မှာပဲ။ ဘုရားသခင်ကို သူ ယုံကြည်လာနိုင်ပါဦးမလား။ အဲဒီနှစ်တွေတစ်လျှောက် သားက ဘုရားသခင်ကို ယုံကြည်လာပြီး ကောင်းမွန်တဲ့ ပန်းတိုင်တစ်ခု ရစေဖို့ ကျွန်မ အမြဲ မျှော်လင့်ခဲ့ပေမဲ့ အခုတော့ ကျွန်မရဲ့ အဲဒီဆန္ဒက လုံးဝ ရိုက်ချိုးခံလိုက်ရပြီ” ပေါ့။ သားက အဲဒီငရဲခန်းကို သွားရမယ်လို့ ကျွန်မ တွေးမိတဲ့အခါ ကျွန်မ စားမဝင် အိပ်မပျော်ဖြစ်ပြီး မနေနိုင်ဘဲ ငိုမိတယ်။ သား အထက်တန်းကျောင်းတက်တုန်းက နှစ်ပတ်တစ်ခါ အိမ်ပြန်လာတတ်ပေမဲ့ ကျွန်မက အမြဲလိုလို တာဝန်တွေကြောင့် အချိန်မီ ပြန်မလာနိုင်ခဲ့တာတွေကို ပြန်တွေးမိတယ်။ နောက်ပိုင်း ကိုယ့်တာဝန်ကို ထမ်းဆောင်ဖို့ အိမ်ကနေ ထွက်ခွာလာတဲ့အခါမှာတော့ သူနဲ့ မိတ်သဟာယဖွဲ့ဖို့ အချိန်မရှိတော့ဘူးလေ။ ကျွန်မသာ ကိုယ့်ဒေသမှာပဲ တာဝန်ထမ်းဆောင်ခဲ့မယ်ဆိုရင် သူနဲ့အတူ ဘုရားနှုတ်ကပတ်တော်တွေကို ပိုဖတ်ဖြစ်ပြီး သူ့ကို ပိုလမ်းပြပေးနိုင်မှာပဲ၊ ဒါဆို သူလည်း လမ်းကြောင်းအမှားပေါ် လျှောက်မိချင်မှလျှောက်မိမှာဆိုပြီး ခံစားမိတယ်။ အဲဒီလို တွေးမိတဲ့အခါ မိခင်တစ်ယောက်ရဲ့ တာဝန်တွေကို ကောင်းကောင်း မဖြည့်ဆည်းပေးနိုင်ခဲ့သလို ခံစားရပြီး သားအပေါ် အကြွေးတင်နေသလို ခံစားခဲ့ရတာပေါ့။ အဲဒီထက်ပိုတာက၊ သူ့အနာဂတ်နဲ့ ကံကြမ္မာအတွက် စိုးရိမ်မိတာပဲ။ နောက်ပိုင်း အသင်းတော်ထဲမှာ သားနဲ့ ရွယ်တူလောက်ရှိတဲ့ လူငယ် ညီအစ်ကို မောင်နှမ အများကြီးကို တွေ့ရတယ်။ သူတို့က ဘုရားသခင်ကို ယုံကြည်ပြီး မှန်ကန်တဲ့ လမ်းကြောင်းပေါ် လျှောက်နေကြတာကို တွေ့ရပေမဲ့ သားကတော့ လောကကြီးနောက်ကို လိုက်နေတယ်လေ။ သူ့အတွက် ကျွန်မ အမြဲ နောင်တရနေမိတယ်။ သူ့အပေါ် ပိုပြီး အားမထုတ်ခဲ့မိလို့ နောင်တရမိသလို သူ့နဲ့အတူ ဘုရားနှုတ်ကပတ်တော်တွေ ပိုပြီး မဖတ်ခဲ့မိလို့လည်း နောင်တရမိတယ်။ တာဝန်တွေနဲ့ အလုပ်မရှုပ်တဲ့ အချိန်မှာ သူ့အကြောင်း တွေးမိပြီး ကျွန်မမှာ အပြစ်ရှိစိတ်တွေ၊ ဝမ်းနည်းစိတ်တွေနဲ့ ပြည့်နေခဲ့ပါတယ်။

နောက်ပိုင်း ဘုရားနှုတ်ကပတ်တော် နှစ်ပိုဒ်ကို ဖတ်လိုက်ရတော့မှ သားနဲ့ပတ်သက်ပြီး စိုးရိမ်ပူပန်မှုတချို့ကို ကျွန်မ လက်လွှတ်နိုင်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “၎င်းတို့ကို မွေးဖွားခြင်းနှင့် ပြုစုပျိုးထောင်ခြင်းအပြင် ဘဝတွင် မိဘများ ထမ်းဆောင်ရသည့် တာဝန်မှာ ၎င်းတို့ ကြီးပြင်းလာရန် ပတ်ဝန်းကျင်တစ်ခုကို ပြင်ပမှ ပံ့ပိုးပေးဖို့သာဖြစ်ပြီး ထိုမျှသာ ဖြစ်သည်။ အဘယ်ကြောင့်ဆိုသော် ဖန်ဆင်းရှင်၏ ကြိုတင်ပြဋ္ဌာန်းချက်သာလျှင် မည်သူ၏ ကံကြမ္မာအပေါ်မဆို သက်ရောက်မှု ရှိသောကြောင့် ဖြစ်သည်။ တစ်စုံတစ်ဦးတွင် မည်သို့သော အနာဂတ်မျိုး ရှိမည်ဟူသည်မှာ မည်သူကမျှ ထိန်းချုပ်နိုင်သည့်အရာ မဟုတ်ပေ။ ယင်းကို စောစီးစွာ ကြိုတင်ပြဋ္ဌာန်းထားပြီးဖြစ်ကာ မိမိ၏ မိဘများကပင် ၎င်းတို့၏ ကံကြမ္မာကို မပြောင်းလဲနိုင်ပေ။ ကံကြမ္မာနှင့် ပတ်သက်လာလျှင် လူတိုင်းသည် လွတ်လပ်ကြသည်၊ လူတိုင်းတွင် ကိုယ့်ကံကြမ္မာနှင့်ကိုယ် ရှိကြသည်။ သို့ဖြစ်၍ မည်သူ၏ မိဘများကမျှ ၎င်းတို့၏ ဘဝကံကြမ္မာကို လုံးဝ မဟန့်တားနိုင်သည့်အပြင် ဘဝတွင် ၎င်းတို့ ပါဝင်ရမည့် အခန်းကဏ္ဍနှင့် ပတ်သက်လာလျှင်လည်း ၎င်းတို့ကို ကူညီရန် မည်သည့်အရာကိုမျှ မလုပ်ဆောင်နိုင်ပေ။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) “‘မှန်ကန်သည့် လမ်းကြောင်းကို လိုက်လျှောက်ရန် သားသမီးများ၏ ပျက်ကွက်မှုသည် ၎င်းတို့၏ မိဘများနှင့် ပတ်သက်သည်’ဟု ပြောခြင်းသည် မှားယွင်းပေသည်။ မည်သူဖြစ်စေ လူတစ်မျိုးမျိုးဖြစ်လျှင် လမ်းကြောင်းတစ်ခုခုကို လျှောက်လိမ့်မည် ဖြစ်သည်။ ဤသည်မှာ သေချာသည် မဟုတ်လော။ (သေချာပါသည်။) လူတစ်ဦး လျှောက်သည့် လမ်းကြောင်းက ၎င်းဖြစ်သည့်အရာကို အဆုံးအဖြတ်ပေးသည်။ ၎င်းတို့ လျှောက်သည့် လမ်းကြောင်းနှင့် ဖြစ်လာသည့် လူအမျိုးအစားတို့သည် ၎င်းတို့နှင့် သက်ဆိုင်သည်။ ဤသည်တို့မှာ ကြိုတင်စီမံထားသည့်အရာ၊ မွေးရာပါဖြစ်ပြီး လူတစ်ဦး၏ သဘာဝနှင့် ပတ်သက်ပေသည်။ သို့ဆိုလျှင် မိဘ၏ လေ့ကျင့်သင်ကြားပေးခြင်း၏ အသုံးဝင်မှုမှာ အဘယ်နည်း။ ထိုအရာက လူတစ်ဦး၏ သဘာဝကို စိုးမိုးနိုင်သလော။ (မစိုးမိုးနိုင်ပါ။) မိဘ၏ လေ့ကျင့်သင်ကြားပေးခြင်းက လူသား၏ သဘာဝကို မစိုးမိုးနိုင်သကဲ့သို့ လူတစ်ဦးက မည်သည့်လမ်းကြောင်း လျှောက်သည်ဆိုသည့် ပြဿနာကို မဖြေရှင်းပေးနိုင်ပေ။ မိဘများက ပေးနိုင်သည့် တစ်ခုတည်းသော လေ့ကျင့်သင်ကြားပေးခြင်းမှာ အဘယ်နည်း။ ၎င်းတို့ သားသမီးများ၏ နေ့စဉ်ဘဝရှိ ရိုးရှင်းသော အပြုအမူအချို့၊ အတန်အတင့် အပေါ်ယံဆန်သော အတွေးများနှင့် ကိုယ်ပိုင်ကျင့်ကြံပြုမူခြင်း စည်းအချို့ဖြစ်သည်။ ဤသည်တို့မှာ မိဘများနှင့် တစ်စုံတစ်ရာ ပတ်သက်မှုရှိသည့် အရာများ ဖြစ်သည်။ ၎င်းတို့၏ သားသမီးများက လူလားမြောက်သောအရွယ် မရောက်မီတွင် မိမိတို့၏ သားသမီးများ မှန်ကန်သည့် လမ်းကြောင်းကို လိုက်လျှောက်ရန်၊ စာကြိုးစားကာ ၎င်းတို့ အရွယ်ရောက်ပြီးနောက်တွင် အားလုံး၏ အထက်တွင်ရှိနိုင်ဖို့ ကြိုးပမ်းရန်၊ မကောင်းသည့်အရာများ မလုပ်ဆောင်ရန် သို့မဟုတ် မကောင်းသည့် လူများ ဖြစ်မလာရန် မိဘများက လေ့ကျင့်သင်ကြားပေးခြင်းဖြစ်သည့် ၎င်းတို့၏ သတ်မှတ်ထားသော တာဝန်ကို ဖြည့်ဆည်းသင့်ပေသည်။ မိဘများသည် ၎င်းတို့ သားသမီးများ၏ အပြုအမူကိုလည်း စည်းကမ်းဖြင့် ထိန်းပေးသင့်သည်၊ ၎င်းတို့အား ယဉ်ကျေးကာ ၎င်းတို့၏ လူကြီးသူမများကို တွေ့သည့်အခါတိုင်းတွင် နှုတ်ခွန်းဆက်ရန် သွန်သင်ပေးသင့်ပြီး အပြုအမူနှင့် ဆက်စပ်သည့် အခြားသောအရာများကို သွန်သင်ပေးသင့်သည်။ ဤသည်မှာ မိဘများ ဖြည့်ဆည်းသင့်သည့် တာဝန်ဖြစ်သည်။ ၎င်းတို့ကလေး၏ ဘဝကို စောင့်ရှောက်ခြင်းနှင့် ၎င်းတို့ကို ကိုယ်ပိုင်ကျင့်ကြံပြုမူခြင်း အခြေခံစည်းအချို့ဖြင့် လေ့ကျင့်သင်ကြားပေးခြင်းသည် မိဘများ၏ လွှမ်းမိုးခြင်းပင် ဖြစ်သည်။ ၎င်းတို့ကလေး၏ ပင်ကိုစရိုက်အတွက်မူ မိဘများက ဤအရာကို မသွန်သင်နိုင်ပေ။ မိဘအချို့သည် အေးအေးလူလူရှိကြပြီး အရာရာကို အေးအေးဆေးဆေး အရှိန်ဖြင့် လုပ်ဆောင်ကြပြီး ၎င်းတို့၏ သားသမီးများမှာမူ အလွန် စိတ်မရှည်ဖြစ်ကြပြီး တိုတောင်းသည့် အချိန်တစ်ခဏအတွက်ပင် ငြိမ်ငြိမ် မနေနိုင်ကြပေ။ ၎င်းတို့ ၁၄ သို့မဟုတ် ၁၅ နှစ်အရွယ်ရောက်သည့်အခါ စားဝတ်နေရေးအတွက် ကိုယ့်ခြေထောက်ပေါ်ကိုယ် ရပ်တည်ကြပြီး အရာရာတွင် ၎င်းတို့ကိုယ်ပိုင် ဆုံးဖြတ်ချက်များချကြသည်။ ၎င်းတို့၏ မိဘများကို ၎င်းတို့ မလိုအပ်ကြသကဲ့သို့ အလွန် အမှီအခိုကင်းကြလေသည်။ ဤအရာကို ၎င်းတို့၏ မိဘများက သွန်သင်ထားခြင်း ဖြစ်သလော။ မဟုတ်ပေ။ ထို့ကြောင့် လူတစ်ဦး၏ ပင်ကိုစရိုက်၊ စိတ်သဘောထားနှင့် ၎င်းတို့၏ အနှစ်သာရအပြင် အနာဂတ်တွင် ၎င်းတို့ ရွေးချယ်သည့် လမ်းကြောင်းတို့သည် ၎င်းတို့၏ မိဘများနှင့် ပတ်သက်မှု ဘာဆိုဘာမျှ မရှိပေ။...‘မသင်ပြဘဲ ကျွေးမွေးရုံသာ ကျွေးမွေးခြင်းသည် ဖခင်၏ အပြစ်ဖြစ်သည်’ဟူသည့် စကားအသုံးအနှုန်းနှင့် ပတ်သက်သည့် ပြဿနာတစ်ခု ရှိသည်။ မိဘများသည် ၎င်းတို့၏ သားသမီးများကို လေ့ကျင့်သင်ကြားပေးရန် တာဝန်ရှိသော်လည်း ကလေးတစ်ဦး၏ ကံကြမ္မာကို ၎င်းတို့၏ မိဘများက ဆုံးဖြတ်ခြင်းမဟုတ်ဘဲ ထိုကလေး၏ သဘာဝက ဆုံးဖြတ်ခြင်းဖြစ်သည်။ လေ့ကျင့်သင်ကြားပေးခြင်းက ကလေးတစ်ဦး၏ သဘာဝနှင့်ဆိုင်သည့် ပြဿနာကို ဖြေရှင်းနိုင်သလော။ လုံးဝ မဖြေရှင်းပေးနိုင်ပေ။ ဘဝတွင် လူတစ်ဦးလျှောက်သည့် လမ်းကြောင်းကို ၎င်းတို့၏ မိဘများက ဆုံးဖြတ်ခြင်းမဟုတ်ဘဲ ဘုရားသခင်က ကြိုတင်စီမံထားခြင်း ဖြစ်သည်။ ‘လူ၏ ကံကြမ္မာကို ကောင်းကင်ဘုံက ဆုံးဖြတ်သည်’ ဟု ပြောထားပြီး ဤဆိုရိုးကို လူသားအတွေ့အကြုံမှ ကောက်ချက်ချထားသည်။ လူတစ်ဦးက လူလားမြောက်သည့်အရွယ်သို့ မရောက်မီတွင် ၎င်းက မည်သည့်လမ်းကြောင်း လျှောက်မည်ကို သင် မပြောနိုင်ပေ။ ၎င်းတို့အနေဖြင့် အရွယ်ရောက်သူဖြစ်လာပြီး အတွေးအခေါ်များရှိကာ ပြဿနာများအပေါ် ပြန်လည်သုံးသပ်နိုင်သည်နှင့် တစ်ပြိုင်နက် အပြင်ဘက် ပိုမိုကျယ်ပြန့်သည့် လူ့အသိုင်းအဝိုင်းတွင် မည်သည့်အရာ လုပ်ဆောင်ရမည်ကို ၎င်းတို့ ရွေးချယ်ကြလိမ့်မည်ဖြစ်သည်။ လူအချို့က အဆင့်မြင့်အရာရှိများဖြစ်ချင်သည်ဟု ပြောကြသည်၊ အခြားသူတို့က ရှေ့နေများဖြစ်ချင်သည်ဟု ပြောသည့်တိုင်အောင် အခြားသူတို့က စာရေးဆရာများ ဖြစ်ချင်သည်ဟု ပြောကြသည်။ လူတိုင်းတွင် မိမိတို့ကိုယ်ပိုင် ရွေးချယ်မှုများနှင့် မိမိတို့ကိုယ်ပိုင် စိတ်ကူးများရှိကြသည်။ မည်သူကမျှ ‘ကျွန်ုပ်ကို လေ့ကျင့်သင်ကြားပေးရန် ကျွန်ုပ်၏ မိဘများကိုသာစောင့်မည်။ ကျွန်ုပ်၏ မိဘများက ကျွန်ုပ် ဖြစ်လာစေရန် လေ့ကျင့်သင်ကြားပေးသည့် မည်သည့်အရာမဆို ဖြစ်လာအောင်လုပ်မည်’ဟု မပြောပေ။ မည်သူကမျှ ဤမျှလောက်မမိုက်မဲပေ။ လူလားမြောက်သည့်အရွယ်သို့ ရောက်ပြီးနောက်တွင် လူတို့၏ စိတ်ကူးများက စတင် နိုးကြွလာပြီး တဖြည်းဖြည်း ရင့်ကျက်ကာ ထိုသို့ဖြင့် ၎င်းတို့ရှေ့ရှိ လမ်းကြောင်းနှင့် ရည်မှန်းချက်ပန်းတိုင်တို့မှာ တိုး၍ ရှင်းလင်းလာလေသည်။ ဤအချိန်တွင် ၎င်းတို့ မည်သည့်လူစားမျိုး ဖြစ်သည်ဆိုသည်နှင့် မည်သည့် အဖွဲ့နှင့်ဆိုင်သည်ဆိုသည်တို့မှာ နည်းနည်းချင်း သိသာထင်ရှားပြီး ထင်သာမြင်သာဖြစ်လာလေသည်။ ဤအချိန်မှစ၍ ၎င်းတို့၏ စိတ်သဘောထားအပြင် ၎င်းတို့ လိုက်စားသည့်လမ်းကြောင်း၊ ဘဝတွင် ၎င်းတို့၏ ဦးတည်ချက်နှင့် ၎င်းတို့ သက်ဆိုင်သည့် အဖွဲ့ကဲ့သို့ပင် လူတစ်ဦးစီ၏ ပင်ကိုစရိုက်သည် တဖြည်းဖြည်း သိသာထင်ရှားစွာ သတ်မှတ်ခြင်းခံလာရသည်။ ဤအရာအားလုံးသည် မည်သည့်အရာအပေါ် အခြေခံသနည်း။ နောက်ဆုံးတွင် ဤသည်မှာ ဘုရားသခင် ကြိုတင်စီမံထားပြီးဖြစ်သည့်အရာ ဖြစ်သည်။ မိမိ၏ မိဘများနှင့် မည်သည့်ပတ်သက်မှုမျှ မရှိပေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၁)) ဘုရားသခင်ရဲ့ နှုတ်ကပတ်တော်တွေကနေ၊ မိဘတွေမှာ သူတို့သားသမီးတွေကို မွေးဖွားပြီး ပြုစုပျိုးထောင်ပေးဖို့ သူတို့ ကြီးထွားလာဖို့အတွက် ကောင်းမွန်တဲ့ ပတ်ဝန်းကျင် ဖန်တီးပေးဖို့၊ အရွယ်မရောက်ခင်မှာ ကောင်းမွန်သူတွေဖြစ်လာဖို့၊ မှန်ကန်တဲ့ လမ်းကြောင်းကို လျှောက်ဖို့နဲ့ မကောင်းတာတွေ မလုပ်ဖို့ ပညာပေးဖို့၊ ပြီးတော့ အခြေခံအကျဆုံး ကျင့်ဝတ်စည်းမျဉ်းတွေကို သွန်သင်ပေးဖို့ တာဝန်ရှိတယ်ဆိုတာ ကျွန်မ သဘောပေါက်သွားတယ်။ ဒါပေမဲ့ ကလေးတစ်ယောက်ရဲ့ ကံကြမ္မာနဲ့ ဘဝမှာ သူလျှောက်မယ့် လမ်းကြောင်းတွေက ဘုရားသခင်က ကြိုတင်သတ်မှတ်ထားတာဖြစ်ပြီး မိဘတွေ ဆုံးဖြတ်ပြီး ထိန်းချုပ်နိုင်တဲ့ အရာတွေ မဟုတ်ဘူးလေ။ ကလေးတွေ အရွယ်ရောက်လာတဲ့အခါ သူတို့မှာ ကိုယ်ပိုင် အတွေးအခေါ်တွေ၊ ရွေးချယ်မှုတွေ ရှိလာပြီး သူတို့က ဘယ်လို လူစားမျိုးလဲ၊ ဘယ်လို လူအုပ်ထဲမှာ ပါဝင်သလဲ၊ ပြီးတော့ သူတို့ လျှောက်လှမ်းဖို့ ရွေးချယ်တဲ့ လမ်းကြောင်းတွေက ဘာလဲဆိုတာတွေ အားလုံးက ရှင်းလင်းလာပါတယ်။ ဒါပေမဲ့ ကျွန်မကတော့ ကလေးကြီးလာလို့ ဘုရားသခင်ကို မယုံကြည်တာ ဒါမှမဟုတ် မှန်ကန်တဲ့ လမ်းကြောင်းကို မလျှောက်တာက မိခင်တစ်ယောက်အနေနဲ့ ကျွန်မရဲ့ ကျရှုံးမှုပဲ၊ နောက်ပြီး သူ့ကို ဘုရားနှုတ်ကပတ်တော်တွေ ပိုမဖတ်ပြခဲ့လို့၊ ဒါမှမဟုတ် ပိုမလမ်းပြပေးခဲ့လို့ လောကီလမ်းကြောင်းကို သူလျှောက်သွားတာလို့ မှားယွင်းပြီးအဓိပ္ပာယ်မဲ့စွာနဲ့ ထင်ခဲ့တယ်။ ပြီးခဲ့တဲ့ ဆယ်နှစ်ကျော်လုံး အကြီးအကျယ် အပြစ်ရှိတဲ့စိတ်နဲ့ ကျွန်မ ရှင်သန်ခဲ့ပြီး သူ့အပေါ် အကြွေးတင်နေတယ်လို့ အမြဲ ခံစားခဲ့ရတယ်။ ကျွန်မ ဘုရားသခင်ကို ယုံကြည်လာတာ နှစ်တွေကြာပြီဆိုပေမဲ့ လူတွေနဲ့ ကိစ္စရပ်တွေကို ဘုရားနှုတ်ကပတ်တော်တွေနဲ့အညီ မရှုမြင်ခဲ့ဘူး။ ဒါ တကယ်ကို ရှက်စရာကောင်းတာပဲ။ သားက ယုံကြည်ခြင်းလမ်းကြောင်းကို မလျှောက်ဖို့ ရွေးချယ်ခဲ့တာဟာလည်း သမ္မာတရားကို မချစ်တဲ့ သူ့သဘာဝက အဆုံးအဖြတ်ပေးခဲ့တာပါပဲ။ အိမ်မှာနေတုန်းက ဘုရားသခင်ကို ယုံကြည်ခြင်းအကြောင်း သူ့ကို ခဏခဏ ကျွန်မ တကယ် ပြောပြခဲ့ပေမဲ့ သူက ဘုရားနှုတ်ကပတ်တော်တွေကို စိတ်မဝင်စားခဲ့ဘူး။ သူ့ကို ဖုန်းဆက်ပြီး တိုက်တွန်းရတိုင်း သူက ကျွန်မ စိတ်ကျေနပ်အောင်လို့ ဘုရားနှုတ်ကပတ်တော် နည်းနည်းပါးပါးကို ဖတ်ပြရုံပါပဲ။ သူ ကြီးလာတာနဲ့အမျှ လောကကြီးရယ်၊ ကျော်ကြားမှုနဲ့ အကျိုးအမြတ်တွေကို သာယာမက်မောလာတော့ လောကီလမ်းကြောင်းကို လျှောက်ဖို့ ကြိုးစားတာက သဘာဝကျပါတယ်။ ကျွန်မသာ ကိုယ့်တာဝန်ကို ထမ်းဆောင်ဖို့ အိမ်ကနေ မထွက်လာဘဲ အိမ်မှာပဲနေပြီး သူ့ကို နေ့တိုင်း ဘုရားနှုတ်ကပတ်တော်တွေ ဖတ်ပြနေမယ်ဆိုရင်တောင် သူက ဘုရားသခင်ကို ယုံကြည်လာခဲ့ဦးမှာ မဟုတ်ပါဘူး။ သူ့ရဲ့ ကံကြမ္မာနဲ့ သူလျှောက်မယ့် လမ်းကြောင်းက မိခင်တစ်ယောက်ဖြစ်တဲ့ ကျွန်မ ထိန်းချုပ်နိုင်တဲ့အရာတွေ မဟုတ်ဘူးလေ။ ဒါက သူ့သဘာဝနဲ့ သက်ဆိုင်သလို ဘုရားသခင်ရဲ့ ကြိုတင်သတ်မှတ်မှုအပေါ်မှာလည်း မူတည်ပါတယ်။ ကောလိပ်က ဘွဲ့ရပြီးနောက်မှာ ကိုယ့်တာဝန်ကို အချိန်ပြည့် ထမ်းဆောင်ဖို့ ဆက်ကပ်ထားတဲ့ ညီအစ်မတစ်ယောက်ရှိတယ်။ ဒါပေမဲ့ သူ့ကို ဘာသာတရားမရှိတဲ့ သူ့အဖေက ရဲစခန်းကို ပို့ခဲ့တယ်။ သူ ပြန်လွတ်လာပြီးနောက်မှာ ဘုရားသခင်ကို ဆက်ယုံကြည်ပြီး သူ့တာဝန်ကို ဆက်ထမ်းဆောင်ခဲ့ပါတယ်။ နောက် ညီအစ်မတစ်ယောက်ကတော့ နာမည်ကြီး တက္ကသိုလ်တစ်ခုကို တက်ခဲ့တယ်။ သူ ဘုရားနှုတ်ကပတ်တော်တွေကို ကြားရတဲ့အခါ အရမ်းထိမိသွားပြီး ဘုရားသခင်ကို ယုံကြည်ဖို့ ဆုံးဖြတ်လိုက်တယ်။ ဒါကြောင့် သူ့တာဝန်ကို စပြီးထမ်းဆောင်ဖို့နဲ့ ဘုရားသခင်အတွက် သူ့ကိုယ်သူ အချိန်ပြည့် အသုံးခံဖို့ သူ့ရဲ့ ဘွဲ့လွန်ပညာရေးကို စွန့်လွှတ်ခဲ့တယ်။ ဒီအဖြစ်အပျက်တွေကနေ လူတွေ လျှောက်ဖို့ ဆုံးဖြတ်တဲ့ လမ်းကြောင်းဟာ သူတို့မိဘတွေနဲ့ တကယ်ကို မသက်ဆိုင်ဘူးဆိုတာ ကျွန်မ မြင်ခဲ့ရတယ်။

တစ်နေ့မှာ ဝတ်ပြုနေတုန်း ဒီဘုရားနှုတ်ကပတ်တော်တွေကို ကျွန်မ ဖတ်လိုက်ရတယ်။ “သားသမီးများအပေါ် အချို့သောမိဘများက ထားရှိသည့် သတ်မှတ်ချက်များမှာ ‘ငါတို့၏ သားသမီးများသည် လမ်းမှန်ပေါ်တွင် စတင်လျှောက်လှမ်းသင့်သည်၊ ဘုရားသခင်ကို ယုံကြည်သင့်သည်၊ လောကီကို စွန့်လွှတ်သင့်သည်၊ ပြီးလျှင် ၎င်းတို့၏ အလုပ်ကို စွန့်လွှတ်သင့်သည်။ ဤသို့မဟုတ်လျှင် နိုင်ငံတော်သို့ ငါတို့ ဝင်ရောက်သောအခါ ၎င်းတို့က ဝင်နိုင်မည်မဟုတ်ဘဲ ငါတို့သည် ၎င်းတို့နှင့် ကွဲကွာနေလိမ့်မည်။ ငါတို့ တစ်မိသားစုလုံးသည် နိုင်ငံတော်သို့ အတူတကွဝင်နိုင်လျှင် အလွန်ကောင်းလိမ့်မည်၊ ငါတို့သည် ကမ္ဘာမြေတွင်ကဲ့သို့ ကောင်းကင်ဘုံတွင် အတူတကွရှိနိုင်သည်။ နိုင်ငံတော်၌ ငါတို့ရှိနေစဉ်တွင် ငါတို့သည် တစ်ယောက်နှင့်တစ်ယောက် မစွန့်ခွာရ။ ခေတ်ကာလများတစ်လျှောက်တွင် ငါတို့ အတူတကွနေရမည်’ ဟူ၍ ဖြစ်သည်။ ထို့နောက်တွင် ၎င်းတို့၏ သားသမီးများက ဘုရားသခင်ကို မယုံကြည်ဟုလည်းကောင်း၊ ထိုအစား လောကီအရာများကို လိုက်စားကာ ပိုက်ဆံများစွာရှာရန်နှင့် အလွန်ချမ်းသာကြွယ်ဝရန် ကြိုးပမ်းသည်ဟုလည်းကောင်း ဖြစ်လာသည်။ ခေတ်မီဆန်းပြားသော မည်သည့်အရာကိုမဆို ၎င်းတို့ ဝတ်ဆင်သည်။ ရေပန်းစားနေသော မည်သည့်အရာကိုမဆို ၎င်းတို့လုပ်ဆောင်ပြီး ပြောဆိုသည်။ ပြီးလျှင် ၎င်းတို့၏မိဘများ၏ ဆန္ဒများကို မဖြည့်ဆည်းပေ။ ရလဒ်အနေဖြင့် ဤမိဘများသည် စိတ်မချမ်းမသာဖြစ်သည်။ ဤအတွက်ကြောင့် ၎င်းတို့သည် ဆုတောင်းပြီး အစာရှောင်ကာ တစ်ပတ်၊ ၁၀ ရက်၊ သို့မဟုတ် နှစ်ပတ် အစာရှောင်သည်။ ပြီးလျှင် ဤအမှုကိစ္စတွင် သားသမီးများအတွက် များစွာအားစိုက်ထုတ်သည်။ ၎င်းတို့သည် မကြာခဏပင် အလွန်ဆာလောင်သောကြောင့် မူးဝေကြသည်။ ပြီးလျှင် ဘုရားရှေ့တွင် ငိုရှိုက်လျက် မကြာခဏဆုတောင်းသည်။ သို့သော် မည်မျှဆုတောင်းပါစေ၊ မည်မျှအားစိုက်ထုတ်ပါစေ သားသမီးများက ပြောင်းလဲခြင်းမရှိ။ ပြီးလျှင် အသိတရားရရကောင်းမှန်းကို မသိပေ။ သားသမီးများက ယုံကြည်ရန် ငြင်းဆန်လေလေ၊ ဤမိဘများက ‘အို မဟုတ်သေးပါဘူး၊ ငါ၏ သားသမီးများအပေါ် ငါ တာဝန်ပျက်ကွက်ခဲ့ပြီ။ ငါ သူတို့ကို စိတ်ပျက်အောင်လုပ်ခဲ့ပြီ။ ငါ သူတို့ကို ဧဝံဂေလိ မမျှဝေနိုင်ခဲ့ကဲ့သို့ သူတို့ကို ငါနှင့်အတူ ကယ်တင်ခြင်းလမ်းကြောင်းပေါ်သို့ မခေါ်ဆောင်ရသေးပါ။ လူမိုက်များ၊ ဤသည်မှာ ကောင်းချီးမင်္ဂလာများဆီသို့ လမ်းကြောင်းဖြစ်သည်’ ဟု တွေးလေလေဖြစ်သည်။ ၎င်းတို့သည် လူမိုက်များမဟုတ်။ ၎င်းတို့တွင် ဤလိုအပ်ချက်မရှိခြင်းသာ ဖြစ်သည်။ လူမိုက်များမှာ ဤမိဘများဖြစ်သည်။ သားသမီးများအား ဤလမ်းကြောင်းပေါ်သို့ အတင်းအဓမ္မ ရောက်အောင် လုပ်ဆောင်သောကြောင့်ဖြစ်သည်။ ဤသို့ မဟုတ်သလော။ သားသမီးများက ဤလိုအပ်ချက်ရှိလျှင် ဤမိဘများက ဤအရာများကို ပြောရန် လိုအပ်မည်လော။ သားသမီးများက ၎င်းတို့ဘာသာ ယုံကြည်လာလိမ့်မည်။ ဤမိဘများက ‘ငါ၏ သားသမီးများကို စိတ်ပျက်အောင်လုပ်ခဲ့သည်။ ငါသည် သူတို့ကို ငယ်စဉ်အချိန်က ကောလိပ်ကျောင်းတက်ရန် အားပေးခဲ့ပြီး သူတို့သည် ကောလိပ်တက်ကတည်းက နောက်ပြန်မလှည့်ခဲ့ပါ။ သူတို့သည် လောကီအရာများအား လိုက်စားခြင်းကို မရပ်တန့်ဘဲ သူတို့ပြန်လာသည့်အချိန်တိုင်းတွင် အလုပ်၊ ပိုက်ဆံရှာခြင်းအကြောင်း၊ မည်သူက ရာထူးတိုးသည်၊ ကားဝယ်သည်၊ မည်သူက ချမ်းသာသူကို လက်ထပ်သည်၊ အဆင့်မြင့်ပညာသင်ရန်အတွက်၊ သို့မဟုတ် ကျောင်းသားလဲလှယ်၍ စာသင်ကြားပေးသော နိုင်ငံခြားပရိုဂရမ်၌ ကျောင်းသွားတက်ရသော သူတစ်ယောက်ဖြစ်ရန် မည်သူက ဥရောပသို့သွားသည်ဆိုသည်တို့အကြောင်းသာ ပြောဆိုပြီး အခြားလူများ၏ ဘဝက မည်မျှကောင်းမွန်နေသည်ဆိုသည်ကို ပြောသည်။ သူတို့ အိမ်ပြန်လာသည့် အချိန်တိုင်းတွင် ထိုအရာများအကြောင်းကို ပြောဆိုကြပြီး ထိုအရာများကို ငါမကြားလိုပါ။ သို့သော် ဤအရာနှင့်ပတ်သက်ပြီး ငါလုပ်ဆောင်နိုင်သည့်အရာမရှိ။ ငါသည် သူတို့အား ဘုရားသခင်ကို ယုံကြည်ဖို့ ကြိုးစားလုပ်ဆောင်ရန် မည်သည့်အရာကို ပြောသည်ဖြစ်စေ သူတို့က နားမထောင်ပါ’ ဟု အစဉ် တွေးကြသည်။ ဤသို့ဖြင့် ၎င်းတို့သည် သားသမီးများနှင့် အငြင်းအခုံဖြစ်ကြတော့သည်။ သားသမီးများနှင့် ၎င်းတို့ တွေ့သည့်အခါတိုင်းတွင် ၎င်းတို့မျက်နှာက မဲမှောင်သွားသည်။ သားသမီးများအား ၎င်းတို့ စကားပြောသည့်အခါတိုင်းတွင် ၎င်းတို့၏ အမူအရာက မကြည်မသာဖြစ်သည်။ အချို့သားသမီးများက မည်သို့လုပ်ဆောင်ရမည်ကို မသိဘဲ ‘ငါ၏ မိဘများက မည်သို့ဖြစ်နေသည်ကို ငါမသိ။ ဘုရားသခင်အား ငါ မယုံကြည်လျှင် ဘုရားကို ငါ မယုံကြည်ခြင်းသာ ဖြစ်သည်။ သူတို့သည် အဘယ်ကြောင့် ငါ့အား ဤသဘောထားဖြင့် အစဉ် ဆက်ဆံသနည်း။ လူတစ်ယောက်က ဘုရားသခင်ကို ယုံကြည်လေလေ၊ ပိုမိုကောင်းမွန်သောသူဖြစ်လေလေ ဖြစ်သည်ဟု ငါ ထင်ခဲ့သည်။ ဘုရားသခင်အား ယုံကြည်သူတို့သည် သူတို့မိသားစုအပေါ် အဘယ်သို့ ချစ်ခင်မှု အလွန်နည်းပါးရသနည်း’ ဟု တွေးကြသည်။ ဤမိဘများသည် သားသမီးများအတွက် အလွန်စိတ်ပူသည်မှာ သွေးကြောပေါက်ထွက်တော့မတတ် ဖြစ်ပြီး ၎င်းတို့က ‘သူတို့သည် ငါ၏ သားသမီးများမဟုတ်။ ငါသည် သူတို့နှင့် အဆက်အသွယ်ဖြတ်မည်၊ ငါသည် သူတို့ကို စွန့်လွှတ်မည်’ ဟု ဆိုသည်။ ၎င်းတို့က ဤသို့ပြောသော်လည်း ဤသည်မှာ ၎င်းတို့ အမှန်တကယ်ခံစားရသည့်အရာ မဟုတ်ပေ။ ဤသို့သောမိဘများသည် မမိုက်မဲသလော။ (မိုက်မဲပါသည်။) ၎င်းတို့သည် အစဉ်သဖြင့် အရာရာတိုင်းကို ထိန်းချုပ်ပြီး ဆုပ်ကိုင်ထားလိုသည်။ သားသမီးများ၏ အနာဂတ်၊ ယုံကြည်မှုနှင့် ၎င်းတို့လျှောက်သည့်လမ်းကြောင်းတို့ကို အစဉ် ဆုပ်ကိုင်ထားလိုသည်။ ဤသည်မှာ အလွန်မိုက်မဲသည်။ မသင့်လျော်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၈)) ဘုရားသခင် ထုတ်ဖော်ထားတဲ့အရာတွေက လုံးဝ တိကျမှန်ကန်ပါတယ်။ ဒါက ကျွန်မ စိတ်ထဲ တွေးခဲ့မိတဲ့အတိုင်းဖြစ်သလို ကျွန်မ လုပ်ခဲ့တဲ့ လုပ်ရပ်တွေပါပဲ။ ကလေး ကျောင်းတက်နေတုန်းက သူ ဘွဲ့ရပြီးရင် သားအမိနှစ်ယောက် ဘုရားသခင်ကို အတူတူယုံကြည်ပြီး နိုင်ငံတော်ထဲ အတူတူ ဝင်ရောက်ကြမယ်လို့ စိတ်ထဲမှာ ကြိုပြီး စီစဉ်ထားပြီးသားပါ။ အဲဒီလိုဆို တော်တော် ကောင်းမှာပဲနော်။ ဒါကြောင့် ကလေး အိမ်မှာရှိနေတုန်း ဘုရားသခင်ကို ယုံကြည်ခြင်းအကြောင်း ပြောပြဖို့ အချိန်ယူပြီး ဘုရားနှုတ်ကပတ်တော်တွေ ဖတ်ဖို့ သူ့ကို ခဏခဏ တိုက်တွန်းခဲ့တယ်။ သူ စကားနားမထောင်တဲ့အခါ ဒေါသထွက်ပြီး တစ်ခါတလေ ဆူတောင် ဆူမိသေးတယ်။ သူက တခြားမြို့က တက္ကသိုလ်မှာ ကျောင်းတက်နေတော့ သူ့ကို ဘုရားနှုတ်ကပတ်တော်တွေ ဖတ်ဖို့ ဖုန်းဆက်ပြီး သတိပေးချင်လို့ မိုင်နဲ့ချီ ခရီးသွားခဲ့တယ်။ ကလေးရဲ့ စိတ်နှလုံးကို တို့ထိပြီး ယုံကြည်ခြင်းဆီ လမ်းပြပေးဖို့ ဘုရားသခင်ဆီ ဆင်ခြင်တုံတရားမဲ့ ဆုတောင်းပြီး တောင်းဆိုမှုတွေ လုပ်ခဲ့တယ်။ ကျွန်မက ကိုယ့်ကံကြမ္မာကိုတောင် မထိန်းချုပ်နိုင်ဘဲနဲ့ ကလေးရဲ့ ကံကြမ္မာကို စီစဉ်ညွှန်ကြားပြီး ကြိုးကိုင် ညွှန်ကြားဖို့ အမြဲ ကြိုးစားနေခဲ့တယ်လေ၊ ကိုယ်စီစဉ်ထားတဲ့ လမ်းကြောင်းအတိုင်း သူ့ကို လျှောက်စေချင်ခဲ့တာ။ ကျွန်မ တကယ်ကို မာနထောင်လွှားပြီး ကိုယ့်ကိုယ်ကိုယ် ယုံကြည်မှုလွန်ကဲခဲ့တာပဲ။ သားက လောကီလမ်းကြောင်းကို ရွေးချယ်လိုက်ပြီဆိုတာ သိလိုက်ရတော့ ကျွန်မ စိုးရိမ်ပူပန်ပြီး စိတ်မကောင်းဖြစ်ရတယ်၊ စားမဝင် အိပ်မပျော်နိုင်ဖြစ်ပြီး ယုံကြည်ခြင်းလမ်းကြောင်းပေါ် ရောက်လာအောင် သူ့ကို ပိုပြီး အားစိုက်မလမ်းပြပေးနိုင်ခဲ့တာကို နောင်တရမိတယ်။ တကယ်တော့ ကျွန်မ စိုးရိမ်ရတဲ့ အကြောင်းရင်းက ကလေးသာ ဘုရားသခင်ကို မယုံကြည်ရင် ဘေးအန္တရာယ်ထဲ ကျရောက်သွားမှာကို ကြောက်လို့ပါ။ ကိုယ့်ခံစားချက်တွေရဲ့ ထိန်းချုပ်မှုကို ခံရပြီး ဘုရားသခင်ရဲ့ ရည်ရွယ်ချက်တွေကို လျစ်လျူရှုမိခဲ့တယ်၊ သူ့ဆန္ဒမပါဘဲ ဘုရားသခင်ကို ယုံကြည်လာအောင် အတင်းပဲ ဆွဲခေါ်ခဲ့မိတယ်။ သားနဲ့အတူ နိုင်ငံတော်ထဲ ဝင်ရောက်ချင်တဲ့ ကျွန်မရဲ့ အိပ်မက်ကို ဖြည့်ဆည်းပေးဖို့တောင် ဘုရားသခင်ဆီ ဆင်ခြင်တုံတရားမဲ့ ဆုတောင်းခဲ့သေးတယ်။ ကျွန်မ လုပ်ခဲ့သမျှက တကယ်ကို မိုက်မဲပြီး ဘုရားသခင် အရမ်းကို စက်ဆုပ်ရွံရှာတဲ့ အရာတွေပါပဲ။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ပိုဖတ်ဖြစ်တယ်။ “မိဘများအနေဖြင့် ၎င်းတို့၏ အရွယ်ရောက်ပြီးသော သားသမီးများအပေါ် ၎င်းတို့ မွေးမြူသင့်သည့် သဘောထားနှင့်ပတ်သက်လာလျှင် သားသမီးတို့ကို တိတ်ဆိတ်စွာ ကောင်းချီးပေးခြင်းနှင့် သူတို့အတွက် ကောင်းမွန်သော မျှော်လင့်ချက်များ ထားရှိခြင်းမှလွဲ၍ ၎င်းတို့၏ သားသမီးများသည် မည်သို့သော နေ့စဉ်ဘဝမျိုးကို အသက်ရှင်နေထိုင်နေသည်ဖြစ်စေ၊ ၎င်းတို့တွင် မည်သို့သော ကံကြမ္မာ သို့မဟုတ် ဘဝမျိုး ရှိသည်ဖြစ်စေ မိဘများသည် အမှုအရာများကို ထိုအတိုင်းသာ လွှတ်ထားနိုင်ကြလေသည်။ မည်သည့် မိဘကမျှ ဤအရာများထဲမှ တစ်ခုတလေကို မပြောင်းလဲနိုင်သည့်အပြင် ၎င်းတို့သည် ယင်းကို မဆုံးဖြတ်နိုင်ကြပေ။ သင်သည် သင်၏ သားသမီးများကို မွေးဖွားပြီး ၎င်းတို့ကို ပြုစုပျိုးထောင်ခဲ့သော်လည်း ငါတို့ ယခင်က ဆွေးနွေးခဲ့သည့်အတိုင်း မိဘများသည် ၎င်းတို့သားသမီးများ၏ ကံကြမ္မာများ၏ သခင်များ မဟုတ်ကြပေ။ မိဘများသည် ၎င်းတို့၏ သားသမီးများ၏ ရုပ်ခန္ဓာကို သန္ဓေတည်စေပြီး ၎င်းတို့ကို အရွယ်ရောက်သည်အထိ ပြုစုပျိုးထောင်ကြသော်လည်း ၎င်းတို့၏ သားသမီးများတွင် မည်သို့သော ကံကြမ္မာမျိုး ရှိမည်ဟူသည်နှင့်ပတ်သက်၍မူ ဤသည်မှာ ၎င်းတို့၏ မိဘများက ပေးထားသော သို့မဟုတ် ရွေးချယ်ထားသော အရာတစ်ခု မဟုတ်ပေ၊ ၎င်းတို့က ဆုံးဖြတ်ထားခြင်းဖြစ်ဖို့ ဆိုလျှင် ပို၍ပင် ဝေးသေးသည်။ သင်၏ သားသမီးများ ကောင်းစားရန် သင် ဆန္ဒရှိသော်လည်း ယင်းက ၎င်းတို့ ထိုသို့ကောင်းစားမည်ဟု အာမခံသလော။ သင်သည် ၎င်းတို့အား ကံဆိုးမှုနှင့် အမျိုးမျိုးသော ကံမကောင်းသည့် ဖြစ်ရပ်များကို ကြုံတွေ့ရစေရန် ဆန္ဒမရှိသော်လည်း ယင်းက ၎င်းတို့သည် ထိုအရာများကို ရှောင်ရှားနိုင်လိမ့်မည်ဟု ဆိုလိုသလော။ သင်၏ သားသမီးများ မည်သည့်အရာကို ရင်ဆိုင်ရသည်ဖြစ်စေ ထိုအရာများထဲမှ တစ်ခုမျှသည် လူ့အလိုဆန္ဒအပေါ် မူတည်ခြင်း မရှိသည့်အပြင် ယင်းတို့ထဲမှ တစ်ခုတလေသည် သင်၏ လိုအပ်ချက်များ သို့မဟုတ် မျှော်လင့်ချက်များက ဆုံးဖြတ်ထားခြင်းလည်း မဟုတ်ပေ။ သို့ဆိုလျှင် ဤအရာက သင့်အား မည်သည့်အရာကို ပြောပြသနည်း။ သားသမီးများ ကြီးပြင်းလာပြီး ကိုယ့်ခြေထောက်ပေါ်ကိုယ် ရပ်တည်နိုင်လာသောအခါ၊ လွတ်လပ်သော အတွေးများ၊ အမှုအရာများအပေါ် အမြင်များ၊ ကျင့်ကြံပြုမူခြင်း စည်းမျဉ်းများနှင့် ဘဝအပေါ် သဘောထားအမြင်များ ရှိလာသောအခါ၊ ပြီးလျှင် ၎င်းတို့၏ မိဘများ၏ လွှမ်းမိုးခြင်း၊ စိုးမိုးခြယ်လှယ်ခြင်း၊ ဘောင်ခတ်ခြင်း သို့မဟုတ် စီမံခန့်ခွဲခြင်းကို မခံရတော့သောအခါ ၎င်းတို့သည် အမှန်တကယ် အရွယ်ရောက်သူများ ဖြစ်ကြလေသည်။ ၎င်းတို့ အရွယ်ရောက်သူများ ဖြစ်လာပြီဟူသည်မှာ မည်သည့်အရာကို ဆိုလိုသနည်း။ ယင်းမှာ မိဘများသည် ၎င်းတို့၏ သားသမီးများကို လွတ်လပ်စွာ စူးစမ်းလေ့လာခွင့်နှင့် ဘဝတွင် ၎င်းတို့၏ ကိုယ်ပိုင် လမ်းကြောင်းကို လျှောက်လှမ်းခွင့်ပေးလျက် လွှတ်ထားသင့်သည်ဟု ဆိုလိုပေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) “ဘုရားသခင်ကို ယုံကြည်ပြီး သမ္မာတရားနှင့် ကယ်တင်ခြင်းကို လိုက်စားသောသူတစ်ယောက်အနေဖြင့် သင့်ဘဝတွင် ကျန်ရှိသော စွမ်းအင်နှင့်အချိန်ကို သင်၏တာဝန်ကို ထမ်းဆောင်ခြင်း၌လည်းကောင်း၊ ဘုရားသခင်က သင့်အား အပ်နှံသည့် မည်သည့်အရာမဆိုအပေါ်၌လည်းကောင်း အသုံးပြုသင့်သည်။ သင့်သားသမီးများနှင့်ပတ်သက်၍ အချိန်တစ်စက်မျှ အကုန်မခံသင့်ပေ။ သင့်ဘဝကို သင့်သားသမီးများက မပိုင်ဆိုင်ပေ။ ပြီးလျှင် သင့်ဘဝကို ၎င်းတို့၏ဘဝ၊ သို့မဟုတ် ရှင်သန်ရေးအတွက် အကုန်ဆုံး မခံသင့်သကဲ့သို့ ၎င်းတို့အပေါ် သင်၏ မျှော်မှန်းချက်များကို ဖြည့်ဆည်းဖို့အတွက်လည်း အကုန်ဆုံး မခံသင့်ပေ။ ထိုအစား ဘုရားသခင်က သင့်အားပေးသည့် တာဝန်ကိုလည်းကောင်း၊ အပ်နှံထားသည့်အလုပ်ကိုလည်းကောင်း၊ ဖန်ဆင်းခံတစ်ယောက်အဖြစ် သင်ဖြည့်ဆည်းသင့်သည့် တာဝန်အပေါ်ကိုပါလည်းကောင်း ဆက်ကပ်သင့်သည်။ ဤသည်မှာ သင့်ဘဝ၏ တန်ဖိုးနှင့် အဓိပ္ပာယ်တည်ရှိသည့်နေရာ ဖြစ်သည်။ သင်သည် သင်၏ကိုယ်ပိုင်သိက္ခာကို ဆုံးရှုံးပြီး သားသမီးများအတွက် ကျွန်ဖြစ်လိုစိတ်ရှိလျှင်၊ ၎င်းတို့အတွက် စိတ်ပူလိုစိတ်ရှိလျှင်၊ ၎င်းတို့အပေါ် သင်၏ကိုယ်ပိုင်မျှော်မှန်းချက်များကို ဖြည့်ဆည်းရန်အတွက် ၎င်းတို့အတွက် မည်သည့်အရာကိုမဆို လုပ်ဆောင်လိုစိတ်ရှိလျှင် ဤအရာအားလုံးသည် အဓိပ္ပာယ်မရှိဘဲ တန်ဖိုးကင်းမဲ့သည်။ ယင်းသည် အောက်မေ့ဂုဏ်ပြုခြင်းခံရမည် မဟုတ်။ သင်သည် ဤသို့ဆက်လက်လုပ်ဆောင်ပြီး ဤအယူအဆများ၊ လုပ်ဆောင်မှုများကို လက်မလွှတ်လျှင် သင်သည် သမ္မာတရားကို လိုက်စားသူမဟုတ်၊ အရည်အချင်းပြည့်မီသော ဖန်ဆင်းခံတစ်ယောက်မဟုတ်၊ သင်သည် အတော်အတန် ပုန်ကန်တတ်သည်ဟူ၍သာ အဓိပ္ပာယ်ရနိုင်သည်။ သင်သည် ဘုရားသခင်က သင့်အားပေးသည့် ဘဝနှင့်အချိန် နှစ်မျိုးလုံးကို မြတ်နိုးခြင်းမရှိ။...ဤဝတ္တရားကို ဖြည့်ဆည်းပြီးသည်နှင့် သင့်သားသမီးများက လူလာမြောက်သည်အထိ ကြီးပြင်းလာသည်နှင့် ၎င်းတို့သည် အလွန်အမင်း အောင်မြင်သည်ဖြစ်စေ၊ ရိုးစင်းသော၊ သာမန်ဖြစ်သော၊ ရိုးရှင်းသောသူများအဖြစ်သာ ရှိနေဆဲဖြစ်စေ သင်နှင့် လုံးဝ မသက်ဆိုင်ပေ။ အဘယ်ကြောင့်ဆိုသော် ၎င်းတို့၏ကံကြမ္မာကို သင်က ဆုံးဖြတ်ပေးခြင်းမဟုတ်သကဲ့သို့ သင်၏ ရွေးချယ်မှုလည်း မဟုတ်သောကြောင့်၊ ပြီးလျှင် သင်က ၎င်းတို့အား ပေးခဲ့ခြင်း အသေအချာပင် မဟုတ်သောကြောင့် ဖြစ်သည်။ ဤအရာကို ဘုရားသခင်က စီမံခြင်း ဖြစ်သည်။ ဘုရားသခင်က စီမံခြင်း ဖြစ်သောကြောင့် သင်သည် ၎င်းတို့ဘဝ၊ သို့မဟုတ် ၎င်းတို့၏ရှင်သန်ရေးကို ကြားမဝင်သင့်ပေ၊ သို့မဟုတ် မစွက်ဖက်သင့်ပေ။ ၎င်းတို့၏အလေ့အကျင့်များ၊ နေ့စဉ်လုပ်ရိုးလုပ်စဉ်များနှင့် ဘဝအပေါ် သဘောထား၊ ၎င်းတို့၌ မည်သည့်ရှင်သန်ရေးနည်းဗျူဟာများရှိပါစေ၊ ဘဝအပေါ် မည်သည့်ရှုမြင်သုံးသပ်ချက်ရှိပါစေ၊ လောကအပေါ် ၎င်းတို့၏ သဘောထားက မည်သို့ဖြစ်ပါစေ ယင်းတို့သည် ၎င်းတို့ကိုယ်တိုင် ပြုလုပ်သည့် ရွေးချယ်မှုများဖြစ်သည်။ သင်၏ အရေးကိစ္စမဟုတ်။ သင်သည် ၎င်းတို့ကို နေ့စဉ်ပျော်ရွှင်စေဖို့ သေချာစေရန်အတွက် ၎င်းတို့ကို ပြုပြင်ပေးရန်၊ သို့မဟုတ် ၎င်းတို့ကိုယ်စား မည်သည့်ဒုက္ခကိုမဆို ခံပေးရန် ဝတ္တရားမရှိပေ။ ဤအရာအားလုံးသည် မလိုအပ်ပေ။ လူတစ်ယောက်ချင်းစီ၏ ကံကြမ္မာကို ဘုရားသခင်က ဆုံးဖြတ်သည်။ ထို့ကြောင့် ၎င်းတို့သည် ဘဝတွင် ကောင်းချီး၊ သို့မဟုတ် ဒုက္ခမည်မျှကို တွေ့ကြုံသည်၊ မည်သည့်မိသားစု၊ အိမ်ထောင်နှင့် သားသမီးများရှိသည်၊ လူ့အဖွဲ့အစည်းတွင် မည်သည့်အတွေ့အကြုံများကို ၎င်းတို့ ဖြတ်သန်းရသည်၊ ဘဝတွင် မည်သည့်ဖြစ်ရပ်များကို ၎င်းတို့တွေ့ကြုံရသည်ဆိုသည့်အရာများကို ၎င်းတို့ကိုယ်တိုင် ကြိုတင်မမြင်နိုင်ပေ၊ သို့မဟုတ် ထိုသို့သောအရာများကို မပြောင်းလဲနိုင်ပေ။ ပြီးလျှင် မိဘများသည် ယင်းတို့ကို ပြောင်းလဲရန် ပို၍ပင် အစွမ်းမရှိပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) ဘုရားနှုတ်ကပတ်တော်တွေက ကျွန်မတို့ရဲ့ သားသမီးတွေကို ဘယ်လို သဘောထားမျိုးနဲ့ ဆက်ဆံသင့်လဲဆိုတာကို အရမ်း ရှင်းရှင်းလင်းလင်း ပြောပြထားပါတယ်။ မိဘတွေက သားသမီးတွေကို အရွယ်ရောက်တဲ့အထိ ပြုစုပျိုးထောင်ပေးပြီးရင် သူတို့ရဲ့ တာဝန်တွေ ပြီးဆုံးသွားပါပြီ။ ကလေးတွေ ဘယ်လမ်းကြောင်းကို လျှောက်မယ်၊ ဘယ်လို ကံကြမ္မာမျိုး ရှိမယ်ဆိုတာက မိဘတွေ ဆုံးဖြတ်ရမယ့် ကိစ္စတွေ မဟုတ်ပါဘူး။ သားအပေါ် ထားရှိတဲ့ ကျွန်မရဲ့ တာဝန်တွေကို ဖြည့်ဆည်းပြီးတာ ကြာလှပြီဖြစ်လို့ ကလေးရဲ့ ဘဝ ဒါမှမဟုတ် သူလျှောက်မယ့် လမ်းကြောင်းမှာ ဆင်ခြင်တုံတရားမဲ့ ဝင်မစွက်ဖက်သင့်တော့ဘူး။ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံပြီး ဘုရားသခင်ဆီက လာသမျှအရာအားလုံးကို ကျွန်မ လက်ခံရမယ်။ ယောဘအကြောင်းကို ကျွန်မ တွေးမိတယ်။ ဖခင်တစ်ယောက်အနေနဲ့ သားသမီးတွေကို သူ့လိုပဲ ဘုရားသခင်ကို ယုံကြည်ပြီး ကိုးကွယ်ဖို့ မျှော်လင့်ခဲ့တယ်၊ ဒါပေမဲ့ ယောဘက သားသမီးတွေကို ဆက်ဆံတဲ့အခါမှာ သူ့စည်းမျဉ်းတွေ ရှိတယ်။ သူတို့ဆီကို ဧဝံဂေလိတရား ဟောရုံဟောပြီး ဖခင်တစ်ယောက်ရဲ့ တာဝန်ကို ဖြည့်ဆည်းခဲ့တယ်။ သူတို့ ဘုရားသခင်ကို ယုံကြည်မလား၊ မယုံကြည်ဘူးလား ဆိုတာနဲ့ပတ်သက်ပြီး ယောဘက သူတို့ဆန္ဒမပါဘဲ အတင်းဆွဲခေါ်ဖို့ မကြိုးစားခဲ့သလို သူတို့ရွေးချယ်တဲ့ လမ်းကြောင်းကိုလည်း ဝင်မစွက်ဖက်ခဲ့ဘူး။ သူတို့ စိတ်နှလုံးကို တို့ထိပြီး ဘုရားသခင်ကို ယုံကြည်လာအောင် သားသမီးတွေအတွက် ဘုရားသခင်ရှေ့မှာ သူ ဆုမတောင်းခဲ့ပါဘူး။ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကိုပဲ သူ ကျိုးနွံနာခံခဲ့တာလေ။ ယောဘရဲ့ လက်တွေ့လုပ်ဆောင်မှုက ဘုရားသခင်ရဲ့ ရည်ရွယ်ချက်တွေနဲ့ ကိုက်ညီပါတယ်။ ကိုယ့်ကိုယ်ကိုယ် ယောဘနဲ့ နှိုင်းယှဉ်ကြည့်တော့ ကျွန်မ ရှက်မိတယ်။ ဘုရားနှုတ်ကပတ်တော်တွေကို အများကြီး စားသောက်ခဲ့ပေမဲ့ ကျွန်မ စိတ်နှလုံးထဲမှာ ဘုရားသခင်အတွက် နေရာမရှိခဲ့ဘူး။ အခြေအနေတွေနဲ့ ရင်ဆိုင်ရတဲ့အခါ သမ္မာတရားကို မရှာဖွေခဲ့သလို ဘုရားသခင်ရဲ့ ရည်ရွယ်ချက်တွေကို နားလည်သဘောပေါက်မှုမရှိဘဲ အဲဒီအစား ကိုယ်ဆန္ဒရှိတဲ့အတိုင်း မျက်ကန်းတောတိုး လုပ်ခဲ့တာပဲ။ ယောဘရဲ့ စံနမူနာကို လိုက်နာပြီး သားကို သမ္မာတရား စည်းမျဉ်းတွေနဲ့အညီ ကျွန်မ ဆက်ဆံရမယ်။

အခု သားက လောကကြီးထဲမှာ ရှာဖွေနေတုန်းဆိုပေမဲ့ သူ့အနာဂတ် ဒါမှမဟုတ် ကံကြမ္မာအတွက် ကျွန်မ စိုးရိမ်ပူပန်တာမျိုး မရှိတော့ဘူး၊ သူ့အတွက် ဝမ်းနည်းတာ၊ စိတ်မကောင်းဖြစ်တာမျိုးလည်း မရှိတော့ပါဘူး။ မှားယွင်းပြီး အဓိပ္ပာယ်မဲ့တဲ့ ကျွန်မရဲ့ အမြင်တွေကို ပြောင်းလဲပေးခဲ့တာ ဘုရားနှုတ်ကပတ်တော်တွေပါပဲ။ ဘုရားသခင် ကျေးဇူးတော်ကို ချီးမွမ်းပါတယ်။


၃၀။ အရည်အချင်းရှိတဲ့သူတွေကို မနာလိုဖြစ်ခြင်းကို ကျွန်မ ဘယ်လိုရပ်တန့်ခဲ့သလဲ

ဖိလစ်ပိုင်နိုင်ငံ၊ ရို့စ်

၂၀၂၁ ခုနှစ်၊ ဖေဖော်ဝါရီလမှာ ကျွန်မကို အသင်းတော်ခေါင်းဆောင်အဖြစ် ရွေးချယ်ခဲ့ကြတယ်။ တစ်နေ့တော့ အထက်ခေါင်းဆောင်တစ်ယောက်က ကျွန်မကို ပြောတယ်၊ ညီအစ်မအက်စတာက အစွမ်းအစကောင်းပြီး သူ့တာဝန်မှာလည်း အရမ်းတက်ကြွတယ်၊ သူ့ကို ကျွန်မ ပျိုးထောင်ပေးရမယ် တဲ့။ အထက်ခေါင်းဆောင် ဒီလိုပြောတာကိုကြားတော့ ကျွန်မ နည်းနည်းစိုးရိမ်သွားပြီး ညီအစ်မအက်စတာဟာ မကြာခင်မှာ သူ့တာဝန်တွေနဲ့ပတ်သက်ပြီး ကျွန်မထက် ပိုကောင်းအောင် လုပ်နိုင်လောက်တယ်လို့ တွေးမိတယ်။ အထက်ပိုင်းခေါင်းဆောင်တွေနဲ့ ညီအစ်ကိုမောင်နှမတွေအားလုံးက သူ့ကို အထင်ကြီးလေးစားကြရင် ကျွန်မ မျက်ကွယ်ပြုခံရနိုင်ပြီးတော့ နောက်ဆိုရင် အသင်းတော်ကိစ္စတွေအတွက် ဘယ်သူမှ ကျွန်မဆီ လာတော့မှာမဟုတ်ဘူး။ နောက်ပိုင်းမှာ အသင်းတော်အလုပ်ကို ဘယ်လိုလုပ်ရမယ်ဆိုတာ အက်စတာကို ကျွန်မ ပြောပြခဲ့ပေမဲ့ အသင်းတော်ရဲ့ အခြေအနေနဲ့ပတ်သက်တဲ့ တကယ့်အသေးစိတ်အချက်အလက်အားလုံးကိုတော့ သူ့ကို မမျှဝေခဲ့ဘူး၊ ပြီးတော့ အလုပ်ကို ကောင်းကောင်း ဘယ်လိုလုပ်ရမယ်ဆိုတာနဲ့ပတ်သက်ပြီး သူ့ကို အသေးစိတ် မိတ်သဟာယ မဖွဲ့ပေးခဲ့ဘူး။ အက်စတာက သူ့တာဝန်တွေမှာ တက်ကြွတာကို ကျွန်မတွေ့ခဲ့တယ်။ သူက အလုပ်နဲ့ မြန်မြန်ကျွမ်းဝင်သွားပြီး သူ့တာဝန်တွေရဲ့ ရလဒ်တွေက ပိုပိုပြီး ကောင်းလာခဲ့တယ်။ ညီအစ်ကိုမောင်နှမတွေဆီက ချီးမွမ်းတာကို သူခံခဲ့ရပြီး အထက်ခေါင်းဆောင်တွေကလည်း ဒါကို သတိထားမိခဲ့တယ်။ မကြာခင်မှာပဲ အက်စတာဟာ အသင်းတော်ခေါင်းဆောင်တစ်ဦးအဖြစ် ရွေးကောက်တင်မြှောက်ခံခဲ့ရပြီး အသင်းတော်အလုပ်မှာ ကျွန်မနဲ့အတူ စပြီးပူးပေါင်းဆောင်ရွက်ခဲ့တယ်။ ကျွန်မက အရှေ့အလယ်ပိုင်းမှာရှိပြီး ဖိလစ်ပိုင်နဲ့ အချိန်ကွာခြားချက်ရှိတဲ့အတွက် ညီအစ်ကိုမောင်နှမတွေက ကျွန်မကို ဆက်သွယ်ဖို့ အခက်အခဲရှိခဲ့ကြတယ်၊ ဒါကြောင့် သူတို့က စုဝေးပွဲတွေ ဧည့်ခံကျင်းပဖို့ အက်စတာကို အမြဲ ဆက်သွယ်ခဲ့ကြတယ်။ စုဝေးပွဲတိုင်းမှာ သူ့ကို ကျွန်မ တွေ့ရပြီး သူက သူ့တာဝန်တွေမှာ တကယ်ကို တက်ကြွခဲ့တယ်။ ကျွန်မ သူ့ကို အရမ်းမနာလိုဖြစ်မိတယ်၊ ညီအစ်ကိုမောင်နှမတွေက သူ့ကို ကျွန်မထက် ပိုတက်ကြွတယ်၊ ပိုအရည်အချင်းရှိတယ်လို့ ထင်သွားမှာကိုလည်း စိုးရိမ်မိတယ်။ ပြီးတော့ သူက ကျွန်မထက် အလုပ်ပိုလုပ်နိုင်တော့ ကျွန်မထက် သူ့ကို ပိုတန်ဖိုးထားကြမှာကိုလည်း စိုးရိမ်မိတယ်။ ကျွန်မ တွေးမိတယ်၊ “နောင်ကျရင် ငါ့ရဲ့ အသင်းတော်အလုပ်အတွေ့အကြုံတချို့ကို သူ့ကို ချက်ချင်း ဝေမျှလို့မဖြစ်ဘူး။ သူက အသင်းတော်အလုပ်နဲ့ သမ္မာတရားတချို့အကြောင်းကို အများကြီး နားလည်ပြီးသား၊ ဒါကြောင့် ငါနားလည်သမျှအရာအားလုံးကို သူ့ကို ပြောပြလိုက်ရင် တစ်နေ့ကျရင် သူက အသင်းတော်အလုပ်ကို ငါ့ထက်ပိုနားလည်ပြီး ငါ့ထက် ပိုကောင်းအောင် လုပ်မှာပဲ။ အဲဒီအခါကျရင် ညီအစ်ကိုမောင်နှမတွေက ငါ့ထက် သူ့ကို ပိုပြီးမျက်နှာသာပေးပြီး လေးစားကြလိမ့်မယ်၊ ပြီးတော့ အထက်ခေါင်းဆောင်တွေကလည်း သူ့ကို ပိုတန်ဖိုးထားပြီး ငါ့ကို ပျိုးထောင်ဖို့ သိပ်မတန်တော့ဘူးလို့ ထင်သွားကြမှာပဲ”လို့ပေါ့။ ရလဒ်အနေနဲ့ အက်စတာကို ကျွန်မ မပျိုးထောင်ပေးချင်ခဲ့ဘူး။ ရက်တွေကြာလာတာနဲ့အမျှ အက်စတာက သူ့တာဝန်တွေမှာ ပိုတက်ကြွလာခဲ့တယ်။ သူက အလုပ်ပိုလုပ်လာပြီး သူနဲ့အတူရှိတဲ့အခါတိုင်း ကျွန်မက အရည်အချင်းမရှိသလို၊ စိတ်ဓာတ်ကျသလို ခံစားခဲ့ရတယ်။

တစ်ခါတုန်းက လူသစ်တွေ အများကြီး အသင်းတော်ထဲ ဝင်လာတဲ့အတွက် ကျွန်မတို့ စုဝေးပွဲအဖွဲ့ငယ်လေးတွေ ပိုဖွဲ့စည်းဖို့ လိုအပ်ခဲ့တယ်။ အက်စတာနဲ့ကျွန်မက ဒီအလုပ်ကို သီးခြားစီလုပ်ခဲ့ကြတယ်။ အပေါ်ယံမှာတော့ ကျွန်မတို့နှစ်ယောက်က အတူတူ ကောင်းကောင်း အလုပ်လုပ်ကြပုံပေါက်ပေမဲ့ ဒီအလုပ်ကို အမြန်စီစဉ်ဖို့လိုမှန်း ကျွန်မက သူ့ကို မပြောခဲ့ဘဲ ကိုယ့်အလုပ်နဲ့ကိုယ်ပဲ အလုပ်ရှုပ်နေခဲ့တယ်။ ကျွန်မ တွေးလိုက်တယ်၊ “ငါသာ အဖွဲ့တွေ ပိုဖွဲ့စည်းနိုင်ပြီး လူတွေ စုဝေးပွဲပိုတက်ဖို့ စီစဉ်ပေးနိုင်ရင် ညီအစ်ကိုမောင်နှမတွေဆီက ချီးမွမ်းတာကို ခံရမှာပဲ” လို့ပေါ့။ အက်စတာကို သူ့အလုပ်တိုးတက်မှုအကြောင်း ကျွန်မမေးတော့ သူက သူ့အလုပ်ဝန်က များလို့ စုဝေးပွဲတက်ဖို့လိုတဲ့လူတွေကို ပိုပြီးဂရုမစိုက်နိုင်ခဲ့ဘူးလို့ ကျွန်မကို ပြောတယ်။ ဒါပေမဲ့ ကျွန်မက သူ့ကို ဘာအကူအညီမှ မပေးခဲ့ဘူး။ အထက်ခေါင်းဆောင်တွေက အက်စတာရဲ့အလုပ်အကြောင်း ကျွန်မကို မေးတဲ့အခါမှာ သူက သူ့အလုပ်ဝန်များတဲ့အကြောင်း ညည်းညူတယ်လို့တောင် ကျွန်မ ပြောခဲ့တယ်။ အထက်ခေါင်းဆောင်တွေက ကျွန်မပြောတာကို သဘောတူပုံရတော့ ကျွန်မ အရမ်းပျော်သွားတယ်။ သူတို့ရဲ့အမြင်မှာ အက်စတာရဲ့တန်ဖိုးက ကျဆင်းသွားပြီ၊ သူက အလုပ်လုပ်နိုင်စွမ်းကောင်းတယ်လို့ သူတို့ ထင်တော့မှာမဟုတ်ဘူးလို့ ခံစားရတယ်။ နောက်တစ်ခါမှာ အက်စတာက အဖွဲ့တစ်ဖွဲ့အတွက် စုဝေးပွဲကို ဧည့်ခံတဲ့အခါ လူသစ်တစ်ယောက်က ဘုရားသခင်ရဲ့ အလုပ်နဲ့ ပေါ်ထွန်းခြင်းအကြောင်း အယူအဆတချို့ ရှိခဲ့တယ်။ အက်စတာက ဒီအယူအဆတွေကို ဖြေရှင်းဖို့ ဘယ်လိုမိတ်သဟာယပြုရမှန်း မသိဘူးလို့ ကျွန်မကို ပြောတယ်။ တကယ်တော့ အဲဒါတွေကို ဖြေရှင်းဖို့ ဘယ်သမ္မာတရားတွေကို မိတ်သဟာယပြုရမလဲဆိုတာ ကျွန်မသိပေမဲ့ သူပိုပြီးသင်ယူသွားမှာကို ကျွန်မမလိုလားခဲ့ဘူး။ ကျွန်မ တွေးမိတယ်၊ “နင်က အခုတောင် ကောင်းကောင်းလုပ်နေပြီ။ နင်သာ ပိုသင်ယူပြီး ဒီပြဿနာကို ဖြေရှင်းနိုင်ရင် ညီအစ်ကိုမောင်နှမတွေအားလုံးက နင့်ကို ချီးကျူးကြမှာပဲ။ အားလုံးက နင့်ကို လေးစားတာ ငါမလိုလားဘူး။ ငါတို့နှစ်ယောက်လုံးက အသင်းတော်ခေါင်းဆောင်တွေဖြစ်ပေမဲ့ ငါက အရင်ခေါင်းဆောင်ဖြစ်ခဲ့တာ၊ ငါက အကောင်းဆုံးဖြစ်ချင်တယ်။ လူတွေ နင့်ကို မေးတဲ့ ပြဿနာတိုင်းကို နင် ဖြေရှင်းပေးနိုင်ရင် နင့်အလုပ်က ငါ့အလုပ်ထက် ပိုထိရောက်တယ်လို့ ညီအစ်ကိုမောင်နှမတွေက ထင်ကြမှာပဲ။ အဲဒီအခါကျရင် ငါက ဘယ်လိုဆက်ပြီး အလုပ်လုပ်နိုင်တော့မှာလဲ” လို့ပေါ့။ ဒါကြောင့် ဒီပြဿနာကို ဘယ်လိုဖြေရှင်းရမလဲဆိုတာ ကျွန်မ သူ့ကို မပြောခဲ့ဘူး။ အဲဒီအစား အထက်ခေါင်းဆောင်တွေကို သွားမေးဖို့ပဲ သူ့ကို ပြောလိုက်တယ်။ ဒီလိုဆိုရင် အထက်ခေါင်းဆောင်တွေက သူ သမ္မာတရားကို နားမလည်ဘူးလို့ ထင်သွားပြီး သူ့ကို အထင်ကြီးတော့မှာ မဟုတ်ဘူးလို့ ကျွန်မ တွေးခဲ့တယ်။ ဒီလိုလုပ်ပြီးတဲ့နောက်မှာ ကျွန်မ တကယ်ကို အပြစ်ရှိသလို ခံစားခဲ့ရပေမဲ့ သူ့ကို ကျွန်မ မကူညီခဲ့သေးဘူး။ အထက်ခေါင်းဆောင်တွေက သူ့ကို ကူညီဖို့ ကျွန်မကို ပြောတဲ့အခါကျမှပဲ ဒီပြဿနာကို ဘယ်လိုဖြေရှင်းရမလဲဆိုတာ နောက်ဆုံးမှာ သူ့ကို ပြောပြခဲ့တယ်။

ကျွန်မ တကယ်ကို စိတ်နှလုံးမာကျောလာတယ်လို့ ခံစားခဲ့ရတယ်။ ကျွန်မ အက်စတာကို တကယ်ပဲ မနာလိုမဖြစ်ချင်ခဲ့ပေမဲ့ ကိုယ့်ကိုယ်ကိုယ် မထိန်းချုပ်နိုင်ခဲ့ဘူး။ ကိုယ့်လုပ်ရပ်တွေအတွက် ဝမ်းနည်းမိပြီး ကိုယ့်အခြေအနေက ဆိုးရွားမှန်း ကျွန်မသိခဲ့တယ်။ ကိုယ့်ပြဿနာကို သဘောပေါက်ပြီးတဲ့နောက်မှာ ကိုယ့်ကိုယ်ကိုယ် ဆင်ခြင်သုံးသပ်ပြီး နားလည်ဖို့ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ကျွန်မ ဖတ်ခဲ့တယ်။ ဘုရားသခင်ရဲ့ နှုတ်ကပတ်တော်တွေကို ကျွန်မ ဖတ်ခဲ့တယ်။ “အသင်းတော်ခေါင်းဆောင်တစ်ဦးအနေဖြင့် ပြဿနာများကို ဖြေရှင်းဖို့ သမ္မာတရားကို အသုံးပြုရန် သင်ယူဖို့ လိုအပ်ရုံမျှသာမကဘဲ ပင်ကိုစွမ်းရည်ရှိသူများကို ရှာဖွေပြီး ပျိုးထောင်ပေးဖို့လည်း လိုအပ်လေသည်။ ၎င်းတို့ကို သင်သည် လုံးဝ မနာလိုခြင်း၊ သို့မဟုတ် ဖိနှိပ်ခြင်းမရှိရပေ။ ဤနည်းဖြင့် လက်တွေ့လုပ်ဆောင်ခြင်းသည် အသင်းတော်အလုပ်အတွက် အကျိုးရှိစေသည်။ သင်နှင့် ပူးပေါင်းဆောင်ရွက်ရန်၊ အလုပ်အားလုံးကို ကောင်းစွာလုပ်ဆောင်ရန်တို့အတွက် သမ္မာတရားကို လိုက်စားသူအချို့အား ပျိုးထောင်နိုင်ပြီး အဆုံး၌ သင်တို့အားလုံးသည် အတွေ့အကြုံဆိုင်ရာ သက်သေခံချက်များ ရှိလျှင် သင်သည် စံနှုန်းပြည့်မီသည့် ခေါင်းဆောင်တစ်ယောက်၊ သို့မဟုတ် အမှုဆောင်တစ်ယောက် ဖြစ်သည်။ သင်သည် အရာအားလုံးကို စည်းမျဉ်းများအတိုင်း ကိုင်တွယ်နိုင်ပါက သင်သည် သင်၏ သစ္စာစောင့်သိခြင်းကို ပူဇော်ဆက်ကပ်နေခြင်း ဖြစ်သည်။ လူအချို့သည် အခြားသူများက မိမိတို့ထက် ပို၍ သာလွန်သည်ကိုလည်းကောင်း၊ မိမိတို့ထက် ပို၍ မြင့်မားသည်ကိုလည်းကောင်း၊ မိမိတို့က လျစ်လျူရှုခြင်း ခံရသော်လည်း အခြားသူများက အသိအမှတ်ပြုခြင်း ခံရမည်ကိုလည်းကောင်း အစဉ် စိုးရွံ့ကြသဖြင့် ၎င်းတို့သည် အခြားလူများအား တိုက်ခိုက်ပြီး ဖယ်ကြဉ်ကြလေသည်။ ဤသည်မှာ ပင်ကိုစွမ်းရည်ရှိသူများအား မနာလိုဖြစ်ခြင်း မဟုတ်လော။ ယင်းမှာ တစ်ကိုယ်ကောင်းဆန်ပြီး စက်ဆုပ်ဖွယ် ဖြစ်သည် မဟုတ်လော။ ဤသည်မှာ မည်သည့် စိတ်သဘောထားမျိုး ဖြစ်ပါသနည်း။ ယင်းမှာ မလိုမုန်းထားခြင်းပါတကား။ အခြားသူများအတွက် မတွေးဘဲ၊ သို့မဟုတ် ဘုရားအိမ်တော်၏ အကျိုးစီးပွားများကို ထည့်မတွက်ဘဲ ကိုယ်ကျိုးအတွက်ကိုသာ စဉ်းစားသည့်သူများ၊ မိမိ၏ကိုယ်ပိုင် တစ်ကိုယ်ကောင်းဆန်သော စိတ်ဆန္ဒများကိုသာ ဖြည့်ဆည်းသည့်သူများတွင် ဆိုးသော စိတ်သဘောထားတစ်ခု ပိုင်ဆိုင်ပြီး သူတို့ကို ဘုရားသခင်မနှစ်သက်ပါ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) ဘုရားသခင်ရဲ့ နှုတ်ကပတ်တော်တွေကို ဖတ်ပြီးတဲ့နောက်မှာ ကျွန်မ အရမ်းကို စိတ်ထိခိုက် ခံစားခဲ့ရတယ်။ ကျွန်မက အရည်အချင်းရှိတဲ့သူတွေကို မနာလိုဖြစ်တဲ့လူတစ်ယောက်ဆိုတာ သဘောပေါက်ခဲ့တယ်။ အထက်ခေါင်းဆောင်တွေက အက်စတာကို ပျိုးထောင်ဖို့ ကျွန်မကို တောင်းဆိုတဲ့အခါ သူက အရည်အချင်းရှိတာ၊ စုဝေးပွဲတွေကို ကောင်းကောင်းဧည့်ခံကျင်းပတတ်တာ၊ သူ့အလုပ်မှာ ရလဒ်ကောင်းတွေရတာကို ကျွန်မတွေ့တော့ သူ့ကို မနာလိုဖြစ်ခဲ့တယ်။ သူက ကျွန်မကို ကျော်တက်ပြီး ညီအစ်ကိုမောင်နှမတွေရဲ့ အထင်ကြီးလေးစားမှု ခံရမှာကို ကျွန်မ ကြောက်ခဲ့တယ်၊ အထက်ခေါင်းဆောင်တွေက သူ့ကို တန်ဖိုးထားမှာကို စိုးရိမ်ခဲ့တယ်၊ ဒါကြောင့် သူတို့က ကျွန်မကို ပျိုးထောင်တာကို ရပ်လိုက်မှာကိုလည်း စိုးရိမ်ခဲ့တယ်။ အက်စတာက သူ့တာဝန်ကို ကောင်းကောင်း ထမ်းဆောင်တဲ့အတွက် ရာထူးတိုးပြီး ပျိုးထောင်ခံရတာကို တားဆီးဖို့အတွက် ကျွန်မ သူ့ကို ဖိနှိပ်ခဲ့တယ်။ သူက အစွမ်းအစကောင်းမှန်း ကောင်းကောင်းသိပေမဲ့ သူ့ကို ကျွန်မ မပျိုးထောင်ခဲ့ဘူး၊ အသင်းတော်အလုပ်ကို ဘယ်လိုကောင်းကောင်းလုပ်ရမလဲဆိုတာ သူ့ကို မပြောခဲ့ဘူး။ ကျွန်မ တစ်ယောက်ပဲ အထင်ကြီးလေးစားခံရတဲ့သူဖြစ်ချင်ခဲ့တယ်။ သူက ညီအစ်ကိုမောင်နှမတွေရဲ့ ပြဿနာတွေကို မဖြေရှင်းနိုင်တဲ့အခါမှာ ကျွန်မက အဲဒါတွေကို ဘယ်လိုဖြေရှင်းရမယ်ဆိုတာ သိပေမဲ့ သူ့ကို မပြောခဲ့ဘူး။ အပေါ်ယံမှာတော့ အထက်ခေါင်းဆောင်တွေကို သွားမေးဖို့ သူ့ကို အားပေးနေခဲ့ပေမဲ့ တကယ်တော့ ဒီလိုလုပ်ခြင်းအားဖြင့် အထက်ခေါင်းဆောင်တွေ သူ့အပေါ် အထင်အမြင်မကောင်းဖြစ်စေချင်ခဲ့တာ၊ သူက သမ္မာတရားကို နားမလည်ဘူး၊ ဒီတာဝန်ကို ဖြည့်ဆည်းနိုင်စွမ်းမရှိဘူးလို့ သူတို့ကို ထင်စေချင်ခဲ့တာ။ ကျွန်မ တကယ်ကို စဉ်းလဲကောက်ကျစ်၊ လှည့်ဖြားတတ်ပြီး တစ်ကိုယ်ကောင်းဆန်လိုက်တာ၊ စက်ဆုပ်စရာကောင်းလိုက်တာ။ အသင်းတော်ခေါင်းဆောင်တစ်ယောက်အနေနဲ့ အရည်အချင်းရှိတဲ့လူတွေကို တွေ့တဲ့အခါ ပျိုးထောင်ပေးသင့်တယ်၊ ပြီးတော့ သူတို့ကို အသင်းတော်အလုပ် ကောင်းကောင်းလုပ်နိုင်အောင် အစွမ်းကုန် ကူညီပေးသင့်တယ်။ ဒါပေမဲ့ ကျွန်မက ဘုရားသခင်ရဲ့ ရည်ရွယ်ချက်ကို ထည့်မစဉ်းစားဘူး၊ အသင်းတော်အလုပ်ကိုလည်း ထည့်မစဉ်းစားခဲ့ဘူး။ ကိုယ့်ရဲ့ဂုဏ်သတင်းနဲ့ အဆင့်အတန်းအတွက်ပဲ အလုပ်လုပ်ခဲ့တယ်။ အရည်အချင်းရှိသူတွေကို မနာလိုဖြစ်တဲ့ အခြေအနေမှာ နေထိုင်ရင်း ကျွန်မက အရည်အချင်းရှိတဲ့လူတွေကို ဖိနှိပ်ပြီး အက်စတာကို ပျိုးထောင်ဖို့ ငြင်းဆန်ခဲ့တယ်၊ သူ အသင်းတော်အလုပ်မှာ မအောင်မြင်ဖို့ကိုတောင် မျှော်လင့်ခဲ့တယ်။ ဒီလုပ်ရပ်တွေရဲ့ နောက်ကွယ်မှာ ကျွန်မက မလိုမုန်းထားတဲ့ စိတ်သဘောထားတစ်ခုကို ထုတ်ဖော်နေခဲ့တယ်။ မလိုမုန်းထားတဲ့ စိတ်သဘောထားရှိသူတွေသာ သူတို့ရဲ့ ညီအစ်ကိုမောင်နှမတွေကို ဖိနှိပ်လိမ့်မယ်။ ပုံမှန် လူ့သဘာဝရှိတဲ့ လူတွေက သူတို့ရဲ့ ညီအစ်ကိုမောင်နှမတွေကို အန္တရာယ် မပြုကြဘူး။ အဲဒီအချိန်မှာ ကျွန်မက ကိုယ့်တာဝန်မှာ စာတန်ဆန်တဲ့ စိတ်သဘောထားအတိုင်း ပြုမူနေခဲ့တာ၊ ဒါက ဘုရားသခင်ရဲ့အမြင်မှာ ရွံရှာစရာကောင်းတယ်ဆိုတာကို သဘောပေါက်ခဲ့တယ်။ အက်စတာက အစွမ်းအစကောင်းပြီး သူ့တာဝန်မှာ တက်ကြွတယ်။ သူ့ကို ပျိုးထောင်ပေးခြင်းအားဖြင့် အသင်းတော်အလုပ်ကို ပိုလွယ်လွယ်ကူကူလုပ်နိုင်ပြီး အသင်းတော်အလုပ်ရဲ့ အဘက်ဘက်က ရလဒ်တွေက တိုးတက်လာမှာပဲ။ ကျွန်မ သူ့ကို မနာလိုမဖြစ်ခဲ့သင့်ဘူး၊ အဲဒီအစား သူ့ကို ပျိုးထောင်ပေးပြီး သူ့တာဝန်မှာ ကူညီပေးသင့်တယ်၊ ပြီးတော့ အသင်းတော်အလုပ်ကို တာဝန်သိသိနဲ့ လုံ့လဝီရိယရှိရှိ လုပ်ခဲ့သင့်တယ်။ ဒါကြောင့် ကျွန်မ ဘုရားသခင်ဆီ ဆုတောင်းခဲ့တယ်၊ “ဘုရားသခင်၊ သမီး စာတန်ဆန်တဲ့ စိတ်သဘောထားအတိုင်း မပြုမူချင်တော့ပါဘူး။ ကိုယ်တော့်ကို သမီး မပုန်ကန်၊ မဆန့်ကျင်ချင်တော့ပါဘူး။ ကိုယ်တော့်ရှေ့မှာ နောင်တရချင်တယ်၊ သမီးရဲ့ညီအစ်မကို ကူညီချင်တယ်၊ ပြီးတော့ သမီးတို့ရဲ့တာဝန်တွေကို ကောင်းကောင်းထမ်းဆောင်ဖို့ သူနဲ့အတူ အလုပ်လုပ်ချင်ပါတယ်” လို့ပေါ့။ ကျွန်မ ဘုရားသခင်ဆီ အထပ်ထပ်ဆုတောင်းခဲ့တယ်။ အဲဒီအချိန်အတောအတွင်းမှာ ကျွန်မရဲ့စိတ်နှလုံးထဲမှာ အပြစ်ရှိသလို အရမ်းခံစားခဲ့ရတယ်။ ကျွန်မက အက်စတာကို မနာလို မဖြစ်သင့်တော့ဘူးလို့ ကိုယ့်ကိုယ်ကိုယ် ပြောခဲ့တယ်၊ ဒါဟာ ဘုရားသခင် မနှစ်သက်တဲ့ ဖောက်ပြန်ပျက်စီးတဲ့ စိတ်သဘောထားတစ်ခုပဲ။ အဲဒီနောက်မှာ ကျွန်မ အက်စတာကို တက်တက်ကြွကြွနဲ့ စပြီးကူညီခဲ့တယ်။ နေ့တိုင်း သူနဲ့ စကားပြောတယ်၊ တိုးတက်မှုရှိလာအောင် အသင်းတော်အလုပ်ကို ဘယ်လိုကောင်းကောင်းလုပ်ရမလဲဆိုတာကို သူ့ကို တဖြည်းဖြည်း လမ်းညွှန်ပေးခဲ့တယ်။ အထက်ခေါင်းဆောင်တွေက အကောင်အထည်ဖော်ဖို့လိုတဲ့အလုပ်အကြောင်း ကျွန်မကို အသိပေးတဲ့အခါတိုင်းမှာ အလုပ်ကို ဘယ်လိုလုပ်ဆောင်သင့်တယ်ဆိုတာကို အက်စတာနဲ့ ဆွေးနွေးခဲ့တယ်။ သူက ကျွန်မကို ကျော်တက်သွားမှာ၊ ညီအစ်ကိုမောင်နှမတွေရဲ့ အထင်ကြီးလေးစားမှုကို ခံရမှာ၊ ပြီးတော့ ကျွန်မရဲ့ အရှိန်အဝါကို လုယူသွားမှာကို ကျွန်မ မကြောက်တော့ဘူး။ ကျွန်မတို့ တာဝန်တွေကို အတူတူလုပ်ဆောင်တဲ့အခါ အက်စတာနဲ့ သဟဇာတရှိရှိလုပ်ဆောင်ခဲ့တယ်၊ အလုပ်တော်တော်များများက ပိုလွယ်လာခဲ့ပြီး အသင်းတော်အလုပ်ရဲ့ရလဒ်တွေကလည်း တိုးတက်လာခဲ့တာကို တွေ့ခဲ့ရတယ်။

နောက်ပိုင်းမှာ ကျွန်မက အသင်းတော်တချို့ရဲ့အလုပ်ကို ကြီးကြပ်နေခဲ့ပြီး အထက်ခေါင်းဆောင်တွေက ညီအစ်မမေလင်ကို ကျွန်မကြီးကြပ်တဲ့အသင်းတော်တစ်ခုမှာ သူ့တာဝန်တွေ ထမ်းဆောင်ဖို့ တာဝန်ပေးခဲ့တယ်။ အစပိုင်းမှာ သူက စုဝေးပွဲတွေမှာ စကားသိပ်မပြောဘဲ အရမ်းတိတ်ဆိတ်နေပေမဲ့ နောက်ပိုင်းမှာ သူက အများကြီးပိုပြီးမိတ်သဟာယပြုလာတယ်၊ သူ့မိတ်သဟာယကလည်း အရမ်းကောင်းတယ်။ သူ့ကို ကျွန်မ နည်းနည်းမနာလိုဖြစ်မိပြီး စိုးရိမ်ခဲ့တယ်၊ ဘာဖြစ်လို့လဲဆိုတော့ သူက ဘုရားသခင်ကို ယုံကြည်တာကြာပြီ၊ သမ္မာတရားတွေကို ပိုနားလည်တယ်၊ အလုပ်အကြောင်းအများကြီးသိတယ်၊ ပြီးတော့ အလုပ်မှာ အတွေ့အကြုံ ပိုရှိလို့ပဲ။ ညီအစ်ကိုမောင်နှမတွေက သူ့ကို သေချာပေါက် ချီးမွမ်းပြီး လေးစားကြလိမ့်မယ်လို့ ကျွန်မ တွေးခဲ့တယ်။ ကျွန်မ အဲဒီလို မဖြစ်စေချင်ခဲ့ဘူး။ တစ်နေ့မှာ ညီအစ်မမေလင် ကြီးကြပ်နေတဲ့ အဖွဲ့တချို့ရဲ့အခြေအနေကို သူနဲ့ ကျွန်မ ဆွေးနွေးခဲ့ပြီး ညီအစ်ကိုမောင်နှမတွေ ပုံမှန်စုဝေးပွဲမတက်တဲ့အကြောင်းရင်းတွေကို သူ့ကို မေးခဲ့တယ်။ သူက ဒီကိစ္စကို စုံစမ်းနေတယ်လို့ ကျွန်မကို ပြောခဲ့တယ်၊ ဒါပေမဲ့ အလုပ်တွေအများကြီး လုပ်ခဲ့ပေမဲ့ ဘာတွေမှားနေလဲဆိုတာကို သူ ရှင်းရှင်းလင်းလင်း မသိသေးဘူး။ ဒီလိုကြားပြီးတဲ့နောက်မှာ သူက ညည်းညူနေတယ်လို့ ခံစားရပြီး သူ့မှာ အားနည်းချက်တွေအများကြီးရှိတယ်လို့ တွေးခဲ့တယ်။ အထက်ခေါင်းဆောင်တွေက အလုပ်အကြောင်းလာမေးတဲ့အခါ ကျွန်မက သူတို့ကို ပြောလိုက်တယ်၊ “မေလင်က ညည်းညူရတာကို ကြိုက်တယ်၊ သူ့တာဝန်တွေကို ဖြည့်ဆည်းဖို့ ဇွဲမရှိဘူး” လို့ပေါ့။ ကျွန်မတို့ရဲ့ စကားပြောဆိုမှု ဓာတ်ပုံမှတ်တမ်းတွေကိုတောင် ခေါင်းဆောင်တွေဆီ ကျွန်မ ပို့ခဲ့ပြီး သူက ညည်းညူနေပြီး တခြားသူတွေရဲ့ အကြံဉာဏ်ကို လက်မခံချင်ဘူးလို့ ခေါင်းဆောင်တွေကို ထင်စေချင်ခဲ့တယ်။ သူ့ကို အထင်သေးပြီး ကျွန်မကို ပိုတန်ဖိုးထားစေချင်တယ်၊ သူ့ထက် ကျွန်မက ပိုပြီးပျိုးထောင်ထိုက်တယ်လို့ ထင်စေချင်ခဲ့တယ်။ ဒီအတွေးတွေကို ကျွန်မ ထုတ်ဖော်မိတဲ့အခါ ကိုယ့်အခြေအနေ မှားနေမှန်း သဘောပေါက်သွားပြီး ဘုရားသခင်ဆီမှာ ဆုတောင်းပြီး ရှာဖွေခဲ့တယ်။

နောက်ပိုင်းမှာ ဘုရားသခင်ရဲ့ နှုတ်ကပတ်တော်တွေကို ကျွန်မ ဖတ်ခဲ့တယ်။ “၎င်းတို့ထက် သာလွန်သော လူတစ်ဦးကို ၎င်းတို့တွေ့မြင်သည့်အခါ လူတို့၏ စိတ်နှလုံးထဲရှိ မိမိတို့၏ နေရာကို ကာကွယ်ရန်အလို့ငှာ ထိုသူအကြောင်း အခြေအမြစ်မရှိသော ကောလာဟလများ လုပ်ကြံဖန်တီးလျက် သို့မဟုတ် ထိုသူကို အပုပ်ချပြီး ထိုသူ၏ ဂုဏ်သတင်းကို လျော့ပါးစေရန် စက်ဆုပ်ဖွယ်ကောင်းသော နည်းလမ်းများကို အသုံးချလျက် ထိုသူကို မိမိတို့၏ ခြေဖဝါးအောက်တွင်ပင် နင်းချေလျက် ထိုသူကို ပြိုလဲစေရန် ကြိုးစားကြ၏။ ဤသည်မှာ မည်သို့သော စိတ်သဘောထားအမျိုးအစားဖြစ်သနည်း။ ဤသည်မှာ မာနထောင်လွှားခြင်းနှင့် စိတ်ကြီးဝင်ခြင်း သက်သက်မဟုတ်ပေ။ စာတန်၏ စိတ်သဘောထားဖြစ်သည်။ ဤသည်မှာ မလိုမုန်းထားသော စိတ်သဘောထားဖြစ်သည်။ ဤပုဂ္ဂိုလ်သည် မိမိတို့ထက် ပိုတော်ပြီး သာလွန်သောသူများကို တိုက်ခိုက်ခြင်းနှင့် ဖယ်ကြဉ်ခြင်းမှာ ဆိုးညစ်၍ ကောက်ကျစ်ဆိုးယုတ်၏။ ထို့ပြင် ၎င်းတို့သည် လူများကို ဖြိုချရန် မည်သည့်အရာကိုမဆို လုပ်ဆောင်ခြင်းက ၎င်းတို့အတွင်း၌ မသေးလှသော မကောင်းဆိုးဝါးသဘာဝ ရှိကြောင်းကို ပြသနေ၏။ စာတန်၏ စိတ်သဘောထားဖြင့် အသက်ရှင်လျက် ၎င်းတို့သည် လူများကို မထီမဲ့မြင်ပြုကြသည်၊ ထောင်ချောက်ဆင်ရန် ကြိုးပမ်းကြသည်၊ ညှဉ်းပန်းကြ၏။ ဤသည်မှာ မကောင်းမှုပြုခြင်း မဟုတ်လော။ ဤသို့ အသက်ရှင်နေထိုင်ကြသော်လည်း ၎င်းတို့သည် မိမိတို့ကိုယ်ကို အကောင်းပကတိဖြစ်သည်ဟုလည်းကောင်း၊ လူကောင်းတစ်ဦးဖြစ်သည်ဟုလည်းကောင်း ထင်မှတ်နေကြဆဲ ဖြစ်၏။ သို့သော် ၎င်းတို့ထက် သာလွန်သော တစ်စုံတစ်ဦးကို မြင်သောအခါ ထိုသူကို ညှဉ်းပန်းပြီး အလုံးစုံ နင်းခြေကြ၏။ ဤ၌ ပြဿနာကား အဘယ်နည်း။ ဤသို့သော ဒုစရိုက်အမှုများကို ကျူးလွန်ကြသော၎င်းတို့သည် မသမာ၍ စည်းကမ်းမဲ့သောသူများ မဟုတ်လော။ ဤသို့သောလူတို့သည် မိမိတို့၏ အကျိုးစီးပွားများနှင့် မိမိတို့၏ ခံစားချက်များကိုသာ ထည့်သွင်းစဉ်းစားကြပြီး ၎င်းတို့ လိုလားသမျှမှာ မိမိတို့၏ လိုအင်ဆန္ဒများ၊ ရည်မှန်းချက်များနှင့် ရည်ရွယ်ချက်များကို အောင်မြင်စေရန်သာ ဖြစ်၏။ အသင်းတော်၏အလုပ်အပေါ် မည်မျှ ထိခိုက်နစ်နာစေသည်ကို ဂရုမစိုက်ပေ။ ၎င်းတို့သည် လူတို့စိတ်ထဲရှိ ၎င်းတို့၏ အဆင့်အတန်းနှင့် ၎င်းတို့၏ ကိုယ်ပိုင် ဂုဏ်သတင်းကို ကာကွယ်ရန် ဘုရားအိမ်တော်၏ အကျိုးစီးပွားများကို စွန့်လွှတ်ဖို့ ပို၍ နှစ်သက်ကြသည်။ ဤသို့သောလူတို့သည် မာနထောင်လွှားခြင်း၊ မိမိကိုယ်ကို မှန်ကန်သည်ဟု ယူမှတ်ခြင်း၊ တစ်ကိုယ်ကောင်းဆန်ပြီး ယုတ်မာခြင်းမရှိသလော။ ဤသို့သောသူတို့သည် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်ရုံသာမက အလွန့်အလွန် တစ်ကိုယ်ကောင်းဆန်ပြီး ယုတ်မာသည်။ ၎င်းတို့သည် ဘုရားသခင်၏ ရည်ရွယ်ချက်များကို လုံးဝ အလေးမထားပေ။ ဤသို့သောသူတို့သည် ဘုရားသခင်ကို ကြောက်ရွံ့သော စိတ်နှလုံး ရှိသလော။ ၎င်းတို့သည် ဘုရားသခင်ကို ကြောက်ရွံ့သော စိတ်နှလုံး လုံးဝ မရှိပေ။ ဤအတွက်ကြောင့် ၎င်းတို့က အသိစိတ်၏ အပြစ်တင်ခြင်း လုံးဝမရှိဘဲ၊ ကြောက်ရွံ့ခြင်း လုံးဝမရှိဘဲ၊ စိုးရိမ်ကြောင့်ကြခြင်း လုံးဝမရှိဘဲ၊ သို့မဟုတ် စိတ်ပူခြင်းလုံးဝ မရှိဘဲ၊ အကျိုးဆက်များကို ထည့်သွင်းစဉ်းစားခြင်း မရှိဘဲ လက်လွတ်စပယ် လုပ်ဆောင်ကာ အလိုရှိသလို ဆောင်ရွက်ကြခြင်း ဖြစ်သည်။ ဤသည်မှာ ၎င်းတို့ မကြာခဏ လုပ်ဆောင်သည့်အရာနှင့် အမြဲ ပြုမူကြပုံ ဖြစ်သည်။ ထိုသို့သော အပြုအမူ၏ သဘာဝမှာ အဘယ်နည်း။ သက်သက်သာသာ ပြောရမည်ဆိုလျှင် ထိုသို့သော လူများသည် အလွန့်အလွန် မနာလိုတတ်ကြပြီး ပုဂ္ဂိုလ်ရေး ဂုဏ်သတင်းနှင့် အဆင့်အတန်းအတွက် အလွန် ပြင်းထန်သည့် လိုအင်ဆန္ဒတစ်ခု ရှိကြလေသည်။ ၎င်းတို့သည် အလွန် လှည့်ဖြားကြပြီး မသိမသာ ဒုက္ခပေးတတ်ကြသည်။ သာ၍ ပြင်းထန်စွာ ပြောရလျှင် ပြဿနာ၏ အနှစ်သာရမှာ ထိုသို့သော လူများတွင် ဘုရားသခင်ကို ကြောက်ရွံ့သော စိတ်နှလုံး လုံးဝ မရှိကြခြင်းဖြစ်သည်။ ဘုရားသခင်ကို သူတို့ မကြောက်ပေ၊ မိမိတို့ကိုယ်ကို အကြီးမြတ်ဆုံးအဖြစ် ယုံကြည်ကြပြီး မိမိတို့နှင့် ပတ်သက်သည့်အရာမှန်သမျှကို ဘုရားသခင်ထက် ပိုမြင့်ပြီး သမ္မာတရားထက် ပိုမြင့်သည်ဟု သူတို့မှတ်ယူကြသည်။ သူတို့၏ စိတ်နှလုံးများထဲတွင် ဘုရားသခင်သည် ဖော်ပြဖို့ မထိုက်တန်ဘဲ အရေးမပါဖြစ်ကာ သူတို့၏ စိတ်နှလုံးများထဲတွင် ဘုရားသခင်သည် လုံးဝ အဆင့်အတန်း တစ်စက်မျှ မရှိချေ။ မိမိတို့၏ နှလုံးသားများထဲတွင် ဘုရားသခင်အတွက် နေရာမရှိသောသူများနှင့် ဘုရားသခင်ကို ကြောက်ရွံ့သော စိတ်နှလုံး မရှိသူများက သမ္မာတရားကို လက်တွေ့လုပ်ဆောင်နိုင်ကြသလော။ လုံးဝ မလုပ်ဆောင်နိုင်ပေ။ ထို့ကြောင့် သူတို့သည် ထုံးစံအတိုင်း အလုပ်ရှုပ်ပြီး အားထုတ်မှုများစွာကို အသုံးပြုကြကာ ခွန်အားပြည့်ဝစွာ သွားလာကြသောအခါ သူတို့ မည်သည့်အရာ ပြုလုပ်နေကြသနည်း။ ထိုကဲ့သို့သောလူတို့က ဘုရားသခင်အတွက် အသုံးခံရန် အရာရာတိုင်းကို စွန့်လွှတ်ပြီး များစွာဒုက္ခခံခဲ့ကြပြီဟုပင် ကြွေးကြော်ကြ၏၊ သို့သော်လည်း အမှန်မှာမူ သူတို့လုပ်ဆောင်ချက်များအားလုံး၏ စေ့ဆော်မှု၊ စည်းမျဉ်းနှင့် ရည်ရွယ်ချက်တို့မှာ ၎င်းတို့၏ ကိုယ်ပိုင်အဆင့်အတန်းနှင့် ဂုဏ်သိက္ခာအတွက်၊ ၎င်းတို့၏ အကျိုးစီးပွားအားလုံးကို ကာကွယ်ရန်အတွက် ဖြစ်သည်။ ဤသို့သောလူမျိုးကို ကြောက်စရာကောင်းသည်ဟု သင်တို့ ဆိုမည်လော၊ မဆိုမည်လော။ မည်သည့် လူစားမျိုးသည် ဘုရားသခင်ကို နှစ်ပေါင်းများစွာ ယုံကြည်ပြီးဖြစ်သည့်တိုင် ဘုရားသခင်ကို ကြောက်ရွံ့သော စိတ်နှလုံး မရှိရသနည်း။ ၎င်းတို့သည် မာနထောင်လွှားသူများ မဟုတ်သလော။ ၎င်းတို့သည် စာတန်များ မဟုတ်သလော။ မည်ကဲ့သို့သော အရာများသည် ဘုရားသခင်ကို ကြောက်ရွံ့သော စိတ်နှလုံး မရှိဆုံး ဖြစ်သနည်း။ သားရဲတိရစ္ဆာန်များမှလွဲ၍ ဆိုးယုတ်သူများနှင့် အန္တိခရစ်များ၊ နတ်ဆိုးများနှင့် စာတန်၏ အမျိုးများ ဖြစ်ပေသည်။ ၎င်းတို့သည် သမ္မာတရားကို လုံးဝ လက်မခံကြပေ။ ၎င်းတို့သည် ဘုရားသခင်ကို ကြောက်ရွံ့သော စိတ်နှလုံး လုံးလုံးလျားလျား ကင်းမဲ့ကြပေသည်။ ၎င်းတို့သည် မည်သည့်မကောင်းမှုကိုမဆို လုပ်ဆောင်နိုင်စွမ်းရှိသည်။ ၎င်းတို့သည် ဘုရားသခင်နှင့် ဘုရားသခင်ရွေးချယ်ထားသောလူများ၏ ရန်သူများဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဘုရားသခင်ကို ယုံကြည်ခြင်းနှင့်သက်ဆိုင်သည့် မှန်ကန်သော လမ်းကြောင်းပေါ် စတင်ရန် ပြည့်စုံရမည့် သတ်မှတ်ချက် ငါးချက်) ဘုရားသခင်ရဲ့ နှုတ်ကပတ်တော်တွေက ကျွန်မရဲ့ တကယ့်အခြေအနေကို ဖော်ထုတ်ခဲ့တယ်။ ကျွန်မက ကိုယ့်ထက် အလုပ်ရလဒ် ပိုကောင်းတဲ့ ညီအစ်ကိုမောင်နှမတွေကို မနာလိုဖြစ်ခဲ့တယ်၊ ကိုယ့်ဂုဏ်သတင်းနဲ့ အဆင့်အတန်းကို ထိန်းသိမ်းဖို့ သူတို့ကို တိုက်ခိုက်ပြီး ဖယ်ကျဉ်ခဲ့တယ်။ သူတို့က ဘုရားသခင်ကို စိတ်ကျေနပ်စေဖို့ သူတို့ရဲ့တာဝန်တွေကို ထမ်းဆောင်နေမှန်း သိပေမဲ့ ဘုရားသခင်ရဲ့ ရည်ရွယ်ချက်တွေကို ကျွန်မ ထည့်မစဉ်းစားခဲ့ဘူး။ ဘုရားသခင်ရဲ့ ရည်ရွယ်ချက်တွေကို အလေးထားပြီး အသင်းတော်အလုပ်ကို ကောင်းကောင်းလုပ်မဲ့အစား တခြားသူတွေရဲ့ လေးစားမှုကိုရပြီး အထင်ကြီးခံရမဲ့နည်းလမ်းနဲ့ ကိုယ့်တာဝန်ကို ထမ်းဆောင်ချင်ခဲ့တယ်၊ မေလင်က ဘုရားသခင်ကို ယုံကြည်တာကြာပြီ၊ အစွမ်းအစနဲ့ အလုပ်လုပ်နိုင်စွမ်းရှိတယ်၊ ပြီးတော့ သူက သူ့တာဝန်အတွက် ဝန်တာထားတဲ့စိတ် ပြင်းပြတယ်ဆိုတာကို ကျွန်မ သဘောပေါက်တဲ့အခါ၊ သူ့ကို ကျွန်မ မနာလိုဖြစ်ပြီး ကျွန်မကို ကျော်တက်သွားမှာကို စိုးရိမ်ခဲ့တယ်။ ကျွန်မက အထက်လူကြီးတွေရှေ့မှာ သူက သူ့တာဝန်အကြောင်း အမြဲညည်းညူတယ်လို့ ပြောပြီး သူ့ကို ဝေဖန်ခဲ့တယ်၊ တကယ်တမ်းမှာတော့ မေလင်းက သူ့တာဝန်မှာ အခက်အခဲတွေ ကြုံတွေ့နေရတယ်၊ ပြီးတော့ သူ အများကြီးလုပ်ခဲ့ပေမဲ့ ပြဿနာတွေကို မဖြေရှင်းနိုင်သေးဘူးလို့ပဲ ပြောပြခဲ့တာ။ ဒါပေမဲ့ သူက ညည်းညူနေတယ်လို့ အထက်ခေါင်းဆောင်တွေကို ကျွန်မ လိမ်ပြောခဲ့တယ်။ ကျွန်မရဲ့ပန်းတိုင်က အထက်ခေါင်းဆောင်တွေက သူ့ကို ပျိုးထောင်ဖို့မထိုက်တန်ဘူးလို့ ထင်စေချင်တာ၊ နောက်ပြီး ခေါင်းဆောင်တွေ သူ့အပေါ်ထားတဲ့ပုံရိပ်ကို ဖျက်ဆီးဖို့ ရည်ရွယ်ခဲ့တယ်။ ဒီလိုဆိုရင် ခေါင်းဆောင်တွေက သူ့ကို အထင်မကြီးတော့ဘူး၊ မပျိုးထောင်တော့ဘူး၊ ကျွန်မကို သူကျော်တက်သွားမှာကိုလည်း စိုးရိမ်စရာမလိုတော့ဘူးပေါ့။ ကျွန်မက ကိုယ့်ဂုဏ်သတင်းနဲ့ အဆင့်အတန်းအတွက် ကိုယ့်ညီအစ်မကို တကယ်ပဲ အသရေဖျက်ခဲ့တယ်။ ကျွန်မက လုံးဝကို စဉ်းလဲကောက်ကျစ်ပြီး မလိုမုန်းထားခဲ့တာပဲ။ အသင်းတော်ခေါင်းဆောင်တစ်ယောက်အနေနဲ့ ကျွန်မရဲ့ညီအစ်ကိုမောင်နှမတွေနဲ့ သဟဇာတရှိရှိ ပူးပေါင်းလုပ်ဆောင်သင့်တယ်၊ တစ်ယောက်ရဲ့အားသာချက်၊ အားနည်းချက်တွေကို အပြန်အလှန်ဖြည့်ဆည်းခွင့်ပေးသင့်တယ်၊ ကိုယ့်တာဝန်ဝတ္တရားတွေကို ဖြည့်ဆည်းသင့်တယ်။ ကိုယ့်ညီအစ်ကိုမောင်နှမတွေကို ပြိုင်ဘက်တွေလို မဆက်ဆံသင့်ဘူး။ ဒါပေမဲ့ ကျွန်မက ကိုယ့်ဂုဏ်သတင်းနဲ့ အဆင့်အတန်းကိုပဲ ဂရုစိုက်ခဲ့တယ်။ ကျွန်မက တခြားသူတွေရဲ့ အထင်ကြီးလေးစားမှုကို ခံရတဲ့ တစ်ဦးတည်းသောသူ ဖြစ်ချင်ခဲ့တယ်။ အပေါ်ယံမှာတော့ အသင်းတော်အလုပ်အတွက် ဝန်တာထားတဲ့စိတ်ရှိပုံရပေမဲ့ ဘုရားသခင်ကို ကြောက်ရွံ့တဲ့ စိတ်နှလုံးမရှိခဲ့ဘူး။ မေလင်က အရည်အချင်းရှိတာကို တွေ့တော့ ကျွန်မ မနာလိုဖြစ်ပြီး ကျွန်မကို သူကျော်တက်သွားမှာကို လက်မခံခဲ့ဘူး။ ကျွန်မရဲ့ ပန်းတိုင်တွေကို ရောက်ဖို့အတွက် သူ့တာဝန်မှာ အခက်အခဲတွေကြုံနေမှန်း ရှင်းရှင်းလင်းလင်းသိတာတောင် သူ့ကို ကူညီဖို့ ငြင်းခဲ့တယ်။ ကိုယ့်ရဲ့ကျော်ကြားမှု၊ အကျိုးအမြတ်နဲ့ အဆင့်အတန်းကို ကာကွယ်ဖို့အတွက် အသင်းတော်အလုပ်ကို ထိခိုက်စေဖို့ ကျွန်မ ဆန္ဒရှိခဲ့တယ်။ ကျွန်မ ထုတ်ဖော်ခဲ့တဲ့ မာနထောင်လွှားပြီး မလိုမုန်းထားတဲ့ စိတ်သဘောထားကို ကြောက်လန့်မိတယ်။ အသင်းတော်အလုပ်ကို ထည့်မစဉ်းစားဘဲ ကျွန်မရဲ့ ကိုယ်ပိုင်လုပ်ငန်းမှာပဲ ပါဝင်လုပ်ဆောင်ခဲ့တယ်။ ဒါက ဘုရားသခင်ကို တကယ်ကို စက်ဆုပ်ရွံရှာစေခဲ့တယ်။ နိုင်ငံတော်ဧဝံဂေလိတရားက ဘယ်လောက်မြန်မြန်ပျံ့နှံ့နေလဲ၊ နေရာတိုင်းမှာ အသင်းတော်တွေ ဘယ်လောက်များများတည်ထောင်နေလဲ၊ လူသစ်တွေကို ရေလောင်းဖို့နဲ့ အသင်းတော်တွေကို ဦးဆောင်ဖို့ လူတွေ ဘယ်လောက်အရေးတကြီးလိုအပ်နေလဲဆိုတာကို ကျွန်မ တွေးမိတယ်။ ဒါပေမဲ့ ကျွန်မရဲ့အတွေးတွေက ဆိုးညစ်ခဲ့တယ်။ ကိုယ့်ဂုဏ်သတင်းနဲ့ အဆင့်အတန်းကိုပဲ ကာကွယ်ဖို့ ကြိုးစားခဲ့တယ်၊ အရည်အချင်းရှိတဲ့လူတွေကို တွေ့တဲ့အခါ သူတို့ကို မပျိုးထောင်ရုံတင်မကဘဲ ဖယ်ကျဉ်ပြီး ဖိနှိပ်ခဲ့တယ်။ ကျွန်မက ဘုရားသခင်ကို ဆန့်ကျင်ပြီး ဧဝံဂေလိအလုပ်ကို နှောင့်ယှက်၊ အဖျက်အမှောင့်လုပ်နေခဲ့တယ်။ လူ့သဘာဝကောင်းရှိတဲ့ လူတစ်ယောက်က အသင်းတော်အလုပ်နဲ့ ပူးပေါင်းဆောင်ရွက်ဖို့ လူတွေ ပိုများများ ပေါ်ထွက်လာတာကို တွေ့ရရင် ပျော်ရွှင်မှာပဲ၊ အန္တိခရစ်တွေနဲ့ ဆိုးယုတ်တဲ့လူတွေသာ သူတို့ထက် ပိုအရည်အချင်းရှိတဲ့ တခြားသူတွေကို တွေ့တဲ့အခါ ခြိမ်းခြောက်ခံရတယ်လို့ ခံစားရပြီး ကိုယ့်ဂုဏ်သတင်းနဲ့ အဆင့်အတန်းကို ထိန်းသိမ်းဖို့ တခြားသူတွေကို တိုက်ခိုက်ပြီး ဖယ်ကျဉ်ကြမှာ။ ကျွန်မရဲ့စိတ်နှလုံးထဲမှာ ဘုရားသခင်အတွက် နေရာမရှိဘူး၊ ဘုရားသခင်ကို ကြောက်ရွံ့တဲ့ စိတ်နှလုံးလည်းမရှိဘူး။ ဂုဏ်သတင်းနဲ့ အဆင့်အတန်းကို အရမ်းတန်ဖိုးထားခဲ့တယ်။ ကျွန်မရဲ့ ရည်မှန်းချက်တွေနဲ့ လိုအင်ဆန္ဒတွေကို ဖြည့်ဆည်းဖို့အတွက် ကျွန်မက မေလင်းကို မကူညီရုံသာမက သူ့ကို ဖိနှိပ်ဖို့ နည်းလမ်းတွေ သုံးခဲ့ပြီး သူ့တာဝန်တွေကို ကောင်းကောင်း ထမ်းဆောင်နိုင်စွမ်းကို ထိခိုက်စေခဲ့တယ်။ ကျွန်မ ထုတ်ဖော်ခဲ့တဲ့ စိတ်သဘောထားက အန္တိခရစ်တစ်ယောက်ရဲ့ စိတ်သဘောထားပဲ။ ကျွန်မက ဘုရားသခင်ကို အတိုက်အခံလုပ်နေခဲ့တာ။ နောင်တမရဘဲ ဒီလိုသာဆက်လုပ်နေရင် ဘုရားသခင်ရဲ့ စွန့်ပစ်တာကို သေချာပေါက်ခံရမှာပဲ။ ဒါကြောင့် ကျွန်မ ဘုရားသခင်ဆီကို စိတ်နှလုံးကိုဖွင့်ပြီး ဆုတောင်းတယ်၊ ကိုယ်တော်ရဲ့ခွင့်လွှတ်မှုကို တောင်းခံခဲ့တယ်။ ဘုရားသခင်ရဲ့ ရည်ရွယ်ချက်ကို နားလည်ပြီး လက်တွေ့လုပ်ဆောင်ရမယ့် လမ်းကြောင်းကို ရှာဖွေနိုင်ဖို့ ကျွန်မကို ဉာဏ်အလင်းပေးပြီး အလင်းပြဖို့လည်း ဘုရားသခင်ဆီ တောင်းလျှောက်ခဲ့တယ်။

နောက်ပိုင်းမှာ ဘုရားသခင်ရဲ့ နှုတ်ကပတ်တော်တစ်ပိုဒ်ကို ကျွန်မ ဖတ်ခဲ့တယ်။ “ဘုရားသခင်၏ ရည်ရွယ်ချက်များကို အလေးထားခြင်းအား သင် အမှန်တကယ် ပြနိုင်စွမ်းရှိပါက အခြားလူတို့ကို မျှမျှတတ သင်ဆက်ဆံနိုင်လိမ့်မည်။ သင်သည် လူကောင်းတစ်ယောက်ကို အကြံပြုထောက်ခံပေးပြီး လေ့ကျင့်စေကာ တာဝန်တစ်ခုကို ထမ်းဆောင်စေ၍ ဤနည်းအားဖြင့် ဘုရားအိမ်တော်တွင် ပင်ကိုစွမ်းရည်ရှိသူတစ်ယောက်ကို ဖြည့်သွင်းပါက သင်၏အလုပ်ကို ပို၍ မလွယ်ကူစေသလော။ သို့ဆိုလျှင် သင်သည် သင်၏တာဝန်၌ သစ္စာစောင့်သိခြင်းကို ပြနေခြင်း မဟုတ်လော။ ဤသည်မှာ ဘုရားသခင် ရှေ့မှောက်၌ ကောင်းမှုတစ်ခုဖြစ်သည်။ ယင်းသည် ခေါင်းဆောင်များအဖြစ် အစေခံသည့်သူများ အနည်းဆုံးအနေဖြင့် ပိုင်ဆိုင်သင့်သည့် အသိစိတ်နှင့် ဆင်ခြင်တုံတရား ဖြစ်ပေသည်။ သမ္မာတရားကို လက်တွေ့လုပ်ဆောင်နိုင်သော သူများသည် ၎င်းတို့ လုပ်ဆောင်သည့် အမှုအရာများတွင် ဘုရားသခင်၏ စိစစ်ခြင်းကို လက်ခံနိုင်ကြသည်။ သင်သည် ဘုရားသခင်၏စိစစ်ခြင်းကို လက်ခံသောအခါ သင်၏နှလုံးသည် တည့်မတ်လာလိမ့်မည် ဖြစ်သည်။ အကယ်၍ သင်သည် အခြားသူများ မြင်စေရန်အတွက်သာ လုပ်ဆောင်ပြီး သူတစ်ပါးတို့၏ ချီးမွမ်းမှုနှင့် လေးစားမှုကို အစဉ်ရလိုကာ သင်သည် ဘုရားသခင်၏စိစစ်ခြင်းကို လက်မခံပါက သင်၏စိတ်နှလုံးထဲ၌ ဘုရားသခင် ရှိသေးသလော။ ထိုသို့သောလူများတွင် ဘုရားသခင်ကို ကြောက်ရွံ့သော စိတ်နှလုံး မရှိကြချေ။ သင်၏အကျိုးအတွက်သာ အစဉ်မလုပ်ဆောင်နှင့်၊ ပြီးလျှင် သင်၏ ကိုယ်ပိုင် အကျိုးစီးပွားကို စဉ်ဆက်မပြတ် ထည့်သွင်းမစဉ်းစားနှင့်။ လူ၏ အကျိုးစီးပွားများကို ထည့်သွင်းမစဉ်းစားနှင့်။ သင်၏ ကိုယ်ပိုင်သိက္ခာ၊ ဂုဏ်သတင်းနှင့် အဆင့်အတန်းကို မစဉ်းစားနှင့်။ သင်သည် ပထမဦးစွာ ဘုရားအိမ်တော်၏ အကျိုးများကို ထည့်တွက်စဉ်းစားရမည်ဖြစ်ပြီး ယင်းတို့ကို သင်၏ဦးစားပေးချက် ဖြစ်စေရမည်၊ သင်သည် ဘုရားသခင်၏ရည်ရွယ်ချက်များကို အလေးထားသင့်ပြီး သင်၏ တာဝန်ကို ထမ်းဆောင်ရာတွင် သင်သည် မစင်ကြယ်မှု ရှိခဲ့သည် မရှိခဲ့သည်၊ သစ္စာစောင့်သိခြင်းရှိမရှိ၊ သင်၏ တာဝန်များကို ကောင်းမွန်စွာ ဖြည့်ဆည်းခြင်းရှိမရှိ၊ အစွမ်းကုန် လုပ်ဆောင်ခြင်းရှိမရှိ၊ သင်၏ တာဝန်နှင့် အသင်းတော်၏ အလုပ်ကို စိတ်နှလုံးအကြွင်းမဲ့ဖြင့် စဉ်းစားခဲ့ခြင်း ရှိမရှိ ဆိုသည်တို့ကို ချင့်ချိန်စဉ်းစားခြင်းဖြင့် အစပြုသင့်သည်။ ဤအရာများကို သင် စဉ်းစားရမည်။ ယင်းတို့ကို မကြာခဏ တွေးပြီး နားလည်အောင် ကြံဆလျှင် သင်၏တာဝန်ကို ကောင်းစွာ ထမ်းဆောင်ရန် သင့်အတွက် သာ၍ လွယ်ကူလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) ဘုရားသခင်ရဲ့ နှုတ်ကပတ်တော်တွေကို ဖတ်ပြီးတဲ့နောက်မှာ အသင်းတော်ခေါင်းဆောင်တစ်ယောက်အနေနဲ့ ကိုယ့်တာဝန်တွေမှာ ဘုရားသခင်ရဲ့ ရည်ရွယ်ချက်ကို ထည့်စဉ်းစားရမယ်၊ အသင်းတော်အလုပ်ကို အမြဲတမ်း ပထမဦးစားပေးထားရမယ်ဆိုတာကို ကျွန်မ သဘောပေါက်ခဲ့တယ်။ အစွမ်းအစကောင်းပြီး အလုပ်လုပ်နိုင်စွမ်းရှိတဲ့ ညီအစ်ကိုမောင်နှမတွေကို တွေ့တဲ့အခါ ကိုယ့်ရဲ့ကျော်ကြားမှု၊ အကျိုးအမြတ်နဲ့ အဆင့်အတန်းအတွက် သူတို့ကို မနာလိုဖြစ်တာ၊ ဖယ်ကျဉ်တာ မလုပ်သင့်ဘူး၊ အဲဒီအစား သူတို့ကို ထောက်ခံပြီး ပျိုးထောင်ပေးရမယ်၊ သူတို့ ပိုမြန်မြန်ကြီးထွားလာအောင် သူတို့ရဲ့တာဝန်တွေကို ဖြည့်ဆည်းဖို့ ကူညီပေးရမယ်။ ဒါက ကျွန်မရဲ့ တာဝန်နဲ့ ဝတ္တရားပဲ။ ကျွန်မက ဘုရားနှုတ်ကပတ်တော်တွေအတိုင်း လက်တွေ့လုပ်ဆောင်သင့်တယ်၊ ကျော်ကြားမှု၊ အကျိုးအမြတ်နဲ့ အဆင့်အတန်းရဲ့ ချည်နှောင်မှုကနေ၊ မနာလိုမှုကနေ လွတ်မြောက်သင့်တယ်၊ ကိုယ့်အကျိုးစီးပွားတွေကို ဘေးဖယ်ထားပြီး ညီအစ်ကိုမောင်နှမတွေကို စိတ်ရင်းမှန်နဲ့ ပျိုးထောင်ပေးသင့်တယ်၊ ဘုရားသခင်ကို စိတ်ကျေနပ်စေဖို့ ကိုယ့်တာဝန်ကို ဖြည့်ဆည်းသင့်တယ်။ ဘုရားသခင်ရဲ့ ရည်ရွယ်ချက်ကို နားလည်ပြီးတဲ့နောက်မှာ ကျွန်မရဲ့ ရည်ရွယ်ချက်တွေကို စပြီးပြင်ဆင်ခဲ့တယ်၊ ပြီးတော့ ဘုရားသခင်က မနာလိုမှုကို စက်ဆုပ်ရွံရှာတယ်ဆိုတာကို ကိုယ့်ကိုယ်ကိုယ် မပြတ်သတိပေးနေခဲ့တယ်။ မေလင်နဲ့ အလုပ်အကြောင်း ထပ်ဆွေးနွေးတဲ့အခါ သူပြောတာကို နားထောင်ဖို့ ကိုယ့်ကိုယ်ကိုယ် စိတ်တည်ငြိမ်အောင် ထားခဲ့တယ်၊ သူကြုံတွေ့ရတဲ့ အခက်အခဲတွေအတွက် သူ့ကို ဂရုစိုက်ကူညီဖို့ အစွမ်းကုန်ကြိုးစားခဲ့တယ်၊ ကျွန်မကြုံတွေ့ခဲ့ရတဲ့ ဆင်တူအတွေ့အကြုံတွေအကြောင်း မိတ်သဟာယဖွဲ့ရင်းနဲ့ပေါ့။ ကျွန်မရဲ့အလုပ်ကနေ ရခဲ့တဲ့ နည်းလမ်းကောင်းတွေကိုလည်း ဝေမျှခဲ့တယ်။ ဒီလိုနည်းနဲ့ လက်တွေ့လုပ်ဆောင်ခြင်းအားဖြင့် ကျွန်မ တကယ်ကို စိတ်ငြိမ်းချမ်းတယ်လို့ ခံစားခဲ့ရပြီး အလုပ်က ရလဒ်ကောင်းတွေ မြန်မြန်ဆန်ဆန် ထွက်ပေါ်လာခဲ့တယ်။

တစ်ခါတုန်းက မေလင်းက လူသစ်တချို့က စုဝေးပွဲတွေကို မှန်မှန်မတက်ကြသေးတဲ့အတွက် အရမ်းစိတ်မကောင်းဖြစ်ရတယ်လို့ ကျွန်မဆီကို စာပို့ခဲ့တယ်။ သူ့စာကိုတွေ့တော့ ကျွန်မ အပြစ်ရှိသလို ခံစားခဲ့ရတယ်၊ အဲဒါက ကျွန်မ သူ့ကို မနာလိုဖြစ်ခဲ့တုန်းက အချိန်တွေကို သတိရစေခဲ့လို့ပဲ။ အဲဒီတုန်းက သူ့တာဝန်တွေမှာ အခက်အခဲတွေကို သူ ကြုံတွေ့ရတဲ့အခါ ကျွန်မ သူ့ကို မကူညီရုံသာမက ခေါင်းဆောင်တွေရှေ့မှာ သူ့ကို ဝေဖန်ခဲ့တယ်၊ သူက တာဝန်ထမ်းဆောင်ရင်း အမြဲညည်းညူတယ်လို့ ပြောခဲ့တယ်။ ကျွန်မရဲ့ တစ်ကိုယ်ကောင်းဆန်မှုက သူ့ကို အကြီးအကျယ် ထိခိုက်စေခဲ့တယ်။ အဲဒီနေ့ကစပြီး သူ့ကို ကျွန်မ မကြာမကြာ နှစ်သိမ့်အားပေးခဲ့တယ်၊ စိတ်မပူဖို့ သူ့ကို ပြောပြီး သူနဲ့အတူ တက်တက်ကြွကြွ အလုပ်လုပ်ခဲ့တယ်။ သူ့တာဝန်တွေရဲ့ရလဒ်တွေက ကျွန်မထက်သာလား၊ သူက ကျွန်မထက် ပိုထင်ပေါ်လာလားဆိုတာကို ကျွန်မ ဂရုမစိုက်တော့ဘူး။ မကြာခင်မှာပဲ မေလင်ကို ဧဝံဂေလိအလုပ်ကို ကြီးကြပ်ဖို့ ရွေးချယ်လိုက်ကြပြီး ကျွန်မနဲ့အတူ အသင်းတော်တွေရဲ့ ဧဝံဂေလိအလုပ်ကို နောက်ဆက်တွဲလုပ်ဖို့တာဝန်ယူရတယ်။ ဧဝံဂေလိအလုပ်မှာ ပြဿနာတွေ၊ အခက်အခဲတွေရှိတဲ့အခါတိုင်းမှာ ကျွန်မတို့ အတူတူ ဖြေရှင်းနည်းတွေကို ဆွေးနွေးကြတယ်၊ မကြာမကြာ စိတ်နှလုံးထဲကနေ ပွင့်ပွင့်လင်းလင်း စကားပြောကြတယ်။ ကျွန်မ သူ့ကို မနာလိုမဖြစ်တော့ဘူး၊ ကျွန်မတို့ကြားမှာ အတားအဆီးတွေလည်း မရှိတော့ဘူး။ အဲဒီအချိန်ကစပြီး ကျွန်မရဲ့ စိတ်နှလုံးက ပိုပြီးပေါ့ပါးသွားတယ်။ ကျွန်မရဲ့ အတွေ့အကြုံအရ ကျွန်မက ဂုဏ်သတင်းနဲ့ အဆင့်အတန်းအတွက် လိုအင်ဆန္ဒကို တကယ်ကို စွန့်လွှတ်ဖို့ လိုအပ်မှန်း သဘောပေါက်ခဲ့တယ်၊ အဲဒီအခါမှသာ ကျွန်မက ဘုရားသခင်ရဲ့ သတ်မှတ်ချက်တွေအတိုင်း ကိုယ့်တာဝန်တွေကို ဖြည့်ဆည်းနိုင်မှာပါ။ ညီအစ်ကိုမောင်နှမတွေနဲ့ ဂုဏ်သတင်းနဲ့ အဆင့်အတန်းအတွက် မပြိုင်ဆိုင်ချင်တော့ဘူး၊ ဘာလို့လဲဆိုတော့ ဂုဏ်သတင်းနဲ့ အဆင့်အတန်းကို ပိုလိုက်စားလေလေ ဘုရားသခင်နဲ့ ပိုဝေးကွာသွားလေလေပဲဆိုတာကို ကျွန်မသိလို့ပဲ။ ဒီလိုလုပ်ခြင်းအားဖြင့် ကျွန်မက ဖောက်ပြန်ပျက်စီးတဲ့ စိတ်သဘောထားထဲမှာပဲ အမြဲတမ်းအသက်ရှင်နေမှာဖြစ်ပြီး အသင်းတော်အလုပ်ကို ကောင်းကောင်းမလုပ်နိုင်၊ ကိုယ့်တာဝန်တွေကို မဖြည့်ဆည်းနိုင်ဖြစ်မှာပဲ။ အဲဒီနောက်ပိုင်းမှာ အသင်းတော်မှာ ပျိုးထောင်ဖို့လိုတဲ့လူသစ်တွေရှိတဲ့အခါတိုင်းမှာ ကျွန်မ သူတို့ကို အစွမ်းကုန် ကူညီပေးခဲ့တယ်။ တစ်ခါတလေ ကျွန်မ မနာလိုစိတ်ကို ထုတ်ဖော်မိတုန်းဆိုပေမဲ့ ကိုယ့်ကိုယ်ကိုယ် ရွံရှာမုန်းတီးမိတယ်။ ကိုယ့်စိတ်နှလုံးကို တည်ငြိမ်အောင်ထားပြီး ဘုရားသခင်ဆီ ဆုတောင်းတယ်၊ ဖောက်ပြန်ပျက်စီးတဲ့ အတွေးတွေရဲ့ ဘောင်ခတ်တာကို မခံရတော့အောင် ကိုယ့်စိတ်နှလုံးကို ကာကွယ်ပေးဖို့ ဘုရားသခင်ဆီမှာ တောင်းလျှောက်ခဲ့တယ်။ ဒီလို ဆုတောင်းပြီးတဲ့နောက်မှာ ကျွန်မရဲ့ စိတ်နှလုံးက ငြိမ်းချမ်းမှုကို တွေ့ရှိခဲ့တယ်၊ တခြားသူတွေကို မနာလိုမဖြစ်တော့ဘူး၊ သူတို့ ကျွန်မကို ကျော်တက်သွားမှာကို မကြောက်တော့ဘူး၊ ညီအစ်ကိုမောင်နှမတွေကို ကူညီချင်တယ်၊ သူတို့နဲ့ ကောင်းကောင်းမွန်မွန် ပူးပေါင်းလုပ်ဆောင်ပြီး ကိုယ့်တာဝန်တွေကို ဖြည့်ဆည်းချင်စိတ်ပဲ ရှိတော့တယ်။

ကျွန်မကို အရည်အချင်းရှိသူတွေအပေါ်ထားတဲ့ ကိုယ့်ရဲ့ မနာလိုတဲ့ ဖောက်ပြန်ပျက်စီးတဲ့ စိတ်သဘောထားကို သဘောပေါက်စေခဲ့တာ၊ ဘုရားသခင်က ကျွန်မလိုလူတွေကို စက်ဆုပ်ရွံရှာမှန်း သိစေခဲ့တာက အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေရဲ့ လမ်းညွှန်မှုပါပဲ။ ကျွန်မ အခု ကိုယ့်ဇာတိပကတိကို ပုန်ကန်ပြီး ဘုရားနှုတ်ကပတ်တော်တွေအတိုင်း လက်တွေ့လုပ်ဆောင်နိုင်ပြီ၊ ကိုယ့်ညီအစ်ကိုမောင်နှမတွေကို စိတ်ရင်းမှန်နဲ့ ကူညီပြီး ထောက်ပံ့နိုင်ပြီ၊ ပြီးတော့ အသင်းတော်ရဲ့အလုပ်နဲ့ ကိုယ့်ညီအစ်ကိုမောင်နှမတွေကို အကျိုးပြုတဲ့ အရာတွေကို လုပ်ဆောင်နိုင်ပြီ။ ဒါတွေအားလုံးက ဘုရားသခင်ရဲ့ ကယ်တင်ခြင်းပဲ ဖြစ်ပါတယ်။


၃၁။ ကလေးရနိုင်၊ မရနိုင်ဆိုတာကို ကျွန်မ မစိုးရိမ်တော့ပါ

ကျိဟွေး၊ တရုတ်ပြည်

အိမ်ထောင်ကျပြီးနောက်ပိုင်း ကျွန်မရဲ့ တာဝန်တွေမှာ တော်တော်လေး အလုပ်များတော့ ကျွန်မတွေးမိတယ်၊ ကိုယ်ဝန်ရပြီး ကလေးမွေးလိုက်ရင် တစ်နေ့လုံး ဒီကလေးနဲ့ပဲ အချိန်ကုန်ရမှာမို့ တာဝန်တွေထမ်းဆောင်ဖို့နဲ့ ဘုရားသခင်အတွက် အသုံးခံဖို့ အချိန်နဲ့ ခွန်အား ရှိတော့မှာမဟုတ်ဘူး ပေါ့။ ဒါကြောင့် လောလောဆယ် ကလေးယူတာကို ခဏဆိုင်းထားပြီး ကိုယ့်တာဝန်တွေကိုပဲ ဦးစားပေးဖို့ ဆုံးဖြတ်လိုက်တယ်။ သုံးလေးနှစ်ကြာတော့ မိဘတွေ နေမကောင်းဖြစ်လာပြီး သူတို့နှစ်ယောက်လုံး ဆုံးပါးသွားတဲ့အထိ သူတို့ကို ပြုစုစောင့်ရှောက်ရင်းနဲ့ပဲ အလုပ်များနေခဲ့တယ်။ သူတို့ ဆုံးသွားပြီးတဲ့နောက်မှာ အရင်က တစ်ခါမှမဖြစ်ဖူးတဲ့ စိုးရိမ်စိတ်တစ်ခု ရုတ်တရက် ဝင်လာတယ်။ မိဘတွေ နေမကောင်းဖြစ်ချိန်မှာ သူတို့ကို ပြုစုဖို့ ကျွန်မရှိခဲ့ပေမဲ့ ကျွန်မသာ ကလေးမရှိခဲ့ရင် အသက်ကြီးလာတဲ့အခါ ဒါမှမဟုတ် နေမကောင်းဖြစ်တဲ့အခါ ဘယ်သူကများ ကျွန်မကို ပြုစုချင်စိတ်ရှိမလဲလို့ တွေးမိတယ်။ ဒါပေမဲ့ ဒီအတွေးက တစ်ခါတလေမှ ပေါ်လာတာဖြစ်ပြီး ကိုယ့်တာဝန်ကို တကယ် မထိခိုက်စေတဲ့အတွက် အဲဒါကို သိပ်အလေးမထားခဲ့ဘူး။

အချိန်တစ်ခုကြာတော့ ရုတ်တရက် ရာသီလာချိန်မှာ ဗိုက်အရမ်းအောင့်လာတယ်။ ဘယ်လောက်ဆိုးလဲဆိုရင် အန်တဲ့အထိပဲ။ ကျွန်မ ရာသီလာရင် ဗိုက်အောင့်တတ်တာ နှစ်တွေကြာနေပြီဖြစ်ပေမဲ့ ဒီလောက်အထိ တစ်ခါမှ မနာဖူးဘူး။ ဆေးရုံသွားပြီး စစ်ကြည့်တော့ သားအိမ်ကြွက်သားထူတဲ့ရောဂါနဲ့ သားအိမ်အလုံးတည်တဲ့ရောဂါ ရှိနေတယ်လို့ သိရတယ်၊ အလုံးက ငါးစင်တီမီတာတောင် ကြီးနေပြီလေ။ ဆရာဝန်က ဒီရောဂါက ကုဖို့ခက်တယ်၊ အချိန်ကြာလာတာနဲ့အမျှ ကိုက်ခဲတာက ပိုပိုဆိုးလာမှာဖြစ်ပြီး ကိုယ့်ကိုယ်ကိုယ်သတ်သေဖို့တောင် စိတ်ကူးကြည့်လောက်တဲ့အထိ နာကျင်လာနိုင်တယ်၊ နောက်ဆုံးမှာ သားအိမ်ကို ထုတ်ပစ်ရလိမ့်မယ်လို့ ပြောတယ်။ ကျွန်မမှာ ကလေးမရှိသေးမှန်း ဆရာဝန်သိတော့ ကလေး မြန်မြန်ယူဖို့ တိုက်တွန်းခဲ့တယ်၊ ပြီးတော့ အဲဒီနောက် ကလေးမယူချင်တော့ဘူးဆိုရင် သားအိမ်ထုတ်ပစ်လို့ရတယ်လို့ ပြောတယ်။ အဲဒီတုန်းက သိပ်မတွေးမိဘဲ ဆရာဝန်က အရမ်းအလေးအနက်ထားလွန်းနေတယ်လို့ပဲ ထင်ခဲ့တာ။ အိမ်ပြန်ရောက်တော့ အွန်လိုင်းမှာ ဒီရောဂါအကြောင်း အချက်အလက်တွေ အများကြီး ရှာကြည့်တယ်၊ ပြီးတော့ ဘေဂျင်းက အထူးကုဆရာဝန်တစ်ယောက်နဲ့ တိုင်ပင်ဖို့ ပိုက်ဆံတချို့ အကုန်ခံခဲ့တယ်။ ဒါက ရှုပ်ထွေးတဲ့ ရောဂါတစ်ခုဖြစ်နေမယ်လို့ မမျှော်လင့်ထားခဲ့ဘူး၊ တကယ်လည်း ကုသဖို့ ခက်ခဲတယ်ဆိုတာ သိလိုက်ရတယ်။ ရောဂါကို ထိန်းချုပ်ဖို့နဲ့ မြန်မြန်ဆန်ဆန် မဆိုးရွားလာအောင် ဟော်မုန်းဆေး ပုံမှန်သောက်ရမယ်၊ မဟုတ်ရင်တော့ သားအိမ်ကို ထုတ်ပစ်ရမယ်လေ။ နောက်သုံးလေးရက်မှာ ကျွန်မရဲ့ အခြေအနေက ပိုဆိုးသထက် ဆိုးလာတယ်။ ရှင်းပြလို့မရတဲ့ ကြောက်ရွံ့မှုနဲ့ ဝမ်းနည်းမှုကို ခံစားရပြီး ကိုယ့်ဘာသာ တွေးမိတယ်၊ “ဒီရောဂါက အချိန်ကြာလာတာနဲ့အမျှ သေချာပေါက် ပိုဆိုးလာပြီး ပိုနာကျင်လာမှာပဲ။ သားအိမ်ကိုသာ ထုတ်ပစ်လိုက်ရင် အသက်သုံးဆယ်ကျော်လေးပဲ ရှိသေးပေမဲ့ ကလေး လုံးဝ ရနိုင်တော့မှာ မဟုတ်ဘူး။ ဒါပေမဲ့ အခုချိန်မှာ ငါ့တာဝန်တွေ ရှိနေသေးတယ်၊ နေ့တိုင်းလည်း အရမ်း အလုပ်များနေတာ။ ကလေးမွေးဖို့၊ ပျိုးထောင်ဖို့ အချိန်နဲ့ ခွန်အား ဘယ်လိုလုပ် ရှာနိုင်မှာလဲ။ နောက်ပြီး သခင်ယေရှုက ဒီလိုပြောထားတယ်လေ ‘ကိုယ်ဝန်ဆောင်သောမိန်းမနှင့် နို့စို့သူငယ်ရှိသောမိန်းမတို့သည် အလွန်ခက်ကြလိမ့်မည်။’ (ရှင်မဿဲခရစ်ဝင် ၂၄:၁၉) လူသားတွေကို ကယ်တင်တဲ့ ဘုရားသခင်ရဲ့ အလုပ်က ပြီးဆုံးတော့မယ်၊ ကြီးမားတဲ့ ကပ်ဘေးတွေလည်း ရောက်လာပြီ။ ကလေးမွေးလိုက်လို့ သမ္မာတရားကို လိုက်စားဖို့နဲ့ ကယ်တင်ခံရဖို့ အခွင့်အရေးကို ဖျက်ဆီးမိရင် ဘာဖြစ်မလဲ။ ဒါပေမဲ့ အခု ကလေးမယူရင် သားအိမ်ထုတ်လိုက်တာနဲ့ ငါ ကလေးယူလို့ရတော့မှာ မဟုတ်ဘူး။ အဲဒီကျရင် အသက်ကြီးလာတဲ့အခါ ငါ့ကို ဘယ်သူ ကြည့်ရှုစောင့်ရှောက်ပေးမလဲ” ပေါ့။ စိတ်ဆင်းရဲမှု၊ ပူပန်မှုတွေနဲ့ ကျွန်မ အသက်ရှင်နေခဲ့ရတယ်၊ ပိုပိုဆိုးလာတဲ့ ကျွန်မရောဂါနဲ့ သားအိမ်ထုတ်ရမှာကို စိုးရိမ်နေခဲ့ရတယ်။ အချိန်တိုင်း စိတ်ဓာတ်ကျနေပြီး တာဝန်တွေထမ်းဆောင်ဖို့လည်း စိတ်အားထက်သန်မှု မရှိတော့ဘူး။ ကျွန်မရဲ့ စိတ်နှလုံးဟာ အရမ်းကို ခံစားရခက်ပြီး စိတ်ဆင်းရဲနေခဲ့တယ်။ ကျွန်မရဲ့ အခက်အခဲတွေနဲ့ပတ်သက်ပြီး ဘုရားသခင်ဆီ ဆုတောင်းပြီး ရှာဖွေခဲ့တယ်။ ဘုရားသခင်ရဲ့ ရည်ရွယ်ချက်နဲ့ ကိုက်ညီအောင် ကျွန်မ ဘယ်လို လက်တွေ့လုပ်ဆောင်နိုင်မလဲ။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ဖတ်ခဲ့ရတယ်။ “ငါ့ကို ပြောလော့၊ တစ်စုံတစ်ဦးသည် နာမကျန်းဖြစ်ခြင်းတစ်ခုခုဖြင့် နာမကျန်းဖြစ်မည့်အချိန်၊ အသက်အရွယ်တစ်ခုခုတွင် ၎င်းတို့၏ ကျန်းမာရေးက မည်ကဲ့သို့ ဖြစ်မည်ဆိုသည်နှင့် အကြီးစား၊ သို့မဟုတ် ဆိုးရွားသည့် နာမကျန်းဖြစ်ခြင်းတစ်ခုခုကို ၎င်းတို့ ကူးစက်ရရှိမည်လောဆိုသည်တို့သည် ကံစီမံပြီးသား ဖြစ်သည် မဟုတ်လော။ ဖြစ်ပေ၏၊ ပြီးလျှင် ယင်းမှာ သေချာပေသည်၊ သင့်ကို ငါ ပြောမည်။ ယခုတွင် ဘုရားသခင်က သင့်အတွက် အမှုအရာများကို ကြိုတင်စီမံပုံအား ငါတို့ ဆွေးနွေးမည်မဟုတ်။ လူတို့၏ သွင်ပြင်များ၊ မျက်နှာပေါက်များ၊ ခန္ဓာကိုယ်အချိုးအစားနှင့် ၎င်းတို့၏ မွေးရက်များကို အားလုံး ရှင်းလင်းစွာ သိရှိထားပေသည်။ ဘာသာတရားမရှိသည့် နတ်ကတော်များ၊ ဗေဒင်ဆရာများ၊ နက္ခတ်ဗေဒပညာရှင်များနှင့် လူတို့၏ လက္ခဏာများကို အတိတ်နိမိတ်ကောက်နိုင်သည့်သူများသည် လူတို့၏ လက္ခဏာများ၊ မျက်နှာများနှင့် မွေးရက်များမှ မည်သည့်အချိန်တွင် ၎င်းတို့ ကပ်ဘေးတစ်ခု ရှိမည်ဆိုသည်နှင့် မည်သည့်အချိန်တွင် ကံအကြောင်းမလှခြင်းတစ်ခုခု ကြုံရမည်ဆိုသည်တို့ကို ပြောနိုင်ကြသည်။ ဤအရာအားလုံးကို သတ်မှတ်ထားနှင့်ပြီးဖြစ်သည်။...တစ်စုံတစ်ဦး၏ ကျန်းမာရေးသည် အသက်အရွယ်တစ်ခုခုတွင် မည်ကဲ့သို့ ဖြစ်လိမ့်မည်ဆိုသည်နှင့် အကြီးစား နာမကျန်းဖြစ်ခြင်းတစ်ခု ၎င်းတို့ ကူးစက်ရရှိမည် မရရှိမည်ဆိုသည်တို့ကို ဘုရားသခင်က အားလုံး စီစဉ်ထားပေသည်။ ဘာသာတရားမရှိသူများသည် ဘုရားသခင်ကို မယုံကြည်ကြသကဲ့သို့ လက်ဖဝါးများ၊ မွေးရက်များနှင့် မျက်နှာများဖြင့် ဤအရာများကို ကြည့်ပေးရန် တစ်စုံတစ်ဦးကို သွားရှာကြပြီး ဤအရာများကို ၎င်းတို့ ယုံကြည်ကြလေသည်။ သင်သည် ဘုရားသခင်ကို ယုံကြည်ပြီး တရားဒေသနာများနှင့် သမ္မာတရားအပေါ် မိတ်သဟာယများကို မကြာခဏ နားထောင်သောကြောင့် ဤအရာကို သင်မယုံကြည်ပါက သင်သည် မယုံကြည်သူတစ်ဦးသာ ဖြစ်သည်။ အရာရာက ဘုရားသခင်၏ လက်ထဲတွင်ရှိသည်ကို သင် အမှန်တကယ် ယုံကြည်ပါက ဤအရာများကို သင် ယုံကြည်သင့်သည်။ ဆိုးရွားသည့် နာမကျန်းဖြစ်ခြင်း၊ အကြီးစား နာမကျန်းဖြစ်ခြင်း၊ အသေးစား နာမကျန်းဖြစ်ခြင်းနှင့် ကျန်းမာရေးတို့ အားလုံးသည် ဘုရားသခင်၏ အချုပ်အခြာအာဏာနှင့် အစီအစဉ်များအောက်တွင် ကျရောက်ပေသည်။ ဆိုးရွားသည့် နာမကျန်းဖြစ်ခြင်းတစ်ခု ဖြစ်ပေါ်ခြင်းနှင့် အသက်အရွယ်တစ်ခုခုတွင် တစ်စုံတစ်ဦး၏ ကျန်းမာရေး မည်ကဲ့သို့ဖြစ်မည်ဆိုသည်တို့မှာ မတော်တဆဖြစ်သည့်အရာများ မဟုတ်သကဲ့သို့ ဤအရာကို နားလည်ရန်မှာ အပြုသဘောဆောင်ပြီး တိကျမှန်ကန်သည့် သိနားလည်မှု ရှိရန် ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၄)) ဘုရားနှုတ်ကပတ်တော်တွေကို ဖတ်ခြင်းအားဖြင့် လူတစ်ယောက်ရဲ့ မွေးဖွားခြင်း၊ အိုမင်းခြင်း၊ နာမကျန်းဖြစ်ခြင်းနဲ့ သေဆုံးခြင်းအားလုံးကို ဘုရားသခင်က ကြိုတင်သတ်မှတ်ထားတယ်ဆိုတာ ကျွန်မ နားလည်လာတယ်။ လူတစ်ယောက်ဟာ ဘဝတစ်သက်တာမှာ ဆင်းရဲဒုက္ခ ဘယ်လောက်ခံစားရမလဲ၊ ဘယ်လို ရောဂါဘယနဲ့ အခက်အခဲတွေကို ဖြတ်သန်းရမလဲ၊ ကောင်းချီးတွေ ဘယ်လောက် ခံစားရမလဲဆိုတာ အားလုံးကို ဘုရားသခင်က ကြိုတင်သတ်မှတ်ထားပြီး ဘယ်သူမှ ဒါကို ရှောင်လွှဲလို့မရပါဘူး။ ရောဂါ ပိုဆိုးလာမလား၊ နာကျင်မှုက မခံမရပ်နိုင်ဖြစ်လာပြီး သားအိမ်ထုတ်ပစ်ရမလား၊ အနာဂတ်မှာ ကလေးမရှိရင် ဘယ်လို ဆင်းရဲဒုက္ခမျိုးတွေ ရင်ဆိုင်ရမလဲဆိုတာတွေကို ကျွန်မ အမြဲ စိုးရိမ်နေခဲ့တာ။ တကယ်တော့ ဒီစိုးရိမ်ပူပန်မှုတွေ အားလုံးက မလိုအပ်ပါဘူး။ တကယ်လို့ သားအိမ်ကို ထုတ်ပစ်ရပြီး ကလေးမရနိုင်တော့ဘူးဆိုရင်လည်း ဒါဟာ ကျွန်မရဲ့ ကံကြမ္မာပါပဲ။ ဒါက စိုးရိမ်ပူပန်မှု၊ စိတ်ဆင်းရဲမှုတွေနဲ့ ဖြေရှင်းလို့ရတဲ့ ကိစ္စမဟုတ်ပါဘူး။ ကျွန်မရဲ့ အခြေအနေ ဘယ်လိုရှိနေမလဲ၊ အနာဂတ် ဘယ်လိုဖြစ်လာမလဲဆိုတာ အားလုံးက ဘုရားသခင်ရဲ့ လက်ထဲမှာပါ။ ကျွန်မအနေနဲ့ တည်တည်ငြိမ်ငြိမ် ရင်ဆိုင်ပြီး ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံသင့်တယ်။ နောက်ပြီး ကျွန်မရဲ့ရောဂါက အသက်အန္တရာယ်ကို ခြိမ်းခြောက်နေတာမဟုတ်တော့ ဒီကိစ္စအတွက် စိတ်ဆင်းရဲပြီး ပူပန်နေရင်း အချိန်မကုန်သင့်ဘူး။ အရေးကြီးဆုံးက သမ္မာတရားကို လိုက်စားဖို့၊ ဒီအခြေအနေမှာ ဘုရားသခင်ရဲ့ ရည်ရွယ်ချက်ကို ရှာဖွေဖို့နဲ့ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံတတ်ဖို့ သင်ယူဖို့ပါပဲ။ ဒါကို တွေးမိတော့ ကျွန်မ စိတ်ဆင်းရဲတာ နည်းနည်း သက်သာသွားတယ်။ ဒါပေမဲ့ တစ်ခါတလေကျရင် တွေးမိတုန်းပဲ၊ “ငါသာ ကလေးယူနိုင်စွမ်း ဆုံးရှုံးသွားပြီး ကလေးမရှိတော့ရင် ဘယ်လိုလုပ်မလဲ။ အသက်ကြီးလာတဲ့အခါ ဒါမှမဟုတ် နေမကောင်းဖြစ်တဲ့အခါ ဘာလုပ်ရမလဲ။ အခု ကလေးယူသင့်လား။ ဒါပေမဲ့ ကလေးယူတာက သမ္မာတရား လိုက်စားတာနဲ့ ကယ်တင်ခြင်းရဖို့ကို ထိခိုက်စေမလား” ပေါ့။

တစ်နေ့မှာတော့ ဘုရားနှုတ်ကပတ်တော်တွေကို ကျွန်မ ဖတ်လိုက်ရတယ်။ “အိမ်ထောင်ပြုခြင်းနှင့် စပ်လျဉ်း၍ သင် လက်လွှတ်သင့်သည့် ဝန်ထုပ်များကို လက်လွှတ်သင့်သည်။ တစ်ကိုယ်ရေတစ်ကာယဖြစ်ရန် ရွေးချယ်ခြင်းသည် သင်၏ လွတ်လပ်ခွင့်ဖြစ်သည်၊ အိမ်ထောင်ပြုရန် ရွေးချယ်ခြင်းသည်လည်း သင်၏ လွတ်လပ်ခွင့်ဖြစ်ပြီး သားသမီးများစွာရှိရန် ရွေးချယ်ခြင်းသည် သင်၏ လွတ်လပ်ခွင့်ပင် ဖြစ်သည်။ သင်၏ ရွေးချယ်မှုက မည်သည့်အရာ ဖြစ်နိုင်သည်ဖြစ်စေ ထိုအရာမှာ သင်၏ လွတ်လပ်ခွင့်ဖြစ်သည်။ တစ်ဖက်တွင် အိမ်ထောင်ပြုရန် ရွေးချယ်ခြင်းအားဖြင့် သင့်မိဘများ၏ ကြင်နာမှုကို သင် ပြန်ဆပ်ရမည် သို့မဟုတ် သင်၏ သားသမီးဝတ်တာဝန်ကို သင် ဖြည့်ဆည်းရမည်ဟု မဆိုလိုပေ။ တစ်ကိုယ်ရေတစ်ကာယဖြစ်ရန် ရွေးချယ်ခြင်းက သင်သည် သင်၏ မိဘများကို အာခံနေသည်ဟုလည်း မဆိုလိုသည်မှာ အမှန်ဖြစ်၏။ အခြားတစ်ဖက်တွင် အိမ်ထောင်ပြုခြင်းထဲသို့ ဝင်ရောက်ရန် သို့မဟုတ် သားသမီးများစွာရှိရန် ရွေးချယ်ခြင်းသည် ဘုရားသခင်ကို မနာခံခြင်းမဟုတ်သကဲ့သို့ သူ့ကို အာခံခြင်းလည်း မဟုတ်ပေ။ ထိုအတွက် သင် ရှုတ်ချခံရလိမ့်မည် မဟုတ်။ တစ်ကိုယ်ရေတစ်ကာယဖြစ်ရန် ရွေးချယ်ခြင်းသည်လည်း ဘုရားသခင်က သင့်ကို နောက်ဆုံးတွင် ကယ်တင်ခြင်းပေးသည့် အကြောင်းရင်း ဖြစ်လိမ့်မည် မဟုတ်။ အတိုချုပ်ပြောရလျှင် သင် တစ်ကိုယ်ရေတစ်ကာယသမားဖြစ်သည်ဖြစ်စေ၊ အိမ်ထောင်ရှိသည်ဖြစ်စေ၊ သားသမီးများစွာရှိသည်ဖြစ်စေ၊ ဘုရားသခင်သည် ဤအချက်များပေါ်အခြေခံ၍ နောက်ဆုံးတွင် သင် ကယ်တင်ခြင်း ရရှိနိုင်ခြင်းရှိမရှိဟူသည်ကို ဆုံးဖြတ်လိမ့်မည် မဟုတ်။ ဘုရားသခင်သည် သင်၏ အိမ်ထောင်ရေးဆိုင်ရာ နောက်ခံ သို့မဟုတ် အိမ်ထောင်ရှိမရှိဟူသည်ကို မကြည့်ပေ။ သင့်အနေဖြင့် သမ္မာတရား လိုက်စားခြင်းရှိမရှိ၊ သင်၏ တာဝန်များကို ထမ်းဆောင်ခြင်းအပေါ် သင်၏ သဘောထား၊ သမ္မာတရား မည်မျှ သင် ရရှိပြီးဖြစ်ကာ နာခံပြီးဖြစ်သည်ဆိုသည်နှင့် သမ္မာတရား စည်းမျဉ်းများအတိုင်း သင် ပြုမူဆောင်ရွက်ခြင်း ရှိမရှိဟူသည်တို့ကိုသာ သူ ကြည့်သည်။ နောက်ဆုံးတွင် ဘုရားသခင်သည် သင် ကယ်တင်ခံရမည်၊ မခံရမည်ကို ဆုံးဖြတ်ရန် ဘဝတွင်ရှိသော လမ်းကြောင်း၊ သင် အသက်ရှင်သည့် စည်းမျဉ်းများနှင့် သင် ရွေးချယ်ထားပြီးဖြစ်သည့် သင် ရှင်သန်ရာ စည်းမျဉ်းများကို ဆန်းစစ်ဖို့ သင်၏ အိမ်ထောင်ရှိမရှိဟူသည်ကိုလည်း ဘေးဖယ်ထားလိမ့်မည် ဖြစ်သည်။...အိမ်ထောင်ပြုပြီးနောက်တွင် သားသမီးမည်မျှ ယူသည်ဆိုသည်အတွက်မူ ဤအရာကို ဘုရားသခင်က ကြိုတင်စီမံထားပြီးဖြစ်သော်လည်း သင်၏ လက်တွေ့ကျသော အခြေအနေများနှင့် လိုက်စားမှုများပေါ် အခြေခံ၍ မိမိဘာသာလည်း သင် ရွေးချယ်နိုင်ပေသည်။ ဘုရားသခင်သည် သင့်အပေါ် စည်းမျဉ်းများ ချမှတ်လိမ့်မည် မဟုတ်။ သင်သည် သန်းကြွယ် သူဌေးတစ်ဦး၊ သန်းပေါင်းများစွာကြွယ်ဝသူတစ်ဦး သို့မဟုတ် ဘီလျံနာ သူဌေးတစ်ဦးဖြစ်ပြီး သင်က ‘သားသမီး ရှစ်ယောက်၊ သို့မဟုတ် ဆယ်ယောက်ရှိခြင်းက ကျွန်ုပ်အတွက် ပြဿနာမဟုတ်ပါ။ ကလေးတစ်ပြုံတစ်မကို ပြုစုပျိုးထောင်ခြင်းက ကျွန်ုပ်၏ တာဝန်များကို ထမ်းဆောင်ခြင်းအတွက် ကျွန်ုပ်၏ စွမ်းအားကို ထိခိုက်မည်မဟုတ်ပါ’ဟု ပြောသည်ဆိုပါစို့။ သင့်အနေဖြင့် ကသီလင်တဖြစ်ခြင်းကို မကြောက်လျှင် ဆက်၍သာ ကလေးများကို ယူလော့။ ဘုရားသခင်က သင့်ကို ရှုတ်ချလိမ့်မည် မဟုတ်။ အိမ်ထောင်ပြုခြင်းအပေါ် သင်၏ သဘောထားများကြောင့် သင်၏ ကယ်တင်ခြင်းအပေါ် သူ၏ သဘောထားကို ဘုရားသခင် ပြောင်းလဲလိမ့်မည် မဟုတ်။ ယင်းမှာ ထိုသို့ဖြစ်ပေသည်။ ဤသည်မှာ ရှင်းသလော။ (ရှင်းပါသည်။)” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၆)) အိမ်ထောင်ပြုတာနဲ့ ကလေးယူတာဟာ လူတွေကို ဘုရားသခင် ပေးထားတဲ့ လွတ်လပ်ခွင့်တစ်ခုဆိုတာ ဘုရားနှုတ်ကပတ်တော်တွေကို ဖတ်ခြင်းအားဖြင့် ကျွန်မ ရုတ်တရက် နားလည်သွားတယ်။ လူတွေက အိမ်ထောင်ပြုလို့၊ ကလေးယူလို့ဆိုပြီး ဘုရားသခင်က သူတို့ကို ပြစ်တင်ရှုတ်ချတာ မလုပ်ပါဘူး။ လူတစ်ယောက် ကယ်တင်ခံရနိုင်မလားဆိုတာကို ဘုရားသခင်က အဓိကအားဖြင့် သူ့တာဝန်အပေါ်ထားတဲ့ သဘောထား၊ သမ္မာတရားကို လိုက်စားသလား၊ ပြီးတော့ သမ္မာတရားကို ကျိုးနွံနာခံသလားဆိုတာတွေ အပေါ်မှာပဲ အကဲဖြတ်တာပါ။ လူတစ်ယောက်က အိမ်ထောင်မပြု၊ ကလေးမယူရင်တောင်မှ သမ္မာတရားကို မလိုက်စားဘဲ သူ့ရဲ့ ဖောက်ပြန်ပျက်စီးတဲ့ စိတ်သဘောထားကို မဖြေရှင်းဘူးဆိုရင် အဆုံးမှာ ကယ်တင်ခံရမှာ မဟုတ်ပါဘူး။ တကယ်တော့၊ လူတစ်ယောက်ရဲ့ အပေါ်ယံ စွန့်လွှတ်အနစ်နာခံမှုတွေ ဒါမှမဟုတ် လုပ်ရပ်တွေကို ဘုရားသခင်က မကြည့်ပါဘူး။ လူတွေအနေနဲ့ ကလေးယူဖို့ ဒါမှမဟုတ် တစ်ကိုယ်တည်းနေဖို့ ရွေးချယ်နိုင်ပါတယ်၊ ဒီကိစ္စမှာ သူတို့ ဘယ်လိုပဲ ရွေးချယ်ပါစေ ဘုရားသခင်က သူတို့ကို ပြစ်တင်ရှုတ်ချမှာ မဟုတ်ဘူး။ ဒါဟာ သူတို့ရဲ့ လွတ်လပ်ခွင့်နဲ့ အခွင့်အရေးပါ။ ဒါပေမဲ့ ဒီလိုကိစ္စမျိုးတွေဟာ ကိုယ့်ရဲ့ တကယ့်အခြေအနေပေါ်မှာ အခြေခံရပါမယ်။ အိမ်ထောင်ပြုတာနဲ့ ကလေးယူတာက ကိုယ့်ရဲ့ သမ္မာတရားလိုက်စားမှုနဲ့ တာဝန်ကို ထိခိုက်စေမယ်ဆိုရင်တော့ ဒါတွေကို ဘေးဖယ်ထားပြီး ကိုယ့်တာဝန်ကိုပဲ ဦးစားပေးသင့်တယ်။ အခုဟာက လူသားတွေကို ကယ်တင်တဲ့ ဘုရားသခင်ရဲ့ အမှုမှာ အလွန်အရေးကြီးတဲ့ အချိန်ပါ၊ ကိုယ့်တာဝန်ကို ကောင်းကောင်းထမ်းဆောင်ပြီး သမ္မာတရားကို လိုက်စားမှသာ ကယ်တင်ခံရဖို့ အခွင့်အရေး ရှိမှာပါ။ အနာဂတ်မှာ ပြုစုစောင့်ရှောက်ခံရဖို့သက်သက်အတွက် ကလေးယူမယ်၊ ကလေးကို ပျိုးထောင်ဖို့ ကျွန်မရဲ့ ခွန်အားတွေ အကုန်သုံးပစ်မယ်ဆိုရင် ဒါဟာ ကျွန်မရဲ့ သမ္မာတရားလိုက်စားမှုနဲ့ တာဝန်နှစ်ခုစလုံးကို ထိခိုက်စေပါလိမ့်မယ်။ ကလေးယူတာဟာ ဘုရားသခင် ပေးထားတဲ့ လွတ်လပ်ခွင့်နဲ့ အခွင့်အရေး ဖြစ်ပေမဲ့ ဘယ်အရာက ပိုအရေးကြီးလဲဆိုတာကို ကျွန်မ ခွဲခြားသိမြင်ရမယ်၊ အခုချိန်မှာ သမ္မာတရားကို လိုက်စားပြီး ရယူဖို့က အရေးကြီးဆုံးပါပဲ။ ဒါကို တွေးမိတဲ့အခါ ကျွန်မစိတ်နှလုံးထဲမှာ လွတ်မြောက်သွားတဲ့ ခံစားချက် လွှမ်းမိုးသွားပြီး အိမ်ထောင်ပြုတာ၊ ကလေးယူတာနဲ့ ပတ်သက်လို့ ဘယ်လို သဘောထားရမလဲဆိုတာကို သိသွားတယ်။

ကျွန်မ လိုလိုလားလား ကျိုးနွံနာခံလိုက်တဲ့အခါ တစ်နေ့မှာ ဆွေမျိုးတစ်ယောက်က ရုတ်တရက် ဆက်သွယ်လာတယ်၊ ခန္ဓာကိုယ်ကြံ့ခိုင်မှုလေ့ကျင့်ခန်းလုပ်ပေးတဲ့ အခမဲ့နေရာ ရှိတယ်လို့ ပြောပြီး သွားချင်လားလို့ မေးတယ်။ တိုက်တိုက်ဆိုင်ဆိုင် အဲဒီအချိန်မှာ ကျွန်မ တာဝန်လည်း သိပ်မများတာနဲ့ သွားကြည့်ဖို့ ဆုံးဖြတ်လိုက်တယ်။ လနည်းနည်း ကြာတဲ့အခါ ကျွန်မရဲ့ အခြေအနေက မမျှော်လင့်ဘဲ တိုးတက်လာတယ်။ ဆေးရုံသွားပြီး စစ်ကြည့်တော့ အလုံးက သုံးစင်တီမီတာအထိ သေးသွားတယ်လို့ အဖြေထွက်လာတယ်။ ပိုက်ဆံ တစ်ပြားမှ မကုန်ဘဲ ကျွန်မရဲ့ အခြေအနေ ဒီလို သက်သာလာလိမ့်မယ်လို့ ဘယ်တုန်းကမှ မမျှော်လင့်ထားခဲ့ဘူး။ ကျွန်မ ရင်ထဲကနေလှိုက်လှိုက်လှဲလှဲ ဘုရားသခင်ကို ကျေးဇူးတင်လိုက်ပါတယ်။ ခန္ဓာကိုယ်ကြံ့ခိုင်မှု လေ့ကျင့်ခန်းသွားလုပ်နေတုန်းမှာ အဲဒီကလူအများစုက အသက်ကြီးတဲ့ အဘိုးအဘွားတွေဖြစ်နေတာကို တွေ့ရတယ်၊ ဒါနဲ့ သူတို့ကို ပြုစုစောင့်ရှောက်ဖို့ သားသမီးတွေ ရှိလားလို့ ကျွန်မ မေးကြည့်လိုက်တယ်။ တချို့ကဆိုရင် သူတို့ရဲ့ သားသမီးတွေက သူတို့ကို မပြုစုပေးတဲ့အပြင် သူတို့ရဲ့ ပင်စင်လစာကိုပါ သားသမီးတွေကို ပြန်ထောက်ပံ့ဖို့ သုံးနေရတယ်လို့ ပြောကြတယ်။ အသက် ခုနစ်ဆယ်နီးပါးရှိတဲ့ တချို့တွေဆိုရင် မြေးတွေကို ကျောင်းကြိုကျောင်းပို့လုပ်ရင်း ပြုစုစောင့်ရှောက်နေရတုန်းပဲလေ။ သူတို့က သားသမီးတွေက သူတို့ကို တွန့်တိုမှာစိုးလို့ နေမကောင်းဖြစ်မှာကို အရမ်းကြောက်ကြတယ်၊ ဒါကြောင့် သူတို့က ကြံ့ခိုင်ရေးလေ့ကျင့်ခန်းလုပ်ဖို့ ခဏခဏ လာကြတာကိုး။ သားသမီးရှိတာနဲ့ ပြုစုစောင့်ရှောက်ခံရမယ်လို့ မဆိုလိုဘူးဆိုတာကို ကျွန်မ ရုတ်တရက် သဘောပေါက်သွားတယ်၊ တကယ်တော့ လူတစ်ယောက် အသက်ကြီးလာတဲ့အခါ ကိုယ့်ရဲ့ သားသမီးတွေနဲ့ မြေးတွေကိုတောင် ပြန်ပြီး ပြုစုစောင့်ရှောက်ရနိုင်တာပဲ။ ကျွန်မစိတ်ထဲမှာ အရမ်းကို ခံစားလိုက်ရတယ်။

တစ်နေ့မှာ ဘုရားနှုတ်ကပတ်တော်တွေကို ကျွန်မ ထပ်ဖတ်ခဲ့ရတယ်။ “သားသမီးများအား ပျိုးထောင်ခြင်း၏ အဓိပ္ပာယ်မှာ အဘယ်နည်း။ ဤသည်မှာ သင်၏ကိုယ်ပိုင်ရည်ရွယ်ချက်အတွက် မဟုတ်ဘဲ ဘုရားသခင်က သင့်အားပေးထားသည့် တာဝန်နှင့် ဝတ္တရားဖြစ်သည်။ တစ်ချက်မှာ သားသမီးများအား ပျိုးထောင်ခြင်းသည် လူသားဗီဇစိတ်နှင့် သက်ဆိုင်ပြီး အခြားတစ်ချက်မှာမူ လူသားတာဝန်ထဲတွင် ပါဝင်လေသည်။ သင်သည် ဗီဇစိတ်နှင့် တာဝန်ကြောင့် သားသမီးများမွေးရန် ရွေးချယ်ခြင်းဖြစ်သည်။ အိုမင်းသည့်အရွယ်အတွက် ပြင်ဆင်ဖို့ရန်နှင့် အိုမင်းသောအခါတွင် စောင့်ရှောက်ခံရဖို့ရန် မဟုတ်ပေ။ ဤအမြင်သည် မမှန်ကန်သလော။ (မှန်ကန်ပါသည်။) သားသမီးမရှိသောလူတို့သည် အိုမင်းခြင်းကို ရှောင်နိုင်သလော။ အိုမင်းခြင်းသည် ဆင်းရဲဒုက္ခရောက်မည်ဟု သေချာပေါက်ပင် အဓိပ္ပာယ်ရသလော။ ဤသို့ အဓိပ္ပာယ်မျိုး ရချင်မှ ရပေမည်။ မှန်သလော။ သားသမီးမရှိသောလူတို့သည် အိုမင်းသည်အထိ နေနိုင်ဆဲဖြစ်သည်။ ပြီးလျှင် အချို့မှာ ကျန်းမာခြင်း၊ ၎င်းတို့၏ နောက်ပိုင်းနှစ်များတွင် ပျော်ရွှင်ခြင်း၊ ငြိမ်းချမ်းစွာဖြင့် ကွယ်လွန်ခြင်းတို့ပင် ရှိသည်။ သားသမီးရှိသောလူတို့သည် ၎င်းတို့၏ နောက်ပိုင်းနှစ်များတွင် သေချာပေါက် ပျော်ရွှင်စွာနှင့် ကျန်းမာစွာ ပျော်မွေ့နိုင်သလော။ (ပျော်မွေ့နိုင်ခြင်းမျိုး ရှိချင်မှ ရှိပါမည်။) ထို့ကြောင့် အိုမင်းသည့်အရွယ်သို့ရောက်သော မိဘများ၏ ကျန်းမာရေး၊ ပျော်ရွှင်မှုနှင့် အသက်ရှင်သန်မှုအခြေအနေအပြင် ၎င်းတို့၏ ရုပ်ဝတ္ထုဘဝ အရည်အသွေးတို့သည် အမှန်တကယ်တွင် ၎င်းတို့၏သားသမီးများက ၎င်းတို့အပေါ် သားသမီးဝတ် ကျေပွန်ခြင်းနှင့် မသက်ဆိုင်သလောက်ပင် ဖြစ်သဖြင့် ထိုနှစ်ခုကြားတွင် တိုက်ရိုက်ဆက်နွှယ်မှုမရှိပေ။ အိုမင်းသည့်အရွယ်တွင် သင်၏ အသက်ရှင်သန်မှုအခြေအနေ၊ ဘဝအရည်အသွေးနှင့် ရုပ်ပိုင်းဆိုင်ရာ အခြေအနေတို့သည် ဘုရားသခင်က သင့်အတွက် စီမံထားသည့်အရာနှင့် သင့်အတွက် စီစဉ်သည့် အသက်ရှင်နေထိုင်ရာပတ်ဝန်းကျင်တို့နှင့် သက်ဆိုင်သည်။ ပြီးလျှင် ယင်းတို့သည် သင့်သားသမီးများက သားသမီးဝတ် ကျေပွန်ခြင်း၊ မကျေပွန်ခြင်းနှင့် တိုက်ရိုက်ဆက်နွှယ်မှု မရှိပေ။ သင့်သားသမီးများသည် သင်၏ နောက်ပိုင်းနှစ်များရှိ အသက်ရှင်နေထိုင်မှု အခြေအနေအတွက် တာဝန်ခံရန် ဝတ္တရား မရှိပေ။ ဤသည်မှာ မမှန်သလော။ (မှန်ပါသည်။)...သင်သည် သင်တတ်နိုင်သမျှ သင်၏ကိုယ်ပိုင်ဘဝနှင့် ရှင်သန်ရေးအတွက်တာဝန်ယူပြီး ဝန်ထုပ်ဝန်ပိုး ထမ်းရွက်သင့်သည်။ ပြီးလျှင် အခြားလူများအပေါ်၊ အထူးသဖြင့် သင့်သားသမီးများအပေါ် လွှဲပြောင်းမပေးသင့်ပေ။ သင်သည် အဖော်မရှိဘဲ၊ သို့မဟုတ် သင့်သားသမီးများ၏ အကူအညီမပါဘဲ ဘဝကို တက်ကြွစွာနှင့် မှန်ကန်စွာ ရင်ဆိုင်သင့်သည်။ ပြီးလျှင် သင်သည် သင့်သားသမီးများနှင့် ဝေးလျှင်ပင် ဘဝက သင့်ထံသို့ ယူဆောင်လာသည့် မည်သည့်အရာကိုမဆို သင့်ဘာသာ ရင်ဆိုင်နိုင်ဆဲ ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) “မိဘနှင့် သားသမီးမည်မျှသည် အတူတကွနေထိုင်ရန် ကံပါလာသနည်း။ ပြီးလျှင် မိဘများသည် သားသမီးများထံမှ မည်မျှရရှိနိုင်သနည်း။ ဘာသာတရားမရှိသူများက ဤအရာကို ‘ထောက်ပံ့မှုကို ရရှိခြင်း’၊ သို့မဟုတ် ‘ထောက်ပံ့မှုကို မရရှိခြင်း’ ဟု ခေါ်သည်။ ဤသည်မှာ မည်သည့်အရာအား ဆိုလိုသည်ကို ငါတို့ မသိပေ။ အဆုံးတွင် ရိုးရှင်းစွာဆိုရလျှင် သားသမီးများအပေါ် အားကိုးနိုင်ခြင်းရှိမရှိကို ဘုရားသခင်က ကြိုတင်သတ်မှတ်ပြီး စီမံထားခြင်းဖြစ်သည်။ အရာရာတိုင်းက သင်ဆန္ဒရှိသကဲ့သို့ အတိအကျ ဖြစ်ပေါ်လာခြင်း မဟုတ်ပေ။ လူတိုင်းက အမှုအရာများကို အဆင်ပြေစေလိုပြီး သားသမီးများထံမှ အကျိုးအမြတ်များ ရရှိလိုသည်မှာ မှန်သည်။ သို့သော် သင်သည် ယင်းအတွက် ကံပါလာခြင်းရှိမရှိ၊ သင်၏ ကံကြမ္မာတွင် ရေးသားထားခြင်းရှိမရှိကို သင်အဘယ်ကြောင့် လုံးဝ မစဉ်းစားသနည်း။ သင်နှင့် သင့်သားသမီးများ ကြားရှိ သံယောဇဉ်သည် မည်မျှကြာရှည်မည်၊ ဘဝတွင် သင်လုပ်ဆောင်သည့် မည်သည့်အလုပ်မဆိုက သင့်သားသမီးများနှင့် ဆက်စပ်မှုရှိမည်၊ မရှိမည်၊ ဘုရားသခင်က သင့်ဘဝ၏ အရေးပါသောဖြစ်ရပ်များတွင် သင့်သားသမီးများအား ပါဝင်စေရန် စီစဉ်ထားခြင်းရှိမရှိ၊ အကြီးစား ဘဝဖြစ်ရပ်တစ်ခုကို သင်တွေ့ကြုံသောအခါ၌ ပါဝင်ပတ်သက်သောသူများထဲတွင် သင့်သားသမီးများလည်း ပါဝင်မည်၊ မပါဝင်မည်ဆိုသည့် အရာအားလုံးတို့သည် ဘုရားသခင်၏ စီမံမှုအပေါ်တွင် မူတည်သည်။ ဘုရားသခင်က စီမံထားခြင်းမရှိလျှင် သင့်သားသမီးများအား အရွယ်ရောက်သည်အထိ ပျိုးထောင်ပြီးနောက်တွင် သင်က ၎င်းတို့ကို အိမ်မှနှင်မထုတ်လျှင်ပင် အချိန်ကျလာသောအခါ ၎င်းတို့ဘာသာ ထွက်ခွာလိမ့်မည်။ ဤသည်မှာ လူတို့ သဘောပေါက်နားလည်ရန် လိုအပ်သည့် အရာတစ်ခုဖြစ်သည်။ သင်က ဤအမှုကိစ္စကို သဘောပေါက်နားလည်နိုင်ခြင်း မရှိလျှင် သင်သည် အစဉ်သဖြင့် ကိုယ်ပိုင်ဆန္ဒများ၊ တောင်းဆိုချက်များကို စွဲကိုင်ထားလိမ့်မည်။ ပြီးလျှင် သင်၏ ရုပ်ပိုင်းဆိုင်ရာ ပျော်မွေ့မှုအတွက် စည်းကမ်းအမျိုးမျိုးကို ချမှတ်ပြီး သဘောတရားအမျိုးမျိုးကို လက်ခံလိမ့်မည်။ အဆုံးတွင် မည်သို့ ဖြစ်မည်နည်း။ သင်သေသောအခါ၌ သိရလိမ့်မည်။ သင်သည် သင်၏ဘဝ သက်တမ်းတစ်လျှောက်တွင် မိုက်မဲသောအရာများစွာကို လုပ်ဆောင်ခဲ့ပြီး အမှန်တရားများနှင့်ဖြစ်စေ၊ ဘုရားသခင်၏ စီမံမှုနှင့်ဖြစ်စေ မကိုက်ညီသည့် လက်တွေ့မကျသောအရာများစွာကို တွေးတောခဲ့သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) သားသမီးယူတာဟာ လူသားရဲ့ ပင်ကိုယ်ဗီဇဖြစ်သလို တာဝန်တစ်ခုလည်းဖြစ်တယ်ဆိုတာ၊ ပြီးတော့ လူတစ်ယောက်က အသက်ကြီးလာချိန်မှာ သူ့ကို ပြုစုစောင့်ရှောက်ဖို့ သားသမီးတွေအပေါ် မမှီခိုသင့်ဘူးဆိုတာကို ဘုရားနှုတ်ကပတ်တော်တွေကနေတစ်ဆင့် ကျွန်မ နားလည်လာတယ်၊ လူတစ်ယောက်ရဲ့ နှောင်းပိုင်းဘဝတွေ ဘယ်လိုဖြစ်မလဲ၊ ဆင်းရဲဒုက္ခ ပိုများမလား၊ ဒါမှမဟုတ် ပိုပြီး ကျန်းမာပျော်ရွှင်မလားဆိုတာက သားသမီးရှိမရှိဆိုတဲ့အပေါ်မှာ မူတည်တာမဟုတ်ဘဲ ဘုရားသခင်ရဲ့ ကြိုတင်ပြဋ္ဌာန်းချက်အပေါ်မှာပဲ မူတည်တယ်။ လူတွေက ကိုယ့်စွမ်းနိုင်သလောက် ကိုယ့်ရဲ့ အိုမင်းချိန်အတွက် တာဝန်ယူရမယ်၊ ဘဝရဲ့ အခက်အခဲတွေကို ကိုယ့်ဘာသာ လွတ်လွတ်လပ်လပ် ရင်ဆိုင်ရမယ်၊ ပြီးတော့ ဒီကိစ္စတွေအတွက် သားသမီးတွေအပေါ် မမှီခိုသင့်ဘူး။ ကိုယ့်ကိုယ်ကိုယ် ဆင်ခြင်သုံးသပ်ကြည့်တော့၊ ကျွန်မရောဂါပိုဆိုးလာပြီး သားအိမ်ထုတ်လိုက်ရရင် ကလေးရနိုင်တော့မှာမဟုတ်ဘူးဆိုပြီး စိုးရိမ်ခဲ့မိတာကို သတိပြုမိတယ်။ အသက်ကြီးလာတဲ့အခါ ဒါမှမဟုတ် နေမကောင်းဖြစ်တဲ့အခါ ကျွန်မကို ဘယ်သူ ကြည့်ရှုစောင့်ရှောက်ပေးမလဲလို့လည်း စိုးရိမ်ခဲ့တယ်။ ဒါကြောင့် စိုးရိမ်ပူပန်မှု၊ စိတ်ဆင်းရဲမှုတွေနဲ့ပဲ အသက်ရှင်နေခဲ့တာလေ။ ကျွန်မ ဖက်တွယ်ထားခဲ့တာက “အိုဇာတာလုံဖို့ သားသမီးမွေးပါ” ဆိုတဲ့ ရိုးရာအယူအဆဖြစ်ပြီး၊ ကျွန်မ ကလေးယူရတဲ့ ရည်ရွယ်ချက်က အသက်ကြီးလာတဲ့အခါ တည်ငြိမ်မှုရှိဖို့နဲ့ တစ်ယောက်ယောက်က ပြုစုစောင့်ရှောက်ပေးဖို့အတွက်ပဲလေ။ ကျွန်မ အာရုံစိုက်ခဲ့တာ အားလုံးက ကိုယ်ကျိုးအတွက်ချည်းပဲ၊ သူတို့ဆီကနေ တောင်းဆိုဖို့ကိုပဲ ရည်ရွယ်ခဲ့တာ။ ဒါက လုံးဝကို တစ်ကိုယ်ကောင်းဆန်တဲ့ အမြင်ပါပဲ။ ဒါ့အပြင် လူတိုင်းရဲ့ အိုမင်းချိန်ကို ဘယ်လိုဖြတ်သန်းရမလဲဆိုတာကို ဘုရားသခင်က ကြိုတင်ပြဋ္ဌာန်းထားပြီးသားဖြစ်ပြီး ကလေးရှိမရှိဆိုတာနဲ့ ဘာမှမဆိုင်ပါဘူး။ တချို့ အသက်ကြီးသူတွေက ကျန်းမာရေးကောင်းပြီး ပင်စင်လစာရပေမဲ့ သူတို့ရဲ့ သားသမီးတွေက အကြွေးနွံနစ်နေတော့ သူတို့က သားသမီးတွေရဲ့ ပြုစုစောင့်ရှောက်မှု မလိုအပ်တဲ့အပြင် သားသမီးတွေကိုတောင် ပြန်ထောက်ပံ့ပေးနေကြရတယ်။ တချို့လူတွေကျတော့ အသက်ကြီးပြီး နေမကောင်းဖြစ်တဲ့အခါ သားသမီးတွေက လူ့သဘာဝကင်းမဲ့လို့ မပြုစုချင်ကြဘူး၊ သူတို့ နေမကောင်းဖြစ်ချိန်မှာ အခြားဆွေမျိုးတွေကပဲ ပြုစုစောင့်ရှောက်ပေးကြရတယ်။ ကလေးရှိတာက လုံခြုံမှုကို အာမမခံနိုင်ဘူးဆိုတာ ကျွန်မ မြင်လိုက်ရတယ်။ ကိုယ့်ရဲ့ အိုမင်းချိန်ကို ဘယ်လိုဖြတ်သန်းရမလဲ၊ သားသမီးတွေရဲ့ အဖော်ပြုပေးမှု၊ ပြုစုစောင့်ရှောက်မှု ရမရဆိုတာတွေ အားလုံးက ဘုရားသခင်ရဲ့ ကြိုတင်ပြဋ္ဌာန်းချက်အပေါ်မှာပဲ မူတည်တာပါ။ ခင်ပွန်းက တခြားနေရာမှာ အလုပ်လုပ်ပြီး ကျွန်မက တာဝန်ထမ်းဆောင်နေခဲ့တာကို ပြန်တွေးကြည့်တဲ့အခါ ကျွန်မကို ပြုစုဖို့ ဘယ်သူမှ ဘေးမှာမရှိခဲ့ပေမဲ့ နေမကောင်းဖြစ်ချိန်နဲ့ အခက်အခဲကြုံရချိန်မှာ ဘုရားသခင်ကို အားကိုးတတ်အောင် ကျွန်မ သင်ယူနိုင်ခဲ့တယ်။ ဒီအခက်အခဲတွေကို ဖြတ်ကျော်နိုင်အောင် လမ်းပြပေးခဲ့တာ ဘုရားနှုတ်ကပတ်တော်တွေပါပဲ။ ကျွန်မရဲ့ ကျန်းမာရေးလည်း အများကြီး တိုးတက်လာတယ်။ ဒါတွေအားလုံးဟာ ဘုရားသခင်ရဲ့ ကျေးဇူးတော်နဲ့ သနားကရုဏာပါပဲ။ အနာဂတ်မှာ ကျွန်မမှာ ကလေးမရှိရင်တောင်မှ ဘုရားသခင်ကို အားကိုးရင်း ကောင်းကောင်း အသက်ရှင်သွားနိုင်တာပဲလေ။ ဒါပေမဲ့ အနာဂတ်မှာ ပြုစုပေးမဲ့ ကလေးမရှိရင် ဘာလုပ်ရမလဲလို့ အရင်က အမြဲ စိုးရိမ်နေခဲ့မိတယ်၊ အဲဒါကြောင့် စိတ်ဆင်းရဲမှု၊ စိုးရိမ်ပူပန်မှုတွေနဲ့ အသက်ရှင်နေခဲ့ရပြီး ကိုယ့်တာဝန်ကို ထမ်းဆောင်ဖို့တောင် စိတ်အားထက်သန်မှု မရှိဖြစ်ခဲ့ရတယ်။ ဒါက ကိုယ့်ကိုယ်ကိုယ် ဒုက္ခရှာနေတာ မဟုတ်ဘူးလား၊ ပြီးတော့ ဘုရားသခင်ရဲ့ အချုပ်အခြာအာဏာကို မယုံကြည်တာ မဟုတ်ဘူးလား။ ကျွန်မက ဘုရားသခင်ကို ယုံကြည်ပေမဲ့ သူ့ကို အားမကိုးခဲ့သလို သူ့ရဲ့ အချုပ်အခြာအာဏာကိုလည်း နားမလည်ခဲ့ဘူး။ ကျွန်မက စာတန်ရဲ့ ရိုးရာယဉ်ကျေးမှုအတိုင်း အသက်ရှင်နေခဲ့တာပါ။ ကျွန်မရဲ့ အမြင်တွေက မယုံကြည်သူတွေရဲ့ အမြင်တွေနဲ့ အတူတူပဲ မဟုတ်ဘူးလား။ ဒါတွေကို နားလည်သွားတော့ ကျွန်မ စိတ်သက်သာရာရသွားတယ်။ အနာဂတ်အတွက် မစိုးရိမ်သင့်တော့ဘဲ ဘုရားသခင်ရဲ့ လက်ထဲကို ကိုယ့်ကိုယ်ကိုယ် အပ်နှံသင့်တယ်လေ။ ကျွန်မရဲ့ နှောင်းပိုင်းနှစ်တွေက ဘယ်လိုပဲဖြစ်နေပါစေ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျွန်မ ကျိုးနွံနာခံပါမယ်။ ဘုရားသခင်ကို ကျေနပ်စေဖို့ ကိုယ့်တာဝန်ကို ထမ်းဆောင်တာနဲ့ ကယ်တင်ခြင်းကို လိုက်စားတာဟာ အရေးအကြီးဆုံးဖြစ်ပြီး လက်တွေ့အကျဆုံးအရာလည်း ဖြစ်ပါတယ်။

နောက်ပိုင်းမှာ ဘုရားနှုတ်ကပတ်တော် နောက်တစ်ပိုဒ်ကို ကျွန်မ ဖတ်ခဲ့ရတယ်။ “သင်သည် အလုပ်ကောင်းရှာရန်၊ သို့မဟုတ် လက်တွဲဖော်ရှာရန် စဉ်းစားလျက် သင်၏ အကောင်းဆုံး နှစ်ကာလများကို ကုန်ဆုံးစေလျှင်၊ ဘုရားသခင်ကို ယုံကြည်စဉ်တွင် ဇာတိပကတိ ဘဝကို နှစ်သက်ခံစားဖို့၊ နှစ်မျိုးလုံးကို တစ်ချိန်တည်း လုပ်ဆောင်ဖို့ မျှော်လင့်လျှင် နှစ်အနည်းငယ်ကြာပြီးနောက် လက်တွဲဖော်ကို ရှာတွေ့နိုင်သည်။ အိမ်ထောင်ကျနိုင်သည်။ သားသမီးများ ရရှိနိုင်သည်။ အိုးအိမ်ထူထောင်ပြီး အသက်မွေးအလုပ်တစ်ခုကို တည်ဆောက်ကောင်း တည်ဆောက်နိုင်သည်။ သို့သော် ထိုနှစ်များတစ်လျှောက်တွင် ဘုရားသခင်ကို ယုံကြည်ခြင်းမှ မည်သည့်အရာကိုမျှ သင် ရရှိမည်မဟုတ်ပေ။ မည်သည့်သမ္မာတရားကိုမျှ ရရှိမည်မဟုတ်ပေ။ သင်၏ စိတ်နှလုံးသည် အနှစ်မဲ့နေလိမ့်မည်။ သင်၏ အကောင်းဆုံးသော နှစ်ကာလများကို လက်လွတ်ဆုံးရှုံးခဲ့ရပြီး ဖြစ်လိမ့်မည်။ အသက်လေးဆယ်အရွယ်တွင် ပြန်ပြောင်းတွေးတောကြည့်သည့်အခါ သင်၌ မိသားစုရှိလိမ့်မည်။ သားသမီးများရှိလိမ့်မည်။ တစ်ဦးတည်း ဖြစ်နေမည်မဟုတ်။ သို့သော် သင်၏ မိသားစုကိုကား ထောက်ပံ့ပေးနေရမည်။ ဤသည်မှာ သင် မချိုးဖြတ်နိုင်သည့် သံကြိုးဖြစ်သည်။ တာဝန်ကို ထမ်းဆောင်လိုလျှင် သင့်မိသားစု၏ သံကြိုးများဖြင့် ချည်နှောင်ခံထားရလျက် ထမ်းဆောင်ရမည်။ သင်၏ စိတ်နှလုံးက မည်မျှကြီးပါစေ နှစ်ခုလုံးကို အာရုံမစိုက်နိုင်ပေ။ သင်သည် စိတ်နှလုံးအပြည့်အဝဖြင့် ဘုရားနောက်သို့ လိုက်ပြီး သင်၏ တာဝန်ကို ကောင်းစွာ ထမ်းဆောင်နိုင်မည် မဟုတ်ပေ။ မိသားစုနှင့် လောကီအရာများကို စွန့်လွှတ်သောသူ များစွာရှိသည်။ သို့သော် နှစ်အနည်းငယ်ကြာ ဘုရားသခင်ကို ယုံကြည်ပြီးနောက်တွင် ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းနောက်ကိုသာ လိုက်နေကြဆဲဖြစ်သည်။ ၎င်းတို့သည် သမ္မာတရားကို မရရှိခဲ့ပေ။ ၎င်းတို့တွင် အတွေ့အကြုံကို အခြေခံသည့် စစ်မှန်သော သက်သေခံချက်တစ်ခုမျှပင် မရှိပေ။ ဤသည်မှာ ၎င်းတို့၏ အချိန်ကို ဖြုန်းခြင်းနှင့် အလားတူပင်ဖြစ်သည်။ ယခုအခါတွင် ၎င်းတို့သည် ၎င်းတို့၏ တာဝန်များကို ထမ်းဆောင်သောအခါ သမ္မာတရား၏ သေးငယ်သော အစိတ်အပိုင်းကိုပင် နားမလည်ပေ။ ၎င်းတို့တွင် တစ်စုံတစ်ခု ဖြစ်ပျက်သောအခါ မည်သို့ တွေ့ကြုံခံစားရမည်ကို ၎င်းတို့ မသိ။ ထို့ကြောင့် ၎င်းတို့သည် စတင်၍ ညည်းညူကြသည်။ ပြီးလျှင် နောင်တကြီးစွာ ရကြသည်။ ၎င်းတို့သည် အစပိုင်းကို ပြန်စဉ်းစားသောအခါ၊ အသင်းတော်အသက်တာကို အတူတကွ အသက်ရှင်နေကြသော၊ တာဝန်များထမ်းဆောင်နေကြသော၊ အတူတကွ ဓမ္မသီချင်းများ သီဆိုပြီး ဘုရားသခင်ကို ချီးမွမ်းနေကြသော လူငယ်များအားလုံးကို ပြန်စဉ်းစားကြသောအခါ ထိုနေ့ရက်များက မည်မျှကောင်းမွန်သည်၊ ထိုအချိန်သို့ ၎င်းတို့ မည်မျှပင် ပြန်လည်ရောက်ရှိလိုသည်ဆိုသည်တို့ကို စဉ်းစားကြသည်။ ကံမကောင်းစွာဖြင့် ဤကမ္ဘာလောကတွင် နောင်တအတွက် ဖြေဆေးမရှိပေ။ ဆန္ဒရှိလျှင်ပင် မည်သူကမျှ အချိန်ကို နောက်ပြန်မလှည့်နိုင်ပေ။ အစသို့ ပြန်သွားပြီး ဘဝကို နောက်တစ်ဖန် ပြန်ရှင်သန်ဖို့ မဖြစ်နိုင်ပေ။ ဤအတွက်ကြောင့် အခွင့်အလမ်းတစ်ခု ကျော်လွန်သွားသည်နှင့် နောက်တစ်ဖန် ပြန်မလာတော့ခြင်း ဖြစ်သည်။ လူတစ်ယောက်၏ ဘဝသည် ဆယ်စုနှစ် အနည်းငယ်သာ ရှည်သည်။ သမ္မာတရားအား လိုက်စားရန် ဤအသင့်မြတ်ဆုံးအချိန်ကို လွဲချော်ခဲ့လျှင် သင်၏ နောင်တများသည် အသုံးဝင်မည် မဟုတ်ပေ။...ယခုအချိန်တွင် သင်တို့သည် ဤကြီးမြတ်သော အချိန်အခိုက်အတန့်အတွက် အချိန်မီကလေးပင်ဖြစ်သည်။ ဘုရားသခင်သည် နောက်ဆုံးသော ကာလတွင် တရားစီရင်ခြင်းအမှုကို လုပ်ဆောင်နေသည်။ ဤသည်မှာ လူတို့အနေဖြင့် ဘုရားသခင်၏ ကယ်တင်ခြင်း၊ စုံလင်ခြင်းကို ခံရရန်အတွက် တစ်ခုတည်းသော အခွင့်အလမ်းဖြစ်သည်။ သင်တို့အားလုံးသည် ဘုရားသခင်၏ နိုင်ငံတော် ဧဝံဂေလိတရား ချဲ့ထွင်သည့် အဓိကကျသော ဤအချိန်အခိုက်အတန့်တွင် တာဝန်များကို ထမ်းဆောင်နေကြခြင်း ဖြစ်သည်။ ဤသည်မှာ အမှန်တကယ်ပင် သင်တို့ကို ဘုရားသခင်၏ ထူးခြားသော ချီးမြှောက်မှုဖြစ်သည်။ သင်သည် မည်သည့်နယ်ပယ်ကို လေ့လာခဲ့သည်ဖြစ်စေ၊ သို့မဟုတ် မည်သည့် အသိပညာနယ်ပယ်ကို သင်ပိုင်ဆိုင်သည်ဖြစ်စေ၊ သို့မဟုတ် သင့်တွင် မည်သည့်ဆုကျေးဇူး၊ ကျွမ်းကျင်မှုရှိသည်ဖြစ်စေ၊ မည်သို့ပင်ဖြစ်စေ ဘုရားသခင်သည် သူ၏ အိမ်တော်တွင် တာဝန်တစ်ခုကို ထမ်းဆောင်ရန်အတွက် ဤကျွမ်းကျင်မှုကို အသုံးပြုရန် သင့်အား အခွင့်ပေးခြင်းအားဖြင့် သင့်ကို ကျေးဇူးတော်ပြသနေခြင်းဖြစ်သည်။ ဤသည်မှာ ရခဲသော အခွင့်အလမ်းတစ်ခု ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို ရရှိဖို့ အဖိုးအခပေးဆပ်ခြင်းသည် အလွန်ပင် အဓိပ္ပာယ်ရှိပါသည်) နောက်ဆုံးသောကာလမှာ လူသားတွေကို ဘုရားသခင် ကယ်တင်ခြင်းက နောက်ဆုံး အခွင့်အရေးပါပဲ။ ဒုတိယ၊ တတိယ အခွင့်အရေးဆိုတာ ရှိမှာမဟုတ်ဘူး။ အထူးသဖြင့် အခုအချိန်က လူတွေကို ကယ်တင်ဖို့နဲ့ စုံလင်အောင် ပြုလုပ်ပေးဖို့ ဘုရားသခင်က သမ္မာတရားကို ဖော်ပြတဲ့ အရေးကြီးတဲ့ အချိန်အခါပါပဲ။ ဘဝရဲ့ ဒီလိုကောင်းမွန်တဲ့ အသက်အရွယ်မှာ ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ လက်ခံနိုင်ခဲ့တာ၊ ဘာဝန်ထုပ်ဝန်ပိုး၊ အနှောင်အဖွဲ့မှမရှိဘဲ ကိုယ့်တာဝန်တွေကို အပြည့်အဝ ထမ်းဆောင်နိုင်ခဲ့တာ၊ ပြီးတော့ ကိုယ့်တာဝန်တွေမှာ သမ္မာတရားနဲ့ စိတ်သဘောထား ပြောင်းလဲမှုကိုပါ လိုက်စားနိုင်ခဲ့တာဟာ တကယ်ကို ဘုရားသခင်ရဲ့ ကျေးဇူးတော်ပါပဲ။ ကျွန်မရဲ့ အကောင်းဆုံးအချိန်တွေနဲ့ ခွန်အားတွေကို ဧဝံဂေလိတရားဟောပြောဖို့၊ သမ္မာတရားနဲ့ ကယ်တင်ခြင်းကို လိုက်စားဖို့အတွက် အပြည့်အဝ ပေးဆပ်သင့်တယ်။ ကျွန်မမှာသာ ကလေးရှိခဲ့ရင်၊ မိဘတွေကလည်း ဆုံးပါးသွားပြီဖြစ်ပြီး၊ ယောက္ခမတွေနဲ့ ခင်ပွန်းကလည်း ဘုရားသခင်ကို မယုံကြည်တဲ့အတွက် ကလေးကို ပြုစုဖို့ ဘယ်သူမှ ကူညီပေးနိုင်မှာမဟုတ်ဘဲ ကိုယ်တိုင်ပဲ ပြုစုစောင့်ရှောက်ရမှာလေ။ ကျွန်မရဲ့ အတွေးတွေ အားလုံးက ကလေးအပေါ်မှာပဲ လွှမ်းမိုးသွားမှာဖြစ်ပြီး၊ ဒါက ကျွန်မအပေါ် ဝန်ထုပ်ဝန်ပိုးတွေနဲ့ အနှောင်အဖွဲ့တွေ ပိုများလာစေလိမ့်မယ်။ သမ္မာတရားကို လိုက်စားဖို့၊ ကိုယ့်တာဝန်တွေ ထမ်းဆောင်ဖို့ အချိန်နဲ့ ခွန်အား သိပ်ရှိတော့မှာ မဟုတ်ဘူး။ ကိုယ့်ရဲ့ အကောင်းဆုံး အချိန်တွေနဲ့ ခွန်အားတွေကို ကလေးယူဖို့အတွက် အကုန်သုံးလိုက်မယ်ဆိုရင် ဘုရားသခင်က ကျွန်မကို စုံလင်အောင်ပြုလုပ်ပေးဖို့ ဒီအကောင်းဆုံး အခွင့်အရေးကို လက်လွတ်သွားလိမ့်မယ်။ အဆုံးမှာ သမ္မာတရားကို ရရှိမှာမဟုတ်သလို ကိုယ့်တာဝန်တွေကိုလည်း ဖြည့်ဆည်းနိုင်မှာမဟုတ်ဘူး၊ ကယ်တင်ခံရဖို့ အခွင့်အရေးကို ကိုယ်တိုင်ဖျက်ဆီးပစ်လိုက်တာဖြစ်ပြီး၊ အဲဒီအချိန်ကျမှ နောင်တရရင် သိပ်နောက်ကျသွားလိမ့်မယ်။

နောက်ပိုင်းမှာ ဘုရားနှုတ်ကပတ်တော် နောက်တစ်ပိုဒ်ကို ကျွန်မ ဖတ်ခဲ့ရပြီး ကျွန်မရဲ့ စိတ်နှလုံးထဲမှာ အရမ်းကို ခံစားလိုက်ရတယ်။ အနန္တတန်ခိုးရှင် ဘုရားသခင် ပြောသည်မှာ “ဘာသာတရားမရှိသူများသည် လူတစ်ဦးအနေဖြင့် မိမိ၏ဘဝတွင် လုပ်ဆောင်နိုင်သည့် အဓိပ္ပာယ်အရှိဆုံးအရာကို နားမလည်သော်လည်း ယင်းနှင့်ပတ်သက်၍ တစ်စုံတစ်ရာကို သင်တို့နားလည်သည် မဟုတ်လော။ (နားလည်ပါသည်။) ဘုရားသခင်၏ တာဝန်ပေးစေခိုင်းချက်ကို လက်ခံပြီး မိမိ၏ အထူးတာဝန်ကို ကောင်းမွန်စွာ ဖြည့်ဆည်းခြင်းတို့သည် အရေးကြီးဆုံး အရာများဖြစ်သည်။ သင်တို့ ယခုထမ်းဆောင်နေသော တာဝန်များသည် အဖိုးတန်သည်။ သင်သည် လောလောလတ်လတ်တွင် ရလဒ်များကို မမြင်နိုင်သည့်အပြင် လောလောလတ်လတ်တွင် ကြီးမားသောအကျိုးများကို လက်ခံရခြင်း ရှိကောင်းရှိနိုင်မည် မဟုတ်သော်လည်း ၎င်းတို့ အသီးသီးသည့်အချိန်သည် ကြာမည်မဟုတ်ပေ။ ရေရှည်တွင် ဤလုပ်ငန်းကို ကောင်းမွန်စွာ ပြီးမြောက်လျှင် ယင်းက လူသားမျိုးနွယ်အတွက် ဖြည့်ဆည်းမှုများကို ငွေဖြင့် တိုင်းတာရန် ဖြစ်နိုင်မည်မဟုတ်ချေ။ ထိုကဲ့သို့ စစ်မှန်သော သက်သေခံချက်များသည် အခြားအရာများထက် ပို၍အဖိုးထိုက်ပြီး တန်ဖိုးရှိကာ ၎င်းတို့သည် ထာဝရတည်မြဲမည်ဖြစ်သည်။ ဤသည်တို့မှာ ဘုရားသခင်ကို လိုက်လျှောက်သူတိုင်း၏ ကောင်းမှုများဖြစ်ပြီး ယင်းတို့သည် အမှတ်ရထိုက်သည့်အရာ ဖြစ်သည်။ လူ့ဘဝတွင် ဘုရားသခင်ကို ယုံကြည်ခြင်း၊ သမ္မာတရားကို လိုက်စားခြင်းနှင့် ဖန်ဆင်းခံသတ္တဝါအဖြစ် ၎င်းတို့၏တာဝန်ကို ကျေပွန်ခြင်းမှလွဲ၍ အရာရာသည် အချည်းနှီးဖြစ်ပြီး အမှတ်ရရန် မထိုက်တန်ပါ။ သင်သည် ကမ္ဘာကို အတုန်လှုပ်နိုင်ဆုံးသော စွမ်းဆောင်မှုတစ်ခုကို ပြီးမြောက်ခဲ့လျှင်ပင်၊ အာကာသထဲသွား၍ လကမ္ဘာဆီရောက်ဖူးပြီး ပြန်လာခဲ့လျှင်ပင် သင်သည် လူသားမျိုးနွယ်အတွက် အကျိုးကျေးဇူး၊ သို့မဟုတ် အထောက်အကူ အနည်းငယ် ဖြစ်လာစေသော သိပ္ပံပညာဆိုင်ရာ တိုးတက်မှုများကို ပြုလုပ်ခဲ့လျှင်ပင် ယင်းသည် အချည်းနှီးဖြစ်ပြီး ယင်းတို့အားလုံးသည် ကွယ်ပျောက်သွားမည်ဖြစ်သည်။ မကွယ်ပျောက်နိုင်သည့် တစ်ခုတည်းသောအရာမှာ အဘယ်နည်း။ (ဘုရားသခင်၏ နှုတ်ကပတ်တော်ဖြစ်သည်။) ဘုရားသခင်၏ နှုတ်ကပတ်တော်၊ ဘုရားသခင်အား သက်သေခံချက်များ၊ ဖန်ဆင်းရှင်အတွက် သက်သေရပ်တည်သော သက်သေခံချက်များ၊ အလုပ်များနှင့် လူတို့၏ ကောင်းမှုများသာလျှင် မကွယ်ပျောက်သွားဘဲ ရှိမည်ဖြစ်သည်။ ဤအရာများသည် ထာဝရ တည်မြဲနေမည်ဖြစ်ပြီး ယင်းတို့သည် အလွန်တန်ဖိုးရှိသည်။ ထို့ကြောင့် သင်တို့၏ ကန့်သတ်ချုပ်ချယ်မှုအားလုံးကို ပယ်ရှား၍ ဤကြီးမြတ်သော အားထုတ်မှုကို လုပ်ဆောင်လော့။ ထို့ပြင် မိမိကိုယ်ကို မည်သည့်လူ၊ အဖြစ်အပျက်နှင့် အမှုအရာတစ်ခုမျှ၏ ချုပ်နှောင်ခြင်းကို မခံနှင့်။ ဘုရားသခင်အတွက် စိတ်ရင်းမှန်ဖြင့် မိမိကိုယ်ကို အသုံးခံလျက် တာဝန်များကို ထမ်းဆောင်ရာ၌ သင်၏ခွန်အားနှင့် ကြီးမားသည့်အဖိုးအခအားလုံးကို ပုံအောလော့။ ဤသည်မှာ အများအားဖြင့် ဘုရားသခင်ကောင်းချီးပေးသော အရာဖြစ်ပြီး ယင်းအတွက် မည်သည့်ဆင်းရဲဒုက္ခအတိုင်းအတာကိုမဆို ခံစားထိုက်ပေ၏။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဖန်ဆင်းခံတစ်ဦး၏တာဝန်အား ကောင်းမွန်စွာထမ်းဆောင်ခြင်းအားဖြင့်သာလျှင် အသက်ရှင်ခြင်း၌ တန်ဖိုးရှိ၏) ဘုရားနှုတ်ကပတ်တော်တွေကနေ ဖန်ဆင်းခံတစ်ဦးရဲ့ တာဝန်ကို ထမ်းဆောင်တာ၊ နိုင်ငံတော် ဧဝံဂေလိတရား ဖြန့်ဝေဖို့အတွက် ကိုယ့်ခွန်အားကို ပေးဆက်တာနဲ့ လူတွေကို ဘုရားသခင်ရှေ့မှောက် ပိုခေါ်ဆောင်လာတာတွေဟာ ဂုဏ်သိက္ခာအရှိဆုံး အရာတွေဖြစ်ပြီး ဘုရားသခင်ရဲ့ အသိအမှတ်ပြုခြင်းနဲ့ အကိုက်ညီဆုံးအရာတွေဖြစ်တယ်ဆိုတာ ကျွန်မ နားလည်လိုက်တယ်။ စာနဲ့ပတ်သက်တဲ့ တာဝန်တွေကို ထမ်းဆောင်တာ၊ လူတွေအပေါ် ဘုရားသခင်ရဲ့ အမှုတော် ရလဒ်တွေကို သက်သေခံဖို့အတွက် ကောင်းမွန်တဲ့ အတွေ့အကြုံဆိုင်ရာ သက်သေခံချက် ဆောင်းပါးတွေကို ပိုရွေးချယ်ပေးနိုင်တာ၊ ပြီးတော့ လူပိုများများ ဘုရားသခင်ကို သိကျွမ်းလာပြီး သူ့ရှေ့မှောက်ကို ပြန်လာနိုင်ဖို့ လုပ်ပေးတာဟာ ဘုရားသခင်အတွက် သက်သေခံချက်ဖြစ်တယ်၊ ဘုရားသခင် အသိအမှတ်ပြုတဲ့အရာလည်း ဖြစ်တယ်၊ ဒါကြောင့် ဒီအထဲမှာ ဘယ်လိုဆင်းရဲဒုက္ခမျိုးပဲ ခံစားရပါစေ တန်ပါတယ်။ လူသားတွေကို ကယ်တင်တဲ့ ဘုရားသခင်ရဲ့ အလုပ်ဟာ ပြီးဆုံးတော့မယ်၊ ကြီးမားတဲ့ ကပ်ဘေးတွေကလည်း စတင်နေပြီလေ။ မနက်ဖြန် ဘာဖြစ်လာမလဲ၊ ဘေးအန္တရာယ် ဘယ်အချိန် ကျရောက်လာမလဲဆိုတာကိုတောင် ကျွန်မ မသိခဲ့ဘဲနဲ့ အနာဂတ်အတွက် ကြိုစီစဉ်နေပြီး ကျွန်မအသက်ကြီးလာတဲ့အခါ ကျွန်မကိုပြုစုစောင့်ရှောက်ဖို့အတွက် ကလေးယူဖို့ကို စဉ်းစားနေခဲ့တာ။ အနာဂတ်နဲ့ပတ်သက်တဲ့ ကျွန်မရဲ့ စိတ်ဆင်းရဲမှုနဲ့ စိုးရိမ်ပူပန်မှုအားလုံးက မလိုအပ်ပါဘူး။ အခုဆို ကျွန်မက ဘာဝန်ထုပ်ဝန်ပိုး၊ အနှောင်အဖွဲ့မှမရှိဘဲ ကိုယ့်တာဝန်တွေကို အပြည့်အဝ ဆက်ကပ်ထမ်းဆောင်နိုင်နေပြီ။ တာဝန်တွေကို ထမ်းဆောင်နေရင်း သမ္မာတရားနဲ့ စိတ်သဘောထား ပြောင်းလဲမှုကိုပါ လိုက်စားနိုင်သေးတယ်။ ဒါတွေအားလုံးဟာ ဘုရားသခင်ရဲ့ ကျေးဇူးတော်ပါပဲ။ သမ္မာတရားနဲ့ ကယ်တင်ခြင်းကို လိုက်စားဖို့ လက်ရှိ အခွင့်အရေးကို ကျွန်မ ချစ်မြတ်နိုးသင့်တယ်၊ ပြီးတော့ ကိုယ့်ခွန်အားနဲ့ အချိန်အားလုံးကို ကိုယ့်တာဝန်တွေနဲ့ ဘုရားသခင်အတွက် သက်သေခံတဲ့နေရာမှာ အပြည့်အဝ ပေးဆပ်သင့်တယ်။ သမ္မာတရားတချို့ကို နားလည်နိုင်ပြီး ဘုရားသခင်ရဲ့ ကယ်တင်ခြင်းကို ခံရမယ်ဆိုရင် ကျွန်မဘဝမှာ အသက်ရှင်ရတာ အလဟဿဖြစ်မှာ မဟုတ်ပါဘူး။ ဒါတွေကို နားလည်သွားတော့ စိတ်နှလုံးထဲက စိတ်ဆင်းရဲမှုနဲ့ စိုးရိမ်ပူပန်မှုတွေကို ကျွန်မ လက်လွှတ်လိုက်နိုင်တယ်၊ ပြီးတော့ ကိုယ့်တာဝန်တွေကို ကောင်းကောင်းထမ်းဆောင်ဖို့အတွက် အသက်ရှင်ဖို့ ပိုကောင်းတဲ့ ယုံကြည်ခြင်းကို ရရှိခဲ့တယ်။ ဘုရားသခင်ကို ကျေးဇူးတင်ပါတယ်။


၃၂။ အဖေ့ကို ဧဝံဂေလိ ဖြန့်ဝေခြင်း

ကျွန်တော်က ကလေးဘဝကတည်းက ယုံကြည်သူဖြစ်လာတာပါ။ သခင့်ကို တစ်သက်လုံး အစေခံမယ်လို့ ဆုံးဖြတ်ခဲ့တယ်။ နောက်ဆုံး ဘာသာရေးကျောင်း သုံးနှစ်တက်မိပြီး၊ အဲဒီမှာတင် အနန္တတန်ခိုးရှင်ဘုရားသခင်ရဲ့ နောက်ဆုံးသောကာလ အမှုတော်ကို လက်ခံမိခဲ့တာပါ။ ဧဝံဂေလိတရားကို လက်ခံမိသွားတော့၊ ကျွန်တော်လည်း သခင် ပြန်လာခြင်းသတင်းကောင်းကို ကျွန်တော့်အဖေကို ချက်ချင်း ပြောပြချင်သွားတယ်။ သူက နယ်ခံအသင်းတော်တစ်ခုမှာ သင်းထောက်ပေါ့။ ကျမ်းစာကို သေချာသိတယ်။ သခင့်ကို နှစ်တွေအများကြီး အစေခံထားတယ်။ တခြားသူတွေကိုလည်း ချစ်ခင်တတ်တယ်။ ဘာသာရေးကိုင်းရှိုင်းတဲ့ ခရစ်ယာန်တစ်ယောက်ပါ။ သခင် ပြန်ကြွလာပြီဆိုတာ သူ ကြားရင်၊ ဝမ်းသာအားရ လက်ခံမှာပဲဆိုပြီး ကျွန်တော်က ထင်တာ။

အဲဒီည အိမ်ပြန်ရောက်တော့၊ ကျွန်တော်က သူ့ကို၊ “ကျွန်တော်တို့ စောင့်နေကြတဲ့ သခင်ယေရှု ပြန်ကြွလာပြီ။ ကိုယ်တော်က သမ္မာတရားတွေကို ဖော်ပြနေတယ်။ ဘုရားအိမ်တော်က စတင်တဲ့ တရားစီရင်ခြင်းအမှုကို ပြုနေတယ်။ ကျွန်တော်တို့တွေ သန့်စင်ခံရပြီး ကိုယ်တော့်နိုင်ငံတော်ထဲ ဝင်လို့ရအောင်၊ နောက်ဆုံးသောကာလရဲ့အမှုတော်ကို လက်ခံရမယ်” ဆိုပြီး ပြောပြလိုက်တယ်။ သူကတောင် ပြန်သတိပေးလာတယ်။ ကျွန်တော်လည်း အံ့သြတာပေါ့၊ “နောက်ဆုံးသောကာလမှာ ခရစ်တော်အယောင်ဆောင်တွေက လူတွေကို လှည့်ဖြားမယ်လို့ ကျမ်းစာက ပရောဖက်ပြုတယ်။ ဒါကြောင့် မင်းလည်း သတိရှိရှိနဲ့ နေပါ တဲ့ဗျာ။ မင်း ပြောနေတဲ့ သခင် ပြန်လာခြင်းတို့၊ တရားစီရင်ခြင်းအမှုတို့ဆိုတာ ကျမ်းစာအခြေပြုချက် ရှိလို့လား။ မရှိဘူးဆိုရင်၊ လှည့်စားမခံနဲ့” တဲ့။ ကျွန်တော်လည်း ကျမ်းစာတစ်အုပ် သွားယူပြီး၊ ပြောပြတယ်၊ “အခြေပြုချက် ရှိတာပေါ့။ သခင်က တရားစီရင်ခြင်း လုပ်ဆောင်ဖို့ ပြန်လာမယ်ဆိုတဲ့အကြောင်း ပြောထားတဲ့ ကျမ်းပိုဒ်တွေ အနည်းဆုံး အပိုဒ်နှစ်ရာလောက် ရှိတယ်။ ဥပမာ၊ ‘အကြောင်းမူကား၊ မြေကြီးသားတို့ကို တရားစီရင်ခြင်းငှာ ကြွလာတော်မူ၏။ လောကသားတို့ကို ဖြောင့်မတ်စွာ စီရင်၍၊ လူများကို ဟုတ်မှန်ခြင်းတရားအတိုင်း စီရင်ဆုံးဖြတ်တော်မူလတ္တံ့။’ (ဆာလံကျမ်း ၉၈:၉) ပြီးတော့ ရှင်ယောဟန်ခရစ်ဝင်မှာလည်း ပြောတယ်၊ ‘ခမည်းတော်သည် အဘယ်သူကိုမျှ တရားစီရင်တော်မမူ။ တရားစီရင်ခြင်းအခွင့်ရှိသမျှကို သားတော်အား အပ်ပေးတော်မူ၏။’ (ရှင်ယောဟန်ခရစ်ဝင် ၅:၂၂) ‘ငါ့ကိုပယ်၍ငါ့စကားကို နာမခံသောသူအားအပြစ်စီရင်သောသူရှိသေး၏။ ငါဟောပြောသော စကား ပင် နောက်ဆုံးသောနေ့၌ ထိုသူအားအပြစ်စီရင်လိမ့်မည်။’ (ရှင်ယောဟန်ခရစ်ဝင် ၁၂:၄၈) ပြီးတော့ ရှင်ပေတရုသြဝါဒစာ ပထမစောင်မှာလည်း ပါတယ်၊ ‘ဘုရားသခင်၏အိမ်တော်သားတို့ကို ရှေ့ဦးစွာစစ်ကြော စီရင်ရသော အချိန်ရှိပြီ။’ (ရှင်ပေတရုသြဝါဒစာ ပဌမစောင် ၄:၁၇) သခင်က သမ္မာတရားကို ဖော်ပြဖို့၊ တရားစီရင်ခြင်းအမှု ပြုဖို့အတွက်၊ နောက်ဆုံးသောကာလမှာ လူ့ဇာတိခံယူတယ်ဆိုတာကို ဒါတွေက ပြနေတယ်” ပေါ့။ သူက ပြန်ပြောတယ်ဗျ၊ “လူ့ဇာတိခံတယ်တဲ့လား။ ကိုယ်တော်က မိုးတိမ်နဲ့ ကြွလာမယ့်အကြောင်း ကျမ်းစာမှာ ရေးထားတာကို ငါ ခုနတင် တွေ့ထားတာ၊ ‘ကြည့်ရှုလော့။ မိုးတိမ်နှင့်တကွ ကြွလာတော်မူသည်ဖြစ်၍၊ ကိုယ်တော်ကို ထိုးဖောက်သော သူတို့နှင့် ရှိသမျှသောသူတို့သည် ကိုယ်တော်ကို ရှုမြင်ရကြလိမ့်မည်။ မြေကြီးသားအမျိုးမျိုးရှိသမျှတို့သည် ကိုယ်တော်ကြောင့် ငိုကြွေးမြည်တမ်းရကြလိမ့်မည်။’ (ဗျာဒိတ်ကျမ်း ၁:၇) သခင် လူ့ဇာတိနဲ့ ကြွလာမယ်လို့ ပြောထားတာမျိုး ကျမ်းစာထဲမှာ ငါ တစ်ခါမှ မတွေ့ဖူးဘူး။ ကိုယ်တော်က လူ့ဇာတိခံပြီး တရားစီရင်ခြင်းအမှု ပြုနေတယ်ဆိုတာ လုံးဝ မဖြစ်နိုင်ဘူး” တဲ့ဗျာ။ ကျွန်တော်လည်း ဒီမိတ်သဟာယကို ပြောပြပေးလိုက်တယ်၊ “သခင် ပြန်လာခြင်းအကြောင်း ပရောဖက်ပြုချက်တွေက အများကြီး ရှိတာပါ။ မိုးတိမ်နဲ့ ကြွလာမယ်ဆိုတာတွေချည်းပဲ မဟုတ်ဘူး၊ တိတ်တဆိတ် လူ့ဇာတိခံမယ်ဆိုတာလည်း ပါတယ်။ သခင်ယေရှု ပြောခဲ့တာတွေ ရှိတယ်၊ ‘ထိုကြောင့် သင်တို့သည် ပြင်ဆင်လျက်နေကြလော့။ အကြောင်းမူကား၊ သင်တို့မထင်မှတ်သောအချိန် ၌ လူသားသည် ကြွလာလိမ့်မည်။’ (ရှင်လုကာခရစ်ဝင် ၁၂:၄၀) ‘ကြည့်ရှုလော့ သူခိုးကဲ့သို့ ငါလာ၏။’ (ဗျာဒိတ်ကျမ်း ၁၆:၁၆) ပြီးတော့ ရှင်လုကာခရစ်ဝင် ၁၇:၂၄-၂၅ မှာလည်း ပြောတယ်၊ ‘ကောင်းကင်တဘက်မှ ပြက်သောလျှပ်စစ်သည် ကောင်းကင်အနှံ့အပြား ထွန်းလင်းသကဲ့သို့၊ လူသားသည် မိမိနေ့ရက်၌ ဖြစ်တော်မူလတံ့။ ထိုသို့မဖြစ်မှီ သူသည် များစွာသောဆင်းရဲဒုက္ခကို၎င်း၊ ယခုလူမျိုး၏ ငြင်းပယ်ခြင်းကို၎င်း ခံရမည်။’ သခင်ယေရှုက လူသား ကြွလာမယ့်အကြောင်းကို အကြိမ်ပေါင်းမနည်း ပြောခဲ့တာပါ။ အားလုံးက သခင် လူ့ဇာတိနဲ့ ကြွလာမယ်ဆိုတာကိုပဲ ရည်ညွှန်းထားတယ် ကိုယ်တော့်ကို မိုးတိမ်နဲ့ ကြွလာမယ်လို့ပဲ ကန့်သတ်လိုက်မယ်ဆိုရင်၊ ကိုယ်တော် တိတ်တဆိတ် ကြွလာမယ်ဆိုတဲ့ အဲဒီပရောဖက်ပြုချက်တွေက ဘယ်လိုလုပ် ပြည့်စုံတော့မှာလဲ။ သခင်က နောက်ဆုံးသောကာလမှာ နည်းလမ်းနှစ်မျိုးနဲ့ ကြွတာပါ။ ပထမဆုံး၊ ဘုရားအိမ်တော်ကနေ စတင်တဲ့ တရားစီရင်ခြင်းအမှုကို ပြုဖို့အတွက်၊ လူ့ဇာတိခံယူပြီး တိတ်တဆိတ် ကြွပါတယ်။ ပြီးတော့မှ လူတွေအားလုံးရှေ့ကို မိုးတိမ်နဲ့ ဆင်းလာပြီး၊ ထင်ရှားပြတယ် ကျွန်တော်တို့က ကိုယ်တော် တိတ်တဆိတ် ကြွမယ်ဆိုတဲ့ ပရောဖက်ပြုချက်တွေကို မကြည့်ဘဲ၊ မိုးတိမ်နဲ့ ကြွလာမယ်ဆိုတာတွေကိုပဲ စဉ်းစားနေမယ်ဆိုရင်၊ တစ်ဖက်သတ်ဆန်လွန်းတယ်။ သခင့်ကို ကြိုဆိုခွင့်နဲ့လည်း လွဲသွားနိုင်တယ်” ပေါ့။

ကျွန်တော့်အဖေက ဘာမှမပြောဘူး၊ မျက်မှောင်ကြီးကြုတ်နေရော။ နောက်တော့မှ ဒေါသတွေထွက်ပြီး ကျွန်တော့်ကို ဖြတ်ပြောတယ်၊ “တော်ပြီကွာ။ ငါက ငယ်ငယ်လေးကတည်းက ကျမ်းစာဖတ်လာတာ၊ သခင့်ကို အစေခံလာတာ။ ငါက မင်းထက် ပိုမသိတော့ဘူးလား။ မင်းက ဘာသာရေးကျောင်း သုံးနှစ်လောက် တက်ရုံနဲ့ ဘာများ သိလို့လဲ” တဲ့။ သူ စိတ်မလျှော့နိုင်ဘူးဆိုတာ ကျွန်တော် မြင်သွားတယ်။ ကျွန်တော့်မိတ်သဟာယလည်း အလကားဖြစ်သွားတာပေါ့။ ကိုယ့်အခန်းကိုပဲ ပြန်လိုက်ရတယ်။ အဲဒီနောက်ပိုင်း ကျွန်တော် သုံးလေးခါလောက် ကြိုးစားကြည့်သေးတယ်။ ဒါပေမဲ့ သူက နားမလည်ဘူး။ “သခင့်ကို ယုံကြည်တယ်ဆိုရင် လုံလောက်တယ်။ မင်း တိတ်တိတ်နေရင် နေ၊ မဟုတ်ရင် ထွက်သွားကွာ” ဆိုပြီး ပြောသေးတာ။ သူက အဲဒီလောက်အထိဆိုတော့၊ ကျွန်တော်လည်း အံ့သြပြီး တော်တော် စိတ်ပျက်မိတယ်။ အဖေက သခင့်ကို နှစ်တွေအများကြီး အစေခံခဲ့တာပါ။ အမြဲတမ်း ဖော်ဖော်ရွေရွေနဲ့ နှိမ့်ချတတ်တယ်။ သခင် ပြန်လာဖို့ကိုလည်း သူက တောင့်တတယ်။ ဒါပေမဲ့ သူ အခု ဒီမှာတင် ရပ်နေပြီ။ ဘာမှမရှာဖွေဘဲ ကျမ်းစာထဲ ပိတ်မိနေတာ။ ဒေါသတောင် ထွက်လိုက်သေးတယ်။ ကျွန်တော့်အဖေက တကယ်ကို ခေါင်းမာနေမှန်း ကျွန်တော် သိတယ်။ ကျွန်တော့်အဖေလို ကျမ်းစာနှံ့စပ်သူတစ်ယောက်က သူ့အယူအဆတွေထဲ နစ်လွန်းနေတာကို မြင်ရတော့၊ ကျွန်တော်လည်း စိတ်ပျက်ပြီး၊ ဧဝံဂေလိမျှဝေရတာကို ယုံကြည်မှုနည်းနည်း ပျောက်လာတာပေါ့။

ညီအစ်ကိုမောင်နှမတချို့က ကျွန်တော့်အကြောင်း သိသွားတော့၊ ကျွန်တော့်ကို အားပေးဖို့ဆိုပြီး၊ ဟောဒီ ဘုရားနှုတ်ကပတ်တော်တွေကို ပို့ပေးတယ်၊ “သင် ထမ်းထားရသည့် ဝန်ထုပ်ဝန်ပိုးများ၊ သင်၏ စေခိုင်းချက်တာဝန်နှင့် သင်၏ တာဝန်ဝတ္တရားများကို သင်သိရှိသလော။ သမိုင်းတွင်သည့် တာဝန်နှင့်သက်ဆိုင်သော သင်၏အသိစိတ် ဘယ်မှာနည်း။ နောင်လာမည့်ခေတ်တွင် သခင်အဖြစ် သင် မည်သို့ ပြည့်ပြည့်ဝဝ အစေခံမည်နည်း။ သခင်ဘဝနှင့်သက်ဆိုင်၍ အားကောင်းသော အသိစိတ်တစ်ခု သင်၌ ရှိသလော။ အရာခပ်သိမ်းတို့၏ သခင်ကို သင် မည်သို့ ရှင်းပြမည်နည်း။ ယင်းသည် အသက်ရှင်သော သတ္တဝါအားလုံးနှင့် ကမ္ဘာလောကထဲရှိ ရုပ်ဝတ္ထုအရာအားလုံး၏ သခင် အမှန်တကယ် ဟုတ်သလော။ အမှု၏ နောက်တစ်ဆင့် တိုးတက်မှုအတွက် သင်၌ မည်သည့်အစီအစဉ်များ ရှိသနည်း။ သင့်ကို ၎င်းတို့၏ သိုးထိန်းအဖြစ် လူမည်မျှက စောင့်မျှော်နေကြပါသနည်း။ သင်၏အလုပ်တာဝန်သည် ကြီးလေးသောအရာတစ်ခုလော။ ၎င်းတို့သည်- လမ်း အဘယ်မှာ ရှိသနည်းဟု အမှောင်ထဲတွင် မြည်တမ်းလျက်- ဆင်းရဲ မွဲတေကြသည်၊ သနားဖွယ် ဖြစ်ကြသည်၊ မျက်စိကန်းကြပြီး ဘာလုပ်ရမှန်းမသိ ဖြစ်နေကြပေသည်။ ဥက္ကာပျံကဲ့သို့ ရုတ်တရက် သက်ဆင်းပြီး လူကို နှစ်ပေါင်းများစွာ ဖိနှိပ်ထားသည့် အမှောင်ထု၏အင်အားများကို ဖြိုခွင်းဖို့ အလင်းကို ၎င်းတို့ တမ်းတလေစွ။ ၎င်းတို့ စိုးရိမ်တကြီး မျှော်လင့်သည့် အရာနှင့် ဤအရာအတွက် နေ့ရောညပါ ၎င်းတို့ အောက်မေ့တမ်းတကြပုံ အဆုံးစွန်အတိုင်းအတာကို မည်သူသိနိုင်သနည်း။ အလင်းရောင် ဖြတ်သန်းလင်းလက်သည့် နေ့တွင်ပင်၊ အလွန်အမင်း ဆင်းရဲဒုက္ခ ခံစားနေရသော ဤလူတို့သည် လွတ်မြောက်ရန် မျှော်လင့်ချက်မရှိဘဲ၊ မှောင်မိုက်သော အကျဉ်းတိုက်တစ်ခုထဲတွင် အကျဉ်းကျခံရလျက် ရှိနေကြ၏။ မည်သည့်အခါတွင် ၎င်းတို့ မငိုတော့ဘဲနေမည်နည်း။ မည်သည့်အခါတွင်မျှ အနားပေးခြင်းမခံခဲ့ရသော ဤနုနယ်သော ဝိညာဉ်များ၏ ကံအကြောင်းမလှသည့်ဖြစ်ရပ်မှာ ဆိုးရွားလှပြီး ရက်စက်သော အနှောင်အဖွဲ့များနှင့် အေးစက်သော သမိုင်းတို့ဖြင့် ဤအခြေအနေတွင် ၎င်းတို့ ချည်နှောင်ခံထားရသည်မှာ ကြာမြင့်ပြီဖြစ်သည်။ ၎င်းတို့၏ မြည်တမ်းခြင်းအသံကို မည်သူ ကြားဖူးသနည်း။ ၎င်းတို့၏ စိတ်မချမ်းမြေ့သော အခြေအနေကို မည်သူ မျက်မြင်တွေ့ဖူးသနည်း။ ဘုရားသခင်၏ စိတ်နှလုံးသည် မည်မျှ ဝမ်းနည်းကြေကွဲပြီး စိုးရိမ်ပူပန်သည်ကို သင်တွေးမိဖူးသလော။ သူကိုယ်တိုင်၏ လက်ဖြင့် ဖန်ဆင်းခဲ့သော အပြစ်မဲ့လူသားမျိုးနွယ်သည် ထိုသို့သော ညှဉ်းဆဲမှု ခံစားနေရသည်ကို သူ မည်သို့ မြင်ရက်နိုင်မည်နည်း။ တကယ်တမ်းမူ၊ လူသားများသည် အဆိပ်ခတ်ခံထားရသည့် သားကောင်များ ဖြစ်ကြပေသည်။ လူသားသည် ဤနေ့အထိ ရှင်ကျန်ခဲ့သော်လည်း၊ လူသားမျိုးနွယ်သည် အချိန်ကြာမြင့်စွာ ဆိုးယုတ်သူတစ်ဦး၏ အဆိပ်ခတ်ခံထားရသည်ကို မည်သူ သိခဲ့လိမ့်မည်နည်း။ သင်သည် သားကောင်များထဲမှ တစ်ဦးဖြစ်သည်ကို သင် မေ့လျော့ပြီလော။ သင်သည် ဤအသက်ရှင်ကျန်ရစ်သူများကို ကယ်တင်ဖို့ သင်၏ဘုရားသခင်ကို ချစ်ခြင်းကြောင့် ကြိုးပမ်းရန် လိုလားလျက် မရှိသလော။ လူသားမျိုးနွယ်ကို သူကိုယ်တိုင်၏ သွေးသားသဖွယ် ချစ်ခင်သည့် ဘုရားသခင်ကို ပြန်လည်ပေးဆပ်ရန် သင်၏ အားအင်ဟူသမျှကို ဆက်ကပ်ဖို့ သင် လိုလားခြင်း မရှိသလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်၏အနာဂတ်တာဝန်ကို မည်သို့ အာရုံစိုက်၍ လုပ်ဆောင်သင့်သနည်း) ဘုရားရဲ့နှုတ်ကပတ်တော်တွေက ကျွန်တော့်အတွက် တကယ် အားတက်စရာပါ။ လူတော်တော်များများက ဘုရားရဲ့အမှုတော်ကို မသိကြဘူး။ ဘာသာရေးအယူအဆတွေနဲ့ ပိတ်မိနေကြတော့၊ သခင် ပြန်လာတယ်ဆိုတဲ့သတင်းကို မစုံစမ်းကြဘူး။ သူတို့က ဘုရားနှုတ်ကပတ်တော်တွေရဲ့ အာဟာရကို မရဘဲ၊ အမှောင်ထဲ ရောက်နေကြတာ။ ကျွန်တော်က ကံကောင်းလို့၊ ဘုရားရဲ့အသံကို ကြားပြီး သိုးသငယ်ရဲ့ခြေလှမ်းတွေနောက် လိုက်မိခဲ့တာပါ။ ဒါကြောင့် သူတို့တွေကို နိုင်ငံတော်ဧဝံဂေလိတရား မျှဝေပေးဖို့ ကျွန်တော့်မှာ တာဝန်ရှိတယ်။ ဒါမှ သူတို့လည်း ဘုရားရဲ့အသံကို ကြားပြီး၊ ကိုယ်တော့်ပလ္လင်တော်ရှေ့ကို ခေါ်ဆောင်ခံရနိုင်မယ်။ ပြီးတော့ ဘုရားနှုတ်ကပတ်တော်တွေကတစ်ဆင့် သန့်စင် ကယ်တင်ခံရနိုင်မယ်။ အဲဒါက ဘုရားရဲ့အလိုတော်ကို အရေးထားတာပါပဲ။ ကျွန်တော့်အဖေဆိုရင် ယုံကြည်သူစစ်စစ် ဖြစ်ခဲ့တာ ကြာလှပြီ။ သခင် ပြန်လာဖို့ကိုလည်း အမြဲတမ်း တောင့်တခဲ့တဲ့သူပါ။ သူက ဘာသာရေးအယူအဆတွေနဲ့ အတင်းအကျပ် ချုပ်နှောင်ခံရလွန်းတော့၊ ကျွန်တော် ပြောတာကို ချက်ချင်း လက်မခံနိုင်ခဲ့ဘူး။ ကျွန်တော်က ကိုယ့်တာဝန် ကျေပွန်အောင်၊ သူ့ကို ဘုရားရဲ့နောက်ဆုံးသောကာလ အမှုတော်အကြောင်း ဆက်ပြီး မျှဝေရမယ်။ ဘုရားကိုလည်း အားကိုးရမယ်ဆိုတာ ကျွန်တော် သိသွားတယ်။

ငါးရက်မြောက်နေ့ကျတော့ အဖေ့သဘောထားက နည်းနည်း ပျော့ပျောင်းလာတယ်။ ဒါနဲ့ ကျွန်တော်လည်း ဘုရားရဲ့ တရားစီရင်ခြင်းအမှုကို ဆက်ပြီး သက်သေခံပေးတယ်။ သူကလည်း အေးအေးဆေးဆေး ပြန်ပြောတယ်၊ “ငါတို့ယုံကြည်ခြင်းက သခင်ယေရှုဆီမှာပဲ ရှိတယ်။ ကိုယ့်စိတ်နှလုံးထဲမှာ ယုံကြည်ပြီး၊ နှုတ်ကနေ အပြစ်ဝန်ခံတယ်ဆိုရင်၊ ငါတို့က ယုံကြည်ခြင်းကြောင့် မှန်ကန်ပြီး ကယ်တင်ခံရတာပဲ။ သခင်က ငါတို့အပြစ်တွေကို တာဝန်ယူလိုက်ပြီ။ ဒါကြောင့် သူ ကြွလာတဲ့အခါ၊ ငါတို့ကို သူ့နိုင်ငံတော်ဆီ ယူဆောင်လိမ့်မယ်။ ဘုရားက ငါတို့ဆီကို လာပြီး တရားစီရင်ဖို့ မလိုပါဘူး” တဲ့။ ကျွန်တော်လည်း သူ့ကို မိတ်သဟာယပြုပေးတယ်၊ သခင့်ကို ယုံကြည်ခြင်းကတစ်ဆင့် ကျွန်တော်တို့အပြစ်တွေ ခွင့်လွှတ်ခံရတယ်ဆိုပေမဲ့၊ ကျွန်တော်တို့က အမြဲတမ်း အပြစ်လုပ်လိုက် ဝန်ခံလိုက် ဖြစ်နေတုန်းပဲ။ အပြစ်ကနေ မလွတ်မြောက်သေးဘူးပေါ့။ “အဖေ စဉ်းစားကြည့်။ အဖေက လူတွေကို နှိမ့်ချသည်းခံဖို့ ပြောတယ်၊ သူများတွေအပေါ်လည်း သည်းညည်းခံတယ်။ ဒါပေမဲ့ အိမ်မှာကျတော့ အဖေက အမေနဲ့ စိတ်ဆိုးပြီး၊ စကားတွေများကြတယ်။ အဖေက သခင့်အဆုံးအမတွေကို မလိုက်နာနိုင်တာပါ” ပေါ့။ သူက ကျွန်တော့်ကို စိတ်ဆိုးပြီး စကားဖြတ်ပစ်တယ်။ ဘာမှ ပြောခွင့်မပေးတော့ဘူးဗျာ။ နောက်နေ့ကျတော့ အခွင့်အရေးထပ်ရတာနဲ့၊ ကျွန်တော်လည်း ဒီမိတ်သဟာယကို ပြုပေးပြန်ရော၊ “အဖေ၊ သခင်က ကိုယ့်ရန်သူတွေကို ချစ်ကြဖို့ ဆုံးမတယ်။ ကျွန်တော်က အဖေ့ရန်သူမဟုတ်ဘူး၊ အဖေ့သားပါ။ သခင်က အမှုတော်ပြုဖို့ ကြွလာတယ်ဆိုတဲ့ အချက်တွေကိုပဲ ကျွန်တော်က ပြောပြနေတာ။ အဲဒါကို အဖေက မရှာဖွေတဲ့အပြင်၊ ဒေါသပါ ထွက်သေးတယ်။ ဒါက သည်းခံစိတ်ကို ပြနေတာမဟုတ်ဘူး။ အဖေ ဒေါသမထွက်ချင်မှန်း ကျွန်တော် သိတယ်။ အဲဒါက ကျွန်တော်တို့ရဲ့ လွဲမှားတဲ့သဘာဝတွေ ဖြေရှင်းမခံရသေးလို့ပါ။ ဒါကြောင့် ကျွန်တော်တို့က သူများတွေကို ဒေါသတကြီးနဲ့ အပြစ်တင်မိနေကြတာ ကျမ်းစာမှာ ပြောတယ်လေ၊ ‘လူအပေါင်းတို့နှင့် အသင့်အတင့်နေ၍ ငြိမ်သက်ခြင်းကို၎င်း၊ သန့်ရှင်းခြင်းပါရမီကို၎င်း၊ မှီအောင်လိုက်ကြလော့။ သန့်ရှင်းခြင်းပါရမီမရှိလျှင်၊ အဘယ်သူမျှ ထာဝရဘုရားကို မဖူးမမြင်ရ။’ (ဟေဗြဲသြဝါဒစာ ၁၂:၁၄) သခင်ယေရှုကလည်း ပြောခဲ့တယ်၊ ‘ငါအမှန်အကန်ဆို သည်ကား၊ ဒုစရိုက်ကို ပြုသမျှသောသူတို့သည် ဒုစရိုက်ကျွန်ဖြစ်၏။ ကျွန်သည်ကား အိမ်၌ အစဉ်အမြဲနေသည်မဟုတ်။ သားမူကား အစဉ်အမြဲနေ၏။’ (ရှင်ယောဟန်ခရစ်ဝင် ၈:၃၄-၃၅) ဒါ တကယ်ကို ရှင်းရှင်းလေးပါ။ သခင်က သန့်ရှင်းတယ်။ မသန့်ရှင်းသူတွေက သူ့ကို မဖူးမမြင်နိုင်ဘူး။ ကျွန်တော်တို့က အမြဲတမ်း အပြစ်လုပ်နေကြတယ်။ အပြစ်ထဲမှာ ရှင်သန်ပြီး၊ လုံးဝ မသန့်ရှင်းကြဘူး။ ဘုရားရဲ့နိုင်ငံတော်ကို ဘယ်လိုလုပ် ဝင်ရောက်နိုင်ကြမှာလဲ သခင်ယေရှုက သူ ပြန်လာမယ်ဆိုတာကို အကြိမ်ကြိမ် ပရောဖက်ပြုခဲ့တယ်။ လူသားတွေကို အပြည့်အဝ သန့်စင်ကယ်တင်ဖို့နဲ့ သူ့နိုင်ငံတော်ထဲ ခေါ်ဆောင်ဖို့အတွက်၊ သူက သမ္မာတရားတွေကို ဖော်ပြမယ်၊ တရားစီရင်ခြင်းအမှုကို ပြုမယ်ဆိုတာလည်း မိန့်ခဲ့တယ်။ သခင်ယေရှု ပြောခဲ့တယ်လေ၊ ‘သင်တို့အား ငါပြောစရာ စကားအများ ရှိသော်လည်း၊ သင်တို့သည် ယခုမခံနိုင်ကြ။ သမ္မာတရားနှင့်ပြည့်စုံသော ထိုဝိညာဉ်တော်သည် ရောက်လာသောအခါ၊ သမ္မာတရားကို သင်တို့အား အကြွင်းမဲ့ သွန်သင်ပြလိမ့်မည်။’ (ရှင်ယောဟန်ခရစ်ဝင် ၁၆:၁၂-၁၃) သခင်က အခုဆို ပြန်ကြွလာပါပြီ။ လူသားတွေကို သန့်စင်ကယ်တင်ပေးတဲ့ သမ္မာတရားအားလုံးကိုလည်း မိန့်ဆိုထားတယ်။ ကိုယ်တော်က ကျွန်တော်တို့ရဲ့ လွဲမှားတဲ့သဘာဝကို လုံးဝ ဖြေရှင်းပေးဖို့အတွက် တရားစီရင်ခြင်းအမှုကို ပြုနေတယ် တရားစီရင်ခြင်းကတစ်ဆင့် ကျွန်တော်တို့ရဲ့ ဖောက်ပြန်ပျက်စီးမှု သန့်စင်ခံရပြီဆိုမှ၊ ဘုရားရဲ့နိုင်ငံတော်ကို ဝင်ရောက်နိုင်ကြတာပါ အဖေ၊ ဘုရားရဲ့နောက်ဆုံးသောကာလ အမှုတော်ကို မာန်မာနကင်းကင်းနဲ့ ရှာဖွေရမယ်။ အနန္တတန်ခိုးရှင်ဘုရားသခင်ရဲ့ နှုတ်ကပတ်တော်တွေကို ဖတ်ကြည့်ပြီး၊ ဘုရားရဲ့အသံ ဟုတ်မဟုတ်ဆိုတာ ကြည့်ကြည့်ပါ။ သခင် ကြွလာတာကို အဖေလည်း လွဲချော်ချင်မှာမဟုတ်ဘူး” ပေါ့။

ကျွန်တော်က သူ့ကို ဧဝံဂေလိပြဇာတ်တိုလေးတစ်ခု ဖွင့်ပြချင်တာ။ သူက မကြည့်ဘူးဆိုပြီး ငြင်းတယ်။ အဖေက သမ္မာကျမ်းကို အများကြီး သိတာပါ။ ကောင်းတာတွေလည်း လုပ်ထားတယ်။ ဆင်းရဲတဲ့သူတွေကို ပေးကမ်းတယ်။ တစ်ခါတလေ သူ့မှာ ပိုက်ဆံသိပ်မရှိလည်း သူများတွေကို လိုက်ကူညီတယ်။ သူ့ခြံကိုလည်း အသင်းတော်အတွက် အခမဲ့ သုံးခွင့်ပေးထားတာ။ ဒါပေမဲ့ ဘုရားရဲ့အမှုတော်သစ်နဲ့လည်း ကြုံရော၊ သူ့အယူအဆတွေကို ခေါင်းမာမာနဲ့ ဖက်တွယ်ပြီး၊ ရှာဖွေဖို့ မကြိုးစားဘူး။ ကျွန်တော်က ဖာရိရှဲတွေကို သွားသတိရတယ်။ အဖေလည်း သူတို့လို ဘုရားကို ဆန့်ကျင်မိပြီး၊ ဘုရားရဲ့ ကယ်တင်ခြင်းကို ဆုံးရှုံးရတာမျိုး၊ ကျွန်တော် စိုးရိမ်တယ်။ ကျွန်တော်လည်း သူ့ကို သတိပေးမိတယ်၊ “ဖာရိရှဲတွေဆိုရင် ကျမ်းစာကို သေချာ သိကြတယ်။ ဘာသာရေးကိုင်းရှိုင်းတယ်လို့ ထင်ရတယ်။ ဒါပေမဲ့ သူတို့က သခင့်ကို လုံးဝ မသိခဲ့ကြဘူး။ ကိုယ်တော့်အမှုတော်က သူတို့အယူအဆတွေနဲ့ မကိုက်ညီခဲ့ဘူး။ သူတို့က နှိမ့်ချတဲ့စိတ်နှလုံးတွေနဲ့ မရှာဖွေခဲ့ကြဘူး။ ကျမ်းစာအရှိအတိုင်းကိုပဲ ဖက်တွယ်ပြီး၊ ကိုယ်တော့်ကို တရားလွန် ဆန့်ကျင်ရှုတ်ချခဲ့ကြတယ်။ ကိုယ်တော့်ကို ကားတိုင်တင်မိတဲ့အထိ ဖြစ်ကုန်လို့၊ ဘုရားရဲ့ အပြစ်ဒဏ်ပေးခြင်း ခံခဲ့ကြရတယ်” ပေါ့။ သူက ကျွန်တော် ပြောလို့မဆုံးခင်၊ “မင်းက ငါ့အကြောင်း ပြောနေတာလား။ ငါ့ကို ဖာရိရှဲလို့ သတ်မှတ်နေတာလား” ဆိုပြီး ဖြတ်ပြောရော။ ကျွန်တော်လည်း အမြန် ပြန်ပြောရတယ်၊ “အဖေ့ကို ဖာရိရှဲလို့ သတ်မှတ်နေတာ မဟုတ်ဘူး။ ဘုရားကို အစေခံရင်း ဆန့်ကျင်မိနေတဲ့ သူတို့လမ်းကို မလျှောက်မိစေချင်တာပါ အဖေက သခင် ပြန်လာဖို့ကို ဒီလောက်နှစ်တွေအများကြီး စောင့်နေခဲ့တယ်။ ဒါပေမဲ့ အခု သူ ပြန်လာပြီဆိုတော့၊ အဖေက နှိမ့်ချမှုနဲ့ မရှာဖွေတော့ဘူး။ ကျမ်းစာနဲ့ ကိုယ့်အယူအဆတွေကိုပဲ အစွဲအလမ်းကြီးနေတယ်။ အဖေ လက်မခံတော့ဘူးလေ။ ကျွန်တော်တို့က ဘုရားရဲ့ နောက်ဆုံးသောကာလ အမှုတော်ကို အဲဒီလို ထင်မြင်တယ်ဆိုရင်၊ ကျွန်တော်တို့လည်း ဖာရိရှဲတွေလို ဘုရားရဲ့ စီရင်ခြင်းခံရပြီး၊ ကယ်တင်ခြင်းကို ဆုံးရှုံးရလိမ့်မယ် နောက်ဆုံးသောကာလမှာ အနန္တတန်ခိုးရှင်ဘုရားသခင်ရဲ့ တရားစီရင်ခြင်းအမှုတော်ဆိုတာ လူသားတွေကို ကယ်တင်ခြင်းအတွက် ဘုရားရဲ့ နောက်ဆုံးသော အရေးကြီးဆုံးသော အဆင့်ပဲ။ အဲဒါက သိပ်မကြာခင် ပြီးဆုံးတော့မယ်။ ကျွန်တော်တို့အပေါ် မကြာခင် ကျရောက်တော့မယ့် ကပ်ဘေးတွေမတိုင်ခင်မှာ၊ ကိုယ်တော်က အောင်မြင်သူများအုပ်စုကို ပြုလုပ်ပြီးနေပြီ။ ကျွန်တော်တို့က ကိုယ်တော့်တရားစီရင်မှုနဲ့ သန့်စင်ပေးမှုကို လက်မခံဘူးဆိုရင်၊ ကပ်ဘေးတွေ လာတဲ့အခါ၊ အံကြိတ်ပြီး ငိုကြွေးနေကြရလိမ့်မယ်” ပေါ့။ အဖေက ဒါကို ကြားတော့ ပိုပြီး စိတ်ဆိုးသွားရော။ သူက မတ်တတ်ထရပ်ပြီး၊ “မင်း ပြောတာတွေ တော်လောက်ပြီ။ ဆက်ပြောနေမယ်ဆိုရင်၊ ဒီနေ့ကစပြီး မင်းက ငါ့သား မဟုတ်တော့ဘူး။ ဒီအိမ်ကနေ အခုချက်ချင်း ထွက်သွားကွာ” ဆိုပြီး ပြောတာဗျ။

အဖေ့ဆီက ဒါမျိုး ကြားလိုက်ရတော့ တော်တော် ဝမ်းနည်းသွားတယ်။ အဖေနဲ့ ကျွန်တော်က အရင်ကဆို တကယ်ကို ချစ်ချစ်ခင်ခင်ရှိခဲ့တာ။ သားအဖနှစ်ယောက် သမ္မာကျမ်းကို လေးလေးနက်နက် ဖတ်ကြတယ်။ ဘုရားအလိုတော်ကို အတူတူ ရှာခဲ့ကြတယ်။ စိတ်ရှည်သည်းခံဖို့၊ နှိမ့်ချနာခံဖို့ဆိုတာတွေ သူပဲ သင်ပေးခဲ့တာ။ ကျွန်တော်က ဘုရားရဲ့ နောက်ဆုံးသောကာလ အမှုတော်ကို သက်သေခံလို့၊ ကျွန်တော့်ကို ရန်သူလို ဆက်ဆံပြီး မောင်းထုတ်မယ်ဆိုတာ လုံးဝ မထင်ထားမိဘူး။ မိသားစုထဲက ကျန်တဲ့သူတွေကလည်း သူ့အတိုင်းလိုက်ပြီး ကျွန်တော့်ကို ခပ်စိမ်းစိမ်း ဆက်ဆံကြတယ်။ ကျွန်တော်လည်း တစ်ယောက်တည်းဖြစ်ပြီး အားကိုးရာမဲ့လာတယ်ဗျာ။ အဲဒီအကြောင်းကို ညီအစ်ကိုမောင်နှမတွေဆီ မက်ဆေ့ချ်ပို့ပြီး ပြောပြတော့၊ ညီမတစ်ယောက်က ဘုရားရဲ့ နှုတ်ကပတ်တော်တစ်ပိုဒ်ကို ပို့ပေးတယ်။ “ဧဝံဂေလိ ဖြန့်ဝေခြင်းသည် လူတိုင်း၏ တာဝန်နှင့် ဝတ္တရားဖြစ်သည်။ မည်သည့်အချိန်တွင်မဆို ငါတို့ မည်သည့်အရာကို ကြားသည်ဖြစ်စေ၊ မြင်သည်ဖြစ်စေ သို့မဟုတ် မည်သို့သော ဆက်ဆံမှုမျိုးကို ကြုံရသည်ဖြစ်စေ ဤ ဧဝံဂေလိ ဖြန့်ဝေခြင်း တာဝန်ကို အမြဲ မလျှော့တမ်း လုပ်ဆောင်ရမည်။ မည်သည့်အခြေအနေတွင်ဖြစ်စေ အပျက်သဘောဆောင်ခြင်း သို့မဟုတ် အားနည်းခြင်းတို့ကြောင့် ဤ တာဝန်ကို စွန့်လွှတ်၍ မရပေ။ ဤ ဧဝံဂေလိဖြန့်ဝေခြင်း တာဝန်သည် အဆင်ပြေ ချောမွေ့သော ခရီးလမ်းမဟုတ်ဘဲ အန္တရာယ်ဖြင့် ပြည့်နေသည်။ သင်တို့သည် ဧဝံဂေလိ ဖြန့်ဝေသောအခါတွင် ကောင်းကင်တမန်များ သို့မဟုတ် ဂြိုဟ်သားများ သို့မဟုတ် စက်ရုပ်များနှင့် ရင်ဆိုင်ရမည်မဟုတ်ပေ။ ဆိုးယုတ်ပြီး ဖောက်ပြန်ပျက်စီးသော လူသားမျိုးနွယ်၊ အသက်ရှင်သန်နေသော နတ်ဆိုးများ၊ သားရဲများနှင့်သာ သင်တို့ ရင်ဆိုင်ရမည်။ ၎င်းတို့အားလုံးသည် ဤဆိုးယုတ်သည့်နေရာတွင် ရှင်သန်နေသော၊ စာတန်၏ ဖျက်ဆီးခြင်းကို အလွန်အမင်း ခံထားရပြီး ဘုရားသခင်ကို ခုခံသော လူသားမျိုးနွယ်ဖြစ်သည်။ ထို့ကြောင့် ဧဝံဂေလိ ဖြန့်ဝေခြင်း လုပ်ငန်းစဉ်တွင် သိမ်ဖျင်းသော အသေရေဖျက်မှု၊ လှောင်ပြောင်မှုများ၊ အထင်လွဲမှုများကို မဆိုထားနှင့်၊ ပို၍ပင်များပြားသော အန္တရာယ်မျိုးစုံ ဧကန်မုချ ရှိသည်။ သင်သည် ဧဝံဂေလိ ဖြန့်ဝေခြင်းကို တာဝန်တစ်ခု၊ ဝတ္တရားတစ်ခု၊ သင်၏အလုပ်တစ်ခုအဖြစ် အမှန်တကယ် မှတ်ယူလျှင် ဤ အရာတို့ကို သင် မှန်ကန်စွာ သဘောထားနိုင်မည် ဖြစ်ပြီး မှန်မှန်ကန်ကန်ပင် ကိုင်တွယ်နိုင်လိမ့်မည်။ ဤအရာတို့ကြောင့် သင်၏ တာဝန်နှင့် ဝတ္တရားကို သင် စွန့်လွှတ်မည်မဟုတ်သလို ဧဝံဂေလိ ဖြန့်ဝေပြီး ဘုရားသခင်အကြောင်း သက်သေခံဖို့ဖြစ်သည့် သင်၏ မူလ ရည်ရွယ်ချက်မှ သွေဖည်မည်မဟုတ်ပေ။ ဤသည်မှာ သင်၏ တာဝန် ဖြစ်သောကြောင့် ဖြစ်သည်။ ဤတာဝန်ကို မည်သို့ နားလည်သင့်သနည်း။ သင် အသက်ရှင်သည့် ဤဘဝ၏ တန်ဖိုးနှင့် မူလတာဝန်သည် ဘုရားသခင်၏ နောက်ဆုံးသောကာလ အမှုတော် သတင်းကောင်းကို ဖြန့်ဝေရန်နှင့် ဘုရားသခင်၏အမှုတော်၏ ဧဝံဂေလိ တရားကို ဖြန့်ဝေရန်ဖြစ်သည်။” (ခရစ်တော်၏ပြောဆိုချက် မှတ်တမ်းများ စာအုပ်ထဲရှိ “ဧဝံဂေလိတရား ဖြန့်ဝေခြင်းသည် ယုံကြည်သူများအားလုံး သမစိတ္တဖြစ်သည့် တာဝန်တစ်ခုဖြစ်သည်”) ဘုရားနှုတ်ကပတ်တော်တွေကြောင့် ကျွန်တော် အများကြီး အားတက်သွားတယ်။ ဧဝံဂေလိ မျှဝေတဲ့အခါ ငြင်းပယ်ခံရတာမျိုးက တကယ်ကို ဖြစ်နေကျပဲဆိုတာ ကျွန်တော် မြင်သွားတယ်။ လူတွေက စာတန်ကြောင့် ဆိုးဆိုးဝါးဝါး ပျက်စီးနေတာပါ။ သမ္မာတရားကို မချစ်ကြဘူး။ မာနထောင်လွှားကြတယ်။ ကိုယ်ပိုင်အယူအဆတွေ၊ စိတ်ကူးတွေထဲ နစ်နေကြတယ်။ ကျွန်တော့်အနေနဲ့ အခက်အခဲတွေနဲ့ ကြုံချိန်မှာ ကိုယ့်တာဝန်ကို ပစ်ပယ်လို့ မဖြစ်ဘူးလေ။ ရှင်ပေတရုက သူ့မိဘတွေ ဆန့်ကျင်နေတာတောင်၊ ဧဝံဂေလိ မျှဝေဖို့ နေရာအနှံ့ သွားခဲ့တာတွေကို ကျွန်တော် တွေးမိတယ်။ သူလည်း တရားစီရင်၊ ပြစ်တင်ဆုံးမ ခံရတယ်။ အကြိမ်ပေါင်းရာနဲ့ချီ စမ်းသပ်ခံရပြီးမှ၊ ဘုရားရဲ့ စုံလင်စေခြင်းကို ခံခဲ့ရတာ။ သူက အဓိပ္ပာယ်ရှိတဲ့ဘဝတစ်ခုကို အသက်ရှင်နေထိုင်ခဲ့တာပဲ။ ကျွန်တော်လည်း ရှင်ပေတရုလို ဖြစ်ရမယ်လေ။ ဘယ်လောက်ပဲ ဆင်းရဲဒုက္ခကြုံကြုံ၊ မိသားစုက အထင်ပဲလွဲလွဲ၊ ကိုယ့်တာဝန်ကို ကျေပွန်စေရမယ်၊ ဘုရားရဲ့ဧဝံဂေလိတရားကို ဖြန့်ဝေရမယ်။

နောက်နေ့မနက်ရောက်တော့ ကျွန်တော်လည်း ကိုယ့်ပစ္စည်းတွေ သိမ်းပြီး သွားဖို့အဆင်သင့်ဖြစ်နေပြီ။ အဖေက လာပြောတယ်၊ “မင်း နေချင်ရင် ဆက်နေလို့ရတယ်။ ဒါပေမဲ့ အနန္တတန်ခိုးရှင်ဘုရားသခင်ရဲ့လမ်းခရီးအကြောင်း ဟောပြောတာကို ရပ်ရမယ်” တဲ့။ ကျွန်တော်ကလည်း ပြတ်ပြတ်သားသားပဲ၊ “သခင့်ကို ကျွန်တော် အမြဲတမ်း အစေခံချင်တယ်ဆိုတာ အဖေ သိတယ်။ ကျွန်တော်က ကျမ်းစာသမ္မာတရားတွေကို ပိုသိဖို့၊ ဘုရားရဲ့ချစ်ခြင်းကို ပြန်ပေးဆပ်ဖို့၊ ဘာသာရေးကျောင်း တက်ခဲ့တာ။ ဒါပေမဲ့ ဘာသမ္မာတရားမှ မရဘဲ ကျမ်းစာကို အကြိမ်ကြိမ် ဖတ်ခဲ့ရတယ်။ ဝိညာဉ်ရေးပိုင်းမှာ ပိုပြီး မှောင်မည်း ခြောက်ကပ်လာတာပဲ ခံစားခဲ့ရတယ်။ ကျွန်တော် ကောင်းတာလေးတွေ လုပ်ပြီး၊ သူများတွေကို ကူညီပေးတယ်။ ဒါပေမဲ့ အမှန်တကယ် အကူအညီလိုနေတဲ့ အတန်းဖော်တွေကို မပေးကမ်းချင်ခဲ့ဘူး။ မနက်ပိုင်းနဲ့ ညနေပိုင်း ဝတ်ပြုပွဲတွေမှာ လူမြင်အောင် ရှေ့ဆုံးမှာ ဝင်ရပ်တယ်။ ကိုယ့်ဝတ်ပြုအဖွဲ့ထဲက အတီးအမှုတ်ရတဲ့ ညီအစ်ကိုမောင်နှမတွေကို မနာလိုပြန်ဘူး။ ကျွန်တော်က အဆိုပဲရတာကိုး။ စာမေးပွဲတွေမှာ ကိုယ့်ထက် ပိုတော်တဲ့သူတွေကိုလည်း မနာလိုဖြစ်သေးတယ်။ ဒီလို မကောင်းတဲ့အတွေးတွေကို ကျွန်တော် ထိန်းလို့မရခဲ့ဘူး။ အပြစ်ကနေ မလွတ်နိုင်ဘူးဖြစ်ခဲ့တာပါ။ တကယ်ကို နာကျင်ခဲ့ရတယ်။ အနန္တတန်ခိုးရှင်ဘုရားသခင်ရဲ့ နှုတ်ကပတ်တော်တွေကို ဖတ်မိတော့မှ၊ နောက်ဆုံးမှာ အဖြေရှာတွေ့ခဲ့တာပါ။ ကျွန်တော်တို့က သခင့်ကို ယုံကြည်ခြင်းအားဖြင့် အပြစ်တွေ ခွင့်လွှတ်ခံရတယ်။ ကိုယ်တော်က ကျွန်တော်တို့ကို အပြစ်ရှိတယ်လို့ မမြင်ဘူး။ ဒါပေမဲ့ အပြစ်လုပ်တတ်တဲ့ ကျွန်တော်တို့သဘာဝက မပြေလည်သေးပါဘူး သန့်စင်ခံရဖို့၊ ကိုယ်တော့်နိုင်ငံတော်ထဲ ဝင်ရဖို့ တစ်ခုတည်းသော နည်းလမ်းက ဘုရားရဲ့ နောက်ဆုံးသောကာလ တရားစီရင်မှုကို လက်ခံခြင်းပဲ။ ကျွန်တော်က ဘုရားရဲ့အသံတော်ကို ကြားပြီးပြီ၊ သခင် ကြွလာပြီဆိုတာလည်း သိတယ်။ နိုင်ငံတော်က ဆင်းသက်ခဲ့ပါပြီ။ ဘုရားသခင် စိတ်မပျက်ဖို့အတွက်၊ နိုင်ငံတော်ဧဝံဂေလိတရားကို လူတွေဆီ မျှဝေပေးဖို့ ကျွန်တော့်မှာ တာဝန်ရှိတယ်” ဆိုပြီး ပြောလိုက်တယ်။ အဖေက ဒီစကားတွေကို ကြားတော့၊ ကန့်ကွက်တဲ့ပုံစံမျိုး မရှိဘူး။ နည်းနည်း စိတ်မကောင်းဖြစ်ပုံရတယ်။ ပြီးတော့၊ “မင်း သွားလို့ရပြီ။ ငါ မင်းအတွက် ဆုတောင်းပေးပါ့မယ်။ အနန္တတန်ခိုးရှင်ဘုရားသခင်က တကယ်ပဲ ပြန်ကြွလာတဲ့ သခင်ယေရှုဆိုရင်၊ ငါ သူ့ကို လက်ခံမှာပါ။ မဟုတ်ဘူးဆိုရင်တော့၊ မင်း ပြန်လာရမယ်” ဆိုပြီး သူက ပြောတယ်။

အဲဒီနောက်ပိုင်း ကျွန်တော်လည်း ဧည့်ရိပ်သာလေးတစ်ခုမှာ နေတယ်။ အလုပ်လည်း လုပ်၊ ဧဝံဂေလိလည်း မျှဝေရင်းပေါ့။ အဖေနဲ့ ကျန်တဲ့မိသားစုဝင်တွေကို ဘုရားသခင်လက်ထဲ အပ်ပြီး၊ တစ်ချိန်လုံး ဆုတောင်းပေးတယ်။ နောက်နှစ်ပတ်ကြာတော့၊ အဖေက ရုတ်တရက် ဖုန်းဆက်တယ်။ အဆင်ပြေလား မေးတယ်။ ကျွန်တော့်ကို စိတ်ဆိုးခဲ့မိတာ သူ တကယ် နောင်တရတယ်တဲ့။ သူက လူတွေကို နှိမ့်ချတတ်အောင် အမြဲပြောဆိုပေမဲ့၊ ကျွန်တော်နဲ့တော့ ဒေါသဖြစ်သွားတယ်။ သခင့်ပညတ်တွေကို သူ မလိုက်နာနိုင်ခဲ့တာ အမှန်ပဲပေါ့။ ပြီးတော့ “မင်း ပြန်လာခဲ့ပါ။ အနန္တတန်ခိုးရှင်ဘုရားသခင်ရဲ့ နောက်ဆုံးသောကာလ အမှုတော်အကြောင်း ငါ ပိုသိချင်တယ်” ဆိုပြီးပြောတယ်။ သူ့ဆီက ဒါမျိုးကြားရတော့ ကျွန်တော် တော်တော် အံ့သြပြီး ပီတိဖြစ်သွားတယ်။ သူက ဘုရားရဲ့အမှုတော်သစ်ကို တော်တော် ဆန့်ကျင်ခဲ့တာလေ။ အခုကျတော့ ရှာဖွေဖို့ အကူအညီတောင်းလာပြီ။ ဘုရားက ကျွန်တော့်ဆုတောင်းချက်တွေကို ကြားပြီဆိုတာ ကျွန်တော် သိလိုက်တယ်။ ဘုရားသခင်ကို ကျေးဇူးတွေဆက်ကပ်ပြီး ချီးမွမ်းမိတယ်။ အိမ်ပြန်ရောက်တော့ ကျွန်တော့်အဖေက ပြောပြတယ်၊ “မင်း ထွက်သွားတဲ့နောက်ပိုင်း ငါ အိပ်လို့မရဘူး။ မင်း ပြောခဲ့သမျှက ငါ့ခေါင်းထဲကို နေ့ရောညရော ဝင်နေတယ်။ ငါလည်း ဆုတောင်းတာရော ကျမ်းစာတွေနဲ့ တိုက်ကြည့်တာတွေရော ဆက်လုပ်တယ်။ ဘုရားက နောက်ဆုံးသောကာလမှာ တရားစီရင်ခြင်းအမှု ပြုလိမ့်မယ်လို့ တကယ် ပြောထားတာပဲ။ သခင်က လူသားအဖြစ်နဲ့ ညသန်းခေါင်မှာ လျှို့ဝှက်ပြီး လာလိမ့်မယ်၊ တံခါးတွေကို ခေါက်လိမ့်မယ်။ ဘုရားရဲ့သိုးတွေက ဘုရားရဲ့အသံကို ကြားကြတယ်။ ပြီးတော့ ပညာရှိသတို့သမီးတွေသာ ဘုရားရဲ့အသံကို ကြားနိုင်တယ်၊ မိုက်မဲတဲ့သတို့သမီးတွေ မကြားနိုင်ဘူးလို့ ဆိုတယ်။ မင်း ပြောခဲ့တာတွေ မှန်တယ်လို့ ငါ ထင်တယ်။ အဲဒါကို အရင်က မကြားခဲ့ဖူးဘူး။ ဒါပေမဲ့ အဲဒါတွေအတွက် ကျမ်းစာအခြေပြုချက်တွေ ရှိနေတယ်။ အချက်အလက်တွေလည်း ကိုက်ညီတယ်။ မင်း ပြောတာတွေက သခင် ပြန်လာခြင်းအကြောင်း ပရောဖက်ပြုချက်တွေထဲမှာ ပါတယ်။ သခင်ယေရှုက တကယ် ပြန်ကြွလာပြီဆိုရင်တော့၊ ဒါက အရေးကြီးတဲ့ကိစ္စပဲ။ ငါ ဒါကို ရှာဖွေရမယ် တဲ့။ ငါက တကယ်ကို ဖာရိရှဲတစ်ယောက် ဖြစ်နေပြီ၊ ဘုရားရဲ့ ကယ်တင်ခြင်းကို ဆုံးရှုံးသွားပြီဆိုတာမျိုး ငါ စိုးရိမ်တယ်။ ဘုရားရဲ့ နောက်ဆုံးသောကာလ အမှုတော်အကြောင်း သမ္မာတရားကို ငါ ရှာဖို့လိုတယ်” တဲ့။ ပြီးတော့ သူက မေးခွန်းတစ်ခု ထုတ်တယ်၊ “သခင်ယေရှုက ကားတိုင်တင်ခံခြင်းကတစ်ဆင့် ငါတို့ကို ရွေးနုတ်ပြီး၊ ငါတို့အပြစ်အားလုံးကို တာဝန်ယူခဲ့တယ်။ ဒါကြောင့် သူက ငါတို့ကို အပြစ်ရှိတယ်လို့ မမြင်ဘူး။ ကိုယ်တော် ကြွလာတဲ့အခါ၊ ငါတို့တွေက ကောင်းကင်ဘုံကို တန်းပြီး သွားနိုင်တယ်။ ကိုယ်တော်က တရားစီရင်ခြင်းအမှုတော်ရဲ့ ဒီအဆင့်ကို ဘာကြောင့် လုပ်ဖို့လိုတာလဲ” တဲ့။

အဖေ့မှာ အဲဒီလို နားလည်တာမျိုး၊ ရှာဖွေတာမျိုး ရှိတာကို မြင်ရတော့၊ ကျွန်တော် တော်တော် ဝမ်းသာသွားတာ။ သူ့မေးခွန်းကို အဖြေပေးဖို့ဆိုပြီး၊ ကျွန်တော်တို့နှစ်ယောက် ဗီဒီယိုလေးတစ်ခု ကြည့်ကြတယ်။ အောင်ပွဲခံသီချင်း ဆိုတဲ့ ရုပ်ရှင်ထဲကပါ။ နောက်ဆုံးသောကာလမှာ သခင်က တရားစီရင်ခြင်းအမှု ပြုဖို့ ဘာကြောင့် ပြန်လာသလဲ ဆိုပြီး ခေါင်းစဉ်ပေးထားတယ်။ အဲဒီရုပ်ရှင်ထဲက အစ်မက အနန္တတန်ခိုးရှင်ဘုရားသခင်ရဲ့ နှုတ်ကပတ်တော် နှစ်ပိုဒ်ကို ဖတ်ပြတယ်။ “လူသည် ရွေးနုတ်ခြင်း မခံရမီတွင်၊ စာတန်၏ အဆိပ်အများအပြားသည် သူ့အတွင်းတွင် အခိုင်အမာ တည်ထားနှင့်ပြီးဖြစ်သကဲ့သို့ စာတန်၏ ဖောက်ပြန်ပျက်စီးစေခြင်းကို နှစ်ထောင်ချီ ခံရပြီးနောက်တွင်၊ လူသည် သူ့အတွင်းတွင် ဘုရားသခင်ကို ဆန့်ကျင်သည့် အခြေခိုင်သည့် သဘာဝ ရှိလေသည်။ သို့ဖြစ်ရာ လူသားသည် ရွေးနုတ်ခံရပြီးသည့်အချိန်တွင်၊ ယင်းသည် လူကို အဖိုးအခကြီးစွာ ပေးဝယ်ထားသည့် ရွေးနုတ်ခြင်း ကိစ္စတစ်ခုထက် ဘာမျှမပိုဘဲ၊ သူ့အတွင်းရှိ အဆိပ်သင့်သော သဘာဝမှာ သုတ်သင်ပယ်ရှင်းခြင်းကို မခံရသေးပေ။ အလွန် ညစ်ညမ်းလှသော လူသည် ဘုရားသခင်ကို အစေခံရန် မထိုက်တန်မီတွင် ပြောင်းလဲခြင်းကို ကြုံရမည် ဖြစ်သည်။ တရားစီရင်ခြင်း၊ ပြစ်တင်ဆုံးမခြင်းနှင့်ဆိုင်သည့် ဤအမှုအားဖြင့်၊ လူသည် သူကိုယ်တိုင်အတွင်းရှိ ညစ်ညူးပြီး ဖောက်ပြန်ပျက်စီးသည့် အနှစ်သာရကို အပြည့်အဝ သိလာလိမ့်မည် ဖြစ်ပြီး၊ သူသည် လုံးဝ ပြောင်းလဲနိုင်လိမ့်မည် ဖြစ်ပြီး သန့်ရှင်းလာလိမ့်မည်။ ဤနည်းဖြင့်သာ လူသည် ဘုရားသခင်၏ ပလ္လင်တော် ရှေ့မှောက်သို့ ပြန်လာရန် ထိုက်တန်နိုင်ပေသည်။ ယနေ့ လုပ်ဆောင်သည့် အမှုအားလုံးသည် လူသားက သန့်ရှင်းစေခြင်းခံရနိုင်ကာ ပြောင်းလဲစေခြင်း ခံရနိုင်ဖို့အလို့ငှာ ဖြစ်သည်။ နှုတ်ကပတ်တော်အားဖြင့် တရားစီရင်ခြင်းနှင့် ပြစ်တင်ဆုံးမခြင်းမှတစ်ဆင့်အပြင်၊ စစ်ဆေးခြင်းမှတစ်ဆင့်လည်း လူသားသည် သူ၏ ဖောက်ပြန်ပျက်စီးခြင်းကို ဖယ်ရှားသန့်စင်နိုင်ပြီး ဖြူစင်စေခြင်း ခံရနိုင်ပေသည်။ အမှု၏ ဤအဆင့်ကို ကယ်တင်ခြင်း၏အမှုဟု ယူဆခြင်းထက်၊ ယင်းသည် သန့်ရှင်းစင်ကြယ်စေခြင်း၏ အမှုဟု ပြောရန်မှာ ပိုမို ဆီလျော်ပေမည်။ အမှန်တွင် ဤအဆင့်သည် သိမ်းပိုက်ခြင်းအဆင့် ဖြစ်သည့်အပြင် ကယ်တင်ခြင်းအမှုထဲက ဒုတိယ အဆင့်လည်း ဖြစ်သည်။ လူသည် ဘုရားသခင်၏ ရယူခံရခြင်း အဖြစ်သို့ ရောက်ရှိသည်မှာ နှုတ်ကပတ်တော်အားဖြင့် တရားစီရင်ခြင်းနှင့် ပြစ်တင်ဆုံးမခြင်းတို့မှတစ်ဆင့် ဖြစ်ပြီး လူသား၏ စိတ်နှလုံးအတွင်းရှိ မသန့်စင်မှုများ၊ အယူအဆများ၊ ကြံရွယ်ချက်များနှင့် တစ်ဦးချင်း ပြင်းပြသောဆန္ဒများ အားလုံး လုံးဝ ထုတ်ဖော်ပြခံရသည်မှာ စစ်ဆေးဖို့၊ တရားစီရင်ဖို့နှင့် ဖွင့်ဟဖို့ နှုတ်ကပတ်တော်ကို အသုံးပြုခြင်းမှတစ်ဆင့် ဖြစ်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံယူခြင်း၏ နက်နဲရာအချက် (၄)) “လူ၏အပြစ်များကို အပြစ်ဖြေရာယဇ်မှတစ်ဆင့် ခွင့်လွှတ်ခံရနိုင်သော်လည်း၊ လူသားကို နောက်ထပ် အပြစ်မပြုနိုင်တော့ရန် မည်သို့ ပြုလုပ်ရမည်ဆိုသည်နှင့် သူ၏ အပြစ်နှင့်ပြည့်သော သဘာဝကို မည်သို့ လုံးဝ ပပျောက်စေပြီး ပြောင်းလဲစေရမည်ဆိုသည်တို့အတွက်မူ၊ သူသည် ဤပြဿနာကို ဖြေရှင်းရန် မဖြစ်နိုင်ပေ။ လူသား၏ အပြစ်များ ခွင့်လွှတ်ခံခဲ့ရပြီး ဤသည်မှာ ဘုရားသခင်၏ ကားစင်တင်ခံရခြင်း အမှုကြောင့် ဖြစ်သော်လည်း၊ လူသည် သူ၏ အိုဟောင်းသည့် ဖောက်ပြန် ပျက်စီးသော ဆိုးယုတ်သည့် စိတ်သဘောထား အတွင်းတွင် ဆက်လက် အသက်ရှင်ခဲ့သည်။ ဤသို့ဖြစ်ရာ၊ လူ၏အပြစ်နှင့်ပြည့်သော သဘာဝကို တစ်ဖန် လုံးဝ ထွက်ပေါ်မလာဖို့ လုံးဝ ပပျောက်စေရန်၊ ထိုသို့ဖြင့် လူသား၏ စိတ်သဘောထားကို ပြောင်းလဲနိုင်စေရန်အလို့ငှာ၊ လူကို သူ၏ ဖောက်ပြန်ပျက်စီးသော ဆိုးယုတ်သော စိတ်သဘောထားမှ လုံးဝ ကယ်တင်ရမည် ဖြစ်သည်။ ဤအရာက လူသည် အသက်တာတွင် ကြီးထွားမှု လမ်းကြောင်းကို သဘောပေါက်ရန်၊ အသက်၏ လမ်းခရီးကို သဘောပေါက်ရန်နှင့် သူ၏ စိတ်သဘောထားကို ပြောင်းလဲဖို့ နည်းလမ်းကို သဘောပေါက်ရန် လိုအပ်ပေသည်။ ထို့အပြင် လူ၏စိတ်သဘောထားကို တဖြည်းဖြည်း ပြောင်းလဲနိုင်စေရန်နှင့် သူသည် အလင်း၏ ထွန်းလင်းမှုအောက်တွင် အသက်ရှင်နိုင်ရန်အလို့ငှာ၊ သူ လုပ်ဆောင်သမျှအားလုံး ဘုရားသခင်၏ အလိုနှင့် ကိုက်ညီနိုင်ဖို့အလို့ငှာ၊ သူ၏ဖောက်ပြန်ပျက်စီးသော ဆိုးယုတ်သည့် စိတ်သဘောထားကို ဖယ်ရှားပစ်နိုင်ရန်နှင့် စာတန်၏ အမှောင်စွမ်းအားမှ ချိုးဖောက်လွန်မြောက်နိုင်ရန်၊ ထိုသို့ဖြင့် အပြစ်မှ အပြည့်အဝ လွတ်လာနိုင်ရန်အလို့ငှာ၊ လူသည် ဤလမ်းကြောင်းနှင့်အညီ ဆောင်ရွက်ဖို့ လိုအပ်ပေသည်။ ထိုအခါမှသာ လူသည် ပြီးပြည့်စုံသည့် ကယ်တင်ခြင်း ရရှိလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံယူခြင်း၏ နက်နဲရာအချက် (၄))

ပြီးတော့ အဲဒီအစ်မက ဒီမိတ်သဟာယကို ပြုပေးတယ်၊ “ကျေးဇူးတော်ခေတ်မှာ သခင်ယေရှုရဲ့ ရွေးနုတ်ခြင်းအမှုက လူသားရဲ့အပြစ်တွေကိုပဲ ခွင့်လွှတ်ပေးခဲ့တာပါ၊ ဒါပေမဲ့ ကျွန်မတို့ရဲ့ လွဲမှားတဲ့ သဘာဝက ဆက်ရှိနေတုန်းပဲ။ ဒါက ကျွန်မတို့စိတ်နှလုံးတွေထဲမှာ နက်နက်ရှိုင်းရှိုင်း အမြစ်တွယ်ပြီး၊ ကျွန်မတို့အသက်တွေလို ဖြစ်လာတဲ့ ဆိုးယုတ်တဲ့ သဘာဝနဲ့ စိတ်သဘောထားတွေကို ဆိုလိုတာပါ အဲဒါကြောင့် ကျွန်မတို့က အပြစ်လုပ်ပြီး ဘုရားကို ခုခံမိနေကြတာပါ။ ကျွန်မတို့ရဲ့ ဆိုးယုတ်တဲ့ သဘာဝက အရင်းခံအကြောင်းရင်းပါပဲ ဘုရားက ကျွန်မတို့အပြစ်တွေကို ခွင့်လွှတ်နိုင်တယ်ဆိုပေမဲ့၊ လွဲမှားတဲ့ ကျွန်မတို့သဘာဝက နက်နက်ရှိုင်းရှိုင်း အမြစ်တွယ်နေတာပါ။ အဲဒါက ကျွန်မတို့ရဲ့ တကယ့်အသက်လို ဖြစ်လာတာလည်း ကြာခဲ့ပြီ။ အဲဒါကိုတော့ ခွင့်လွှတ်ပေးလို့ မရနိုင်ဘူး။ ဒါကြောင့် ဆိုးယုတ်တဲ့ သဘာဝရဲ့ အချုပ်အနှောင်တွေကနေ ကျွန်မတို့ကို အပြည့်အဝ ကယ်တင်ပေးဖို့၊ ဘုရားက ကျွန်မတို့ကို တရားစီရင်ပြီး ပြစ်တင်ဆုံးမရတယ် ပျက်စီးတဲ့ လူသားတွေရဲ့ကိုယ်တွင်းက ဆိုးယုတ်တဲ့သဘာဝနဲ့ စိတ်သဘောထားတွေအတွက် ဘုရားက နောက်ဆုံးသောကာလရဲ့ တရားစီရင်ခြင်းအမှုကို လုပ်ဆောင်တာပါ တချို့ကတော့ မေးချင်မေးမယ်၊ ဒါကို တရားစီရင်ခြင်းနဲ့ ပြစ်တင်ဆုံးမခြင်းအားဖြင့်ပဲ ဖြေရှင်းနိုင်တယ်ဆိုရင်၊ တို့က အဖိုးအခပေးမယ်၊ ကိုယ့်ခန္ဓာကို ချိုးနှိမ်ပြီး ထိန်းထိန်းသိမ်းသိမ်း နေမယ်ဆိုရင်ကော၊ ဆိုးယုတ်တဲ့ သဘာဝကို မဖြေရှင်းနိုင်ဘူးလားပေါ့။ လုံးဝ မရပါဘူး။ ရှင်ပေါလု ပြောခဲ့သလိုပေါ့၊ ‘ငါ့အထဲမှာ ငါ့ဇာတိပကတိ၌ ကောင်းသော အရာတစုံတခုမျှ မတည်သည်ကို ငါသိ၏။ အကြောင်း မူကား၊ ငါသည်ကျင့်ချင်သော စိတ်ရှိသော်လည်း၊ ကောင်းစွာကျင့်တတ်သောအခွင့်ကိုရှာ၍ မတွေ့နိုင်။’ (ရောမသြဝါဒစာ ၇:၁၈) ကျွန်မတို့အားလုံးလည်း ဒီအတွေ့အကြုံမျိုး ရှိခဲ့ကြတယ်။ ဆိုးယုတ်မှုကနေ လွတ်မြောက်ပြီး၊ ဇာတိပကတိကို ကျော်လွန်ဖို့အတွက်၊ ဆင်းရဲဒုက္ခခံပြီး၊ ကိုယ့်ခန္ဓာကို ချိုးနှိမ်ဖူးကြတယ်။ ဒါပေမဲ့ စာတန်ကို ကျော်လွှားပြီး ဘုရားကို အမှန်တကယ် နာခံသွားတဲ့လူ ရှိဖူးလား။ လုံးဝ မရှိသလောက်ပဲ။ ကျွန်မတို့ဘာသာ ကြိုးစားရင်၊ ဆိုးယုတ်တဲ့ သဘာဝကို မဖြေရှင်းနိုင်ဘူးဆိုတာ ဒါက ပြနေတယ် သမ္မာတရားကို ရဖို့၊ ဆိုးယုတ်တဲ့ ကိုယ့်သဘာဝကို အမှန်တကယ် ဖြေရှင်းဖို့ဆိုရင်၊ ကျွန်မတို့က ဘုရားရဲ့ တရားစီရင်မှု၊ ပြစ်တင်ဆုံးမမှု၊ စစ်ဆေးမှုနဲ့ စမ်းသပ်မှုတွေကို ခံရမှဖြစ်မယ် သခင်ယေရှုရဲ့ ရွေးနုတ်ခြင်းအမှုကို အခြေခံပြီးတော့ နောက်ဆုံးသောကာလမှာ၊ အနန္တတန်ခိုးရှင်ဘုရားသခင်က လူသားကို တရားစီရင်ပြီး ပြစ်တင်ဆုံးမတယ်။ လူသားကို သန့်စင်ကယ်တင်ပေးတဲ့ သမ္မာတရားအားလုံးကို ဖော်ပြတယ်။ ဘုရားရဲ့ နှစ်ခြောက်ထောင် စီမံခန့်ခွဲမှုအလုပ်ရဲ့ နက်နဲမှုတွေကို ထုတ်ဖော်ပြတယ်။ ဥပမာ၊ ပညတ်တော်၊ ကျေးဇူးတော်နဲ့ နိုင်ငံတော်ခေတ်တွေအတွက် သူ့အမှုတော်ရဲ့ အတွင်းသဘော၊ ခေတ်တစ်ခုစီမှာ ဘာတွေ ပြီးမြောက်သလဲ၊ နောက်ဆုံးသောကာလ ကိုယ်တော့်တရားစီရင်ခြင်းနဲ့ သူ့နာမတော်တွေရဲ့ အဓိပ္ပာယ်၊ လူ့ဇာတိခံယူခြင်းရဲ့ နက်နဲမှု၊ သမ္မာကျမ်းရဲ့ အတွင်းဇာတ်ကြောင်း၊ ကိုယ်တော်က ခေတ်တစ်ခုကို ဘယ်လိုအဆုံးသတ်လဲ၊ ခရစ်တော်ရဲ့ နိုင်ငံတော်က ဘယ်လိုဖြစ်တည်သလဲ၊ ပြီးတော့ လူအမျိုးအစားတိုင်းရဲ့ အဆုံးသတ်အကြောင်းပေါ့။ လူ့လောကထဲက မကောင်းမှုအမှောင်တိုက်ရဲ့ ဇာစ်မြစ်နဲ့ စာတန်ကြောင့် လူသားရဲ့ပျက်စီးမှုအဖြစ်မှန်ကိုလည်း ကိုယ်တော်က ဖော်ထုတ်ပြတယ်။ ကျွန်မတို့ရဲ့ ဆိုးယုတ်တဲ့သဘာဝနဲ့ ဘုရားကို ဆန့်ကျင်တတ်တဲ့ စိတ်သဘောထားတွေကိုလည်း တရားစီရင်ပြီး ဖော်ထုတ်ပြတယ်။ ကျွန်မတို့က ဘုရားနှုတ်ကပတ်တော်တွေရဲ့ တရားစီရင်မှုနဲ့ ပြစ်တင်ဆုံးမမှုကို နှစ်တွေတော်တော်လေး ကြုံရပြီးပါပြီ။ ဘုရားကို ခုခံတတ်တဲ့ ဆိုးယုတ်တဲ့ ကျွန်မတို့သဘာဝကိုလည်း နားလည်သွားကြပြီ။ မကောင်းတဲ့ အဆိပ်အတောက်တွေ၊ စိတ်သဘောထားတွေက ဆိုးယုတ်တဲ့ ကျွန်မတို့သဘာဝထဲမှာ ရှိနေတာပါ။ စာတန်ကြောင့် ကျွန်မတို့ ဘယ်လောက် ပျက်စီးနေပြီဆိုတဲ့ အဖြစ်မှန်ကိုလည်း မြင်နေကြပြီ။ ဖြောင့်မတ်တဲ့ ပုန်ကန်ပြစ်မှားလို့မရတဲ့ ဘုရားရဲ့စိတ်သဘောထားကို ကျွန်မတို့ နားလည်လာကြပြီ။ ကိုယ့်ကိုယ်ကိုယ် ရွံရှာမိပြီး၊ ဘုရားရှေ့မှောက်မှာ နောင်တနဲ့ ဝပ်စင်းနေကြပြီ။ သမ္မာတရားကို လက်တွေ့လုပ်ဆောင်တာ၊ ဘုရားနှုတ်ကပတ်တော်တွေနဲ့ နေထိုင်တာတွေကို စလုပ်နေကြပြီ။ ကျွန်မတို့ရဲ့ ပျက်စီးတဲ့ စိတ်သဘောထားတွေက တဖြည်းဖြည်း ပြောင်းလဲပြီး သန့်စင်ခံနေရတယ်။ လိမ်ညာ အပြစ်လုပ်တာ၊ ဘုရားကို ခုခံမိတာတွေလည်း နည်းလာတယ် ဒါတွေအားလုံးက ဘုရားရဲ့ နောက်ဆုံးသောကာလ တရားစီရင်ခြင်းကနေ ဖြစ်လာတာပါ။ အနန္တတန်ခိုးရှင်ဘုရားသခင်ရဲ့ တရားစီရင်ခြင်းအမှုကသာ လူသားကို အပြည့်အဝ သန့်စင်ကယ်တင်နိုင်ပါတယ်။ ဒါက အမှန်တကယ်ပါပဲ” တဲ့။

အဖေက ဒါတွေအားလုံးကို အာရုံစိုက်ပြီးကြည့်တယ်။ သူ့ဆီက ထွက်လာတဲ့စကားက နည်းနည်းလေးဆိုပေမဲ့၊ အမှန်အတိုင်း ပြောတာပါ၊ “ငါ အခု နားလည်ပြီ။ အနန္တတန်ခိုးရှင်ဘုရားသခင်ရဲ့ နောက်ဆုံးသောကာလ အမှုတော်ကို စူးစမ်းချင်တယ်” တဲ့ဗျာ။ ကျွန်တော်က သူ့ကို ဘုရားသခင်၏သိုးတို့သည် ဘုရားသခင်၏ အသံတော်ကို ကြားကြ၏ ဆိုတဲ့ စာအုပ် ပေးလိုက်တယ်။ သူက အနန္တတန်ခိုးရှင်ဘုရားသခင်ရဲ့ နှုတ်ကပတ်တော်တွေကို မနက်တိုင်း စဖတ်တယ်။ တစ်ခါတလေ သမ္မာကျမ်းနဲ့ ယှဉ်ပြီး ဖတ်ကြည့်တတ်တယ်။ ဒါပေမဲ့ နည်းနည်း ကြာလာတော့၊ အနန္တတန်ခိုးရှင်ဘုရားသခင်ရဲ့ နှုတ်ကပတ်တော်တွေက သမ္မာတရားဖြစ်တယ်၊ ဘုရားရဲ့အသံတော် ဖြစ်တယ်ဆိုတာ သူ မြင်သွားတယ်။ အနန္တတန်ခိုးရှင်ဘုရားသခင်က ပြန်ကြွလာတဲ့ သခင်ယေရှု ဖြစ်မှန်း သူ သေချာလာတယ်။ ပြီးတော့ နောက်ဆုံးသောကာလ အမှုတော်ကို လက်ခံသွားတယ်။

နောက်တော့ သိပ်မကြာဘူး၊ ကျွန်တော်တို့သင်းအုပ်ဟောင်းက အနန္တတန်ခိုးရှင်ဘုရားသခင်ရဲ့ နောက်ဆုံးသောကာလ အမှုတော်ကို အဖေ လက်ခံလိုက်တဲ့အကြောင်း ကြားသွားရော။ အဖေ့ကို တားဖို့ဆိုပြီး၊ သာသနာပြုတစ်ယောက်နဲ့ တွဲဖက်အကျိုးဆောင်တစ်ယောက်ကို ခေါ်ပြီး ရောက်လာတယ်။ အဖေက ဘုရားရဲ့ နောက်ဆုံးသောကာလ အမှုတော်ကို သက်သေခံပြတယ်။ ပြီးတော့ လေးလေးနက်နက် ပြောတယ်၊ “ကျွန်တော်က သခင့်ကို နှစ်တွေအများကြီး အစေခံခဲ့တာပါ။ ကျမ်းစာကို သေချာသိတယ်၊ ယုံကြည်ခြင်း ထက်သန်တယ်လို့ ထင်ရတယ်။ ဒါပေမဲ့ သခင် ပြန်ကြွလာပြီလို့ ကြားတဲ့အချိန်မှာ၊ သမ္မာတရားကို မရှာဖွေခဲ့ဘူး၊ နှိမ့်နှိမ့်ချချ မစူးစမ်းခဲ့ဘူး။ သခင်က နောက်ဆုံးသောကာလမှာ တရားစီရင်ခြင်းအမှု ပြုဖို့ ပြန်လာမယ်ဆိုတဲ့ ကျမ်းစာပရောဖက်ပြုချက်မျိုးစုံကို လျစ်လျူရှုခဲ့တယ်။ ကျွန်တော့်သားက ဒီ ဧဝံဂေလိတရားကို မျှဝေလာလို့၊ သူ့ကိုတောင် အိမ်ကနေ မောင်းထုတ်ခဲ့တာပါ။ ကျွန်တော်က တော်တော် ပုန်ကန်မိခဲ့တာပါ။ ငါက ကျမ်းစာကို သေချာနားလည်တယ်၊ ငါ့ကို ဘယ်သူမှ သိမ်းသွင်းလို့မရနိုင်ဘူးဆိုပြီး ထင်ခဲ့တယ်။ ဒါပေမဲ့ အနန္တတန်ခိုးရှင်ဘုရားသခင်ရဲ့ နှုတ်ကပတ်တော်တွေကို ဖတ်မိတော့မှ တကယ်ကို လှိုက်လှိုက်လှဲလှဲ ဖြစ်ခဲ့ရတာပါ။ သမ္မာတရားကို ရှာဖွေသူတွေသာ ဘုရားရဲ့အသံကို ကြားနိုင်တယ်၊ နောက်ဆုံးသောကာလမှာလည်း ကယ်တင်ခြင်းကို ရနိုင်တယ်ဆိုတာ ကျွန်တော် အခု နားလည်သွားပြီ” တဲ့။ အဖေ့မိတ်သဟာယကို ကြားပြီး၊ ဘုရားရဲ့အမှုတော်သစ်ကို သူ ဘယ်လောက် ဆန့်ကျင်ခဲ့ဖူးတယ်ဆိုတာတွေ တွေးမိတော့၊ ကျွန်တော် မျက်ရည်ပါဝဲလာတယ်။ ဘုရားကိုလည်း လှိုက်လှိုက်လှဲလှဲ ကျေးဇူးတင်မိတယ်။ ဘုရားနှုတ်ကပတ်တော်တွေက သမ္မာတရားပဲ၊ လူသားရဲ့စိတ်နှလုံးကို သိမ်းပိုက်နိုင်တယ်ဆိုတာ တကယ်ကို မြင်သွားတယ်။ လူတစ်ယောက်ရဲ့ ဘာသာရေးအယူအဆတွေ ဘယ်လောက်ပဲ ပြင်းထန်ပြင်းထန်၊ သူတို့စိတ်သဘောထားက ဘယ်လောက်ပဲ ပုန်ကန်တယ်ဖြစ်ဖြစ်၊ သူတို့အနေနဲ့ ဘုရားနှုတ်ကပတ်တော်တွေကို ရှာဖွေပြီး ဖတ်မယ်ဆိုရင်၊ ဘုရားရဲ့အသံတော်နဲ့ ပေါ်ထွန်းခြင်းကို ကြားရမြင်ရပါလိမ့်မယ်။ သခင်ယေရှု ပြောခဲ့သလိုပါပဲ၊ “ငါ့သိုးတို့သည် ငါ့စကားသံကိုနားထောင်၍ ငါ့နောက်သို့လိုက်ကြ၏။ ထိုသိုးတို့ကို ငါသိ၏။” (ရှင်ယောဟန်ခရစ်ဝင် ၁၀:၂၇)

အခုဆို ကျွန်တော်တို့မိသားစုဝင် ခုနစ်ယောက်လုံး အနန္တတန်ခိုးရှင်ဘုရားသခင်ရဲ့ နောက်ဆုံးသောကာလ အမှုတော်ကို လက်ခံလိုက်ပါပြီ။ ဧဝံဂေလိတရားကို မျှဝေရတာ ကျွန်တော်လည်း ပိုပြီး ယုံကြည်မှုရှိလာပါပြီ။


၃၃။ ဖြုတ်ချခံရခြင်းကနေ ကျွန်မ သင်ယူခဲ့ရတဲ့ သင်ခန်းစာများ

ချန်ကျင်း၊ တရုတ်ပြည်

၂၀၁၂ ခုနှစ်မှာ ကျွန်မ အသင်းတော် ခေါင်းဆောင်တစ်ယောက်အနေနဲ့ ရွေးချယ်ခံခဲ့ရတယ်။ ဘုရားသခင်ရဲ့ လမ်းပြမှုကြောင့် ကျွန်မတို့ အသင်းတော်ရဲ့ ဧဝံဂေလိအလုပ်က ရလဒ်တချို့ ထွက်လာပြီး အသင်းတော်သစ် နှစ်ခုကိုလည်း တည်ထောင်ခဲ့တယ်။ အဲဒီအချိန်တုန်းက ညီအစ်ကို မောင်နှမတွေက အသင်းတော်ရဲ့ ရွေးကောက်ပွဲအလုပ်ကို ဦးစီးဖို့ ကျွန်မကို အမည်စာရင်း တင်သွင်းခဲ့ကြတယ်။ ပြီးတော့ ညီအစ်ကို မောင်နှမတွေရဲ့ အခြေအနေ မကောင်းတဲ့အခါမျိုးမှာ သူတို့နဲ့ မိတ်သဟာယဖွဲ့ပြီး ကူညီပေးဖို့ ကျွန်မကိုပဲ အကူအညီ တောင်းကြတယ်။ ကျွန်မ မိတ်သဟာယဖွဲ့ပေးပြီးရင် သူတို့ရဲ့ အခြေအနေတွေကို သူတို့ ပြောင်းလဲနိုင်ခဲ့ကြတယ်။ အထူးသဖြင့် လုပ်ဖော်ကိုင်ဖက်တွေရဲ့ စုဝေးပွဲတွေမှာဆိုရင် ကျွန်မတို့ အသင်းတော်က လူသစ်တွေ အများဆုံး ခေါ်ဆောင်နိုင်ခဲ့တာ၊ ခေါင်းဆောင်တွေနဲ့ သင်းထောက်တွေ အပြည့်အဝ ရှိနေတာ၊ ပြီးတော့ အလုပ်တွေက ဘက်စုံကနေ ချောချောမွေ့မွေ့ တိုးတက်နေတာကို မြင်ရတဲ့အခါ ကျွန်မ အရမ်းကို ဝမ်းသာခဲ့ရတယ်။ ကျွန်မမှာ တကယ့်ကို အလုပ်လုပ်နိုင်စွမ်းရှိပြီး လူတွေကို ရွေးချယ် အသုံးပြုတဲ့နေရာမှာ တော်တယ်လို့ ကိုယ့်ဘာသာ တွေးမိခဲ့တယ်။

နောက်ပိုင်းမှာ ကျွန်မက တရားဟောဆရာမအဖြစ် ရွေးချယ်ခံရတယ်။ တစ်ခါတော့ အသင်းတော် ရွေးကောက်ပွဲတစ်ခုကို ဦးစီးဖို့ ကျွန်မ သွားခဲ့တယ်။ ပထမအလှည့် ရွေးကောက်ပွဲမှာ ဝမ်ချန်လို့ခေါ်တဲ့ အစ်မတစ်ယောက်က မဲအများဆုံး ရခဲ့တယ်။ ကျွန်မ ကိုယ့်ဘာသာ စဉ်းစားမိတယ်၊ “ဝမ်ချန်က အဆင့်အတန်းကို တော်တော်ခုံမင်ပြီး ကြွားဝါတာကို နှစ်သက်ပေမဲ့၊ ငါတို့ သုံးလေးခေါက်လောက် ဆက်ဆံခဲ့ရတဲ့အချိန်မှာ သူ့ရဲ့ ဖောက်ပြန်ပျက်စီးတဲ့ စိတ်သဘောထားကို သူ နားလည်သဘောပေါက်မှု တချို့ရှိတာကို ငါ သတိထားမိတယ်။ သူက ခေါင်းဆောင်ဖြစ်ဖို့ သင့်တော်တယ်” ပေါ့။ အဲဒီနေ့မှာပဲ အရင်က အသင်းတော် ခေါင်းဆောင်ရာထူးကနေ ဖြုတ်ချခံထားရတဲ့ ကျန်းလင်းကို ကျွန်မ တွေ့ခဲ့တယ်။ ကျန်းလင်းက ကျွန်မကို ပြောတယ်၊ “ဝမ်ချန်က သူ့ကိုယ်သူ ခဏခဏ သက်သေခံပြီး ကြွားဝါတတ်တယ်။ သူ့အခြေအနေနဲ့ ပတ်သက်ပြီး မိတ်သဟာယဖွဲ့တဲ့အခါ သူ့ရဲ့ ကောင်းတဲ့အချက်တွေကိုပဲ ပြောပြီး သူ့ရဲ့ ဖောက်ပြန်ပျက်စီးမှုအကြောင်းကို ဘယ်တော့မှ မပြောဘူး။ အဲဒါကြောင့် ညီအစ်ကို မောင်နှမတွေက သူ့ကို အထင်ကြီးပြီး လေးစားကုန်ကြတာ၊ သမ္မာတရားနဲ့ ပတ်သက်လို့ မိတ်သဟာယဖွဲ့နိုင်တယ်၊ ပြဿနာတွေကို ဖြေရှင်းပေးနိုင်တယ်လို့ ပြောကြတာ။ ပြီးတော့ ခေါင်းဆောင်ရာထူးကနေ သူ ဖြုတ်ချခံခဲ့ရတာနဲ့ ပတ်သက်ပြီး သူ့ကိုယ်သူ နားလည်သဘောပေါက်မှု တစ်စက်မှ မရခဲ့ဘူး။ သူ့ကို ခေါင်းဆောင်အဖြစ် ရွေးတာ မသင့်တော်ဘူး” တဲ့။ ဒါကိုကြားတော့ ကျန်းလင်းနဲ့ ပတ်သက်ပြီး ကျွန်မမှာ ကိုယ်ပိုင် အမြင်တချို့ ဖြစ်လာတယ်။ ကျွန်မ တွေးလိုက်တယ်၊ “နင်က အခုလေးတင် ဖြုတ်ချခံလိုက်ရတာဆိုတော့ ဝမ်ချန် ရွေးချယ်ခံရတာကို မြင်ပြီး မခံမရပ်နိုင် ဖြစ်နေတာ မဟုတ်လား။ ပြီးတော့ ငါ ဝမ်ချန်နဲ့ သုံးလေးကြိမ် ဆက်ဆံဖူးတယ်။ အရင်က သူ ဖြုတ်ချခံရတာနဲ့ ပတ်သက်ပြီး သူ နားလည်သဘောပေါက်မှု တချို့ ရှိတယ်လို့ ငါထင်တယ်။ နင်ပြောသလို လုံးဝ မဟုတ်ဘူး။ နင့်စကားတွေ နောက်ကွယ်က ရည်ရွယ်ချက်တွေကို နင် ဆင်ခြင်သုံးသပ်သင့်တယ်” ပေါ့။ အရင်တုန်းက အသင်းတော်ရဲ့ ရွေးကောက်ပွဲ အားလုံးနီးပါးကို ကျွန်မပဲ ဦးစီးခဲ့တာဖြစ်ပြီး ရွေးချယ်ခံရတဲ့သူတွေကလည်း သူတို့အလုပ်နဲ့ သူတို့ အနည်းနဲ့အများဆိုသလို သင့်တော်ခဲ့ကြတယ်။ ဒါကြောင့် ကျွန်မရဲ့ အကဲဖြတ်မှုက ကောင်းတယ်လို့ ထင်ပြီး ကျန်းလင်းရဲ့ အကြံပေးချက်ကို လက်မခံချင်ခဲ့ဘူး။ အိမ်ပြန်ရောက်တော့ ဒီရွေးကောက်ပွဲမှာ ဝမ်ချန်က မဲအများဆုံးရခဲ့တယ်ဆိုတဲ့အကြောင်းကို ကျွန်မရဲ့ တွဲဖက်အစ်မကို ပြောပြလိုက်တယ်။ ဒါကိုကြားတော့ သူက အံ့သြသွားပြီး ပြောတယ်၊ “ဝမ်ချန်က အဆင့်အတန်းကို အရမ်းလိုချင်တဲ့ ဆန္ဒရှိပြီး သူ့ကိုယ်သူကြွားဝါတဲ့ ပြဿနာကလည်း တော်တော်ကြီးတယ်။ ခေါင်းဆောင်တစ်ယောက်အနေနဲ့ အလုပ်အကြောင်း အစီရင်ခံတဲ့အခါ သူ့ရဲ့ ကောင်းတဲ့ဘက်ကိုပဲ အာရုံစိုက်ပြီး သူ လမ်းလွဲတာတွေအကြောင်းကို တစ်ခါမှ မပြောခဲ့ဘူး။ သူ့အခြေအနေအကြောင်း ပြောရင်လည်း အပြုသဘောဆောင်တာတွေချည်းပဲ၊ သူ့ရဲ့ ဖောက်ပြန်ပျက်စီးနေတဲ့ဘက်ကို ဘယ်သူ့ကိုမှ အမြင်မခံဘူး။ တစ်ခုခုဆိုရင် ညီအစ်ကို မောင်နှမတွေအားလုံး သူ့ကိုပဲ လာတိုင်ပင်ကြတယ်၊ ဒါပေမဲ့ စည်းမျဉ်းတွေကိုတော့ မရှာဖွေကြဘူးလို့ သူက ပြောတယ်။ အဲဒီတုန်းက သူ့ရဲ့ ကြွားဝါတတ်တဲ့ ပြဿနာတွေနဲ့ သူ့ကိုယ်သူ သက်သေခံတတ်တဲ့အကြောင်းကို သူနဲ့ မိတ်သဟာယဖွဲ့ပြီး ကျွန်မတို့ ထောက်ပြခဲ့ကြတယ်။ ဒါပေမဲ့ သူ့မှာ အဲဒီလို ရည်ရွယ်ချက်မရှိပါဘူးတဲ့၊ ညီအစ်ကို မောင်နှမတွေကသာ သူ့ကို အထင်ကြီးချင်နေကြတာပါလို့ သူက ပြောတယ်။ ဖြုတ်ချခံရပြီးတဲ့နောက်မှာလည်း သူ့ကိုယ်သူ နားလည်သဘောပေါက်မှု တစ်စက်မှ မရခဲ့ဘူး။ ဝမ်ချန်အကြောင်းကို ကျွန်မတို့ မသိနိုင်သေးဘူး၊ ဒီကိစ္စနဲ့ ပတ်သက်ပြီး အစ်မ သမ္မာတရားကို ဆက်ရှာဖွေသင့်တယ်” တဲ့။ ကျွန်မ ရွေးချယ်ထားတဲ့သူကို ဒီအစ်မကလည်း ငြင်းပယ်လိုက်တာကို ကြားရတော့ ကျွန်မ တော်တော်လေး စိတ်အနှောင့်အယှက် ဖြစ်သွားတယ်။ ကျွန်မ ကိုယ့်ဘာသာ တွေးမိတယ်၊ “ရှင်ပြောနေတာတွေက လွန်ခဲ့တဲ့ သုံးလေးနှစ်က ဖြစ်ခဲ့တဲ့ ကိစ္စတွေလေ။ အခုနောက်ပိုင်း ဝမ်ချန်နဲ့ ဆက်ဆံရတဲ့ သုံးလေးကြိမ်မှာ သူက သူ့ကိုယ်သူ နားလည်သဘောပေါက်နိုင်စွမ်း ရှိတာကို ကျွန်မမြင်ခဲ့တယ်။ ရှင်ပြောသလိုမျိုး မဟုတ်ဘူး။ သူ့ကို ချက်ချင်းကြီး ပုံသေမသတ်မှတ်လိုက်နဲ့။ နောက်ပြီးတော့လည်း ကျွန်မ ခေါင်းဆောင်လုပ်လာတာ သုံးလေးနှစ်ရှိနေပြီ။ လူအများကြီးနဲ့ ဆက်ဆံခဲ့ရလို့ ပိုင်းခြားသိမြင်တတ်တယ်။ လူတွေကို ရွေးချယ်အသုံးပြုတဲ့နေရာမှာ ရှင့်ထက် ကျွန်မက ပိုပြီး အတွေ့အကြုံရှိတာ၊ ဒါနဲ့ပတ်သက်ပြီး ကျွန်မက တကယ်ပဲ မှားနေမလား” ပေါ့။ ဒါပေမဲ့ အပြင်ပန်းမှာတော့ ကျွန်မက သူ့ကို ညင်ညင်သာသာပဲ ပြောလိုက်တယ်၊ “အစ်မပြောနေတာတွေက လွန်ခဲ့တဲ့ နှစ်အတော်ကြာက ဖြစ်ခဲ့တာတွေလေ၊ အခု ဝမ်ချန်မှာ သူ့ကိုယ်သူ နားလည်သဘောပေါက်မှု တချို့ ရှိနေပါပြီ။ လူတွေရဲ့ အတိတ်ကိုချည်းပဲ ကြည့်နေလို့ မရဘူး၊ သူတို့ကို ကျွန်မတို့ မှန်မှန်ကန်ကန် ရှုမြင်သင့်တယ်” ပေါ့။ အဲဒီအစ်မက ဘာမှ ပြန်မပြောတော့တဲ့အခါ ကျွန်မက မှန်တယ်လို့ ကိုယ့်ကိုယ်ကိုယ် ပိုပြီးတော့တောင် ယုံကြည်သွားပါတော့တယ်။

နောက်တစ်ခါ လီလီလို့ခေါ်တဲ့ အစ်မတစ်ယောက်ကို ကျွန်မ တွေ့ခဲ့တယ်။ သူက ခေါင်းဆောင်တာဝန်ကနေ ဖြုတ်ချခံထားရပြီး အရမ်းကို အပျက်သဘော ဆောင်နေတယ်။ သူ့အတွက် တာဝန်တစ်ခုခု စီစဉ်ပေးလိုက်ရင် ဒီအပျက်သဘောဆောင်တဲ့ အခြေအနေကနေ မြန်မြန် ရုန်းထွက်နိုင်ဖို့ ကူညီပေးရာ ရောက်မလားလို့ ကျွန်မ တွေးမိတယ်။ အသင်းတော်မှာ အထွေထွေ သင်းထောက်တစ်ယောက် လိုအပ်နေတာကို တွေ့တော့ လီလီ့ကို သတိရသွားပြီး သူ့ကို ဒီတာဝန် ယူခိုင်းဖို့ စဉ်းစားခဲ့တယ်။ အသင်းတော် ခေါင်းဆောင် ကျန်းဟွေဆီကို ကျွန်မ သွားတွေ့တယ်။ လီလီ့ကို အထွေထွေ သင်းထောက်အဖြစ် တာဝန်ထမ်းဆောင်ဖို့ စီစဉ်ပေးမယ့်ကိစ္စ ဆွေးနွေးဖို့ပေါ့။ ကျန်းဟွေက ပြောတယ်၊ “လီလီက ဖြုတ်ချခံရပြီးတဲ့နောက်မှာ သူ့ကိုယ်သူ သိမြင်မှု တစ်စက်မှ မပြဘူး။ ညီအစ်ကို မောင်နှမတွေက သူ့ပြဿနာတွေကို ထောက်ပြတဲ့အခါ သူက လက်မခံဘဲ ပြန်ပက်ပြီး ငြင်းခုံတဲ့အတွက် လူတိုင်းက သူ့ကြောင့် ဘောင်ခတ်ခံရတယ်လို့ ခံစားနေကြရတယ်။ သူ့မှာ လူ့သဘာဝ ညံ့ဖျင်းပြီး သမ္မာတရားကို လက်မခံဘူးလို့ ညီအစ်ကို မောင်နှမတွေက အစီရင်ခံထားကြတယ်။ စည်းမျဉ်းအရဆိုရင် သူက အထွေထွေ သင်းထောက်ဖြစ်ဖို့ မသင့်တော်ပါဘူး” တဲ့။ ကျန်းဟွေရဲ့ စကားကို ကြားတော့ ကျွန်မ တော်တော်လေး အထင်သေးသွားတယ်။ ကျွန်မ ကိုယ့်ဘာသာ တွေးမိတယ်၊ “လီလီက အခုလေးတင် ဖြုတ်ချခံထားရတာလေ၊ သူ့ကိုယ်သူ သိပ်သိမြင်နိုင်သေးတာ မဟုတ်တာ ပုံမှန်ပါပဲ။ ပြီးတော့ အရင်က ငါသူနဲ့ ဆက်ဆံဖူးတဲ့အခါ သူ့ရဲ့ လူ့သဘာဝ ညံ့တယ်လို့ ငါ သတိမထားမိပါဘူး။ ရှင်တို့ လူတွေကို ဘယ်လို အကဲဖြတ်ရမလဲဆိုတာ တကယ်ကော သိရဲ့လား။ လီလီက ဂုဏ်သတင်းကို တော်တော်လေး အလေးထားပြီး သူ့ပြဿနာကို ထောက်ပြတဲ့သူတွေနဲ့ တစ်ခါတလေ အကြောင်းပြချက် ပေးတတ်ပေမဲ့၊ ပြဿနာဖြစ်ပြီးသွားရင် သူက ဆင်ခြင်သုံးသပ်ပြီး သူ့ကိုယ်သူ သိအောင် ကြိုးစားတတ်တယ်၊ ပြီးတော့ သူ စိတ်မကြည်တာကြောင့်နဲ့ တာဝန်မှာ အနှောင့်အယှက်အဖြစ်မခံဘူး။ သူက ဝန်တာထားစိတ်နဲ့ တာဝန်ကို သဘောထားတယ်” ပေါ့။ ဒါနဲ့ ကျွန်မက ကျန်းဟွေကို ပြောလိုက်တယ်၊ “ဒီအစ်မကို ကျွန်မ တော်တော်လေး သိပါတယ်။ သူ့ရဲ့ လူ့သဘာဝ ညံ့ဖျင်းတာကို ကျွန်မ သတိမထားမိခဲ့ပါဘူး။ သူ အထွေထွေတာဝန်ကို လုပ်ဖို့ အဆင်ပြေပါတယ်။” ပေါ့။ အပြင်ပန်းမှာတော့ ကျွန်မက အရမ်းကြီး ခေါင်းမာတဲ့ပုံ မပြပေမဲ့ ကျွန်မ စိတ်ထဲမှာတော့ တွေးနေတုန်းပဲ၊ “ငါ ခေါင်းဆောင် လုပ်လာတာ နှစ်ပေါင်းများစွာ ရှိနေပြီ၊ ဒီကိစ္စကို ငါ တကယ်ပဲ အကဲဖြတ်မှားနေမလား။ ငါပြောတဲ့အတိုင်းပဲ လုပ်ကြမယ်။ ကျွန်မဒီကိုလာတာ ရှင့်ကို အသိပေးရုံသက်သက်ပဲ။ နောက်ဆုံး ဆုံးဖြတ်ချက်က ကျွန်မအပေါ်မှာပဲ မူတည်တယ်” ပေါ့။ အဲဒီနောက်မှာ လီလီ့ကို အထွေထွေ သင်းထောက်အဖြစ် ကျွန်မ တိုက်ရိုက် စီစဉ်ပေးလိုက်တယ်။ အဲဒီလိုနဲ့ မာနထောင်လွှားပြီး စိတ်ကြီးဝင်နေတဲ့ အခြေအနေထဲမှာ ကျွန်မ အသက်ရှင်နေထိုင်ခဲ့တယ်။ ငါတကော ကောပြီး သူများတွေရဲ့ အကြံပေးချက်တွေကို လက်မခံခဲ့ဘူး။ ကျွန်မက တော်တယ်၊ ပြဿနာတွေကို မြင်တဲ့နေရာမှာ အမြင်နက်ရှိုင်းတယ်လို့ ထင်နေခဲ့တယ်။ ပြီးတော့ ကျွန်မရဲ့ တွဲဖက်အစ်မနဲ့ အလုပ်ကိစ္စ ဆွေးနွေးတဲ့အခါတိုင်း သူ့ထက်စာရင် ကျွန်မရဲ့ အကဲဖြတ်မှုက ပိုကောင်းတယ်လို့ အမြဲခံစားရပြီး ကျွန်မရဲ့ အမြင်တွေကိုပဲ ဆုပ်ကိုင်ထားခဲ့တယ်။ ဒါတွေ ဖြစ်ပြီးတဲ့နောက်မှာ ကျွန်မတာဝန်ရဲ့ ရလဒ်တွေ စတင် ကျဆင်းလာပြီး ကျွန်မရဲ့ အခြေအနေကလည်း ပိုပိုပြီး ဆိုးလာတယ်။ ဘုရားနှုတ်ကပတ်တော်တွေကို မိတ်သဟာယဖွဲ့တဲ့ အခါမှာတောင် ဘာအလင်းမှ မပြောနိုင်တော့ဘူး။ တာဝန်လုပ်တဲ့အခါ အမြဲတမ်း ငိုက်မျဉ်းနေတတ်ပြီး ည ၈ နာရီ၊ ၉ နာရီလောက်ဆိုရင်ကို အိပ်ချင်နေပြီ။ သန့်ရှင်းသော ဝိညာဉ်တော်ရဲ့ အလုပ်ကို ဆုံးရှုံးသွားသလို၊ ဘုရားသခင်က သူ့မျက်နှာတော်ကို ကျွန်မဆီကနေ ကွယ်ဝှက်ထားသလို ခံစားရတယ်။ အဲဒီအချိန်မှာ ကျွန်မဆီက ဒီပြဿနာတွေကို ကျွန်မ သတိမပြုမိနိုင်သေးဘူး။ ရက်နည်းနည်း ကြာတော့ ဘုရားသခင်ရဲ့ ရိုက်နှက်ဆုံးမခြင်းနဲ့ ဆုံးမပဲ့ပြင်ခြင်းကို ကျွန်မ ရင်ဆိုင်လိုက်ရတယ်။

ညနေခင်းတစ်ခုမှာ အစီရင်ခံစာတစ်စောင်ကို ကျွန်မ မတော်တဆ ဖွင့်ဖတ်မိတယ်။ စာထဲမှာ ရေးထားတာက ကျွန်မ တရားဟောသူအဖြစ် တာဝန်ထမ်းဆောင်နေချိန်မှာ ကိစ္စတွေကို စည်းမျဉ်းတွေနဲ့အညီ မကိုင်တွယ်ခဲ့ဘူးတဲ့။ ဝမ်ချန်က ခေါင်းဆောင်ဖြစ်ဖို့ မသင့်တော်ဘူးလို့ ညီအစ်ကို မောင်နှမတွေက ကျွန်မကို အစီရင်ခံတဲ့အခါ ကျွန်မက လက်မခံခဲ့သလို၊ အခြေအနေမှန်ကို နားလည်အောင်လည်း မကြိုးစားခဲ့ဘူးတဲ့လေ။ ဝမ်ချန် ခေါင်းဆောင်ဖြစ်နေတဲ့ အချိန်အတွင်းမှာ ညီအစ်ကို မောင်နှမတွေ အခြေအနေ မကောင်းတဲ့အခါ မိတ်သဟာယဖွဲ့ပြီး ကူညီပေးဖို့ ဘုရားနှုတ်ကပတ်တော်တွေကို သူ မရှာဖွေခဲ့ဘူး။ အဲဒီအစား သမ္မာတရားကို မလိုက်စားဘူးဆိုပြီး သူတို့ကို ဆူပူကြိမ်းမောင်းခဲ့တယ်။ သူ့ရဲ့ တွဲဖြစ်တဲ့ ရှောင်ရွှီက သူ့ပြဿနာတွေကို ထောက်ပြတဲ့အခါ သူက လက်မခံတဲ့အပြင် ရှောင်ရွှီအပေါ် ထားတဲ့ သူ့ရဲ့ မလိုမုန်းထားမှုတွေကို ညီအစ်ကို မောင်နှမတွေကြားထဲ ဖြန့်ဝေခဲ့သေးတယ်။ အဲဒါကြောင့် လူတိုင်းက ဝမ်ချန်ဘက်ကို ပါသွားပြီး ရှောင်ရွှီက ခေါင်းဆောင် အယောင်ဆောင်ပဲလို့ ထင်ကုန်ကြတယ်။ ဒီကိစ္စကြောင့် အသင်းတော်မှာ ဖရိုဖရဲဖြစ်ခဲ့ပြီး ညီအစ်ကို မောင်နှမတွေက နှစ်လကျော်ကြာအောင် ပုံမှန် အသင်းတော် အသက်တာနဲ့ မနေထိုင်နိုင်ခဲ့ကြဘူး။ သူတို့ရဲ့ အသက်ဝင်ရောက်မှုမှာ ဆုံးရှုံးမှုတွေ ဖြစ်ခဲ့ရပြီး အသင်းတော်အလုပ်ကလည်း နှောင့်ယှက်ခြင်းနဲ့ အဖျက်အမှောင့်လုပ်ခြင်းကို ဆိုးဆိုးရွားရွား ခံခဲ့ရတယ်။ ဒီအစီရင်ခံစာကို ဖတ်ပြီးတဲ့နောက်မှာ ကျွန်မ တစ်ကိုယ်လုံး တုန်ယင်သွားပြီး ရင်တွေလည်း အရမ်းခုန်လာတယ်။ စာထဲက စကားလုံးတိုင်းက ကျွန်မရဲ့ နှလုံးသားကို ထိုးဖောက်သွားပြီး ရှုတ်ချခံလိုက်ရသလို ဖြစ်သွားတယ်။ ကျွန်မ စိုးရိမ်ထိတ်လန့်ပြီး ကြောက်လန့်တကြား ဖြစ်သွားတယ်။ ကိုယ့်ဘာသာ တွေးမိတယ်၊ “အခုတော့ ငါ တကယ် ဇာတ်သိမ်းပြီပဲ။ အထက်ခေါင်းဆောင်က ငါ့ကို ဖြုတ်ချတော့မှာလား။” “ဘုရားသခင်ရဲ့ အလုပ်က အခု အဆုံးသတ်တော့မယ်။ ဒီအချိန်မှာ ငါ ဖြုတ်ချခံရရင် ငါ ထုတ်ဖော်ခံလိုက်ရပြီဆိုတဲ့ အဓိပ္ပာယ် မဟုတ်ဘူးလား။ ကယ်တင်ခံရဖို့ ငါ့မှာ မျှော်လင့်ချက် မရှိတော့ဘူးဆိုတဲ့ အဓိပ္ပာယ် မဟုတ်ဘူးလား” ပေါ့။ ကျွန်မရဲ့ ရင်ဘတ်ပေါ်မှာ အလေးအပင်ကြီး ဖိချထားသလို ခံစားရတယ်။ အဲဒီရက်ပိုင်းတွေမှာ ကျွန်မ ထမင်းလည်း ကောင်းကောင်း မစားနိုင်၊ အိပ်လည်း မအိပ်နိုင်ဘဲ ခေါင်းဆောင်က ကျွန်မကို အချိန်မရွေး ဖြုတ်ချမှာပဲဆိုပြီး ကြောက်နေခဲ့တယ်။ မကြာခင်မှာ အထက်ခေါင်းဆောင်က ကျွန်မနဲ့ တွေ့ဖို့ စီစဉ်တယ်။ ကျွန်မမှာ ကိုယ့်ကိုယ်ကိုယ် သိမြင်မှုမရှိတာကို သူတွေ့တော့ ကျွန်မကို ဖော်ထုတ်ပြီး ပြုပြင်တယ်။ ကျွန်မက အရမ်းကို မာနထောင်လွှားတယ်၊ ညီအစ်ကို မောင်နှမတွေရဲ့ အကြံပေးချက်ကို လက်မခံဘူး၊ တာဝန်မှာ ကိုယ့်သဘောနဲ့ကိုယ် ထင်ရာစိုင်းပြီး အသင်းတော်အလုပ်ကို အဖျက်အမှောင့်လုပ် နှောင့်ယှက်နေတယ်လို့ သူက ပြောတယ်။ နောက်ဆုံးမှာတော့ ခေါင်းဆောင်က ကျွန်မကို ဖြုတ်ချလိုက်တယ်။ ဖြုတ်ချခံရပြီးတဲ့နောက်မှာ ကျွန်မ အရမ်းကို အပျက်သဘော ဆောင်သွားတယ်။ ဘုရားနှုတ်ကပတ်တော်တွေကိုလည်း မစားသောက်ချင်၊ ဆုလည်း မတောင်းချင်တော့ဘူး။ ခေါင်းဆောင်က ကျွန်မကို ဘယ်လို ဖော်ထုတ်ခဲ့လဲဆိုတာ တွေးမိတာနဲ့ ရင်ကွဲမတတ်ကို ခံစားရတာပဲ။ ကျွန်မတော့ တကယ် ဇာတ်သိမ်းပြီ၊ ကျွန်မက မာနထောင်လွှားလွန်းလို့ ပြုပြင်လို့ မရနိုင်တော့ဘူးလို့ တွေးမိတယ်။ ကိုယ့်ကိုယ်ကိုယ်တောင် လက်လျှော့ပြီး ဝမ်းနည်းပူဆွေးမှုတွေထဲမှာ နစ်မွန်းနေခဲ့တယ်။ အချိန်ရရင်တောင် ဆင်ခြင်သုံးသပ်တာမျိုး မလုပ်ဘဲ နာကျင်မှုကို မေ့ဖျောက်ဖို့ တီဗီရှိုးတွေချည်းပဲ ထိုင်ကြည့်နေခဲ့တယ်။ နားဝေတိမ်တောင်နဲ့ တွေဝေငေးမောပြီး လမ်းလျှောက်နေတဲ့ အလောင်းကောင်လို နေ့ရက်တွေကို ဖြတ်သန်းနေခဲ့တာ။ တစ်ခါတလေကျရင် ကျွန်မ တွေးမိတယ်၊ “ငါ ဘုရားသခင်ကို ယုံကြည်နေတာ အတိအကျ ဘာအတွက်လဲ။ အခု ဖြုတ်ချခံရပြီဆိုတော့ ငါတကယ်ပဲ ဆက်မလိုက်စားတော့ဘူးလား။ အရင်တုန်းက လိုက်စားခဲ့တဲ့ အင်အားတွေ အခု ဘာလို့ ပျောက်ကုန်တာလဲ။ ငါက ဘုရားသခင်ကို တကယ် ယုံကြည်တဲ့သူရော ဟုတ်ရဲ့လား” ပေါ့။ ဒါကို တွေးမိတော့ ဘုရားသခင်ရှေ့မှောက် သွားပြီး ဆုတောင်းခဲ့တယ်၊ “အို ဘုရားသခင်။ ဖြုတ်ချခံရပြီးတဲ့နောက်မှာ သမီး အပျက်သဘောဆောင်တဲ့အထဲ ကျဆင်းသွားပြီး ဒီလိုအခြေအနေမျိုး ဖြစ်သွားရပါတယ်။ သမီးရဲ့ ဝိညာဉ်ရင့်ကျက်မှုက တကယ်ကို သေးငယ်လွန်းတာကို သမီး မြင်တွေ့ရပါတယ်။ ဘုရားသခင်၊ ဒီအပျက်သဘောဆောင်တဲ့ အခြေအနေကနေ ရုန်းထွက်နိုင်ဖို့ သမီးကို လမ်းပြပေးတော်မူပါ” ပေါ့။

တစ်နေ့မှာ ကျွန်မ ဘုရားဝတ်ပြုနေတုန်း ဒီဘုရားနှုတ်ကပတ်တော်တွေကို ကျွန်မ ဖတ်ရတယ်။ “လူအချို့က လူတစ်ဦးအနေဖြင့် တရားစီရင်၊ ပြစ်တင်ဆုံးမခြင်းခံရကာ ပြုပြင်ခံရသည်နှင့်တစ်ပြိုင်နက်၊ သို့မဟုတ် ၎င်းတို့၏ စစ်မှန်သော စရိုက်များ ထုတ်ဖော်ခံရပြီးနောက်တွင် ၎င်းတို့၏ အဆုံးသတ် ချမှတ်ခြင်းခံရကာ ၎င်းတို့အနေဖြင့် ကယ်တင်ခြင်း မျှော်လင့်ချက်မရှိရန် သေချာသည်ဟု တွေးထင်ကြသည်။ လူအများစုက ဤကိစ္စရပ်ကို ရှင်းလင်းစွာ မမြင်နိုင်ကြချေ။ ၎င်းတို့သည် ရှေ့တွင်ရှိသည့် လမ်းကြောင်းအား မည်သို့လျှောက်ရမည်ကို မသိဘဲ လမ်းဆုံတွင် ချီတုံချတုံဖြစ်နေသည်။ ဤသည်မှာ ၎င်းတို့အနေဖြင့် ဘုရားသခင်၏ အမှုတော်အပေါ် စစ်မှန်သည့် အသိ ကင်းမဲ့သေးသည်ဟု ဆိုလိုသည် မဟုတ်လော။ ဘုရားသခင်၏ အမှုတော်နှင့် လူသားအပေါ် ဘုရားသခင်၏ ကယ်တင်ခြင်းအကြောင်း သံသယများ အမြဲရှိသူတို့သည် စစ်မှန်သည့် ယုံကြည်ခြင်း တစ်ခုတလေ လုံးဝ ရှိကြသလော။ သာမန်အားဖြင့် လူအချို့သည် ပြုပြင်ခြင်းကို မခံရသေးဘဲ ဆုတ်ဆိုင်းမှု တစ်စုံတစ်ခုမျှ မခံစားရသည့်အခါ ၎င်းတို့သည် မိမိတို့၏ယုံကြည်မှုတွင် သမ္မာတရားကို လိုက်စားသင့်ပြီး ဘုရားသခင်၏ ရည်ရွယ်ချက်များ အထမြောက်အောင် လုပ်ဆောင်သင့်သည်ဟု ခံစားကြရသည်။ သို့သော် ၎င်းတို့သည် ဒုက္ခခံစားရပြီးသည်နှင့်တစ်ပြိုင်နက် သို့မဟုတ် ပြဿနာတစ်စုံတစ်ရာ ပေါ်ပေါက်လာသည်နှင့် တစ်ပြိုင်နက် ၎င်းတို့၏ သစ္စာဖောက်သော သဘာဝက ပေါ်ထွက်လာသည်။ ယင်းကို မြင်ရသည်မှာ အော့နှလုံးနာစရာ ဖြစ်သည်။ ထို့နောက်တွင် ၎င်းတို့သည်လည်း အော့နှလုံးနာစရာ ဖြစ်သည်ဟု ခံစားကြရပြီး နောက်ဆုံးတွင် ‘ငါတော့ ပွဲသိမ်းသွားပြီ။ ငါက ဒီလိုအရာတွေကို လုပ်နိုင်စွမ်းရှိရင် ငါ့ဘဝ ဇတ်သိမ်းပြီလို့ ဆိုလိုတာ မဟုတ်ဘူးလား။ ဘုရားသခင်က ငါ့ကို ဘယ်တော့မှ ကယ်တင်မှာ မဟုတ်ဘူး’ ဟု ပြောလျက် ၎င်းတို့၏ ကိုယ်ပိုင် အဆုံးသတ်ကို စီရင်ချက်ချကြသည်။ လူများစွာတို့သည် ဤအခြေအနေတွင် ရှိကြသည်။ လူတိုင်းသည် ဤကဲ့သို့ ဖြစ်သည်ဟုပင် ဆိုနိုင်သည်။ လူများသည် အဘယ့်ကြောင့် မိမိတို့ကိုယ်ကို ထိုသို့ စီရင်ချက်ချကြသနည်း။ ယင်းက ၎င်းတို့သည် လူသားမျိုးနွယ်ကို ကယ်တင်ဖို့ ဘုရားသခင်၏ ရည်ရွယ်ချက်ကို နားမလည်သေးဟု သက်သေပြနေသည်။ တစ်ကြိမ်တစ်ခါ ပြုပြင်ခံရခြင်းက သင်သည် ရုန်းထွက်ရန် အားထုတ်နိုင်ခြင်း မရှိဘဲ သင်၏ တာဝန်ကို စွန့်လွှတ်ကောင်း စွန့်လွှတ်လိုက်နိုင်သည့်အတိုင်းအတာထိတိုင်အောင် အချိန်ကာလကြာမြင့်စွာ အပျက်သဘောဆောင်ခြင်းထဲသို့ သင့်အား ကျဆင်းစေနိုင်သည်။ သေးငယ်သည့် အခြေအနေတစ်ခုသည်ပင်လျှင် သင့်ကို သမ္မာတရား မလိုက်စားတော့ဘဲ ပိတ်မိသွားစေနိုင်သည့်အဖြစ်သို့ ခြောက်လှန့်နိုင်သည်။ ယင်းမှာ လူတို့သည် မိမိတို့က အပြစ်အနာအဆာကင်းပြီး အပြစ်တင်စရာ မရှိကြောင်း ခံစားရသည့်အခါတွင်သာ ၎င်းတို့၏ လိုက်စားမှုတွင် စိတ်ထက်သန်ကြသည့်တိုင် ၎င်းတို့ အလွန်အကျွံ ဖောက်ပြန်ပျက်စီးသည်ကို သိရှိလိုက်ရသည့်အခါ ၎င်းတို့ သမ္မာတရား ဆက်လက်လိုက်စားရန် စိတ်မပါကြသည့်အလား ဖြစ်သည်။ များစွာသောလူတို့သည် ‘ကျွန်ုပ်အတွက် သေချာပေါက် ဇာတ်သိမ်းသွားပေပြီ။ ဘုရားသခင်က ကျွန်ုပ်ကို ကယ်တင်လိမ့်မည် မဟုတ်ပါ။ ဘုရားသခင်က ကျွန်ုပ်ကို ခွင့်လွှတ်လျှင်ပင် ကျွန်ုပ်ကိုယ်ကျွန်ုပ် မခွင့်လွှတ်နိုင်ပါ။ ကျွန်ုပ် လုံးဝ မပြောင်းလဲနိုင်ပါ’ဟူသကဲ့သို့သော အားမလိုအားမရဖြစ်ကာ အပျက်သဘောဆောင်သည့် စကားများ ပြောဆိုကြပြီးဖြစ်သည်။ ဘုရားသခင်၏ ရည်ရွယ်ချက်ကို လူတို့ နားမလည်ကြပေ။ ယင်းက သူ၏ အမှုတော်ကို ၎င်းတို့ နားမလည်ကြကြောင်းကို ပြသသည်။ အမှန်တွင် လူတို့အတွက် ၎င်းတို့၏ အတွေ့အကြုံများတစ်လျှောက်တွင် တစ်ခါတစ်ရံ ဖောက်ပြန်ပျက်စီးသော စိတ်သဘောထားအချို့ကို ထုတ်ဖော်ခြင်း သို့မဟုတ် မသမာသောပုံစံဖြင့် သို့မဟုတ် တာဝန်မဲ့စွာ သို့မဟုတ် ဝတ်ကျေတမ်းကျေနှင့် သစ္စာစောင့်သိမှုမရှိဘဲ ပြုမူဆောင်ရွက်ခြင်းက သဘာဝအလျောက်ဖြစ်သည်။ ဤသည်မှာ အဘယ့်ကြောင့်ဆိုသော် လူတို့တွင် ဖောက်ပြန်ပျက်စီးသော စိတ်သဘောထားများ ရှိကြသောကြောင့် ဖြစ်သည်။ ဤသည်မှာ ရှောင်လွှဲမရသော နိယာမဖြစ်သည်။ ဤထုတ်ဖော်မှုများကြောင့်သာ မဟုတ်လျှင် ၎င်းတို့ကို ဖောက်ပြန်ပျက်စီးသော လူသားများဟု အဘယ်ကြောင့် ခေါ်မည်နည်း။ လူသားများ ဖောက်ပြန်ပျက်စီးခြင်းမရှိလျှင် ဘုရားသခင်၏ ကယ်တင်ခြင်းအမှုတော်သည် အဓိပ္ပာယ်မဲ့သွားပေမည်။ ယခုတွင် ပြဿနာမှာ လူတို့သည် သမ္မာတရားကို နားမလည်ကြသောကြောင့် သို့မဟုတ် မိမိတို့ကိုယ်ကို နားမလည်ကြသောကြောင့်လည်းကောင်း၊ ၎င်းတို့သည် ၎င်းတို့၏ ကိုယ်ပိုင် အခြေအနေများကို ရှင်းလင်းစွာ မမြင်နိုင်သောကြောင့်လည်းကောင်း အလင်းကို မြင်ရန်အလို့ငှာ ဘုရားသခင်က သူ၏ဖော်ထုတ်ခြင်းနှင့် တရားစီရင်ခြင်း နှုတ်ကပတ်တော်များ ဖော်ပြရန် ၎င်းတို့ လိုအပ်ကြခြင်း ဖြစ်သည်။ သို့မဟုတ်လျှင် ၎င်းတို့သည် နုံအကာ ဉာဏ်ထိုင်းနေကြမည်ဖြစ်သည်။ ဘုရားသခင်သည် ဤနည်းဖြင့် အမှုမပြုလျှင် လူတို့ လုံးဝ ပြောင်းလဲကြမည် မဟုတ်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဒီဘုရားနှုတ်ကပတ်တော်အပိုဒ်က နွေးထွေးတဲ့ ရေစီးကြောင်းလေးတစ်ခုလို ကျွန်မရဲ့ နှလုံးသားကို နွေးထွေးသွားစေပြီး နှစ်သိမ့်ခွန်အားပေးခဲ့တယ်။ ဘုရားသခင်ရဲ့ အလုပ်ကို ကျွန်မ နားမလည်နိုင်ခဲ့လို့သာ ဒီလို မျှော်လင့်ချက်မဲ့တဲ့ အခြေအနေထဲမှာ အသက်ရှင်နေခဲ့တာကို နောက်ဆုံးမှာ ကျွန်မ သတိပြုမိသွားတယ်။ ကိုယ့်သဘောနဲ့ကိုယ် လူတွေကို ရွေးချယ် အသုံးပြုခဲ့ပြီး အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်ခဲ့မိလို့ ဘုရားသခင်က ကျွန်မကို ကယ်တင်တော့မှာ မဟုတ်ဘူးလို့ ကျွန်မ တွေးခဲ့တာလေ။ တကယ်တမ်းကျတော့ ကျွန်မရဲ့ ဖောက်ပြန်ပျက်စီးမှုကို နားလည်စေဖို့ ဘုရားသခင်က ဒီထုတ်ဖော်ချက်ကို အသုံးပြုနေခဲ့တာပါ။ ဒီအဖြစ်မှန်တွေ ထုတ်ဖော်တာသာ မခံရဘူး၊ ဒီလို ပြုပြင်ခြင်းသာ မခံရဘူးဆိုရင်၊ ကျွန်မရဲ့ မာနထောင်လွှားတဲ့ စိတ်သဘောထားက ဘယ်လောက်တောင် ဆိုးရွားနေတာကို၊ ဘုရားသခင်ကို အတိုက်အခံလုပ်တဲ့ ကိစ္စတွေ အများကြီးကို လုပ်နိုင်စွမ်း ရှိနေခဲ့တာကို ကျွန်မ မြင်နိုင်မှာ မဟုတ်ဘူး။ အခု ကျွန်မ ဖြုတ်ချခံရတာဟာ ဘုရားသခင်က ကျွန်မကို ကာကွယ်ပေးနေတာပဲ ဖြစ်တယ်။ မကောင်းမှုလုပ်နေတာကို ချက်ချင်း ရပ်တန့်နိုင်ဖို့နဲ့၊ ကိုယ့်ကိုယ်ကိုယ် ဆင်ခြင်သုံးသပ်ပြီး နောင်တရဖို့၊ ပြောင်းလဲနိုင်ဖို့အတွက်ပေါ့။ ဒါပေမဲ့ ဘုရားသခင်က ကျွန်မကို ထုတ်ဖော်ပြီး ဖယ်ရှားရှင်းလင်းနေတာလို့ ကျွန်မ တွေးပြီးဘုရားသခင်ကို အထင်လွဲနေတုန်းပဲ။ ဒါကြောင့် အပျက်သဘောဆောင်တာတွေထဲမှာ အသက်ရှင်နေခဲ့ပြီး မျှော်လင့်ချက်မဲ့စွာနဲ့ ကိုယ့်ကိုယ်ကိုယ် စွန့်ပစ်ထားခဲ့တယ်။ ဘုရားသခင်ကို ကျွန်မ အရမ်း နာကျင်စေခဲ့တာပဲ။ ဘုရားသခင်အပေါ် အရမ်းကို အကြွေးတင်သလို ခံစားရလို့ ကျွန်မ ကိုယ့်ကိုယ်ကိုယ် စိတ်ထဲကနေ ပြောလိုက်တယ်၊ “ငါ ဘယ်လောက်ပဲ ဖောက်ပြန်ပျက်စီးနေပါစေ၊ ပိုကောင်းအောင် ကြိုးစားဖို့တော့ အကောင်းဆုံး လုပ်ရမယ်။ အပျက်သဘောဆောင်တဲ့အထဲ ဆက်ပြီး နစ်မွန်းနေလို့ မဖြစ်ဘူး” ပေါ့။ အဲဒီနောက်မှာတော့ ဘုရားနှုတ်ကပတ်တော်တွေကို ပုံမှန် စားသောက်ပြီး နေ့တိုင်း ဆုတောင်းခဲ့တယ်၊ တဖြည်းဖြည်းနဲ့ ကျွန်မရဲ့ အခြေအနေက စပြီး တိုးတက်လာခဲ့တယ်။

အဲဒီအချိန်အတောအတွင်းမှာ ဘာကြောင့် ကျွန်မ ကျရှုံးပြီး ယိမ်းယိုင်ခဲ့ရတာလဲဆိုတာကိုလည်း ဆင်ခြင်သုံးသပ်ခဲ့တယ်။ ဘုရားနှုတ်ကပတ်တော် တစ်ပိုဒ်ကို ဖတ်ရတယ်။ “‘ထင်ရာစိုင်းကာ မဆင်မခြင်ပြုလုပ်ခြင်း’ ဆိုသည်မှာ မည်သည့်အရာကို ဆိုလိုသနည်း။ ၎င်းသည် ကိစ္စတစ်ခုခု တွေ့ကြုံသည့်အခါ တွေးခေါ်မြော်မြင်ခြင်း၊ သို့မဟုတ် ရှာဖွေခြင်းအတွက် မည်သည့်နည်းစနစ်မှ မရှိဘဲ မိမိသင့်တော်သလို ပြုမူဆောင်ရွက်ခြင်းကို ဆိုလိုသည်။ အခြားသူတစ်ဦးတလေ ပြောသည့် မည်သည့်အရာမျှ သင့်စိတ်နှလုံးကို မတို့ထိနိုင်၊ သို့မဟုတ် သင့်စိတ်ကို မပြောင်းလဲနိုင်ပေ။ သင့်ကို သမ္မာတရား မိတ်သဟာယဖွဲ့သည့်အခါတွင် သင်သည် လက်ပင်မခံနိုင်ပေ။ အခြားလူများက အမှန်တစ်ခုတလေကို ပြောသည့်အခါတွင် သင်နားမထောင်ဘဲ သင့်ကိုယ်သင် မှန်ကန်သည်ဟု ယုံကြည်ပြီး သင်၏ကိုယ်ပိုင် စိတ်ကူးများကို ဖက်တွယ်ထားလျက် မိမိ၏ ကိုယ်ပိုင်ထင်မြင်ယူဆချက်များကိုသာ ဆုပ်ကိုင်ထားသည်။ သင်၏အတွေးက မှန်ကန်လျှင်ပင် သင်သည် အခြားလူများ၏ ထင်မြင်ယူဆချက်များကိုလည်း ထည့်တွက်စဉ်းစားသင့်သည်။ သင်သည် လုံးဝ ထည့်တွက်မစဉ်းစားလျှင် ဤသည်မှာ အလွန်အမင်း မိမိကိုယ်ကို မှန်သည်ဟု မှတ်ယူခြင်း မဟုတ်သလော။ မိမိကိုယ်ကို မှန်သည်ဟု အလွန်အမင်း မှတ်ယူပြီး တစ်ဇွတ်ထိုးဆန်သော လူများအတွက်မူ သမ္မာတရားကို လက်ခံဖို့ မလွယ်ကူပေ။ သင်သည် မှားသည့်အရာတစ်စုံတစ်ခု လုပ်ပြီး အခြားလူများက ‘သင်သည် သမ္မာတရားအတိုင်း လုပ်ဆောင်နေခြင်း မဟုတ်’ ဟု ပြောလျက် သင့်အား ဝေဖန်လျှင်၊ သင်က ‘ကျွန်ုပ် သမ္မာတရားအတိုင်း မလုပ်လျှင်ပင် ဤသည်မှာ ကျွန်ုပ် လုပ်ဆောင်မည့်ပုံစံ ဖြစ်နေဆဲ ဖြစ်သည်’ ဟု ပြန်ပြောပြီး ထို့နောက်တွင် ဤအရာမှာ မှန်ကန်ကြောင်း ၎င်းတို့အား တွေးစေဖို့ သင်သည် အကြောင်းပြချက်အချို့ရှာသည်။ ၎င်းတို့က ‘သင် ဤသို့ပြုလုပ်ခြင်းသည် အနှောင့်အယှက်ဖြစ်စေပြီး အသင်းတော်အလုပ်ကို ထိခိုက်လိမ့်မည်’ ဟု ပြောလျက် သင့်အား ပြစ်တင်မောင်းမဲလျှင် သင်က နားမထောင်ရုံမျှမက ‘ဤသည်မှာ မှန်ကန်သည့်နည်းလမ်းဖြစ်သည်ဟု ကျွန်ုပ် ထင်သည်၊ ထို့ကြောင့် ဤသည်မှာ ကျွန်ုပ် လုပ်ဆောင်မည့်နည်းလမ်းဖြစ်သည်’ ဟူ၍ ဆင်ခြေများ သင့်နှုတ်မှ ဆက်တိုက်ထွက်လာသည်။ ဤသည်မှာ အဘယ်စိတ်သဘောထားနည်း။ (မာနထောင်လွှားခြင်း ဖြစ်ပါသည်။) မာနထောင်လွှားခြင်းဖြစ်သည်။ မာနထောင်လွှားသော သဘာဝသည် သင့်ကို တစ်ဇွတ်ထိုး လုပ်စေသည်။ သင်က မာနထောင်လွှားသော သဘာဝရှိလျှင် သင်သည် မည်သူမဆိုက ပြောသည့်အရာကို အရေးမစိုက်ဘဲ ထင်ရာမြင်ရာ၊ မဆင်မခြင် ပြုမူလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားသခင် ဖော်ထုတ်ထားတာက ကျွန်မရဲ့ အပြုအမူ အတိအကျပါပဲ။ မာနထောင်လွှားတဲ့ စိတ်သဘောထားရှိပြီး ထင်ရာစိုင်းပြီး ကိုယ့်သဘောနဲ့ကိုယ် လုပ်တတ်တဲ့သူဆိုပြီး ဘုရားသခင် ဖော်ပြထားတဲ့အတိုင်း ကျွန်မ ဖြစ်နေခဲ့တာပါ။ လူတွေကို ရွေးချယ် အသုံးပြုတဲ့နေရာမှာ ကျွန်မ တော်တော်လေး အတွေ့အကြုံရှိတယ်၊ စည်းမျဉ်းတွေအပေါ် အခြေခံပြီး လူတွေကို ဘယ်လို အကဲဖြတ်ရမလဲဆိုတာ ကျွန်မ သိတယ်လို့ တွေးခဲ့တယ်။ ဒါကြောင့် ညီအစ်ကို မောင်နှမတွေရဲ့ အကြံပေးချက်တွေကို နားမထောင်ချင်ခဲ့ဘူး၊ ကျွန်မ မှန်တယ်၊ လူတစ်ယောက်ကို ကျွန်မ အကဲဖြတ်မှားမှာ မဟုတ်ဘူးလို့ ထင်နေခဲ့တာ။ အသင်းတော် ခေါင်းဆောင် ရွေးကောက်ပွဲကိစ္စနဲ့ ပတ်သက်ပြီးတော့ဆိုရင်၊ ဝမ်ချန်က အမြဲတမ်း ကြွားဝါပြီး သူ့ကိုယ်သူ သက်သေခံတတ်တယ်၊ ဖြုတ်ချခံခဲ့ရတာနဲ့ ပတ်သက်ပြီး စစ်မှန်တဲ့ သိမြင်မှု မရခဲ့ဘူး၊ ခေါင်းဆောင်ဖြစ်ဖို့ မသင့်တော်ဘူးလို့ ကျန်းလင်းနဲ့ ကျွန်မရဲ့ တွဲဖက်အစ်မတို့က ကျွန်မကို သတိပေးခဲ့ကြတယ်။ ဒါပေမဲ့ ဒီအစ်မတွေရဲ့ အကြံပေးချက်ကို ကျွန်မ ဂရုမစိုက်ခဲ့ဘူး။ ကျွန်မက ခေါင်းဆောင်လုပ်လာတာ နှစ်ပေါင်းများစွာ ရှိပြီ၊ လူတွေကို အကဲဖြတ်တဲ့နေရာမှာ ပိုတော်တယ်လို့ ယုံကြည်နေတုန်းပဲ။ ဒီကိစ္စကို ထပ်ပြီး စုံစမ်းလေ့လာတာ၊ နားလည်အောင် လုပ်တာမျိုး မလုပ်ခဲ့တဲ့အပြင်၊ အဲဒီအစ်မတွေကိုတောင် ပြန်ငြင်းခုံပြီး ကျွန်မပြောတဲ့အတိုင်းပဲ သူတို့ကို လုပ်ခိုင်းချင်ခဲ့တယ်။ ကျွန်မက မာနထောင်လွှားပြီး ကိုယ့်ကိုယ်ကိုယ် မှန်တယ်လို့ ယူမှတ်ခဲ့လို့၊ ကိုယ့်အမြင်တွေကိုပဲ ဆုပ်ကိုင်ထားပြီး ထင်ရာစိုင်းခဲ့လို့၊ ဝမ်ချန်က ခေါင်းဆောင် ဖြစ်သွားခဲ့တယ်။ အဲဒါက အသင်းတော်အသက်တာကို နှောင့်ယှက်ပြီး အဖျက်အမှောင့်ဖြစ်စေခဲ့တယ်။ ပြီးတော့ လီလီ့ကို မြှင့်တင်ပေးတဲ့ ကိစ္စနဲ့ ပတ်သက်လို့လည်း သူက အခုလေးတင် ဖြုတ်ချခံထားရတာ၊ သူ့ကိုယ်သူ နားလည်မှုလည်း မရှိဘူး၊ လူ့သဘာဝလည်း ညံ့ဖျင်းတယ်၊ သူများတွေရဲ့ အကြံပေးချက်ကိုလည်း လက်မခံဘူး၊ အထွေထွေ သင်းထောက်ဖြစ်ဖို့ မသင့်တော်ဘူးလို့ ကျန်းဟွေက ကျွန်မကို ပြောခဲ့တယ်။ ကျန်းဟွေ ပြောတာက ယုတ္တိရှိတယ်ဆိုတာ ကျွန်မ သိပေမဲ့၊ လီလီ့ကို တာဝန်တစ်ခု ပေးလိုက်တာက သူ့ရဲ့ အခြေအနေ မြန်မြန် တိုးတက်လာဖို့ အထောက်အကူ ဖြစ်လိမ့်မယ်လို့ ကျွန်မ တွေးခဲ့တယ်။ သူ့ကို ကျွန်မ တော်တော်လေး သိပါတယ်လို့လည်း တွေးပြီး သူ့ကို မြှင့်တင်ပေးဖို့ချည်းပဲ တဇွတ်ထိုး လုပ်ခဲ့တာပါ။ လူတွေကို ရွေးချယ်အသုံးပြုခဲ့တဲ့ ဒီကိစ္စနှစ်ခုမှာ ညီအစ်ကို မောင်နှမတွေက နှစ်ခါလုံးမှာ ကျွန်မကို အကြံဉာဏ်တချို့ ပေးခဲ့ကြပေမဲ့ သူတို့ပြောတာကို ကျွန်မ နည်းနည်းလေးမှ နားမထောင်ခဲ့ဘူး။ ရလဒ်အနေနဲ့ အသင်းတော်အလုပ်ကို ဆိုးဆိုးရွားရွား အဖျက်အမှောင့်လုပ်ပြီး နှောင့်ယှက်ခဲ့လို့ ညီအစ်ကို မောင်နှမတွေက နှစ်လကျော်ကြာအောင် ပုံမှန် အသင်းတော် အသက်တာနဲ့ မနေထိုင်ခဲ့ကြဘူး။ ဒါဟာ ကျွန်မရဲ့ မာနထောင်လွှားတဲ့ စိတ်သဘောထားအတိုင်း လုပ်ဆောင်ခဲ့တာ၊ ထင်ရာစိုင်းခဲ့တာနဲ့ သူများတွေရဲ့ အကြံပေးချက်ကို လက်မခံခဲ့တာတွေရဲ့ အကျိုးဆက်ပါပဲ။ ဒါကို နားလည်သွားတော့ ဘုရားသခင်ကို ကျွန်မ ဆုတောင်းခဲ့တယ်၊ “အို ဘုရားသခင်၊ သမီးသာ အတိုင်မခံရဘူး၊ ဖြုတ်ချမခံရဘူး၊ မကောင်းမှုလုပ်တာကို တားဆီးမခံရဘူးဆိုရင် သမီး နောက်ထပ် ဒုစရိုက်အမှုတွေ ဘယ်လောက်တောင် များများ လုပ်မိဦးမလဲဆိုတာ မသိတော့ပါဘူး။ ဘုရားသခင်၊ သမီးကို ထုတ်ဖော်ပေးတဲ့အတွက် ကျေးဇူးတင်ပါတယ်။ သမီး နောင်တရချင်ပါတယ်” ပေါ့။

နောက်ပိုင်းမှာ ဘုရားနှုတ်ကပတ်တော်တွေကို ပိုဖတ်လာရပြီး ကျွန်မရဲ့ ဖောက်ပြန်ပျက်စီးတဲ့ စိတ်သဘောထားနဲ့ ပတ်သက်လို့ နားလည်သဘောပေါက်မှု တချို့ ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သင့်တွင် မာနထောင်လွှားပြီး စိတ်ကြီးဝင်သော စိတ်သဘောထားတစ်ခုရှိလျှင် ဘုရားသခင်ကို မဆန့်ကျင်ရန် ပြောဆိုခံရခြင်းသည် ထူးခြားမှုမရှိပေ။ သင်သည် ကိုယ့်ကိုယ်ကိုယ် မထိန်းနိုင်ပေ။ သင်ထိန်းချုပ်နိုင်သည်ထက် ကျော်လွန်သည်။ သင်သည် ရည်ရွယ်ချက်ရှိရှိဖြင့် လုပ်ဆောင်မည်မဟုတ်ပေ။ သင်၏ မောက်မာပြီး ထောင်လွှားသော သဘာဝဗီဇ၏ အုပ်စိုးမှုအောက်၌ သင် ထိုသို့ပြုလိမ့်မည်။ သင်၏ မာနထောင်လွှားခြင်းနှင့် စိတ်ကြီးဝင်ခြင်းတို့သည် သင့်ကို ဘုရားသခင်အား အထင်အမြင်သေးစေမည်ဖြစ်ပြီး သူ့အား အရေးမပါသောသူအဖြစ် မြင်စေမည်ဖြစ်သည်။ ထိုအရာတို့သည် သင့်ကိုယ်သင် ချီးမြှောက်အောင် လုပ်လိမ့်မည်ဖြစ်ပြီး သင့်ကိုယ်သင် အစဉ်တစိုက် ပြစားဝင့်ဝါအောင် လုပ်လိမ့်မည် ဖြစ်သည်။ ယင်းတို့က သင့်အား အခြားသူများကို အထင်အမြင်သေးစေမည်၊ သင့်စိတ်နှလုံးထဲတွင် သင်ကိုယ်တိုင်မှလွဲ၍ အခြားမည်သူကိုမျှ ထားမည် မဟုတ်ချေ။ ယင်းတို့က သင်၏ စိတ်နှလုံးထဲမှ ဘုရားသခင်၏နေရာကို လုယူလိမ့်မည်။ ပြီးလျှင် နောက်ဆုံးတွင် သင့်အား ဘုရားသခင်၏နေရာတွင် ထိုင်ဖို့ဖြစ်စေပြီး သင့်ကိုယ်ပိုင်အတွေးများ၊ အကြံဉာဏ်များနှင့် အယူအဆများကို သမ္မာတရားအဖြစ် ကြည်ညိုလေးစားစေလျက်၊ သင့်ကို ကျိုးနွံနာခံဖို့ တောင်းဆိုစေမည် ဖြစ်သည်။ မိမိတို့၏ မောက်မာ၍ ထောင်လွှားသော သဘာဝ၏ အုပ်စိုးမှုအောက်၌ လူတို့သည် များပြားလှသော ဒုစရိုက်မှုကို ပြုကြသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားအား လိုက်စားခြင်းအားဖြင့်သာ စိတ်သဘောထား ပြောင်းလဲမှုတစ်ခုကို ရရှိနိုင်သည်) “မာနထောင်လွှားခြင်းသည် လူသား၏ ဖောက်ပြန်ပျက်စီးသော စိတ်သဘောထားများ၏ အရင်းအမြစ်ဖြစ်သည်။ လူတို့သည် ပို၍ မာနထောင်လွှားလေ ပို၍ ဆင်ခြင်တုံတရားကင်းမဲ့လေဖြစ်ကာ ပို၍ ဆင်ခြင်တုံတရားကင်းမဲ့လေ ဘုရားသခင်ကို ပို၍အတိုက်အခံပြုလုပ်ဖွယ်ရှိလေ ဖြစ်သည်။ ဤပြဿနာက အဘယ်မျှ ဆိုးရွားလိုက်သနည်း။ လူတို့၌ မာနထောင်လွှားသော စိတ်သဘောထားများ ရှိကြသောကြောင့် ၎င်းတို့သည် အခြားသူတိုင်းကို မိမိတို့အောက်နိမ့်သည်ဟု သတ်မှတ်ကြသည်သာမက အဆိုးဆုံးမှာမူကား ဘုရားသခင်ကိုပင် အရေးစိုက်ခြင်းမရှိဘဲ ဘုရားသခင်ကို ကြောက်ရွံ့သော စိတ်နှလုံးလည်း လုံးဝမရှိကြပေ။ လူတို့သည် ဘုရားသခင်ကို ယုံကြည်ပြီး ဘုရားသခင်နောက်သို့ လိုက်လျှောက်ကြသော်လည်း ကိုယ်တော့်အား ဘုရားသခင်အဖြစ် လုံးဝ မဆက်ဆံကြပေ။ သူတို့သည် သမ္မာတရားကို ပိုင်ဆိုင်ထားသည်ဟု အမြဲထင်မြင်ကြပြီး မိမိတို့ကိုယ်ကို အလွန်အထင်ကြီးတတ်ကြသည်။ ဤသည်မှာ မာနထောင်လွှားသော စိတ်သဘောထား၏ အနှစ်သာရနှင့် အရင်းအမြစ်ဖြစ်ပြီး ယင်းက စာတန်ထံမှ လာလေသည်။ ထို့ကြောင့် မာနထောင်လွှားခြင်း ပြဿနာကို ဖြေရှင်းရမည်။ လူတစ်ဦးသည် အခြားလူများထက် ပိုသာသည်ဟူသော ထင်မြင်ချက်မှာ အသေးအဖွဲကိစ္စ ဖြစ်သည်။ အရေးပါသောအချက်မှာ လူတစ်ဦး၏ မာနထောင်လွှားသော စိတ်သဘောထားက ဘုရားသခင်အပေါ်၊ ဘုရားသခင်၏ အချုပ်အခြာအာဏာနှင့် အစီအစဉ်များအပေါ် ကျိုးနွံနာခံခြင်းမှ သူ့ကို ဟန့်တားနေခြင်းပင် ဖြစ်သည်။ ထိုကဲ့သို့သောသူသည် အခြားသူများအပေါ် အာဏာနှင့် ထိန်းချုပ်မှုရှိရေးအတွက် ဘုရားသခင်နှင့် ယှဉ်ပြိုင်လိုစိတ် အမြဲရှိနေသည်။ ထိုကဲ့သို့သောလူက ဘုရားသခင်အားချစ်ခြင်း သို့မဟုတ် သူ့အားကျိုးနွံနာခံခြင်းကို မဆိုထားနှင့် ဘုရားသခင်ကို ကြောက်ရွံ့သော စိတ်နှလုံး စိုးစဉ်းမျှ မရှိပေ။ မာနထောင်လွှားကာ စိတ်ကြီးဝင်သူများ၊ အထူးသဖြင့် အင်မတန် မာနထောင်လွှားလွန်းသဖြင့် ဆင်ခြင်တုံတရား ပျောက်သွားသူများသည် ဘုရားသခင်၌ ယုံကြည်ခြင်းတွင် ကိုယ်တော်ကို ကျိုးနွံနာခံနိုင်ခြင်း မရှိရုံမက မိမိတို့ကိုယ်ကို ဂုဏ်တင်ကာ သက်သေပင် ခံလိုက်သေးသည်။ ထိုသို့သောလူများသည် ဘုရားသခင်ကို အဆန့်ကျင်ဆုံးဖြစ်ပြီး ဘုရားသခင်ကို ကြောက်ရွံ့သော စိတ်နှလုံး လုံးဝ မရှိပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) မာနထောင်လွှားတဲ့ စိတ်သဘောထားရှိသူတွေဟာ အဖျက်အမှောင့်လုပ်ပြီး နှောင့်ယှက်တာတွေ၊ စည်းမျဉ်းတွေကို ချိုးဖောက်တာတွေကို လုပ်နိုင်စွမ်းရှိပြီး ဘုရားသခင်ကို အတိုက်အခံလုပ်နိုင်စွမ်း ရှိတယ်ဆိုတာ ဘုရားနှုတ်ကပတ်တော်ကနေ ကျွန်မ မြင်တွေ့ခဲ့ရတယ်။ ကျွန်မ ဘုရားသခင်ကို ယုံကြည်လာတာ နှစ်အတော်ကြာပြီ ဖြစ်သလို တာဝန်မှာလည်း ရလဒ်တချို့ ထွက်ခဲ့လို့ ဒါတွေကို အရင်းအနှီးတစ်ခုလို သတ်မှတ်ထားခဲ့တယ်။ ကျွန်မမှာ သမ္မာတရား လက်တွေ့ကျမှု နည်းနည်းရှိတယ်၊ ကျွန်မက ပင်ကိုစွမ်းရည်ရှိတယ်၊ သူများတွေအားလုံးထက် ကျွန်မက ပိုတော်တယ်လို့ တွေးခဲ့တယ်။ ကျွန်မ ကိုယ့်ကိုယ်ကိုယ် အရမ်းကို ယုံကြည်မှု ရှိနေခဲ့တယ်။ ပြဿနာတိုင်းကို ရှုမြင်တဲ့နေရာမှာ ကျွန်မ မှန်တယ်လို့ တွေးတယ်။ လူတွေကို ရွေးချယ်အသုံးပြုခဲ့တဲ့ အဲဒီအကြိမ် နှစ်ကြိမ်စလုံးမှာ၊ ဒီလူတွေကို အသုံးပြုတာက စည်းမျဉ်းတွေနဲ့ မကိုက်ညီဘူးဆိုတာကို ညီအစ်ကို မောင်နှမတွေကတစ်ဆင့် ဘုရားသခင်က ကျွန်မကို ထပ်တလဲလဲ သတိပေးခဲ့ပေမဲ့၊ ကျွန်မက အဲဒါတွေကို လုံးဝ အလေးအနက် မထားခဲ့ဘူး။ ကျွန်မက သမ္မာတရားကို နားလည်ပြီး လူတွေကို အကဲဖြတ်တဲ့နေရာမှာ တော်တယ်လို့ တွေးပြီးတော့ ကျွန်မနည်းအတိုင်း မရမကလုပ်ခဲ့တယ်။ ကိုယ်ပိုင်အယူအဆတွေအတိုင်း လူတွေကို ရွေးချယ်အသုံးပြုပြီး သမ္မာတရားစည်းမျဉ်းတွေကို လျစ်လျူရှုထားခဲ့တယ်။ လူတိုင်းက ကျွန်မအောက်မှာရှိတယ်လို့ တွေးပြီး ဘုရားသခင်ကို ကျွန်မ စိတ်နှလုံးထဲမှာ မထားခဲ့ဘူး။ ကျွန်မရဲ့ မာနထောင်လွှားမှုက အတိုင်းအဆမရှိခဲ့ဘူး။ အရင်တုန်းက ကျွန်မတာဝန်ကို ထမ်းဆောင်တဲ့အခါ ရလဒ်တချို့ မြင်တွေ့ခဲ့ရတာဟာ ကျွန်မမှာ အစွမ်းအစကောင်းပြီး သမ္မာတရားကို နားလည်လို့ မဟုတ်ပါဘူး။ တကယ်တော့ တာဝန်ကို စထမ်းဆောင်ခါစအချိန်တုန်းက ကျွန်မ နားမလည်တာတွေ အများကြီး ရှိခဲ့ပါတယ်။ အခက်အခဲတွေနဲ့ ရင်ဆိုင်ရတဲ့အခါ ဘုရားသခင်ကို ဆုတောင်းပြီး ကိုးစားခဲ့တယ်၊ ကိုယ်တော့်ရဲ့ ရည်ရွယ်ချက်ကို ရှာဖွေပြီး စည်းမျဉ်းတွေနဲ့အညီ လုပ်ဆောင်ခဲ့တယ်။ ဒါကြောင့် သန့်ရှင်းသော ဝိညာဉ်တော်ရဲ့ လမ်းပြမှုကို ကျွန်မ ရရှိခဲ့ပြီး တာဝန်မှာ ရလဒ်တချို့ ရရှိခဲ့တာပါ။ ဒါပေမဲ့ သန့်ရှင်းသော ဝိညာဉ်တော်ရဲ့ အလုပ်ကနေတစ်ဆင့် ရရှိခဲ့တဲ့ ရလဒ်တွေကို ကျွန်မကိုယ်ပိုင် အရင်းအနှီးတစ်ခုလို သတ်မှတ်ခဲ့ပြီး ကျွန်မက သမ္မာတရားကို နားလည်တယ်လို့ အမြဲ တွေးနေခဲ့တယ်။ ညီအစ်ကို မောင်နှမတွေရဲ့ အကြံပေးချက်ကို လက်မခံသလို၊ သမ္မာတရား စည်းမျဉ်းတွေကိုလည်း မရှာဖွေခဲ့ဘူး၊ ထင်ရာစိုင်းပြီး ကိုယ့်သဘောနဲ့ကိုယ် လုပ်ဆောင်ခဲ့လို့ အလုပ်ကို အဖျက်အမှောင့်လုပ်ပြီး နှောင့်ယှက်ခဲ့တယ်၊ သန့်ရှင်းသော ဝိညာဉ်တော်ရဲ့ အလုပ်ကို ဆုံးရှုံးပြီး ဖြုတ်ချခံခဲ့ရတယ်။ ဒါဟာ ကျွန်မ ကျရှုံးရခြင်းရဲ့ အဓိက အကြောင်းရင်းပါပဲ။ ခရစ်တော်က စုဝေးပွဲတိုင်းမှာ သမ္မာတရားကို မိတ်သဟာယဖွဲ့တဲ့အခါ ဘယ်လိုလုပ်သလဲဆိုတာကို ကျွန်မ တွေးမိတယ်။ ကိုယ်တော် စကားပြောပြီးတဲ့နောက်မှာ ညီအစ်ကို မောင်နှမတွေကို စကားပြောခွင့်ပေးပြီး မေးခွန်းတွေ မေးခွင့်ပြုတယ်၊ ပြီးတော့ တစ်ယောက်ယောက်က ကောင်းတဲ့ အကြံပေးချက်တွေ တင်ပြရင် ခရစ်တော်က အဲဒါတွေကို လက်ခံပြီး တစ်ခုချင်းစီကို ပြန်လည် တုံ့ပြန်ဖြေကြားပေးတယ်။ ခရစ်တော်ရဲ့ နှိမ့်ချမှုနဲ့ ဖုံးကွယ်မှု အနှစ်သာရအပြင် လှပမှုနဲ့ ကောင်းမြတ်မှုတွေကို မြင်တွေ့ရတဲ့အခါ ကျွန်မ ပိုပြီးတောင် ရှက်ရွံ့မိတယ်။ ကျွန်မက ဘာမှမဟုတ်ပါဘူး။ အယူဝါဒ နည်းနည်းပါးပါးကို နားလည်ပြီး အလုပ်အတွေ့အကြုံ တချို့ရလာတာနဲ့ ဘယ်သူ့စကားကိုမှ နားမထောင်တော့ဘဲ “ငါတကော ကောတဲ့” သဘောထားနဲ့ လုပ်ဆောင်ခဲ့တယ်။ အဲဒီတုန်းကသာ ညီအစ်ကို မောင်နှမတွေရဲ့ အကြံပေးချက်တွေကို ပွင့်လင်းတဲ့ စိတ်နှလုံးနဲ့ နားထောင်နိုင်ခဲ့ပြီး သမ္မာတရားကို လက်ခံတဲ့ သဘောထား ရှိခဲ့မယ်ဆိုရင်၊ လူတွေကို ကိုယ်လုပ်ချင်သလို ရွေးချယ်အသုံးပြုခဲ့မှာ မဟုတ်သလို အလုပ်ကိုလည်း အဲဒီလောက် ထိခိုက်နစ်နာစေခဲ့မှာ မဟုတ်ပါဘူး။ ဒါကို တွေးမိတော့ ကျွန်မ အရမ်းကို နောင်တရမိတယ်။ ညီအစ်ကို မောင်နှမတွေက ကျွန်မကို တိုင်တာ၊ ဖြုတ်ချတာတွေကို အသုံးပြုပြီး ကျွန်မ မကောင်းမှုလုပ်နေတာကို ရပ်တန့်အောင် ဘုရားသခင်က လုပ်ဆောင်ခဲ့တယ်။ ဒါဟာ ဘုရားသခင်က ကျွန်မကို ကာကွယ်ပေးနေတာပါ။ ကိုယ်တော့်ရဲ့ ကာကွယ်မှုသာ မရှိဘူးဆိုရင်၊ ကျွန်မရဲ့ မာနထောင်လွှားတဲ့ သဘာဝနဲ့ဆို ဘယ်လို ဒုစရိုက်အမှုမျိုးတွေကို ကျူးလွန်မိမလဲဆိုတာ ပြောလို့တောင် မရပါဘူး။ အခုတော့ ဆင်ခြင်သုံးသပ်ပြီး နောင်တရဖို့ ဘုရားသခင်က ကျွန်မကို အခွင့်အရေး ပေးခဲ့ပါပြီ။ ဘုရားသခင်ရဲ့ ချစ်ခြင်းမေတ္တာက အရမ်းကြီးမားတယ်လို့ ခံစားရပြီး၊ ကျွန်မ စိတ်ထဲကနေ ကိုယ့်ကိုယ်ကိုယ် ပြောလိုက်တယ်၊ “နောင်ကျရင် ဘာပဲလုပ်လုပ်၊ ငါ ပိုပြီး ရှာဖွေရမယ်၊ ဘုရားသခင်ကို ကြောက်ရွံ့တဲ့ စိတ်နှလုံးကို ထားရှိရမယ်။ ကိုယ့်အကြံအစည်တွေအပေါ် အခြေခံပြီး ထင်ရာစိုင်းလို့ မဖြစ်တော့ဘူး” ပေါ့။

၂၀၂၀ ခုနှစ်မှာတော့ ကျွန်မဟာ အသင်းတော် ခေါင်းဆောင်အဖြစ် နောက်တစ်ကြိမ် ရွေးချယ်ခံခဲ့ရတယ်။ အဲဒီအချိန်တုန်းက ကျွန်မတို့ အသင်းတော်မှာ ရေလောင်း သင်းထောက် တာဝန်ကို ထမ်းဆောင်ဖို့ လူတစ်ယောက် လိုအပ်နေတယ်။ ကျန်ရှင်းလို့ခေါ်တဲ့ အစ်မက တာဝန်မှာ တက်ကြွတယ်၊ စိတ်နှလုံး ဖြူစင်တယ်၊ မှန်ကန်တဲ့သူတစ်ယောက် ဖြစ်ပြီး ပျိုးထောင်ပေးလို့ရနိုင်တယ်လို့ ကျွန်မရဲ့ တွဲဖက်အစ်မက ပြောတယ်။ ဒါကို ကြားတော့ ကျွန်မ ကိုယ့်ဘာသာ တွေးမိတယ်၊ “ငါ ဒီအစ်မနဲ့ နှစ်ခေါက်လောက် ဆက်ဆံဖူးတယ်။ သူ့ရဲ့ မိတ်သဟာယက တော်တော် လေးနက်မှုမရှိဘူး၊ ပြီးတော့ သူ့ရဲ့ ဖောက်ပြန်ပျက်စီးမှုတွေအကြောင်းကိုလည်း မပြောဘူး။ ဒီလိုလူမျိုးက ရေလောင်း သင်းထောက် ဖြစ်နိုင်ပါ့မလား” ပေါ့။ အဲဒီအချိန်မှာပဲ တခြား အစ်မနှစ်ယောက်ကလည်း ကျန်ရှင်းဟာ အလုပ်တွေလုပ်တဲ့အခါ တက်ကြွပေမဲ့ သမ္မာတရားကို မိတ်သဟာယဖွဲ့တာနဲ့ ပြဿနာတွေကို ဖြေရှင်းပေးတဲ့ အပိုင်းတွေမှာတော့ နည်းနည်း လိုအပ်ချက် ရှိတယ်လို့ ပြောကြတယ်။ အဲဒီနောက်မှာတော့ ကျွန်မရဲ့ အကဲဖြတ်မှု မှန်ကန်တယ်ဆိုတာကို ပိုပြီးတော့တောင် သေချာသွားတယ်၊ ကျန်ရှင်းက ရေလောင်း သင်းထောက်ဖြစ်ဖို့ မသင့်တော်ဘူးဆိုတာကိုပေါ့။ ဒီလို တွေးမိတဲ့အခါမှာပဲ ကျွန်မ ထပ်ပြီး မာနထောင်လွှားပြီး ကိုယ့်ကိုယ်ကိုယ် မှန်တယ်လို့ ယူမှတ်နေပြန်ပြီဆိုတာကို သတိပြုမိလိုက်တယ်။ အရင်တုန်းက ကိုယ့်အမြင်တွေကိုပဲ ဆုပ်ကိုင်ထားခဲ့လို့ ပြစ်မှားခဲ့တာတွေကို တွေးမိပြီး၊ ဖောက်ပြန်ပျက်စီးတဲ့ စိတ်သဘောထားအတိုင်း ဆက်ပြီး အသက်မရှင်သင့်တော့ဘူး၊ သမ္မာတရားကို နားလည်တဲ့သူတွေဆီကနေ ရှာဖွေဖို့ လိုအပ်တယ်လို့ ကျွန်မ ခံစားရတယ်။ ဘုရားနှုတ်ကပတ်တော်တွေကို ကျွန်မ ထပ်ဖတ်ခဲ့တယ်။ “ကွဲလွဲသောခံယူချက်ကို အခြားလူတို့က ဖွင့်ဟလာသောအခါ ထင်ရာမြင်ရာနှင့် ကမူးရှူးထိုးလုပ်ခြင်းမှ ရှောင်ကြဉ်ရန် မည်သို့လက်တွေ့လုပ်ဆောင်နိုင်သနည်း။ သင်သည် ဦးစွာ နှိမ့်ချခြင်းသဘောထား ရှိရမည်။ သင်က မှန်ကန်သည်ဟု ယုံကြည်သောအရာကို ဘေးဖယ်ထားရမည်ဖြစ်ပြီး လူတိုင်းကို မိတ်သဟာယပြုခွင့်ပေးရမည် ဖြစ်သည်။ သင်၏နည်းလမ်းက မှန်ကန်သည်ဟု သင်ယုံကြည်လျှင်ပင် ယင်းကို ထပ်တလဲလဲ မလျှော့တမ်း မပြောသင့်ပေ။ ယင်းသည် ရှေ့တစ်လှမ်းတက်ခြင်းမျိုး ဖြစ်သည်။ ယင်းက သမ္မာတရားကို ရှာဖွေခြင်း၊ သင့်ကိုယ်သင် ငြင်းပယ်ခြင်းနှင့် ဘုရားသခင်၏ရည်ရွယ်ချက်များကို ဖြည့်ဆည်းခြင်းဟူသော သဘောထားကို ပြသသည်။ သင့်တွင် ဤသဘောထား ရှိသောအခါ သင်သည် သင့်ကိုယ်ပိုင်ခံယူချက်ကို မစောင့်ထိန်းတော့သည်နှင့် တစ်ပြိုင်နက် သင် ဆုတောင်းသင့်သည်။ ဘုရားသခင်ထံမှ သမ္မာတရားကို ရှာဖွေသင့်ပြီး ဘုရားသခင်၏ နှုတ်ကပတ်တော်များတွင် အခြေခံအကြောင်းရင်း ရှာသင့်သည် ဘုရားသခင်၏ နှုတ်ကပတ်တော်များအရ မည်သို့ပြုမူရမည်ကို ဆုံးဖြတ်သင့်သည်။ ဤသည်မှာ အသင့်တော်ဆုံးနှင့် တိကျအမှန်ကန်ဆုံး လက်တွေ့လုပ်ဆောင်မှု ဖြစ်သည်။ လူများသည် လူတိုင်း အတူတကွ မိတ်သဟာယပြုဖို့နှင့် ရှာဖွေဖို့ သမ္မာတရားကို ရှာဖွေပြီး ပြဿနာကို တင်ပြသည့်အချိန်သည် သန့်ရှင်းသောဝိညာဉ်တော်က ဉာဏ်အလင်းပေးခြင်းကို ထောက်ပံ့ပေးသည့်အချိန် ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ လက်တွေ့လုပ်ဆောင်ရမယ့် လမ်းကြောင်းတစ်ခုကို ကျွန်မ ရရှိခဲ့တယ်။ တွဲဖက်အစ်မက ကွဲပြားတဲ့ အကြံပေးချက်တစ်ခုကို တင်ပြလာတာဖြစ်လို့၊ ကျွန်မရဲ့ ကိုယ်ပိုင်အမြင်တွေကို အရင် ဘေးဖယ်ထားပြီး သမ္မာတရားကို ရှာဖွေရမှာ ဖြစ်တယ်။ ဒါနဲ့ ဘုရားသခင်ကို ကျွန်မ ဆုတောင်းခဲ့တယ်၊ “အို ဘုရားသခင်၊ သမီးရဲ့ တွဲဖက်က ကျန်ရှင်းဟာ ရေလောင်း သင်းထောက်အဖြစ် တာဝန်ထမ်းဆောင်နိုင်တယ်လို့ ပြောပေမဲ့ သမီးကတော့ သူ မသင့်တော်ဘူးလို့ ခံစားရပါတယ်။ သမီးမှာ မာနထောင်လွှားတဲ့ စိတ်သဘောထားရှိပြီး ဒီကိစ္စကို အကဲဖြတ်တာ မှန်ချင်မှ မှန်မယ်ဆိုတာ သမီး သိပါတယ်။ ကိုယ့်ကိုယ်ကိုယ် ဘေးဖယ်ထားနိုင်ဖို့၊ စည်းမျဉ်းတွေနဲ့ ကိုက်ညီပြီး အသင်းတော်အလုပ်အတွက် အကျိုးရှိမယ့် နည်းလမ်းအတိုင်း လုပ်ဆောင်နိုင်ဖို့ သမီးကို လမ်းပြပေးတော်မူပါ” ပေါ့။ စုဝေးပွဲမှာ တရားဟောသူ ရှိနေတုန်းကြုံတာနဲ့ သူ့ဆီကနေ ကျွန်မ ရှာဖွေခဲ့တယ်။ တရားဟောသူက ကျွန်မတို့နဲ့ မိတ်သဟာယဖွဲ့ပြီး၊ ကျန်ရှင်းကို ညီအစ်ကို မောင်နှမ အများစုက ဘယ်လို အကဲဖြတ်သလဲဆိုတာအပေါ် အခြေခံပြီး ဆုံးဖြတ်ချက်ချလို့ ရနိုင်တယ်လို့ ပြောတယ်။ ကျွန်မ လိုက်မေးကြည့်တဲ့အခါ ကျန်ရှင်းမှာ လူ့သဘာဝ ကောင်းတယ်၊ စိတ်ရှည်တယ်၊ ပြီးတော့ တခြားသူတွေနဲ့ ဆက်ဆံတဲ့အခါ သူ့ကိုယ်သူ ဖြူဖြူစင်စင်နဲ့ ပွင့်ပွင့်လင်းလင်း ဖွင့်ဟနိုင်တယ်လို့ လူတိုင်းက ထင်ကြတာကို သိလိုက်ရတယ်။ သူ့ရဲ့ အသက် ဝင်ရောက်မှုက နည်းနည်း မလေးနက်ပေမဲ့၊ သူ့တာဝန်မှာ ဝန်တာထားစိတ် ရှိတယ်လို့ သူတို့က ပြောကြတယ်။ အဲဒီအချိန်က အသင်းတော်မှာ လူအင်အား လိုအပ်နေပြီး သူ့ထက် ပိုသင့်တော်တဲ့သူလည်း မရှိဘူး။ ဒါကြောင့် သူ့ကို ရေလောင်း သင်းထောက်အဖြစ် ရွေးချယ်တာဟာ သင့်တော်ပါတယ်။ ညီအစ်ကို မောင်နှမတွေရဲ့ အကဲဖြတ်မှုတွေအပေါ် အခြေခံပြီး နောက်ဆုံးမှာတော့ ကျန်ရှင်းကို ရေလောင်း သင်းထောက်အဖြစ် ကျွန်မတို့ ရွေးချယ်ခဲ့ကြတယ်။ ဒီနောက်ပိုင်း ကျန်ရှင်းနဲ့ ကျွန်မ တွဲဖက်လုပ်တဲ့အခါ၊ သူ့မှာ အမှုကိစ္စတွေဖြစ်လာရင် သူ့ရဲ့ ဖောက်ပြန်ပျက်စီးတဲ့ စိတ်သဘောထားကို သူ သိမြင်နိုင်ပြီး၊ သူ့မှာ တရားမျှတစိတ်လည်း ရှိတာကို ကျွန်မ သတိထားမိတယ်။ အရင်က လူတိုင်းရဲ့ အကြံပေးချက်တွေကို နားထောင်ခဲ့ပြီး ကျွန်မရဲ့ ကိုယ်ပိုင်အမြင်တွေကိုပဲ ဆုပ်ကိုင်မထားခဲ့မိတာ တော်သေးတာပေါ့။ နောက်ပိုင်းရက်တွေမှာ ညီအစ်ကို မောင်နှမတွေနဲ့ ကိစ္စတွေ ဆွေးနွေးတဲ့အခါ၊ ကျွန်မက မှန်တယ်လို့ ခံစားရရင်ဖြစ်ဖြစ်၊ ဒါမှမဟုတ် တခြားသူတွေက ကွဲပြားတဲ့ အကြံပေးချက်တွေ တင်ပြလာရင်ဖြစ်ဖြစ်၊ ဘုရားသခင်ကို အသိရှိရှိ ဆုတောင်းပြီး ကိုယ့်ကိုယ်ကိုယ် ပုန်ကန်ခဲ့တယ်၊ ညီအစ်ကို မောင်နှမတွေရဲ့ အကြံပေးချက်တွေကို ရှာဖွေတဲ့ စိတ်နှလုံးနဲ့ နားထောင်ခဲ့တယ်။ ဒီလိုမျိုး လက်တွေ့လုပ်ဆောင်တဲ့အခါ သူတို့ရဲ့ အကြံပေးချက်တွေထဲမှာ နားထောင်သင့်တဲ့အရာတွေ ပါတတ်ပြီး ကျွန်မရဲ့ လိုအပ်ချက်တွေကိုလည်း ပြသပေးတယ်ဆိုတာကို ကျွန်မ မြင်တွေ့ခဲ့ရတယ်။ ဒါက တာဝန်ထမ်းဆောင်ရာမှာ ကျွန်မကို အများကြီး အထောက်အကူ ဖြစ်စေခဲ့တယ်။ ကျွန်မ အနည်းငယ် ပြောင်းလဲလာနိုင်တာဟာ ဘုရားနှုတ်ကပတ်တော်တွေရဲ့ ရလဒ်ပါပဲ။ ဘုရားသခင် ကျေးဇူးတော်ကို ချီးမွမ်းပါတယ်။


၃၅။ ခက်ခဲသည့် ဆုံးဖြတ်ချက်

ကျုံးကျန်၊ တရုတ်ပြည်

အရင်တုန်းက ကျွန်မမှာ မပျော်ရွှင်ရတဲ့ အိမ်ထောင်ရေးတစ်ခု ရှိခဲ့ဖူးတယ်။ ကွာရှင်းပြီးတဲ့နောက်၊ သမီးလေးတွေကို တစ်ယောက်တည်း ပြုစုပျိုးထောင်ရတဲ့ ဘဝက အရမ်းကို ခက်ခဲခဲ့ပါတယ်။ နောက်ပိုင်းမှာ ကျွန်မတို့ ကျောင်းက လုပ်ဖော်ကိုင်ဖက် တစ်ယောက်နဲ့ ကျွန်မ လက်တွဲဖြစ်ခဲ့တယ်။ ကျွန်မတို့ လက်ထပ်ပြီးတဲ့နောက်မှာ သူက ကျွန်မနဲ့ ကျွန်မသမီးတွေအပေါ် အရမ်းကောင်းခဲ့ပြီး၊ အိမ်မှာဆိုရင် ကျွန်မ ဘာတစ်ခုမှ ပူပန်စရာ မလိုခဲ့ပါဘူး။ ကျွန်မ သူ့ကို အရမ်းကျေးဇူးတင်ခဲ့တယ်။ ကျွန်မဘဝက တည်ငြိမ်နေပေမဲ့၊ ကျွန်မရဲ့ စိတ်နှလုံးထဲမှာ ဘာကြောင့်မှန်းမသိတဲ့ ဟာတာတာ ခံစားချက်မျိုး အမြဲရှိနေခဲ့တယ်။ ၂၀၁၂ ခုနှစ် ဩဂုတ်လမှာ၊ ကျွန်မရဲ့ ဝမ်းကွဲအစ်မက ကျွန်မကို အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ ဧဝံဂေလိတရားဟောခဲ့တယ်။ ကျွန်မက ဘုရားသခင်ရဲ့ နှုတ်ကပတ်တော်တွေကို စဖတ်ပြီး စနေ၊ တနင်္ဂနွေတွေမှာ ဝမ်းကွဲအစ်မနဲ့အတူ စပြီး စုဝေးဖြစ်ခဲ့ပါတယ်။ လူကို ဘုရားသခင် ဖန်ဆင်းခဲ့တယ်ဆိုတာကို ဘုရားသခင်ရဲ့ နှုတ်ကပတ်တော်တွေကနေ ကျွန်မ နားလည်ခဲ့ရတယ်။ ကျွန်မတို့ရဲ့ ဘိုးဘေးတွေဖြစ်တဲ့ အာဒံနဲ့ ဧဝတို့ဟာ စာတန်ရဲ့ သွေးဆောင်တာကိုခံရပြီး ဘုရားသခင်ကို သစ္စာဖောက်ခဲ့တဲ့အတွက် လူသားမျိုးနွယ်ဟာ အပြစ်ထဲမှာ အသက်ရှင်နေထိုင်ခဲ့ရတယ်။ ဒီလောကမှာရှိတဲ့ ဆိုးညစ်မှုနဲ့ ဖောက်ပြန်ယိုယွင်းမှု အားလုံးဟာ စာတန် ဖောက်ပြန်ဖျက်ဆီးထားတဲ့ ရလဒ်ဖြစ်တယ်ဆိုတာပါပဲ။ ဘုရားသခင်ဟာ လူသားမျိုးနွယ်ကို အမြဲတမ်း ကယ်တင်နေခဲ့တယ်ဆိုတာကိုလည်း ကျွန်မ သိခဲ့ရတယ်။ ကျေးဇူးတော်ခေတ်မှာ၊ ဘုရားသခင်ဟာ လူဇာတိခံခဲ့ပြီး လူသားမျိုးနွယ်အတွက် အပြစ်ဖြေရာယဇ် ဖြစ်လာဖို့ လက်ဝါးကပ်တိုင်မှာ အသေခံခဲ့တယ်။ နောက်ဆုံးသော ကာလမှာတော့၊ ဘုရားသခင်ဟာ သမ္မာတရားကို ဖော်ပြဖို့နဲ့ သူ့ရဲ့ တရားစီရင်မှုနဲ့ သန့်စင်ခြင်း အလုပ်ကို လုပ်ဆောင်ဖို့အတွက် နောက်တစ်ကြိမ် လူဇာတိခံယူခဲ့ပြန်တယ်။ အဲဒီလိုလုပ်တာဟာ လူ့အပြစ်ရဲ့ အရင်းအမြစ်ကို ဖြေရှင်းပေးဖို့၊ လူတွေကို ပြတ်ပြတ်သားသား သန့်စင်ပြီး ကယ်တင်ဖို့နဲ့ လူတွေကို အံ့သြဖွယ်ကောင်းတဲ့ ပန်းတိုင်ဆီ ခေါ်ဆောင်သွားဖို့ပဲ ဖြစ်ပါတယ်။ ဒါတွေကို ကျွန်မ နားလည်သွားတဲ့အခါ၊ ကျွန်မဘဝနဲ့ ဒီလောကကြီးထဲက ပဟေဠိတော်တော်များများအတွက် အဖြေတွေကို ကျွန်မ ရရှိခဲ့တယ်။ နှစ်ချီအောင် ကျွန်မကို ဒုက္ခပေးနေခဲ့တဲ့ အိပ်မပျော်တဲ့ရောဂါကလည်း ကျွန်မ သတိမထားမိလိုက်ဘဲ ပျောက်ကင်းသွားခဲ့ပြီး၊ ကျွန်မစိတ်ထဲက ကြောက်ရွံ့မှုနဲ့ အထီးကျန်မှုတွေလည်း ပျောက်ကွယ်သွားခဲ့တယ်။ ဟာလာဟင်းလင်းဖြစ်ပြီး မျှော်လင့်ချက်မဲ့နေတဲ့ တောကန္တာရထဲကနေ လင်းလက်ပြီး နွေးထွေးတဲ့ နေရာတစ်ခုကို ခေါ်ဆောင်ခံလိုက်ရသလို ကျွန်မ ခံစားခဲ့ရတယ်။ ကျွန်မရဲ့ စိတ်နှလုံးဟာ ငြိမ်းချမ်းပြီး စိတ်အေးလက်အေး ဖြစ်သွားခဲ့တယ်။ ဘုရားသခင်ကလွဲရင် ဘယ်သူကမှ လူတွေကို သမ္မာတရား မပေးနိုင်ဘူး၊ လူတွေရဲ့ စိတ်နှလုံးကိုလည်း ငြိမ်သက်ခြင်း မဆောင်ကြဉ်းပေးနိုင်ဘူးဆိုတာ ကျွန်မ နားလည်ခဲ့တယ်။ ဖန်ဆင်းခံတစ်ဦးအနေနဲ့ ကျွန်မဟာ ဘုရားသခင်ကို ယုံကြည်ရမယ်၊ ဘုရားသခင်ကို ကိုးကွယ်ရမယ်၊ ပြီးတော့ သမ္မာတရားကို ရဖို့ လိုက်စားရမယ်။ အဲဒီလိုမှ မဟုတ်ရင် ဘဝဟာ ဟာလာဟင်းလင်းဖြစ်ပြီး အဓိပ္ပာယ်မရှိဘူးလေ။ ကျွန်မ ဘုရားသခင်ကို စတင်ယုံကြည်ကတည်းက ကျွန်မရဲ့ စိတ်ဓာတ်တွေ ဘယ်လောက် လန်းဆန်းတက်ကြွလာသလဲဆိုတာကို ကျွန်မယောက်ျား မြင်တဲ့အခါ၊ ကျွန်မရဲ့ ယုံကြည်ခြင်းကို သူ ထောက်ခံခဲ့ပါတယ်။

၂၀၁၂ ခုနှစ် ဒီဇင်ဘာလမှာ၊ အနန္တတန်ခိုးရှင် ဘုရားသခင် အသင်းတော်ကို အသရေဖျက်ပြီး ပြစ်တင်ရှုတ်ချဖို့ တရုတ်ကွန်မြူနစ်ပါတီက ဖြန့်ဝေထားတဲ့ အင်တာနက်ပေါ်က အခြေအမြစ်မရှိတဲ့ ကောလာဟလတွေကို ကျွန်မယောက်ျားက ဖတ်မိသွားတယ်။ ကျွန်မ အဖမ်းခံရမှာကို သူ ကြောက်တဲ့အတွက်၊ ကျွန်မ ဘုရားသခင်ကို မယုံကြည်အောင် သူ စပြီး တားဆီးဖို့ ကြိုးစားလာတယ်။ ဘုရားသခင်ရဲ့ နှုတ်ကပတ်တော်တွေကို သူ ကျွန်မကို ပေးမဖတ်တော့ဘူး၊ ပြီးတော့ ဝမ်းကွဲအစ်မကိုလည်း အိမ်လာပြီး ကျွန်မနဲ့အတူ စုဝေးခွင့် မပေးတော့ဘူး။ အဲဒီအချိန်တုန်းက ဘုရားသခင်ကို ယုံကြည်ရင် အဖမ်းခံရပြီး ထောင်ကျမှာကို ကျွန်မလည်း စိုးရိမ်ခဲ့ပေမဲ့ ရှေးခေတ်ကတည်းက မှန်တဲ့ လမ်းခရီးဟာ အမြဲတမ်း နှိပ်စက်ညှဉ်းပန်းခံခဲ့ရပုံအကြောင်းကို ဝမ်းကွဲအစ်မက ကျွန်မနဲ့ မိတ်သဟာယဖွဲ့ပေးခဲ့တယ်။ သမ္မာကျမ်းစာထဲမှာလည်း၊ သခင်ယေရှုနဲ့ သူ့ရဲ့ တပည့်တော်တွေ ဘယ်လို နှိပ်စက်ညှဉ်းပန်းခံခဲ့ရတယ်ဆိုတာကို ကျွန်မ ဖတ်ခဲ့ရပြီး၊ ဒီလောကမှာ စာတန်က ဘယ်လို အုပ်စိုးနေတယ်ဆိုတာကို မြင်တွေ့ခဲ့ရတယ်။ လောကကြီးက အရမ်းကို ဆိုးညစ်ပြီး မှောင်မိုက်လွန်းတယ်၊ အပြုသဘောဆောင်သောအရာတွေကို တည်ရှိခွင့် မပေးဘူးလေ။ ဘုရားသခင်ကို ယုံကြည်ပြီး ဘုရားသခင်နောက်လိုက်တာဟာ ဘဝရဲ့ မှန်ကန်တဲ့ လမ်းကြောင်းကို လျှောက်လှမ်းနေတာဖြစ်လို့၊ ကျွန်မ နှိပ်စက်ညှဉ်းပန်းခံရရင်တောင်မှ အဲဒါကို လုံးဝ စွန့်လွှတ်လို့မဖြစ်ဘူး။ ကျွန်မ နားလည်ထားသမျှ အရာအားလုံးကို ကျွန်မယောက်ျားကို ပြောပြခဲ့ပေမဲ့ သူက လုံးဝ နားမထောင်ခဲ့ဘူး။ သူ အိမ်မှာမရှိတဲ့အချိန်တွေမှာ ကျွန်မက ဘုရားသခင်ရဲ့ နှုတ်ကပတ်တော်တွေကို ခိုးဖတ်ပြီး စုဝေးပွဲတွေကို တက်ခဲ့ရတယ်။ ၂၀၁၃ ခုနှစ် ဧပြီလမှာ၊ ကျွန်မရဲ့ ခါးဆစ်ရိုးလေးဘက်နာရောဂါက ပိုဆိုးလာတယ်။ ကျွန်မ ထိုင်လို့မရ၊ မတ်တပ်ရပ်လို့မရဘူး။ ပက်လက်ပဲ အိပ်နေလို့ရတယ်။ ကျွန်မယောက်ျားက ကျွန်မ အလုပ်ရှင်ဆီမှာ သုံးလေးလ ခွင့်ရဖို့ ကူပြီးလျှောက်ပေးခဲ့တယ်။ ဘုရားသခင်ရဲ့ ကွယ်ကာမှုကြောင့်၊ ဆေးကပ်ခွာ နည်းနည်း ကပ်လိုက်ရုံနဲ့ ကျွန်မရဲ့ ရောဂါက လုံးဝနီးပါး ပျောက်ကင်းသွားခဲ့တယ်။ အဲဒီနောက်မှာ၊ ကျွန်မရဲ့ ခွင့်ရက်ကို အသုံးချလို့ စပြီး ဧဝံဂေလိတရားဟောခဲ့တယ်၊ ဒါပေမဲ့ သိပ်မကြာခင်မှာပဲ ကျွန်မယောက်ျားက ရိပ်မိသွားတယ်။ သူက သူ့ရဲ့ နေ့လယ်စာစားချိန် နားချိန်ကို အသုံးချပြီး ကျွန်မ အိမ်မှာ ရှိ၊ မရှိဆိုတာကို လာကြည့်တတ်တယ်။ ကျွန်မ အိမ်နည်းနည်း နောက်ကျမှပြန်ရောက်ပြီး အောက်ထပ်မှာ သူ့ကား ရပ်ထားတာကို မြင်လိုက်ရရင်၊ ကျွန်မရင်ထဲမှာ ချက်ချင်းကို ထိတ်လန့်သွားတာပဲ။ ကျွန်မတို့ လက်ထပ်ခဲ့တဲ့ သုံးလေးနှစ်အတွင်းမှာ သူက ကျွန်မကို အမြဲတမ်း ကောင်းကောင်း ဂရုစိုက်စောင့်ရှောက်ပေးခဲ့တယ်၊ ဒါပေမဲ့ ဘုရားသခင်ကို ယုံကြည်တဲ့ ကိစ္စနဲ့ပတ်သက်ပြီး သူပြောတဲ့အတိုင်း ကျွန်မ မလုပ်တဲ့အခါ၊ သူ စိတ်ပျက်အောင် လုပ်မိပြီလို့ ခံစားခဲ့ရတယ်၊ ပြီးတော့ သူ ကျွန်မကို အပြစ်တင်ဆူပူပြီး အော်ငေါက်တဲ့အခါမှာလည်း၊ ကျွန်မက သည်းခံနေလိုက်ခဲ့ရတယ်။ စုဝေးပွဲတွေကို ပိုပိုပြီး တက်ဖြစ်လာတာနဲ့အမျှ၊ ဘုရားသခင်ဟာ လူသားအသက်ရဲ့ အရင်းအမြစ်ဖြစ်တယ်ဆိုတာကို ကျွန်မ နားလည်လာခဲ့တယ်။ လူတိုင်း အသက်ရှင်နိုင်တာဟာ ဘုရားသခင်ရဲ့ ထောက်ပံ့မှု၊ စောင့်ရှောက်မှုနဲ့ ကာကွယ်မှုတွေကြောင့်ပဲလေ။ လူတွေက ဘုရားသခင်ကို ယုံကြည်ပြီး တာဝန်ထမ်းဆောင်တာဟာ လုံးဝ သဘာဝကျပြီး ကျိုးကြောင်းခိုင်လုံမျှတပါတယ်။ အဲဒါဟာ တရားမျှတဆုံး ကိစ္စပါပဲ။ ဘုရားသခင်နောက်လိုက်ရာမှာ မှန်ကန်တဲ့ လမ်းကြောင်းကို ကျွန်မ ရွေးချယ်ခဲ့တယ်လို့ ပိုပိုပြီး ခံစားလာရတယ်။ ကျွန်မရဲ့ စိတ်နှလုံးဟာ ခွန်အားတွေရလာပြီး၊ ကျွန်မယောက်ျား ဒေါသထွက်မှာကို သိပ်မကြောက်တော့ဘူး။ တစ်ခါတလေမှာ၊ သူ့ကို ကျွန်မက ယုတ္တိရှိရှိ ငြင်းခုံတာမျိုးတောင် ရှိလာတယ်။ တစ်ခါကဆိုရင်၊ သူက ကျွန်မကို ဒေါသတကြီးနဲ့ လက်ညှိုးထိုးပြီး အော်တယ်၊ “အခုဆို မင်း ငါပြောတာ ဘာတစ်ခုမှ နားမထောင်တော့ဘူး။ နိုင်ငံတော်က လူတွေကို ယုံကြည်ခွင့်မပေးဘူးလို့ ငါပြောခဲ့တယ်လေ၊ ဒါပေမဲ့ မင်း နားမထောင်ခဲ့ဘူး။ ဘုရားကို မယုံကြည်ရင် မင်း အသက်ရှင်မှာ မဟုတ်တော့ဘူးလို့ တကယ်ထင်နေတာလား” တဲ့။ ကျွန်မက ပြောလိုက်တယ်၊ “အခု ဒီလောကကြီးက အရမ်းကို ဆိုးညစ်ပြီး မှောင်မိုက်နေတယ်။ ကျွန်မတို့ကျောင်းကိုပဲ ကြည့်လေ။ တစ်နေကုန် လိမ်ညာလှည့်စားတာတွေချည်းပဲ ဖြစ်နေတာ။ ကျွန်မ အဲဒါတွေကို တကယ်ကို စိတ်ကုန်နေပြီ။ ဘုရားသခင်က သမ္မာတရားကို ဖော်ပြဖို့နဲ့ လူတွေကို ကယ်တင်ဖို့ ကြွလာတာဟာ အံ့သြစရာကောင်းတဲ့ ကိစ္စပဲ။ ဘုရားသခင်ကို မယုံကြည်ရင် ဘဝမှာ ဘာအဓိပ္ပာယ်မှ ရှိမယ်မထင်ဘူး” လို့ပေါ့။ သူက ကျွန်မကို ကြည့်ပြီး ပြောတယ်၊ “ဘုရားသခင်ကို ယုံကြည်တာ မဆိုးဘူးဆိုတာ ငါသိပါတယ်၊ ဒါပေမဲ့ ကွန်မြူနစ်ပါတီက ဒါတွေကို ဂရုမစိုက်ဘူးလေ။ မင်း ဆက်ယုံကြည်နေရင် အဖမ်းခံရဖို့များတယ်။ အဲဒီလိုဖြစ်လာရင် မင်း အလုပ်ပြုတ်မယ်၊ ပြီးတော့ ထောင်ထဲမှာ ဒုက္ခရောက်လိမ့်မယ်။ ဘာလို့ အဲဒီလောက် ဒုက္ခခံနေတာလဲ။ ယုံတာကို တော်လိုက်ပါတော့” တဲ့။ ဒါကို ကြားတာနဲ့၊ ကျွန်မယောက်ျားဟာ ကွန်မြူနစ်ပါတီရဲ့ နည်းစနစ်တွေကို ကောင်းကောင်းသိထားတဲ့အတွက် ကြောက်နေလို့ ကျွန်မကို တားဆီးဖို့ ကြိုးစားနေတယ်ဆိုတာကို ကျွန်မ နားလည်လိုက်တယ်။ တကယ်တော့၊ အဖမ်းခံရပြီး ထောင်ကျတဲ့အပြင် ရဲတွေ ရိုက်သတ်တာကိုတောင် ခံရနိုင်တယ်ဆိုတာ ကျွန်မလည်း စိုးရိမ်မိတယ်။ စီစီပီ အစိုးရက လူ့အသက်ကို လုံးဝကို မထီမဲ့မြင်စိတ် ဆက်ဆံတဲ့ ဖြစ်ရပ်တွေက အရမ်းကို များလွန်းတယ်လေ။ နောက်ပိုင်းမှာ၊ သခင်ယေရှု ပြောခဲ့တာကို ကျွန်မ တွေးမိတယ်။ “မိမိအသက်ကို တွေ့သောသူသည် အသက်ရှုံးလိမ့်မည်။ ငါ့ကြောင့် မိမိအသက်ရှုံးသောသူမူကား အသက်ကို တွေ့လိမ့်မည်။” (ရှင်မဿဲခရစ်ဝင် ၁၀:၃၉) ကျွန်မ စိတ်ထဲမှာ အရမ်းကို အလင်းရသွားတယ်။ လူ့သက်တမ်းက အရမ်းတိုတောင်းပါတယ်။ ဇာတိပကတိနဲ့ စားဝတ်နေရေးအတွက် နေ့တိုင်း လုံးပန်းနေရတာဟာ လုံးဝ အဓိပ္ပာယ်မရှိပါဘူး။ ဘုရားသခင်ကို ယုံကြည်ပြီး ဘုရားသခင်နောက်လိုက်မှပဲ ထာဝရအသက်ကို ရနိုင်မယ်။ ဒါဟာ အရမ်းကို တန်ဖိုးရှိတဲ့အရာပါပဲ။ အဖမ်းခံရမှာကြောက်လို့ ဘုရားသခင်ကို ကျွန်မ မယုံကြည်ရဲဘူးဆိုရင်၊ ကျွန်မ ဘယ်တော့မှ ထာဝရအသက်ကို ရမှာမဟုတ်ဘူး။ ဘာပဲဖြစ်ဖြစ်၊ ဘုရားသခင်ကို ယုံကြည်တာကို ကျွန်မ စွန့်လွှတ်လို့မဖြစ်ဘူး။ ဒါပေမဲ့၊ ကျွန်မယောက်ျားက ကျွန်မကို လုံးဝယုံကြည်ခွင့် မပေးဘူးလို့ တင်းခံနေခဲ့တယ်။ ကျွန်မ စိတ်ထဲမှာ စိုးရိမ်မိတယ်၊ “ငါတို့ အိမ်ထောင်သက် ခြောက်နှစ်နီးပါး ရှိနေပြီ၊ သူက ဒီမိသားစုကို အမြဲတမ်း ဂရုစိုက်စောင့်ရှောက်ပြီး ငါ့ကိုလည်း အလေးထားခဲ့တယ်။ အိမ်တစ်လုံးနဲ့ ကားတစ်စီး ဝယ်ဖို့ ငါတို့ အတူတူ ကြိုးစားခဲ့ကြတယ်။ ငါတို့ဘဝတွေ တဖြည်းဖြည်း ပိုပိုကောင်းလာတာကို မြင်တွေ့နေရတယ်။ ငါ့လုပ်ဖော်ကိုင်ဖက်တွေ အားလုံးကလည်း ငါမှာ နောက်ဆုံးတော့ မိသားစုကောင်းကောင်း ရသွားပြီလို့ ပြောကြတယ်။ ငါကလည်း ဒီမိသားစုက ဒီဘဝမှာ ငါနဲ့ သက်ဆိုင်တဲ့နေရာပဲလို့ ထင်ထားပြီး ဒီလို တည်ငြိမ်အေးချမ်းတဲ့ ဘဝမျိုးကို နေထိုင်ရတာကို စိတ်ထဲအသည်းထဲကနေ နှစ်သက်မိတယ်။ ဒါပေမဲ့ ငါ့ယောက်ျားက ဘုရားသခင်ကို ယုံကြည်ခွင့် လုံးဝမပေးဘူးလို့ မရမက တားနေရင် ငါ ဘာလုပ်သင့်လဲ။ ဘုရားသခင်နောက်ကို ငါ ဆက်လိုက်လို့ ရပါဦးမလား” လို့ပေါ့။ ဒီအတွေးတွေနဲ့ ဗျာများနေချိန်မှာ၊ ကျွန်မကို ရှေ့ဆက် ဦးဆောင်ပေးဖို့ ဘုရားသခင်ဆီ ကျွန်မ အဆက်မပြတ် ဆုတောင်းခဲ့တယ်။

စုဝေးပွဲတစ်ခုမှာ၊ ကျွန်မရဲ့ စိုးရိမ်ပူပန်မှုတွေကို ညီအစ်ကိုမောင်နှမတွေကို ပြောပြခဲ့တော့၊ သူတို့က ကျွန်မနဲ့အတူ ဘုရားသခင်ရဲ့ ဒီနှုတ်ကပတ်တော်တွေကို ဖတ်ခဲ့ကြတယ်။ “သမ္မာတရားအတွက် ဒုက္ခကို သင် မဖြစ်မနေခံစားရမည်၊ သင်သည် သမ္မာတရားအတွက် သင့်ကိုယ်သင် မဖြစ်မနေ စွန့်လွှတ်ရမည်။ သမ္မာတရားအတွက် အရှက်တကွဲ ဖြစ်ခြင်းကို သင် မဖြစ်မနေခံရမည်၊ ပြီးလျှင် သမ္မာတရားကို သင်ပိုမိုရရှိရန်အတွက် ပို၍ပင် မဖြစ်မနေ ဒုက္ခဆင်းရဲခံရပေမည်။ ဤသည်မှာ သင်လုပ်သင့်သည့်အရာဖြစ်သည်။ မိသားစု သဟဇာတဖြစ်ခြင်းကို ပျော်မွေ့ခြင်းအတွက် သမ္မာတရားကို သင်လွှင့်မပစ်ရ၊ ခဏတာ ပျော်မွေ့မှု အတွက် တစ်သက်တာ ဂုဏ်သိက္ခာနှင့် တည်ကြည်မှုကို သင် အဆုံးရှုံးမခံရ။ လှပပြီး ကောင်းမွန်သောအရာအားလုံးကို သင် လိုက်စားသင့်ပြီး၊ အသက်တာတွင် ပိုမိုအဓိပ္ပာယ် ရှိသော လမ်းကြောင်းကို သင် လိုက်စားသင့်သည်။ ထိုသို့သော အောက်တန်းကျပြီး လောကီဆန်သော အသက်တာကို သင်နေထိုင်ကာ လိုက်စားရန် မည်သည့်ပန်းတိုင်မျှ မရှိပါက သင်၏ အသက်တာကို ဖြုန်းတီးနေခြင်း မဟုတ်လော။ ထိုသို့သောဘဝမှ မည်သည့်အရာကို သင် ရရှိနိုင်သနည်း။ သမ္မာတရားတစ်ခုအတွက် ဇာတိပကတိ၏ ပျော်မွေ့မှုများ အားလုံးကို သင်စွန့်လွှတ်သင့်ပြီး၊ ပျော်မွေ့မှု အနည်းငယ်အတွက် သမ္မာတရားအားလုံးကို မလွှင့်ပစ်သင့်ပေ။ ဤကဲ့သို့သော လူများသည် တည်ကြည်မှု သို့မဟုတ် ဂုဏ်သိက္ခာ မရှိပေ။ ၎င်းတို့၏ တည်ရှိခြင်းတွင် အဓိပ္ပာယ် မရှိပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) ဘုရားသခင်ရဲ့ နှုတ်ကပတ်တော်တွေကို ဖတ်ပြီးတဲ့နောက်၊ ကျွန်မ စိတ်ထဲမှာ တဖြည်းဖြည်းနဲ့ ခွန်အားတွေ ရလာတယ်။ ဘုရားသခင်ရဲ့ ကျေးဇူးတော်ကြောင့် ဘုရားသခင်ရှေ့မှောက်ကို ကျွန်မ ရောက်လာခဲ့ပြီး၊ ဘုရားသခင် ဖော်ပြထားတဲ့ ဒီသမ္မာတရား အားလုံးကို တွေ့မြင်ရတဲ့အတွက်၊ အဲဒါတွေကို သေသေချာချာ လိုက်စားဖို့ဆိုတာ ကျိုးကြောင်းဆီလျော်ပါတယ်။ ဆင်းရဲဒုက္ခခံရရင်တောင် အဲဒါက တန်ပါတယ်။ သဟဇာတဖြစ်တဲ့ မိသားစုတစ်ခုက ကျွန်မအတွက် အရမ်းအရေးကြီးပေမဲ့ သမ္မာတရားကို လိုက်စားတာက အဓိပ္ပာယ်အရှိဆုံး အရာပါပဲ။ ဘုရားသခင်ရဲ့ နှုတ်ကပတ်တော်တွေကို မဖတ်ရခင်တုန်းက၊ ကျွန်မ ဘယ်ကလာတယ်၊ ဘာအတွက် အသက်ရှင်နေရသလဲဆိုတာကို ကျွန်မ မသိခဲ့ဘူး။ ဒီလောကကြီးက ဘာလို့ ဒီလောက် ဆိုးညစ်ပြီး မှောင်မိုက်နေရသလဲဆိုတာကို ကျွန်မ မသိခဲ့ဘဲ၊ နေ့တိုင်း အမှောင်ထဲမှာ အသက်ရှင်နေထိုင်ရင်း၊ နေ့ရက်တွေကို ခက်ခက်ခဲခဲ ဖြတ်သန်းခဲ့ရတယ်။ ဘဝက အရမ်းကို စိတ်ဆင်းရဲစရာကောင်းခဲ့တယ်။ အခုတော့၊ အရမ်းကို ခက်ခက်ခဲခဲနဲ့ မှန်တဲ့ လမ်းခရီးကို ကျွန်မ ရှာတွေ့နိုင်ခဲ့ပြီး အလင်းကို မြင်တွေ့ခဲ့ရပြီ။ ဘုရားသခင်ရဲ့ နှုတ်ကပတ်တော်တွေဆီကနေ ဘဝရဲ့ နက်နဲမှုတော်တော်များများကို ကျွန်မ နားလည်ခဲ့ပြီး၊ အသက်ရှင်ရတဲ့ တန်ဖိုးက ဘာလဲဆိုတာကို ရှာတွေ့ခဲ့တယ်။ သာယာတဲ့ မိသားစုတစ်ခုအတွက်နဲ့ ကျွန်မက သမ္မာတရားကို စွန့်လွှတ်လိုက်ရင် ဒီလိုအသက်ရှင်ရတာဟာ ဟာတာတာကြီး ဖြစ်နေပြီး၊ လုံးဝ အဓိပ္ပာယ်မဲ့နေမှာ မဟုတ်ဘူးလား။ ဘုရားသခင်ရဲ့ နှုတ်ကပတ်တော်တွေကို ကျွန်မ ဆက်ဖတ်ခဲ့တယ်။ “လင်ယောက်ျားသည် သူ၏ဇနီးမယားကို အဘယ်ကြောင့် ချစ်သနည်း။ ဇနီးမယားသည် သူမ၏ လင်ယောက်ျားကို အဘယ်ကြောင့် ချစ်သနည်း။ သားသမီးများက သူတို့၏မိဘများအပေါ် အဘယ်ကြောင့် သားသမီးဝတ် ကျေပွန်ကြသနည်း။ မိဘများက ၎င်းတို့၏ သားသမီးများအပေါ် အဘယ်ကြောင့် အလွန် ချစ်ကြသနည်း။ လူများသည် အမှန်တကယ်တွင် မည်သည့် ရည်ရွယ်ချက်မျိုးများကို သိုထားကြသနည်း။ ၎င်းတို့၏ အကြံမှာ မိမိတို့၏ ကိုယ်ပိုင် အစီအစဉ်များနှင့် တစ်ကိုယ်ကောင်းဆန်သော ဆန္ဒများကို ဖြည့်ဆည်းရန် ဖြစ်သည် မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် လူသားသည် ငြိမ်သက်ခြင်းချမ်းသာထဲသို့ အတူတကွ ဝင်ရောက်ကြလိမ့်မည်) ဇနီးမောင်နှံကြားက ချစ်ခြင်းမေတ္တာဆိုတာ ကိုယ်ကျိုးစီးပွား အခြေခံအုတ်မြစ်ပေါ်မှာ တည်ဆောက်ထားတာဖြစ်တယ်ဆိုတာကို ဘုရားသခင်ရဲ့ နှုတ်ကပတ်တော်တွေက ကျွန်မကို နားလည်စေခဲ့တယ်။ ကျွန်မ စဉ်းစားကြည့်တယ်။ အရင်တုန်းက ကျွန်မယောက်ျားက ကျွန်မအပေါ် ဘာလို့ ကောင်းခဲ့တာလဲ။ အဲဒါက ကျွန်မ ရုပ်ရည် ကြည့်ပျော်ရှုပျော်ရှိလို့၊ ပြီးတော့ ပိုက်ဆံစီမံခန့်ခွဲတာကို ကျွန်မ မကြိုက်တဲ့အတွက်၊ မိသားစုရဲ့ ဘဏ္ဍာရေးကို သူ့ကို ထိန်းချုပ်ခွင့် ပေးထားလို့ပဲ။ စံပြဇနီးတစ်ယောက်အတွက် သူ့ရဲ့ သတ်မှတ်ချက်တွေနဲ့ ကျွန်မက အတော်လေး ကိုက်ညီနေတော့၊ သူ့ကို ကျေနပ်စေခဲ့တာပေါ့။ ဒါပေမဲ့၊ ကျွန်မမှာ ကိုယ်ပိုင် ယုံကြည်ချက်နဲ့ ဘဝ လိုက်စားမှုမျိုး ရှိလာတဲ့အခါ၊ အဲဒါတွေကို ဒီနိုင်ငံမှာ လက်မခံတဲ့အတွက်၊ ကျွန်မက သူ့အတွက် အကျိုးမရှိတော့ဘူးလို့ သူ စခံစားလာရပြီး ကျွန်မအပေါ် ဘယ်တော့မှ ပြန်ကောင်းတော့မှာ မဟုတ်ဘူးလေ။ တစ်ဖက်မှာလည်း၊ သူက ကျွန်မကို အလေးထားပြီး ဂရုစိုက်ပေးတဲ့အပြင်၊ အိမ်မှာဆိုလည်း ကိစ္စတော်တော်များများအတွက် ကျွန်မ ပူပန်စရာမလိုလို့ ကျွန်မယောက်ျားကို ကျွန်မ ခွဲခွာဖို့ အင်တင်တင်ဖြစ်ခဲ့ရတယ်။ လူတွေက အားလုံး တစ်ကိုယ်ကောင်းဆန်ကြတယ်၊ လင်မယားဆိုတာလည်း တစ်ယောက်ကိုတစ်ယောက် အသုံးချနေကြတာပဲ။ စစ်မှန်တဲ့ ချစ်ခင်တွယ်တာမှုဆိုတာ ဘယ်လိုလုပ် ရှိနိုင်မှာလဲ။ ဒီအိမ်ထောင်ရေး ခံစားချက်လေးနည်းနည်းအတွက်နဲ့ ကျွန်မအတွက် ဘုရားသခင်ရဲ့ ကယ်တင်ခြင်းကို ကျွန်မ စွန့်လွှတ်လိုက်လို့ မဖြစ်ဘူး။ အဲဒီနောက်မှာတော့၊ စုဝေးပွဲတွေ တက်ဖို့နဲ့ ကျွန်မတာဝန်ကို ထမ်းဆောင်ဖို့ ကျွန်မ မရမက ဆက်လုပ်ခဲ့တယ်။

၂၀၁၃ ခုနှစ် ဇွန်လရဲ့ တစ်နေ့မှာ၊ ဧဝံဂေလိတရားဟောရာကနေ ပြန်ရောက်ပြီးတဲ့နောက်မှာ ကျွန်မ ညစာ ချက်နေခဲ့တယ်။ ကျွန်မယောက်ျား အိမ်ပြန်ရောက်လာတော့၊ သူ့မျက်နှာက အရမ်းကို သုန်မှုန်နေပေမဲ့ ကျွန်မ သူ့ကို လျစ်လျူရှုထားလိုက်တယ်။ ညစာစားပြီးတဲ့နောက်၊ သမီးလေးနှစ်ယောက်ကို ကျမ်းစာထဲက ပုံပြင်တွေ ပြောပြဖို့ ကျွန်မ အခန်းထဲ ဝင်သွားတယ်။ သူတို့လေးတွေ ပျော်ပျော်ရွှင်ရွှင်နဲ့ နားထောင်နေကြတုန်း၊ ကျွန်မယောက်ျားက တံခါးဝမှာ ရုတ်တရက် လာရပ်ပြီး ကျွန်မကို ဆူပူအော်ငေါက်တော့တာပဲ။ သမီးလေးတွေက အရမ်းလန့်သွားပြီး ဘာမှတောင် မပြောရဲကြတော့ဘူး၊ ဒါနဲ့ သူတို့ကို နှစ်သိမ့်ပေးဖို့ ကမန်းကတန်း တစ်ခုခု ပြောလိုက်တယ်။ ပြောပြီးတော့ ကျွန်မ လမ်းလျှောက်ဖို့ အပြင်ထွက်လာခဲ့တယ်။ ကျွန်မယောက်ျားက နောက်ကနေ လိုက်လာမယ်လို့ ကျွန်မ မမျှော်လင့်ထားခဲ့ဘူး။ ကျွန်မတို့တိုက်နဲ့ သိပ်မဝေးတဲ့ ထောင့်ချိုးတစ်ခုကို ရောက်တဲ့အခါ၊ သူက ကျွန်မလက်မောင်းကို ဆွဲပြီး ဘေးက လှေကားထစ်ပေါ်ကို ဆောင့်တွန်းလိုက်တယ်။ ကျွန်မရဲ့ လက်မောင်းထဲမှာ တော်တော်နာသွားပြီး ကျွန်မ ဖြည်းဖြည်းချင်း ထလာရင်း ဘာစကားမှမပြောဘဲ အိမ်ဘက်ကို လမ်းလျှောက်ပြန်လာခဲ့တယ်။ သူက ကျွန်မလက်မောင်းကို ထပ်ဆွဲပြီး အကြမ်းပတမ်း ဆောင့်လိုက်ပြန်တော့၊ ကျွန်မ မြေကြီးပေါ် ထပ်လဲကျသွားတယ်။ သူက ကျွန်မနှာခေါင်းကို လက်ညှိုးထိုးပြီး ဆဲဆိုကြိမ်းမောင်းတယ်။ “မင်း ဘာလို့ ဘုရားကို ယုံကြည်နေရတာလဲ။ ဘုရားဆိုတာ ဘယ်လိုလုပ် ရှိနိုင်မှာလဲ။ မင်းကို ငါ ဒီလိုဆက်ဆံနေတဲ့အချိန်မှာ မင်းရဲ့ဘုရားက ဘယ်မှာလဲ။ သူက မင်းကို ဘာလို့ မကာကွယ်ပေးတာလဲ” တဲ့။ သူဟာ အသိခေါက်ခက် အဝင်နက်တယ်ဆိုတာ ကျွန်မ နားလည်လိုက်တယ်။ ကျွန်မ စိတ်ထဲမှာ တွေးလိုက်တယ်၊ “နင်က ဘုရားသခင်ကိုမှ မယုံကြည်တာ။ နင် ဘာသိလို့လဲ။ ဘုရားသခင်ကို ကျွန်မ သံသယဝင်ပြီး ငြင်းပယ်သွားအောင်လို့ ရှင်က ကျွန်မကို ဒီလို ရိုက်ချင်နေတာပဲ။ နင့်ရဲ့ ရည်ရွယ်ချက်တွေက တကယ်ကို ယုတ်မာလွန်းတယ်” လို့ပေါ့။ သူက ထပ်ပြောတယ်၊ “ငါ ဘာပြောပြော မင်းက နားကိုမထောင်ဘူး။ မင်းက ယုံကြည်လေလေ ပိုပြီး စွဲလမ်းရူးသွပ်လာလေလေပဲ။ အခုဆို မင်းက လျှောက်သွားပြီး ဧဝံဂေလိတောင် တရားဟောနေသေးတယ်။ ယောက်ဖကတောင် ပြောသေးတယ်၊ မင်းက ပြောမရဆိုမရဖြစ်နေရင် မင်းကို ကြမ်းကြမ်းတမ်းတမ်း ရိုက်သင့်တယ်တဲ့။ မင်းကို မဆုံးမနိုင်ဘူးလို့ ငါတို့ မယုံဘူး။ ကဲ ပြောစမ်း၊ မင်း ဆက်ယုံဦးမှာလား၊ မယုံတော့ဘူးလား” တဲ့။ ကျွန်မက အသံတစ်ချက်တောင် မထွက်တာကို သူမြင်တော့၊ ကျွန်မနောက်ကို လျှောက်သွားပြီး ကျွန်မရဲ့ ခါးတင်ပါးစပ်ကို အားရပါးရ ကန်ချလိုက်တယ်။ ကျွန်မရဲ့ ခါးတင်ပါးစပ်က နာလိုက်တာဆိုတာ နှလုံးကို ထိုးဖောက်သွားမတတ်ပဲ၊ မျက်ရည်တွေက ချက်ချင်းကို ကျလာတော့တာပဲ။ ဒါပေမဲ့ ကျွန်မယောက်ျားကတော့ သနားညှာတာမှု လုံးဝ မပြဘဲ နေတုန်းပဲ။ သူက ကျွန်မကို ကန်လိုက်ပြီးတော့ “မင်း ယုံကြည်တာကို ငါ ဘယ်တော့မှ ခွင့်မပြုဘူး။ မင်း အောက်ပိုင်းသေသွားတဲ့အထိကို ငါကန်မယ်။ မင်းကို ငါ တစ်သက်လုံး ပြုစုရပါစေတော့၊ ဘုရားကိုတော့ ယုံကြည်ခွင့်ပြုမှာ မဟုတ်ဘူး” လို့ ပြောတယ်။ သူ့စကားကို ကြားလိုက်ရတဲ့အခါ၊ ကျွန်မ ကျောချမ်းသွားတယ်။ အရင်တုန်းကတော့၊ ကျွန်မယောက်ျားရဲ့ လူ့သဘာဝက အတော်လေး ကောင်းမွန်ပြီး၊ သူက ကျွန်မကို အမြဲတမ်း အတော်လေး အလေးထားခဲ့တယ်လို့ ကျွန်မ အမြဲ ခံစားခဲ့ရတာ။ တရုတ်ကွန်မြူနစ်ပါတီရဲ့ အခြေအမြစ်မရှိတဲ့ ကောလာဟလတွေနဲ့ မှားယွင်းပြီး အဓိပ္ပာယ်မဲ့တဲ့အယူအဆတွေကို သူယုံကြည်ပြီး ဘုရားသခင်ကို ကျွန်မ ယုံကြည်နေတာကို တားဆီးဖို့ ကြိုးစားရုံတင်မကဘူး၊ ကျွန်မ အောက်ပိုင်းသေသွားတဲ့အထိ ကန်ဖို့တောင် ကြိုးစားလာလိမ့်မယ်လို့ ကျွန်မ တစ်ခါမှ မထင်ထားခဲ့ဘူး။ သူက အရမ်းကို ရက်စက်ကြမ်းကြုတ်လွန်းတယ်။ ပြီးတော့ သူက “မင်း အိမ်မှာ တစ်ယောက်တည်းရှိနေရင် စုဝေးပွဲတွေ သွားဖို့များတယ်။ မင်းကို ငါ နှင်ပဲထုတ်တော့မယ်။ မင်းလိုလူမျိုးက ငါ့ရဲ့ အိမ်ကောင်းကောင်းမှာ နေဖို့တောင် မတန်ဘူး။ ထစမ်း” လို့ ပြောတယ်။ ပြောပြောဆိုဆိုနဲ့ပဲ သူက ကျွန်မကို ဆွဲထူပြီး ကားထဲကို တွန်းထည့်လို့ ကျွန်မအမေအိမ်ကို ခေါ်သွားခဲ့တယ်။ ကျွန်မအမေက ဘုရားသခင်ကို ကျွန်မ ယုံကြည်တာကို အရမ်းထောက်ခံပေးလိမ့်မယ်လို့ ကျွန်မ မထင်ထားခဲ့ဘူး။ ကျွန်မက အမေ့ကို ဧဝံဂေလိတရားဟောခဲ့ပြီး အမေကလည်း ဘုရားသခင်ရဲ့ နောက်ဆုံးသောကာလ အမှုတော်ကို လက်ခံခဲ့တယ်။ ဒါပေမဲ့၊ ကျွန်မရဲ့ မောင်လေးကတော့ ကျွန်မယောက်ျားဘက်ချည်းပဲ အမြဲတမ်း ဝင်ပြောနေခဲ့တယ်။ သူက ကျွန်မကို နားချဖို့လည်း ကြိုးစားသေးတယ်၊ “အစ်မ၊ ဒီလောကကြီးမှာ ကိုယ်ဘာမှ မတတ်နိုင်တဲ့ အချိန်တွေ ရှိတယ်လေ။ လက်တွေ့ကျကျ တွေးပါဦး။ ဒီမှာ သုံးလေးရက်လောက် နားပြီးရင် အိမ်ပြန်သွားပြီး ကောင်းကောင်းမွန်မွန် နေလိုက်ပါ။” တဲ့။ မောင်လေး ပြောတဲ့စကားကြောင့် ကျွန်မ တော်တော်ကို စဉ်းစားမိသွားတယ်၊ “ဒီလောကကြီးမှာ တကယ်ပဲ လက်တွေ့ကျဖို့ လိုတယ်လေ။ ငါ အသက် လေးဆယ်နီးပါး ရှိနေပြီ။ အခုလို ဘဝမျိုးရဖို့ ငါ့ဘဝတစ်ဝက်လောက် ရုန်းကန်ခဲ့ရတာ။ ဘုရားသခင်ကို ယုံကြည်တဲ့ ကိစ္စကလွဲရင် ကျန်တဲ့အရာတိုင်းမှာ ငါ့ယောက်ျားက ငါ့အပေါ် အရမ်းကောင်းပါတယ်။ ဘုရားသခင်ကို ငါ ယုံကြည်တာကြောင့်သာ သူက တခြားလူတစ်ယောက်လို ပြောင်းလဲသွားတာပါ။ သူ့ရဲ့ အပြုအမူကို ကြည့်ရတာ၊ ဘုရားသခင်ကို ငါ ဆက်ပြီး ယုံကြည်နေရင် သူက ငါ့ကို ကွာရှင်းဖို့ အရမ်းများတယ်။ အဲဒီအခါကျရင် ငါ့ရဲ့ ရှင်သန်ရပ်တည်ရေးအတွက် မှီခိုနေရတဲ့ ဒီမိသားစုကို ငါ ဆုံးရှုံးရလိမ့်မယ်။ အဲဒီနောက်ပိုင်း ငါ့ဘဝကို ဘယ်လို ရှေ့ဆက်ရမလဲ။ အားကိုးရာမဲ့ အထီးကျန်ပြီး ကလေးတွေကို စောင့်ရှောက်ရမယ့် ဘဝကို ငါ ပြန်သွားရတော့မှာလား” လို့ပေါ့။ ဒီလိုဘဝမျိုးကို ပြန်ရောက်သွားမှာ ကျွန်မ ကြောက်ပေမဲ့၊ ဘုရားသခင်ကို ယုံကြည်တာကိုလည်း ကျွန်မ မစွန့်လွှတ်ချင်ဘူး။ ကျွန်မ အကျပ်ရိုက်သွားတယ်။ ကိုယ့်ဘာသာ တွေးမိတယ်၊ “ငါ ခဏလောက် နောက်ဆုတ်နေလိုက်ရင် ကောင်းမလား။ စုဝေးပွဲတွေ မသွားဘဲ၊ ငါ့တာဝန်ကိုလည်း မလုပ်ဘဲ၊ အိမ်မှာပဲ ဘုရားသခင်ရဲ့ နှုတ်ကပတ်တော်တွေကို ခိုးဖတ်နေရင်ကော။ ဒါပေမဲ့ အဲဒါလည်း အဆင်မပြေဘူးလေ။ ငါ ဘာလုပ်ရမလဲ” လို့ပေါ့။

အဲဒီရက်တွေအတွင်းမှာ၊ ဘုရားသခင်ဆီ အဆက်မပြတ် ဆုတောင်းခဲ့ပြီး၊ ဘုရားသခင်ရဲ့ နှုတ်ကပတ်တော် တစ်ပိုဒ်ကို သတိရလာခဲ့တယ်။ “သင်သည် ဖန်ဆင်းခံ သတ္တဝါတစ်ဦး ဖြစ်သည်။ သင်သည် ဘုရားသခင်ကို ကိုးကွယ်သင့်ပြီး အဓိပ္ပါယ်ရှိသော အသက်တာကို လိုက်စားရှာဖွေသင့်သည်မှာ အမှန်ပင် ဖြစ်ပေသည်။ အကယ်၍ သင်သည် ဘုရားသခင်ကို မကိုးကွယ်ဘဲ ညစ်ညမ်းသော သင်၏ ဇာတိပကတိအထဲ၌ အသက်ရှင်ပါက၊ သင်သည် လူ့အသွင်အပြင်ဖြင့် သားရဲတိရစ္ဆာန် တစ်ကောင်သာ ဖြစ်သည်မဟုတ်လော။ သင်သည် လူသားတစ်ဦး ဖြစ်သည့်အတွက်၊ သင့်ကိုယ်သင် ဘုရားသခင်အတွက် အသုံးခံသင့်ပြီး ဆင်းရဲဒုက္ခအားလုံးကို ခံရပ်သင့်ပေသည်။ သင်သည် ယနေ့ခံစားရသော ဆင်းရဲဒုက္ခအနည်းငယ်ကို ဝမ်းမြောက်စွာနှင့် အသေအချာ လက်ခံသင့်ပြီး ယောဘနှင့် ပေတရုကဲ့သို့ အဓိပ္ပါယ်ရှိသော အသက်တာတစ်ခုကို အသက်ရှင်သင့်သည်။ ဤကမ္ဘာလောကတွင်၊ လူသားသည် နတ်ဆိုး၏ အဝတ်အထည်ကို ဆင်မြန်းသည်၊ နတ်ဆိုးထံမှ အစားအစာကို စားပြီး၊ နတ်ဆိုး၏ ကြိုးဆွဲရာကလျက် အလုပ်လုပ်ကာ အစေခံလေသည်။ ပြီးလျှင် ယင်း၏ အညစ်အကြေးဖြင့် ဖုံးအုပ်သည်အထိ ယင်း၏ နင်းချေခြင်းကို ခံရသည်။ ၎င်းသည် အသက်၏အဓိပ္ပါယ်ကို သဘောမပေါက်သေး၊ သို့မဟုတ် မှန်သော လမ်းခရီးကို မရရှိသေး၊ ဤသို့အသက်ရှင်ခြင်း၌ မည်သည့် အဓိပ္ပာယ် ရှိသနည်း။ သင်တို့သည် လမ်းကြောင်းမှန်ကို ရှာဖွေသောသူများ၊ တိုးတက်မှုကို ရှာဖွေသောသူများ ဖြစ်ကြသည်။ သင်တို့သည် အဆင်းနီသောနဂါးကြီး၏ တိုင်းနိုင်ငံထဲတွင် ထမြောက်ကြသူများ၊ ဘုရားသခင်က ဖြောင့်မတ်သည်ဟု ခေါ်ဆိုသောသူများ ဖြစ်ကြသည်။ ယင်းမှာ အဓိပ္ပါယ်အရှိဆုံး အသက်တာ ဖြစ်သည် မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လက်တွေ့လုပ်ဆောင်ခြင်း (၂)) ဘုရားသခင်ရဲ့ နှုတ်ကပတ်တော်တွေကို ဆင်ခြင်တွေးတောတာက ကျွန်မကို ခွန်အားတွေ ပေးခဲ့တယ်။ ကျွန်မ ရွေးချယ်သင့်တဲ့ ဘဝလမ်းကြောင်းနဲ့ပတ်သက်ပြီး ရှင်းလင်းတဲ့ ဦးတည်ချက်တစ်ခုကို ရသွားတယ်။ ဘုရားသခင်ကို ယုံကြည်ပြီး ဘုရားသခင်ကို ကိုးကွယ်တာဟာ လုံးဝ သဘာဝကျပြီး ကျိုးကြောင်းခိုင်လုံမျှတပါတယ်။ အဓိပ္ပာယ်ရှိတဲ့ ဘဝတစ်ခုကို အသက်ရှင်နေထိုင်ချင်ရင်၊ ဘုရားသခင်အတွက် ကိုယ့်ကိုယ်ကိုယ် အသုံးခံရမယ်၊ ဘယ်လူ၊ ဘယ်ဖြစ်ရပ်၊ ဘယ်အမှုအရာရဲ့ တားဆီးမှုကိုမှ မခံရဘဲ၊ ကိုယ့်တာဝန်ကို ကောင်းကောင်းထမ်းဆောင်ပြီး ဘုရားသခင်ကို စိတ်ကျေနပ်စေဖို့အတွက် ဆင်းရဲဒုက္ခအားလုံးကို ခါးစည်းခံရမယ်။ ယောဘလိုမျိုးပေါ့။ သူ့ရဲ့ ပိုင်ဆိုင်မှုတွေနဲ့ သားသမီးတွေ အားလုံး ဆုံးရှုံးသွားပေမဲ့၊ သူက ဘုရားသခင်ကို ကိုးကွယ်ပြီး ဘုရားသခင်ရဲ့ နာမတော်ကို ချီးမွမ်းခဲ့တုန်းပဲလေ။ ပြီးတော့ ပေတရုဆိုရင်လည်း သခင့်နောက်ကို လိုက်ဖို့အတွက် အရာအားလုံးကို စွန့်လွှတ်ခဲ့ပြီး သူ့ဘဝတစ်သက်တာလုံးကို သခင့်အတွက် အသုံးခံခဲ့တယ်။ အဆုံးမှာတော့၊ သူဟာ ဘုရားသခင်ကို အဆုံးစွန်ထိ ချစ်မြတ်နိုးပြီး သေတဲ့အထိ ဘုရားသခင်ကို ကျိုးနွံနာခံမှုကို ရရှိခဲ့တဲ့အပြင် အဓိပ္ပာယ်ရှိတဲ့ ဘဝတစ်ခုကို အသက်ရှင်နေထိုင်သွားခဲ့တယ်။ အခွန်ခံ မဿဲဟာလည်း အဲဒီလိုပါပဲ။ သခင်ယေရှု ခေါ်လိုက်တာနဲ့၊ သူက တစ်ချက်လေးမှ တုံ့ဆိုင်းမနေဘဲ သခင့်နောက်ကို လိုက်သွားခဲ့တာပဲ။ ဘုရားသခင်အပေါ်ထားတဲ့ သူတို့ရဲ့ ယုံကြည်ခြင်းက အရမ်းကို အားကျစရာကောင်းလိုက်တာ။ ကျွန်မက ဘုရားသခင်နောက်လိုက်ဖို့ လိုလားပေမဲ့၊ ဒီမိသားစုကို မစွန့်လွှတ်နိုင်သေးဘူး ဖြစ်နေတယ်။ ဆင်းရဲဒုက္ခကို ခါးစည်းခံပြီး အရာအားလုံးကို စွန့်လွှတ်ဖို့ ကျွန်မ လိုလားမှု မရှိသေးဘူး။ အဲဒီသန့်ရှင်းသူတွေနဲ့ ယှဉ်လိုက်ရင်၊ ကျွန်မ တကယ်ကို အရှက်ရပါတယ်။ အခုတော့၊ မှန်ကန်တဲ့ ဘဝလမ်းကြောင်းက ကျွန်မရှေ့မှာ ချခင်းထားပြီးသားပါ။ ကျွန်မ ထပ်ပြီး အားနည်းနေလို့ မရတော့ဘူး။ ဘုရားသခင်နောက်လိုက်ပြီး သမ္မာတရားနဲ့ အသက်ကို ရရှိဖို့ ဒီအခွင့်အရေးကို ကျွန်မ လုံးဝ စွန့်လွှတ်လို့မဖြစ်ဘူး။ အဲဒီအချိန်မှာ၊ ကျွန်မကို အသင်းတော်ရဲ့ ခေါင်းဆောင်အနေနဲ့ ရွေးကောက်တင်မြှောက်ထားပြီးဖြစ်လို့၊ နေ့တိုင်း ကျွန်မတာဝန်ကို ထမ်းဆောင်ရင်း အလုပ်များနေခဲ့တယ်။ သိပ်မကြာခင်မှာပဲ၊ ကျွန်မယောက်ျားက ကျွန်မကို အိမ်ပြန်ခေါ်သွားတယ်။ အဲဒီအချိန်က နွေရာသီကျောင်းပိတ်ရက်ဖြစ်နေတော့ သူ အလုပ်သွားစရာ မလိုဘူးလေ။ သူက ကျွန်မကို နေ့တိုင်း စောင့်ကြည့်နေတော့တာပဲ။ ဘုရားသခင်ရဲ့ နှုတ်ကပတ်တော်တွေ ဖတ်ခွင့်၊ စုဝေးပွဲတွေ သွားခွင့်၊ ပြီးတော့ ကျွန်မတာဝန်ကို ထမ်းဆောင်ခွင့်တွေ သူ မပေးတော့ဘူး။ နေ့တိုင်း၊ သူနဲ့အတူ အိမ်မှုကိစ္စတွေလုပ်ပြီး ကလေးတွေကို ထိန်းဖို့ပဲ ကျွန်မ လုပ်နိုင်တော့တယ်။ ဘုရားသခင်ရဲ့ နှုတ်ကပတ်တော် ထောက်ပံ့မှုကို မရရှိတဲ့အခါ၊ ကျွန်မဟာ ရေပြတ်နေတဲ့ ငါးတစ်ကောင်လို ဖြစ်နေပြီး၊ စိတ်နှလုံးထဲမှာ အရမ်းကို နာကျင်ပြီး မချိတင်ကဲ ဖြစ်နေခဲ့တယ်။ တစ်နေ့တော့၊ ဘုရားသခင်ရဲ့ ဒီနှုတ်ကပတ်တော်တွေကို ကျွန်မ သတိရလိုက်တယ်။ “ယုံကြည်သူများနှင့် ဘာသာတရားမရှိသောသူများသည် ပင်ကိုအားဖြင့် သဟဇာတ မဖြစ်ကြပေ။ ယင်းထက် ၎င်းတို့သည် တစ်ဦးနှင့် တစ်ဦး ဆန့်ကျင်ကြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် လူသားသည် ငြိမ်သက်ခြင်းချမ်းသာထဲသို့ အတူတကွ ဝင်ရောက်ကြလိမ့်မည်) ဒါဟာ တကယ့်ကို အမှန်ပါပဲ။ ကျွန်မယောက်ျားက ဘုရားသခင်ကို မယုံကြည်တဲ့အပြင် ကျွန်မ ယုံကြည်မှာကိုလည်း ပြတ်ပြတ်သားသား ငြင်းဆန်ခဲ့တယ်။ နေ့တိုင်း၊ အကျဉ်းသားတစ်ယောက်ကို စောင့်ကြပ်နေသလို သူက ကျွန်မကို စောင့်ကြည့်နေခဲ့တယ်။ သူဟာ ခင်ပွန်းတစ်ယောက် မဟုတ်ဘူး။ သူက ကျွန်မရဲ့ ရန်သူဖြစ်နေတာ သိသာလွန်းတယ်။ ကျွန်မ တကယ်ကို ဆက်ပြီး သည်းမခံနိုင်တော့တဲ့အချိန်ကတော့ သူ့ကို ကျွန်မ ပြောလိုက်တယ်၊ “ရှင်က ကျွန်မကို ရိုက်နှက်ရုံတင်မကဘူး၊ လွတ်လပ်ခွင့်လည်း တစ်စက်မှ မပေးဘူး။ ဒီလိုပုံစံနဲ့ ကျွန်မ ဆက်ပြီး အသက်မရှင်နိုင်တော့ဘူး။ ကျွန်မတို့ ကွာရှင်းပြီး ကိုယ့်လမ်းကိုယ် လျှောက်ကြတာပေါ့။ အဲဒါက ကျွန်မတို့ နှစ်ယောက်လုံးအတွက် ပိုလွယ်ပါတယ်။” လို့ပေါ့။ ဒါပေမဲ့ သူက “မင်းကို ရိုက်မိတာ ငါမှားသွားပါတယ်။ ငါ တောင်းပန်ပါတယ်။ မင်းကို ငါ ဘယ်လို ပြန်ပေးဆပ်ရမလဲ၊ အကုန်လုံး ရပါတယ်။ ကွာရှင်းဖို့ တစ်ခုတော့ မရဘူးနော်။ မင်းက လူကောင်းတစ်ယောက်ပါ။ ဒီမိသားစုလေးဖြစ်လာဖို့ ငါတို့ အများကြီး ခက်ခက်ခဲခဲ ကြိုးစားခဲ့ရတာလေ။ ငါတို့က ဘာလို့ ကွာရှင်းရမှာလဲ။ မင်း ကောင်းဖို့အတွက် မင်းကို ငါ စောင့်ကြည့်နေတာပါ။ အချိန်တန်ရင်၊ ဘုရားကို ယုံကြည်တဲ့ကိစ္စကို မင်း မေ့သွားပြီး အကုန်လုံး အဆင်ပြေသွားလိမ့်မယ်။ မင်း အိမ်ထဲမှာချည်းပဲ အောင်းနေရလို့ စိတ်မွန်းကျပ်နေရင် ငါ မင်းကို အပြင်ခေါ်သွားပြီး လမ်းလျှောက်ထွက်ရအောင်လေ” တဲ့။ သူ့စကားကို ကြားလိုက်ရတဲ့အခါ၊ ကျွန်မကို ဒီမှာ ဆွဲထားပြီး ဘုရားသခင်နဲ့ တဖြည်းဖြည်း ဝေးကွာသွားအောင် ကြိုးစားရင်း သူက အပျော့ဆွဲနဲ့ ချည်နှောင်နေတာပဲ ဆိုတာကို ကျွန်မ သိလိုက်တယ်။ ကျွန်မ ဘာလုပ်ရမှန်း မသိတော့ဘူး။ ဘုရားသခင်ကို ကျွန်မ ဆက်ယုံကြည်ချင်ပေမဲ့၊ ဒီမိသားစုနဲ့ ကျွန်မယောက်ျားကို စွန့်လွှတ်ဖို့ကျတော့ ဝန်လေးနေမိတယ်။ ကျွန်မရဲ့ စိတ်နှလုံးက ဘုရားသခင်ဆီကနေ ဘယ်အချိန်မှာမှ ထွက်မသွားအောင် စောင့်ရှောက်ပေးဖို့ တောင်းလျှောက်ရင်း ဘုရားသခင်ဆီ ကျွန်မ ဆုတောင်းခဲ့ပြီး၊ အသင်းတော်ကို ပြန်သွားတဲ့အပြင် ကျွန်မတာဝန်ကို ထမ်းဆောင်နိုင်အောင် လမ်းစတစ်ခု ဖွင့်ပေးဖို့ တောင်းလျှောက်ခဲ့တယ်။

တစ်နေ့တော့၊ စုဝေးပွဲလုပ်ရမယ့် အချိန်ရောက်လာတယ်။ ကျွန်မက ဉာဏ်သုံးပြီး ကျွန်မယောက်ျားကို စက်ဘီးစီးထွက်ရအောင်လို့ ပြောလိုက်တယ်။ သူ့ကို စက်ဘီးစီးခိုင်းပြီး၊ ကျွန်မကတော့ လျှပ်စစ်ဆိုင်ကယ် စီးသွားတာပေါ့။ သူက သဘောတူတယ်။ လမ်းတစ်ဝက်လောက်လည်း ရောက်ရော၊ ကျွန်မက အရှိန်တင်ပြီး သူ့ကို အဝေးကြီးမှာ ဖြတ်ချန်ခဲ့လိုက်တယ်။ စုဝေးမယ့်နေရာကို မရောက်ခင် လမ်းတွေကို သုံးလေးကြိမ် ပတ်မောင်းလိုက်သေးတယ်။ ဒီလိုအခက်အခဲတွေကြားကနေ၊ နောက်ဆုံးတော့ စုဝေးပွဲတစ်ခုကို ကျွန်မ တက်ရောက်နိုင်ခဲ့ပါတယ်။ ညနေပိုင်း အိမ်ပြန်ရောက်တဲ့အခါ၊ ကျွန်မယောက်ျားက အထူးသဖြင့်ကို ဒေါသထွက်နေတော့တာပဲ။ သူက “မင်းက တဖြည်းဖြည်း ပိုပိုပြီး ရဲတင်းလာပါလား။ ငါ့ကို ထားခဲ့ပြီး စုဝေးပွဲ သွားရဲတယ်ပေါ့လေ။ သတ္တိရှိရင် ပြန်မလာနဲ့” လို့ ပြောတယ်။ ကျွန်မကလည်း “ကျွန်မမှာ ရွေးချယ်စရာ ချန်ထားပေးလို့လား။ ကျွန်မမှာ လွတ်လပ်ခွင့်ဆိုတာ တစ်စက်မှ မရှိဘူး။ အကျဉ်းသားတစ်ယောက်လို ရှင်က ကျွန်မကို စောင့်ကြည့်နေတာလေ။ ရှင်သာ ဒီပုံအတိုင်း ဆက်လုပ်နေရင် ကျွန်မတို့ နှစ်ယောက် ရှေ့ဆက်ဖို့ အနာဂတ်ဆိုတာ မရှိတော့ဘူး” လို့ ပြန်ပြောလိုက်တယ်။ မထင်မှတ်ထားဘဲ၊ အဲဒီနောက်ပိုင်းမှာ သူက ကျွန်မကို အရင်ကထက်တောင် ပိုပြီး တင်းတင်းကျပ်ကျပ် စောင့်ကြည့်လာတယ်။ ကျောင်းပြန်ဖွင့်တဲ့အခါ၊ သူနဲ့အတူ အလုပ်သွားဖို့ ကျွန်မကို အတင်းအကျပ်ခိုင်းပြီး၊ စနေ၊ တနင်္ဂနွေတွေမှာဆိုရင်လည်း အချိန်ပိုမဆင်းရသရွေ့ ကျွန်မသွားလေရာ ထပ်ကြပ်မကွာ လိုက်နေတော့တာပဲ။ စုဝေးပွဲတွေလည်း မတက်ရ၊ ကျွန်မတာဝန်ကိုလည်း ထမ်းဆောင်လို့မရတော့တဲ့အတွက်၊ ငရဲမှာ နေရသလိုကို ကျွန်မ ခံစားခဲ့ရတယ်။ ကျွန်မ မျက်ရည်တွေ ကျလာတာကို မတားဆီးနိုင်ခဲ့ဘဲ၊ ဒါ ဘယ်လို လောကကြီးလဲ။ လူတွေကို ဘုရားသခင် ယုံကြည်ခွင့်နဲ့ မှန်ကန်တဲ့ လမ်းကြောင်းပေါ် လျှောက်လှမ်းခွင့် ဘာလို့ မပေးရတာလဲ လို့ ကိုယ့်ကိုယ်ကိုယ် မမေးဘဲ မနေနိုင်ခဲ့ဘူး။ နောက်ပိုင်းမှာ၊ ဘုရားသခင်ရဲ့ ဒီနှုတ်ကပတ်တော်တွေကို ကျွန်မ ဖတ်ခဲ့ရတယ်။ “မကောင်းဆိုးဝါးများက အကြင်နာမဲ့ပြီး လူမဆန်သည့် ဤကဲ့သို့သော အမှောင်လူ့အဖွဲ့အစည်းတွင် မျက်တောင် တစ်ချက်မျှ မခတ်ဘဲ လူများကို သတ်သော နတ်ဆိုးတို့၏မင်းသည် ချစ်ခင်ဖွယ်ဖြစ်ပြီး ကြင်နာကာ သန့်လည်းသန့်ရှင်းသော ဘုရားသခင်၏ တည်ရှိမှုကို မည်သို့ သည်းခံနိုင်မည်နည်း။ ဘုရားသခင်၏ ကြွရောက်လာခြင်းကို ၎င်းသည် အဘယ်သို့ ဂုဏ်ပြုကာ သြဘာ ပေးနိုင်မည်နည်း။ ဤလက်ပါးစေတို့။ ၎င်းတို့သည် ကြင်နာခြင်းကို မုန်းတီးခြင်းဖြင့် ပြန်ဆပ်ကြသည်၊ ၎င်းတို့သည် ကြာမြင့်စွာကတည်းက ဘုရားသခင်အား ရန်သူအဖြစ် စတင် ဆက်ဆံလာကြပြီးဖြစ်သည်၊ ၎င်းတို့သည် ဘုရားသခင်အား ညှဉ်းပန်းနှိပ်စက်ကြသည်၊ ၎င်းတို့သည် အဆုံးစွန် ရက်စက်ကြမ်းကြုတ်ကြသည်၊ ၎င်းတို့သည် ဘုရားသခင်ကို အနည်းငယ်မျှ အရေးထားမှု မရှိကြပေ၊ ၎င်းတို့သည် ပြင်းပြင်းထန်ထန် အကြိမ်ကြိမ်ရန်ပြုပြီး အဓမ္မလုယူကြသည်၊ ၎င်းတို့သည် အသိတရား လုံးလုံး ပျောက်ဆုံးကြပြီးဖြစ်သည်၊ အသိတရား အလုံးစုံကို ၎င်းတို့ ဆန့်ကျင်ကြကာ အပြစ်မဲ့သောသူကို မေ့မျောခြင်းသို့ သွေးဆောင်ကြလေသည်။ ရှေးကာလ၏ ဘိုးဘေး များလော။ ချစ်မြတ်နိုးရသော ခေါင်းဆောင်များလော။ ၎င်းတို့ အားလုံးသည် ဘုရားသခင်အား ဆန့်ကျင်ကြ၏။ ၎င်းတို့၏ ဝင်ရောက်စွက်ဖက်မှုသည် ကောင်းကင်အောက်ရှိ အရာခပ်သိမ်းကို မှောင်မိုက်ခြင်း နှင့် ပရမ်းပတာဖြစ်ခြင်း အခြေအနေတစ်ခုတွင် ချန်ထားပြီးဖြစ်၏။ ဘာသာရေး လွတ်လပ်မှုလော။ နိုင်ငံသားများ၏ တရားဝင် ရပိုင်ခွင့်များနှင့် အကျိုးစီးပွားများလော။ ယင်းတို့သည် မကောင်းမှုကို ဖုံးကွယ်ခြင်းအတွက် လှည့်စားမှုများသာ ဖြစ်ကြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အမှုတော်နှင့် ဝင်ရောက်ခြင်း (၈)) ဘုရားသခင်ရဲ့ နှုတ်ကပတ်တော်တွေက ကျွန်မကို အိပ်မက်ထဲကနေ လန့်နိုးသွားစေပြီး၊ တရုတ်ကွန်မြူနစ်ပါတီက ဘုရားသခင်ကို အတိုက်အခံလုပ်နေတဲ့ ဆိုးညစ်တဲ့ အနှစ်သာရကို ပိုပြီး ရှင်းရှင်းလင်းလင်း မြင်သွားစေခဲ့တယ်။ ဒီနှစ်တွေတစ်လျှောက်လုံး ကွန်မြူနစ်ပါတီရဲ့ ပညာရေးကို ကျွန်မ သင်ယူခဲ့ရပြီး၊ ပါတီကို အမြဲတမ်း အရမ်း အထင်ကြီးလေးစားခဲ့တာလေ။ လူ့အဖွဲ့အစည်းထဲက ဆိုးညစ်မှုနဲ့ မှောင်မိုက်မှုတွေကို မြင်ရတဲ့အခါမှာတောင်၊ အဲဒါတွေက ပါတီရဲ့ အုပ်ချုပ်မှုကြောင့် ဖြစ်ရတာလို့ ကျွန်မ မယုံကြည်ခဲ့ဘူး။ တရုတ်ကွန်မြူနစ်ပါတီရဲ့ အာဏာရှင်စနစ်မှာ ပြဿနာတချို့ ရှိနေပေမဲ့၊ အခြေခံအားဖြင့်တော့ တော်တော်လေး အမြော်အမြင်ရှိပါတယ်လို့ ကျွန်မ ယုံကြည်ခဲ့တာ။ တရုတ်ကွန်မြူနစ်ပါတီဟာ ဘုရားမဲ့ဝါဒီ ပါတီတစ်ခုဖြစ်တယ်ဆိုတာကို အခုမှပဲ ကျွန်မ သဘောပေါက်သွားတယ်။ သူက လောကကြီးကို လှည့်စားပြီး နာမည်ကောင်းကို ခိုးယူထားတယ်၊ တရုတ်နိုင်ငံသားတွေဟာ ဘာသာရေး လွတ်လပ်ခွင့် ရှိတယ်လို့ ဖွဲ့စည်းပုံအခြေခံဥပဒေမှာ အတုအယောင် ပြဋ္ဌာန်းထားပေမဲ့၊ တကယ်တမ်းကျတော့ တရုတ်လူမျိုးတွေကို ဘုရားသခင်ကို ယုံကြည်ခွင့် လုံးဝ မပေးပါဘူး။ သူက တရုတ်ပြည်သူတွေကို လှည့်ဖြားရုံတင်မကဘူး၊ တစ်ကမ္ဘာလုံးကိုပါ လှည့်ဖြားနေတာပါ။ အစိုးရရဲ့ အာဏာရှင် အုပ်ချုပ်ရေးစနစ်ကို ထိန်းသိမ်းထားဖို့အတွက်၊ အနန္တတန်ခိုးရှင် ဘုရားသခင် အသင်းတော်ကို အသရေဖျက်တဲ့ အခြေအမြစ်မရှိတဲ့ ကောလာဟလတွေကို အင်တာနက် မီဒီယာတွေပေါ်မှာ ထင်ရာမြင်ရာ ဖြန့်ဝေပြီး ခရစ်ယာန်တွေကို လက်လွတ်စပယ် ဖမ်းဆီးဖို့ နည်းလမ်းအမျိုးမျိုးကို အသုံးပြုတယ်။ ဒါကြောင့် ကျွန်မယောက်ျားက အထင်အမြင်မှားသွားပြီး ကျွန်မကို နည်းလမ်းအမျိုးမျိုးနဲ့ ဟန့်တားတဲ့အပြင် နှိပ်စက်ညှဉ်းပန်းခဲ့တာလေ။ ဒီကိစ္စတွေ အားလုံးမှာ ကွန်မြူနစ်ပါတီရဲ့ နောက်ကွယ်က လက်မည်းကြီးက ဒုက္ခပေးနေတာပါပဲ။ သူက လူတွေကို ဘုရားသခင် ယုံကြည်ပြီး ကယ်တင်ခံရဖို့ အလိုမရှိရုံတင်မကဘူး၊ လူတွေကို သူ့နောက်လိုက်စေပြီး ငရဲအထိဆင်းတဲ့အပြင် အပြစ်ဒဏ်ပေးခံရအောင် လုပ်ချင်တာပါ။ ဒါဟာ သူ့ရဲ့ ဆိုးညစ်တဲ့ ရည်ရွယ်ချက်ပဲလေ။ ဘုရားသခင်ရှေ့မှောက်ကို ကျွန်မ မရောက်လာခဲ့ဘူးဆိုရင်၊ သူ့ရဲ့ စစ်မှန်တဲ့ သရုပ်မှန်ကို ကျွန်မ ဘယ်တော့မှ ရှင်းရှင်းလင်းလင်း မြင်ခဲ့မှာ မဟုတ်ဘူး။

နောက်ပိုင်းမှာ၊ ဘုရားသခင်ရဲ့ နှုတ်ကပတ်တော်တွေကို ကျွန်မ ထပ်ဖတ်ခဲ့တယ်။ “‘ချစ်ခြင်းမေတ္တာ’ဟု ခေါ်ဆိုသည့်အရာသည် ဖြူစင်ပြီး အပြစ်အနာအဆာကင်းသော ချစ်ခင်တွယ်တာမှုတစ်ခု၊ ချစ်ရန်၊ ခံစားရန်နှင့် အလေးထားရန် သင်၏ စိတ်နှလုံးကို သင် အသုံးပြုသည့်နေရာကို ရည်ညွှန်းပေသည်။ ချစ်ခြင်းမေတ္တာတွင် သတ်မှတ်ချက်များမရှိ၊ အတားအဆီးများမရှိသကဲ့သို့ အကွာအဝေးမရှိပေ။ ချစ်ခြင်းမေတ္တာတွင် သံသယစိတ်မရှိ၊ လှည့်ဖြားခြင်းမရှိသကဲ့သို့ ကောက်ကျစ်စဉ်းလဲခြင်း မရှိပေ။ ချစ်ခြင်းမေတ္တာတွင် အပေးအယူ မရှိသည့်အပြင် မသန့်စင်မှုများ လုံးဝဥဿုံ မရှိချေ။ သင်ချစ်ပါက၊ လှည့်ဖြားမည် မဟုတ်၊ စောဒကတက်မည် မဟုတ်၊ သစ္စာဖောက်မည် မဟုတ်၊ ပုန်ကန်မည် မဟုတ်၊ တောင်းဆိုမည် မဟုတ်၊ သို့မဟုတ် တစ်စုံတစ်ခုကို ရရှိဖို့၊ ပမာဏတစ်ခုခုကို ရရှိဖို့ ကြိုးစားမည် မဟုတ်ပေ။ သင်ချစ်လျှင်၊ သင်သည် သင့်ကိုယ်သင် ဝမ်းမြောက်ဝမ်းသာ ဆက်ကပ်မြှုပ်နှံလိမ့်မည်၊ အခက်အခဲကို ဝမ်းမြောက်ဝမ်းသာ ခံစားလိမ့်မည်။ သင်သည် ငါနှင့်သဟဇာတဖြစ်လိမ့်မည်၊ ငါ့အတွက် သင်၌ ရှိသမျှအားလုံးကို စွန့်လွှတ်လိမ့်မည်၊ သင်၏ မိသားစု၊ သင်၏ အနာဂတ်၊ သင်၏ ငယ်ရွယ်နုပျိုမှုနှင့် သင်၏ အိမ်ထောင်ရေးကို စွန့်လွှတ်လိမ့်မည်။ ထိုသို့မဟုတ်ပါက၊ သင်၏ ချစ်ခြင်းမေတ္တာသည် ချစ်ခြင်းမေတ္တာ လုံးဝ ဖြစ်မည်မဟုတ်ဘဲ၊ လှည့်ဖြားခြင်းနှင့် သစ္စာဖောက်ခြင်းတို့သာ ဖြစ်ပေမည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ခေါ်တော်မူသောသူအများရှိသော်လည်း ရွေးကောက်တော်မူသောသူနည်း၏) ဘုရားသခင်ရဲ့ နှုတ်ကပတ်တော်တွေက ကျွန်မရဲ့ စိတ်နှလုံးကို နက်နက်ရှိုင်းရှိုင်း တို့ထိခဲ့တယ်။ သန့်စင်ပြီး အစွန်းအထင်းမရှိတဲ့ ဒီလိုချစ်ခြင်းမေတ္တာမျိုးက လူတွေကို အရမ်းကို ဆွဲဆောင်နိုင်ပြီး၊ ကျွန်မကိုလည်း အရမ်းကို ရှက်ရွံ့သွားစေခဲ့တယ်။ ကျေးဇူးတော်ခေတ်တုန်းက၊ ဘုရားသခင်ဟာ လူဇာတိခံပြီး ကောင်းကင်ဘုံကနေ မြေကြီးပေါ်ကို ကြွဆင်းလာတဲ့အပြင် လူသားမျိုးနွယ်ကို ရွေးနုတ်ဖို့အတွက် ကျွန်မတို့အတွက် ကားစင်အတင်ခံပြီး သူ့ရဲ့ တန်ဖိုးရှိတဲ့ အသွေးတော် တစ်စက်ချင်းစီကို သွန်းလောင်းပေးခဲ့ပုံကို ကျွန်မ တွေးမိတယ်။ နောက်ဆုံးသော ကာလမှာတော့၊ လူသားမျိုးနွယ် ကယ်တင်ခြင်းကို လက်ခံရရှိဖို့ လိုအပ်တဲ့ သမ္မာတရားတွေ ထောက်ပံ့ပေးဖို့ ဘုရားသခင်ဟာ မြေကြီးပေါ်ကို နောက်တစ်ကြိမ် လူဇာတိခံယူပြီး ကြွလာခဲ့ပြန်တယ်။ အဆင်းနီတဲ့ နဂါးကြီးရဲ့ လိုက်လံဖမ်းဆီးမှုနဲ့ နှိပ်စက်ညှဉ်းပန်းမှုတွေ၊ ဘာသာရေးလောကရဲ့ ပြစ်တင်ရှုတ်ချမှုနဲ့ ပြစ်မှားစော်ကားမှုတွေကို သူ သည်းခံရုံတင်မကဘဲ၊ ကျွန်မတို့ ယုံကြည်သူတွေရဲ့ ပုန်ကန်မှုနဲ့ နားလည်မှုလွဲတာတွေကိုပါ သူ သည်းခံရရှာတယ်။ လူတွေကို ထောက်ပံ့ဖို့နဲ့ ဦးဆောင်ဖို့အတွက် လူတွေရဲ့ အသိစိတ်တွေ နိုးကြားလာမယ့်အချိန်ကို စောင့်ဆိုင်းရင်း ဘုရားသခင်ဟာ သမ္မာတရားကို တိတ်တဆိတ် ဖော်ပြနေပါတယ်။ ဘုရားသခင်ရဲ့ ချစ်ခြင်းမေတ္တာက တကယ်ကို စစ်မှန်လိုက်တာ။ ဘုရားသခင် လုပ်ဆောင်သမျှ အရာအားလုံးဟာ လူသားမျိုးနွယ် အတွက်ချည်းပါပဲ။ အခုချိန်မှာ ဘုရားသခင်က ကျွန်မကို ခေါင်းဆောင်တစ်ယောက် ဖြစ်လာဖို့ အခွင့်အရေး ပေးခဲ့တယ်၊ ဘုရားသခင်ရဲ့ ချစ်ခြင်းမေတ္တာကို ပြန်ပေးဆပ်ဖို့ ကျွန်မတာဝန်ကို ကောင်းကောင်းမွန်မွန် ဖြည့်ဆည်းရမယ်။

နောက်ပိုင်းမှာ ကျွန်မယောက်ျားက ကျွန်မကို တားလို့မရတော့ဘူးဆိုတာကို မြင်သွားတော့ “အခုတော့ ငါ ရှင်းရှင်းလင်းလင်း မြင်သွားပြီထင်တယ်။ မင်း ဘုရားကို ယုံကြည်တာကို ဘယ်သူမှ တားလို့မရဘူးပဲ။ အဲဒီလိုဆိုမှတော့၊ မင်း ယုံကြည်ချင်သလိုသာ ယုံကြည်ပေတော့။ ငါ ဂရုမစိုက်တော့ဘူး။ ဒါပေမဲ့ မင်း အိမ်မှာပဲ ယုံကြည်လို့ရမယ်။ အပြင်ထွက်လို့မရဘူး၊ ပြီးတော့ တခြားလူတွေကိုလည်း ငါတို့အိမ်ကို လာခွင့်မပေးနိုင်ဘူး။ မင်း သဘောတူတယ်ဆိုရင်တော့၊ ငါတို့ ဆက်ပြီး အတူတူ နေလို့ရတယ်၊ သဘောမတူဘူးဆိုရင်တော့ ငါတို့ ကွာရှင်းရလိမ့်မယ်” လို့ ပြောတယ်။ သူ့စကားကို ကြားလိုက်ရတဲ့အခါ၊ သူက ကျွန်မကို အပြင်ထွက်ခွင့် လုံးဝ ပေးဦးမှာမဟုတ်သေးဘူးဆိုတာကို ကျွန်မ သဘောပေါက်လိုက်တယ်။ သူက ကျွန်မကို လတ်တလော ငြိမ်သွားအောင် ချွေးသိပ်နေတာဖြစ်ပြီး၊ အဲဒီနောက် အသင်းတော်နဲ့၊ ညီအစ်ကိုမောင်နှမတွေနဲ့ ကျွန်မရဲ့ ဆက်သွယ်မှုကို တဖြည်းဖြည်း ဖြတ်တောက်ပြီး၊ အဆုံးမှာတော့ ကျွန်မ ဆက်မယုံကြည်နိုင်တော့အောင် လုပ်ဖို့ ကြိုးစားနေတာပဲဆိုတာကို ကျွန်မ သိလိုက်တယ်။ သူ့ရဲ့ ထောင်ချောက်ထဲကို ကျွန်မ ကျသွားလို့ မဖြစ်ဘူးလေ။ ဒါကြောင့် ကျွန်မက “ဘုရားသခင်ကို ကျွန်မ ယုံကြည်တာကို ရှင် တကယ် သဘောတူတယ်ဆိုရင်၊ ညီအစ်ကိုမောင်နှမတွေနဲ့ ကျွန်မ ပေါင်းသင်းဆက်ဆံတာကို မကန့်သတ်ပါနဲ့၊ စုဝေးပွဲတွေ သွားတာ ဒါမှမဟုတ် ကျွန်မတာဝန်ကို ထမ်းဆောင်တာတွေကိုလည်း မကန့်သတ်ပါနဲ့။ ကျွန်မ ဘယ်လို ယုံကြည်ရမလဲဆိုတာကို ရှင် ဆုံးဖြတ်ခွင့် မရှိဘူး” လို့ ပြတ်ပြတ်သားသားပဲ ပြောလိုက်တယ်။ သူက စိုးရိမ်တကြီးနဲ့ “မင်းရဲ့ လမ်းခရီးကို မင်းယုံကြည်နေရင် မင်း အနှေးနဲ့အမြန် အဖမ်းခံရလိမ့်မယ်။ မင်း အဖမ်းခံရတာနဲ့၊ ငါလည်း ငြိစွန်းပြီး ဘာအလားအလာမှ ရှိတော့မှာ မဟုတ်ဘူး။ မင်းက ဒီလိုပဲ ဖြစ်ချင်တယ်ဆိုရင်တော့ ငါတို့ ကွာရှင်းရမှာပဲ” လို့ ပြောတယ်။ သူက သူ့စိတ်ထဲမှာ ရှိသမျှ အရာအားလုံးကို ထုတ်ပြောလာတာပါ။ ကျွန်မ တစ်ခဏလောက် ကြက်သေသေသွားတယ်။ သူက ကျွန်မ အဖမ်းခံရပြီး ဒုက္ခရောက်မှာကို စိုးရိမ်နေတာ မဟုတ်ဘူး။ သူ့ရဲ့ ကိုယ်ပိုင် အနာဂတ် ထိခိုက်သွားမှာကို သူ စိုးရိမ်နေတာပဲ။ ဒီလိုအခြေအနေမျိုး ဖြစ်နေမှတော့၊ သူ့ရဲ့ ဆုံးဖြတ်ချက်ကို ကျွန်မ လေးစားရမှာပေါ့။ ဒါနဲ့ ကျွန်မက “ကောင်းပြီလေ။ ကွာရှင်းဖို့ ကျွန်မ သဘောတူတယ်။ ဘယ်တော့ သွားလုပ်ကြမလဲ” လို့ ပြောလိုက်တယ်။ သူလည်း မှင်တက်သွားပြီး၊ မေးတယ်။ “မင်း သေသေချာချာ စဉ်းစားပြီးပြီလား။ နောင်ကျရင် မင်း တကယ် နောင်တမရဘူးမဟုတ်လား” တဲ့။ ကျွန်မကလည်း “လူတိုင်းက ကိုယ့်ရွေးချယ်မှုကိုယ် လုပ်နိုင်တယ်လေ၊ ပြီးတော့ လူတိုင်းမှာ လျှောက်စရာ ကိုယ့်လမ်းကြောင်းနဲ့ကိုယ် ရှိကြတာပဲ။ ကျွန်မ နောင်တမရပါဘူး” လို့ ပြောလိုက်တယ်။ အဲဒီလိုနဲ့ပဲ ကွာရှင်းဖို့ လုပ်ငန်းစဉ်တွေ လုပ်ဆောင်ရအောင် ကျွန်မတို့ သွားခဲ့ကြတယ်။ ပြည်သူ့ရေးရာဌာနကနေ ထွက်လာပြီး ကားပေါ် ပြန်ထိုင်လိုက်တဲ့အခါ၊ ကြီးမားတဲ့ ဝန်ထုပ်ဝန်ပိုးကြီးတစ်ခုကို ချထားလိုက်ရသလို ကျွန်မ ခံစားလိုက်ရတယ်။ ဒါပေမဲ့ သူကတော့ ငိုပြီး၊ ပြောတယ်။ “ဒီကွာရှင်းတာက ငါ့ဘဝမှာ အဝမ်းနည်းဆုံး ကိစ္စပဲ။ မင်းကို ငါ တကယ် မကွာရှင်းချင်ခဲ့ပါဘူး၊ ဒါပေမဲ့ မင်းက ဘုရားကို ယုံကြည်ဖို့ပဲ မရမက ရွေးချယ်နေတော့၊ ငါ့မှာ တခြားရွေးချယ်စရာ မရှိတော့လို့ပါ” တဲ့။ သူ့ပါးပြင်ပေါ်ကို မျက်ရည်ပေါက်တွေ စီးကျလာတာကို ကျွန်မ မြင်တော့၊ တိတ်တဆိတ် သက်ပြင်းချလိုက်မိတယ်။ ကျွန်မ စိတ်ထဲမှာ တွေးလိုက်တယ်၊ “ရှင်က ဘုရားသခင်ကို မယုံကြည်တော့၊ ရှင် နားမလည်ပါဘူးလေ။ ဒီကိစ္စတွေ အားလုံးက ကွန်မြူနစ်ပါတီကြောင့် ဖြစ်ရတာပါ။ သူက ဘုရားသခင်ကို အတိုက်အခံလုပ်တယ်၊ ဘုရားသခင်နောက်လိုက်တဲ့ သူတွေကို နှိပ်စက်ညှဉ်းပန်းတယ်၊ ပြီးတော့ အခြေအမြစ်မရှိတဲ့ ကောလာဟလတွေကို ဖြန့်ဝေပြီး၊ လူတွေ ဘုရားသခင်နောက် မလိုက်အောင် တားဆီးဖို့အတွက် မိသားစုဝင်တွေကို အသုံးချတယ်။ ရှင်က ကွန်မြူနစ်ပါတီရဲ့ ဆိုးညစ်မှုကို ထိုးထွင်းမမြင်နိုင်ဘဲ ကွန်မြူနစ်ပါတီ စနစ်ထဲမှာ အရာရှိတစ်ယောက်အနေနဲ့ အလုပ်လုပ်ပြီး ရှင့်ရဲ့ အသက်မွေးဝမ်းကျောင်းကို လိုက်စားဖို့ပဲ မရမက ရွေးချယ်နေတာ။ ကျွန်မတို့ ဘယ်လိုလုပ် အတူတူ လျှောက်လှမ်းလို့ ရနိုင်တော့မှာလဲ” လို့ပေါ့။ ကားကတော့ ဆက်ထွက်လာခဲ့တယ်၊ ဒါပေမဲ့ ကျွန်မတို့ဟာ အဆုံးမှာတော့ လမ်းခွဲပြီး မတူညီတဲ့ လမ်းကြောင်းတွေဆီကို သွားကြရတော့မယ်ဆိုတာကို ကျွန်မ သိနေခဲ့တယ်။

အဲဒီအချိန်ကစပြီး၊ နောက်ဆုံးတော့ ချုပ်ချယ်မှုတွေမရှိဘဲ ဘုရားသခင်ကို လွတ်လွတ်လပ်လပ် ယုံကြည်ပြီး ကျွန်မတာဝန်ကို ထမ်းဆောင်နိုင်ခဲ့ပါပြီ။ အိမ်ထောင်ရေးနဲ့ မိသားစုဆိုတဲ့ ကျော့ကွင်းထဲကနေ တစ်ဆင့်ပြီးတစ်ဆင့် ရုန်းထွက်လွတ်မြောက်ဖို့ ကျွန်မကို ကူညီပေးခဲ့တဲ့ ဘုရားသခင်ရဲ့ ဦးဆောင်မှုအတွက် ကျွန်မ အရမ်းကို ကျေးဇူးတင်မိပါတယ်။


၃၆။ မိမိ၏ တာဝန်ကို ကောင်းကောင်းထမ်းဆောင်ခြင်းသည် ဘုရားသခင် အပ်နှံထားသည့် အထူးတာဝန်ဖြစ်သည်

ချင့်ထျန်၊ တရုတ်ပြည်

ကျွန်မတို့ မိသားစုက သိပ်မပြေလည်ဘူး။ ကျွန်မ ငယ်ငယ်လေးတုန်းကဆို ကျွန်မနဲ့ မောင်လေးကို ကျောင်းထားပေးဖို့အတွက် အဖေက အဝေးမှာ အလုပ်သွားလုပ်ပြီး ငွေရှာခဲ့ရတာ။ သူက ချွေချွေတာတာ နေထိုင်ပြီး နေမကောင်းရင်တောင် မနားခဲ့ဘူးလေ။ ငယ်ရွယ်ပြီး အသိဉာဏ် မကြွယ်ဝသေးတဲ့ အရွယ်မှာတောင်၊ ကျွန်မတို့ကို ကျွေးမွေးပြုစုဖို့ အဖေ ဒုက္ခအများကြီး ခံခဲ့ရတယ်လို့ ကျွန်မ ခံစားခဲ့ရတယ်၊ ဒါကြောင့် ကြီးလာရင် အဖေ့အပေါ် သားသမီးဝတ်ကျေပွန်မယ်လို့ ကျွန်မ ဆုံးဖြတ်ခဲ့တာပေါ့။ ကျွန်မက ငယ်သေးပေမဲ့၊ အဝတ်လျှော်တာ၊ ဟင်းချက်တာနဲ့ မောင်လေးကို ထိန်းတာလိုမျိုး အိမ်မှုကိစ္စတွေကို တတ်နိုင်သလောက် ကူညီလုပ်ပေးခဲ့တယ်၊ အိမ်နီးချင်းတွေကလည်း “လိမ္မာပြီး အလုပ်ကြိုးစားတဲ့ သမီးလေးပဲ” ဆိုပြီး ကျွန်မကို ချီးကျူးကြတယ်။ ကျွန်မ ကြီးလာတဲ့အခါ၊ လတိုင်း မုန့်ဖိုး နည်းနည်းပဲ ချန်ထားပြီး ကျန်တဲ့ ဝင်ငွေတွေကို မိဘတွေကို ပေးခဲ့တယ်၊ ပြီးတော့ မိဘတွေအတွက် အဝတ်အစားတွေ၊ အစားအသောက်တွေနဲ့ တခြား လိုအပ်တဲ့ ပစ္စည်းတွေကို ခဏခဏ ဝယ်ပေးခဲ့တယ်။ တစ်ခါတလေဆို ကျွန်မ ဝယ်ပေးတဲ့ အဝတ်အစားသစ်တွေကို အဖေဝတ်ပြီး ဆွေမျိုးတွေ၊ အိမ်နီးချင်းတွေကို “ကြည့်ပါဦး၊ ငါ့သမီး ငါ့အတွက် ဝယ်ပေးထားတာလေ” ဆိုပြီး ဝမ်းသာအားရ ပြောတတ်တယ်။ မိဘတွေ အဲဒီလို ပျော်နေတာကို မြင်ရတော့ ကျွန်မလည်း ဝမ်းသာရတာပေါ့။

၂၀၀၉ ခုနှစ်မှာ၊ ဘုရားသခင်ကို ကျွန်မ တွေ့ရှိခဲ့ပြီး နောက်ဆုံးမှာတော့ အသင်းတော်မှာ တာဝန်တစ်ခု ထမ်းဆောင်ခဲ့တယ်။ အဲဒီအချိန်တုန်းက ကျွန်မ တာဝန်ထမ်းဆောင်နေတဲ့ နေရာက အိမ်နဲ့ နီးတော့ မိဘတွေဆီကို ခဏခဏ သွားလည်လို့ ရခဲ့တယ်။ ၂၀၁၃ ခုနှစ် ရောက်တော့၊ တရုတ်ကွန်မြူနစ်ပါတီ ရဲတွေက ကျွန်မရဲ့ ယုံကြည်ခြင်းအကြောင်းကို သိသွားပြီး ကျွန်မကို ဖမ်းဖို့ အိမ်အထိ လာကြတယ်၊ အဲဒီနောက်ပိုင်းကစပြီး ကျွန်မ အိမ်ပြန်လို့ မရတော့ဘူးလေ။ ၂၀၁၇ ခုနှစ်၊ နိုဝင်ဘာလမှာ၊ အဖေ ကားတိုက်မှုဖြစ်ပြီး လက်ကောက်ဝတ် ကျိုးသွားတယ်လို့ ကျွန်မ သိလိုက်ရတယ်။ ဒါကို ကြားလိုက်ရတော့၊ ကျွန်မ ဂနာမငြိမ် ဖြစ်သွားပြီး အဖေ့ကို သွားကြည့်ဖို့ အိမ်ပြန်ချင်ခဲ့တယ်။ သူ့ကို တိုက်တဲ့ ယာဉ်မောင်းကလည်း တာဝန်ယူဖို့ ငြင်းလို့၊ တရားရုံးသွားရမယ်ဆိုတာကိုလည်း ကြားလိုက်ရတယ်။ ကျွန်မ အရမ်း စိတ်ပူသွားပြီး တွေးမိတယ်၊ “မောင်လေးကလည်း အိမ်မှာမရှိဘူး၊ အမေက အဖေ့ကို ပြုစုရင်းနဲ့ ဒီကိစ္စတွေအားလုံးကို ဖြေရှင်းနေရမှာ။ သူ နိုင်နိုင်နင်းနင်း လုပ်နိုင်ပါ့မလား။ ငါသာ အိမ်မှာရှိရင်၊ အဖေ့ကို ပြုစုဖို့ ကူညီပေးနိုင်မှာ၊ ဒါပေမဲ့ ဒီလို ကိစ္စကြီး ဖြစ်နေတာတောင်၊ သူတို့ရဲ့ ဝန်ထုပ်ဝန်ပိုးကို ငါ မမျှဝေပေးနိုင်ဘူး” ပေါ့။ သူတို့အပေါ် အရမ်းကို အပြစ်ရှိသလို ခံစားရပြီး၊ အိမ်ပြန်ပြီး အဖေ့ကို တကယ် ပြုစုချင်ခဲ့တယ်၊ ဒါပေမဲ့ ဖမ်းဆီးခံရမှာကို ကြောက်တော့၊ မစဉ်းစားမဆင်ခြင်ဘဲ ပြန်သွားဖို့ ကျွန်မ မရဲခဲ့ဘူး။ ဒါပေမဲ့ ကျွန်မ တွေးမိတယ်၊ “ဆေးရုံမှာရှိတဲ့ အဖေ့ကို သွားမကြည့်ရင်၊ ဆွေမျိုးတွေနဲ့ သူငယ်ချင်းတွေက လူ့သဘာဝနဲ့ အသိစိတ် ကင်းမဲ့တယ်လို့ ငါ့ကို ဆူကြမှာ မဟုတ်လား” ပေါ့။ ကျွန်မ အရမ်းကို စိတ်ရှုပ်ထွေးခဲ့ပြီး အိမ်ပြန်ဖို့ကိုပဲ စိတ်စောနေခဲ့တယ်။ ဒါနဲ့ ကျွန်မရဲ့ အလုပ်တွေကို ပြီးအောင် အချိန်ပိုလုပ်ခဲ့ပြီး၊ တရုတ်ပြက္ခဒိန် ၁၂ လပိုင်း ၂၉ ရက်နေ့မှာ၊ အန္တရာယ်ကို မမှုဘဲ အိမ်ပြန်ခဲ့တယ်။

အိမ်ရောက်တဲ့အချိန်မှာ အဖေက ဆေးရုံက ဆင်းလာပြီဖြစ်ပြီး၊ အဖေ ကောင်းကောင်း သက်သာနေတာကို မြင်တော့မှပဲ ကျွန်မ စိတ်အေးသွားတော့တယ်။ ကျွန်မကို မြင်တော့ အဖေက အရမ်းဝမ်းသာခဲ့တယ်၊ ဒါပေမဲ့ သိပ်မကြာခင်မှာပဲ၊ သူ့မျက်နှာမှာ စိုးရိမ်ပူပန်မှုတွေ ဖုံးလွှမ်းသွားတယ်၊ ဘာဖြစ်လို့လဲဆိုတော့ လွန်ခဲ့တဲ့ သုံးလေးနာရီလောက်ကမှ ကျွန်မရဲ့ ယုံကြည်ခြင်းနဲ့ ပတ်သက်ပြီး မေးမြန်းဖို့ မွေးရပ်မြေကို ပြန်လာခဲ့ဖို့ အဖေ့ကို ရဲတွေက ဖုန်းဆက်ခေါ်ထားလို့ပဲ။ ရဲတွေရဲ့ နှောင့်ယှက်မှုကို ရင်ဆိုင်ရတော့၊ ကျွန်မတို့ မိသားစုဟာ အရမ်းကို ဖိနှိပ်ခံရပြီး အကူအညီမဲ့နေတယ်လို့ ခံစားခဲ့ရတယ်။ အဖေ ထွက်သွားပြီးတဲ့နောက်မှာ ကျွန်မ ဘယ်မှာလဲဆိုတာ စုံစမ်းဖို့ ရဲစခန်းက တစ်နှစ်ကို သုံးလေးကြိမ် အိမ်ကို ဖုန်းဆက်တတ်တဲ့အပြင် အဘိုးအဘွားတွေအိမ်ကိုလည်း သွားပြီး ခဏခဏ နှောင့်ယှက်တတ်တယ်လို့ အမေက ပြောပြတယ်။ နှစ်သစ်ကူးနဲ့ အားလပ်ရက်တိုင်းမှာလည်း ကျွန်မ အိမ်ပြန်လာသလားဆိုပြီး ရဲတွေက လာမေးတတ်တယ်လို့ သူက ပြောပြသေးတယ်။ အမေ့ဆီက ဒါကို ကြားရတော့ ကျွန်မ တကယ်ကို ဒေါသထွက်မိတယ်။ ကျွန်မ အိမ်က ထွက်လာကတည်းက ဒီနှစ်တွေတစ်လျှောက်လုံး ရဲတွေက ကျွန်မကို လိုက်ရှာနေလိမ့်မယ်လို့ မထင်ထားခဲ့တဲ့အပြင် နှစ်သစ်ကူးမှာတောင် မိဘတွေကို နှောင့်ယှက်လိမ့်မယ်လို့ မထင်ထားခဲ့ဘူးလေ။ ဒါပေမဲ့ တစ်ချိန်တည်းမှာပဲ၊ အိမ်ကို ရဲတွေ လာဖမ်းမှာကို ကြောက်နေတော့၊ အိမ်မှာ နေခဲ့ရတဲ့ နှစ်ရက်လုံးလုံး တစ်ချိန်လုံး ထိတ်လန့်တုန်လှုပ်နေခဲ့ရတယ်။ အဖေ့ကို ထပ်တွေ့ရအောင်လို့ သူပြန်လာတာကို စောင့်ချင်ခဲ့ပေမဲ့၊ တတိယမြောက်နေ့ ရောက်တဲ့အထိ သူ ပြန်မလာသေးဘူး။ ကျွန်မ အရမ်းကို စိတ်မသက်မသာ ဖြစ်ရပြီး၊ အိမ်မှာ ကြာကြာနေလေ အန္တရာယ်ပိုများလေပဲလို့ တွေးမိတော့၊ မြန်မြန်ပဲ ထွက်လာခဲ့လိုက်တယ်။ ကျွန်မ တာဝန်ထမ်းဆောင်တဲ့နေရာကို ပြန်ရောက်တဲ့အခါ၊ အိမ်မှာ ဖြစ်ပျက်ခဲ့တာတွေကိုပဲ တွေးနေမိပြီး စိတ်ငြိမ်အောင် မထားနိုင်ခဲ့ဘူး။ ကျွန်မ တွေးမိတယ်၊ “တခြားသူတွေရဲ့ သားသမီးတွေက နှစ်သစ်ကူးမှာ မိဘတွေကို သွားတွေ့ကြတယ်၊ အာဟာရဖြစ်စေမဲ့ ပစ္စည်းတွေ ဝယ်သွားပေးပြီး မိသားစုအကြောင်းတွေ ပြောရင်း ရင်ဖွင့်စကားပြောကြတယ်။ ဒါပေမဲ့ ငါကတော့ အိမ်ကိုတောင် သိပ်မပြန်ရတဲ့အပြင် မိဘတွေအတွက်လည်း အချိန်သိပ်မပေးနိုင်ဘူး။ ဒါ့အပြင်၊ ငါ့ကြောင့် ရဲတွေက သူတို့ကို ဆက်တိုက် နှောင့်ယှက်နေကြသေးတယ်။ အဖေ ပြန်သွားတဲ့အခါ ရဲတွေက သူ့ကို ဘယ်လို ဆက်ဆံမလဲဆိုတာကိုတောင် ငါ မသိဘူး” လို့ပေါ့။ ကျွန်မ တကယ်ကို ဝမ်းနည်းခဲ့ရတယ်။ ကိုယ့်တာဝန်ကို ထမ်းဆောင်နေပေမဲ့လည်း၊ မိဘတွေအကြောင်း တွေးမိတိုင်း ကျွန်မ စိတ်မကောင်းဖြစ်ရတယ်။

နောက်ပိုင်းမှာ၊ ဘုရားနှုတ်ကပတ်တော် တစ်ပိုဒ်ကို ဖတ်လိုက်ရတော့ ကျွန်မရဲ့ အခြေအနေ နည်းနည်း တိုးတက်လာခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “မိဘအချို့သည် ကြီးမားပြီး ကြီးပွားချမ်းသာသော မိသားစုတစ်စုနှင့်ဆိုင်သည့် အိမ်တွင်း အတိသုခနှင့် ပျော်ရွှင်မှုကို မွေ့လျော်ခံစားနိုင်ရန် ထိုကောင်းချီးနှင့် ကံကြမ္မာရှိကြသည်။ ဤသည်မှာ ဘုရားသခင်၏ အချုပ်အခြာအာဏာဖြစ်ပြီး ၎င်းတို့ကို ဘုရားသခင်ပေးသည့် ကောင်းချီးတစ်ခု ဖြစ်သည်။ မိဘအချို့သည် ဤကံကြမ္မာမရှိကြချေ။ ၎င်းတို့အတွက် ဘုရားသခင်က ဤအရာကို မစီစဉ်ပေးခဲ့ပေ။ ပျော်ရွှင်သည့် မိသားစုတစ်စု ရှိခြင်းကို မွေ့လျော်ခံစားရန်၊ သို့မဟုတ် မိမိတို့ သားသမီးများက မိမိတို့နံဘေးတွင်ရှိနေခြင်းကို မွေ့လျော်ခံစားရန် ကောင်းချီးခံစားရခြင်း မရှိကြပေ။ ဤသည်မှာ ဘုရားသခင်၏ စီစဉ်ညွှန်ကြားမှုဖြစ်ပြီး လူတို့က ဤအရာကို အတင်းအကျပ်ပြု၍မရပေ။ မည်သို့ပင်ဖြစ်စေ နောက်ဆုံးတွင် သားသမီးဝတ်ကျေပွန်ခြင်းနှင့် ပတ်သက်လာသည့်အခါ လူတို့သည် အနည်းဆုံးအနေဖြင့် ကျိုးနွံနာခံမှုရှိသည့် စိတ်နေစိတ်ထားတစ်ခု ရှိရမည်။ ပတ်ဝန်းကျင်က အခွင့်ပေးပြီး ထိုသို့လုပ်ဆောင်ရန် သင့်ထံတွင် လူအင်အားငွေအင်းအားရှိလျှင် သင်၏ မိဘများကို သင် သားသမီးဝတ်ကျေပွန်နိုင်သည်။ ပတ်ဝန်းကျင်က အခွင့်မပေးသကဲ့သို့ သင့်ထံတွင် လူအင်အားငွေအင်းအားကင်းမဲ့လျှင် အတင်းမကြိုးစားနှင့်။ ဤသည်ကို မည်သို့ ခေါ်ဆိုသနည်း။ (ကျိုးနွံနာခံမှုဖြစ်သည်။) ဤအရာကို ကျိုးနွံနာခံမှုဟု ခေါ်သည်။ ဤကျိုးနွံနာခံမှုသည် အဘယ်သို့ ဖြစ်လာသနည်း။ ကျိုးနွံနာခံမှုအတွက် အခြေခံအကြောင်းရင်းမှာ အဘယ်နည်း။ ထိုအရာသည် ဘုရားသခင် စီစဉ်ထားပြီး ဘုရားသခင် အုပ်စိုးထားသည့် ဤအရာများအားလုံးပေါ်တွင် အခြေခံပေသည်။ လူတို့အနေဖြင့် ရွေးချယ်ရန် ဆန္ဒရှိကောင်းရှိနိုင်သော်လည်း မရွေးချယ်နိုင်ကြ၊ ရွေးချယ်ပိုင်ခွင့်မရှိကြဘဲ ၎င်းတို့ ကျိုးနွံနာခံသင့်ကြပေသည်။ လူတို့ ကျိုးနွံနာခံသင့်ပြီး အရာရာကို ဘုရားသခင်က စီစဉ်ညွှန်ကြားထားကြောင်းကို သင် ခံစားရသည့်အခါ သင်၏ စိတ်နှလုံးတွင် သာ၍ ငြိမ်သက်မှုခံစားရသည်မဟုတ်လော။ (ခံစားရပါသည်။) ထို့နောက်တွင် သင်၏ အသိစိတ်ထဲတွင် လိပ်ပြာမသန့်ဆဲ ဖြစ်လိမ့်မည်လော။ စဉ်ဆက်မပြတ် လိပ်ပြာမသန့်ဟု ခံစားရလိမ့်မည် မဟုတ်တော့ဘဲ သင်၏ မိဘများကို သားသမီးဝတ်မကျေပွန်သည့် စိတ်ကူးသည် သင့်ကို စိုးမိုးထားတော့မည် မဟုတ်ပေ။ ဤသည်တို့မှာ လူ့သဘာဝအတွင်းရှိ ပုံမှန်အတွေး သို့မဟုတ် ဗီဇအချို့ဖြစ်ပြီး မည်သူမျှ မရှောင်လွှဲနိုင်ကြသည်နှင့်အမျှ ထိုအကြောင်းကို သင် ရံဖန်ရံခါ တွေးကောင်းတွေးနိုင်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားလက်တွေ့ကျမှု ဆိုသည်မှာ အဘယ်နည်း။) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ၊ ဒီဘဝမှာ မိဘတွေဟာ သူတို့သားသမီးတွေဆီကနေ ကောင်းချီး ဘယ်လောက် ခံစားရတယ်၊ ပြီးတော့ သားသမီးတွေအတွက် ဘယ်လောက် ဆင်းရဲဒုက္ခ ခံစားရတယ်ဆိုတာတွေ အားလုံးက ဘုရားသခင် အမိန့်နဲ့ ပြဋ္ဌာန်းထားပြီးသားပါလားဆိုတာကို ကျွန်မ နားလည်လိုက်တယ်။ မိဘတချို့က တစ်သက်လုံး သားသမီးတွေ အနားမှာရှိပြီး မိသားစု ပျော်ရွှင်မှုကို ခံစားရပေမဲ့၊ တချို့ကတော့ အဲဒီလို ဘဝမျိုး မရကြဘူး။ ဒီအရာတွေအားလုံးမှာ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေ ပါဝင်နေပါတယ်။ အဖေ ကားတိုက်မှု ဖြစ်တုန်းက အစပိုင်းမှာ တိုက်တဲ့ ယာဉ်မောင်းက တာဝန်ယူဖို့ ငြင်းခဲ့ပေမဲ့၊ မထင်မှတ်ဘဲ ဖြတ်သွားတဲ့ သတင်းထောက်တစ်ယောက်က အဲဒီ ယာဉ်တိုက်မှုအကြောင်းကို ဖွင့်ချပေးခဲ့တယ်။ နောက်ပိုင်း၊ အမေက ဆေးရုံမှာ ရှေ့နေတစ်ယောက်နဲ့ တွေ့ပြီး၊ အဲဒီရှေ့နေက အမှုအတွက် အခမဲ့ ရှေ့နေလိုက်ပေးခဲ့တော့ ကိစ္စက ချောချောမွေ့မွေ့ ဖြေရှင်းခဲ့တယ်။ ဒါက မိဘတွေ သူတို့ဘဝမှာ ဘာတွေကြုံရမယ်၊ ကောင်းချီး ဘယ်လောက်ခံစားရပြီး ဆင်းရဲဒုက္ခ ဘယ်လောက်ခံစားရမယ်ဆိုတာတွေကို ဘုရားသခင်က ကြိုတင်ပြဋ္ဌာန်းထားပြီးသား ဖြစ်တယ်ဆိုတာကို ကျွန်မ သဘောပေါက်စေခဲ့တယ်။ ဒီအရာတွေက မိဘတွေဘေးမှာ သားသမီးတွေ ရှိမရှိဆိုတာနဲ့ ဘာမှမဆိုင်ပါဘူး၊ ပြီးတော့ ကျွန်မအနေနဲ့ အရာရာကို ဘုရားနှုတ်ကပတ်တော်တွေအပေါ် အခြေခံပြီး ရှုမြင်သင့်တယ်၊ မိဘတွေကို ဘုရားသခင်ရဲ့ လက်ထဲ အပ်နှံသင့်တယ်၊ ဘုရားသခင်ရဲ့ အချုပ်အခြာအာဏာကို ကျိုးနွံနာခံပြီး ကိုယ့်တာဝန်ကို ကောင်းကောင်း ဖြည့်ဆည်းသင့်တယ်။ ဒါကသာ အမြော်အမြင်ရှိတဲ့ ရွေးချယ်မှုပါပဲ။ ဒီတစ်ခေါက် အိမ်အလည်သွားတုန်းက မိဘတွေကို စိတ်ပိုင်းဆိုင်ရာ နှစ်သိမ့်မှု နည်းနည်းပေးတာကလွဲရင် သူတို့အတွက် ကျွန်မ ဘာမှ မလုပ်ပေးနိုင်ခဲ့ဘူးဆိုတာကိုလည်း ကျွန်မ တွေးမိတယ်။ ပြောင်းပြန်ပြောရရင်၊ အိမ်မှာ ကျွန်မသာ အဖမ်းခံရရင်၊ ကိုယ့်တာဝန်ကို မထမ်းဆောင်နိုင်တော့ရုံတင်မကဘဲ ကျွန်မရဲ့ အသက်ကိုလည်း အန္တရာယ်ဖြစ်စေမှာဖြစ်ပြီး ကျွန်မ အဖမ်းခံရတာကို မြင်ရင် မိဘတွေက ပိုပြီးတော့တောင် စိတ်ဆင်းရဲ ဝမ်းနည်းရဦးမှာလေ။ နောင်မှာတော့၊ ကိစ္စတစ်ခုခု ကြုံလာရင် ဘုရားသခင်ကို ပိုပြီး ဆုတောင်းတဲ့အပြင် ရှာဖွေရမယ်၊ ပြီးတော့ ခံစားချက်တွေအပေါ် အခြေခံပြီး မလုပ်ဆောင်လို့ မရတော့ဘူး။

၂၀၂၃ ခုနှစ်၊ ဩဂုတ်လရဲ့ တစ်နေ့မှာ၊ လွန်ခဲ့တဲ့ နှစ်နှစ်က အဖေ နှလုံးသွေးကြောကျဉ်းရောဂါ ဖြစ်ခဲ့တယ်ဆိုပြီး မောင်လေးဆီကနေ စာတစ်စောင် ရခဲ့တယ်၊ ပြီးတော့ ကျွန်မကို ထပ်မတွေ့ရတော့ဘဲ တစ်နေ့ ရုတ်တရက် သေသွားမှာကို အဖေက အမြဲ ကြောက်နေခဲ့တယ်တဲ့။ ကျွန်မ အဖမ်းခံရပြီး ရဲတွေရဲ့ ညှဉ်းပန်းနှိပ်စက်တာကို ခံရတယ်လို့ အဖေက အမြဲ သံသယရှိနေခဲ့တာကြောင့် စိတ်ဓာတ်ကျနေခဲ့တယ်၊ ပြီးတော့ ကျွန်မဆီမှာ ဆိုးရွားတဲ့ အရာတွေ ဖြစ်နေတယ်လို့ ခဏခဏ အိပ်မက်မက်တယ်ဆိုတဲ့ အကြောင်းကိုလည်း သူက ပြောပြထားတယ်။ သူက ကျွန်မကို လွမ်းတဲ့အကြောင်း မိသားစုကို ခဏခဏ ပြောပြရင်း ငိုတတ်တယ်တဲ့။ စာကို ဖတ်နေရင်းနဲ့ ကျွန်မ ခေါင်းထဲမှာ ဘာမှမရှိတော့ဘူး။ စာထဲမှာ ရေးထားတဲ့သူဟာ ကျွန်မ အဖေဆိုတာကို မယုံနိုင်အောင် ဖြစ်ခဲ့ရတယ်။ ကျွန်မ တွေးမိတယ်၊ “အဖေက အမြဲတမ်း ကျန်းမာရေး ကောင်းခဲ့တာ။ ဘယ်လိုလုပ်ပြီး ရုတ်တရက် နှလုံးသွေးကြောကျဉ်းရောဂါနဲ့ စိတ်ဓာတ်ကျတာတွေ ဖြစ်ရတာလဲ။ အဖေက ငါ့အကြောင်း ပြောတိုင်း ငိုပြီး ငါ့ကို ဘယ်လောက်လွမ်းတယ်ဆိုတဲ့အကြောင်း ဆက်တိုက် ပြောနေတာ။ သူ့ရောဂါက ငါ့ကို စိတ်ပူနေတာကြောင့် ဖြစ်လာတာလား။ ငါ့အတွက် အမြဲ ကြောက်လန့်နေရတာက သူ့ကို စိတ်ဓာတ်ကျစေတာလား” လို့ပေါ့။ ကျွန်မ အရမ်းကို ရင်ကွဲမတတ်ခံစားရပြီး မျက်လုံးထဲမှာ မျက်ရည်တွေ ဝဲလာတယ်။ မိဘတွေက ကျွန်မကို ဘယ်လောက်တောင် အပင်ပန်းခံ ကျွေးမွေးပြုစုခဲ့တယ်၊ သူတို့အတွက် ဘယ်လောက်တောင် ခက်ခဲခဲ့တယ်ဆိုတာကို ကျွန်မ တွေးမိတယ်။ သူတို့ကို မပြုစုခဲ့တဲ့အပြင် တရုတ်ကွန်မြူနစ်ပါတီရဲ့ နှောင့်ယှက်တာကို ခံရအောင်လည်း ကျွန်မ လုပ်ခဲ့မိတယ်။ သူတို့က ကျွန်မကို စိတ်ပူနေရပြီး အကြောက်တရားနဲ့ နေထိုင်နေကြရတယ်၊ ပြီးတော့ အဖေဆိုရင် စိတ်ကျရောဂါတောင် ဖြစ်နေပြီလေ။ ဆွေမျိုးတွေနဲ့ သူငယ်ချင်းတွေက သေချာပေါက် ကျေးဇူးကန်းပြီး အသိစိတ် ကင်းမဲ့တယ်ဆိုပြီး ကျွန်မကို ကဲ့ရဲ့ကြမှာပဲ။ ကျွန်မစိတ်ထဲမှာ အရမ်းကို လိပ်ပြာမလုံသလို ခံစားရတယ်။ ပြင်းထန်တဲ့ နှလုံးသွေးကြောကျဉ်းရောဂါက အသက်အန္တရာယ်ရှိနိုင်တယ်ဆိုတာကိုလည်း ကျွန်မ တွေးမိတယ်။ ဒီရောဂါက စိတ်လှုပ်ရှားတာကို တကယ် မခံနိုင်ဘူး၊ ပြီးတော့ အဖေက ကျွန်မကို အမြဲ စိတ်ပူနေပြီး သူ့စိတ်တွေကလည်း မကြည်ဘူးဆိုတော့၊ သူ့အသက်က အချိန်မရွေး အန္တရာယ်ရှိနိုင်တယ်လေ။ အဲဒီလိုမျိုး သူ ဆက်ပြီး စိတ်ဓာတ်ကျနေရင်၊ စိတ်လွတ်သွားမလား။ အဲဒီထက်ပိုပြီး ကျွန်မ ဆက်မတွေးရဲတော့ဘူး။ မျက်ရည်တွေက ထိန်းမနိုင်သိမ်းမရ ကျလာပြီး၊ မခံမရပ်နိုင်လောက်အောင် စိတ်ထိခိုက်နာကျင်ရတယ်။ ကျွန်မ ဒီလိုတောင် တွေးမိသေးတယ်၊ “အဲဒီတုန်းက ငါသာ ခေါင်းဆောင်အနေနဲ့ ရွေးချယ်မခံခဲ့ရရင်၊ အပြင်ထွက်ပြီး ခဏခဏ စုဝေးစရာ လိုမှာမဟုတ်ဘူး၊ ပြီးတော့ ရဲတွေရဲ့ စောင့်ကြည့်တာနဲ့ ဖမ်းဆီးတာကိုလည်း ခံရမှာ မဟုတ်ဘူး။ အဲဒါသာ မဖြစ်ခဲ့ရင်၊ ငါ အိမ်ကနေ ထွက်သွားစရာ လိုမှာမဟုတ်ဘူး၊ မိဘတွေ နေမကောင်းဖြစ်တဲ့အခါ သူတို့ကို ပြုစုဖို့ ငါ သူတို့အနားမှာ နေလို့ရမှာ၊ ပြီးတော့ အဖေလည်း ငါ့ကို စိတ်ပူပြီး လွမ်းရလို့ စိတ်ဓာတ်ကျမှာ မဟုတ်ဘူး” လို့ပေါ့။ နောက်ရက်နှစ်ရက်သုံးရက်လောက်အထိ မိဘတွေအပေါ် အပြစ်ရှိတယ်ဆိုတဲ့ ခံစားချက်ထဲမှာ ကျွန်မ နစ်မွန်းနေခဲ့တယ်၊ ကျွန်မရဲ့ အခြေအနေက အရမ်းဆိုးရွားနေပြီး၊ ကိုယ့်တာဝန်ကို လုပ်ဖို့ စိတ်မပါတော့ဘူး။ တစ်ခါတလေကျရင်၊ “ငါ အိမ်ပြန်ပြီး ငါဘာမှမဖြစ်ဘူးဆိုတာကို အဖေ့ကို ပြလိုက်ရင်၊ သူ့ခံစားချက်တွေ ပိုကောင်းလာပြီး၊ ပိုမြန်မြန် သက်သာလာမလား” ဆိုတဲ့ အတွေးတစ်ခု ခေါင်းထဲ ဝင်လာတတ်တယ်။ ဒီအရာတွေကို တွေးနေတာက ကျွန်မကို စိတ်ကစဉ့်ကလျားဖြစ်စေတယ်။ ကျွန်မရဲ့ ဆင်းရဲဒုက္ခထဲမှာ၊ ဘုရားသခင် ရှေ့မှောက်တိုးဝင်ပြီး ဆုတောင်းခဲ့တယ်၊ “ဘုရားသခင်၊ ဒီလိုကိစ္စတွေက ကိုယ်တော့်ရဲ့ ခွင့်ပြုချက်နဲ့ ဖြစ်လာတယ်ဆိုတာ သမီး သိပါတယ်၊ ပြီးတော့ ကိုယ်တော့် ရည်ရွယ်ချက်ကို သမီး ရှာဖွေသင့်ပေမဲ့၊ သမီးက ခံစားချက်တွေရဲ့ ဘောင်ခတ်တာကို ခံရပြီး မိဘတွေကို အမြဲ စိတ်ပူနေမိတယ်။ သမီး အရမ်း စိတ်ဆင်းရဲရပါတယ်။ သမ္မာတရားကို ရှာဖွေဖို့နဲ့ ခံစားချက်တွေရဲ့ ဘောင်ခတ်တာကနေ ရုန်းထွက်ဖို့ သမီးကို လမ်းပြပေးပါ” လို့ပေါ့။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ဖတ်ခဲ့ရတယ်။ “သင်သည် သင့်တာဝန်ကို အခြားတစ်နေရာ၌ ထမ်းဆောင်ရန် အိမ်မှ မထွက်ခွာဘဲ သင့်မိဘများအနီးတွင် နေခဲ့လျှင် ၎င်းတို့ နေမကောင်းဖြစ်ခြင်းကို သင်တားဆီးနိုင်ခဲ့မည်လော။ (မတားဆီးနိုင်ပါ။) သင့်မိဘများအသက်ရှင်မည်လော၊ သေမည်လောဆိုသည်ကို သင်ထိန်းချုပ်နိုင်သလော။ ၎င်းတို့ ချမ်းသာမည်လော၊ ဆင်းရဲမည်လောဆိုသည်ကို သင်ထိန်းချုပ်နိုင်သလော။ (မထိန်းချုပ်နိုင်ပါ။) သင့်မိဘများက မည်သည့်ရောဂါကို ရသည်ဖြစ်စေ ယင်းမှာ ၎င်းတို့သည် သင့်အား ပျိုးထောင်ခြင်းကြောင့် အလွန်မောပန်းသောကြောင့်၊ သို့မဟုတ် ၎င်းတို့က သင့်အား သတိရသောကြောင့် ဖြစ်မည်မဟုတ်ပေ။ အထူးသဖြင့် ၎င်းတို့သည် သင့်ကြောင့် ထိုအကြီးစားဖြစ်သော၊ ဆိုးဝါးသော၊ သေစေနိုင်သော ရောဂါတစ်ခုခုကို ကူးစက်မည်မဟုတ်ပေ။ ယင်းသည် ၎င်းတို့၏ ကံကြမ္မာဖြစ်ပြီး သင်နှင့် လုံးဝ မသက်ဆိုင်ပေ။ သင်က မည်မျှ သားသမီးဝတ်ကျေပွန်ပါစေ သင်အစွမ်းဆောင်နိုင်ဆုံးမှာ ၎င်းတို့၏ ဇာတိပကတိ ဒုက္ခနှင့် ဝန်ထုပ်ဝန်ပိုးကို အနည်းငယ်လျှော့ချဖို့ဖြစ်သည်။ သို့သော် ၎င်းတို့သည် မည်သည့်အချိန်၌ ဖျားနာသည်၊ မည်သည့်ရောဂါ ကူးစက်သည်၊ မည်သည့်အချိန်တွင် သေသည်၊ မည်သည့်နေရာတွင် သေသည်တို့အတွက်မူ ဤအရာများသည် သင်နှင့် တစ်ခုခုသက်ဆိုင်ခြင်းရှိသလော။ မရှိပေ။ သင်က သားသမီးဝတ်ကျေပွန်လျှင်၊ သင်က စာနာစိတ်ကင်းမဲ့သော ကျေးဇူးကန်းသူတစ်ယောက် မဟုတ်လျှင်၊ ထို့အပြင် သင်က ၎င်းတို့နှင့်အတူ တစ်နေကုန် နေထိုင်ပြီး ၎င်းတို့အား ကြည့်ရှုစောင့်ရှောက်လျှင် ၎င်းတို့သည် ဖျားနာခြင်းမရှိမည်လော။ ၎င်းတို့သည် မသေဘဲ နေမည်လော။ ၎င်းတို့သည် ဖျားနာဖို့ရှိသည်ဆိုလျှင် မည်သို့ပင်ဖြစ်စေ ဖျားနာလိမ့်မည်သာဖြစ်သည် မဟုတ်လော။ ၎င်းတို့သည် သေတော့မည်ဆိုလျှင် မည်သို့ပင်ဖြစ်စေ သေမည်မဟုတ်လော။ ဤသို့ မဟုတ်သလော။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၇)) “သင့်မိဘများက ခံယူပြီး ရင်ဆိုင်ခဲ့သည့် အရာရာတိုင်းသည် သင်နှင့်သက်ဆိုင်သည်ဟုလည်းကောင်း၊ သင်သည် ထိုဝန်များကို မျှဝေခံယူသင့်သည်ဟုလည်းကောင်း အစဉ်ထင်မြင်သည်။ သင့်ကိုယ်သင် အစဉ် အပြစ်ဖို့ပြီး ဤအရာများသည် သင်နှင့် တစ်ခုခုသက်ဆိုင်မှုရှိသည်ဟု အစဉ်တွေးထင်သည်။ အစဉ်သဖြင့် ပါဝင်ပတ်သက်လိုသည်။ ဤအယူအဆမှာ မှန်သလော။ (မမှန်ပါ။) အဘယ်ကြောင့်နည်း။...ဘဝတွင် လူတို့မွေးဖွားခြင်း၊ အသက်ကြီးခြင်း၊ နာမကျန်းဖြစ်ခြင်း၊ သေဆုံးခြင်း၊ အမှုကြီး အမှုငယ် အမျိုးမျိုးကို ကြုံရခြင်းသည် အလွန်ပုံမှန်ဖြစ်သော ဖြစ်ရပ်များဖြစ်သည်။ သင်သည် အရွယ်ရောက်ပြီးသူတစ်ဦးဖြစ်လျှင် ရင့်ကျက်သော အတွေးအခေါ်ပုံစံ ရှိသင့်သည်။ ဤအမှုကိစ္စကို တည်ငြိမ်စွာနှင့် မှန်ကန်စွာ ချဉ်းကပ်သင့်သည်။ ‘ငါ့မိဘများသည် မကျန်းမာကြပါ။ ဤသည်မှာ သူတို့ ငါ့ကို အရမ်းသတိရသောကြောင့် ဖြစ်ရသည်ဟု အချို့လူများက ပြောကြသည်။ ဤသည်မှာ ဖြစ်နိုင်သလား။ သူတို့က သေချာပေါက် ငါ့ကို သတိရပါသည်။ လူတစ်ယောက်က သူ့သားသမီးကို မည်သို့များ သတိမရဘဲ နေမည်နည်း။ ငါလည်း သူတို့ကို သတိရသည်။ သို့ဆိုလျှင် ငါက အဘယ်ကြောင့် နေမကောင်း မဖြစ်ရသနည်း’ ဟူ၍ ဖြစ်သည်။ လူတစ်ယောက်ယောက်က သူ၏ သားသမီးများကို သတိရသောကြောင့် နေမကောင်းဖြစ်သလော။ ဤသည်မှာ မမှန်ပေ။ ဤသို့ဆိုလျှင် သင့်မိဘများက ဤအရေးပါသောအရာများကို ကြုံရသောအခါ၌ မည်သို့ ဖြစ်သနည်း။ ၎င်းတို့ဘဝတွင် ဤအမှုအရာမျိုးကို ဘုရားသခင်က စီစဉ်ညွှန်ကြားခဲ့သည်ဟုသာ ဆိုနိုင်သည်။ ဘုရားသခင်၏ လက်ဖြင့် စီစဉ်ညွှန်ကြားခဲ့ခြင်းဖြစ်သည်။ သင်သည် အရှိအတိုင်းဖြစ်သော အကြောင်းပြချက်များ၊ အကြောင်းတရားများကို အာရုံစိုက်၍ မရပေ။ သင့်မိဘများက ဤအသက်အရွယ်သို့ ရောက်သောအခါတွင် ဤအမှုကိစ္စကို ကြုံရမည်ဖြစ်သည်။ ၎င်းတို့သည် ဤရောဂါ၏ ဖိစီးနှိပ်စက်ခြင်းကို ခံရမည်ဖြစ်သည်။ သင်ရှိနေခဲ့လျှင် ၎င်းတို့သည် ထိုရောဂါကို ရှောင်နိုင်မည်လော။ ဘုရားသခင်က ၎င်းတို့ကံကြမ္မာ၏ တစ်စိတ်တစ်ပိုင်းအနေဖြင့် နာမကျန်းဖြစ်ရန်အတွက် ၎င်းတို့ကို မစီစဉ်ခဲ့လျှင် သင်က ၎င်းတို့နှင့်အတူ မရှိနေခဲ့လျှင်ပင် ၎င်းတို့အပေါ်၌ မည်သည့်အရာမျှ ဖြစ်ပျက်မည်မဟုတ်ပေ။ ၎င်းတို့သည် ၎င်းတို့ဘဝတွင် ဤကြီးမားသော ကံဆိုးမှုမျိုးကို ကြုံရရန် ကံစီမံပြီးဖြစ်လျှင် သင်က ၎င်းတို့အနီး၌ ရှိနေခဲ့လျှင် မည်သည့်သက်ရောက်မှုကို သင်ပြုလုပ်နိုင်မည်နည်း။ ၎င်းတို့သည် ရှောင်နိုင်ဦးမည် မဟုတ်ပေ။ မှန်သလော။ (မှန်ပါသည်။) ဘုရားသခင်ကို မယုံကြည်သော ထိုလူများအကြောင်းကို စဉ်းစားကြည့်လော့။ ၎င်းတို့မိသားစုများသည် တစ်နှစ်ပြီးတစ်နှစ် အတူတကွ ရှိသည်မဟုတ်လော။ ထိုမိဘများက ကြီးမားသော ကံဆိုးမှုနှင့် ကြုံရသောအခါ ၎င်းတို့၏ မိသားစုဆွေမျိုးနီးစပ်များနှင့် ၎င်းတို့၏ သားသမီးများအားလုံးက ၎င်းတို့နှင့်အတူ ရှိနေသည်မဟုတ်လော။ မိဘများက နေမကောင်းဖြစ်သောအခါ၊ သို့မဟုတ် ၎င်းတို့ရောဂါက ပို၍ဆိုးလာသောအခါ ၎င်းတို့၏ သားသမီးများက ၎င်းတို့ထံမှ ထွက်ခွာသွားသောကြောင့် ဖြစ်သလော။ ဤသို့မဟုတ်ပေ။ ဤသို့ဖြစ်လာဖို့ ကံပါလာခြင်းဖြစ်သည်။ သင်က ၎င်းတို့၏ သားသမီးတစ်ယောက်အနေဖြင့် သင့်မိဘများနှင့် သွေးသားတော်စပ်သောကြောင့် ၎င်းတို့က နေမကောင်းဖြစ်သည်ဟု သင်ကြားသောအခါ၌ သင်သည် စိတ်မကောင်းဖြစ်မည်ဖြစ်ပြီး အခြားလူများက မည်သို့မျှ ခံစားရမည်မဟုတ်ခြင်းသာ ဖြစ်သည်။ ဤသည်မှာ အလွန်ပင် ပုံမှန်ဖြစ်သည်။ သို့ရာတွင် သင့်မိဘများက ဤသို့သော ကြီးမားသော ကံဆိုးမှုမျိုးကို ကြုံရခြင်းသည် သင်က ယင်းအား မည်သို့ ဖယ်ရှားရမည်၊ သို့မဟုတ် ဖြေရှင်းရမည်ဆိုသည်ကို စိစစ်ရန်၊ စုံစမ်းစစ်ဆေးရန်၊ တွေးတောရန် လိုအပ်သည်ဟု မဆိုလိုပေ။ သင့်မိဘများသည် အရွယ်ရောက်ပြီးသူများ ဖြစ်သည်။ ၎င်းတို့သည် လူ့အဖွဲ့အစည်းတွင် ဤအရာကို အကြိမ်ရေအနည်းငယ်ထက် ပိုပြီး ကြုံခဲ့ရပြီးဖြစ်သည်။ ဘုရားသခင်က ဤအမှုကိစ္စကို ၎င်းတို့ထံမှ ဖယ်ရှားရန် ပတ်ဝန်းကျင်တစ်ခုကို စီစဉ်လျှင် ယင်းသည် အနှေးနှင့် အမြန်ဆိုသလို လုံးဝ ပျောက်ကွယ်သွားလိမ့်မည်။ ဤအမှုကိစ္စသည် ၎င်းတို့အတွက် ဘဝအခက်အခဲတစ်ခုဖြစ်လျှင်၊ ၎င်းတို့သည် ယင်းကို တွေ့ကြုံရမည်ဆိုလျှင် ၎င်းတို့သည် ယင်းအား မည်မျှကြာရှည်စွာ တွေ့ကြုံရမည်ဆိုသည်မှာ ဘုရားသခင်အပေါ် မူတည်သည်။ ယင်းသည် ၎င်းတို့တွေ့ကြုံရမည့်အရာတစ်ခု ဖြစ်ပြီး မရှောင်ရှားနိုင်ပေ။ သင်သည် ဤအမှုကိစ္စကို တစ်ကိုယ်တည်း ဖြေရှင်းလိုလျှင်၊ ဤအမှုကိစ္စ၏ အရင်းအမြစ်၊ အကြောင်းရင်းနှင့် အကျိုးဆက်များကို စိစစ်ပြီး စုံစမ်းစစ်ဆေးလိုလျှင် ယင်းသည် မိုက်မဲသောအတွေးဖြစ်သည်။ အကျိုးမရှိသကဲ့သို့ မလိုလားအပ်ပေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၇)) မိဘတွေ နေမကောင်းဖြစ်တဲ့ကိစ္စကို ဘယ်လို သဘောထားပြုမူရမယ်ဆိုတာကို ဘုရားသခင်က ရှင်းရှင်းလင်းလင်း ဖော်ပြထားပါတယ်။ လူတစ်ယောက်ရဲ့ ကံကြမ္မာ ဘယ်လိုဖြစ်လာမယ်၊ နေမကောင်း ဖြစ်မလား၊ ဘယ်အသက်အရွယ်မှာ ရောဂါရမလဲ၊ ဘယ်လိုရောဂါမျိုး ရမလဲ၊ အဲဒီရောဂါနဲ့ပဲ သေမလား၊ သူ့ရဲ့ သက်တမ်းက ဘယ်လောက်ရှည်မလဲ စတာတွေအားလုံးကို ဘုရားသခင်က ကြိုတင်ပြဋ္ဌာန်းထားပြီးသားပါ။ ဘယ်သူကမှ ဒီအရာတွေကို ဝင်စွက်ဖက်လို့၊ ဒါမှမဟုတ် ပြောင်းလဲလို့ မရပါဘူး။ အပေါ်ယံကြည့်ရင်တော့ အဖေက ကျွန်မကို လွမ်းလို့ နေမကောင်းဖြစ်တာနဲ့ တူပေမဲ့၊ တကယ်တမ်းကျတော့ သူ့ဘဝရဲ့ ဒီအချိန်မှာ ဒီအခက်အခဲကို ကြုံရဖို့ ဘုရားသခင်က ကြိုတင်ပြဋ္ဌာန်းထားပြီးသား ဖြစ်ပါတယ်။ အဖေ့ရောဂါအတွက် တာဝန်အားလုံးကို ကျွန်မတစ်ယောက်တည်း အကုန်ယူထားတာက လုံးဝ ဆင်ခြင်တုံတရားမဲ့လွန်းပြီး အဖြစ်မှန်နဲ့လည်း မကိုက်ညီပါဘူး။ ဝမ်းကွဲမောင်နှမတွေက သူတို့မိဘတွေနဲ့ အတူနေပြီး ပြုစုစောင့်ရှောက်ပေမဲ့၊ လွန်ခဲ့တဲ့ နှစ်အနည်းငယ်က အဒေါ်ဖြစ်သူဟာ သွေးတိုးရောဂါနဲ့ ပန်းနာရင်ကျပ်ရောဂါ ဖြစ်လာတယ်၊ ပြီးတော့ ဦးလေးကလည်း ပြင်းထန်တဲ့ ရောဂါတစ်ခု ရလာတယ်ဆိုတာကို ကျွန်မ တွေးမိတယ်။ ဒါက သားသမီးတွေက မိဘတွေဘေးမှာ ရှိနေရင်တောင် ဘာကိုမှ မပြောင်းလဲဘူးဆိုတာကို ပြနေတာပဲလေ။ ဒါ့အပြင်၊ လူတွေဆိုတာ အသားနဲ့သွေးနဲ့ တည်ဆောက်ထားတာဖြစ်ပြီး၊ မြေကြီးကထွက်တဲ့ ကောက်နှံတွေကို စားသုံးကြတဲ့အတွက် တစ်ချိန်ချိန်မှာ နေမကောင်းဖြစ်မှာ သေချာပါတယ်။ အဖေက အသက်ခြောက်ဆယ်ကျော်နေပြီ၊ ဒီအရွယ်မှာ သူ့ရဲ့ ခန္ဓာကိုယ်လုပ်ဆောင်ချက်တွေက ကျဆင်းလာပြီး ကိုယ်ခံစွမ်းအားစနစ်က အားနည်းလာတယ်လေ၊ ဒါကြောင့် သက်လတ်ပိုင်းနဲ့ သက်ကြီးရွယ်အိုတွေမှာ အဖြစ်များတဲ့ ရောဂါတွေ သူ့မှာ ဖြစ်လာတာ ပုံမှန်ပါပဲ။ သက်ကြီးရွယ်အို အများစုဟာ သွေးတိုး၊ ဆီးချိုနဲ့ နှလုံးရောဂါတွေကို ခံစားရတတ်ပါတယ်။ ကျွန်မ အိမ်မှာရှိတုန်းက၊ အဖေ ဆေးလိပ်နဲ့ အရက်ကို အလွန်အကျွံသောက်တာ၊ ပြီးတော့ သူ့ရဲ့ နေ့စဉ်လုပ်ရိုးလုပ်စဉ်တွေက ပုံမှန်မရှိတာကို မြင်ခဲ့တယ်။ သူ့ကို ဆေးလိပ်နဲ့ အရက် ဖြတ်ဖို့ နည်းလမ်းအမျိုးမျိုးနဲ့ ကူညီပေးခဲ့ပြီး၊ ကျန်းမာရေးနဲ့ ညီညွတ်တဲ့ အစားအသောက်တွေ စားဖို့ တိုက်တွန်းခဲ့ပေမဲ့၊ ကျွန်မရဲ့ အကြံပေးစကားတွေကို သူ ဘယ်တော့မှ နားမထောင်ခဲ့ဘူး။ အဖေ့ရဲ့ ကျန်းမာရေးနဲ့ မညီညွတ်တဲ့ အကျင့်တွေကိုတောင် ကျွန်မ မပြောင်းလဲပေးနိုင်ခဲ့ရင်၊ သူ့ရောဂါနဲ့ ပတ်သက်ပြီး တစ်ခုခုလုပ်ပေးနိုင်ဖို့ ဘယ်လိုလုပ် မျှော်လင့်လို့ ရမှာလဲ။ ဒါ့အပြင်၊ မိဘတွေမှာ ဆီးချိုနဲ့ သွေးတိုးရောဂါ ရှိတဲ့ ညီအစ်မတစ်ယောက် ကျွန်မပတ်ဝန်းကျင်မှာ ရှိတယ်။ အဲဒီ ညီအစ်မက ဆရာဝန်တစ်ယောက်ပါ၊ မိဘတွေ နေမကောင်းဖြစ်တဲ့အခါ၊ အကောင်းဆုံး ဆေးဝါးတွေနဲ့ ဈေးကြီးတဲ့ အာဟာရဖြည့်စွက်စာတွေ တိုက်တယ်၊ ပြီးတော့ သူတို့အတွက် အကောင်းဆုံး ဘိုးဘွားရိပ်သာကို ရှာပေးဖို့ လိုသမျှ ကုန်ကျစရိတ်ကို အကုန်ခံခဲ့တယ်။ မိဘတွေဆီကို နေ့တိုင်းနီးပါး သွားကြည့်ပြီး၊ အစားအသောက်ကနေ နေ့စဉ်လုပ်ရိုးလုပ်စဉ်တွေအထိ သူတို့ရဲ့ လိုအပ်ချက်အားလုံးကို လုံးဝ ပြုစုစောင့်ရှောက်ပေးခဲ့တယ်၊ ဒါပေမဲ့ သူ့အမေက ဆီးချိုရောဂါရဲ့ နောက်ဆက်တွဲပြဿနာတွေကြောင့် ခြေထောက်နှစ်ဖက်လုံးကို ဖြတ်ပစ်လိုက်ရတယ်၊ အဖေဖြစ်သူကလည်း အော်လ်ဇိုင်းမားရောဂါ ဖြစ်သွားတယ်။ သားသမီးတွေ အနားမှာမရှိတဲ့ သက်ကြီးရွယ်အို ညီအစ်မတစ်ယောက်ကိုလည်း ကျွန်မ သိတယ်။ သူက အသက်ရှစ်ဆယ်နီးပါး ရှိနေပြီဖြစ်ပေမဲ့၊ အရမ်းကျန်းမာနေဆဲဖြစ်ပြီး၊ ကျန်းမာရေးစစ်ဆေးတဲ့အခါတိုင်း ရလဒ်တွေက ပုံမှန်ပဲ ပြတယ်။ လူတိုင်း သူတို့ဘဝမှာ ဘယ်လောက် ဖြတ်သန်းရမယ်ဆိုတာနဲ့ ဖျားနာမှုရဲ့ နှိပ်စက်တာကို ခံရမခံရဆိုတာတွေ အားလုံးဟာ ဘုရားသခင်ရဲ့ ကြိုတင်ပြဋ္ဌာန်းချက်အပေါ်မှာပဲ မူတည်ပြီး ဘယ်သူကမှ ဒီအရာကို မပြောင်းလဲနိုင်ဘူးဆိုတာကို ကျွန်မ မြင်ခဲ့တယ်။ မိဘတွေဟာ သားသမီးတွေက အနားမှာ ပြုစုပေးနေရုံနဲ့ ကောင်းချီးပိုခံစားရမှာ ဒါမှမဟုတ် ရောဂါဘယ ကင်းဝေးမှာ မဟုတ်သလို၊ သားသမီးတွေက အနားမှာ မပြုစုပေးလို့လည်း ပိုပြီး ဒုက္ခရောက်မှာ ဒါမှမဟုတ် ရောဂါ ပိုဖြစ်မှာ မဟုတ်ပါဘူး။ ဒီအဖြစ်အမှန်တွေကနေတစ်ဆင့်၊ လူတိုင်းရဲ့ ဘဝမှာ မွေးဖွားခြင်း၊ အိုမင်းခြင်း၊ နာမကျန်းဖြစ်ခြင်းနဲ့ သေဆုံးခြင်းတွေဟာ ကြိုတင်ပြဋ္ဌာန်းထားပြီးသား ဖြစ်တယ်ဆိုတာနဲ့ အဖေ့ရောဂါနဲ့ ပတ်သက်ပြီး သူ့ဘေးမှာ ကျွန်မ နေပေးရင်တောင် ဘာမှ ပြောင်းလဲနိုင်မှာ မဟုတ်ဘူးဆိုတာကို ကျွန်မ မြင်ခဲ့တယ်။ ဒီအရာတွေကို နားလည်သွားတော့ ကျွန်မရဲ့ စိတ်နှလုံးက အများကြီး ပေါ့ပါးသွားတယ်။

တစ်နေ့မှာ၊ အတွေ့အကြုံဆိုင်ရာ သက်သေခံချက် ဗီဒီယိုတစ်ခုကို ကျွန်မ ကြည့်ခဲ့ရတယ်၊ အဲဒီထဲမှာ ကျွန်မအတွက် အရမ်းအထောက်အကူဖြစ်တဲ့ ဘုရားနှုတ်ကပတ်တော် တစ်ပိုဒ် ပါလာတယ်။ အနန္တတန်ခိုးရှင် ဘုရားသခင် ပြောသည်မှာ “ဘာသာတရားမရှိသော လောကတွင် ‘ကျီးကန်းများက ၎င်းတို့၏မိခင်ကို အစာကျွေးခြင်းအားဖြင့် ကျေးဇူးဆပ်သည်။ သိုးငယ်များက ၎င်းတို့၏မိခင်ထံမှ နို့ကို ရရှိဖို့ ဒူးထောက်သည်’ ဟူသည့် ဆိုရိုးစကားတစ်ခုရှိသည်။ ‘သားသမီးဝတ် မကျေပွန်သောသူသည် သားရဲတိရစ္ဆာန်ထက် နိမ့်ကျသည်’ ဟူသည့် ဤဆိုရိုးစကားလည်း ရှိသည်။ ဤဆိုရိုးစကားများသည် အလွန်ပင် ဟိတ်ဟန်များလှပါတကား။ အမှန်တကယ်တွင် ကျီးကန်းများက ၎င်းတို့၏မိခင်ကို အစာကျွေးခြင်းအားဖြင့် ကျေးဇူးဆပ်သည်။ သိုးငယ်များက ၎င်းတို့၏မိခင်ထံမှ နို့ကို ရရှိဖို့ ဒူးထောက်သည်ဟူသည့် ပထမဆိုရိုးစကားက ပြောသော ဖြစ်ရပ်သည် အမှန်ပင် တည်ရှိသည်။ ဤသည်တို့မှာ အမှန်တရားများဖြစ်သည်။ သို့သော်ငြားလည်း ယင်းတို့သည် သက်ရှိလောကအတွင်းရှိ ဖြစ်စဉ်များမျှသာ ဖြစ်ကြသည်။ သက်ရှိသတ္တဝါအမျိုးမျိုးအတွက် ဘုရားသခင်က ချမှတ်ခဲ့သော နိယာမတစ်မျိုးသာဖြစ်သည်။ လူသားများအပါအဝင် သက်ရှိသတ္တဝါအမျိုးမျိုးတို့သည် ဤနိယာမကို လိုက်နာကြပြီး ဤသည်က သက်ရှိသတ္တဝါအားလုံးကို ဘုရားသခင်က ဖန်ဆင်းတော်မူကြောင်းကို ထပ်မံ၍ သက်သေပြနေခြင်းလည်း ဖြစ်၏။ မည်သည့်သက်ရှိသတ္တဝါကမျှ ဤနိယာမကို မချိုးဖျက်နိုင်သလို မည်သည့်သက်ရှိသတ္တဝါကမျှ မကျော်လွန်နိုင်ပေ။ ခြင်္သေ့နှင့် ကျားတို့ကဲ့သို့သော အတော်အတန် ရက်စက်သော အသားစားသတ္တဝါများသည်ပင် ၎င်းတို့၏ ကလေးများကို ပြုစုပျိုးထောင်ပြီး အရွယ်မရောက်မီတွင် ကလေးများကို မကိုက်ပေ။ ဤသည်မှာ တိရစ္ဆာန် ဗီဇစိတ်ဖြစ်သည်။ ၎င်းတို့သည် မည်သည့်မျိုးစိတ်ဖြစ်ပါစေ၊ ရက်စက်သည်ဖြစ်စေ၊ ကြင်နာသည်ဖြစ်စေ၊ သိမ်မွေ့နူးညံ့သည်ဖြစ်စေ တိရစ္ဆာန်အားလုံးက ဤဗီဇစိတ်ကို ပိုင်ဆိုင်သည်။ လူသားများအပါအဝင် သတ္တဝါမျိုးစုံတို့သည် ဤဗီဇစိတ်နှင့် နိယာမကို လိုက်နာခြင်းအားဖြင့်သာ ဆက်လက်၍ မျိုးပွားပြီး ရှင်သန်နိုင်သည်။ ၎င်းတို့က ဤနိယာမကို မလိုက်နာလျှင်၊ သို့မဟုတ် ဤနိယာမနှင့် ဗီဇစိတ်မရှိလျှင် မျိုးပွားပြီး ရှင်သန်နိုင်မည်မဟုတ်ပေ။ ဇီဝကွင်းဆက်က တည်ရှိမည်မဟုတ် ဤကမ္ဘာလည်း တည်ရှိမည်မဟုတ်ပေ။ ဤသည်မှာ မမှန်သလော။ (မှန်ပါသည်။) ကျီးကန်းများက ၎င်းတို့၏မိခင်ကို အစာကျွေးခြင်းအားဖြင့် ကျေးဇူးဆပ်ခြင်း၊ သိုးငယ်များက ၎င်းတို့၏မိခင်ထံမှ နို့ကို ရရှိဖို့ ဒူးထောက်ခြင်းက သက်ရှိလောကသည် ဤနိယာမမျိုးကို လိုက်နာကြောင်းကို အတိအကျ ထင်ရှားစေသည်။ သက်ရှိသတ္တဝါ အမျိုးအစားအားလုံးတို့တွင် ဤဗီဇစိတ်ရှိသည်။ ကလေးများမွေးပြီးသည်နှင့် ၎င်းတို့သည် အရွယ်မရောက်မီအထိ ထိုမျိုးစိတ်များ၏ အမများ၊ သို့မဟုတ် အထီးများ၏ ဂရုစိုက်ခြင်း၊ ပြုစုပျိုးထောင်ခြင်းကို ခံရသည်။ သက်ရှိသတ္တဝါမျိုးစုံသည် ၎င်းတို့၏ ကလေးများအပေါ် ၎င်းတို့၏တာဝန်များနှင့် ဝတ္တရားများကို ဖြည့်ဆည်းနိုင်ကြပြီး တာဝန်ကျေပွန်စွာနှင့် တာဝန်သိတတ်စွာဖြင့် နောက်မျိုးဆက်ကို ပျိုးထောင်နိုင်ကြသည်။ ဤသည်မှာ လူသားများအတွက် ပို၍ပင် မှန်ကန်သင့်သည်။ လူသားများကို လူသားမျိုးနွယ်က ပိုမိုအဆင့်မြင့်သော တိရစ္ဆာန်အဖြစ် ခေါ်ဆိုကြသည်။ ၎င်းတို့သည် ဤနိယာမကို မလိုက်နာနိုင်ဘဲ ဤဗီဇ ကင်းမဲ့နေလျှင် လူသားများသည် တိရစ္ဆာန်များထက် ပို၍ ယုတ်ညံ့သည် မဟုတ်ပေလော။ သို့ဖြစ်၍ သင်၏မိဘများက သင့်ကို ပြုစုပျိုးထောင်စဉ်တွင် သင့်ကို မည်မျှစောင့်ရှောက်ခဲ့သည်ဖြစ်စေ၊ သင့်အပေါ်၌ ၎င်းတို့၏ တာဝန်ကို မည်မျှပင် ဖြည့်ဆည်းခဲ့သည်ဖြစ်စေ ၎င်းတို့သည် ဖန်ဆင်းခံတစ်ဦး လုပ်ဆောင်အပ်သည့်အရာကိုသာ လုပ်ဆောင်နေခြင်း ဖြစ်၏။ ဤသည်မှာ ၎င်းတို့၏ ဗီဇဖြစ်၏။...သက်ရှိသတ္တဝါနှင့် တိရစ္ဆာန်မျိုးစုံသည် ဤဗီဇစိတ်နှင့် နိယာမများကို ပိုင်ဆိုင်ကြသည်။ ပြီးလျှင် ယင်းတို့ကို အလွန်ကောင်းစွာ လိုက်နာကြကာ ပြည့်စုံစွာ ဆောင်ရွက်ကြသည်။ ဤသည်မှာ မည်သည့်လူကမျှ မဖျက်ဆီးနိုင်သောအရာတစ်ခုဖြစ်သည်။ ကျား၊ ခြင်္သေ့များကဲ့သို့သော ထူးခြားသော တိရစ္ဆာန်အချို့လည်းရှိသည်။ ဤတိရစ္ဆာန်များက အရွယ်ရောက်သောအခါတွင် ၎င်းတို့မိဘများကို စွန့်ခွာပြီး အချို့သောအထီးများက ယှဉ်ပြိုင်ဘက်များဖြစ်လာကာ လိုအပ်သလို ကိုက်ကြသည်။ ယှဉ်ပြိုင်ကြသည်။ တိုက်ခိုက်ကြသည်။ ဤသည်မှာ ပုံမှန်ဖြစ်သည်။ နိယာမတစ်ခုဖြစ်သည်။ ၎င်းတို့သည် အလွန်ကြင်နာယုယမှုမရှိပေ။ ထို့အပြင် လူတို့ကဲ့သို့ ‘ကျွန်ုပ်သည် သူတို့၏ ကြင်နာမှုကို ပြန်ပေးဆပ်ရမည်။ သူတို့ကို ကျွန်ုပ် နစ်နာကြေးပြန်ပေးရမည်။ ကျွန်ုပ်၏ မိဘများကို ကျွန်ုပ်နာခံရမည်။ သူတို့အပေါ် သားသမီးဝတ်မကျေပွန်လျှင် အခြားသူများက ကျွန်ုပ်ကို ရှုတ်ချကြလိမ့်မည်၊ ဒေါသဖြင့်ပြောဆိုကာ ကျွန်ုပ်၏ နောက်ကွယ်တွင် ဝေဖန်ကြလိမ့်မည်။ ယင်းကို ကျွန်ုပ် မခံနိုင်ပါ’ ဟု ပြောလျက် ၎င်းတို့၏ ခံစားချက်များဖြင့် အသက်မရှင်ကြပေ။ တိရစ္ဆာန်လောကတွင် ဤသို့သောအရာများကို မပြောပေ။ လူတို့သည် အဘယ်ကြောင့် ဤသို့သောအရာများကို ပြောသနည်း။ အဘယ်ကြောင့်ဆိုသော် လူ့အဖွဲ့အစည်းနှင့် လူအုပ်စုများအတွင်းတွင် မမှန်ကန်သော အယူအဆနှင့် သဘောတူညီမှုအမျိုးမျိုး ရှိသောကြောင့်ဖြစ်သည်။ လူတို့သည် ဤအရာများ၏ လွှမ်းမိုးခြင်း၊ ဖျက်ဆီးခြင်း၊ ဖောက်ပြန်ပျက်ယွင်းစေခြင်းကို ခံရပြီးနောက်တွင် ၎င်းတို့အတွင်း၌ မိဘနှင့် သားသမီးဆက်ဆံရေးအပေါ် မတူညီသော အနက်ဖွင့်ဆိုခြင်းနှင့် ကိုင်တွယ်ဖြေရှင်းခြင်းနည်းလမ်းများ ဖြစ်ပေါ်လာသည်။ ပြီးလျှင် အဆုံးတွင် ၎င်းတို့သည် ၎င်းတို့မိဘများကို ၎င်းတို့၏ ကြွေးရှင်များအဖြစ်၊ ၎င်းတို့၏ တစ်ဘဝလုံး မည်သည့်အခါမျှ ပြန်လည်ပေးဆပ်နိုင်မည်မဟုတ်သည့် ကြွေးရှင်များအဖြစ် ဆက်ဆံကြသည်။ မိမိတို့၏ မိဘများကို မပျော်ရွှင်စေသည့် အရာတစ်ခုကို လုပ်ဆောင်ခဲ့သောကြောင့်၊ သို့မဟုတ် မိမိတို့၏ မိဘများက အလိုရှိသည့်လမ်းကို မသွားခဲ့သောကြောင့် မိမိတို့၏ မိဘများသေဆုံးပြီးနောက်တွင် တစ်ဘဝလုံး အပြစ်ရှိသလိုခံစားနေရပြီး မိဘများ၏ ကြင်နာမှုဖြင့် မထိုက်တန်ဟု မိမိတို့ကိုယ်ကို ထင်သောသူအချို့ပင်ရှိသည်။ ငါ့ကို ပြောလော့။ ဤသည်မှာ အလွန်အကျွံဖြစ်ခြင်း မဟုတ်သလော။ လူတို့သည် ၎င်းတို့၏ ခံစားချက်ထဲတွင် နေထိုင်ကြသည်။ ထို့ကြောင့် ၎င်းတို့သည် ဤခံစားချက်များမှ အရင်းခံသည့် အယူအဆအမျိုးမျိုး၏ ထိပါးခြင်းနှင့် နှောင့်ယှက်ခြင်းကိုသာ ခံရနိုင်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၇)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာတော့၊ “ကျီးကန်းများက ၎င်းတို့၏မိခင်ကို အစာကျွေးခြင်းအားဖြင့် ကျေးဇူးဆပ်သည်။ သိုးငယ်များက ၎င်းတို့၏မိခင်ထံမှ နို့ကို ရရှိဖို့ ဒူးထောက်သည်” ဆိုတဲ့ အယူအဆဟာ သတ္တဝါအားလုံးကို ဘုရားသခင် ပေးထားတဲ့ ပင်ကိုဗီဇကို ပြသနေတယ်ဆိုတာကို နောက်ဆုံးမှာ ကျွန်မ နားလည်လိုက်တယ်။ တိရစ္ဆာန်အမျိုးမျိုးဟာ ငယ်ရွယ်ချိန်မှာ ကိုယ့်ဘာသာ လွတ်လွတ်လပ်လပ် အသက်ရှင်ရပ်တည်နိုင်စွမ်း မရှိကြဘဲ၊ အသက်ရှင်ဖို့အတွက် သူတို့မိဘတွေရဲ့ စောင့်ရှောက်မှုကို လိုအပ်ကြတယ်။ ဒါဟာ သတ္တဝါအားလုံး မျိုးပွားပြီး ရှင်သန်ကြီးထွားစေတဲ့ ရှင်သန်ခြင်း နိယာမတစ်ခုပါပဲ။ လူတွေလည်း အတူတူပါပဲ၊ မိဘတွေက သားသမီးတွေကို ကျွေးမွေးပြုစုတာဟာ ပင်ကိုဗီဇတစ်ခုဖြစ်ပြီး၊ ဒီလိုလုပ်ခြင်းအားဖြင့် မိဘတွေအနေနဲ့ သူတို့ရဲ့ တာဝန်နဲ့ ဝတ္တရားကို ဖြည့်ဆည်းနေကြတာဖြစ်ကာ၊ သားသမီးတွေကို ကျေးဇူးပြုနေတာ မဟုတ်ပါဘူး။ ကျွန်မ မိဘတွေက ကျွန်မကို ကြီးမားတဲ့ အားထုတ်မှု၊ ဆင်းရဲဒုက္ခတွေနဲ့ ကျွေးမွေးပြုစုခဲ့တယ်လို့ ထင်ခဲ့တယ်၊ အထူးသဖြင့်၊ မိသားစုကို ထောက်ပံ့ဖို့နဲ့ ကျွန်မကို ကျောင်းထားပေးဖို့အတွက် ငွေရှာဖို့ အဖေ ကြိုးကြိုးစားစား အလုပ်လုပ်နေတာ၊ ချွေချွေတာတာ နေထိုင်ပြီး နေမကောင်းရင်တောင် မနားတာတွေကို မြင်ရတဲ့အခါ၊ ကျွန်မကို ကျွေးမွေးပြုစုဖို့ အဖေ ပေးဆပ်ခဲ့တဲ့ အဖိုးအခနဲ့ သူခံစားခဲ့ရတဲ့ ဆင်းရဲဒုက္ခတွေကို ကျေးဇူးတရားတစ်ခုလို ကျွန်မ သဘောထားပြုမူခဲ့ပြီး ဒါက ကျွန်မရဲ့ စိတ်နှလုံးထဲမှာ စွဲထင်ကျန်ရစ်ခဲ့တယ်။ ကျွန်မ ကြီးလာတဲ့အခါ သူ့အပေါ် သားသမီးဝတ်ကျေပွန်ရမယ်၊ မဟုတ်ရင် လုံးဝကို အသိစိတ် ကင်းမဲ့ရာကျမယ်လို့ တွေးခဲ့မိတယ်။ ဒါ့အပြင်၊ “သားသမီးဝတ်သည် အရာအားလုံးထက် ပိုပြီး ထိန်းသိမ်းရမည့် သူတော်ကောင်းတရား ဖြစ်၏” ဆိုတာနဲ့ “သားသမီးဝတ် မကျေပွန်သောသူသည် သားရဲတိရစ္ဆာန်ထက် နိမ့်ကျသည်” ဆိုတာမျိုးလို အတွေးအခေါ်တွေရဲ့ လွှမ်းမိုးတာကို ခံခဲ့ရပြီး၊ မိဘတွေအပေါ် သားသမီးဝတ်ကျေပွန်တာကို အရေးကြီးဆုံးအရာအဖြစ် ကျွန်မ မှတ်ယူခဲ့တယ်။ အဖေ ကားတိုက်မှု ဖြစ်တယ်လို့ ကြားရတဲ့အခါ၊ သူ့ကို သွားတွေ့ဖို့ အဖမ်းခံရမဲ့ အန္တရာယ်ကိုတောင် ဂရုမစိုက်ခဲ့ဘူး။ အဖေ နှလုံးသွေးကြောကျဉ်းရောဂါနဲ့ စိတ်ဓာတ်ကျတာတွေ ဖြစ်နေတယ်လို့ သိရတဲ့အခါ၊ ဒီရောဂါဟာ ကျွန်မကြောင့် သူခံရတဲ့ တရုတ်ကွန်မြူနစ်ပါတီရဲ့ နှောင့်ယှက်မှုတွေနဲ့ ကျွန်မအတွက် သူ့ရဲ့ အကြောက်တရား၊ စိုးရိမ်ပူပန်မှုတွေကြောင့် ဖြစ်ရတာလို့ ကျွန်မ ခံစားခဲ့ရတယ်။ ရလဒ်အနေနဲ့ ကျွန်မ အရမ်းကို အပြစ်ရှိသလို ခံစားခဲ့ရပြီး၊ အစပိုင်းက ခေါင်းဆောင်တာဝန်ကို ယူခဲ့မိတာကိုတောင် နောင်တရမိတယ်။ ဆုတောင်းချက်ကြောင့် ကိုယ့်တာဝန်ကို ပစ်ထားတာမျိုး၊ အိမ်ပြန်တာမျိုး မလုပ်ခဲ့ပေမဲ့လည်း ကျွန်မရဲ့ အတွေးတွေက ကိုယ့်တာဝန်အပေါ်မှာ လုံးဝ မရှိခဲ့ဘဲ၊ ကိုယ့်တာဝန်ကို ဝတ်ကျေတမ်းကျေ လုပ်လာခဲ့မိတယ်။ စာတန်က လူတွေကို သွတ်သွင်းပေးတဲ့ ရိုးရာအတွေးအခေါ်တွေဟာ အထင်အမြင်မှားစေပြီး ဖောက်ပြန်ပျက်စီးစေတယ်ဆိုတာနဲ့၊ အဲဒါတွေက လူတွေကို ခံစားချက်တွေထဲမှာ အသက်ရှင်စေပြီး၊ ဘုရားသခင်ကို သစ္စာဖောက်တဲ့အပြင် ဘုရားသခင်နဲ့ ဝေးကွာသွားစေပြီး နောက်ဆုံးမှာတော့ ဘုရားသခင်ရဲ့ ကယ်တင်ခြင်းကို ရရှိမဲ့ အခွင့်အရေးကို ဆုံးရှုံးစေတယ်ဆိုတာကို အခု ကျွန်မ နားလည်သွားပြီ။

နောက်ပိုင်းမှာ၊ ဘုရားနှုတ်ကပတ်တော်တွေကို ကျွန်မ ထပ်ဖတ်ခဲ့တယ်။ “ဘုရားသခင်က သင်၏မိဘများ သင့်ကို ပြုစုပျိုးထောင်ပေးရန် အမိန့်ဖြင့် ပြဋ္ဌာန်းတော်မူခဲ့သော်လည်း၊ သင်၏ဘဝကို ၎င်းတို့အား ကျေးဇူးဆပ်ခြင်းဖြင့် ကုန်ဆုံးစေရန်အတွက်မူ မဟုတ်ပေ။ ဤဘဝတွင် သင် ဖြည့်ဆည်းရမည့် တာဝန်များနှင့် ဝတ္တရားများ၊ သင် လျှောက်လှမ်းရမည့် လမ်းကြောင်းတစ်ခု သင့်တွင် ရှိသည်၊ သင်သည် ကိုယ့်ဘဝနှင့်ကိုယ် ရှိသည်။ သင်၏ ဘဝတွင် သင်၏မိဘများအပေါ် သားသမီးဝတ္တရားကျေပွန်အောင် ပြုခြင်းနှင့် ၎င်းတို့၏ ကျေးဇူးတရားကို ပြန်လည်ပေးဆပ်ခြင်းထဲသို့ သင်၏ စွမ်းအင်အားလုံးကို မထည့်သွင်းသင့်ပေ။ သင်၏ မိဘများအပေါ် သားသမီးဝတ္တရား ကျေပွန်အောင် ပြုခြင်းသည် သင်၏ဘဝတွင် သင့်နှင့်အတူ ပါရှိသည့်အရာတစ်ခုမျှသာ ဖြစ်သည်။ ယင်းမှာ ချစ်ခင်တွယ်တာသော လူ့ဆက်ဆံရေးများတွင် ရှောင်လွှဲ၍မရသော အရာတစ်ခု ဖြစ်သည်။ သို့သော် သင်နှင့် သင်၏ မိဘများသည် မည်သို့သော ဆက်နွှယ်မှုမျိုးရှိရန် ကံကြမ္မာအရ သတ်မှတ်ထားသည်နှင့်ပတ်သက်၍၊ သင်တို့ အတူတကွ မည်မျှကြာအောင် နေထိုင်နိုင်မည်ဟူသည်နှင့်ပတ်သက်၍မူ ဤသည်မှာ ဘုရားသခင်၏ စီစဉ်ညွှန်ကြားခြင်းများနှင့် အစီအစဉ်များအပေါ်တွင် မူတည်သည်။ ဘုရားသခင်က သင်နှင့် သင်၏ မိဘများသည် မတူညီသော နေရာများတွင် ရှိနေကြမည်ဖြစ်ကြောင်း၊ သင်သည် ၎င်းတို့နှင့် အလွန်အလှမ်းဝေးနေပြီး အတူတကွ နေထိုင်နိုင်မည် မဟုတ်ကြောင်း စီစဉ်ညွှန်ကြားပြီး စီစဉ်ထားပါက ဤတာဝန်ကို ဖြည့်ဆည်းခြင်းသည် သင့်အတွက် တမ်းတခြင်းတစ်မျိုးမျှသာ ဖြစ်သည်။ ဘုရားသခင်က သင်၏ နေထိုင်ရာသည် သင်၏ မိဘများနှင့် အလွန်နီးကပ်ရန်နှင့် သင်သည် ၎င်းတို့၏ ဘေးတွင် နေနိုင်မည်ဖြစ်ကြောင်း စီစဉ်ထားပါက သင်၏ မိဘများအတွက် တာဝန်အချို့ကို ဖြည့်ဆည်းခြင်းနှင့် ၎င်းတို့အား သားသမီးဝတ္တရား အနည်းငယ်ပြခြင်းတို့သည် သင် လုပ်ဆောင်သင့်သည့်အရာများ ဖြစ်သည်၊ ဤအရာနှင့်ပတ်သက်၍ ဝေဖန်ပြစ်တင်စရာ တစ်ခုမျှ မရှိပေ။ သို့သော် သင်သည် သင့်မိဘများနှင့် မတူညီသည့်နေရာ၌ ရှိနေလျှင်၊ သင်သည် ၎င်းတို့အပေါ် သားသမီးဝတ်ကျေပွန်ရန် အခွင့်အလမ်း၊ သို့မဟုတ် သင့်တော်သော အခြေအနေမရှိလျှင် ဤအရာကို ရှက်စရာကောင်းသောအရာအဖြစ် မှတ်ယူရန် မလိုအပ်ပေ။ သင်သည် သင်၏ မိဘများအပေါ် သားသမီးဝတ် မကျေပွန်နိုင်သောကြောင့် ၎င်းတို့ကို ရင်ဆိုင်ရန် မရှက်ရွံ့သင့်ပေ။ သင့်အခြေအနေများက ခွင့်မပြုခြင်းသာ ဖြစ်သည်။ သင်သည် သားသမီးတစ်ယောက်အနေဖြင့် သင့်မိဘများက သင်၏ ကြွေးရှင်များမဟုတ်သည်ကို နားလည်သင့်သည်။ သင်သည် သင်၏ မိဘများ၏ ကျေးဇူးတရားကို ပြန်လည်ပေးဆပ်ရန်သာ အလေးထားပါက ဤသည်မှာ သင် လုပ်ဆောင်သင့်သည့် တာဝန်များစွာကို အတားအဆီးဖြစ်စေလိမ့်မည်။ သင်၏ ဘဝတွင် သင် လုပ်ဆောင်ရမည့်အရာများစွာ ရှိပြီး သင် လုပ်ဆောင်သင့်သည့် ဤတာဝန်များသည် ဖန်ဆင်းခံတစ်ဦး လုပ်ဆောင်သင့်သည့်အရာများဖြစ်ကာ ဖန်ဆင်းရှင်က သင့်အား အပ်နှင်းထားခဲ့သည့်အရာများ ဖြစ်သည်၊ ပြီးလျှင် ယင်းတို့သည် သင်၏ မိဘများ၏ ကျေးဇူးတရားကို သင် ပြန်လည်ပေးဆပ်ခြင်းနှင့် မည်သို့မျှ သက်ဆိုင်ခြင်းမရှိပေ။ သင့်မိဘများအပေါ် သားသမီးဝတ်ကျေပွန်ခြင်း၊ ၎င်းတို့အား ပြန်လည်ပေးဆပ်ခြင်း၊ ၎င်းတို့၏ ကြင်နာမှုကို တုံ့ပြန်ခြင်းဟူသည့်အရာတို့သည် ဘဝတွင် သင်၏အထူးတာဝန်နှင့် သက်ဆိုင်ခြင်းမရှိပေ။ သင့်မိဘများအပေါ် သားသမီးဝတ် ကျေပွန်ရန်၊ ၎င်းတို့အား ပြန်လည်ပေးဆပ်ရန်၊ သို့မဟုတ် ၎င်းတို့အပေါ် သင်၏တာဝန်တစ်ခုခုကို ဖြည့်ဆည်းရန် သင့်အနေဖြင့် မလိုအပ်ဟုလည်း ဆိုနိုင်သည်။ ရှင်းရှင်းပြောရလျှင် သင်သည် အခါအခွင့်သင့်သည့်အခါ၌ သင်သည် ဤအရာကို အနည်းငယ် လုပ်ဆောင်နိုင်ပြီး သင်၏ တာဝန်များကို အနည်းငယ် ဖြည့်ဆည်းနိုင်သည်၊ အခါအခွင့်မသင့်လျှင်မူ ထိုသို့ အတင်းအကျပ်ပြုလုပ်ရန် မလိုအပ်ပေ။ သင်သည် သင်၏ မိဘများအပေါ် သားသမီးဝတ္တရားကျေပွန်ရန် သင်၏ တာဝန်ကို မဖြည့်ဆည်းနိုင်ပါက ဤသည်မှာ ဆိုးရွားသော အမှားတစ်ခု မဟုတ်ပေ၊ ယင်းမှာ သင်၏ အသိစိတ်နှင့် ကိုယ်ကျင့်တရားဆိုင်ရာ တရားမျှတမှုကို အနည်းငယ် ဆန့်ကျင်ရုံသာဖြစ်ပြီး သင်သည် အချို့လူများ၏ ကဲ့ရဲ့ပြစ်တင်ခြင်းကို ခံရလိမ့်မည်၊ ဤမျှသာ ဖြစ်သည်။ သို့သော် အနည်းဆုံးအနေဖြင့် ယင်းသည် သမ္မာတရားကို ဆန့်ကျင်ခြင်း မရှိပေ။ သင်၏ တာဝန်ကို ထမ်းဆောင်ခြင်းနှင့် ဘုရားသခင်၏ အလိုတော်ကို လိုက်လျှောက်ခြင်းတို့အတွက် ဖြစ်ပါက သင်သည် ဘုရားသခင်၏ အသိအမှတ်ပြုခြင်းကိုပင် ခံရလိမ့်မည်။ ထို့ကြောင့် သင်၏ မိဘများအပေါ် သားသမီးဝတ္တရားကျေပွန်အောင် ပြုခြင်းနှင့်ပတ်သက်၍ သင်သည် သမ္မာတရားကို နားလည်ပြီး လူတို့အတွက် ဘုရားသခင်၏ တောင်းဆိုချက်များကို နားလည်သရွေ့ သင်၏ မိဘများအပေါ် သားသမီးဝတ္တရားကျေပွန်အောင် ပြုရန် အခါအခွင့်မသင့်လျှင်ပင် သင်သည် လိပ်ပြာသန့်ပေလိမ့်မည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၇)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ၊ သားသမီးဝတ်ကျေပွန်တာကို ကျွန်မဘဝရဲ့ အထူးတာဝန်အနေနဲ့ သဘောမထားသင့်ဘူးဆိုတာကို ကျွန်မ နားလည်လိုက်တယ်။ မိဘတွေနဲ့ ပတ်သက်တဲ့ ကိစ္စတွေမှာ၊ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျွန်မ ကျိုးနွံနာခံသင့်တယ်၊ ပြီးတော့ မိဘတွေနဲ့ အတူနေဖို့ အခွင့်အရေးရှိရင်၊ သူတို့ကို ပြုစုစောင့်ရှောက်ဖို့ အကောင်းဆုံး ကြိုးစားပြီး သားသမီးတစ်ယောက်ရဲ့ တာဝန်တွေကို ကောင်းကောင်းမွန်မွန် ဖြည့်ဆည်းသင့်တယ်။ ဒါပေမဲ့ အဲဒီလို အခွင့်အရေးမျိုး မရှိရင်၊ ကိုယ့်တာဝန်တွေကို ငြိမ်သက်တဲ့စိတ်နဲ့ ထမ်းဆောင်ဖို့ကိုပဲ အာရုံစိုက်သင့်ပါတယ်။ မိဘတွေကို ကျွန်မ မပြုစုနိုင်ခဲ့တဲ့ အကြောင်းရင်းက သားသမီးတစ်ယောက်အနေနဲ့ ကိုယ့်တာဝန်ကို မဖြည့်ဆည်းချင်လို့ မဟုတ်ဘဲ၊ တရုတ်ကွန်မြူနစ်ပါတီရဲ့ လိုက်လံဖမ်းဆီးတာကို ခံနေရလို့ အိမ်မပြန်နိုင်တာကြောင့်ပါ၊ ဒါအတွက် အပြစ်ရှိသလို၊ ဒါမှမဟုတ် ပြစ်တင်ရှုတ်ချခံရသလို ခံစားနေဖို့ မလိုပါဘူး။ ဘုရားသခင်က ကျွန်မကို နောက်ဆုံးသောကာလမှာ မွေးဖွားဖို့ ကြိုတင်ပြဋ္ဌာန်းထားပြီး သူ့ရှေ့မှောက်ကို ခေါ်ဆောင်လာခဲ့တယ်၊ ပြီးတော့ ဘုရားနှုတ်ကပတ်တော်တွေ အများကြီးရဲ့ ရေလောင်းပေးတာနဲ့ ထောက်ပံ့ပေးတာကို ကျွန်မ ခံစားခဲ့ရတယ်။ အခုအချိန်ဟာ နိုင်ငံတော် ဧဝံဂေလိတရား ဖြန့်ကျက်ဖို့အတွက် အရေးကြီးတဲ့ အချိန်ဖြစ်ပြီး၊ ကျွန်မအနေနဲ့ ဧဝံဂေလိအလုပ်မှာ စိတ်နှလုံးကို မြှုပ်နှံထားသင့်တယ်၊ ကိုယ့်တာဝန်ကို ကောင်းကောင်းမွန်မွန် ဖြည့်ဆည်းပြီး ဘုရားသခင်ရဲ့ မေတ္တာကို ပြန်ဆပ်သင့်ပါတယ်။ ကျွန်မက သားသမီးဝတ်ကျေပွန်ဖို့ကိုပဲ ရှာဖွေပြီး ဖန်ဆင်းခံတစ်ယောက်ရဲ့ တာဝန်နဲ့ သာသနာကို စွန့်လွှတ်လိုက်ရင် ကျွန်မအပေါ်ထားတဲ့ ဘုရားသခင်ရဲ့ ထောက်ပံ့မှု၊ ဂရုစိုက်မှုနဲ့ ကာကွယ်မှုတွေကို သစ္စာဖောက်ရာကျမှာဖြစ်ပြီး၊ အဲဒါကမှ တကယ်ကို အသိစိတ်နဲ့ လူ့သာဝ ကင်းမဲ့တာပါပဲ။ ဘုရားနှုတ်ကပတ်တော်တွေကို ဖတ်တော့ မိဘနဲ့ သားသမီးကြားက ဆက်ဆံရေးကို ကျွန်မ နားလည်လာတယ်၊ စာတန်ရဲ့ ရိုးရာအတွေးအခေါ်တွေရဲ့ ချည်နှောင်တာ၊ ဒါမှမဟုတ် ဘောင်ခတ်တာကို မခံရတော့ဘူးလို့ ခံစားရတယ်၊ စိတ်ထဲမှာ လွတ်မြောက်သွားသလို ခံစားရပြီး၊ ကိုယ့်တာဝန်ကို ငြိမ်သက်တဲ့စိတ်နဲ့ ထမ်းဆောင်ဖို့ကို အာရုံစိုက်လာနိုင်တယ်။ ဘုရားသခင်ကို ကျွန်မရဲ့ စိတ်နှလုံးအကြွင်းမဲ့ ကျေးဇူးတင်ပါတယ်။


၃၇။ စိတ်မွန်းကျပ်မှုကို ကျွန်မ မည်သို့ကျော်လွှားခဲ့သနည်း

ဟွာရွှမ်း၊ တရုတ်နိုင်ငံ

၂၀၂၃ ခုနှစ်၊ ဒီဇင်ဘာလတုန်းက ကျွန်မ နယ်မြေခေါင်းဆောင်အနေနဲ့ ရွေးချယ်ခံခဲ့ရတယ်။ နေ့တိုင်း နောက်ဆက်တွဲ လိုက်လုပ်ပြီး အကောင်အထည်ဖော်ရမဲ့ အလုပ်တွေ အများကြီးရှိတယ်။ အစပိုင်းမှာတော့ ကျွန်မရဲ့ စိတ်အခြေအနေက တော်တော်လေး ကောင်းပါတယ်။ ကိုယ့်မှာ လိုအပ်ချက်တွေ အများကြီးရှိမှန်း ကျွန်မ သိတာပေါ့၊ ဒါကြောင့် ရှေ့ဆက်ရမဲ့ လမ်းကြောင်းတွေကို ရှာဖို့ အထက်ခေါင်းဆောင်တွေဆီက လမ်းပြပေးတဲ့ စာတွေကို ဖတ်ဖို့ပဲ အာရုံစိုက်ခဲ့တယ်။ ကိုယ့်တွဲဖက်တွေနဲ့လည်း ကိစ္စတွေကို တိုင်ပင်ဆွေးနွေးခဲ့တယ်၊ တဖြည်းဖြည်းနဲ့ အလုပ်ကို ဘယ်လို လိုက်လုပ်ရမလဲဆိုတာ သင်ယူလာခဲ့တယ်။ သုံးလေးရက်ကြာတော့ လကုန်ရင် အလုပ်နဲ့ပတ်သက်ပြီး အစီရင်ခံစာတစ်ခု ရေးဖို့လိုတယ်လို့ ကျွန်မရဲ့ တွဲဖက်တွေက ပြောတယ်။ အစီရင်ခံရမဲ့ အချက်တွေ အများကြီးရှိတယ်ဆိုတာ ချက်ချင်း သိသာသွားတယ်၊ ဥပမာ- အလုပ်တစ်ခုစီရဲ့ တိုးတက်မှု၊ ပြီးတော့ အဲဒီထဲမှာ ပြဿနာတွေ ဒါမှမဟုတ် လမ်းလွဲမှုတွေ ရှိမရှိ၊ အဲဒီအပြင် ညီအစ်ကိုမောင်နှမတွေရဲ့ တာဝန်တွေမှာရှိတဲ့ အားနည်းချက်တွေနဲ့ အခက်အခဲတွေ၊ ပြီးတော့ သူတို့ရဲ့ အခြေအနေတွေ ဘယ်လိုရှိလဲ ဆိုတာတွေပေါ့။ ဒီကိစ္စတွေအားလုံးနဲ့ တခြားအရာတွေကို ကျွန်မတို့ စုံစမ်းပြီး ရှင်းရှင်းလင်းလင်း သိဖို့ လိုအပ်တယ်။ အလုပ်အစီအစဉ်တွေနဲ့ ဖြေရှင်းနည်းတွေကိုလည်း ရေးရဦးမယ်လေ။ ရုတ်တရက် ကျွန်မ တော်တော်လေး စိတ်တိုလာပြီး တွေးမိတယ်၊ “အလုပ်အစီရင်ခံစာထဲမှာ အသေးစိတ်တွေ ဒီလောက်အများကြီး ထည့်ရမှာ၊ ဘယ်လောက်တောင် အားထုတ်ရပြီး ဦးနှောက်တွေ စားရမှာလဲ” လို့ပေါ့။ ဖတ်လေလေ၊ ဖိအားတွေ ပိုများလာလေလေလို့ ခံစားရတယ်။ အထူးသဖြင့် ကိုယ်နဲ့ မရင်းနှီးတဲ့ အလုပ်တွေ၊ ပြီးတော့ အချိန်ပေးပြီး အားထုတ်လေ့လာရမဲ့၊ ရင်းနှီးကျွမ်းဝင်အောင် လုပ်ရမဲ့ သက်ဆိုင်ရာ စည်းမျဉ်းတွေနဲ့ လုပ်ငန်းပိုင်းဆိုင်ရာ ကျွမ်းကျင်မှုတွေကို တွေ့ရတဲ့အခါ၊ ကိုယ့်ဘာသာ တွေးမိတယ်၊ “ငါ ဒီတာဝန်ကို စလုပ်ခါစပဲ ရှိသေးတာ၊ ဒါကြောင့် ဒီလအတွက် အလုပ်အစီရင်ခံစာကို ငါ မပြီးနိုင်ရင်တောင် ကိုယ့်တွဲဖက်တွေကို အားကိုးလို့ ရသေးတယ်။ ဒါပေမဲ့ နောက်လကျရင် ဒါတွေအကုန်လုံးကို ငါ့ဘာသာ ကိုင်တွယ်ရတော့မှာ မဟုတ်ဘူးလား။ အဲဒါက အားထုတ်မှုတွေ အများကြီး လိုအပ်ပြီး တော်တော် အလုပ်ရှုပ်မှာပဲ” လို့ပေါ့။ ပြီးခဲ့တဲ့ သုံးလေးရက်က ပုံနေတဲ့ အလုပ်တွေကို တွေးမိတော့ ကျွန်မ ခေါင်းတွေ မူးလာတယ်၊ ပြီးတော့ ဒီတာဝန်ကနေ တကယ်ပဲ ထွက်ပြေးချင်ခဲ့တယ်။ ဒီအတွေးတွေက ဘုရားသခင်ရဲ့ ရည်ရွယ်ချက်တွေနဲ့ မကိုက်ညီဘူးဆိုတာ ကျွန်မ သိတယ်လေ၊ ဒါကြောင့် ရှေ့ဆက်ဖို့ နည်းလမ်းရှာရင်းနဲ့ ဘုရားသခင်ဆီ ဆုတောင်းခဲ့တယ်။ ဒါပေမဲ့ တစ်ခါတလေ ညီအစ်မတွေက အလုပ်ထဲက ပြဿနာတွေအကြောင်း ဆွေးနွေးနေတာကို ကြားတဲ့အခါ၊ သူတို့ဆွေးနွေးမှုတွေမှာ မပါဝင်ချင်လို့ ဓမ္မတေးတွေ နားထောင်ဖို့ နားကြပ်ကို တမင်တကာ တပ်ထားလိုက်တယ်။ ဒီလိုဆိုရင် ပြဿနာတွေကို ဘယ်လို ဖြေရှင်းရမလဲဆိုတာကို ငါ စဉ်းစားစရာ မလိုတော့ဘူး၊ စိတ်ပူစရာ၊ ပင်ပန်းစရာ မလိုတော့ဘူးပေါ့။

အလုပ်ကို နှိုက်နှိုက်ချွတ်ချွတ် ဝင်လုပ်လေလေ၊ အလုပ်တစ်ခုချင်းစီမှာ အသေးစိတ်တွေ အများကြီး ပါဝင်နေတယ်ဆိုတာကို ကျွန်မ သဘောပေါက်လာလေလေပဲ၊ ပြီးတော့ ဖြေရှင်းနည်းတွေ သတ်မှတ်ဖို့နဲ့ ရလဒ်ကောင်းတွေ ရဖို့အတွက် အဲဒါတွေအားလုံးက သေချာ စဉ်းစားဖို့ လိုအပ်တယ်လေ။ ဒီအလုပ်ပမာဏက ကျွန်မ အရင်ကလုပ်ခဲ့တဲ့ သီးသန့်အလုပ်တာဝန်ထက် အများကြီး ပိုများတယ်၊ ဒါကြောင့် ကျွန်မ တော်တော်လေး အတိုက်အခံလုပ်မိပြီး တွေးမိတယ်၊ “ဘာလို့များ ကိုယ့်ကိုယ်ကိုယ် ပင်ပန်းခံပြီး ဒီလောက်တောင် စိုးရိမ်ပူပန်နေရမှာလဲ။ သီးသန့်အလုပ်တစ်ခုကိုပဲ လုပ်ရတာက အများကြီး ပိုကောင်းပါတယ်။ အဲဒီတုန်းက နေ့တိုင်း ဒီလောက် ဖိအားတွေ အများကြီးနဲ့ ရင်ဆိုင်စရာ မလိုခဲ့ဘူးလေ” လို့ပေါ့။ ဇာတိပကတိ သက်သာမှုကို မက်မောလေလေ၊ ခေါင်းဆောင်တစ်ယောက်ဖြစ်ရတာ ပိုပင်ပန်းတယ်လို့ ခံစားရလေလေပဲ။ ကျွန်မ အရမ်းကို စိတ်မွန်းကျပ်ပြီး စိတ်ဆင်းရဲခဲ့ရတယ်၊ ပြီးတော့ ခဏခဏ စိတ်မကြည်ဖြစ်ခဲ့တယ်။ ကိုယ့်တွဲဖက်တွေက ကျွန်မနဲ့ အလုပ်အကြောင်း ဆွေးနွေးတဲ့အခါ၊ ကျွန်မက တိုတိုတုတ်တုတ်နဲ့ ဝတ်ကျေတမ်းကျေပဲ ပြန်ဖြေလိုက်တယ်၊ ပြီးတော့ ကိုယ့်အလုပ်ထဲမှာပဲ စိတ်နှစ်ထားလိုက်တယ်။ ကျွန်မရဲ့ အခြေအနေ မမှန်ဘူးဆိုတာ သဘောပေါက်ခဲ့လို့၊ ဘုရားသခင်ဆီ ဆုတောင်းခဲ့တယ်၊ “အို ဘုရားသခင်၊ ဒီတာဝန်က ဘယ်လောက် ပင်ပန်းတယ်ဆိုတာကို သမီး အမြဲ ညည်းညူနေမိတယ်။ သမီးရဲ့ ဇာတိပကတိအတွက် သက်သာမှုကို ရှာဖွေနေပြီး ကိုယ့်တာဝန်ကို ဝမ်းမြောက်ဝမ်းသာ မထမ်းဆောင်နိုင်ဘူး ဖြစ်နေတယ်။ ဒီအခြေအနေမှာပဲ ဆက်မနေချင်တော့ပါဘူး။ သမီးရဲ့ ဖောက်ပြန်ပျက်စီးတဲ့ စိတ်သဘောထားကို နားလည်အောင် လမ်းပြတော်မူပါ” လို့ပေါ့။ နောက်ပိုင်းမှာ ဘုရားနှုတ်ကပတ်တော်တစ်ပိုဒ်ကို ဖတ်လိုက်ရပြီး ကျွန်မရဲ့ အခြေအနေနဲ့ပတ်သက်လို့ နားလည်မှုတချို့ ရရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူအချို့က ‘ယုံကြည်သူများက လွတ်လပ်ပြီး ချုပ်ချယ်မှုကင်းသည်၊ ယုံကြည်သူများသည် အထူးပင် ပျော်ရွှင်၊ ငြိမ်းချမ်းပြီး ဝမ်းမြောက်ဖွယ်ဘဝများကို နေထိုင်ကြသည်ဟု လူတိုင်းက ဆိုသည်။ ကျွန်ုပ်သည် အဘယ်ကြောင့် အခြားလူများကဲ့သို့ ပျော်ရွှင်စွာ၊ ငြိမ်းချမ်းစွာ အသက်မရှင်နိုင်သနည်း။ အဘယ်ကြောင့် မည်သည့် ဝမ်းမြောက်မှုကိုမျှ မခံစားရသနည်း။ အဘယ်ကြောင့် အလွန် ဖိနှိပ်ချုပ်ချယ်မှုနှင့် ပင်ပန်းနွမ်းနယ်မှုကို ခံစားရသနည်း။ အခြားလူများက အလွန်ပျော်ရွှင်သော ဘဝများကို နေထိုင်ရသည်မှာ အဘယ်သို့နည်း။ ကျွန်ုပ်၏ ဘဝသည် အဘယ်ကြောင့် အလွန် စိတ်မချမ်းမြေ့ဖွယ်ဖြစ်သနည်း’ ဟူ၍ ဆိုကြသည်။ ငါ့အားပြောလော့။ ဤအရာ၏ အကြောင်းရင်းမှာ အဘယ်နည်း။ ၎င်းတို့၏ ဖိနှိပ်ချုပ်ချယ်ခံရမှုသည် မည်သည့်အရာကြောင့်ဖြစ်သနည်း။ (၎င်းတို့၏ ရုပ်ခန္ဓာတို့သည် ကျေနပ်ခြင်းမရှိဘဲ ၎င်းတို့၏ အသွေးအသားက ဒုက္ခခံရသည်။) လူတစ်ယောက်သည် မိမိ၏ ရုပ်ခန္ဓာက ဒုက္ခခံရပြီး မိမိမှာလည်း မတရားခံရသည်ဟု ခံစားရသောအခါ သူ၏ နှလုံးသားနှင့် စိတ်တွင် ယင်းကို လက်ခံနိုင်လျှင် သူ၏ ရုပ်ပိုင်းဆိုင်ရာ ဒုက္ခက အလွန်ကြီးမားခြင်းမရှိတော့ဟု ခံစားရမည်မဟုတ်လော။ သူသည် သူ၏ နှလုံးသားနှင့် စိတ်တွင် နှစ်သိမ့်ခြင်း၊ ငြိမ်သက်ခြင်း၊ ဝမ်းမြောက်ခြင်းကို ရှာတွေ့လျှင် ဖိနှိပ်ချုပ်ချယ်မှုကို ခံစားရဦးမည်လော။ (မခံစားရပါ။) ထို့ကြောင့် ဖိနှိပ်ချုပ်ချယ်မှုသည် ရုပ်ပိုင်းဆိုင်ရာ ဒုက္ခကြောင့်ဖြစ်သည်ဟု ဆိုခြင်းသည် မခိုင်လုံပေ။ ရုပ်ပိုင်းဆိုင်ရာ ဒုက္ခကို အလွန်အကျွံ ခံစားရခြင်းကြောင့် ဖိနှိပ်ချုပ်ချယ်ခံရမှု ဖြစ်ပေါ်လာလျှင် သင်တို့သည် ဒုက္ခခံနေရခြင်းမဟုတ်လော။ သင်တို့နှစ်သက်သလို မလုပ်ဆောင်နိုင်ခြင်းကြောင့် ဖိနှိပ်ချုပ်ချယ်မှုကို ခံစားရသလော။ သင်တို့ နှစ်သက်သလို မလုပ်ဆောင်နိုင်သောကြောင့် ဖိနှိပ်ချုပ်ချယ်ခံရသော စိတ်ခံစားချက်များတွင် ပိတ်မိနေသလော။ (မဟုတ်ပါ။) သင်တို့၏ နေ့စဉ်အလုပ်များတွင် အလုပ်ရှုပ်သလော။ (အတော်အတန် အလုပ်ရှုပ်သည်။) သင်တို့အားလုံးသည် မနက်မှ ညအထိ အလုပ်လုပ်လျက်ဖြင့် အတော်လေး အလုပ်ရှုပ်ကြသည်။ အိပ်ခြင်းနှင့် စားခြင်းမှလွဲ၍ သင်တို့သည် ကွန်ပြူတာရှေ့တွင် တစ်နေကုန်နီးပါး ကုန်ဆုံးပြီး သင်တို့၏ မျက်လုံးနှင့် ဦးနှောက်ကို ပင်ပန်းစေသည်။ သင်တို့၏ ကိုယ်ခန္ဓာကို ပင်ပန်းနွမ်းနယ်စေသည်။ သို့သော် ဖိနှိပ်ချုပ်ချယ်မှုကို သင်တို့ ခံစားရသလော။ ဤပင်ပန်းခြင်းက သင်တို့တွင် ဖိနှိပ်ချုပ်ချယ်မှုကို ဖြစ်ပေါ်စေသလော။ (မဖြစ်ပေါ်စေပါ။) လူတို့၏ ဖိနှိပ်ချုပ်ချယ်ခံရခြင်းကို မည်သည့်အရာက ဖြစ်စေသနည်း။ ရုပ်ပိုင်းဆိုင်ရာ မောပန်းနွမ်းနယ်မှုကြောင့် မဟုတ်သည်မှာ သေချာသည်။ ဤသို့ဆိုလျှင် မည်သည့်အရာက ဖြစ်စေသနည်း။ လူတို့သည် ရုပ်ပိုင်းဆိုင်ရာ သက်သာမှုနှင့် ပျော်ရွှင်မှုကို စဉ်ဆက်မပြတ် ရှာဖွေလျှင်၊ ရုပ်ပိုင်းဆိုင်ရာ ပျော်ရွှင်မှုနှင့် သက်သာမှုကို စဉ်ဆက်မပြတ် လိုက်စားလျှင်၊ ဒုက္ခမခံလိုလျှင် ရုပ်ပိုင်းဆိုင်ရာ ဒုက္ခအနည်းငယ်၊ သူတစ်ပါးတို့ထက် အနည်းငယ်ပို၍ ဒုက္ခခံခြင်း၊ သို့မဟုတ် ပုံမှန်ထက် အနည်းငယ်ပို၍ အလုပ်ပိသည်ဟု ခံစားရခြင်းသည်ပင် ၎င်းတို့အား ဖိနှိပ်ချုပ်ချယ်မှုကို ခံစားရစေလိမ့်မည်။ ဤသည်မှာ ဖိနှိပ်ချုပ်ချယ်မှုကို ဖြစ်စေသည့်အရာတစ်ခုဖြစ်သည်။ လူတို့သည် ရုပ်ပိုင်းဆိုင်ရာ ဒုက္ခအနည်းငယ်ကို အလွန်ဆိုးရွားသည်ဟု မသတ်မှတ်လျှင်၊ ရုပ်ပိုင်းဆိုင်ရာ သက်သာမှုကို မလိုက်စားဘဲ ဘုရားသခင်အား ကျေနပ်စေရန်အတွက် ၎င်းတို့၏ တာဝန်များကို ကောင်းမွန်စွာ ဖြည့်ဆည်းရန် သမ္မာတရားအား လိုက်စားပြီး ရှာဖွေလျှင် ၎င်းတို့သည် ရုပ်ပိုင်းဆိုင်ရာ ဒုက္ခကို မကြာခဏ ခံစားရမည်မဟုတ်ပေ။ ၎င်းတို့သည် အနည်းငယ်အလုပ်ရှုပ်ခြင်း၊ ပင်ပန်းခြင်း၊ သို့မဟုတ် အားကုန်ခြင်းကို ရံဖန်ရံခါ ခံစားရလျှင်ပင် အိပ်ပျော်ပြီးနောက်တွင် နိုးထသောအခါ သက်သာလိမ့်မည်။ ထို့နောက် ၎င်းတို့၏ အလုပ်ကို ဆက်လက် လုပ်ဆောင်လိမ့်မည်။ ၎င်းတို့၏ အာရုံစိုက်မှုသည် ၎င်းတို့၏တာဝန်နှင့် အလုပ်အပေါ်တွင် ရှိလိမ့်မည်။ ရုပ်ပိုင်းဆိုင်ရာ ပင်ပန်းနွမ်းနယ်မှု အနည်းငယ်ကို သိသာထင်ရှားသော ပြဿနာတစ်ခုအဖြစ် သတ်မှတ်မည်မဟုတ်ပေ။ သို့ရာတွင် လူတို့၏ အတွေးထဲတွင် ပြဿနာတစ်ခုပေါ်လာပြီး ၎င်းတို့သည် ရုပ်ပိုင်းဆိုင်ရာ သက်သာမှုကို စဉ်ဆက်မပြတ် လိုက်စားသောအခါ ၎င်းတို့၏ ရုပ်ခန္ဓာက အနည်းငယ် နစ်နာခြင်း၊ သို့မဟုတ် စိတ်ကျေနပ်မှုကို ရှာမတွေ့နိုင်ခြင်းဖြစ်သည့် မည်သည့်အချိန်မဆိုတွင် ၎င်းတို့အတွင်း၌ အပျက်သဘောဆောင်သော စိတ်ခံစားချက်အချို့ ဖြစ်ပေါ်လိမ့်မည်။ ဤသို့ဆိုလျှင် မိမိနှစ်သက်သလို အစဉ် လုပ်ဆောင်လိုပြီး မိမိ၏ ဇာတိပကတိကို အလိုလိုက်ကာ ဘဝကို ပျော်မွေ့လိုသော ဤသို့သောသူမျိုးသည် ကျေနပ်ခြင်း မရှိသည့်အခါတိုင်းတွင် ဤအပျက်သဘောဆောင်သော ဖိနှိပ်ချုပ်ချယ်ခံရသည့် စိတ်ခံစားချက်အတွင်းတွင် အဘယ်ကြောင့် မကြာခဏ ပိတ်မိနေမည်နည်း။ (သက်သာခြင်းနှင့် ရုပ်ပိုင်းဆိုင်ရာ ပျော်မွေ့မှုကို လိုက်စားသောကြောင့်ဖြစ်သည်။) ဤသည်မှာ လူအချို့အတွက် မှန်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၅)) ဘုရားနှုတ်ကပတ်တော်တွေကို ဖတ်ပြီးတဲ့နောက်၊ ကျွန်မက ဇာတိပကတိ သက်သာမှုကို လိုက်စားနေပြီး ရုပ်ပိုင်းဆိုင်ရာ အလိုမပြည့်ဘူးလို့ ခံစားနေရမှန်း သဘောပေါက်ခဲ့တယ်၊ ဒါကြောင့် စိတ်မွန်းကျပ်မှုနဲ့ စိတ်မချမ်းမသာဖြစ်ခြင်းဆိုတဲ့ အပျက်သဘောဆောင်တဲ့ စိတ်ခံစားချက်တွေထဲမှာ နေထိုင်နေခဲ့ပြီး ကိုယ့်တာဝန်တွေမှာ အမြဲတမ်း စိတ်ဆင်းရဲတဲ့အပြင် စိတ်တိုနေခဲ့တာပဲ။ အရင်က သီးသန့်အလုပ်တစ်ခုကို လုပ်တုန်းကဆို အလုပ်ပမာဏ သိပ်မများခဲ့ဘူး၊ ပြီးတော့ ကျွန်မက အဲဒီအလုပ်မှာ ကျွမ်းကျင်တဲ့အတွက် နေသားတကျဖြစ်နေသလို ခံစားခဲ့ရတယ်။ ကိုယ့်ခန္ဓာကိုယ်လည်း မပင်ပန်းသလို စိတ်ထဲမှာလည်း ဝန်ထုပ်ဝန်ပိုး မဖြစ်ခဲ့ဘူးလေ။ အခု ခေါင်းဆောင်တစ်ယောက်အနေနဲ့ အလုပ်တွေအများကြီးကို တာဝန်ယူရတော့ စိုးရိမ်စရာတွေ ပိုများလာတယ်၊ ပြီးတော့ ကျွန်မ စဉ်းစားပြီး ဖြေရှင်းရမဲ့ ပြဿနာတွေလည်း ပိုများလာတယ်။ အလုပ်တော်တော်များများက ကိုယ်နဲ့မရင်းနှီးတဲ့အပြင် ဒီကိစ္စတွေကို ဘယ်လို ဖြေရှင်းရမလဲဆိုတာ မသိတဲ့အတွက် အစကနေ ပြန်သင်ယူခဲ့ရတယ်။ ဒါက ကျွန်မကို စိတ်မွန်းကျပ်စေတယ်၊ စိတ်တိုစေပြီး ဒီအခြေအနေကနေ ထွက်ပြေးချင်စိတ် ပေါက်စေခဲ့တာပဲ။ တကယ်တော့ ကျွန်မက ရုပ်ပိုင်းဆိုင်ရာ သက်သာမှုနဲ့ အေးအေးဆေးဆေး နေရတာကို လိုက်စားမဲ့အစား ကိုယ့်တာဝန်ကို ဦးစားပေးခဲ့ရင် ပင်ပန်းတယ်လို့ ခံစားရရင်တောင်မှ နိုင်နိုင်နင်းနင်း လုပ်နိုင်မှာပါ။ ကျွန်မရဲ့ အတွေးတွေ လမ်းလွဲနေမှန်း သဘောပေါက်လိုက်တယ်။

နောက်ပိုင်းမှာ လူတွေ ဘာလို့ စိတ်မွန်းကျပ်ရသလဲဆိုတာကို ဖော်ထုတ်ထားတဲ့ ဘုရားနှုတ်ကပတ်တော်တွေကို ရှာဖွေပြီး ဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူအချို့သည် ၎င်းတို့၏ တာဝန်များကို ထမ်းဆောင်ရန်၊ သမ္မာတရားအား မိတ်သဟာယဖွဲ့ရန် စိတ်မပါကြပေ။ ၎င်းတို့သည် အသင်းတော်အသက်တာကို နေသားမကျသေးပေ။ နေသားကျအောင် မနေနိုင်ပေ။ ပြီးလျှင် အစဉ်သဖြင့် အထူးပင် စိတ်ဒုက္ခရောက်ပြီး အကူအညီမဲ့သလို ခံစားရသည်။ ဤသို့ဆိုလျှင် ထိုလူများကို ငါပြောမည်။ သင်သည် လျင်မြန်စွာ ထွက်ခွာသင့်သည်။ သင်၏ ကိုယ်ပိုင်ပန်းတိုင်နှင့် ဦးတည်ချက်ကို ရှာဖွေရန်အတွက် လောကီကမ္ဘာထဲသို့ သွားလော့။ ပြီးလျှင် သင် အသက်ရှင်သင့်သည့် ဘဝကို အသက်ရှင်လော့။ ဘုရားအိမ်တော်က မည်သူ့ကိုမျှ လုံးဝ အတင်းအဓမ္မမခိုင်းစေပေ။...ဤသို့သောသူများသည် ဖိနှိပ်ချုပ်ချယ်မှုကို အစဉ်သဖြင့် ခံစားရသည်။ ရိုးရှင်းစွာ ဆိုရလျှင် ၎င်းတို့၏ ဆန္ဒသည် ၎င်းတို့၏ ဇာတိပကတိကို အလိုလိုက်ပြီး ၎င်းတို့၏ ဆန္ဒကို ဖြည့်ဆည်းဖို့ဖြစ်သည်။ ၎င်းတို့သည် အလွန်ပင် တစ်ကိုယ်ကောင်းဆန်လွန်းသည်။ ၎င်းတို့သည် စည်းကမ်းများကို လျစ်လျူရှုပြီး အမှုကိစ္စများကို စည်းမျဉ်းနှင့်အညီ မကိုင်တွယ်ဘဲ ၎င်းတို့၏ ကိုယ်ပိုင်ခံစားချက်များ၊ နှစ်သက်မှုများနှင့် ဆန္ဒများကို အခြေခံ၍သာ အမှုအရာများကို လုပ်ဆောင်ပြီး ၎င်းတို့၏ ကိုယ်ကျိုးကို အခြေခံ၍သာ ပြုမူဆောင်ရွက်လျက် အရာရာကို ၎င်းတို့ စိတ်ကူးပေါက်သကဲ့သို့၊ ကျေနပ်သကဲ့သို့ လုပ်ဆောင်လိုကြသည်။ ၎င်းတို့သည် ပုံမှန် လူ့သဘာဝ ကင်းမဲ့ပြီး ဤသို့သောသူများသည် ၎င်းတို့၏ သင့်တင့်လျောက်ပတ်သော အလုပ်ကို အရေးမစိုက်ပေ။ ၎င်းတို့၏ သင့်တင့်လျောက်ပတ်သော အလုပ်ကို အရေးမစိုက်သောသူတို့သည် ၎င်းတို့ လုပ်ဆောင်သမျှတွင်၊ ၎င်းတို့ သွားသည့်နေရာတိုင်းတွင် ဖိနှိပ်ချုပ်ချယ်မှုကို ခံစားရသည်။ ၎င်းတို့က တစ်ဦးတည်း နေထိုင်နေလျှင်ပင် ဖိနှိပ်ချုပ်ချယ်မှုကို ခံစားရမည်ဖြစ်သည်။ ချိုသာစွာ ပြောဆိုရလျှင် ဤလူတို့သည် အလားအလာကောင်းသော ပုဂ္ဂိုလ်များမဟုတ်ဘဲ ၎င်းတို့၏ သင့်တင့်လျောက်ပတ်သော အလုပ်ကို အရေးမစိုက်ပေ။ ပို၍ အတိအကျဆိုရလျှင် ၎င်းတို့၏ လူ့သဘာဝသည် မူမမှန်ဘဲ ၎င်းတို့သည် အနည်းငယ် ဉာဏ်နည်းသောသူများဖြစ်သည်။ ၎င်းတို့၏ သင့်တင့်လျောက်ပတ်သော အလုပ်ကို အရေးစိုက်သော သူများသည် မည်သည့်ပုံစံရှိသနည်း။ ၎င်းတို့သည် အစားအစာ၊ အဝတ်အထည်၊ နေအိမ်နှင့် သယ်ယူပို့ဆောင်ရေးတို့ကဲ့သို့သော ၎င်းတို့၏ အခြေခံလိုအပ်ချက်များကို ရိုးရှင်းသောနည်းလမ်းဖြင့် မှတ်ယူသောသူများ ဖြစ်သည်။ ဤအရာများသည် သာမန်စံနှုန်းကို ပြည့်မီသရွေ့ ၎င်းတို့အတွက် လုံလောက်သည်။ ၎င်းတို့သည် ဘဝတွင်ရှိသော ၎င်းတို့၏ လမ်းကြောင်း၊ လူသားများအဖြစ် ၎င်းတို့၏ အထူးတာဝန်၊ ၎င်းတို့၏ ဘဝအပေါ် ရှုမြင်သုံးသပ်ချက်နှင့် စံနှုန်းများကို ပို၍ အရေးစိုက်ကြသည်။ အလားအလာမရှိသောသူများသည် မည်သည့်အရာကို တစ်နေကုန် တွေးတောကြသနည်း။ ၎င်းတို့သည် မည်သို့ အချောင်ခိုရမည်၊ တာဝန်ကို ရှောင်နိုင်ရန်အတွက် မည်သို့ လှည့်စားရမည်၊ မည်သို့ ကောင်းစွာ စားသောက်ပြီး ပျော်အောင်နေရမည်၊ ရုပ်ပိုင်းဆိုင်ရာ သက်သာမှုနှင့် ဇိမ်ခံမှုတို့ဖြင့် မည်သို့ အသက်ရှင်ရမည်ဆိုသည်တို့ကို အစဉ်သဖြင့် တွေးတောနေပြီး မည်မည်ရရဖြစ်သော အရာများကို ထည့်မစဉ်းစားပေ။ ထို့ကြောင့် ၎င်းတို့သည် ဘုရားအိမ်တော်တွင် ၎င်းတို့၏ တာဝန်များကို ထမ်းဆောင်ရသည့် နေရာနှင့် ပတ်ဝန်းကျင်တွင် ဖိနှိပ်ချုပ်ချယ်မှုကို ခံစားရသည်။ ဘုရားအိမ်တော်က လူတို့အား ၎င်းတို့၏တာဝန်များကို ပို၍ ကောင်းစွာ ထမ်းဆောင်နိုင်ရန်အတွက် ၎င်းတို့၏ တာဝန်များနှင့် ဆက်နွှယ်သည့် အထွေထွေနှင့် အတတ်ပညာပိုင်းဆိုင်ရာ အသိပညာအချို့ကို သင်ယူဖို့ တောင်းဆိုသည်။ သမ္မာတရားအား လူတို့ ပို၍ နားလည်မှုရှိနိုင်ရန်၊ သမ္မာတရား၏ လက်တွေ့ကျမှုအတွင်းသို့ ဝင်ရောက်နိုင်ရန်၊ ပြုမူဆောင်ရွက်မှုတိုင်းအတွက် စည်းမျဉ်းများက မည်သည့်အရာဖြစ်သည်ကို သိနိုင်ရန်အတွက် ဘုရားအိမ်တော်သည် လူတို့အား ဘုရားနှုတ်ကပတ်တော်ကို ကြိမ်ဖန်များစွာ စားသောက်ဖို့ တောင်းဆိုသည်။ ဘုရားအိမ်တော်က မိတ်သဟာယပြုပြီး ပြောဆိုသည့် ဤအရာများအားလုံးသည် လူတို့၏ ဘဝများနှင့် ၎င်းတို့၏ တာဝန်များကို ထမ်းဆောင်ခြင်း နယ်ပယ်အတွင်းတွင် ကျရောက်သော အကြောင်းအရာများ၊ လက်တွေ့ကျသော အမှုကိစ္စများ စသည်တို့နှင့် ဆက်နွှယ်ပြီး လူတို့အား ၎င်းတို့၏ သင့်တင့်လျောက်ပတ်သော အလုပ်ကို အရေးစိုက်ရန်၊ မှန်ကန်သော လမ်းကြောင်းကို လျှောက်ရန် ကူညီပေးဖို့ ရည်ရွယ်သည်။ ၎င်းတို့၏ သင့်တင့်လျောက်ပတ်သော အလုပ်ကို အရေးမစိုက်သော၊ မိမိတို့ နှစ်သက်သလို လုပ်ဆောင်သော ဤလူများသည် ဤ သင့်တင့်လျောက်ပတ်သောအရာများကို မလုပ်ဆောင်လိုပေ။ ၎င်းတို့ အလိုရှိသည့်အရာမှန်သမျှကို လုပ်ဆောင်ခြင်းအားဖြင့် ၎င်းတို့ ရရှိလိုသည့် အဆုံးစွန်ပန်းတိုင်မှာ ရုပ်ပိုင်းဆိုင်ရာ ဇိမ်ခံမှု၊ သာယာမှုနှင့် သက်သာမှုတို့ဖြစ်ပြီး မည်သည့်နည်းဖြင့်မျှ ချုပ်ထိန်းခြင်းကိုဖြစ်စေ၊ မတရားပြုခြင်းကိုဖြစ်စေ မခံရရန်ဖြစ်သည်။ ၎င်းတို့ စားလိုသည့်အရာမှန်သမျှကို ကျေနပ်လောက်အောင် စားနိုင်ပြီး ၎င်းတို့ နှစ်သက်သကဲ့သို့ လုပ်ဆောင်ရန် ဖြစ်သည်။ ၎င်းတို့၏ ကိုယ်ကျင့်စရိုက်နှင့် စိတ်အတွင်းတွင်ရှိသော လိုက်စားမှုကြောင့် ဖိနှိပ်ချုပ်ချယ်မှုကို ၎င်းတို့ မကြာခဏ ခံစားရခြင်းဖြစ်သည်။ သင်သည် ၎င်းတို့နှင့် သမ္မာတရားအကြောင်းကို မည်သို့ မိတ်သဟာယဖွဲ့ပါစေ ၎င်းတို့က ပြောင်းလဲမည်မဟုတ်ပေ။ ၎င်းတို့၏ ဖိနှိပ်ချုပ်ချယ်ခံရမှုက ပြေလည်မည်မဟုတ်ပေ။ ၎င်းတို့သည် ဤသို့သောသူမျိုးများသာ ဖြစ်သည်။ ၎င်းတို့သည် ၎င်းတို့၏ သင့်တင့်လျောက်ပတ်သော အလုပ်ကို အာရုံမစိုက်သောသူများသာဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၅)) ဘုရားနှုတ်ကပတ်တော်တွေကို ဖတ်ပြီးတဲ့နောက်၊ သက်သာရာကို အမြဲ မွေ့လျော်ခံစားပြီး ကိုယ့်ဇာတိပကတိ လိုအင်ဆန္ဒတွေကို ဖြည့်ဆည်းနေတဲ့သူတွေဟာ ကိုယ် လုပ်သင့်လုပ်ထိုက်တဲ့အလုပ်ကို မလုပ်ကြဘဲ အလားအလာ မရှိဘူးဆိုတာကို နောက်ဆုံးမှာ ကျွန်မ သဘောပေါက်သွားတယ်။ အဲဒီလိုလူတွေက ကိုယ့်လိုအင်ဆန္ဒအတိုင်းပဲ အသက်ရှင်ချင်ကြတာလေ၊ ဒါပေမဲ့ လုပ်သင့်လုပ်ထိုက်တဲ့အလုပ်ကို လုပ်ရမဲ့အချိန်ကျတော့ ခိုကပ်ပြီး ပျင်းရိနေကြတယ်၊ သူတို့ရဲ့ ဇာတိပကတိအတွက် စိုးရိမ်ပူပန်ရတာ၊ ဝန်ထုပ်ဝန်ပိုးဖြစ်ရတာမျိုး ကြုံရင် စိတ်မွန်းကျပ်ပြီး စိတ်ဆင်းရဲကြတာပဲ။ ဒီလူတွေက အသိတရားနဲ့ ဆင်ခြင်တုံတရား ကင်းမဲ့နေကြတယ်။ ဒါကို သဘောပေါက်မိတော့ ကျွန်မရဲ့ လတ်တလော အခြေအနေကို ပြန်ကြည့်လိုက်တယ်။ အလုပ်အမျိုးမျိုးမှာရှိတဲ့ ပြဿနာတွေ၊ အခက်အခဲတွေကို နေ့တိုင်း စဉ်းစားဖြေရှင်းရမှာကို မြင်တဲ့အခါ၊ ပြီးတော့ ဒါက စိတ်ပိုင်းဆိုင်ရာ အားထုတ်မှု တော်တော်လေး လိုအပ်တယ်ဆိုတာကို သိတဲ့အခါ၊ ကိုယ့်ခန္ဓာကိုယ် ပိုသက်သာအောင်လို့ ပိုလွယ်ကူရိုးရှင်းတဲ့ တာဝန်တစ်ခုကို ကျွန်မ လိုချင်လာခဲ့တယ်။ ကိုယ့်တွဲဖက်တွေ အလုပ်အကြောင်း ဆွေးနွေးနေတာကို ကြားရင်တောင်၊ သူတို့ဆွေးနွေးမှုမှာ မပါချင်လို့ ဓမ္မတေးတွေ နားထောင်ဖို့ နားကြပ်ကို တမင်တကာ တပ်ထားလိုက်တယ်။ ညီအစ်မတွေက အလုပ်ကိစ္စတွေ ဆွေးနွေးဖို့ ကျွန်မဆီ လာတဲ့အခါ၊ ကျွန်မ မပါဝင်ချင်ဘူး၊ တတ်နိုင်သမျှ သူတို့ကို ရှောင်နေခဲ့တယ်၊ တကယ်လို့ ရှောင်လို့မရတော့ဘူးဆိုရင်လည်း၊ တိုတိုတုတ်တုတ်နဲ့ ဝတ်ကျေတမ်းကျေပဲ ပြန်ဖြေလိုက်တယ်လေ၊ အဲဒါကြောင့် အလုပ်တွေ အကောင်အထည်ဖော်တဲ့နေရာမှာ အမှားတွေဖြစ်ပြီး ပြန်လုပ်ရတာတွေ ရှိခဲ့တယ်။ ဒါတွေဟာ ကျွန်မရဲ့ ဇာတိပကတိကို မွေ့လျော်ခံစားမိတဲ့ အကျိုးဆက်တွေပါပဲ။ ကိုယ့်ရဲ့ လုပ်သင့်လုပ်ထိုက်တဲ့ အလုပ်တွေကို လုပ်တဲ့သူတွေအကြောင်း ကျွန်မ တွေးမိတယ်။ သူတို့တာဝန်တွေအတွက် စိုးရိမ်ပူပန်ရတဲ့အခါ ဒါမှမဟုတ် ဝန်ထုပ်ဝန်ပိုး ထမ်းရတဲ့အခါ၊ ဒါမှမဟုတ် အသိပညာတွေ၊ လုပ်ငန်းပိုင်းဆိုင်ရာ ကျွမ်းကျင်မှုတွေနဲ့ ကိုယ့်ကိုယ်ကိုယ် ပြင်ဆင်ပြီး လေ့လာရတဲ့အခါ သူတို့ အချိန်အင်အား၊ လူအင်အားကို ဝမ်းမြောက်ဝမ်းသာ ရင်းနှီးမြှုပ်နှံကြပြီး ဘုရားသခင်ကို ကျေနပ်စေဖို့ သူတို့တာဝန်တွေကို ကောင်းကောင်း ဖြည့်ဆည်းရအောင် ရှာဖွေကြတယ်။ ကျွန်မကျတော့ သက်သာမှုနဲ့ အေးအေးဆေးဆေး နေရတာကိုပဲ ဆက်တိုက် လိုက်စားနေခဲ့တယ်၊ ပြီးတော့ တာဝန်တွေကြောင့် စိုးရိမ်ပူပန်ရတဲ့အခါ၊ ဝန်ထုပ်ဝန်ပိုး ထမ်းရတဲ့အခါ၊ အတိုက်အခံလုပ်ချင်စိတ်ဖြစ်ပြီး အဲဒါတွေကို ရှောင်ခဲ့တယ်။ ခေါင်းဆောင်တစ်ယောက်ဖြစ်ဖို့ အခွင့်အရေးပေးပြီး ဘုရားသခင်က ကျွန်မကို ကျေးဇူးတော် ပြခဲ့တာပါ၊ ဒါက ကျွန်မရဲ့ အသက်တာ ကြီးထွားရင့်ကျက်မှုအတွက် အကျိုးရှိတယ်လေ၊ ဘာဖြစ်လို့လဲဆိုတော့ ခေါင်းဆောင်တစ်ယောက်ဖြစ်ရတာဟာ အလုပ်အမျိုးမျိုးမှာ ပါဝင်ရပြီး စည်းမျဉ်းအမျိုးမျိုးနဲ့ ကိုယ့်ကိုယ်ကိုယ် ပြင်ဆင်ရတယ်၊ အခက်အခဲတွေနဲ့ ကြုံလာတဲ့အခါ သမ္မာတရား စည်းမျဉ်းတွေကို ရှာဖွေတာ၊ ပိုဆုတောင်းတာ၊ ပြီးတော့ ဘုရားသခင်ကို ပိုအားကိုးတာတွေမှာ မဖြစ်မနေ လုပ်ရလို့ပဲ။ တစ်ချိန်တည်းမှာပဲ သက်ဆိုင်ရာ လုပ်ငန်းပိုင်း ကျွမ်းကျင်မှုတွေ၊ အသိပညာတွေကို လေ့လာရပြီး လူတစ်ယောက်ရဲ့ နားလည်မှုနဲ့ အတွေ့အကြုံကို ကျယ်ပြန့်လာစေတယ်၊ ဒါမှ ရှုထောင့်အမျိုးမျိုးမှာ လေ့ကျင့်ပြီး ပိုမြန်မြန် ကြီးထွားလာဖို့ အခွင့်ပေးတယ်လေ။ လူတစ်ယောက်က ကြီးထွားလာပြီး ဘုရားအိမ်တော်မှာ အလုပ်တစ်ခုကို ပခုံးထမ်းနိုင်ပြီဆိုရင်၊ သူက အသုံးဝင်တဲ့လူတစ်ယောက် ဖြစ်လာပြီပေါ့။ ဒါပေမဲ့ ကျွန်မကတော့ ဇာတိပကတိ သက်သာဖို့အတွက်ပဲ လိုချင်ပြီး ရုပ်ပိုင်းဆိုင်ရာ သက်သာရာကိုပဲ ဆက်တိုက် လိုအင်ဆန္ဒရှိနေခဲ့တယ်၊ ပြီးတော့ ဘာအတွက်မှ အားထုတ်ချင်စိတ်၊ စဉ်းစားချင်စိတ် မရှိခဲ့ဘူး။ ငါက လုံးဝ အသုံးမကျတဲ့သူ ဖြစ်နေတာ မဟုတ်ဘူးလား။ ဒီလိုလူတွေကို “အလားအလာ မရှိဘူး”၊ “လူ့သဘာဝ မမှန်ဘူး”၊ ပြီးတော့ “ဉာဏ်တိမ်တယ်” လို့ ဘုရားသခင် ပြောတာ အံ့သြစရာ မဟုတ်ပါဘူး။ ဒါကို သဘောပေါက်လိုက်တော့ ကျွန်မ အသက်ရှင်နေတဲ့ပုံစံက ဘယ်လောက်တောင် သနားစရာကောင်းသလဲဆိုတာ မြင်သွားတယ်၊ ဒါကြောင့် ဘုရားသခင်ဆီ ဆုတောင်းပြီး ဆုံးဖြတ်ချက်တစ်ခု ချလိုက်တယ်၊ “အို ဘုရားသခင်၊ သမီးရဲ့ ဇာတိပကတိကို ပုန်ကန်ပြီး လုပ်သင့်လုပ်ထိုက်တဲ့ တာဝန်တွေအပေါ်မှာပဲ အာရုံစိုက်ဖို့ ဆန္ဒရှိပါတယ်။ သမီးတာဝန်တွေမှာ သမ္မာတရား စည်းမျဉ်းတွေကို ရှာဖွေမယ်၊ ကိုယ့်ရဲ့ ချို့ယွင်းချက်အမျိုးမျိုးကို ဖြည့်ဆည်းဖို့ လုပ်ငန်းပိုင်းဆိုင်ရာ ကျွမ်းကျင်မှုတွေ၊ အသိပညာတွေကို လေ့လာမယ်၊ ပြီးတော့ ကိုယ်တော့်အိမ်တော်မှာ အသုံးဝင်တဲ့သူတစ်ယောက်ဖြစ်ဖို့ ကြိုးစားပါမယ်” လို့ပေါ့။ အဲဒီနောက်မှာ ကျွန်မရဲ့ စိတ်ထား နည်းနည်း ပြောင်းလဲသွားတယ်။ ကိုယ့်တာဝန်တွေလုပ်တဲ့အခါ ကျွန်မရဲ့ အခြေအနေကလည်း တော်တော်လေး တိုးတက်လာပြီး အရင်ကလို စိတ်မွန်းကျပ်တာ၊ စိတ်တိုတာတွေ မရှိတော့ဘူး။ နေ့တိုင်း လုပ်စရာအလုပ်တွေ အများကြီးရှိပေမဲ့ အကောင်းဆုံး ကြိုးစားခဲ့တယ်၊ ကိုယ်မသိတဲ့ အလုပ်မျိုးနဲ့ ကြုံလာရင် သက်ဆိုင်ရာ သမ္မာတရား စည်းမျဉ်းတွေ၊ လုပ်ငန်းပိုင်းဆိုင်ရာ ကျွမ်းကျင်မှုတွေ၊ အသိပညာတွေနဲ့ ကိုယ့်ကိုယ်ကိုယ် ပြင်ဆင်ခဲ့တယ်။ အလုပ်ထဲမှာ ပြဿနာတွေကို တွေ့ရင် ကိုယ့်တွဲဖက်တွေနဲ့ တင်ပြပြီး ဖြေရှင်းနည်းတွေကို ဆွေးနွေးခဲ့တယ်။

ကျွန်မရဲ့ စိတ်မွန်းကျပ်တဲ့ ခံစားချက်တွေ ပြေလည်သွားပြီလို့ ထင်ခဲ့တာ။ ဒါပေမဲ့ တစ်လလောက်ကြာတော့ တစ်နေ့ကျမှ၊ အထက်ခေါင်းဆောင်တွေဆီက စာတစ်စောင် ရောက်လာတယ်။ ကျွန်မတို့နယ်မြေက ညီအစ်မတစ်ယောက်ကို ရဲတွေက ပစ်မှတ်ထားနေတယ်လို့ ဆိုတယ်။ ရဲတွေက ဒီလူကို ဖမ်းဖို့ နာမည်တပ်ထားပြီးသားမို့၊ အဲဒီညီအစ်မကို ပုန်းနေဖို့ ပြောရင်း မြန်မြန် အကြောင်းကြားရမယ်လို့ ပါလာတယ်။ ပြီးတော့ နောက်ထပ်စာတစ်စောင် ထပ်ရောက်လာတယ်။ အနီးအနားက အသင်းတော်တွေကို စီစီပီက ညှိနှိုင်းချိတ်ဆက်ပြီး ဝင်ဖမ်းနေတယ်လို့ ဆိုတယ်။ ဒါက ကျွန်မတာဝန်ယူထားတဲ့ နယ်မြေက ညီအစ်ကိုမောင်နှမ တော်တော်များများကိုပါ ထိခိုက်စေခဲ့တယ်။ ဒီသတင်းနှစ်ခုကို ကြားလိုက်ရတော့ ကျွန်မခေါင်းပေါ်ကို မည်းမှောင်နေတဲ့ တိမ်တိုက်ကြီးတွေ ရုတ်တရက် ဖိချလိုက်သလို ခံစားရတယ်၊ ပြီးတော့ ကျွန်မက စိတ်မွန်းကျပ်မှုနဲ့ ဝမ်းနည်းမှု အခြေအနေထဲကို ထပ်ပြီး ကျရောက်သွားပြန်တယ်။ ဒီလို ဖမ်းဆီးမှုတွေကြောင့် အသင်းတော်အလုပ် အမျိုးမျိုးမှာ အခက်အခဲ ကြီးကြီးမားမားတွေ ဖြစ်သွားတယ်၊ ပြီးတော့ လူတော်တော်များများက လုံခြုံရေးအန္တရာယ်တွေနဲ့ ရင်ဆိုင်ရပြီး သူတို့တာဝန်တွေကို ပုံမှန် မလုပ်နိုင်ကြတော့ဘူး။ အသင်းတော်အလုပ်ကို ကောင်းကောင်းလုပ်ဖို့ဆိုရင်၊ ကျွန်မက ပိုပြီး စဉ်းစား၊ ပိုပြီး အားထုတ်ဖို့ လိုတယ်ဆိုတာ သိတာပေါ့။ ဒီအခက်အခဲတွေကို တွေးမိတဲ့အခါ ကျွန်မမှာ ဖိအားတွေ အများကြီး ခံစားရတယ်၊ အထူးသဖြင့် အလုပ်ထဲမှာ လုံးဝ ဖြေရှင်းလို့ မရနိုင်တော့ဘူးလို့ ထင်ရလောက်အောင် အဆုံးမရှိတဲ့ ပြဿနာတွေကို မြင်ရတဲ့အခါ၊ အကြောသေသွားသလို ခံစားရပြီး ဘာလုပ်ချင်စိတ်မှ မရှိတော့ဘူး၊ ဒါပေမဲ့ ကိုယ့်အလုပ်ထဲမှာ မတတ်သာဘဲ ဆက်လုပ်နေရုံကလွဲလို့ တခြားရွေးချယ်စရာ မရှိခဲ့ဘူးလေ။ တစ်ခါက ကျွန်မ စာမပြန်ရေးရသေးတဲ့ စာတစ်စောင်ရှိတယ်လို့ တွဲဖက်တစ်ယောက်က သတိပေးတယ်၊ အဲဒီတော့ ကျွန်မက သူ့ကို မနေနိုင်ဘဲ ငေါက်လိုက်မိတယ်၊ “စာပြန်ဖို့ အချိန်မရသေးဘူးလေ” လို့ပေါ့။ ဒီလိုပြောပြီးမှ၊ ကိုယ့်ရဲ့ စိတ်အနှောင့်အယှက်ဖြစ်မှုတွေကို ကိုယ့်တာဝန်အပေါ်မှာ ပုံချနေမိတယ်ဆိုတာ၊ ပြီးတော့ ဒါက ဆင်ခြင်တုံတရား လုံးဝ ကင်းမဲ့နေတာပဲဆိုတာ သဘောပေါက်သွားတယ်။ အဲဒါနဲ့ စာကို အင်တင်တင်နဲ့ ထုတ်ပြီး ပြန်ရေးလိုက်တယ်။ အဲဒီနောက်ပိုင်းမှာလည်း အလုပ်တွေ ပုံလာလို့ စိတ်တိုပြီး ညီအစ်မတွေကို ခပ်ကြမ်းကြမ်း ပြောမိတာတွေ အကြိမ်ကြိမ် ရှိခဲ့သေးတယ်။ ကိုယ့်ကိုယ်ကိုယ် ဆင်ခြင်သုံးသပ်ကြည့်တော့၊ ကိုယ့်ဇာတိပကတိရဲ့ စိုးရိမ်ပူပန်မှုတွေနဲ့ နာကျင်မှုတွေကြောင့် ကျွန်မဟာ စိတ်မွန်းကျပ်မှုဆိုတဲ့ အပျက်သဘောဆောင်တဲ့ စိတ်ခံစားချက်တွေထဲမှာ ထပ်ပြီး အသက်ရှင်နေမိပြန်ပြီဆိုတာ သဘောပေါက်လိုက်တယ်။

ဘုရားနှုတ်ကပတ်တော် နှစ်ပိုဒ်ကို ကျွန်မ ဖတ်ခဲ့တယ်။ “နှစ်ပေါင်းများစွာ ရှင်သန်ရေးအတွက် လူတို့ အမှီပြုခဲ့ကြသော အတွေးအခေါ်များသည် ၎င်းတို့၏ စိတ်နှလုံးများကို တိုက်စားခဲ့သည်မှာ ၎င်းတို့သည် ကောက်ကျစ်စဉ်းလဲသူ၊ သူရဲဘောကြောင်သူနှင့် ယုတ်ညံ့သိမ်ဖျင်းသူများ ဖြစ်လာကြသည့် အခြေအနေအထိပင် ဖြစ်၏။ ၎င်းတို့၌ စိတ်ဓာတ်ခွန်အားနှင့် စိတ်ဆုံးဖြတ်ချက် ကင်းမဲ့ကြသည်သာမက ၎င်းတို့သည် လောဘကြီးလာကြပြီး မာနထောင်လွှားလာကြကာ တစ်ဇွတ်ထိုး လုပ်လာကြလေသည်။ ၎င်းတို့၌ မိမိကိုယ်ကို ကျော်လွှားရန် စိတ်ပိုင်းဖြတ်ချက် လုံးဝကင်းမဲ့သည့်အပြင် ဤအမှောင်စွမ်းအားများ၏ ဘောင်ခတ်ခြင်းများကို ဖယ်ရှားရန် သတ္တိအနည်းငယ်မျှပင် သာ၍ မရှိကြပေ။ လူတို့၏ အတွေးအခေါ်များနှင့် ဘဝများသည် အလွန် ပုပ်သိုးနေကြသည်မှာ ဘုရားသခင်ကို ယုံကြည်ခြင်း၏ နောက်ကွယ်မှ ၎င်းတို့၏ အမြင်ရှုထောင့်များသည် မခံရပ်နိုင်လောက်အောင် အကျည်းတန်နေသေးသည့်အပြင် တကယ့်ကိုပင် နားခါးလေ၏။ လူတို့အားလုံးသည် သူရဲဘောကြောင်သည်၊ အစွမ်းမဲ့သည်၊ စက်ဆုပ်ဖွယ်ကောင်းပြီး အကဲဆတ်ကြသည်။ ၎င်းတို့သည် အမှောင်ထု၏ စွမ်းအားကို စက်ဆုပ်ခြင်းမရှိသည့်အပြင် အလင်းနှင့် သမ္မာတရားကို ချစ်ခြင်း မရှိကြ၊ ထိုသို့ဖြစ်ရမည့်အစား ၎င်းတို့ကို ထုတ်ပစ်ရန်အတွက် အစွမ်းကုန် လုပ်ဆောင်ကြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အဖြည့်ခံဖြစ်ရန် သင်အဘယ်ကြောင့် လိုလားခြင်းမရှိသနည်း) “သင်သည် ငြိမ်သက်ခြင်းနှင့် ဝမ်းမြောက်ခြင်း၊ ပြီးလျှင် အနည်းငယ်သော အသွေးအသား နှစ်သိမ့်မှုဖြင့် စာတန်၏ စွမ်းအားအောက်တွင် အသက်ရှင်ဖို့ တင်းတိမ်ရောင့်ရဲနေသလော။ သင်သည် လူအားလုံးတွင် အနိမ့်ကျဆုံးဖြစ်သည် မဟုတ်လော။ ကယ်တင်ခြင်းကို ရှုမြင်ပြီးသော်လည်း ယင်းကို ရရှိရန် မလိုက်စားသောသူတို့ထက် မည်သူမျှ သာ၍ မမိုက်မဲပေ။ ဤသည်တို့မှာ ဇာတိပကတိကို အလိုလိုက်ပြီး စာတန်ကို မွေ့လျော်သူများ ဖြစ်သည်။ ဘုရားသခင်၌ သင်၏ ယုံကြည်ခြင်းသည် မည်သည့်အခက်အခဲများ သို့မဟုတ် အတိဒုက္ခများ သို့မဟုတ် ဆင်းရဲဒုက္ခ အနည်းငယ်ကိုမျှ ဖြစ်ပေါ်စေမည်မဟုတ်ဟု သင်မျှော်လင့်သည်။ သင်သည် တန်ဖိုးမရှိသော ထိုအရာများကို အမြဲလိုက်စားပြီး၊ အသက်ကို တန်ဖိုးမထားပေ၊ ထိုအစား သင်၏ ကိုယ်ပိုင် လွန်ကဲသော အတွေးများကို သမ္မာတရားရှေ့မှောက်သို့ ထားရှိလေသည်။ သင်သည် အလွန်တန်ဖိုးမရှိပါတကား။ သင်သည် ဝက်တစ်ကောင်ကဲ့သို့ အသက်ရှင်၏။ သင်နှင့် ဝက်များ၊ ခွေးများကြားတွင် မည်သည့် ကွာ‌ခြားချက် ရှိပါသနည်း။ သမ္မာတရားကို မလိုက်စားဘဲ ယင်းအစား ဇာတိပကတိကို နှစ်သက်သူများ အားလုံးသည် သားရဲများ ဖြစ်ကြသည်မဟုတ်လော။ ဝိညာဉ်မရှိသော ဤအသေကောင်များ အားလုံးသည် လမ်းလျှောက် နေသည့် အလောင်းကောင်များ မဟုတ်ပေလော။...ငါသည် သင့်အပေါ် စစ်မှန်သော လူ့အသက်တာကို အပ်နှင်းသော်လည်း၊ သင်သည် မလိုက်စားပေ။ သင်သည် ဝက်များ၊ ခွေးများနှင့် မည်သည့် ကွာခြားမှုမျှမရှိသလော။ ဝက်များသည် လူ့အသက်တာကို မလိုက်စားကြပေ၊ ၎င်းတို့သည် သန့်ရှင်းစေခြင်းကို မလိုက်စားသကဲ့သို့၊ အသက်တာက မည်သည့်အရာဖြစ်သည်ကို ၎င်းတို့နားမလည်ကြပေ။ နေ့စဉ်တွင် ၎င်းတို့ ဝသည်ထိစားပြီးနောက်၊ ၎င်းတို့ အိပ်ရုံသာပြုကြသည်။ ငါသည် သင့်အား မှန်သော လမ်းခရီးကို ပေးပြီးဖြစ်သော်လည်း၊ သင်သည် ယင်းကို မရယူသေးပေ။ သင်သည် လက်ချည်းသက်သက် ဖြစ်ပေသည်။ သင်သည် ဤဘဝမျိုး၊ ဝက်တစ်ကောင်၏ဘဝမျိုးတွင် ဆက်လက် အသက်ရှင်ရန် လိုလားနေပါသလော။ ထိုသို့သောလူများ အသက်ရှင်ခြင်း၏ အရေးပါမှုမှာ အဘယ်နည်း။ သင်၏ အသက်တာသည် အထင်သေးဖွယ် ဖြစ်သကဲ့သို့ ရှက်ဖွယ်ဖြစ်သည်၊ သင်သည် ညစ်ညမ်းမှုနှင့် ကိုယ်ကျင့်သိက္ခာ ကင်းမဲ့မှုအလယ်တွင် အသက်ရှင်ပြီး၊ သင်သည် မည်သည့် ရည်မှန်းချက်များကိုမျှ မလိုက်စားပေ။ သင့်ဘဝသည် အားလုံးထဲတွင် ရှက်ဖွယ်အကောင်းဆုံး ဖြစ်သည်မဟုတ်လော။ ဘုရားသခင်ကို သင်ရင်ဆိုင်ဝံ့သလော။ ဤနည်းဖြင့် သင် ဆက်လက် တွေ့ကြုံပါက၊ သင်သည် မည်သည့်အရာကိုမျှ မရရှိဘဲ ဖြစ်လိမ့်မည် မဟုတ်လော။ သင့်ထံ မှန်ကန်သောလမ်းခရီးကို ပေးထားပြီး ဖြစ်သော်လည်း၊ နောက်ဆုံးတွင် သင်သည် ယင်းကို ရရှိနိုင်ခြင်း ရှိမရှိဆိုသည်မှာ သင်၏ ကိုယ်ရေးကိုယ်တာ လိုက်စားမှုအပေါ် မူတည်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) ဘုရားနှုတ်ကပတ်တော်တွေကို ဖတ်ပြီးတဲ့နောက်၊ ရုပ်ပိုင်းဆိုင်ရာ အေးအေးဆေးဆေး နေရဖို့နဲ့ သက်သာဖို့ကို ဘာလို့ ဒီလောက်တောင် အာရုံစိုက်နေရတာလဲဆိုတာ ဆင်ခြင်သုံးသပ်ကြည့်တယ်၊ အဲဒါက “လူ့ဘဝက တိုတောင်းတယ်၊ ဒါကြောင့် ရတုန်းလေး ပျော်လိုက်” ဆိုတာနဲ့ “ယနေ့ လုပ်စရာရှိတာ လုပ်၊ မနက်ဖြန်ကို မနက်ဖြန်ရောက်မှ တွေးပူပါ” ဆိုတဲ့ စာတန်ရဲ့ ရှင်သန်ခြင်းဆိုင်ရာ နိယာမတွေရဲ့ လွှမ်းမိုးမှုနဲ့ အဆိပ်ခတ်တာကို ခံထားရလို့ပဲဆိုတာ မြင်သွားတယ်။ ဒီအတွေးအခေါ်တွေကို ဉာဏ်ပညာရှိတဲ့ စကားတွေလို ကျွန်မ သဘောထားခဲ့တာကိုး။ ကိုယ့်ရဲ့ ပျင်းတဲ့ သဘာဝနဲ့ ပေါင်းသွားတော့၊ ငယ်ငယ်ကတည်းက ဆင်းရဲဒုက္ခနဲ့ အားသွန်ခွန်စိုက် လုပ်ခဲ့ရတာကို ကျွန်မ ကြောက်ခဲ့တယ်။ သက်သောင့်သက်သာနဲ့ အေးအေးဆေးဆေး နေရတဲ့ ဘဝမျိုးကို ကိုယ့်ရဲ့ ပန်းတိုင်အနေနဲ့ သတ်မှတ်ခဲ့တယ်၊ ပြီးတော့ အရမ်းပင်ပန်းမယ့် အလုပ်မျိုး ဒါမှမဟုတ် ဘဝမျိုးနဲ့ မနေချင်ခဲ့ဘူး။ ကိုယ့်ကိုယ်ကိုယ် ဖိအားအရမ်းများအောင် လုပ်တာမျိုးကို ရှောင်တယ်၊ စိုးရိမ်စရာမရှိဘဲ နေရရင် ကျေနပ်နေပြီလို့ ခံစားခဲ့တယ်၊ စားဖို့၊ သောက်ဖို့နဲ့ အိပ်ဖို့ကိုပဲ ကိုယ့်ရဲ့ နေ့စဉ် အာရုံစိုက်စရာလို ထားခဲ့တယ်။ ဒီသဘောထားက ကျွန်မရဲ့ တာဝန်တွေဆီကိုပါ ကူးစက်လာခဲ့တာပဲ။ ဒီတစ်ခါတော့ စီစီပီရဲ့ ဖမ်းဆီးမှုတွေကြောင့် အသင်းတော်အလုပ် အမျိုးမျိုး အဟန့်အတားဖြစ်ပြီး ကိုယ့်တာဝန်ကို ကောင်းကောင်း ဖြည့်ဆည်းဖို့ အချိန်နဲ့ အားထုတ်မှုတွေ ပိုလိုလာတဲ့အခါ ကျွန်မ ညည်းညူပြီး အခက်အခဲတွေကြောင့် ငိုကြွေးမိတာကို မလုပ်ဘဲ မနေနိုင်ခဲ့ဘူး။ သီးသန့်အလုပ်တစ်ခုကိုပဲ လုပ်ခဲ့ရတဲ့ အချိန်တွေကို လွမ်းဆွတ်လာတယ်၊ ပြီးတော့ ငါက ဘုရားသခင်ကို ယုံကြည်ရာမှာ နည်းနည်းပဲ ပေးဆပ်ပြီး ကောင်းချီးကြီးကြီး ရချင်တဲ့ လိုအင်ဆန္ဒအပေါ် အခြေခံထားတယ်ဆိုတာကို သဘောပေါက်လိုက်တယ်။ ကျွန်မတာဝန်မှာ ဘယ်လို မိတ်သဟာယဖွဲ့ပြီး ဖြေရှင်းရမလဲဆိုတာကို စဉ်းစားဖို့ လိုအပ်တဲ့ ပြဿနာတွေ၊ အခက်အခဲတွေ အများကြီးရှိလာတဲ့အခါ၊ ပြီးတော့ ခန္ဓာကိုယ်က စိုးရိမ်ပူပန်မှုတွေ၊ အခက်အခဲတွေကို ခံစားရတဲ့အခါ၊ ကျွန်မ အတိုက်အခံလုပ်ချင်စိတ်ဖြစ်ပြီး ဒေါသထွက်လာတယ်၊ ဘယ်လောက်တောင်လဲဆိုရင် ကိုယ့်ရဲ့ စိတ်အနှောင့်အယှက်ဖြစ်မှုတွေကို ကိုယ့်တွဲဖက်တွေအပေါ် ပုံချတဲ့အထိပဲ။ ငါ တကယ်ကို လူ့သဘာဝ ကင်းမဲ့နေတာပဲ။ ဖန်ဆင်းခံတစ်ယောက်အနေနဲ့ ကိုယ့်တာဝန်ကို လုပ်ဖို့ဆိုတာ လုံးဝ သဘာဝကျပြီး ကျိုးကြောင်းခိုင်လုံမျှတပါတယ်၊ ပြီးတော့ ဒါဟာ ကိုယ့်အတွက် ကောင်းမှုတွေကို ပြင်ဆင်ဖို့ နည်းလမ်းတစ်ခုလည်း ဖြစ်တယ်။ ကိုယ့်တာဝန်ကို လုပ်ပြီး သမ္မာတရားကို လိုက်စားတော့ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားတွေကို ဖယ်ရှားနိုင်ပြီး ကယ်တင်ခြင်းကို ရရှိနိုင်တယ်။ ဒါတောင်မှ ကျွန်မက ခေါင်းဆောင်တစ်ယောက်ဖြစ်လာတာဟာ ကိုယ့်ရဲ့ ရုပ်ပိုင်းဆိုင်ရာ သက်သာမှုကို အနှောင့်အယှက်ပေးတယ်လို့ ခံစားရပြီး ဆင်ခြင်တုံတရားမရှိတဲ့အပြင် ပုန်ကန်တဲ့အပြုအမူတွေ လုပ်ခဲ့မိတယ်။ ငါ တကယ်ကို ဆင်ခြင်တုံတရား ကင်းမဲ့နေတာပဲ။ ကိုယ့်ဇာတိပကတိကို ဖြည့်ဆည်းဖို့ပဲ ဆက်တိုက် ရှာဖွေခဲ့တယ်၊ ကိုယ့်တာဝန်အပေါ် အကြိမ်ကြိမ် အတိုက်အခံလုပ်ချင်စိတ် ဖြစ်ခဲ့တယ်၊ ကိုယ့်တာဝန်ကို ဝတ်ကျေတမ်းကျေ ကိုင်တွယ်တယ်၊ အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်တယ်၊ ပြီးတော့ ထပ်ခါထပ်ခါ ပြစ်မှားခဲ့တယ်။

နောက်ပိုင်းမှာ ဘုရားနှုတ်ကပတ်တော်တွေကို ထပ်ဖတ်ခဲ့တယ်။ “အရွယ်ရောက်သူတိုင်းသည် ဆင်းရဲဒုက္ခများ၊ နာမကျန်းမှုများနှင့် အမျိုးမျိုးသော အခက်အခဲများကဲ့သို့သော ဖိအားများကို မည်မျှ ရင်ဆိုင်ရပါစေ အရွယ်ရောက်သူတစ်ယောက်၏ တာဝန်များကို တာဝန်ယူ ထမ်းရွက်ရမည်။ ဤအရာများသည် လူတိုင်း ကြုံတွေ့ပြီး ခံယူသင့်သည့် အရာများဖြစ်သည်။ ဤသည်မှာ ပုံမှန်လူတစ်ယောက်၏ ဘဝ၏ ပကတိအခြေအနေဖြစ်သည်။ သင်သည် ဖိအားကို မခံနိုင်လျှင်၊ ဆင်းရဲဒုက္ခကို ကြံ့ကြံ့မခံနိုင်လျှင်၊ သို့မဟုတ် ထိုးနှက်မှုများကို မခံနိုင်လျှင် ယင်းက သင်၌ ဇွဲလုံ့လ သို့မဟုတ် စိတ်ပိုင်းဖြတ်ချက် မရှိကြောင်းနှင့် သင်သည် အလွန် ပျော့ညံ့ပြီး အသုံးမကျကြောင်း ဆိုလိုသည်။ လူတိုင်းသည် လူ့အဖွဲ့အစည်း၌ဖြစ်စေ၊ ဘုရားအိမ်တော်၌ဖြစ်စေ မိမိတို့၏ အသက်တာတွင် ဤဆင်းရဲဒုက္ခကို ခံနိုင်ရမည်။ ဤသည်မှာ အရွယ်ရောက်ပြီးသူတိုင်း ခံယူသင့်သော တာဝန်ဝတ္တရားဖြစ်သည်၊ ၎င်းတို့ ထမ်းပိုးသင့်သော ဝန်ထုပ်ဖြစ်ပြီး မည်သူမျှ ရှောင်လွှဲ၍မရပေ။ သို့ဖြစ်၍ သင်သည် ယင်းကို ရှောင်တိမ်းရန် မကြိုးစားသင့်ပေ။...တစ်ဖက်တွင် သင်သည် အရွယ်ရောက်ပြီးသူများ ရှိသင့်ပြီး တာဝန်ယူထမ်းဆောင်သင့်သော တာဝန်များနှင့် ဝတ္တရားများကို ထမ်းပိုးရန် သင်ယူရမည်။ အခြားတစ်ဖက်တွင် သင်သည် ပုံမှန်လူ့သဘာဝ၌ သင်၏ နေထိုင်မှုနှင့် အလုပ်လုပ်သည့် ပတ်ဝန်းကျင်တွင် အခြားသူများနှင့် သဟဇာတဖြစ်စွာ အတူယှဉ်တွဲနေထိုင်ရန် သင်ယူသင့်သည်။ သင်နှစ်သက်သလိုသာ မလုပ်ဆောင်နှင့်။ သဟဇာတဖြစ်စွာ အတူယှဉ်တွဲနေထိုင်ခြင်း၏ ရည်ရွယ်ချက်မှာ အဘယ်နည်း။ ယင်းမှာ အရွယ်ရောက်ပြီးသူတစ်ဦးအနေဖြင့် သင်ဖြည့်ဆည်းသင့်သော အလုပ်နှင့် ဝတ္တရားများနှင့် တာဝန်များကို ပိုမိုကောင်းမွန်စွာ ပြီးမြောက်စေရန် ဖြစ်သည်။ သင်သည် မည်သည့်အလုပ်ကိုပင် သို့မဟုတ် မည်သည့်တာဝန်ကိုပင် ထမ်းဆောင်ပါစေ၊ အန္တရာယ်နှင့် ရင်ဆိုင်ရသည့်အခါ၊ စာတန်၏ စွမ်းအားများ၏ နှောင့်ယှက်မှုများ၊ ဖျက်စီးမှုများနှင့် ရင်ဆိုင်ရသည့်အခါ သင်သည် ဆုံးရှုံးမှုများကို အနည်းဆုံးဖြစ်အောင် လျှော့ချနိုင်ရမည်ဖြစ်ပြီး ဤသို့ဖြင့် သင်၏အလုပ်နှင့် တာဝန်၏ရလဒ်များ အနည်းငယ် ပိုမိုကောင်းမွန်လာမည်ဖြစ်သည်။ ဤသည်မှာ စိတ်ပိုင်းဖြတ်ချက်ရှိသူတစ်ဦး ဖြစ်မြောက်အောင်မြင်သင့်သည့်အရာ ဖြစ်သည်။ သင်သည် ပုံမှန်လူ့သဘာဝကို ပိုင်ဆိုင်ပါက အလုပ်လုပ်သည့်အခါ ဤအရာကို ပြီးမြောက်အောင် လုပ်ဆောင်သင့်သည်။ အလုပ်ဖိအားနှင့်ပတ်သက်လျှင် ယင်းသည် အထက်မှဖြစ်စေ၊ ဘုရားအိမ်တော်မှဖြစ်စေ၊ သို့မဟုတ် ညီအစ်ကိုမောင်နှမများက သင့်အပေါ် ပေးသော ဖိအားဖြစ်စေ ယင်းသည် သင်ခံယူသင့်သည့်အရာ ဖြစ်သည်။ သင်က ‘ဖိအားကြောင့် ကျွန်ုပ် ဤအရာကို လုပ်တော့မည် မဟုတ်ပါ။ ကျွန်ုပ်က ဘုရားအိမ်တော်တွင် မိမိ၏တာဝန်ထမ်းဆောင်ပြီး အလုပ်လုပ်ရာ၌ နားနားနေနေရှိမှု၊ အေးဆေးသက်သာရှိမှု၊ ပျော်ရွှင်မှုနှင့် သက်သာခြင်းတို့ကိုသာ ရှာနေခြင်းဖြစ်သည်’ ဟု ပြော၍မရပေ။ ဤသည်မှာ အလုပ်ဖြစ်မည်မဟုတ်၊ ပြီးလျှင် ဤသည်မှာ ပုံမှန်အရွယ်ရောက်ပြီးသူတစ်ဦး ပိုင်ဆိုင်သင့်သည့် အတွေးမဟုတ်ပေ၊ ဘုရားအိမ်တော်သည် သင် သက်သာခြင်းတွင် မွေ့လျော်ခံစားနေရန် နေရာတစ်ခုမဟုတ်ပေ။ လူတိုင်းသည် မိမိတို့၏ ဘဝနှင့် အလုပ်တွင် ဖိအားနှင့် စွန့်စားမှု ပမာဏတစ်ခုကို ယူကြရသည်။ မည်သည့်အလုပ်တွင်မဆို အထူးသဖြင့် ဘုရားအိမ်တော်တွင် သင်၏ တာဝန်ကို ထမ်းဆောင်ရာ၌ သင်သည် အကောင်းဆုံးသော ရလဒ်များအတွက် ကြိုးစားသင့်သည်။ ကျယ်ပြန့်သော အတိုင်းအတာအရ ဤသည်မှာ ဘုရားသခင်၏ သွန်သင်ချက်နှင့် တောင်းဆိုချက်ဖြစ်သည်။ သေးငယ်သော အတိုင်းအတာအရ ဤသည်မှာ လူတိုင်း၏ ကျင့်ကြံပြုမူခြင်းနှင့် လုပ်ဆောင်ချက်များတွင် ပိုင်ဆိုင်သင့်သည့် သဘောထား၊ ရှုမြင်ပုံ၊ စံနှုန်းနှင့် စည်းမျဉ်းတို့ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၅)) အရွယ်ရောက်ပြီးသူတစ်ယောက်အနေနဲ့ အရွယ်ရောက်ပြီးသူတစ်ယောက်ရဲ့ တာဝန်တွေနဲ့ ဝတ္တရားတွေကို ပခုံးထမ်းရမယ်လို့ ဘုရားသခင်က ပြောတယ်၊ ပြီးတော့ အဲဒါတွေက ဘဝမှာဖြစ်ဖြစ် ကိုယ့်တာဝန်မှာဖြစ်ဖြစ် အခက်အခဲတွေ၊ ဖိအားတွေပဲဖြစ်နေပါစေ၊ ဒါတွေဟာ အရွယ်ရောက်ပြီးသူတစ်ယောက် ရင်ဆိုင်ပြီး ထမ်းရွက်ရမဲ့ အရာတွေပါ၊ ခေါင်းရှောင်ရမဲ့၊ ဒါမှမဟုတ် ရှောင်ပြေးရမဲ့ အရာတွေ မဟုတ်ပါဘူး။ ဘုရားအိမ်တော်မှာ ကိုယ့်တာဝန်ကို စိတ်ရင်းမှန်နဲ့ လုပ်တဲ့သူတွေဟာ ဇာတိပကတိ ဆင်းရဲဒုက္ခခံဖို့လိုတဲ့ အလုပ်ဖိအားတွေ ဒါမှမဟုတ် အခက်အခဲတွေနဲ့ ရင်ဆိုင်ရတဲ့အခါ ဘုရားသခင်ကို ကျေနပ်စေချင်တဲ့ စိတ်နှလုံး ရှိကြတယ်။ သူတို့က ဘုရားသခင်ဆီ ဆုတောင်းနိုင်တယ်၊ သမ္မာတရားကို ရှာဖွေနိုင်တယ်၊ ပြီးတော့ သူတို့ရဲ့ ဇာတိပကတိကို ပုန်ကန်နိုင်ကြတယ်၊ သူတို့ရဲ့ တာဝန်မှာ အလေးအနက်ထားပြီး လက်တွေ့ကျကျ လုပ်ကြတယ်၊ ပြီးတော့ အကောင်းဆုံးရလဒ်တွေရဖို့ ကြိုးစားကြတယ်။ ဒီလိုလူတွေမှာ တာဝန်ယူစိတ်ရှိပြီး ဘုရားသခင်ရဲ့ ရည်ရွယ်ချက်တွေနဲ့ ကိုက်ညီကြတယ်။ ဒါပေမဲ့ ကျွန်မကတော့ ပျင်းရိပြီး ရည်မှန်းချက်မရှိတဲ့၊ ယိုယွင်းနေတဲ့ အတွေးတွေနဲ့ပဲ အသက်ရှင်နေခဲ့တာကိုး။ ဘာအခက်အခဲမှ မခံနိုင်ခဲ့ဘဲ၊ ဘာမှဖြစ်မလာမဲ့ လမ်းကြောင်းပေါ်ကို ရောက်နေခဲ့တာပဲ။ ပွင့်ပွင့်လင်းလင်း ပြောရရင် ငါက အသုံးမကျဘူး၊ လူလို့တောင် ခေါ်ဖို့ မထိုက်တန်ဘူးလေ။ တကယ်တော့ ဇာတိပကတိ ဆင်းရဲဒုက္ခခံရတာနဲ့ ဖိအားနည်းနည်း ခံရတာဟာ ကောင်းတဲ့ကိစ္စပါ၊ ဒါက သမ္မာတရားကို ဆင်ခြင်သုံးသပ်တဲ့နေရာမှာ ပိုကြိုးစားဖို့ ကျွန်မကို တွန်းအားပေးနိုင်လို့၊ ကျွန်မရဲ့ အသက်တာ ကြီးထွားမှုအတွက် အကျိုးရှိပါတယ်။ ကိုယ့်မှာ အားနည်းချက်တွေ အများကြီးရှိပြီး ရှုပ်ထွေးတဲ့ ပြဿနာတချို့ကို မဖြေရှင်းနိုင်သေးပေမဲ့၊ ဒီအရာတွေကို ရှောင်မပြေးဘဲ တာဝန်ယူစိတ်ရှိတဲ့သူတစ်ယောက် ဖြစ်ရမယ်၊ ပိုဆုတောင်းပြီး ဘုရားသခင်ကို ပိုအားကိုးရမယ်၊ ပြဿနာတွေကို ဖြေရှင်းဖို့ ကိုယ့်တွဲဖက်တွေနဲ့အတူ သမ္မာတရားကို ရှာဖွေရမယ်၊ ပြီးတော့ ကိုယ်တတ်နိုင်သမျှ အကုန်လုပ်ရမယ်လေ။ အရွယ်ရောက်ပြီးသူတွေအပေါ်ထားတဲ့ ဘုရားသခင်ရဲ့ တောင်းဆိုချက်တွေနဲ့ မျှော်လင့်ချက်တွေကို နားလည်သွားတော့၊ ကျွန်မရဲ့ စိတ်ထား နည်းနည်း ပြောင်းလဲသွားတယ်၊ ပြီးတော့ တာဝန်ယူစိတ်ရှိတဲ့ အရွယ်ရောက်ပြီးသူတစ်ယောက် ဖြစ်ချင်လာခဲ့တယ်။ နောက်ပိုင်းမှာ အလုပ်အမျိုးမျိုးကို လိုက်လုပ်ဖို့ အထက်ခေါင်းဆောင်တွေဆီက စာတွေ ရောက်လာတဲ့အခါ၊ ကျွန်မ အတိုက်အခံလုပ်ချင်စိတ်၊ စိတ်တိုချင်စိတ် မရှိတော့ဘူး၊ ပြီးတော့ ဒီအရာတွေဟာ ကျွန်မရဲ့ တာဝန်ပဲဆိုတာကို အသိအမှတ်ပြုနိုင်ခဲ့တယ်၊ ကိုယ့်ရဲ့ အဓိကအလုပ်ကို ဖြည့်ဆည်းဖို့ အကောင်းဆုံး ကြိုးစားချင်စိတ် ဖြစ်လာခဲ့တယ်။

အချိန်နည်းနည်း ကြာလာတော့ အလုပ်တွေ ပိုများလာတယ်၊ အထက်ခေါင်းဆောင်တွေက အလုပ်ကို အနီးကပ် လိုက်လုပ်တဲ့အခါ၊ ဖိအားတော့ ခံစားရသေးတာပေါ့၊ ဒါပေမဲ့ ခေါင်းဆောင်တွေရဲ့ ကြီးကြပ်မှုက ကျွန်မတာဝန်ကို ကောင်းကောင်းလုပ်ရာမှာ ထောက်ကူပေးဖို့ပဲဆိုတာ သဘောပေါက်လိုက်တယ်၊ ဒီကြီးကြပ်မှုက ကိုယ့်တာဝန်မှာ ပိုကြိုးစားဖို့ ကျွန်မကို သတိပေး နှိုးဆော်နိုင်တယ်၊ ပြီးတော့ ဇာတိပကတိ သက်သာရာကို မက်မောတာ၊ ကိုယ့်တာဝန်မှာ ခိုကပ်တာတွေကနေ တားဆီးပေးတယ်၊ ကျွန်မတာဝန်မှာ ပိုထိရောက်အောင် လုပ်ဖို့ တွန်းအားပေးတယ်လေ။ ကိုယ့်တွဲဖက်တွေ တာဝန်ယူထားတဲ့ အလုပ်တွေမှာလည်း ပါဝင်ပြီး၊ အဖြေရှာဖို့ အတူတူ မိတ်သဟာယဖွဲ့ရင်း ရှာဖွေခဲ့ကြတယ်။ တစ်ခါတလေကျရင် အသေးစိတ် မိတ်သဟာယဖွဲ့ပြီးမှ ဖြေရှင်းလို့ရမဲ့ ပြဿနာတွေ ပုံနေတာကို မြင်တဲ့အခါ၊ စိတ်မွန်းကျပ်ပြီး စိတ်တိုတဲ့ ခံစားချက်တွေ ပေါ်လာတတ်သေးတယ်၊ ဒါပေမဲ့ မှားယွင်းနေတဲ့ ကိုယ့်အခြေအနေကို ချက်ချင်း ပုန်ကန်နိုင်ခဲ့တယ်၊ ကိုယ့်ကိုယ်ကိုယ် ပြန်ဆုံးမပြီး ဒီလိုပြောတယ်၊ “ငါက အရွယ်ရောက်ပြီးသူတစ်ယောက်ပဲ၊ အရွယ်ရောက်ပြီးသူတစ်ယောက်ရဲ့ တာဝန်ယူစိတ်နဲ့ ဇွဲလုံ့လရှိရမယ်၊ ဖိအားကို ကြံ့ကြံ့ခံရမယ်၊ ပြီးတော့ ရှေ့ဆက်သွားရမယ်။” ဘုရားသခင်ဆီကိုလည်း ဆုတောင်းခဲ့တယ်၊ ကျွန်မစိတ်နှလုံးကို ကိုယ့်တာဝန်နဲ့ သင့်တော်တဲ့အလုပ်ကို လုပ်တဲ့အပေါ်မှာပဲ အာရုံစိုက်အောင် စောင့်ရှောက်ပေးဖို့ တောင်းလျှောက်ခဲ့တယ်။ အဲဒီနောက်မှာ စည်းမျဉ်းတွေနဲ့အညီ ပြဿနာတွေကို ဦးစားပေးအစီအစဉ်အလိုက် တစ်ခုချင်းစီ ဖြေရှင်းခဲ့တယ်။ အရင်က မကြုံဖူးတဲ့ ပြဿနာတွေဆိုရင်၊ သက်ဆိုင်ရာ လုပ်ငန်းပိုင်း ကျွမ်းကျင်မှုစာရွက်စာတမ်းတွေကို လေ့လာတယ်၊ သမ္မာတရား စည်းမျဉ်းတွေနဲ့ ကိုယ့်ကိုယ်ကိုယ် ပြင်ဆင်တယ်၊ ပြီးတော့ ပြဿနာတွေရဲ့ အရင်းခံအကြောင်းရင်းတွေက ဘာလဲဆိုတာ သေချာစဉ်းစားရင်းနဲ့ ဆုတောင်းခဲ့တယ်။ ဒီနည်းနဲ့ ပြဿနာတွေက တဖြည်းဖြည်း ပြေလည်သွားခဲ့တယ်။ ညီအစ်ကိုမောင်နှမတွေရဲ့ အခြေအနေတွေ မကောင်းလို့ သူတို့တာဝန်တွေကို ထိခိုက်နေတာ မြင်ရင်၊ ဖြေရှင်းနည်းတွေကို သူတို့နဲ့ မိတ်သဟာယဖွဲ့ပေးဖို့ ဘုရားနှုတ်ကပတ်တော်တွေကို ချက်ချင်း ရှာဖွေခဲ့တယ်။ ဒီလိုလုပ်ဖို့ အားထုတ်မှုနဲ့ ဆင်းရဲဒုက္ခ နည်းနည်းပိုလိုပေမဲ့၊ အရမ်းကို ပြည့်စုံတယ်လို့ ခံစားရတယ်။ အလုပ်ပြဿနာ အမျိုးမျိုးနဲ့ပတ်သက်ပြီး ညီအစ်ကိုမောင်နှမတွေနဲ့ ခဏခဏ ဆက်သွယ်ပြောဆိုနေလို့၊ ပြီးတော့ သက်ဆိုင်ရာ သမ္မာတရားတွေနဲ့ စည်းမျဉ်းတွေကို ဆင်ခြင်သုံးသပ်နေလို့၊ ကျွန်မရဲ့ အခြေအနေက ဆက်တိုက် တိုးတက်လာပြီး ဝိညာဉ်ရေးရာ နားလည်သဘောပေါက်မှုလည်း ပိုရှိလာတယ်။ ပြဿနာတွေကို အရင်ကထက် ပိုမှန်မှန်ကန်ကန် မြင်ခဲ့တယ်၊ တဖြည်းဖြည်းနဲ့ စည်းမျဉ်းတွေနဲ့ လမ်းကြောင်းတချို့ကို သဘောပေါက်လာတယ်။ ဘုရားသခင် ပြောတဲ့စကားတွေရဲ့ သမ္မာတရားကို ကျွန်မ ကိုယ်တိုင် တွေ့ကြုံခံစားခဲ့ရတယ်။ “သင်သည် စိတ်ဓာတ်ကြံ့ခိုင်မှုရှိသူတစ်ယောက်ဖြစ်လျှင်၊ လူတို့ ခံယူသင့်သည့် တာဝန်များနှင့် ဝတ္တရားများ၊ ပုံမှန်လူ့သဘာဝရှိသောသူများ ရရှိရမည့်အရာများ၊ သင့်လိုက်စားမှု၏ ဦးတည်ချက်နှင့် ပန်းတိုင်အဖြစ် အရွယ်ရောက်သူများ အောင်မြင်ရမည့်ထိုအရာများကို သင် ကိုင်တွယ်နိုင်လျှင်၊ သင်၏ တာဝန်များကို တာဝန်ယူ ထမ်းရွက်နိုင်လျှင် သင်သည် မည်သည့်အဖိုးအခကို ပေးဆပ်သည်ဖြစ်စေ၊ မည်သည့်စိတ်ဆင်းရဲမှုကို ခါးစည်းခံရသည်ဖြစ်စေ ညည်းညူမည်မဟုတ်ပေ။ ပြီးလျှင် ထိုအရာများကို ဘုရားသခင်၏ သတ်မှတ်ချက်များနှင့် ရည်ရွယ်ချက်များအဖြစ် သင် သိမြင်သရွေ့ မည်သည့် ဆင်းရဲဒုက္ခကိုမဆို ခါးစည်းခံနိုင်ပြီး သင်၏တာဝန်ကို ကောင်းစွာ ဖြည့်ဆည်းနိုင်လိမ့်မည်။ ထိုအချိန်တွင် သင်၏ စိတ်အခြေအနေက ကွဲပြားလိမ့်မည်ဖြစ်သည်။ သင်၏ စိတ်နှလုံးတွင် ငြိမ်သက်ခြင်းနှင့် တည်ငြိမ်ခြင်းကို ခံစားရမည်၊ ပြီးလျှင် ပျော်ရွှင်ဝမ်းမြောက်မှုကို တွေ့ကြုံခံစားရမည်။ သင်တွေ့သလော။ လူတို့သည် မိမိတို့၏ တာဝန်များကို ပုံမှန်ထမ်းဆောင်နိုင်လျှင်၊ ဘုရားသခင်၏ တာဝန်ပေးစေခိုင်းချက်ကို ထမ်းရွက်နိုင်ပြီး အသက်တာ၌ မှန်ကန်သော လမ်းကြောင်းအပေါ် စတင်လျှောက်လှမ်းနိုင်လျှင် ၎င်းတို့၏ စိတ်နှလုံးထဲတွင် ငြိမ်သက်ခြင်းနှင့် ဝမ်းမြောက်ခြင်းတို့ကို ခံစားရပြီး တည်ငြိမ်မှုနှင့် ပျော်ရွှင်ဝမ်းမြောက်မှုတို့ကို တွေ့ကြုံခံစားရသည်။ ၎င်းတို့သည် သမ္မာတရားကို ဆက်လက်၍ လိုက်စားနိုင်ပြီး စည်းမျဉ်းများနှင့်အညီ ၎င်းတို့ ပြုမူဆောင်ရွက်ကာ မိမိတို့၏ တာဝန်ကို ကောင်းစွာ ထမ်းဆောင်ခြင်းအထိ ရောက်ရှိနိုင်လျှင် ၎င်းတို့သည် ပြောင်းလဲမှု အနည်းငယ်ကို ကြုံတွေ့ပြီးဖြစ်လိမ့်မည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၅)) ကျွန်မတာဝန်က ပြဿနာတွေကို ဖြေရှင်းဖို့ စိတ်နှလုံးအကြွင်းမဲ့ နှစ်ထားလိုက်တဲ့အခါ၊ ကိုယ်လိုအပ်နေတဲ့ အရာတွေကို ပစ်မှတ်ထားပြီး လေ့လာတဲ့အခါ၊ ပြီးတော့ ကိုယ့်တာဝန်တွေကို ကောင်းကောင်း ဖြည့်ဆည်းဖို့ အကောင်းဆုံး ကြိုးစားတဲ့အခါ၊ ကျွန်မစိတ်နှလုံးက မနာကျင်ရတော့ဘဲ ပိုတောင် အေးချမ်းသွားသေးတယ်။ အခုဆိုရင် စိတ်မွန်းကျပ်တဲ့ ခံစားချက်တွေ ဖြစ်တာ ပိုပိုနည်းလာပြီ၊ တစ်ခါတလေ ပေါ်လာရင်တောင် ကျွန်မကို မထိခိုက်တော့ပါဘူး။ ကိုယ်တိုင်တောင် သတိမထားမိဘဲ လုပ်သင့်လုပ်ထိုက်တဲ့ အရာတွေအပေါ်မှာ အာရုံစိုက်လာပြီး ကျွန်မတာဝန်တွေအပေါ်မှာ ဝန်တာထားတဲ့စိတ် ရှိလာခဲ့တယ်။ ကျွန်မဆီက ဒီအပြောင်းအလဲတွေအားလုံးဟာ ဘုရားနှုတ်ကပတ်တော်တွေရဲ့ ရလဒ်အနေနဲ့ ဖြစ်လာတာပါ။ ဘုရားသခင် ကျေးဇူးတော်ကို ချီးမွမ်းပါတယ်။


၃၉။ ကျွန်မ သိမ်ငယ်စိတ် မရှိတော့ပါ

ဒေဘရာ၊ အမေရိကန်

ငယ်ငယ်ကတည်းက ကျွန်မက ရှက်တတ်ပြီး ဉာဏ်ထိုင်းတယ်။ ကျွန်မက မလည်ဘူး၊ ထိုင်းတယ်လို့ မိသားစုဝင်တွေအားလုံးက ပြောကြတယ်။ ဒါ့အပြင် ကျွန်မက စကားပြောလည်း မကျွမ်းကျင်တော့ လူအများကြီးရှေ့မှာ စကားပြောရရင် လွယ်လွယ်နဲ့ စိတ်လှုပ်ရှားတတ်တယ်။ စိတ်လှုပ်ရှားလာတာနဲ့ ခေါင်းထဲမှာ ဗလာဖြစ်သွားလို့ အမြဲလိုလို နှုတ်ဆိတ်နေတတ်တယ်။ ကျောင်းမှာ ဆရာမက မေးခွန်းတစ်ခုမေးရင် အတန်းဖော်တွေအားလုံးက တက်တက်ကြွကြွ ဖြေကြပေမဲ့၊ ကျွန်မကတော့ အဖြေကို သိနေရင်တောင် မဖြေရဲဘူး။ ဆရာမက နာမည်ခေါ်တာကိုပဲ ငြိမ်ပြီး စောင့်ရင်စောင့်တယ်၊ ဒါမှမဟုတ် စိတ်ထဲကနေပဲ တိတ်တိတ်လေး ဖြေဖြစ်တယ်။ မိသားစုနဲ့ သူငယ်ချင်းတွေ အကုန်လုံးကလည်း ကျွန်မကို ဉာဏ်ထိုင်းတယ်၊ စကားပြောမတတ်ဘူးလို့ ပြောကြတယ်။ နှေးတဲ့ငှက်တွေက သူတို့ရဲ့ စွမ်းဆောင်ရည်အားနည်းချက်ကို ကာမိအောင် တခြားငှက်တွေထက်အရင် စပြီးပျံသန်းရတယ်ဆိုတဲ့ ပုံပြင်တစ်ပုဒ်ကိုလည်း အဖေက ခဏခဏ ပြောပြတတ်တယ်။ အချိန်တွေကြာလာတော့ ကျွန်မကိုယ်တိုင်လည်း နည်းနည်းထိုင်းတယ်လို့ ခံစားလာရပြီး ကိုယ်လုပ်သမျှ ဘာတစ်ခုကမှ သူများကို ချပြလောက်အောင် မကောင်းဘူးလို့ ခံစားခဲ့ရတယ်။ ဒါကြောင့် ကျွန်မက တော်တော်လေး တသီးတသန့်နေဖြစ်လာတယ်။ ဘုရားသခင်ကို စယုံကြည်ပြီးတဲ့နောက်မှာတော့ ညီအစ်ကိုမောင်နှမတွေ ဘယ်လိုသဘောကောင်းလဲဆိုတာ တွေ့ရပြီး သူတို့ကို ကိုယ့်မိသားစုလိုပဲ ကျွန်မ ခံစားခဲ့ရတယ်။ ကျွန်မရဲ့ အခြေအနေနဲ့ အခက်အခဲတွေကိုလည်း ညီအစ်ကိုမောင်နှမတွေနဲ့ ပွင့်ပွင့်လင်းလင်း ပြောဆိုဖြစ်ခဲ့တယ်။ အားလုံးက ကျွန်မကို ကူညီပြီး အားပေးကြလို့ ကျွန်မလည်း သိပ်ပြီး ဘောင်ခတ်မခံရတော့ဘူး။ ရင်ထဲမှာလည်း လွတ်လပ်ပြီး အပျော်တွေပြည့်နေတာပေါ့။ ဒါပေမဲ့ လူအများကြီးရှေ့မှာ စကားပြောရရင် ကျွန်မက အရမ်းကို ဘောင်ခတ်ခံရသလို ခံစားရတုန်းပဲ။ လူအများကြီးရှိတဲ့ စုဝေးပွဲတချို့မှာ ကျွန်မ မိတ်သဟာယဖွဲ့ရမဲ့ အလှည့်ရောက်တော့ ကျွန်မ အရမ်းစိတ်လှုပ်ရှားပြီး တုန်တုန်ယင်ယင်လာတယ်။ အတွေးတွေ အကုန်ရှုပ်ထွေးသွားပြီး စကားတွေ ထစ်ငေါ့ကုန်တာပေါ့။ ညီအစ်မတချို့က ခေါင်းမော့ပြီး ကျွန်မကို ကြည့်လာတော့ ကျွန်မလည်း ရှက်ရှက်နဲ့ ပြုံးပြလိုက်ရတယ်။ အဲဒီအချိန်တုန်းက ရှက်လွန်းလို့ မျက်နှာတွေ ပူထူလာပြီး မြေကြီးကပွင့်လာရင် ဝင်ချသွားစိတ်တောင် ပေါက်သွားတယ်။ ကျွန်မ တွေးမိလာတာပေါ့၊ “ညီအစ်ကိုမောင်နှမတွေက ငါ့ကို ဘယ်လိုထင်နေမလဲ။ ငါက သိပ်ကို အသုံးမကျဘူးလို့များ ထင်နေကြမလား။ နောင်ဆိုရင် ငါ စကားနည်းနည်းပဲပြောပြီး အစွမ်းအစကောင်းတဲ့ ညီအစ်ကိုမောင်နှမတွေကိုပဲ ပိုပြီး မိတ်သဟာယပြုခိုင်းတာ ကောင်းမယ်” လို့ပေါ့။ အဲဒီနောက်ပိုင်း စုဝေးပွဲတွေမှာ လူများရင် ကျွန်မက အမြဲတမ်း နောက်ဆုံးမှ မိတ်သဟာယဖွဲ့တဲ့သူ ဖြစ်နေတတ်တယ်။ တစ်ခါတလေဆို လုံးဝကို မိတ်သဟာယမဖွဲ့တော့ဘူး။ လူသိပ်မများတဲ့အချိန် ဒါမှမဟုတ် ကိုယ် သေချာ ရင်းနှီးတဲ့ ညီအစ်ကိုမောင်နှမတွေ ရှေ့မှာပဲ ရိုးရိုးရှင်းရှင်း မိတ်သဟာယဖွဲ့ရဲတော့တယ်။ တစ်ခါတလေ ကျွန်မတာဝန် ထမ်းဆောင်တဲ့နေရာမှာ ရလဒ်တချို့ ရလာတဲ့အခါ၊ အားလုံး လေ့လာပြီး မှီငြမ်းလို့ရအောင် ကောင်းတဲ့နည်းလမ်းတွေ၊ နည်းစနစ်တွေကို ဆွေးနွေးပြဖို့ ကြီးကြပ်ရေးမှူးက ပြောတယ်။ ဒါပေမဲ့ ညီအစ်ကိုမောင်နှမ အများကြီးရှေ့မှာ ဆွေးနွေးရမယ်လို့ တွေးလိုက်တာနဲ့ ကျွန်မ တကယ်ကို ကြောက်သွားတယ်။ အဲဒီအချိန်ကျရင် စိတ်လှုပ်ရှားပြီး ဗလုံးဗထွေး စကားပြောမိမှာကို စိုးရိမ်တာလေ။ အဲဒီလိုဆိုရင် ဘယ်လောက်များ ရှက်စရာကောင်းလိုက်မလဲ။ ဒါကြောင့် ကျွန်မဆီမှာ ဘာထူးခြားတဲ့ နည်းလမ်းမှ မရှိပါဘူးဆိုပြီး အကြိမ်ကြိမ် ငြင်းခဲ့တယ်။ နောက်ပိုင်းမှာ ကျွန်မ တွေးဆမိတယ်၊ လူအများကြီးရှေ့မှာ စကားပြောရမယ့်အချိန်တိုင်း ငါ ဘာလို့ ကြောက်ပြီး နောက်တွန့်တွန့်သွားရတာလဲပေါ့။

တစ်ခါတော့ ဘုရားနှုတ်ကပတ်တော်တွေကို ကျွန်မ ဖတ်ခဲ့ရတယ်။ “အချို့သောလူတို့သည် ငယ်စဉ်ကတည်းက ဉာဏ်ထိုင်းကြပြီး စကားကို လုံးစေ့ပတ်စေ့ မပြောတတ်ကြသည့်အပြင် ရုပ်ရည်မပြေပြစ်ကြသောကြောင့် ၎င်းတို့၏ မိသားစုများနှင့် လူ့အဖွဲ့အစည်းရှိ အခြားသူတို့က ၎င်းတို့နှင့်ပတ်သက်၍ အပျက်သဘောဆောင်သော မှတ်ချက်အချို့ကို ပေးကြသည်။ ဥပမာအားဖြင့် လူတို့က ‘ဤကလေးသည် ဉာဏ်ထိုင်းသည်၊ သူသည် အမှုအရာများအပေါ် တုံ့ပြန်မှုနှေးကွေးပြီး စကားပြောရာတွင် ညံ့ဖျင်းသောသူတစ်ဦး ဖြစ်သည်။ ထိုသူ၏ ကလေးကို ကြည့်ပါဦး၊ သူမ၏ ချိုချိုသာသာ စကားပြောဆိုခြင်းက လူတို့ကို အမှန်တကယ်ပင် စွဲဆောင်သည်။ ဤကလေးသည် လူတို့နှင့် တွေ့သောအခါ အဘယ်အရာ ပြောရမည်ကို သို့မဟုတ် လူတို့ကို မည်သို့ ပျော်ရွှင်စေရမည်ကို မသိသည့်အပြင် သူ အမှားတစ်စုံတစ်ရာ လုပ်မိသောအခါတွင်လည်း မိမိကိုယ်ကို မည်သို့ ရှင်းပြရမည် သို့မဟုတ် မှန်ကြောင်း ရှင်းချက်ထုတ်ရမည်ကို မသိပေ။ ဤကလေးသည် လူအတစ်ဦး ဖြစ်သည်’ ဟု ပြောဆိုကြမည်ဖြစ်သည်။ ၎င်းတို့၏ မိဘများက ဤသို့ ပြောဆိုကြပြီး ၎င်းတို့၏ ဆွေမျိုးများ၊ မိတ်ဆွေများနှင့် ဆရာများကလည်း ထိုသို့ပင် ပြောဆိုကြသည်။ ဤပတ်ဝန်းကျင်သည် ထိုသို့သော လူတစ်ဦးချင်းစီအပေါ်တွင် မသိမသာ ဖိအားတစ်ခု သက်ရောက်စေပြီး ၎င်းတို့အား စိတ်သဘောထားတစ်မျိုးကို အမှုမဲ့အမှတ်မဲ့ ဖြစ်ပေါ်စေသည်။ အဘယ်သို့သော စိတ်သဘောထားမျိုးနည်း။ ၎င်းတို့သည် မိမိတို့ ရွက်ကြမ်းရေကျိုဖြစ်ပြီး မည်သူမျှ မိမိတို့၏ ရုပ်ရည်ကို မနှစ်သက်ဟုလည်းကောင်း၊ မိမိတို့၏ ပညာရေးတွင် အဆင့်ကောင်းများ မရရှိသည့်အပြင် တုံ့ပြန်မှု နှေးကွေးသည်ဟုလည်းကောင်း ခံစားကြရသည်။ ၎င်းတို့သည် အခြားသူများကို မြင်သောအခါ ပါးစပ်ဖွင့်၍ စကားပြောရန် အစဉ်သဖြင့် ရှက်ကြောက်နေကြပြီး လူတို့က ၎င်းတို့အား တစ်စုံတစ်ရာ ပေးသောအခါ ကျေးဇူးတင်စကား ပြောဆိုရန် အလွန် ရှက်ကြောက်နေကြသည်။ ၎င်းတို့က ‘အဘယ်ကြောင့် ငါသည် ဤသို့ စကားပြောရာတွင် ညံ့ဖျင်းရသနည်း။ အဘယ်ကြောင့် အခြားလူတို့သည် ဤသို့ စကားအလွန်တတ်ကြရသနည်း။ ငါသည် တုံးအသူတစ်ဦးသာ ဖြစ်သည်’ ဟု မိမိတို့ဘာသာ တွေးထင်ကြသည်။ မသိစိတ်ထဲတွင် ၎င်းတို့သည် မိမိတို့ အလွန်ပင် အသုံးမကျဟု ထင်ကြသော်လည်း ထိုသို့ အသုံးမကျခြင်း၊ ထိုသို့ တုံးအခြင်းကို ဝန်ခံရန်ကား မလိုလားကြသေးပေ။ ၎င်းတို့၏ စိတ်နှလုံးထဲတွင် ‘ငါသည် တကယ်ပင် ထိုသို့ တုံးအနေသလော။ ငါသည် တကယ်ပင် ထိုသို့ မနှစ်သက်ဖွယ်ကောင်းသလော’ ဟု မိမိတို့ကိုယ်ကို မကြာခဏ မေးလေ့ရှိကြသည်။ ၎င်းတို့၏ မိဘများက ၎င်းတို့ကို မနှစ်သက်ကြသကဲ့သို့ ၎င်းတို့၏ ညီအစ်ကိုမောင်နှမများ၊ ဆရာများနှင့် အတန်းဖော်များကလည်း မနှစ်သက်ကြပေ။ အခါအားလျော်စွာလည်း ၎င်းတို့၏ မိသားစုဝင်များ၊ ဆွေမျိုးများနှင့် မိတ်ဆွေများက ၎င်းတို့နှင့်ပတ်သက်၍ ‘သူသည် အရပ်ပုသည်၊ သူ၏ မျက်လုံးနှင့် နှာခေါင်းတို့သည် သေးငယ်ပြီး ထိုသို့သော ရုပ်ရည်ဖြင့် သူကြီးလာသောအခါ များစွာ အရာရောက်မည်မဟုတ်ပေ’ ဟု ပြောဆိုကြသည်။ ဤပတ်ဝန်းကျင်မျိုးတွင် ၎င်းတို့သည် အစပိုင်း၌ မိမိတို့၏ စိတ်နှလုံးထဲတွင် အတိုက်အခံလုပ်ခြင်းကို ခံစားရခြင်းမှ မိမိတို့၏ ပျော့ကွက်များနှင့် ချို့တဲ့မှုများကို တဖြည်းဖြည်း လက်ခံကာ အသိအမှတ်ပြုသည်အထိ ဖြစ်လာကြသော်လည်း တစ်ချိန်တည်းမှာပင် ၎င်းတို့၏ စိတ်နှလုံး နက်ရှိုင်းရာ၌ အပျက်သဘောဆောင်သော စိတ်ခံစားချက်တစ်ခု ဖြစ်ပေါ်လာသည်။ ဤစိတ်ခံစားချက်ကို အဘယ်အရာဟု ခေါ်သနည်း။ သိမ်ငယ်စိတ် ဖြစ်သည်။ သိမ်ငယ်စိတ်ရှိသော လူတို့သည် မိမိတို့၏ အားနည်းချက်များကိုသာ မြင်ပြီး မိမိတို့၏ အားသာချက်များကို မမြင်ကြပေ။ ၎င်းတို့သည် မိမိတို့ ဆွဲဆောင်မှုမရှိကြောင်း၊ မချစ်ခင်ဖွယ်ကောင်းကြောင်း၊ မိမိတို့၏ စိတ်များသည် မထက်မြက်ဘဲ တုံ့ပြန်မှုများ နှေးကွေးကြောင်းနှင့် လူတို့၏စိတ်ကို မမှန်းဆတတ်ကြောင်း အစဉ်သဖြင့် ခံစားကြရသည်။ တိုတိုပြောရလျှင် ၎င်းတို့သည် လုံးလုံးလျားလျား အသုံးမကျဟု ခံစားကြရသည်။ ဤသိမ်ငယ်စိတ်သည် သင်၏ စိတ်နှလုံးအတွင်း၌ တဖြည်းဖြည်း လွှမ်းမိုးလာပြီး ယင်းသည် သင်၏ စိတ်နှလုံးကို ရစ်ပတ်ချည်နှောင်ထားသည့် ဖယ်ရှား၍မရသော စိတ်ခံစားချက်တစ်ခု ဖြစ်လာသည်။ သင်သည် ကြီးပြင်းလာပြီး လောကထဲသို့ ထွက်သွားပြီးသည့်နောက်တွင် သို့မဟုတ် အိမ်ထောင်ပြုပြီး သင်၏ အလုပ်အကိုင်ကို တည်ထောင်ပြီးသည့်နောက်တွင် သင်၏ လူမှုအဆင့်အတန်းနှင့် ရာထူး မည်သို့ပင်ဖြစ်စေကာမူ ငယ်စဉ်ကတည်းက သင့်အား ပြုစုပျိုးထောင်မှုတွင် သွတ်သွင်းခံခဲ့ရသော ဤသိမ်ငယ်စိတ်သည် သင့်အပေါ် ဆက်လက်၍ သက်ရောက်မှုရှိပြီး ထိန်းချုပ်နေဆဲဖြစ်ကာ အခြားလူတို့ထက် ပို၍ နိမ့်ကျသည်ဟု သင့်အား ဘက်ပေါင်းစုံမှ ခံစားရစေသည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁)) ဘုရားနှုတ်ကပတ်တော်တွေက ကျွန်မရဲ့ အခြေအနေနဲ့ အရမ်းကို ကိုက်ညီနေတယ်။ ငယ်ငယ်ကတည်းက ကျွန်မကို စကားပြောမတတ်ဘူး၊ ဉာဏ်နှေးတယ်လို့ ပတ်ဝန်းကျင်ကလူတွေက ပြောကြတယ်။ မိသားစုကလည်း “နင့်အစ်မ ဘယ်လောက်ဉာဏ်ကောင်းလဲ ကြည့်စမ်း။ နင့်ပုံစံနဲ့ကတော့ ဘယ်နေရာမှာမှ အဆင်ပြေမှာ မဟုတ်ဘူး...” လို့ ခဏခဏ ပြောတတ်ကြတယ်။ တဖြည်းဖြည်းနဲ့ ကျွန်မက သူများတွေထက် ဉာဏ်နည်းတယ်လို့ ပိုပိုပြီး ခံစားလာရတယ်၊ နောက်ပြီး သိမ်ငယ်စိတ် ဝင်လာခဲ့တယ်။ ငယ်ငယ်ကနေ အရွယ်ရောက်လာတဲ့အထိ ကိုယ့်ဆီမှာ အားသာချက်တစ်ခုခု ရှိတယ်လို့ ကျွန်မ တစ်ခါမှ မတွေးခဲ့ဖူးဘူး။ ကျွန်မရဲ့ ပြောဆိုနိုင်စွမ်းကလည်း ညံ့တယ်၊ စိတ်ပိုင်းဆိုင်ရာ ခံနိုင်ရည်ကလည်း အားနည်းတော့ လူအများကြီးရှေ့မှာ စကားပြောရင် စိတ်လှုပ်ရှားတတ်တယ်။ နောက်ပြီး ကျွန်မက ဉာဏ်ထက်တဲ့သူ မဟုတ်တော့ စကားသိပ်မပြောဖြစ်သလို အမှုအရာ တော်တော်များများမှာလည်း မပါဝင်ဖြစ်ခဲ့ဘူး။ ဘုရားသခင်ကို စယုံကြည်ပြီးတဲ့နောက်မှာ ကျွန်မက ကိုယ်ပြောချင်တာကို ကောင်းကောင်း မပြောပြတတ်လို့ ညီအစ်ကိုမောင်နှမတွေ အထင်သေးမှာကို ခဏခဏ ကြောက်ခဲ့တယ်။ ဒါကြောင့် အရှက်မကွဲရအောင် စကားကို တတ်နိုင်သမျှ နည်းနည်းပဲ ပြောဖို့ ကြိုးစားခဲ့တယ်။ စုဝေးပွဲတွေမှာ မိတ်သဟာယဖွဲ့တဲ့အခါ တက်တက်ကြွကြွ လုံးဝမရှိခဲ့ဘဲ ကိုယ့်တာဝန်ထမ်းဆောင်ရာကနေ ရလာတာတွေကို မဆွေးနွေးခဲ့ဘူး၊ အမြဲ နောက်တွန့်နေဖို့ပဲ ရွေးချယ်ခဲ့တယ်။ သိမ်ငယ်စိတ်ရဲ့ လွှမ်းမိုးမှုကြောင့် သမ္မာတရားကို ရယူဖို့ အခွင့်အရေးအများကြီး ဆုံးရှုံးခဲ့ရပြီး ကိုယ်တတ်စွမ်းနိုင်တဲ့ တာဝန်တွေကိုတောင် မထမ်းဆောင်နိုင်ခဲ့ဘူး။ ကိုယ့်ဘဝက သနားစရာကောင်းတယ်လို့ ခံစားရလို့ ဒီပြဿနာကို ဖြေရှင်းဖို့ သမ္မာတရားကို ရှာဖွေချင်ခဲ့တယ်။

တစ်နေ့မှာတော့ ဘုရားနှုတ်ကပတ်တော်တွေကို ကျွန်မ ဖတ်ခဲ့ရတယ်၊ “သင်၏ စိတ်နှလုံးသည် ဤသိမ်ငယ်သော စိတ်ခံစားချက်ဖြင့် ပြည့်နေပြီး ဤစိတ်ခံစားချက်သည် အချိန်ကြာမြင့်စွာ ထင်ရှားနေခဲ့သည်။ ယာယီဖြစ်သော စိတ်အနေအထားတစ်ခုခု မဟုတ်ချေ။ ထို့ထက် သင့်စိတ်ဝိညာဉ်၏ အတွင်းနက်နက်မှ သင်၏ အတွေးများကို တင်းကျပ်စွာ ထိန်းချုပ်လေသည်။ သင်၏ နှုတ်ကို တင်းကျပ်စွာ ပိတ်ပြီး ထို့ကြောင့် အမှုအရာများကို သင် မည်မျှ မှန်ကန်စွာ နားလည်သည်ဖြစ်စေ၊ သို့မဟုတ် လူများ၊ အဖြစ်အပျက်များနှင့် အမှုအရာများအပေါ် မည်သည့် အမြင်များနှင့် အယူအဆများ သင်၌ ရှိသည်ဖြစ်စေ၊ မည်သည့်အခါတွင်မျှ ကျယ်ကျယ် မပြောဝံ့ဘဲလျက် အမှုအရာများကို သင်၏ ကိုယ်ပိုင်စိတ်နှလုံးထဲတွင်သာ စဉ်းစားပြီး ပြန်ပြောင်းတွေးဝံ့လေသည်။ သင်ပြောသည့်အရာကို အခြားလူများက လက်ခံမည်ဖြစ်စေ၊ သို့မဟုတ် သင့်ကို ပြုပြင်ကာ ဝေဖန်မည်ဖြစ်စေ၊ ထိုသို့သော ရလဒ်ကို သင် ရင်ဆိုင်ဝံ့၊ မြင်ဝံ့လိမ့်မည် မဟုတ်။ ဤသည်မှာ အဘယ်ကြောင့်နည်း။ သင်၏ စိတ်ထဲတွင် ရှိသော သင်၏ သိမ်ငယ်သော စိတ်ခံစားချက်က ‘ထိုအရာကို မလုပ်နှင့်၊ သင်သည် ထိုအရာအတွက် တကယ်ကို စံမမီပါ။ ထိုအစွမ်းအစမျိုး သင်မရှိပါ။ ထိုလက်တွေ့ကျမှုမျိုး မရှိပါ၊ ထိုအရာကို သင်မလုပ်သင့်ပါ၊ သင်သည် ထိုပုံစံမျိုးမဟုတ်ပါ။ ယခု မည်သည့်အရာကိုမျှ မလုပ်၊ မည်သည့်အရာကိုမျှ မတွေးနှင့်။ သိမ်ငယ်မှုဖြင့် အသက်ရှင်ခြင်းအားဖြင့်သာ သင်သည် သင်အစစ်အမှန် ဖြစ်လိမ့်မည်။ သမ္မာတရားကို လိုက်စားရန်၊ သို့မဟုတ် သင်၏ စိတ်နှလုံးကို ဖွင့်ဟပြီး အခြားလူများ လုပ်ဆောင်သည့်အတိုင်း သင် ပြောလိုသည့်အရာပြောကာ အခြားသူများနှင့် ဆက်သွယ်ရန် သင် အရည်အချင်း မပြည့်မီပါ။ ယင်းမှာ သင်သည် မတော်သောကြောင့် သူတို့လောက် မတော်သောကြောင့် ဖြစ်သည်’ဟု သင့်ကို ပြောနေသောကြောင့် ဖြစ်သည်။ ဤသိမ်ငယ်သော စိတ်ခံစားချက်သည် လူတို့ စိတ်များထဲတွင် လူတို့၏ အတွေးများကို လမ်းညွှန်သည်။ ပုံမှန်လူတစ်ဦး ထမ်းဆောင်သင့်သည့် တာဝန်ဖြည့်ဆည်းခြင်းနှင့် ၎င်းတို့ အသက်ရှင်နေထိုင်သင့်သည့် ပုံမှန်လူ့သဘာဝနှင့်သက်ဆိုင်သော ဘဝကို အသက်ရှင်ခြင်းမှ ၎င်းတို့ကို ချုပ်ချယ်ကန့်သတ်ထားစဉ်တွင် လူများနှင့် အမှုအရာများကို ၎င်းတို့ မှတ်ယူပုံ၊ ၎င်းတို့ ကျင့်ကြံပြုမူကာ လုပ်ဆောင်ကြပုံနှင့်သက်ဆိုင်သည့် နည်းလမ်းနှင့် နည်းစနစ်များ၊ ဦးတည်ချက်နှင့် ရည်မှန်းချက်တို့ကိုလည်း ညွှန်ကြားလေသည်။...ဤအပျက်သဘောဆောင်သော စိတ်ခံစားချက်တစ်ခုဖြစ်သည့် သိမ်ငယ်သော စိတ်ခံစားချက်သည် သက်ရောက်မှု စတင် ရှိလာပြီး လူတို့၏ အတွင်းကျကျ စိတ်နှလုံးများတွင် အမြစ်တွယ်ပြီးသည်နှင့်တစ်ပြိုင်နက် ၎င်းတို့အနေဖြင့် သမ္မာတရားကို မလိုက်စားပါက ထိုအရာကို အမြစ်ဖြတ်ပြီး ထိုအရာ၏ ဘောင်ခတ်ခြင်းမှ ရုန်းထွက်လွတ်မြောက်ရန် အလွန် ခက်ခဲလိမ့်မည်ဖြစ်ကာ ၎င်းတို့ လုပ်သမျှတိုင်းတွင် ထိုအရာ၏ ဘောင်ခတ်ခြင်းကို ခံရလိမ့်မည် ဖြစ်သည်ကို ဤတိကျသော သရုပ်သကန်များနှင့် ထုတ်ဖော်ပြချက်များမှ ငါတို့ တွေ့မြင်နိုင်သည်။ ဤစိတ်ခံစားချက်ကို ဖောက်ပြန်ပျက်စီးသော စိတ်သဘောထားအဖြစ် ပြော၍မရနိုင်သော်လည်း ပြင်းထန်သည့် အပျက်သဘောဆောင်သော အကျိုးဆက်ကို ဖြစ်စေနှင့်ပြီး ဖြစ်သည်။ ထိုအရာက ၎င်းတို့၏ လူ့သဘာဝကို ပြင်းထန်စွာ ထိခိုက်နစ်နာစေပြီး ၎င်းတို့ ပုံမှန်လူ့သဘာဝ၏ အမျိုးမျိုးသော စိတ်ခံစားချက်များ၊ စကားနှင့် လုပ်ရပ်များအပေါ် အလွန်ဆိုးရွားသည့် အကျိုးဆက်များဖြင့် ကြီးမားသည့် အပျက်သဘောဆောင်သော သက်ရောက်မှုတစ်ခု ရှိလေသည်။ ယင်း၏ သေးငယ်သော လွှမ်းမိုးမှုမှာ ၎င်းတို့၏ ပင်ကိုစရိုက်၊ ၎င်းတို့၏ မက်မောမှုများနှင့် ရည်မှန်းချက်များကို ထိခိုက်ရန်ဖြစ်သည်။ ယင်း၏ အကြီးစား လွှမ်းမိုးမှုက ဘဝတွင် ၎င်းတို့၏ ရည်မှန်းချက်များနှင့် ဦးတည်ချက်များကို ထိခိုက်ရန် ဖြစ်သည်။ ဤသိမ်ငယ်သော စိတ်ခံစားချက်၏ အကြောင်းတရားများမှ၊ ယင်း၏ ဖြစ်စဉ်နှင့် လူတစ်ဦးထံ ဆောင်ကြဉ်းသည့် အကျိုးဆက်များမှ၊ သင် ကြည့်သည့် မည်သည့် ရှုထောင့်မဆိုမှ၊ ထိုအရာမှာ လူတို့ လက်လွှတ်သင့်သည့် အရာတစ်ခု ဖြစ်သည် မဟုတ်လော။ (ဟုတ်ပါသည်။)” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁)) ဘုရားနှုတ်ကပတ်တော်တွေနဲ့ ကိုယ့်ကိုယ်ကိုယ် နှိုင်းယှဉ်ကြည့်လိုက်တဲ့အခါ သိမ်ငယ်စိတ်နဲ့ နေထိုင်ရခြင်းရဲ့ ဆိုးကျိုးကို ကျွန်မ သဘောပေါက်သွားတယ်။ သိမ်ငယ်စိတ်ဆိုတာ ရိုးရှင်းတဲ့ ခံစားချက်တစ်ခု မဟုတ်ဘဲ လူတစ်ယောက်ရဲ့ ကျင့်ကြံပြုမူပုံနဲ့ လုပ်ရပ်တွေကို တိုက်ရိုက်သက်ရောက်ပြီး လူကို ချည်နှောင်၊ တုပ်နှောင်ထားတာပဲ။ ငယ်ငယ်ကတည်းက ပတ်ဝန်းကျင်ကလူတွေ အကုန်လုံးက ကျွန်မကို ဉာဏ်ထိုင်းတယ်၊ စကားပြောမတတ်ဘူးလို့ ပြောခဲ့ကြတယ်။ အဖေကလည်း နှေးတဲ့ငှက်တွေက သူတို့ရဲ့ စွမ်းဆောင်ရည်အားနည်းချက်ကို ကာမိအောင် တခြားငှက်တွေထက်အရင် စပြီး ပျံသန်းရတယ်ဆိုတဲ့ ပုံပြင်တစ်ပုဒ်ကို ခဏခဏ ပြောပြတတ်တယ်။ တဖြည်းဖြည်းနဲ့ ကျွန်မက သူများတွေထက် မွေးရာပါ ဉာဏ်ထိုင်းတယ်လို့ တွေးလာမိလို့ အမြဲလိုလို နှုတ်ဆိတ်နေပြီး ကိုယ်လုပ်နိုင်တဲ့ကိစ္စတွေကိုတောင် ကိုယ်တိုင် စပြီးမလုပ်ရဲခဲ့ဘူး။ ညီအစ်ကိုမောင်နှမတွေ စုဝေးပြီး ဘုရားနှုတ်ကပတ်တော်အပေါ် သူတို့ရဲ့ သဘောပေါက်နားလည်မှုတွေကို မိတ်သဟာယဖွဲ့တာက အပြုသဘောဆောင်တဲ့အရာ ဖြစ်သင့်ပေမဲ့ ကျွန်မကတော့ စကားပြောမကောင်းဘူးလို့ အမြဲခံစားရပြီး ကောင်းကောင်းမပြောနိုင်ရင် ညီအစ်ကိုမောင်နှမတွေ အထင်သေးမှာကို ကြောက်လို့ လွတ်လွတ်လပ်လပ် စကားမပြောရဲ၊ မိတ်သဟာယမဖွဲ့ရဲခဲ့ဘူး။ တစ်ခါတလေ ဘုရားနှုတ်ကပတ်တော်နဲ့ပတ်သက်ပြီး အလင်းနဲ့ သိနားလည်မှုတချို့ ရလာရင်တောင်မှ မိတ်သဟာယမဖွဲ့ရဲခဲ့ဘူး။ တကယ်တော့ ကိုယ့်တာဝန်ထမ်းဆောင်ပြီး ရလဒ်တချို့ ရလာတယ်ဆိုတာ သန့်ရှင်းသော ဝိညာဉ်တော်ရဲ့ ဉာဏ်အလင်းပေးမှုနဲ့ ဦးဆောင်မှုကြောင့်ပဲလေ။ ညီအစ်ကိုမောင်နှမတွေ ပိုပြီး အကျိုးရနိုင်အောင် ဒါတွေကို ဝေမျှပြောပြသင့်တာပေါ့။ ဒါပေမဲ့ ကျွန်မက သိမ်ငယ်စိတ်ရဲ့ လွှမ်းမိုးမှုကြောင့် ထိခိုက်နေပြီး စိတ်လှုပ်ရှားလို့ ကောင်းကောင်းမပြောနိုင်ရင် အရှက်ကွဲမှာကို စိုးရိမ်ခဲ့တယ်။ အဲဒီအစား ရှောင်ပြေးဖို့ပဲ ရွေးချယ်ခဲ့လို့ လက်တွေ့လုပ်ဆောင်ဖို့ အခွင့်အရေးတစ်ခု ဆုံးရှုံးခဲ့ရတယ်။ သိမ်ငယ်စိတ်က ကျွန်မကို ချည်နှောင်ထားလို့ ဘာပဲလုပ်လုပ်၊ ဘာပဲပြောပြော ဘောင်ခတ်ခံရသလို ခံစားစေခဲ့ရတယ်။ ဝန်တာတွေကို တက်တက်ကြွကြွ တာဝန်မယူရဲခဲ့သလို ကျွန်မရဲ့ အသက် ဝင်ရောက်မှုမှာလည်း ဘာတိုးတက်မှုမှ မရှိခဲ့ဘူး။ သိမ်ငယ်စိတ်နဲ့ အသက်ရှင်နေရတာရဲ့ ဆိုးကျိုးကို မြင်လိုက်ရတဲ့အခါ ကျွန်မ ဘုရားသခင်ကို ဆုတောင်းခဲ့တယ်၊ “ချစ်လှစွာသော ဘုရားသခင်၊ ငယ်ငယ်ကတည်းကနေ အရွယ်ရောက်လာတဲ့အထိ သိမ်ငယ်စိတ်က သမီးကို အမြဲ ချည်နှောင်ထားခဲ့ပါတယ်။ ဘုရားသခင်ကို ယုံကြည်ပြီးတဲ့နောက်မှာလည်း အဲဒီစိတ်ရဲ့ ဘောင်ခတ်တာကို ခံနေရတုန်းပဲဖြစ်ပြီး ကိုယ့်တာဝန်ကိုတောင် ကောင်းကောင်း မဖြည့်ဆည်းနိုင်ခဲ့ပါဘူး။ ဒီသိမ်ငယ်စိတ်တွေနဲ့ ဆက်ပြီး မနေချင်တော့ပါဘူး၊ အခြေအနေတွေကို ပြောင်းလဲပစ်ချင်ပါတယ်။ အပျက်သဘောဆောင်တဲ့ ခံစားချက်တွေရဲ့ နှောင်ကြိုးတွေကို ဖယ်ရှားနိုင်အောင် သမီးကို ကူညီပေးတော်မူပါ” လို့ပေါ့။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ဖတ်ခဲ့ရတယ်၊ “သို့ဆိုလျှင် သင်သည် သင့်ကိုယ်သင် တိကျစွာ မည်သို့ အကဲဖြတ်ပြီး သိနိုင်မည်နည်း၊ သိမ်ငယ်စိတ်မှ မည်သို့ ရုန်းထွက်လွတ်မြောက်နိုင်မည်နည်း။ သင်သည် သင့်ကိုယ်သင် သိရန်အတွက် ဘုရားသခင်၏ နှုတ်ကပတ်တော်များကို အခြေခံအဖြစ် ယူသင့်သည်။ သင်၏ လူ့သဘာဝ မည်သို့ရှိသည်၊ သင်၏ အစွမ်းအစနှင့် အရည်အချင်းများ အမှန်တကယ် မည်သို့ရှိသည်၊ သင်၌ မည်သည့်အားသာချက်များ ရှိသည်ကို သိရန် ကြိုးစားလော့။ ဥပမာအားဖြင့် သင်သည် သီချင်းဆိုခြင်းကို နှစ်သက်လေ့ရှိပြီး ကောင်းစွာ သီဆိုသော်လည်း သင်သည် ဂီတသံစဉ် အတက်အကျ ခွဲခြားနိုင်စွမ်း မရှိကြောင်းနှင့် သင်၏ သီဆိုခြင်းသည် ကီးမကိုက်ကြောင်း ပြောလျက် သင့်ကို လူအချို့က ဝေဖန်မြဲဝေဖန်ကာ သေးသိမ်စေသောကြောင့် သင်သည် ကောင်းစွာ သီချင်းဆိုနိုင်ခြင်းမရှိဟု ခံစားရပြီး အခြားသူများရှေ့တွင် ထိုသို့မလုပ်ဆောင်ဝံ့တော့ဟု ဆိုပါစို့။ ထိုလောကီလူသားတို့၊ ထိုနားဝေတိမ်တောင်ဖြစ်သော လူများနှင့် သာမညောင်ည လူများက သင်နှင့်ပတ်သက်၍ မှန်ကန်တိကျမှုမရှိသော အကဲဖြတ်ချက်များနှင့် ဝေဖန်သုံးသပ်မှုများကို ပြုလုပ်သောကြောင့် သင်၏ လူ့သဘာဝက ရထိုက်သည့် လုပ်ပိုင်ခွင့်များကို ကန့်သတ်ပစ်ကာ သင်၏ ပါရမီကို ဖိနှိပ်လေသည်။ အကျိုးဆက်အနေဖြင့် သင်သည် သီချင်းတစ်ပုဒ်ကိုပင် မဆိုဝံ့သကဲ့သို့ မိမိတစ်ဦးတည်း ရှိသည့်အခါတွင်သာ သင်သည် သီချင်းအော်ဆိုပြီး စိတ်လွတ်ကိုယ်လွတ်နေဖို့ သတ္တိရှိလေသည်။ သာမန်အားဖြင့် သင်သည် ဆိုးဆိုးရွားရွား ဖိနှိပ်ခံထားရသောကြောင့် အတိအကျပင်လျှင် သင်တစ်ဦးတည်း မဟုတ်သည့်အခါ သီချင်း မဆိုဝံ့ခြင်း ဖြစ်၏။ တစ်ဦးတည်း ရှိသည့်အခါတွင်သာ သင်သည် သီချင်းဆိုဝံ့သည်၊ ကျယ်ကျယ်နှင့် ကြည်လင်စွာ သီချင်းဆိုနိုင်သည့်အချိန်တွင် ပျော်မွေ့ခံစားသည်၊ ယင်းမှာ ကောင်းလိုက်သည့်၊ လွတ်လပ်လိုက်သည့်၊ လွတ်မြောက်လိုက်သည့် အချိန်ပါတကား။ ထိုသို့ ဖြစ်သည် မဟုတ်လော။ သင့်ကို လူတို့လုပ်ဆောင်သည့် ထိခိုက်နစ်နာမှုကြောင့်၊ သင် အမှန်တကယ် လုပ်ဆောင်နိုင်သည့်အရာက မည်သည့်အရာ ဖြစ်သည်၊ မည်သည့်အရာတွင် သင် တော်ပြီး မည်သည့်အရာတွင် မတော်သည်ဆိုသည်တို့ကို သင် ရှင်းလင်းစွာ မသိ၊ မမြင်နိုင်ချေ။ ဤအခြေအနေမျိုးတွင် သင်သည် မှန်ကန်သည့် အကဲဖြတ်မှု ပြုလုပ်ပြီး ဘုရားနှုတ်ကပတ်တော်များအတိုင်း သင့်ကိုယ်သင် မှန်မှန်ကန်ကန် နှိုင်းဆချင့်ချိန်ရမည်ဖြစ်သည်။ သင် သိရှိပြီးသည့်အရာနှင့် သင်၏ အားသာချက်များ တည်ရှိသည့်နေရာကို သင် သတ်မှတ်သင့်ပြီး သင် လုပ်နိုင်စွမ်းရှိသည့် မည်သည့်အရာကိုမဆို လုပ်ဆောင်သင့်သည်။ သင် မလုပ်နိုင်သည့် အရာများ၊ သင်၏ အားနည်းချက်များနှင့် ချို့ယွင်းချက်များအတွက်မူ ထိုအရာများကို သင် ဆင်ခြင်သုံးသပ်ကာ သိသင့်ပြီး သင်၏ အစွမ်းအစက မည်သို့ရှိသည်ကိုလည်းကောင်း ထိုအရာက ကောင်းခြင်း၊ ညံ့ခြင်း ရှိမရှိဆိုသည်ကိုလည်းကောင်း တိကျမှန်ကန်သော အကဲဖြတ်ချက်နှင့် သိနားလည်မှု ရှိသင့်သည်။ သင်ကိုယ်တိုင်၏ ပြဿနာများအပေါ် နားမလည်နိုင်လျှင်ဖြစ်စေ၊ ရှင်းလင်းသည့် သိမြင်မှု မရှိနိုင်လျှင်ဖြစ်စေ သင့်အနီးအနားရှိ သိနားလည်မှုရှိသည့်လူများကို သင့်အပေါ် အကဲဖြတ်ချက်ပြုလုပ်ရန် တောင်းဆိုသင့်သည်။ ၎င်းတို့ ပြောဆိုသည့်အရာ မှန်ကန်တိကျခြင်း ရှိသည်ဖြစ်စေ၊ မရှိသည်ဖြစ်စေ သင့်အဖို့ ကိုးကားရန် အနည်းဆုံးအနေဖြင့် တစ်စုံတစ်ခုကို သင့်အား ပေးမည်ဖြစ်ပြီး မိမိကိုယ်ကို အခြေခံကျသော အကဲဖြတ်ချက် သို့မဟုတ် စရိုက်လက္ခဏာ သရုပ်ဖော်ခြင်းတစ်ခု ရရှိဖို့ သင့်ကို ထောက်ကူပေးမည်ဖြစ်သည်။ ထိုအခါ သင်သည် အပျက်သဘောဆောင်သည့် ဤစိတ်ခံစားချက်နှင့်ဆိုင်သော၊ သင်၏ သိမ်ငယ်သော စိတ်ခံစားချက်နှင့်ဆိုင်သော ပဓာနကျသည့် ပြဿနာကို ဖြေရှင်းနိုင်ပြီး ထိုအရာများမှ တဖြည်းဖြည်း လွတ်လာလိမ့်မည်။ သိမ်ငယ်သော စိတ်ခံစားချက်ကို ပိုင်းခြားသိမြင်နိုင်ကာ ယင်းမှ နိုးထကာ သမ္မာတရားကို ရှာဖွေပါက ယင်းကို ဖြေရှင်းရန် လွယ်ကူ၏။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁)) ဘုရားနှုတ်ကပတ်တော်တွေဆီကနေ လက်တွေ့လုပ်ဆောင်ဖို့ လမ်းကြောင်းတစ်ခုကို ကျွန်မ တွေ့ခဲ့တယ်။ ကိုယ့်ကိုယ်ကိုယ် ဘုရားနှုတ်ကပတ်တော်တွေနဲ့အညီ ချိန်ဆပြီး အကဲဖြတ်သင့်တယ်။ တခြားသူတွေရဲ့ မမှန်ကန်တဲ့ အကဲဖြတ်မှုတွေကြောင့် မထိခိုက်သင့်သလို ကိုယ့်ကိုယ်ကိုယ် ရှုမြင်သုံးသပ်မှုအပေါ် လွှမ်းမိုးခွင့် မပေးသင့်ဘူး။ ကိုယ်ရင်းနှီးတဲ့ ညီအစ်ကိုမောင်နှမတွေကို ကိုယ့်အပေါ် သူတို့ရဲ့ အကဲဖြတ်မှုကို မေးကြည့်နိုင်ပြီး ဘုရားနှုတ်ကပတ်တော်နဲ့အညီ ကိုယ့်ကိုယ်ကိုယ် ဓမ္မဓိဋ္ဌာန်ကျကျ ချိန်ဆကြည့်နိုင်တယ်လို့ ဘုရားသခင်ပြောခဲ့တာကို ကျွန်မ တွေးမိတယ်။ ဒါကြောင့် ကျွန်မကို ကောင်းကောင်းသိတဲ့ ညီအစ်မတချို့ကို မေးကြည့်လိုက်တယ်။ သူတို့က “တကယ်တော့ နင်ပြောသလောက်ကြီးလည်း နင်က အသုံးမကျတာ မဟုတ်ပါဘူး။ ပုံမှန်ဆိုရင် နင့်တာဝန်နဲ့သက်ဆိုင်တဲ့ စည်းမျဉ်းတွေအပေါ် နင့်မှာ ကိုယ်ပိုင် သဘောပေါက်နားလည်နိုင်စွမ်း ရှိပါတယ်။ ဘုရားနှုတ်ကပတ်တော်အပေါ် သိနားလည်မှုတချို့ကိုလည်း ဆွေးနွေးနိုင်တယ်။ တစ်ခါတလေ ညီအစ်ကိုမောင်နှမတွေကိုလည်း ကူညီပေးနိုင်သေးတာပဲ။ ကိုယ့်ကိုယ်ကိုယ် မှန်မှန်ကန်ကန် သဘောထားသင့်တယ်” လို့ ပြောကြတယ်။ ကိုယ့်အပေါ် ညီအစ်မတွေရဲ့ အကဲဖြတ်မှုကို ကြားရတဲ့အခါ ကျွန်မထင်ထားသလောက် ဆိုးမနေဘူးဆိုတာကို သဘောပေါက်သွားတယ်။ တခြားသူတွေရဲ့ ကိုယ့်အပေါ် မမှန်ကန်တဲ့ အကဲဖြတ်မှုတွေထဲမှာ ဆက်နေပြီး ကိုယ့်ကိုယ်ကိုယ် အပျက်သဘောနဲ့ အကဲမဖြတ်သင့်တော့ဘူး။ တကယ်တော့ ကျွန်မဆီမှာ အားသာချက် လုံးဝမရှိတာတော့ မဟုတ်ပါဘူး။ ကျွန်မရဲ့ ပင်ကိုစရိုက်က နည်းနည်း တသီးတသန့်ဆန်ပြီး တခြားသူတွေလောက် ကိုယ်ပြောချင်တာကို မပြောပြတတ်ပေမဲ့၊ အချိန်တော်တော်များများမှာ ကိစ္စတချို့ကို ရှင်းရှင်းလင်းလင်း ရှင်းပြနိုင်တယ်။ ကိုယ့်တာဝန်ကိုယ် ထမ်းဆောင်ရာမှာ လက်တွေ့လုပ်ဆောင်ဖို့ လမ်းကြောင်းကောင်းတချို့ကို ရှာနိုင်ပြီး အခန်းကဏ္ဍတချို့ကနေ ပါဝင်နိုင်တယ်။ ကိုယ့်ရဲ့ လိုအပ်ချက်တွေကို ဆင်ခြင်တုံတရားရှိရှိ သဘောထားသင့်တယ်။ အဲဒီနောက်ပိုင်း ကိုယ့်ကိုယ်ကိုယ် အပျက်သဘောဆောင်တဲ့ အတွေးတွေ ဝင်လာတဲ့အခါတိုင်း ကျွန်မ တွေးမိတယ်၊ “လူတစ်ယောက်ရဲ့ စကားပြောနိုင်စွမ်းဆိုတာ ဘုရားသခင်က အမိန့်နဲ့ပြဋ္ဌာန်းထားတာပဲ။ ဒီအပိုင်းမှာ အားနည်းချက်တွေ ရှိနေတာနဲ့ပဲ သူများတွေအောက် နိမ့်ကျတယ်လို့ ခံစားပြီး နေရာတိုင်းမှာ ဘောင်ခတ်ခံနေလို့မဖြစ်ဘူး။ မှန်ကန်တဲ့ စိတ်ထား ထားရှိပြီး ဒါကို မှန်မှန်ကန်ကန် သဘောထားသင့်တယ်၊ ကိုယ် ကောင်းကောင်း လုပ်နိုင်တဲ့အရာတွေကို အကောင်းဆုံးလုပ်နိုင်အောင် ကြိုးစားသင့်တယ်” လို့ပေါ့။

တစ်ခါတော့ ကျွန်မရဲ့ အခြေအနေကို အစ်မတစ်ယောက်ဆီ ပြောပြလိုက်တယ်။ ကျွန်မရဲ့ အဓိကပြဿနာက ဂုဏ်သိက္ခာကို အရမ်းအလေးထားပြီး တခြားသူတွေ ကိုယ့်ကို ဘယ်လိုထင်မလဲဆိုတာကို အရမ်းဂရုစိုက်လွန်းနေတာလို့ သူက ပြောတယ်။ ဒီလိုအခြေအနေမျိုးကို ဖြေရှင်းတာနဲ့သက်ဆိုင်တဲ့ ဘုရားနှုတ်ကပတ်တော်တွေကို ရှာဖတ်ခဲ့တယ်။ ဘုရားသခင်၏ နှုတ်ကပတ်တော်၌ ပြောထားသည် “မိသားစုရှိ အကြီးအကဲများက သင့်အား ‘သစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်’ ဟု မကြာခဏ ပြောဆိုသည့်အခါ ယင်းမှာ သင်သည် မိမိကိုယ်ကို အမြင်ကောင်းအောင် ပြုလုပ်ခြင်း၊ လေးစားဖွယ်ကောင်းသော ဘဝဖြင့် နေထိုင်ခြင်းတို့ကို အရေးထားစေရန်နှင့် သင့်အပေါ် ဂုဏ်သိက္ခာကျဆင်းစေမည့် အမှုအရာများကို မလုပ်ဆောင်စေရန် ဖြစ်သည်။ သို့ဆိုလျှင် ဤစကားသည် လူတို့ကို အပြုသဘောဆောင်သော နည်းလမ်းဖြင့် လမ်းညွှန်သလော သို့မဟုတ် အပျက်သဘောဆောင်သော နည်းလမ်းဖြင့် လမ်းညွှန်သလော။ ယင်းက သင့်ကို သမ္မာတရားဆီသို့ ပို့ဆောင်နိုင်သလော။ ယင်းက သင့်ကို သမ္မာတရားကို နားလည်စေရန် ပို့ဆောင်နိုင်သလော။ (မဖြစ်နိုင်ပါ၊ မပို့ဆောင်နိုင်ပါ။) အသေအချာဆုံးမှာမူ မပို့ဆောင်နိုင်ခြင်းပင်ဖြစ်သည်။ ဘုရားသခင်က လူတို့အပေါ် လိုအပ်သည့်အရာမှာ ၎င်းတို့ ရိုးသားရန် ဖြစ်သည်။ သင်သည် ပြစ်မှားခြင်းတစ်ခုကို ကျူးလွန်ခဲ့သည့်အခါ၊ သို့မဟုတ် မှားယွင်းသောအရာတစ်ခုကို လုပ်ဆောင်ခဲ့သည့်အခါ၊ သို့မဟုတ် ဘုရားသခင်ကို ပုန်ကန်ပြီး သမ္မာတရားနှင့် ဆန့်ကျင်သောအရာတစ်ခုကို လုပ်ဆောင်ခဲ့သည့်အခါ သင်သည် မိမိကိုယ်ကို ဆင်ခြင်သုံးသပ်ရန်၊ သင်၏အမှားကို သိရှိရန်နှင့် သင်၏ ဖောက်ပြန်ပျက်စီးသော စိတ်သဘောထားများကို စိတ်ဖြာလေ့လာဆွေးနွေးရန် လိုအပ်သည်၊ ဤနည်းလမ်းဖြင့်သာ သင်သည် စစ်မှန်သော နောင်တကို ရရှိနိုင်ပြီး ထို့နောက်တွင် ဘုရားသခင်၏ နှုတ်ကပတ်တော်များနှင့်အညီ ပြုမူနိုင်မည်ဖြစ်သည်။ ရိုးသားခြင်းကို လက်တွေ့လုပ်ဆောင်ရန် လူတို့သည် မည်သို့သော စိတ်နေသဘောထားမျိုးကို ပိုင်ဆိုင်ရန် လိုအပ်သနည်း။ လိုအပ်သော စိတ်နေသဘောထားနှင့် ‘သစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်’ ဟူသော စကားဖြင့် စံနမူနာပြထားသည့် ရှုမြင်ပုံအကြားတွင် ကွဲလွဲမှု တစ်စုံတစ်ရာ ရှိသလော။ (ရှိပါသည်။) အဘယ်သို့ ကွဲလွဲမှုရှိသနည်း။ လူတို့သည် ၎င်းတို့၏ အကျည်းတန်သောဘက်ကို ဖော်ထုတ်၍ မကောင်းသည့်အရာများ သို့မဟုတ် ဂုဏ်သရေညှိုးစေသောအရာများကို လုပ်ဆောင်မည့်အစား ကိုယ်ရည်သွေးကာ ၎င်းတို့ကို အကောင်းမြင်စေမည့်အရာများ ပို၍ လုပ်ဆောင်ရသည်ကိုလည်းကောင်း၊ လေးစားမခံရသော သို့မဟုတ် ဂုဏ်သရေမရှိသော ဘဝကို အသက်ရှင်ရခြင်းမျိုးမှ ရှောင်ကြဉ်ဖို့ကိုလည်းကောင်း အလေးထားရန်ကို ‘သစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်’ ဟူသည့် ဆိုရိုးက ပြောနေသည်။ လူတစ်ဦး၏ ဂုဏ်သိက္ခာအတွက်၊ မိမိကိုယ်ကို ကြည့်ကောင်းအောင် လုပ်ဖို့အတွက် လူတစ်ဦးသည် မိမိ၏ အမှောင်ဘက်နှင့် ရှက်ဖွယ်ကောင်းသော ကဏ္ဍများအကြောင်းကို အခြားသူများအား ပြောပြရန် မဆိုထားနှင့်၊ မိမိကိုယ်ကို လုံးဝတန်ဖိုးမရှိသူအဖြစ်ပင် မပြောဆိုနိုင်ပေ၊ အကြောင်းမှာ လူတစ်ဦးသည် လေးစားဖွယ်ကောင်းပြီး ဂုဏ်ရှိသော ဘဝဖြင့် နေထိုင်ရမည်ဖြစ်ပြီး ဂုဏ်ရှိရန်အတွက် ဂုဏ်သိက္ခာကို လိုအပ်ကာ ဂုဏ်သိက္ခာရှိရန်အတွက် ဟန်ဆောင်ပြီး မိမိကိုယ်ကို ပြင်ဆင်ရန် လိုအပ်သောကြောင့် ဖြစ်သည်။ ဤသည်မှာ ရိုးသားသောသူတစ်ဦးဖြစ်ခြင်းနှင့် မကွဲလွဲပေလော။ (ကွဲလွဲပါသည်။) သင်သည် ရိုးသားသောသူတစ်ဦး ဖြစ်နေသည့်အခါ ‘သစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်’ ဟူသော စကားကို သင် စွန့်လွှတ်ပြီးဖြစ်သည်။ သင်သည် ရိုးသားသောသူတစ်ဦး ဖြစ်လိုပါက သင်၏ ပုံရိပ်ကို အရေးမထားနှင့်၊ လူတစ်ဦး၏ ပုံရိပ်သည် တစ်ပြားတစ်ချပ်မျှ မတန်ပေ။ သမ္မာတရားနှင့် ရင်ဆိုင်ရသည့်အခါ လူတစ်ဦးသည် ဟန်ဆောင်ခြင်း သို့မဟုတ် အယောင်ဆောင် မျက်နှာဖုံးတစ်ခု ဖန်တီးခြင်းမပြုဘဲ မိမိကိုယ်ကို ဖော်ထုတ်သင့်သည်။ လူတစ်ဦးသည် ၎င်းတို့ အမှန်တကယ် တွေးတောသည့်အရာ၊ ၎င်းတို့ လုပ်ခဲ့သည့် အမှားများနှင့် သမ္မာတရား စည်းမျဉ်းများကို ၎င်းတို့ ချိုးဖောက်သည့် နည်းလမ်းများတို့ကဲ့သို့ မိမိနှင့်ပတ်သက်သည့် အဖြစ်မှန်များနှင့် အမှန်တရားတို့အားလုံးကို ဘုရားသခင်ကို ထုတ်ဖော်ပြရမည်ဖြစ်ပြီး ညီအစ်ကိုမောင်နှမများကိုလည်း ချခင်းပြရမည်။ ယင်းမှာ လူတစ်ဦး၏ ဂုဏ်သိက္ခာအတွက် အသက်ရှင်နေထိုင်ခြင်း ကိစ္စမဟုတ်ဘဲ ထိုအစား ရိုးသားသောသူတစ်ဦးဖြစ်ရန်အတွက် အသက်ရှင်နေထိုင်ခြင်း၊ သမ္မာတရားကို လိုက်စားရန်အတွက် အသက်ရှင်နေထိုင်ခြင်း၊ စစ်မှန်သော ဖန်ဆင်းခံတစ်ဦးဖြစ်ရန်အတွက် အသက်ရှင်နေထိုင်ခြင်းနှင့် ဘုရားသခင်ကို စိတ်ကျေနပ်စေပြီး ကယ်တင်ခြင်းခံရရန်အတွက် အသက်ရှင်နေထိုင်ခြင်း ကိစ္စဖြစ်သည်။ သို့သော် သင်သည် ဤသမ္မာတရားကို နားမလည်သည့်အခါတွင်လည်းကောင်း၊ ဘုရားသခင်၏ ရည်ရွယ်ချက်များကို နားမလည်သည့်အခါတွင်လည်းကောင်း သင်၏ မိသားစုမှ သင့်အပေါ် ပုံစံသွင်းပေးခဲ့သော အရာများသည် သင်၏ စိတ်နှလုံးထဲတွင် အဓိကနေရာယူလေ့ရှိသည်။ သို့ဖြစ်၍ သင်သည် မှားယွင်းသောအရာတစ်ခုကို လုပ်ဆောင်သည့်အခါ ‘ကျွန်ုပ်သည် ဤအကြောင်းကို မည်သူ့ကိုမျှ မပြောနိုင်၊ ပြီးလျှင် ဤအကြောင်းကို သိသော အခြားမည်သူ့ကိုမျှလည်း လူများကို ပြောခွင့်မပြုပါ။ သင်တို့ထဲမှ တစ်စုံတစ်ဦးက တစ်စုံတစ်ယောက်ကို ပြောလျှင် သင့်ကို ကျွန်ုပ် အလွယ်တကူ ခွင့်လွှတ်မည်မဟုတ်။ ကျွန်ုပ်၏ ဂုဏ်သိက္ခာသည် ဦးစားပေးဖြစ်သည်။ အသက်ရှင်ခြင်းသည် အခြားမည်သည့်အရာအတွက်မျှ မဟုတ်ဘဲ လူတစ်ဦး၏ ဂုဏ်သိက္ခာအတွက်သာဖြစ်ပြီး ယင်းမှာ အခြားမည်သည့်အရာထက်မဆို ပို၍ အရေးကြီးသည်။ လူတစ်ဦးတွင် ဂုဏ်သိက္ခာမရှိလျှင် ၎င်းတို့၏ ဂုဏ်အားလုံးကို ဆုံးရှုံးသည်။ ထို့ကြောင့် သင်သည် အမှန်အတိုင်း မပြောဆိုနိုင်၊ သင်သည် ဟန်ဆောင်ရမည်၊ အမှုအရာများကို ဖုံးကွယ်ထားရမည်၊ သို့မဟုတ်ပါက သင်သည် ဂုဏ်သိက္ခာ သို့မဟုတ် ဂုဏ် မရှိတော့ဘဲ သင်၏ အသက်တာသည် တန်ဖိုးမဲ့သွားလိမ့်မည်။ မည်သူမျှ သင့်ကို မလေးစားလျှင် သင်သည် တန်ဖိုးမရှိသူသာဖြစ်သည်၊ သင်သည် အပေါစား အမှိုက်သရိုက်သာ ဖြစ်သည်’ ဟု တွေးတောလျက် ယင်းကို သင် ဖုံးကွယ်ပြီး ဟန်ဆောင်လေသည်။ ဤနည်းလမ်းဖြင့် လက်တွေ့လုပ်ဆောင်ခြင်းအားဖြင့် ရိုးသားသောသူတစ်ဦး ဖြစ်လာရန် ဖြစ်နိုင်ချေရှိသလော။ သင့်ကိုယ်သင် ချခင်းပြပြီး ပိုင်းခြားစိစစ်ဖို့ ဖြစ်နိုင်သလော။ (မဖြစ်နိုင်ပါ။) သိသာစွာပင် ဤသို့လုပ်ဆောင်ခြင်းအားဖြင့် သင်သည် သင့်မိသားစုက သင့်အား ပုံစံသွင်းပေးခဲ့သည့် ‘သစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်’ ဟူသည့် ဆိုရိုးစကားကို လိုက်နာနေခြင်းဖြစ်သည်။ သို့ရာတွင် သင်သည် သမ္မာတရားကို လိုက်စားပြီး လက်တွေ့လုပ်ဆောင်ရန် ဤဆိုရိုးစကားကို လက်လွှတ်လျှင် ယင်းသည် သင့်အား ထိခိုက်မှုရှိမည်မဟုတ်တော့ပေ။ ယင်းသည် သင်၏ ဆောင်ပုဒ်၊ သို့မဟုတ် အမှုအရာများကို လုပ်ဆောင်ခြင်းအတွက် သင်၏ စည်းမျဉ်းဖြစ်တော့မည်မဟုတ်ပေ။ ထိုအစား သင်လုပ်ဆောင်သည့်အရာသည် ‘သစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်’ ဟူသည့် ဆိုရိုးစကား၏ ဆန့်ကျင်ဘက် အတိအကျပင် ဖြစ်လိမ့်မည်။ သင်သည် သင်၏ ဂုဏ်သိက္ခာအတွက် အသက်ရှင်မည်မဟုတ်သကဲ့သို့ သင်၏ သိက္ခာအတွက်လည်း အသက်ရှင်မည်မဟုတ်ပေ။ ထိုအစား သင်သည် သမ္မာတရားအား လိုက်စားခြင်း၊ ရိုးသားသူတစ်ဦးဖြစ်ခြင်း၊ ဘုရားသခင်ကို ကျေနပ်စေပြီး စစ်မှန်သော ဖန်ဆင်းခံတစ်ဦးအဖြစ် အသက်ရှင်ရန် အားထုတ်ခြင်းတို့အတွက် အသက်ရှင်လိမ့်မည်။ သင်သည် ဤစည်းမျဉ်းကို လိုက်နာလျှင် သင့်မိသားစုကသင့်အပေါ် ဖြစ်ပေါ်စေသည့် ပုံစံသွင်းသည့် သက်ရောက်မှုများကို လက်လွှတ်ပြီးဖြစ်လိမ့်မည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၂)) ဘုရားနှုတ်ကပတ်တော်နဲ့ ကိုယ့်ကိုယ်ကိုယ် နှိုင်းယှဉ်ကြည့်လိုက်တော့ ကိုယ်ပြောချင်တာကို ဘာလို့ မဖွင့်ပြောရဲတာလဲ၊ ကိုယ့်ထင်မြင်ချက်ကို ဘာလို့ မထုတ်ဖော်ရဲတာလဲဆိုတာကို ကျွန်မ နားလည်သွားတယ်။ အဓိကပြဿနာက “သစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်” ဆိုတာနဲ့ “ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏” ဆိုတဲ့ စာတန်ဆန်တဲ့ အဆိပ်တွေရဲ့ သက်ရောက်မှုကို ကျွန်မ ခံခဲ့ရလို့ပဲ။ ကျွန်မက ကိုယ့်မာနကို တခြားအရာအားလုံးထက် ပို အရေးကြီးတယ်လို့ သတ်မှတ်ခဲ့ပြီး မျက်နှာပျက်တာနဲ့ ဂုဏ်သိက္ခာပါ ကျတာပဲလို့ တွေးခဲ့တယ်။ ကျွန်မက ဉာဏ်နှေးတယ်၊ စကားပြောလည်း မကျွမ်းကျင်တော့ သူများတွေထက် အများကြီး နိမ့်ကျတယ်လို့ ခံစားရပြီး အရမ်းကို သိမ်ငယ်ခဲ့တယ်။ လူအများကြီးရှေ့မှာ စကားပြောရရင် လွယ်လွယ်နဲ့ စိတ်လှုပ်ရှားတတ်ပြီး ကိုယ်ပြောချင်တာကို ကောင်းကောင်းမပြောနိုင်ရင် ညီအစ်ကိုမောင်နှမတွေ အထင်သေးမှာကို ကြောက်လို့ နှုတ်ဆိတ်နေရတာကို ပိုကြိုက်ခဲ့တယ်။ ကိုယ့်တာဝန်ကို ထမ်းဆောင်ဖို့ နည်းစနစ်ကောင်းတွေ၊ နည်းလမ်းကောင်းတွေ ကိုယ့်မှာ ရှိတဲ့အခါ ညီအစ်ကိုမောင်နှမတွေကို အကူအညီဖြစ်စေရုံသာမက သူတို့တာဝန်တွေ ထမ်းဆောင်ရာမှာ ရလဒ်နဲ့ လုပ်ရည်ကိုင်ရည် ပိုကောင်းလာအောင်လည်း ဒါတွေကို ဝေမျှပေးသင့်တယ်။ ဒါပေမဲ့ ကိုယ့်သိက္ခာကိုယ် ကာကွယ်ဖို့အတွက် ကျွန်မက အကြိမ်ကြိမ် ငြင်းဆန်ပြီး ဆင်ခြေပေးခဲ့တယ်။ ကျွန်မက ဂုဏ်သိက္ခာကို အရမ်းအလေးထားပြီး အချိန်တိုင်း ကိုယ့်အတွက်ပဲ စဉ်းစားခဲ့မှန်း သဘောပေါက်သွားတယ်။ ကျွန်မ တကယ်ကို တစ်ကိုယ်ကောင်းဆန်ပြီး ယုတ်ညံ့လွန်းတာပဲ။ ဘုရားသခင်ရဲ့ ရည်ရွယ်ချက်က လူတွေကို ရိုးသားစေချင်ပြီး ကိုယ့်အကြောင်း ပွင့်ပွင့်လင်းလင်း ပြောတတ်ဖို့နဲ့ ကိုယ့်ရဲ့ အားနည်းချက်နဲ့ လိုအပ်ချက်တွေကိုတောင် အရှိအတိုင်း ဖွင့်ဟပြတတ်ဖို့ပဲ။ အမှုအရာတွေကို ဖုံးကွယ်ထားတာ၊ ဟန်ဆောင်တာမျိုး မလုပ်သင့်ဘူး။ ဘုရားသခင်ရဲ့ ရည်ရွယ်ချက်နဲ့ တောင်းဆိုချက်ကို နားလည်သွားတဲ့အခါ ကျွန်မ ဘုရားသခင်ဆီ ဆုတောင်းခဲ့တယ်၊ “ချစ်လှစွာသော ဘုရားသခင်၊ သမီးရဲ့ ဂုဏ်သိက္ခာကြောင့် အမြဲတမ်း ချည်နှောင်၊ ဘောင်ခတ်ခံဖို့ မလိုလားတော့ပါဘူး။ သိမ်ငယ်တဲ့ အပျက်သဘောဆောင်တဲ့ ခံစားချက်တွေကို စွန့်လွှတ်ချင်ပါတယ်။ သမ္မာတရားကို လက်တွေ့လုပ်ဆောင်နိုင်ဖို့ သမီးကို ဦးဆောင်တော်မူပါ” လို့ပေါ့။

တစ်ခါတော့ ကျွန်မတာဝန်မှာ ရလဒ်တချို့ ရလာလို့ အလုပ်တွေကို အနှစ်ချုပ်ကြတဲ့အခါ အဲဒီအကြောင်း ပြောပြဖို့ ကြီးကြပ်ရေးမှူးက ပြောတယ်။ လူအများကြီးရှေ့မှာ မိတ်သဟာယဖွဲ့ရမယ်လို့ တွေးလိုက်တာနဲ့ ကျွန်မ နည်းနည်းကြောက်သွားတယ်။ ကျွန်မ ငြင်းလိုက်တော့မလို့ပဲ၊ အဲဒီအချိန်မှာ ကျွန်မ နေ့တိုင်း ကြုံတွေ့ရတဲ့ ပတ်ဝန်းကျင်တွေအားလုံးဟာ ဘုရားသခင်ရဲ့ ခွင့်ပြုချက်နဲ့ ဖြစ်လာတာလို့ ရုတ်တရက် သဘောပေါက်သွားတယ်။ ဒါဟာ သမ္မာတရားကို လက်တွေ့လုပ်ဆောင်ဖို့ ဘုရားသခင်က အခွင့်အရေးပေးတာဖြစ်လို့ ကျွန်မ ရင်ဆိုင်သင့်တယ်။ ဘုရားနှုတ်ကပတ်တော်တစ်ပိုဒ်ကို ကျွန်မ သတိရလိုက်တယ်၊ “သင်သည် သင်၏ ချို့ယွင်းချက်များနှင့် ဟာကွက်များကို သင်နှင့်အတူ ယှဉ်တွဲတည်ရှိခွင့်ပြုလျှင် ယင်းတို့ကို တည်ရှိခွင့်ပြုလော့၊ အခြားသူများက သင်၏ ချို့ယွင်းချက်များကို မြင်လျှင်ပင် ဤသည်မှာ သင့်အတွက် အကျိုးရှိနိုင်ပြီး သင်မာနထောင်လွှားကာ စိတ်ကြီးဝင်ခြင်းမှ ကာကွယ်ပေးသည့် အကာအကွယ်တစ်ခုလည်း ဖြစ်သည်။ မုချပင် လူများစွာအတွက် မိမိတို့၏ ကိုယ်ပိုင်ချို့ယွင်းချက်များနှင့် ဟာကွက်များကို ထုတ်ဖော်ရန် သတ္တိလိုအပ်သည်။ အချို့လူများက ‘လူတိုင်းက မိမိတို့၏ အားသာချက်များနှင့် ကောင်းကွက်များကို ထုတ်ဖော်ကြသည်။ မည်သူကများ မိမိတို့ကိုယ်တိုင်၏ အားနည်းချက်များနှင့် ချို့ယွင်းချက်များကို တမင်သက်သက် ထုတ်ဖော်မည်နည်း’ ဟုဆိုကြသည်။ သင်က ယင်းတို့ကို တမင်သက်သက် ထုတ်ဖော်ခြင်းမဟုတ်ဘဲ ယင်းတို့ကို ထုတ်ဖော်ခံရခွင့်ပြုခြင်း ဖြစ်သည်။ ဥပမာအားဖြင့် သင်သည် ကြောက်တတ်ပြီး လူများစွာရှိသည့်အခါ စကားပြောရန် မကြာခဏ စိတ်လှုပ်ရှားလျှင် သင်သည် အခြားသူများကို ‘ကျွန်ုပ်က စကားပြောလျှင် အလွယ်တကူ စိတ်လှုပ်ရှားတတ်သည်၊ လူတိုင်းက နားလည်ပေးပြီး ကျွန်ုပ်ကို အပြစ်မတင်ဖို့ ကျွန်ုပ် တောင်းဆိုပါသည်’ ဟု အလျင်ဦးအောင် ပြောနိုင်သည်။ သင်သည် သင်၏ ချို့ယွင်းချက်များနှင့် ဟာကွက်များကို လူတိုင်းအား မိမိဘာသာ ထုတ်ဖော်ခြင်းဖြင့် ၎င်းတို့က သင့်ကို နားလည်ပေးပြီး သည်းခံနိုင်ရန်နှင့် လူတိုင်းက သင့်ကို သိလာစေရန် ဖြစ်သည်။ လူတိုင်းက သင့်ကို ပို၍သိလာလေလေ၊ သင်၏ စိတ်နှလုံးသည် ပို၍ စိတ်သက်သာရာရလေလေဖြစ်ပြီး သင်သည် သင်၏ ချို့ယွင်းချက်များနှင့် ဟာကွက်များ၏ ဘောင်ခတ်ခြင်းကို ခံရခြင်း နည်းပါးလေလေ ဖြစ်လိမ့်မည်။ ဤသည်မှာ အမှန်တကယ်တွင် သင့်အတွက် အကျိုးရှိပြီး အထောက်အကူ ဖြစ်ပေလိမ့်မည်။ သင်၏ ချို့ယွင်းချက်များနှင့် ဟာကွက်များကို အမြဲဖုံးကွယ်ထားခြင်းက သင်သည် ၎င်းတို့နှင့်အတူ ယှဉ်တွဲတည်ရှိလိုခြင်းမရှိကြောင်း သက်သေပြသည်။ သင်သည် ယင်းတို့ကို သင်နှင့်အတူ ယှဉ်တွဲတည်ရှိခွင့်ပြုလျှင် ယင်းတို့ကို ထုတ်ဖော်ရမည်၊ ရှက်သည်ဟု သို့မဟုတ် စိတ်ဓာတ်ကျသည်ဟု မခံစားနှင့်၊ အခြားသူများထက် နိမ့်ကျသည်ဟု မခံစားနှင့်၊ သို့မဟုတ် သင်သည် မကောင်းဟုဖြစ်စေ၊ ကယ်တင်ခြင်းခံရရန် မျှော်လင့်ချက်မရှိဟုဖြစ်စေ၊ ရှက်စရာဖြစ်သည်ဟုဖြစ်စေ မထင်နှင့်။ သင်သည် သမ္မာတရားကို လိုက်စားနိုင်သရွေ့၊ သင်၏ စိတ်နှလုံးအကြွင်းမဲ့၊ ဉာဏ်စွမ်းရှိသမျှ၊ အစွမ်းသတ္တိရှိသမျှတို့ဖြင့် စည်းမျဉ်းများနှင့်အညီ သင်၏ တာဝန်ကို ထမ်းဆောင်နိုင်သရွေ့၊ သင်၏ စိတ်နှလုံးသည် ရိုးသားဖြောင့်မတ်ပြီး သင်သည် ဘုရားသခင်အပေါ် ဝတ်ကျေတမ်းကျေလုပ်နေခြင်း မဟုတ်သရွေ့ သင်သည် ကယ်တင်ခြင်းခံရရန် မျှော်လင့်ချက်ရှိသည်။” (နှုတ်ကပတ်တော်၊ အတွဲ (၇)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) လူတစ်ယောက်မှာ လိုအပ်ချက်နဲ့ ပြဿနာတချို့ ရှိနေရင် ဘုရားသခင်က အပြစ်မတင်သလို၊ အဲဒီလူက တခြားသူတွေအောက် နိမ့်ကျတယ်လို့လည်း မဆိုလိုဘူးဆိုတာကို ဘုရားနှုတ်ကပတ်တော်တွေကနေ ကျွန်မ တွေ့ခဲ့ရတယ်။ ကျွန်မတို့ရဲ့ လိုအပ်ချက်တွေကို မှန်မှန်ကန်ကန် သဘောထားပြီး အဲဒါတွေကို ကိုယ်နဲ့အတူ ယှဉ်တွဲတည်ရှိခွင့်ပြုဖို့ ဘုရားသခင်က မျှော်လင့်တယ်။ သူများတွေ အထင်သေးမှာကို ကြောက်လို့ ကိုယ့်လိုအပ်ချက်တွေကို ဖုံးကွယ်ထားမယ်ဆိုရင် ဒါဟာ ဟန်ဆောင်တာ၊ လှည့်ဖြားတာပဲ။ ပြီးတော့ နေရာတိုင်းမှာ ဘောင်ခတ်ခံရပြီး ကိုယ်လုပ်နိုင်တဲ့အရာတွေကိုတောင် အပြည့်အဝ အသုံးချနိုင်မှာ မဟုတ်ဘူး။ ကျွန်မက ပင်ကိုယ်ကတည်းက တသီးတသန့်နေတတ်ပြီး လူအများကြီးရှေ့ရောက်ရင် စိတ်လှုပ်ရှားတတ်တယ်၊ စကားပြောနိုင်စွမ်းလည်း ညံ့တယ်။ ဒါက ဘုရားသခင် အမိန့်နဲ့ပြဋ္ဌာန်းထားတာပဲ။ စကားပြောတဲ့အခါ စိတ်မလှုပ်ရှားအောင် ဘယ်လိုလုပ်ရမလဲ၊ ဒါမှမဟုတ် ကိုယ်ပြောချင်တာ ကောင်းကောင်းမပြောတတ်တာကို ဘယ်လိုလုပ်ရမလဲဆိုတာချည်းပဲ အမြဲ မတွေးနေသင့်ဘူး။ ကျွန်မ ဘုရားသခင်ကို မျက်နှာမူပြီး ရိုးသားတဲ့သူတစ်ယောက်ဖြစ်အောင် လက်တွေ့လုပ်ဆောင်သင့်တယ်၊ ကိုယ်ဘယ်လို အလုပ်လုပ်ခဲ့တယ်၊ ဘာတွေကြုံတွေ့ခဲ့ရတယ်ဆိုတာကို တိတိကျကျ ပြောပြသင့်တယ်။ အကောင်းဆုံးဖြစ်အောင်လုပ်ဖို့ ကြိုးစားနေသရွေ့ လုံလောက်ပါပြီ။ ကျွန်မ စိတ်ထဲကနေ ဘုရားသခင်ကို တိတ်တိတ်လေး ဆုတောင်းလိုက်တယ်၊ “ချစ်လှစွာသော ဘုရားသခင်၊ သမီးရဲ့ ဂုဏ်သိက္ခာကို မစဉ်းစားချင်ပါဘူး။ ဒီဆွေးနွေးပွဲကို သမ္မာတရားကို လက်တွေ့လုပ်ဆောင်ဖို့နဲ့ ရိုးသားတဲ့သူတစ်ယောက်ဖြစ်ဖို့ အခွင့်အရေးတစ်ခုအနေနဲ့ပဲ သဘောထားချင်ပါတယ်။ သမီးကို ဦးဆောင်တော်မူပါ” ပေါ့။ ဒါကြောင့် ဒီကာလအတွင်းမှာ ကျွန်မ ကြုံတွေ့ခဲ့ရတာတွေနဲ့ တာဝန်ထမ်းဆောင်ရင်း ရလာတဲ့ အကျိုးကျေးဇူးတွေကို အားလုံးနဲ့ ဆွေးနွေးဖြစ်ခဲ့တယ်။ တစ်ခါတလေ စိတ်လှုပ်ရှားပြီး စကားပြောတာ သိပ်မချောမွေ့ခဲ့ပေမဲ့ ဒါကြောင့် ကျွန်မ ဘောင်ခတ်မခံရတော့ဘဲ စိတ်နှလုံးထဲမှာ လွတ်မြောက်သွားသလို ခံစားရတယ်။ ဘုရားနှုတ်ကပတ်တော်တွေကြောင့် ကျွန်မကို ကိုယ့်ကိုယ်ကိုယ် ဆင်ခြင်သုံးသပ်ဖြစ်ခဲ့တယ်၊ ကိုယ့်ကိုယ်ကိုယ် နားလည်ခဲ့တယ်၊ သိမ်ငယ်စိတ်ရဲ့ နှောင်ကြိုးတွေနဲ့ ဘောင်ခတ်မှုတွေကိုလည်း တဖြည်းဖြည်း ဖယ်ရှားပေးခဲ့လို့ ကျွန်မ ကိုယ့်တာဝန်ကို တက်ကြွပြီး အပြုသဘောဆောင်တဲ့ သဘောထားနဲ့ ထမ်းဆောင်နိုင်ခဲ့ပါတယ်။ ဘုရားသခင် ကျေးဇူးတော်ပါပဲ။


၅၀။ ကောင်းကင်နိုင်ငံတော်ဆီသို့ သွားသည့်လမ်းကြောင်းတွင် ကျွန်ုပ်ကို မည်သူတားဆီးသနည်း

ဟိန်ရှင်း ဗီယက်နမ်နိုင်ငံ

၂၀၂၀ ခုနှစ်၊ ဩဂုတ်လမှာ ညီမတစ်ယောက်က အနန္တတန်ခိုးရှင် ဘုရားသခင် အသင်းတော်ရဲ့ အွန်လိုင်းစုဝေးပွဲကို ဖိတ်ခေါ်ခဲ့တယ်။ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ဖတ်ခြင်း၊ ရှာဖွေခြင်းနဲ့ စုံစမ်းစစ်ဆေးခြင်းအားဖြင့်၊ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်က ဘုရားရဲ့ အသံတော်ဖြစ်တယ်၊ ပြီးတော့ သူဟာ ပြန်ကြွလာတဲ့ သခင်ယေရှု ဖြစ်တယ်လို့ သေချာခံစားရတယ်။ ကျွန်တော် အရမ်းတို့ထိခံရပြီး စိတ်အရမ်းလှုပ်ရှားခဲ့တယ်။ ကျွန်တော့် ညီအစ်ကိုတွေကလည်း သခင့်ရဲ့ ပြန်ကြွလာခြင်းကို မျှော်လင့်စောင့်စားနေကြတာလေ။ သူတို့လည်း နောက်ဆုံးသော ကာလထဲက ဘုရားရဲ့ အမှုတော်ကို လက်ခံနိုင်အောင် သတင်းကောင်းကို အမြန်ပြောရမယ်မှန်း သိခဲ့တယ်။ ဒါကြောင့် ကျွန်တော့်ရဲ့ တတိယအကိုကြီးဆီကို ဧဝံဂေလိဟောခဲ့ပြီး၊ သူက သခင့်ရဲ့ ကြွလာခြင်း သတင်းကို အသင်းတော်ခေါင်းဆောင်ဖြစ်တဲ့ အစ်ကိုအကြီးဆုံးဆီ ပြောတယ်။ မမျှော်လင့်ဘဲ၊ ကျွန်တော့် အစ်ကိုအကြီးဆုံးက သိသွားပြီးတဲ့နောက်မှာ၊ ကျွန်တော့်အိမ်ကို အဲဒီည အမြန်လာတယ်...“ဟဲကျင်း။ သခင်ယေရှု ပြန်ကြွလာပြီးပြီဖြစ်သလို အမှုတော်ရဲ့ အဆင့်သစ်ကို လုပ်ဆောင်နေတယ်လို့ မင်းပြောခဲ့လား။ အဲဒါဘယ်လိုလုပ်ဖြစ်နိုင်မှာလဲ။ သခင်ယေရှုက ငါတို့အပြစ်တွေကို ခွင့်လွှတ်ပေးပြီးပြီလေ။ သူ ပြန်ကြွလာတဲ့အခါ၊ ငါတို့ကို ကောင်းကင်နိုင်ငံတော်ထဲ တိုက်ရိုက် ချီမသွားမှာ။ ဘယ်လိုလုပ်ပြီး အမှုသစ် ပြုဖို့ ဖြစ်နိုင်မှာလဲ။” “အစ်ကိုကြီး၊ ကျွန်တော့်ကို စိတ်မဆိုးပါနဲ့။ သခင်ယေရှုက ကျွန်တော်တို့ အပြစ်တွေကို ခွင့်လွှတ်ပေးပြီးပြီဖြစ်ပေမဲ့၊ ကျွန်တော်တို့ အပြစ်လုပ်နိုင်သေးသလို၊ အပြစ်နဲ့ပြည့်တဲ့ သဘာဝက ရှိသေးတယ်။ ဘုရားသခင်က ပြောသည်- ‘ငါသည် သန့်ရှင်းသောကြောင့်၊ သင်တို့သည် သန့်ရှင်းခြင်း ရှိရကြမည်။’ (ဝတ်ပြုရာကျမ်း ၁၁:၄၅-၄၆) အစ်ကိုကြီး၊ ကျွန်တော်တို့ မသန့်ရှင်းရင် သခင့်ကို မြင်လို့မရဘူး။ ပြီးတော့ အပြစ်ကနေ ဆေးကြောခြင်း မခံရသေးရင်၊ ကောင်းကင်နိုင်ငံတော်ထဲကို မဝင်နိုင်ဘူး။ ကျွန်တော်တို့ရဲ့ အပြစ်နဲ့ပြည့်တဲ့ သဘာဝကို ဖယ်ရှားပြီး အပြစ်ပြဿနာကို ရင်းမြစ်ကနေ ဖြေရှင်းပေးရအောင်လို့ တရားစီရင်ခြင်း အမှုကို ပြုဖို့ ဘုရားကို ကျွန်တော်တို့ လိုအပ်နေတုန်းပဲ။” “ငါတို့အပြစ်အားလုံးကို သယ်ဆောင်ဖို့ သခင်ယေရှုက ကားစင်တင်ခံခဲ့ရတယ်။ သခင်က ငါတို့ကို အပြစ်သားတွေအနေနဲ့ မမှတ်ယူတော့ဘူး။ ငါတို့ သန့်စင်မခံရသေးဘူးလို့ မင်းပြောပေမဲ့၊ အဲဒါက မင်းရဲ့ကိုယ်ပိုင်စိတ်ကူးပဲလေ။ ကျမ်းစာက အဲဒါကို မပြောဘူး။ ကျမ်းစာ ဘာပြောလဲသိလား။ ‘ဖြောင့်မတ်ရာသို့ ရောက်ခြင်းငှာ စိတ်နှလုံးဖြင့် ယုံကြည်ရ၏။ ကယ်တင်ခြင်းသို့ ရောက်ခြင်းငှာ နှုတ်ဖြင့် ဝန်ခံရ၏။’ (ရောမသြဝါဒစာ ၁၀:၁၀) ငါတို့က သခင့်ကို ယုံကြည်ခြင်းအားဖြင့် ကယ်တင်ခံရပြီးသား မဟုတ်လား။ ဘာလို့ သခင်က အမှုသစ်ပြုဖို့ လိုဦးမှာလဲ။” “အစ်ကိုကြီး၊ အစ်ကိုပြောတာက ပေါလုရဲ့စကားတွေပါ၊ သခင်ယေရှုရဲ့ စကားတွေ မဟုတ်ဘူး။ ယုံကြည်ခြင်းအားဖြင့် ကယ်တင်ခံရသူတွေဟာ ကောင်းကင်နိုင်ငံတော်ထဲ ဝင်လို့ရတယ်လို့ သခင်ယေရှု လုံးဝ မပြောခဲ့ဘူး။ ဘယ်သူက ကောင်းကင်နိုင်ငံတော်ထဲ ဝင်နိုင်တယ်ဆိုတာကို သခင်ယေရှုက အရမ်းကို ရှင်းရှင်း ပြောထားတယ်။ ‘သခင်၊ သခင်ဟု ငါ့ကိုလျှောက်သောသူတိုင်း ကောင်းကင်နိုင်ငံတော်သို့ ဝင်ရလိမ့်မည်မဟုတ်။ ကောင်းကင်ဘုံ၌ ရှိတော်မူသော ငါ့ခမည်းတော်၏အလိုကို ဆောင်သောသူသာလျှင် ဝင်ရလိမ့်မည်။’ (ရှင်မဿဲခရစ်ဝင် ၇:၂၁) အစ်ကိုကြီး၊ ကောင်းကင်နိုင်ငံထဲဝင်ဖို့ ဘုရားရဲ့အလိုတော်ကို ကျွန်တော်တို့လုပ်ပြီး၊ ဘုရားနှုတ်ကပတ်တော်နဲ့ ပြုမူရမယ်။ ဒီစံနှုန်းကို ကျွန်တော်တို့ မီကြလား။ ကျွန်တော်တို့ မကြာခဏ အပြစ်လုပ်ကြဆဲ ဖြစ်သလို၊ သခင့်ရဲ့ နှုတ်ကပတ်တော်တွေကို မဆောင်ရွက်နိုင်ကြဘူး။ ကိုယ်နှင့်စပ်ဆိုင်သူကို ကိုယ်နှင့်အမျှချစ်ဖို့ သခင်ယေရှုက ခိုင်းတယ်။ ကျွန်တော်တို့ ချစ်နိုင်ကြလား။ သူတို့ကို မချစ်နိုင်ရုံမက၊ သူတို့ကို မနာလိုနိုင်၊ မုန်းနိုင်တယ်၊ ပြီးတော့ အပြစ်ထဲ မကြာခဏ အသက်ရှင်ကြတယ်။ ကောင်းကင်နိုင်ငံတော်ထဲကို ဝင်ဖို့ ကျွန်တော်တို့ အရည်အချင်း မပြည့်မီကြဘူး။ ဒါကြောင့် ဘုရားက စကားပြောပြီး တရားစီရင်ခြင်း အမှုကို ပြုဖို့ နောက်ဆုံးသော ကာလမှာ ပြန်ကြွလာတာ။ လူတွေရဲ့ အပြစ်နဲ့ပြည့်တဲ့ သဘာဝတွေကို ဖယ်ရှားဖို့၊ ကျွန်တော်တို့ အပြစ်ရဲ့ ပြဿနာကို အရင်းကနေ ဖြေရှင်းပြီး လူတွေကို လုံးလုံးလျားလျား သန့်စင်၊ ကယ်တင်ဖို့ အဲဒါကို သူ လုပ်တာပဲ။ သခင်ယေရှုကိုယ်တိုင်က ပရောဖက်ပြုခဲ့တယ်။ ‘ငါ့ကိုပယ်၍ ငါ့စကားကို နားမခံသောသူအား အပြစ်စီရင်သောသူ ရှိသေး၏။ ငါဟောပြောသော စကားပင် နောက်ဆုံးသောနေ့၌ ထိုသူအား အပြစ်စီရင်လိမ့်မည်။’ (ရှင်ယောဟန်ခရစ်ဝင် ၁၂:၄၈) ‘ဘုရားသခင်၏အိမ်တော်သားတို့ကို ရှေ့ဦးစွာစစ်ကြော စီရင်ရသော အချိန်ရှိပြီ။’ (ရှင်ပေတရုသြဝါဒစာပဌမစောင် ၄:၁၇)” “တော်ပြီ။ သခင်ကြွလာတဲ့အခါ အမှုရဲ့ နောက်တစ်ဆင့်ရှိတယ်လို့ မင်း အခိုင်အမာပြောတယ်။ အဲဒါက သခင်ယေရှုရဲ့ ရွေးနှုတ်ခြင်းအမှု အဓိပ္ပာယ်မဲ့သွားတဲ့ သဘောမဟုတ်လား။ အဲဒါ အချည်းနှီးဖြစ်သွားမှာ မဟုတ်လား။” ကျွန်တော့်အစ်ကိုပြောတာကို ကြားပြီးတဲ့အခါ၊ ကျွန်တော် နည်းနည်း ပူပန်သွားတယ်။ ဘုရားရဲ့အမှုတော်ကို သူ နားလည်ပြီး သူ့အယူအဆတွေကို ဖယ်ရှားနိုင်အောင် ကျွန်တော် ဘယ်လိုမိတ်သဟာယပြုနိုင်မလဲ။ ဒီအချိန်မှာ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တစ်ပိုဒ်ကို တွေးမိတယ်။ “ယေရှုသည် လူသားအလယ်တွင် အမှုများစွာ လုပ်ဆောင်ခဲ့သော်လည်း၊ သူသည် လူသားမျိုးနွယ် အားလုံး၏ ရွေးနုတ်ခြင်းကိုသာ ပြီးစီးစေခဲ့ပြီး လူသားတို့၏ အပြစ်ဖြေရာယဇ် ဖြစ်လာခဲ့သည်။ သူသည် လူသားထံမှ သူ၏ ဖောက်ပြန်ပျက်စီးသော စိတ်သဘောထားအားလုံး ဖယ်ရှားမပေးခဲ့ပေ။ စာတန်၏စွမ်းအားမှ လူသားကို အပြည့်အဝ ကယ်တင်ခြင်းသည် ယေရှုအနေဖြင့် အပြစ်ဖြေရာယဇ် ဖြစ်လာပြီး လူသား၏ အပြစ်များကို သယ်ဆောင်ရန် လိုအပ်သည်သာမက၊ ဘုရားသခင်အနေဖြင့် လူသားထံမှ သူ၏ ဆိုးယုတ်စွာ ဖောက်ပြန်ပျက်စီးသော စိတ်သဘောထားအား လုံးဝဖယ်ရှားပေးရန် သာ၍ပင် ကြီးမားသော အမှုကို လုပ်ဆောင်ရန်လည်း လိုအပ်ပေသည်။ ထို့ကြောင့် လူသားသည် သူ၏အပြစ်များမှ ခွင့်လွှတ်ခံရပြီး ဖြစ်သဖြင့်၊ ဘုရားသခင်သည် လူသားကို ခေတ်သစ်ထဲသို့ ဦးဆောင်ရန် လူ့ဇာတိ ပြန်လည်ခံယူပြီဖြစ်ပြီး၊ ပြစ်တင်ဆုံးမခြင်းနှင့် တရားစီရင်ခြင်းအမှုကို စတင်ပြီဖြစ်သည်။ ဤအမှုသည် လူသားကို သာ၍မြင့်မားသည့် လောကတစ်ခုထဲသို့ ဆောင်ကြဉ်းပြီးဖြစ်သည်။ သူ၏အုပ်စိုးမှုအောက်တွင် ကျိုးနွံနာခံသူအားလုံးသည် သာ၍မြင့်မားသော သမ္မာတရားကို မွေ့လျော်ပြီး သာ၍ကြီးမြတ်သော ကောင်းချီးမင်္ဂလာများကို ရရှိရပေမည်။ ၎င်းတို့သည် အလင်းတွင် အမှန်တကယ် အသက်ရှင်ကြရမည် ဖြစ်ပြီး သမ္မာတရား၊ လမ်းခရီးနှင့် အသက်တို့ကို ရရှိကြရလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ကျမ်းဦးစကား) ဘုရားနှုတ်ကပတ်တော်တွေက နှလုံးသားကို ရှင်းလင်းပြီး အားတက်သွားစေတယ်။ ကျွန်တော့်အစ်ကိုကို ပြောလိုက်တယ်။ “နောက်ဆုံးသော ကာလမှာ တရားစီရင်ခြင်း အမှုကိုပြုဖို့ ဘုရားပြန်ကြွလာတာက သခင်ယေရှုရဲ့ ရွေးနှုတ်ခြင်းအမှု အဓိပ္ပာယ်မဲ့သွားတဲ့ သဘောမဟုတ်ပါဘူး။ လူတွေဟာ ပညတ်တရားရဲ့ စီရင်၊ ကွပ်မျက်တာ မခံရတော့အောင် သခင်ယေရှုက လူတွေရဲ့ အပြစ်တွေကို ခွင့်လွှတ်ပေးခဲ့တာဖြစ်တယ်။ ဒါပေမဲ့ သခင်ယေရှု လုပ်ခဲ့တာက ရွေးနှုတ်ခြင်းအမှုပဲ ဖြစ်တယ်။ လူတွေကို သန့်စင်၊ ကယ်တင်တဲ့ အမှု မဟုတ်ဘူး။ ကျွန်တော်တို့အားလုံး အပြစ်ထဲမှာ အသက်ရှင်ကြတယ်။ ဘုရားရဲ့ နောက်ဆုံးသော ကာလ တရားစီရင်ခြင်း အမှုမရှိဘဲနဲ့၊ အပြစ်က မလွတ်မြောက်နိုင်သလို ဘုရားရဲ့ နိုင်ငံတော်ထဲ မဝင်ရောက်နိုင်ဘူး”လို့ပေါ့။ သူ ကျွန်တော့်ကို မချေပနိုင်တာ တွေ့တော့၊ အရမ်းစိတ်ဆိုးသွားပြီး၊ ပြောတယ်။ “အနန္တတန်ခိုးရှင် ဘုရားသခင်ကို မင်းယုံကြည်တာ သိပ်မကြာသေးပေမဲ့ အများကြီး သင်ယူပြီးပြီပဲ။ ငါ ဘာပဲပြောပြော ချေပဖို့ မင်းမှာ တစ်ခုခု ရှိတယ်။ ဒီတော့ မင်းကို ငါပြောနိုင်တာ ဘာမှမရှိတော့ဘူး”တဲ့။ အဲဒီနောက် ဒေါသတကြီး သူထွက်သွားတယ်။ ကျွန်တော်တွေးမိတယ်။ “သခင့်ကို သူ ယုံကြည်ပြီး သခင့်ကြွလာခြင်းကို နေ့တိုင်း တမ်းတနေခဲ့တာလေ၊ ဒီတော့ ဘာလို့ သခင့်ရဲ့ ပြန်ကြွလာခြင်းကို ကြားပြီးတဲ့နောက်မှာ အဲဒါကို မစစ်ဆေးရုံမက တကယ်ကို ဒေါသအရမ်း ထွက်သွားရတာလဲ။ သူ့မှာ ဘာသာရေး အယူအဆအများကြီး ရှိလို့ ချက်ချင်း လက်မခံနိုင်တာ ဖြစ်မယ်။ သူ့ကို မိတ်သဟာယပြုဖို့ နောက်ထပ် အခွင့်အရေး ရှာရမယ်”လို့ပေါ့။

မကြာခင်မှာ၊ အနန္တတန်ခိုးရှင် ဘုရားသခင်ကို ကျွန်တော် ယုံကြည်တာကို သိသွားပြီးတော့ ကျွန်တော့် မရီးနှစ်ယောက် အိမ်ကိုလာကြတယ်။ “ဟဲကျင်း၊ နင်က အနန္တတန်ခိုးရှင် ဘုရားသခင်ကို ယုံကြည်တယ်၊ သခင်ယေရှုရဲ့ နာမမဟုတ်ဘဲ၊ အဲဒီနာမဆီ ဆုတောင်းတယ်။ ဒါက သခင့်ကို သစ္စာဖောက်ပြီး ယုံကြည်ခြင်းစွန့်ပယ်တဲ့သူ ဖြစ်လာတာပဲ။” “အင်းလေ၊ အစ်မနားမလည်သေးလို့ အဲဒီလိုပြောတာပါ။ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို အစ်မ မဖတ်ရသေးသလို၊ သူက ပြန်ကြွလာတဲ့ သခင်ယေရှုဆိုတာကို အစ်မ မသိဘူး။ အနန္တတန်ခိုးရှင် ဘုရားသခင်နဲ့ သခင်ယေရှုက တစ်ပါးတည်းသော ဝိညာဉ်နဲ့ တစ်ပါးတည်းသော ဘုရားပဲ။ မတူညီတဲ့ ခေတ်တွေမှာ မတူညီတဲ့ နာမတွေကို ဘုရားအသုံးပြုတာပါ။ ပညတ်တော်ခေတ်မှာ၊ ဘုရားရဲ့ နာမက ယေဟောဝါဖြစ်ပေမဲ့၊ ကျေးဇူးတော်ခေတ်မှာ ဘုရားရဲ့ နာမက ယေရှု ဖြစ်ခဲ့တယ်။ ဘုရားရဲ့ နာမပြောင်းလဲသွားပေမဲ့၊ သခင်ယေရှုနဲ့ ယေဟာဝါက တူညီတဲ့ ဘုရားမဟုတ်ဘူးလို့ အစ်မ ပြောနိုင်လား။ သခင်ယေရှုကို ယုံကြည်တာက ယေဟောဝါကို သစ္စာဖောက်တာလို့ အစ်မပြောနိုင်လား။ အနန္တတန်ခိုးရှင် ဘုရားသခင်၊ သခင်ယေရှုနဲ့ ယေဟောဝါတို့က တစ်ပါးတည်းသော ဘုရားပါ။ ဒီမှာ၊ အစ်မတို့ကို ဗီဒီယိုတစ်ခုပြမယ်၊ အစ်မတို့ နားလည်သွားလိမ့်မယ်။” အနန္တတန်ခိုးရှင် ဘုရားသခင် ပြောသည်မှာ- “ငါ့ကို တစ်ချိန်က ယေဟောဝါဟု သိရှိခဲ့ကြသည်။ ငါ့ကို မေရှိယဟုလည်း ခေါ်ခဲ့ကြပြီး၊ လူတို့က ချစ်ခြင်းမေတ္တာနှင့် ရိုသေကြည်ညိုမှုဖြင့် ငါ့ကို ကယ်တင်ရှင်ယေရှုဟု တစ်ချိန်က ခေါ်ခဲ့ကြသည်။ သို့သော်လည်း ယနေ့တွင် ငါသည် လူအများက အတိတ်ကာလများတွင် သိခဲ့ကြသည့် ယေဟောဝါ သို့မဟုတ် ယေရှု မဟုတ်တော့ပေ။ ငါသည် နောက်ဆုံးသောကာလတွင် ပြန်ကြွလာပြီး ဖြစ်သည့် ဘုရားသခင်၊ ခေတ်ကို အဆုံးသတ်မည့် ဘုရားသခင် ဖြစ်ပေသည်။ ငါသည် မြေကြီးစွန်းမှ ထမြောက်တော်မူသော၊ ငါ၏အလုံးစုံသော စိတ်သဘောထားနှင့် ပြည့်ဝသကဲ့သို့၊ သြဇာအာဏာ၊ ဂုဏ်သိက္ခာ၊ ဘုန်းအာနုဘော်တို့နှင့် ပြည့်ဝနေသော ဘုရားသခင် ကိုယ်တော်တိုင် ဖြစ်သည်။ လူတို့သည် ငါနှင့် မည်သည့်အခါမျှ မဆက်ဆံဖူးပေ၊ ငါ့ကို မည်သည့်အခါမျှ မသိကျွမ်းဖူးကြသကဲ့သို့၊ ငါ၏စိတ်သဘောထားကို အမြဲတစေ မသိနားမလည် ဖြစ်ကြသည်။ ကမ္ဘာမြေကြီးကို ဖန်ဆင်းခြင်းမှသည် ယနေ့ထိတိုင်၊ လူတစ်ဦးတစ်ယောက်မျှ ငါ့အား မမြင်ဖူးလေပြီ။ ဤသည်မှာ နောက်ဆုံးသောကာလ၌ လူသားထံ ပေါ်ထွန်းသော်လည်း၊ လူသားအလယ် ကွယ်ဝှက်သည့် ဘုရားသခင် ဖြစ်ပေသည်။ သူသည် လောင်ကျွမ်းနေသော နေမင်းနှင့် တောက်လောင်နေသော မီးလျှံကဲ့သို့၊ တန်ခိုးနှင့်ပြည့်ကာ သြဇာအာဏာဖြင့် ပြည့်လျှမ်းလျက်၊ လူသားအလယ် အမှန်တကယ်နှင့် စစ်မှန်စွာ နေထိုင်လျက် ရှိသည်။ ငါ၏နှုတ်ကပတ်တော်များအားဖြင့် တရားစီရင်ခြင်း မခံရမည့် လူ သို့မဟုတ် အမှုအရာ တစ်ခုမျှ မရှိသကဲ့သို့၊ မီးလျှံ၏ လောင်ကျွမ်းခြင်းမှတစ်ဆင့် သန့်စင်ခြင်း မခံရမည့် လူ သို့မဟုတ် အမှုအရာ တစ်ခုမျှ မရှိပေ။ နောက်ဆုံးတွင် တိုင်းနိုင်ငံအားလုံးသည် ငါ့နှုတ်ကပတ်တော်များကြောင့် ကောင်းချီးပေးခံရမည် ဖြစ်ပြီး ငါ့နှုတ်ကပတ်တော်များကြောင့်လည်း တစ်စစီ ကြေမွပျက်စီး သွားလိမ့်မည် ဖြစ်သည်။ ဤနည်းဖြင့် နောက်ဆုံးသောကာလ အတွင်းရှိ လူအားလုံးက ငါသည် ပြန်ကြွလာသည့် ကယ်တင်ရှင် ဖြစ်ပြီး၊ လူသားမျိုးနွယ်အားလုံးကို သိမ်းပိုက်သော အနန္တတန်ခိုးရှင် ဘုရားသခင် ဖြစ်သည်ကို တွေ့မြင်ကြပေမည်။ ပြီးလျှင် ငါသည် တစ်ချိန်က လူသားအတွက် အပြစ်ဖြေရာယဇ် ဖြစ်ခဲ့သော်လည်း၊ နောက်ဆုံးသောကာလတွင် ခပ်သိမ်းသောအရာတို့ကို မီးရှို့ဖျက်ဆီးသည့် နေမင်း၏ မီးတောက်မီးလျှံများလည်း ဖြစ်လာသည့်အပြင်၊ ခပ်သိမ်းသောအရာတို့ကို ထုတ်ဖော်ပြသည့် ဖြောင့်မတ်ခြင်း၏ နေမင်းလည်း ဖြစ်လာသည်ကို အားလုံး တွေ့မြင်ရလိမ့်မည်။ ဤသည်မှာ နောက်ဆုံးသောကာလ၌ ငါ၏အမှု ဖြစ်သည်။ လူအားလုံးက ငါသည် ဖြောင့်မတ်သော ဘုရားသခင်၊ လောင်ကျွမ်းနေသော နေမင်းနှင့် တောက်လောင်နေသော မီးလျှံဖြစ်သည်ကို တွေ့မြင်နိုင်ရန်အလို့ငှာနှင့် အားလုံးက တစ်ပါးတည်း စစ်မှန်သော ဘုရားသခင် ငါ့ကို ကိုးကွယ်နိုင်ကြဖို့အလို့ငှာ၊ ပြီးလျှင် ၎င်းတို့သည် ငါ၏စစ်မှန်သော မျက်နှာကို တွေ့မြင်နိုင်ကြရန်အလို့ငှာ ဤအမည်နာမကို ငါယူပြီး ဤစိတ်သဘောထားကို ငါပိုင်ဆိုင်ပေသည်- ငါသည် ဣသရေလအမျိုးသားတို့၏ ဘုရားသခင် ဖြစ်သည်သာမက၊ ရွေးနုတ်ရှင်သာ ဖြစ်သည် မဟုတ်ပေ။ ငါသည် ကောင်းကင်၊ မြေကြီးနှင့် ပင်လယ်ပြင် တစ်လျှောက်လုံးရှိ အဖန်ဆင်းခံ သတ္တဝါအားလုံး၏ ဘုရားသခင် ဖြစ်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ကယ်တင်ရှင်သည် “ဖြူသောမိုးတိမ်” စီးလျက် ပြန်ကြွလာနှင့်ပြီးဖြစ်သည်) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ကျွန်တော့် မရီးတို့ကို မိတ်သဟာယပြုခဲ့တယ်။ “ဘုရားရဲ့ နာမတွေက ခေတ်နဲ့ ဘုရားအမှုတော် အဆင့်နဲ့အတူ ပြောင်းလဲတယ်။ မတူညီနဲ့ ခေတ်တွေမှာ မတူညီတဲ့ နာမတွေနဲ့ ခေတ်အသီးသီးအတွက် နာမတစ်ခုနဲ့ ဘုရားလုပ်ဆောင်ပြီး၊ နာမတစ်ခုစီက ခေတ်အသီးသီးမှာ ဘုရားရဲ့ အမှုတော်ကို ကိုယ်စားပြုတယ်။ ပညတ်တော်ခေတ်မှာ၊ ‘ယေဟောဝါ’ နာမအောက်မှာ ပညတ်တရားတွေကို ဘုရားထုတ်ပြန်ခဲ့ပြီး၊ ကမ္ဘာမြေပေါ် နေထိုင်ဖို့ လူတွေကို သွန်သင်ခဲ့တယ်။ ကျေးဇူးတော်ခေတ်မှာ၊ ဘုရားရဲ့ ဝိညာဉ်တော်က သခင်ယေရှုအနေနဲ့ လူ့ဇာတိခံယူပြီး လူသားမျိုးနွယ်အတွက် ရွေးနှုတ်ခြင်းအမှုကို ပြုခဲ့တယ်။ နောက်ဆုံးသောကာလမှာ၊ ဘုရားက အနန္တတန်ခိုးရှင် ဘုရားသခင်အနေနဲ့ သမ္မာတရားကို ဖော်ပြပြီး လူတွေကို တရားစီရင်၊ သန့်စင်တဲ့အမှုကို ပြုဖို့ လူ့ဇာတိခံယူခဲ့တယ်။ အပြင်ပန်းမှာ၊ ဘုရားရဲ့ နာမနဲ့ အမှု ပြောင်းလဲပေမဲ့၊ ဘုရားရဲ့ အနှစ်သာရက မပြောင်းလဲနိုင်ဘူး။ လူသားမျိုးနွယ်ကို ကယ်တင်ဖို့ မပြောင်းလဲတဲ့ ဘုရားက အမြဲ အမှုပြုနေတာပါ”လို့ပေါ့။ ဥပမာတစ်ခုလည်း ပေးလိုက်တယ်။ တစ်ယောက်ယောက်က ဆေးရုံမှာ အလုပ်လုပ်ပြီး လူတိုင်းက သူ့ကို “ဆရာဝန်” လို့ခေါ်ကြပေမဲ့၊ တစ်နေ့၊ စာသင်ဖို့ သူ ဆုံးဖြတ်လိုက်ပြီး လူတိုင်းက သူ့ကို “ကျောင်းဆရာ”လို့ ခေါ်ကြတယ်။ နောက်ပိုင်းမှာ ဘုရားကျောင်းတစ်ခုမှာ တရားသွားဟောပြီး တခြားလူတွေက သင့်ကို “သင်းအုပ်ဆရာ”လို့ ခေါ်ကြတယ်။ မြင်လား။ သူ့အလုပ်က ပြောင်းလဲသွားသလို တခြားလူတွေ သူ့ကိုခေါ်တာ ပြောင်းလဲသွားပေမဲ့၊ သူက လူတစ်ဦးတည်း ဖြစ်နေတုန်းပဲ။ သူဖြစ်နေတုန်းပဲ။ အဲဒီလိုပဲ၊ ဘုရားက မတူညီတဲ့ ခေတ်တွေမှာ မတူတဲ့ နာမတွေကို သုံးပေမဲ့၊ သူ့ရဲ့ အနှစ်သာရနဲ့ ကိုယ်ပိုင်လက္ခဏာက မပြောင်းလဲသလို၊ သူက ဘုရားတစ်ပါးတည်း ဖြစ်နေတုန်းပဲ။ အနန္တတန်ခိုးရှင် ဘုရားသခင် နာမနဲ့ ဆုတောင်းတဲ့အခါ၊ သခင့်ကို သစ္စာဖောက်ပြီး ယုံကြည်ခြင်းစွန့်တာ မဟုတ်ပါဘူး။ သခင့်ကို ကျွန်တော်တို့ ကြိုဆိုပြီး သူ့ခြေလှမ်းတွေနောက် လိုက်နေတာပါ။ ကျွန်တော်တို့ စကားပြောနေတုန်း၊ ကျွန်တော့် အစ်ကိုအကြီးဆုံးနဲ့ တတိယအစ်ကိုတို့ ရုတ်တရက် ရောက်လာတယ်။ ကျွန်တော့် အစ်ကိုအကြီးဆုံးက ဒေါသတကြီး ကြားဖြတ်ပြောလိုက်တယ်။ “သူ့ကို စကားမပြောကြနဲ့တော့။ သူနဲ့ပတ်သက်ပြီး အနိုင်ယူလို့မရဘူး။ မင်းတို့ဘာပဲပြောပြော၊ သူ့မှာ အဖြေရှိတယ်။ ဒီတော့ ဘာလို့ဒုက္ခခံနေမလဲ။” “ဟဲကျင်း၊ မင်းယုံတာ မှားနေတယ်။ ရပ်လိုက်ဖို့ အချိန်တန်ပြီ။” “အနန္တတန်ခိုးရှင် ဘုရားသခင်က ပြန်ကြွလာတဲ့ သခင်ယေရှုလို့ နင်ပြောတယ်။ သင်းအုပ်ဆရာကို သွားဟောလိုက်။ ဒါမှန်တဲ့လမ်းခရီးလို့ သင်းအုပ်ဆရာက ပြောရင်၊ အတူယုံကြည်ကြရအောင်၊ ဒါပေမဲ့ မပြောရင်တော့၊ ဘုရားကျောင်းကို ပြန်လာပြီး ငါတို့နဲ့ အတူ ယုံကြည်ပါ။ နင်းတို့အားလုံးက သွေးသားရင်းချာ ညီအစ်ကိုတွေပဲ။ ကိုယ့်လမ်းကိုယ် သွားလို့ မဖြစ်ဘူး။” အစ်ကိုနဲ့ မရီးက သင်းအုပ်ဆရာကို ကိုးကွယ်ကြပုံကိုမြင်တော့၊ သူတို့ကို ကျွန်တော် ပြောလိုက်တယ်။ “ကျွန်တော်တို့ ယုံကြည်သူတွေက ဘုရားကို အရာရာထက် နာခံပြီး ဂုဏ်ပြုသင့်တယ်။ လူတွေပြောတာကို ကြောင်းကျိုးမမြင် နာခံလို့ မရဘူး။ အထူးသဖြင့် သခင့်ကို ကြိုဆိုတာနဲ့ ပတ်သက်လာတဲ့အခါ၊ သင်းအုပ်ကို ဆုံးဖြတ်ခွင့်ပေးလို့မရဘူး။ ဘုရားရဲ့သိုးတွေက သူ့အသံကိုကြားတယ်လို့ သခင်ယေရှု ပြောခဲ့တယ်။ သခင့်ကို ကြိုဆိုနိုင်အောင် ဘုရားရဲ့ အသံ နားထောင်တာကို ကျွန်တော်တို့ အာရုံစိုက်သင့်တယ်”လို့ပေါ့။ ပြီးတော့ ပြောလိုက်တယ်။ “သခင်ယေရှု အမှုပြုဖို့ ကြွလာခဲ့ချိန်မှာ၊ ယုဒအယူဝါဒကို ယုံကြည်သူတွေက ဘုရားရဲ့ အသံကိုကြားဖို့ မကြိုးစားခဲ့ကြဘူး။ သခင်ယေရှုကို ခုခံပြီး ရှုတ်ချရာမှာ ဖာရိရှဲတွေနောက်ကို ကြောင်းကျိုးမမြင်ဘဲ လိုက်ခဲ့ကြတယ်။ အကျိုးဆက်အနေနဲ့၊ သခင့်ရဲ့ ကယ်တင်ခြင်းကို သူတို့ဆုံးရှုံးသွားကြတယ်။ ဒါက ကျွန်တော်တို့အတွက် သင်ခန်းစာပဲ”လို့ပေါ့။ ဒါပေမဲ့ ကျွန်တော် ဘာပဲပြောပြော၊ ကျွန်တော့်အစ်ကိုနဲ့မရီးတို့က နားကို မထောင်ခဲ့ကြဘူး။ သင်းအုပ်ဆရားက မမှားနိုင်ဘူးလို့ပဲ မရမကပြောကြတယ်။ သူတို့သဘောထားကို မြင်တော့ တွေးမိတယ်၊ “သင်းအုပ်ဆရာကို သူတို့ အရမ်းကိုးကွယ်ကြတယ် သင်းအုပ်ဆရာကလက်ခံရင် သူတို့လည်း လက်ခံချင်လက်ခံကြမှာပဲ”လို့ပေါ့။

၂၀၂၁ ခုနှစ် ဇန်နဝါရီလ ရက်တစ်ရက်မှာ၊ သင်းအုပ်ဆရာနဲ့ ခေါင်းဆောင်တွေ ကျွန်တော်တို့ အိမ်ကို လာကြတယ်။ သူတို့ဆီ ဧဝံဂေလိဟောဖို့ ကျွန်တော် အခွင့်အရေးကို ယူလိုက်တယ်။ “ရှင်မဿဲ ၂၄:၃၇ မှာ ပြောတယ်၊ ‘လူသားသည် ကြွလာသောအခါ နောဧလက်ထက်၌ ဖြစ်သကဲ့သို့ ဖြစ်လိမ့်မည်။’ ပြီးတော့ ၂၄:၄၄မှာလည်း ပြောတယ်၊ ‘ထိုကြောင့် သင်တို့သည် ပြင်ဆင်လျက်နေကြလော့။ အကြောင်းမူကား၊ သင်တို့ မထင်မမှတ်သော အချိန်နာရီ၌ လူသားသည် ကြွလာလိမ့်မည်။’ လုကာ ၁၇:၂၄-၂၅ မှာ ပြောတယ်၊ ‘ကောင်းကင်တစ်ဘက်မှ ပြက်သောလျှပ်စစ်သည် ကောင်းကင်အနှံ့အပြား ထွန်းလင်းသကဲ့သို့၊ လူသားသည် မိမိနေ့ရက်၌ ဖြစ်တော်မူလတ္တံ့။ ထိုသို့မဖြစ်မီ သူသည် များစွာသောဆင်းရဲဒုက္ခကိုလည်းကောင်း၊ ယခုလူမျိုး၏ ငြင်းပယ်ခြင်းကိုလည်းကောင်း ခံရမည်။’ ပရောဖက်ပြုချက်က ‘လူသားသည် ကြွလာတော်မူလတ္တံ့’ နဲ့ ‘လူသားသည် ကြွလာလိမ့်မည်’ လို့ ဖော်ပြတယ်။ ဒီတော့ ‘လူသား’က ဘယ်သူလဲ။ လူသားက ဘုရားရဲ့ လူ့ဇာတိခံယူခြင်းကို ရည်ညွှန်းတာပဲ။ သခင်ယေရှုက ဘုရားဝိညာဉ်တော်ရဲ့ လူ့ဇာတိခံယူခြင်းဖြစ်လို့ လူသား ဖြစ်ပါတယ်။ ဝိညာဉ်ကို လူသားလို့ ခေါ်လို့မရဘူး။ ဒီတော့၊ ပရောဖက်ပြုချက်က သခင်ဟာ နောက်ဆုံး‌သောကာလမှာ လူသားအနေနဲ့ ပြန်ကြွလာတယ်လို့ ပြောတယ်၊ သူ လူ့ဇာတိခံယူမယ်လို့ ဆိုလိုတာပဲ။ ရှင်ပြန်ထမြောက်ပြီးတော့ သခင်ယေရှုရဲ့ ဝိညာဉ်ခန္ဓာနဲ့ မိုးတိမ်စီး ဆင်းကြွလာပြီး ကြီးမားတဲ့ ဘုန်းအသရေနဲ့ အားလုံးဆီ ပေါ်ထွန်းခဲ့ရင်၊ သူ့ကို ဘယ်သူက ခုခံ၊ ရှုတ်ချရဲမှာလဲ။ ဒါပေမဲ့ သခင်ယေရှုက ပြောခဲ့တယ်။ ‘ထိုသို့မဖြစ်မီ သူသည် များစွာသောဆင်းရဲဒုက္ခကိုလည်းကောင်း၊ ယခုလူမျိုး၏ ငြင်းပယ်ခြင်းကိုလည်းကောင်း ခံရမည်။’ ဒီပရောဖက်ပြုချက် ဘယ်လို ပြည့်စုံတာလဲ။ သာမန်၊ ပုံမှန် လူတစ်ဦးဖြစ်ပုံရတဲ့ လူတွေ သတိမထားမိတဲ့ ပုံသဏ္ဌာန်နဲ့ လူသားအနေနဲ့ ဘုရားက လူ့ဇာတိခံမှသာ သူက ရှုတ်ချခံရ၊ ငြင်းပယ်ခံရနိုင်တာလေ။ ဒါကြောင့် သခင်ယေရှုရဲ့ ပရောဖက်ပြုချက်အရ၊ သခင်က နောက်ဆုံးသော ကာလမှာ လူ့ဇာတိခံ ပြန်ကြွလာပြီး ဒါဟာ လုံးဝ သေချာပါတယ်။” “ဒီကျမ်းချက်တွေက ‘လူသား’ လို့ ဖော်ပြပြီး သခင်ယေရှုကို ဆိုလိုတာပါ။” “အစ်ကိုဟန်၊ သခင်ယေရှုက အရမ်းကိုရှင်းရှင်းလင်းလင်း ပြောတယ်။ ဒါတွေက သခင်ယေရှုအကြောင်းမဟုတ်ဘဲ၊ သခင့်ရဲ့ ပြန်ကြွလာခြင်းအကြောင်း ပရောဖက်ပြုချက်တွေပါ။” “ကျမ်းစာက ရှင်းရှင်း ပြောပါတယ်။ ‘ထိုအခါ လူသား၏နိမိတ်လက္ခဏာသည် ကောင်းကင်၌ထင်ရှားလိမ့်မည်။ မြေကြီးပေါ်မှာ လူအပေါင်း တို့သည် ငိုကြွေးမြည်တမ်းကြ၍၊ လူသားသည်ကြီးစွာသော ဘုန်းတန်ခိုးအာနုဘော်ကိုဆောင်လျက်၊ မိုဃ်းတိမ် ကိုစီး၍ ကြွလာတော်မူသည်ကိုမြင်ရကြလိမ့်မည်။’ (ရှင်မဿဲခရစ်ဝင် ၂၄:၃၀) သခင်က မိုးတိမ်စီး ကြွလာမှာဖြစ်ပေမဲ့ မင်းက သူ လူ့ဇာတိခံယူမယ်လို့ ပြောတယ်။ ဒါတွေက ဆန့်ကျင်မနေဘူးလား။ မိုးတိမ်စီးကြွလာတဲ့ သခင်ယေရှုကို ငါတို့ စောင့်နေကြတာ။ အခု အချိန်နီးကပ်နေပြီ၊ ကပ်ဘေးမျိုးစုံ ဖြစ်ပေါ်ပြီးပြီဖြစ်သလို၊ ကောင်းကင်နိုင်ငံဆီ ငါတို့ကို ခေါ်ဆောင်ဖို့ သခင် မိုးတိမ်စီး ကြွလာတော့မှာ။ ဒီနှစ်တွေအားလုံး သခင့်ကို ယုံကြည်ခဲ့ပြီးတဲ့နောက်မှာ၊ မင်း ရောက်ခါနီးနေပြီ၊ ဒါပေမဲ့ မင်း၊ မင်းက အားလုံးက စွန့်လွတ်နေတာပဲ။” “သင်းအုပ်ဝမ်၊ ခင်ဗျားခုပဲ ပြောလိုက်တဲ့ ပရောဖက်ပြုချက်ကလည်း မှန်ပါတယ်၊ ဒါပေမဲ့ ဘုရားရဲ့ လူ့ဇာတိခံယူခြင်းက သူ့ရဲ့ မိုးတိမ်စီးကြွလာခြင်းနဲ့ မဆန့်ကျင်ပါဘူး။ ဒီမေးခွန်းကို ပထမတုန်းက ကျွန်တော် နားမလည်ခဲ့ဘူး။ နောက်ပိုင်းမှာ၊ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ဖတ်ပြီးတော့ သခင်ရဲ့ပြန်ကြွလာခြင်းက အဆင့်နှစ်ဆင့်နဲ့ ဖြစ်တာကို သဘောပေါက်သွားတာ။ ပထမဆုံး၊ သူက သမ္မာတရား ဖော်ပြပြီး တရားစီရင်ခြင်းအမှုကို ပြုဖို့ လူသားအနေနဲ့ တိတ်တဆိတ် ကြွလာတယ်၊ ပြီးတော့ အောင်မြင်သောသူတစ်စုကို ပြုလုပ်ပြီးတဲ့နောက်မှာ၊ ဘုရားက ကောင်းတဲ့သူကို ဆုချီးမြှင့်ပြီး ဆိုးယုတ်သူကို အပြစ်ပေးဖို့ ကပ်ဘေးတွေ စေလွှတ်တယ်။ ကပ်ဘေးတွေနောက်မှာ၊ ဘုရားက မိုးတိမ်စီးပြီး အားလုံးဆီ ပွင့်ပွင့်လင်းလင်း ပေါ်ထွန်းတာပါ။ အဲဒီအချိန်မှာ၊ အနန္တတန်ခိုးရှင် ဘုရားသခင်ကို ခုခံပြီး ရှုတ်ချသူအားလုံးက ငိုကြွေးပြီး အံသွားခဲကြိတ်ကြလိမ့်မယ်။ အဲဒါက သခင် မိုးတိမ်စီးကြွလာခြင်းနဲ့ဆိုင်တဲ့ ပရောဖက်ပြုချက်ကို လုံးဝ ပြည့်စုံသွားစေတယ်။ ‘ကြည့်ရှုလော့။ မိုးတိမ်နှင့်တကွ ကြွလာတော်မူသည်ဖြစ်၍၊ ကိုယ်တော်ကို ထိုးဖောက်သော သူတို့နှင့် ရှိသမျှသောသူတို့သည် ကိုယ်တော်ကို ရှုမြင်ရကြလိမ့်မည်။ မြေကြီးသားအမျိုးမျိုးရှိသမျှတို့သည် ကိုယ်တော်ကြောင့် ငိုကြွေးမြည်တမ်းရကြလိမ့်မည်။’ (ဗျာဒိတ်ကျမ်း ၁:၇)” အဲဒီအချိန်မှာ သင်းအုပ်ဆရာနဲ့ တခြားလူတွေဟာ အံ့အားသင့်ပြီး နှုတ်ဆိတ်သွားကြတယ်။ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တစ်ပိုဒ်ကို ကျွန်တော် ဖတ်ပြလိုက်တယ်။ “သို့သော် ယေရှုသည် ဖြူသောမိုးတိမ်စီးကာ ကောင်းကင်ဘုံမှ ဆင်းသက်လာသည်ကို သင်တို့မျက်စိဖြင့်တွေ့သည့်အခါ၊ ဤသည်မှာ ဖြောင့်မတ်ခြင်း၏နေမင်း လူသိရှင်ကြား ပေါ်ထွက်လာခြင်းဖြစ်လိမ့်မည်။ သင့်အတွက် ထိုအချိန်သည် အလွန်စိတ်လှုပ်ရှားဖွယ် ကောင်းသည့်အချိန်တစ်ခု ဖြစ်ကောင်းဖြစ်နိုင်သည်၊ သို့သော် ယေရှု ကောင်းကင်ဘုံမှ ဆင်းသက်သည်ကို သင် မျက်မြင်ကြုံတွေ့ချိန်သည် အပြစ်ပေးခံရရန် သင် ငရဲသို့ ဆင်းသည့်အချိန်လည်း ဖြစ်သည်ကို သင်သိသင့်သည်။ ယင်းသည် ဘုရားသခင်၏ စီမံခန့်ခွဲမှုအစီအစဉ် အဆုံးသတ်ချိန် ဖြစ်လိမ့်မည်ဖြစ်ပြီး ဘုရားသခင်က ကောင်းသောသူများကို ဆုလာဘ်ချီးမြှင့်ကာ ဆိုးယုတ်သောသူများကို အပြစ်ပေးသည့်အချိန် ဖြစ်လိမ့်မည်။ အကြောင်းမှာ သမ္မာတရား၏ ဖော်ပြချက်သာရှိသည့် အချိန်တွင်၊ လူသည် နိမိတ်လက္ခဏာများကို မမြင်မီ ဘုရားသခင်၏ တရားစီရင်ခြင်း အမှု ပြီးဆုံးပြီးဖြစ်လိမ့်မည် ဖြစ်သောကြောင့်တည်း။ သမ္မာတရားကိုလက်ခံပြီး၊ နိမိတ်လက္ခဏာများကို မရှာဖွေသကဲ့သို့၊ ထိုသို့ဖြင့် သန့်စင်ခံရပြီးသူများသည် ဘုရားသခင်၏ပလ္လင်ရှေ့သို့ ပြန်လာကြပြီး ဖြစ်လိမ့်မည်ဖြစ်ကာ ဖန်ဆင်းရှင်၏ ထွေးပိုက်မှုထဲသို့ ဝင်ရောက်ရပြီးဖြစ်လိမ့်မည်။ ‘ဖြူသော မိုးတိမ်မစီးသည့် ယေရှုသည် ယေရှု အယောင်ဆောင်သောသူ ဖြစ်သည်’ ဟု မလျှော့တမ်း ယုံကြည်ကြသူများသည်သာ ထာဝရအပြစ်ဒဏ်ပေးခြင်း ခံရမည်ဖြစ်သည်၊ အဘယ်ကြောင့်ဆိုသော် ၎င်းတို့သည် နိမိတ် လက္ခဏာများပြသော ယေရှု၌သာ ယုံကြည်ကြပြီး၊ ပြင်းထန်သည့် တရားစီရင်မှုကို ကြေညာကာ စစ်မှန်သော လမ်းခရီးနှင့် အသက်ကို ထုတ်ပြန်သော ယေရှုကို အသိအမှတ်မပြုကြသောကြောင့် ဖြစ်သည်။ ထို့ကြောင့် ယေရှုသည် ဖြူသောမိုးတိမ်စီးကာ လူပုံအလယ်တွင် ပြန်ကြွလာချိန်တွင် ၎င်းတို့ကို ကိုင်တွယ်ဖြေရှင်းသည်သာ ဖြစ်နိုင်ပေသည်။ ၎င်းတို့သည် ခေါင်းမာလွန်း၏။ မိမိတို့ကိုယ်ကိုယ် ယုံကြည်စိတ်များလွန်းသည်၊ မာနထောင်လွှားလွန်းကြလေသည်။ ထိုသို့သော ကိုယ်ကျင့်တရားပျက်သူများကို ယေရှုက မည်သို့ဆုလာဘ်ချီးမြှင့်နိုင်မည်နည်း။ ယေရှု၏ ပြန်ကြွလာခြင်းသည် သမ္မာတရားကို လက်ခံနိုင်စွမ်းရှိသူများအတွက် ကြီးမားသည့် ကယ်တင်ခြင်းတစ်ရပ် ဖြစ်သော်လည်း သမ္မာတရားကို လက်ခံနိုင်စွမ်းမရှိသူများအတွက် ယင်းမှာ ပြစ်ဒဏ်စီရင်ခြင်း၏ လက္ခဏာတစ်ရပ်ဖြစ်သည်။ သင်တို့သည် မိမိတို့၏ ကိုယ်ပိုင်လမ်းကြောင်းကို ရွေးချယ်သင့်ပြီး၊ သန့်ရှင်းသော ဝိညာဉ်တော်ကို မပြစ်မှားမစော်ကားသင့်သကဲ့သို့ သမ္မာတရားကို မငြင်းပယ်သင့်ပေ။ သင်တို့သည် မသိနားမလည်သူနှင့် မာနထောင်လွှားသူ တစ်ဦး မဖြစ်သင့်ဘဲ၊ သန့်ရှင်းသောဝိညာဉ်တော်၏ လမ်းပြမှုကို နာခံပြီး၊ သမ္မာတရားကို တောင့်တကာ ရှာဖွေသူများ ဖြစ်သင့်ပေသည်။ ဤနည်းဖြင့်သာ သင်တို့သည် အကျိုးရှိလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ယေရှု၏ဝိညာဉ်ခန္ဓာကို သင်တွေ့မြင်သည့်အချိန်တွင် ဘုရားသခင်သည် ကောင်းကင်နှင့်မြေကြီးကို အသစ်တစ်ဖန် ပြုလုပ်ပြီးဖြစ်လိမ့်မည်) ရှိသမျှလူအားလုံး ဘုရားရဲ့ ဩဇာအာဏာရှိတဲ့ နှုတ်ကပတ်တော်တွေကိုကြားတဲ့အခါ မှင်တက်သွားကြတယ်။ နည်းနည်းကြာတော့၊ သင်းအုပ်ဆရာက စကားပြောတယ်။ “ဒါဟာ ဘုရားနှုတ်ကပတ်တော်သစ်တွေလို့ မင်းပြောလိုက်တာလား။ အဲဒါ မမှန်ဘူး။ ဘုရားနှုတ်ကပတ်တော်အားလုံးက ကျမ်းစာထဲမှာရှိပြီး ကျမ်းစာပြင်ပမှာ ဘာဘုရားနှုတ်ကပတ်တော်မှ မရှိဘူး။ တစ်ခုခုရှိရင်တောင်၊ ကျမ်းစာကို ဖြည့်စွက်ချက်တွေပဲ။ ဗျာဒိတ်ကျမ်းက ရှင်းရှင်း ဖော်ပြတယ်။ ‘ဤစာစောင်၏ အနာဂတ္တိစကားကို ကြားသော သူအပေါင်းတို့အား ငါသက်သေခံသည်ကား၊ အကြင်သူသည် ဤအရာတို့၌ ထပ်၍ အသစ်သွင်း၏။ ဤစာစောင်၌ ရေးထားသော ဘေးဒဏ်တို့ကို ထိုသူအပေါ်သို့ ဘုရားသခင် သက်ရောက်စေတော်မူမည်။ အကြင်သူသည် ဤစာစောင်၏ အနာဂတ္တိ စကားအချို့ကို နှုတ်ပယ်၏။ ဤစာစောင်၌ ရေးထား သော အသက်ပင်နှင့်၎င်း၊ သန့်ရှင်းသော မြို့တော်နှင့် ၎င်း၊ ထိုသူစပ်ဆိုင်သော အခွင့်ကိုဘုရားသခင် နှုတ်ပယ် တော်မူမည်။’ (ဗျာဒိတ်ကျမ်း ၂၂:၁၈-၁၉)” “သင်းအုပ်ဝမ်၊ ဘယ်အရာကိုမှ ထပ်မဖြည့်၊ မနှုတ်ပယ်ရဘူးလို့ ပြောတဲ့အခါ၊ လူတွေအနေနဲ့ ဗျာဒိတ်ကျမ်းထဲက ပရောဖက်ပြုချက်တွေကို ထင်ရာမြင်ရာ ဖြည့်တာ၊ ဖယ်ရှားတာ မလုပ်ဖို့ သတိပေးချက်ပါ။ ဘုရားက နှုတ်ကပတ်တော်သစ်တွေ မပြောတော့ဘူးလို့ မဆိုလိုပါဘူး။ သခင်ယေရှု ကိုယ်တိုင်က ပြောခဲ့တယ်။ ‘သင်တို့အား ငါပြောစရာ စကားအများ ရှိသော်လည်း၊ သင်တို့သည် ယခုမခံနိုင်ကြ။ သမ္မာတရားနှင့်ပြည့်စုံသော ထိုဝိညာဉ်တော်သည် ရောက်လာသောအခါ၊ သမ္မာတရားကို သင်တို့အား အကြွင်းမဲ့ သွန်သင်ပြလိမ့်မည်။’ (ရှင်ယောဟန်ခရစ်ဝင် ၁၆:၁၂-၁၃) သခင်ယေရှုက အရမ်းကို ရှင်းရှင်းလင်းလင်း ပြောခဲ့တယ်။ နောက်ဆုံးသော ကာလမှာ သူ ပြန်ကြွလာတဲ့အခါ၊ သမ္မာတရား အားလုံးထဲကို လမ်းပြဖို့ နှုတ်ကပတ်တော် အများကြီး သူ ဖော်ပြမယ်တဲ့။ ခင်ဗျားရဲ့ သိနားလည်မှုအရ၊ နောက်ဆုံးသော ကာလမှာ ဘုရားပြန်ကြွလာတဲ့အခါ၊ သူ စကားမပြော၊ အမှုပြုတော့မှာ မဟုတ်ဘူး။ အဲဒါဆိုရင် သခင်ယေရှုရဲ့ ဒီစကားတွေက ဘယ်လိုပြည့်စုံ၊ ပြီးမြောက်မှာလဲ။ ဘုရားက သမ္မာတရား၊ အသက်ရဲ့ ရင်းမြစ်၊ အမြဲစီးဆင်းနေတဲ့ အသက်စမ်းရေဖြစ်တယ်။ ဘုရားက ကျမ်းစာထဲက ဒီစကားတွေကိုပဲ ပြောနိုင်သလိုမျိုး ဘုရားနှုတ်ကပတ်တော်နဲ့ အမှုတော်ကို ခင်ဗျားက ကျမ်းစာနဲ့ ကန့်သတ်လိုက်တယ်။ ဒါက ဘုရားကို ဘောင်ခေတ်နေတာ၊ သေးသိမ်နေစေတာ မဟုတ်လား။” ကျွန်တော့်စကားတွေကို ကြားပြီးတော့ သင်းအုပ်ဆရာဝမ်က စကားမပြောတော့ဘူး။ ကျွန်တော် တွေးမိတယ်၊ “သင်းအုပ်တွေကို ငါ ကိုးကွယ်လေ့ရှိခဲ့တယ်။ သူတို့က ကျမ်းစာကို အကျွမ်းဝင်ပြီး ဘုရားနဲ့ဆိုင်တဲ့ အသိပညာရှိတယ်လို့ ထင်ခဲ့တယ်။ အံ့ဩစရာပဲ၊ ကျမ်းစာကို သူတို့ နားမလည်သလို၊ ဘုရားရဲ့အမှုကိုတောင် ဘောင်ခတ်ကြတယ်”လို့ပေါ့။ ကျွန်တော် စိတ်ပျက်သွားတယ်။

ငြင်းခုံမှု အတော်များများပြီးတဲ့နောက်မှာ၊ ကိုယ့်ယုံကြည်မှုမှာ ခိုင်မာတာကို မြင်တော့ သင်းအုပ်ဆရာက စိတ်ရှုပ်ထွေးအောင် အတွေးမှားတွေ အများကြီး သုံးတယ်။ ဘုရားနှုတ်ကပတ်တော်ကို သုံးပြီး ကျွန်တော် ချေပခဲ့သလို၊ ဘုရားရဲ့ နောက်ဆုံးသောကာလ အမှုတော်ကို သက်သေခံခဲ့ပေမဲ့ သူတို့ လုံးဝ နားမထောင်ခဲ့ကြဘူး။ စကားရည်လုပွဲရဲ့ အဆုံးမှာ၊ ကျွန်တော့်ကို သူ မချေပနိုင်တာကို မြင်တော့ သင်းအုပ်ဆရာဝမ်က ဘာမှမပြောတော့ဘူး။ သူနဲ့အတူလာတဲ့ ခေါင်းဆောင်ဟန်က ကျွန်တော့်ကို ပြောတယ်၊ “ဟဲကျင်း၊ ငါတို့က မင်းရဲ့ဘဝအတွက် တာဝန်ရှိနေလို့ အနန္တတန်ခိုးရှင် ဘုရားသခင်ကို မင်းယုံကြည်တာ ရပ်စေချင်တယ်။ ငါတို့က ချစ်ခြင်းမေတ္တာနဲ့ လုပ်နေကြတာပါ။ မင်းအနေနဲ့ မမှန်တဲ့လမ်း လျှောက်မိမှာ ငါတို့ ကြောက်တာ။ မင်းလို ကျမ်းစာကို နားလည်တဲ့လူတွေက အသင်းတော်မှာ ခေါင်းဆောင်တွေ ဖြစ်ပြီး ငါတို့အလုပ်ကို ပူးပေါင်းလုပ်ဆောင်သင့်တယ်။ အဲဒါက သိပ်ကောင်းမှာပဲ”တဲ့။ သူဒါကိုပြောတာ ကြားတော့၊ ကျမ်းစာထဲက သခင်ယေရှုကို စုံစမ်းခဲ့တဲ့ နတ်ဆိုးရဲ့ စကားတွေကို တွေးမိတယ်။ “တဖန်မာရ်နတ်သည် ယေရှုကို အလွန်မြင့်လှစွာသော တော်ပေါ်သို့ ဆောင်သွား၍၊ ဤလောက၌ ရှိသမျှသော တိုင်းနိုင်ငံတို့ကို၎င်း၊ ထိုတိုင်းနိုင်ငံတို့၏ စည်းစိမ်ကို၎င်း ပြညွှန်၍၊ ကိုယ်တော်သည် ငါ့ကို ညွတ်ပြပ်ကိုးကွယ်လျှင် ယခုပြလေသမျှတို့ကို ငါပေးမည်ဟုဆိုလေ၏။” (မဿဲ ၄:၈-၉) အသင်းတော်မှာ ခေါင်းဆောင်ဖြစ်ဖို့ ကျွန်တော့်ကို သူတို့ တောင်းဆိုတာက နတ်ဆိုးရဲ့ စုံစမ်းနှောင့်ယှက်ခြင်းပဲ။ ကျွန်တော့်ကို ဂုဏ်သိက္ခာ၊ အဆင့်အတန်းနဲ့ ဆွယ်ရင်၊ သူတို့နဲ့လိုက်မှာပဲလို့ သူတို့ တွေးကြတာ။ ဂုဏ်သိက္ခာနဲ့ အဆင့်အတန်းက သူတို့အတွက် အရမ်းအရေးပါလွန်းတာလေ။ သခင့်ရဲ့ ကြွလာခြင်း သတင်းကို သူတို့ကြားခဲ့ကြပေမဲ့၊ ရှာဖွေပြီး စုံစမ်းစစ်ဆေးမဲ့အစား၊ စစ်မှန်တဲ့ လမ်းကနေ သွေးဆောင်ဖြားယောင်းဖို့ ကြိုးစားခဲ့ကြတယ်။ အရမ်းကို မသိမသာအန္တရာယ်ရှိတာပဲ။ ဒါကြောင့် သူတို့ကို ငြင်းလိုက်တယ်။ “အသင်းတော်ကို ကျွန်တော် ပြန်သွားမှာ မဟုတ်ဘူး။ အခု သခင်ယေရှုက အမှုသစ်ပြုဖို့ ပြန်ကြွလာပြီးပြီ။ ကျေးဇူးတော်ခေတ်ရဲ့ အသင်းတော်မှာ သူ အလုပ်မလုပ်တော့ဘူး။ အသင်းတော်ကို သွားဖို့ ကျွန်တော့်အတွက် ဘာကောင်းကျိုးရှိမှာလဲ။ ကျွန်တော်တို့ ဘုရားရဲ့ အမှုသစ်ကို လက်ခံပြီး ဘုရားနောက် လိုက်သင့်တယ်။ မဟုတ်ရင် သခင့်ရဲ့ စွန့်ပစ်တာ၊ ထုတ်ပယ်တာခံရမယ်။ သခင်ယေရှုက အမှုပြုဖို့ ကြွလာခဲ့တဲ့ အချိန်ကလိုပဲပေါ့။ သခင်ယေရှုရဲ့ စကားတွေကို တပည့်တော်တွေက ကြားခဲ့ကြတယ်၊ သခင့်အသံကို သတိပြုမိခဲ့ကြတယ်၊ သခင့်နောက်လိုက်ပြီး သခင့်ရဲ့ ကယ်တင်ခြင်းကို ရရှိခဲ့ကြသလို၊ ဗိမာန်တော်ထဲမှာ ပညတ်တရားကို စောင့်ရှောက်ကြသူတွေကတော့ သခင့်ရဲ့ စွန့်ပစ်၊ ထုတ်ပယ်တာခံခဲ့ရတယ်။ ခင်ဗျားတို့ ဒီအချက်ကို သတိအပြုမိဆုံး ဖြစ်သင့်တယ်။ သခင်က နောက်ဆုံးသောကာလမှာ ပြန်ကြွလာပြီ။ သူ့အသံကို ကျွန်တော်တို့ နားမထောင်ရင်၊ သူ့ကို ဘယ်လိုလုပ် ကြိုဆိုနိုင်မှာလဲ။ သခင်ယေရှု ပြောခဲ့သည်မှာ- ‘ငါ့သိုးတို့သည် ငါ့စကားသံကိုနားထောင်၍ ငါ့နောက်သို့လိုက်ကြ၏။ ထိုသိုးတို့ကို ငါသိ၏။’ (ရှင်ယောဟန်ခရစ်ဝင် ၁၀:၂၇) ဗျာဒိတ်ကျမ်းကလည်း ပရောက်ဖက်ပြုခဲ့တယ်။ ‘ဝိညာဉ်တော်သည် အသင်းတော်တို့အား အဘယ်သို့ မိန့်တော်မူသည်ကို နားရှိသောသူ မည်သည် ကား ကြားပါစေ။’ (ဗျာဒိတ်ကျမ်း အခန်းကြီး ၂-၃) ‘ကြည့်ရှုလော့၊ ငါသည်တံခါးရှေ့မှာရပ်၍ ခေါက်လျက်နေ၏။ အကြင်သူသည် ငါ၏အသံကို ကြား၍တံခါးကိုဖွင့်အံ့၊ ထိုသူရှိရာသို့ငါဝင်၍ သူနှင့်အတူ စားသောက်မည်။ သူသည်လည်းငါနှင့်အတူ စားသောက်ရလိမ့်မည်။’ (ဗျာဒိတ်ကျမ်း ၃:၂၀) သင်းအုပ်ဝမ်၊ သခင့်ကို ကြိုဆိုရာမှာ၊ အရေးကြီးဆုံးက သခင့်ရဲ့ အသံတော်ကို နားထောင်တာပဲ။ သူပြန်ကြွလာပြီလို့ တစ်ယောက်ယောက် သက်သေခံရင်၊ ကိုယ့်အယူအဆတွေကို ဘေးဖယ်၊ ရှာဖွေပြီး စုံစမ်းစစ်ဆေးရမယ်။ မဟုတ်ရင်၊ သခင့်ကို ကြိုဆိုပြီး၊ ကောင်းကင်နိုင်ငံထဲ ဝင်နိုင်မှာ မဟုတ်ဘူး။” “ဘုရားရဲ့ အသံကို ငါတို့ နားထောင်ဖို့ မလိုဘူး။ ငါတို့ကို သူ့နိုင်ငံတော်ထဲ ခေါ်ဆောင်သွားဖို့ သခင်မိုးတိမ်စီးကြွလာတာကိုပဲ စောင့်ရမယ်။ သခင်ယေရှု မိုးတိမ်စီးကြွလာတဲ့ နေ့ရောက်လာပြီး၊ ငါတို့က ငိုကြွေး၊ အံသွားခဲကြိတ်တဲ့သူတွေ ဖြစ်ရင်၊ ငါတို့ တာဝန်ခံလိုက်မယ်။ ဒါပေမဲ့ မင်းကို ရှင်းအောင်ပြောမယ်။ မင်း တလွဲယုံကြည်မိပြီး လမ်းမှားလျှောက်မိရင် ငါတို့ကို အပြစ်မတင်နဲ့။ အခု မင်းပြောင်းလဲချင်ရင်၊ အသင်းတော်ကို ပြန်လာလို့ရသေးတယ်။ စဉ်းစားဖို့ မင်းကို နောက်ထပ် ရက်နည်းနည်း ပေးလိုက်မယ်။ အခုကစပြီး ခုနှစ်ရက်နေ့မှာ၊ ဘုရားကျောင်းကို လာပြီး အဖြေပေးလိုက်။ ငါ မင်းကို သတိပေးနေတယ်။ ဘုရားကျောင်းမှာ မင်းရဲ့ ဧဝံဂေလိကို ဟောခွင့်မရှိဘူး။ အသင်းတော်ထဲက တစ်ယောက်ယောက် မင်းကြောင့် အနန္တတန်ခိုးရှင် ဘုရားသခင်ကို စယုံကြည်ရင်၊ မင်းကို လွယ်လွယ်နဲ့လွှတ်ပေးမှာ မဟုတ်ဘူး။” သင်းအုပ်ဆရာက စကားပြောတာ ပြီးသွားတော့၊ ကျွန်တော့်မိသားစုကို သူ ပြောတယ်။ “ငါတို့ အများကြီးပြောခဲ့ပေမဲ့ သူ နားမထောင်ဘူး။ မင်းတို့က သူ့မိသားစုပဲ၊ ဒါကြောင့် သူ့ကို ဖျောင်းဖျဖို့ ကြိုးစားကြပါ”တဲ့။ အဲဒီနောက် သင်းအုပ်ဆရာက ဒေါကန်ပြီး ထွက်သွားတယ်။

ကျွန်တော်က သင်းအုပ်ဆရာစကား နားမထောင်တာ တွေ့တော့ ကျွန်တော့် မိသားစုက အရမ်း စိတ်ဆိုးသွားကြတယ်။ ဒါကြောင့် အားလုံးလာပြီး ဆူကြသလို၊ ကျွန်တော့် ဒုတိယအစ်ကိုကတောင် အကြမ်းဖက် ခြိမ်းခြောက်ခဲ့တယ်။ “ငါတို့ သင်းအုပ်ဆရာကို ခေါ်ခဲ့ပြီး မင်းက ငါတို့ကို အရှက်ခွဲတယ်။ သင်းအုပ်ဆရာက အများကြီး ပြောခဲ့ပေမဲ့ မင်း နားမထောင်ဘူး။ အနန္တတန်ခိုးရှင် ဘုရားသခင်ကို မရမက ယုံကြည်နေတုန်းပဲ။ ဒီတော့ မင်းကို ငါ သေအောင်ရိုက်မယ်။” “ကျေးဇူးပြုပြီး၊ ကျွန်တော့်ကို ရိုက်ချင်ရအောင် ကျွန်တော် ဘာမှားတာလုပ်မိလို့လဲ။ သခင်ကြွလာပြီလေ။ သူ့အသံကို ကျွန်တော် နားထောင်ပြီး ကြိုဆိုရုံပဲလုပ်တာကို။ ဘာလို့ ဒီလိုဆက်ဆံနေရတာလဲ။ အစ်ကိုက ဘုရားကိုယုံကြည်နေသေးရဲ့လား။” “မင်းက သင်းအုပ်ပြောတာကိုတောင် နားမထောင်ဘူး။ မင်း ဘာပြဿနာရှိနေတာလဲ။” “အစ်ကို ယုံကြည်တာက ဘုရားလား၊ သင်းအုပ်ဆရာလား။ ဘုရားရဲ့ နောက်ဆုံးသောကာလ အမှုတော်ကို လက်ခံတဲ့အတွက်နဲ့ပဲ၊ သင်းအုပ်ဆရာက ကျွန်တော့်ကို ဒီလို ဟန့်တား၊ နှောင့်ယှက်တယ်။ သင်းအုပ်နဲ့ အဲဒီခေါင်းဆောင်တွေက သူတော်ကောင်း အယောင်ဆောင် ဖာရိရှဲတွေလို့ ထင်တယ်။ အခု ဘုရားကြွလာပြီးပြီလေ၊ သူက အမှုသစ်ကို ပြုနေသလို၊ သမ္မာတရားအများကြီး ဖော်ပြပြီးပြီ။ ဒါပေမဲ့ သူတို့က ကိုယ်တိုင် မရှာဖွေ၊ မစုံစမ်းသလို၊ သင့်ကိုကြိုဆိုခြင်းကနေ တခြားလူတွေကို ဟန့်တားကြတယ်။ ကျွန်တော့်ဘဝအတွက်လို့ပြောပြီး ကျွန်တော့်ကို စစ်မှန်တဲ့ လမ်းခရီးကနေ သွေးဆောင်ဖို့ အဆင့်အတန်းကိုတောင် သုံးကြတယ်။ ဒါက အလိမ်အညာပဲ မဟုတ်လား။ ကျွန်တော့်ကို ထောင်ဖမ်းပြီး ဖျက်ဆီးချင်ကြတာပဲ။ သခင်ယေရှုက ဒီလိုပြောပြီး ဖာရိရှဲတွေကို ဖော်ထုတ်ခဲ့တယ်။ ‘လျှို့ဝှက်သောကျမ်းပြုဆရာ၊ ဖာရိရှဲတို့၊ သင်တို့သည် အမင်္ဂလာရှိကြ၏။ အကြောင်းမူကား၊ ကောင်းကင်နိုင်ငံတော်၏ တံခါးကိုလူတို့ရှေ့မှာပိတ်ထား၍ မိမိတို့လည်းမဝင်၊ ဝင်လိုသောသူတို့ကိုလည်း ဆီးတားကြ၏။...အကြောင်းမူကား၊ အကြောင်းမူကား၊ လူတစ်ယောက်ကိုပင် ဘာသာသွင်းခြင်းငှါ ကုန်းကြောင်း ရေကြောင်းပတ်လည်လှည့်၍ ဘာသာသွင်းပြီးသောသူ ကိုလည်း၊ မိမိတို့ထက် နှစ်ဆသောငရဲသားဖြစ်စေကြ၏။’ (ရှင်မဿဲခရစ်ဝင် ၂၃:၁၃၊ ၁၅) သင်းအုပ်ဆရာ၊ ခေါင်းဆောင်တွေနဲ့ ဖာရိရှဲတွေကြားမှာ ဘာခြားနားချက်ရှိလို့လဲ။ ဘယ်လိုလုပ်ပြီး အဖေတို့က သူတို့ဘက် ရပ်နိုင်တာလဲ။” “သင်းအုပ်က မင်းကိုနှင်ထုတ်ရင်၊ ငါတို့လည်း ဒုက္ခမခံတော့ဘူး၊ ပြီးတော့ မင်း သေသေ၊ ရှင်ရှင် ငါတို့အတွက် အရေးမကြီးဘူး။ ငါတို့ဆီက ချေးထားတဲ့ ငွေတွေ ပြန်ပေး။ နှစ်ပတ်အတွင်း လိုချင်တယ်။”

သူတို့ အရမ်းအကြင်နာမဲ့ကြတာ မြင်ရတာ ကျွန်တော့်ကို အရမ်းဝမ်းနည်းစေတယ်။ သူတို့ ဒုက္ခရောက်တဲ့အချိန်မှာ ကူညီဖို့ ကျွန်တော် အကောင်းဆုံး ကြိုးစားခဲ့ပေမဲ့၊ အခု ကျွန်တော့်ကို ဒီလို ခြိမ်းခြောက်နေကြတယ်။ အရင်က သိခဲ့တဲ့ ညီအစ်ကိုကောင်းတွေက ဘယ်လိုဖြစ်ပြီး ဒီလိုဖြစ်လာတာလဲ။ ဒီလူတွေက ဘယ်လိုလုပ် ကျွန်တော့် မိသားစုတွေ ဖြစ်တာလဲ။ အဲဒီညမှာ အိပ်ရာမှာလှဲပြီး မအိပ်နိုင်ခဲ့ဘူး။ အဲဒီအကြောင်းတွေးတာက အရမ်းနာကျင်စရာဖြစ်ပြီး မျက်ရည်တွေ မထိန်းနိုင်ခဲ့ဘူး။ ဘုရားဆီ ကျွန်တော် ဆုတောင်းခဲ့တယ်၊ ဒီပတ်ဝန်းကျင်ကို ဘယ်လို တွေ့ကြုံရမယ်ဆိုတာ သိနိုင်အောင် ယုံကြည်ခြင်းပေးပြီး သူ့အလိုတော်ကို နားလည်ရာမှာ လမ်းပြဖို့ တောင်းလျှောက်ရင်းနဲ့ပေါ့။ သခင်ယေရှုပြောခဲ့တာကို သတိရမိတယ်။ “မြေပေါ်သို့ ငြိမ်သက်ခြင်းကို စေလွှတ်အံ့သောငှါ ငါလာသည်ဟုမထင်ကြနှင့်။ ငြိမ်သက်ခြင်းကို စေလွှတ်အံ့သောငှါ ငါလာသည်မဟုတ်။ ဓါးကို စေလွှတ်အံ့သောငှါ ငါလာသတည်း။ အဘနှင့်သား၊ အမိနှင့်သမီး၊ ယောက္ခမနှင့် ချွေးမအချင်းချင်း ကွဲပြားစေခြင်းငှါ ငါလာသတည်း။ ကိုယ့်အိမ်သူအိမ်သားတို့သည်လည်း ကိုယ့်ရန်သူ ဖြစ်ကြလိမ့်မည်။” (ရှင်မဿဲခရစ်ဝင် ၁၀:၃၄-၃၆) “လောကီသားတို့သည် သင်တို့ကိုမုန်းလျှင်၊ သင်တို့ကို မမုန်းမှီ ငါ့ကိုမုန်းကြသည်ကို သိမှတ်ကြလော့။” (ရှင်ယောဟန်ခရစ်ဝင် ၁၅:၁၈) သခင့်စကားတွေက မှန်ကန်ပြီး ပရောဖက်ပြုချက်တွေက ပြည့်စုံခဲ့တာပဲ။ ဘုရားရဲ့ နောက်ဆုံးသော ကာလအမှုတော်ကို လက်ခံလို့ပဲ သင်းအုပ်နဲ့ ညီအစ်ကိုတွေက ကျွန်တော့်ကို ဟန့်တား၊ ဖိနှိပ်ဖို့ ကြိုးစားခဲ့ကြတယ်။ သူတို့ ကျွန်တော့်ကို မုန်းတာ မဟုတ်ဘူး၊ ဘုရားကို မုန်းကြတာ။ လတ်တလော ရက်တွေမှာ ဖြစ်ပျက်ခဲ့တာကို တွေးပြီးတဲ့နောက် ဘုရားကို ကျေးဇူးတင်မိတယ်။ ဘုရားရဲ့နှုတ်ကပတ်တော်က သင်းအုပ်နဲ့ မိသားစုရဲ့ အနှောင့်အယှက်နဲ့ အဟန့်အတားတွေကို အောင်မြင်ဖို့ ကူညီခဲ့ပြီး၊ သူတို့နဲ့ပတ်သက်လို့လည်း ချင့်ချိန်နိုင်စွမ်းတချို့ ပေးခဲ့တယ်။

တစ်နေ့ ညီအစ်မတစ်ယောက်က ကျွန်တော့် အခြေအနေကို သိသွားပြီး၊ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တစ်ပိုဒ် ပို့ပေးခဲ့တယ်။ “စိတ်မပျက်နှင့်၊ အားမနည်းနှင့်၊ ထိုအခါ ငါသည် သင့်အတွက် အမှုအရာများကို ရှင်းလင်းစေမည်။ နိုင်ငံတော်သို့ သွားရာလမ်းသည် သိပ်ချောမွေ့ခြင်းမရှိ။ မည်သည့်အရာမျှ ထိုမျှ မရိုးရှင်းပေ။ ကောင်းချီးများ သင့်ထံ အလွယ်တကူ ရောက်လာသည်ကို သင် လိုချင်သည် မဟုတ်လော။ ယနေ့တွင် အယောက်တိုင်းသည် ခါးသီးသော စမ်းသပ်ခြင်းများ ရင်ဆိုင်ဖို့ ရှိလိမ့်မည်။ ထိုသို့သော စမ်းသပ်မှုများမရှိပါက၊ သင်တို့၌ ရှိသည့် ငါ့ကိုချစ်သော နှလုံးသားသည် တိုး၍ အားကောင်းလာလိမ့်မည် မဟုတ်သကဲ့သို့၊ သင်တို့သည် ငါ့အတွက် စစ်မှန်သော ချစ်ခြင်းမေတ္တာ ရှိလိမ့်မည်မဟုတ်။ ဤစမ်းသပ်မှုများတွင် အရေးမပါသော အခြေအနေများသာ ပါရှိလျှင်ပင်၊ အယောက်တိုင်း ၎င်းတို့ကို ကျော်ဖြတ်ရမည်။ စမ်းသပ်မှုများ၏ ခက်ခဲမှုက လူတစ်ဦးနှင့်တစ်ဦး ခြားနား လိမ့်မည်သာ ဖြစ်သည်။ စမ်းသပ်မှုများသည် ငါ့ထံမှလာသော ကောင်းချီးမင်္ဂလာများဖြစ်ပြီး၊ သင်တို့ထဲမှ မည်မျှသည် ငါ၏ ရှေ့သို့ မကြာခဏ လာပြီး ဒူးထောက်လျက် ကောင်းချီး မင်္ဂလာများကို တောင်းခံကြသနည်း။ မိုက်မဲသော ကလေးတို့။ အနည်းငယ်သော မင်္ဂလာရှိသည့် စကားများကို ငါ၏ ကောင်းချီးမင်္ဂလာများအဖြစ် သင်တို့ အမြဲ ယူဆ ကြသော်လည်း၊ ခါးသီးမှုသည် ငါ၏ ကောင်းချီးမင်္ဂလာများထဲမှ တစ်ခုဖြစ်သည်ကို သင်တို့ သတိမပြုမိကြပေ။ ငါ၏ ခါးသီးခြင်းကို မျှဝေခံစားသော သူတို့သည် ငါ၏ ချိုမြိန်ခြင်းကို သေချာပေါက် မျှဝေခံစားရလိမ့်မည်။ ယင်းမှာ သင်တို့အဖို့ ငါ၏ ကတိနှင့် ငါ၏ ကောင်းချီးမင်္ဂလာဖြစ်သည်။ ငါ၏ နှုတ်ကပတ်တော်များကို စားသောက်ရန်နှင့် မွေ့လျော်ရန် မတွန့်ဆုတ်နှင့်။ အမှောင် ကျော်လွန်သည့်အခါ၊ အလင်း စုရုံး၏။ အရုဏ်မတက်မီ အမှောင်ဆုံးဖြစ်၏။ ဤအချိန်ပြီးနောက် ကောင်းကင်သည် တဖြည်းဖြည်း လင်းလက်လာပြီး၊ ထို့နောက် နေ ပေါ်ထွက်ပေသည်။ ကြောက်ရွံ့ခြင်းမရှိနှင့် သို့မဟုတ် တွန့်ဆုတ်ခြင်း မဖြစ်နှင့်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၄၁)) သူ ကျွန်တော့်ကို မိတ်သဟာယပြုတယ်။ “ကျွန်မတို့က အနန္တတန်ခိုးရှင် ဘုရားသခင်ကို ယုံကြည်ပြီး သင့်ကို ကြိုဆိုကြတာ၊ ဒါပေမဲ့ စာတန်က ကျွန်မတို့ ကယ်တင်ခံရ၊ ဘုရားရဲ့ ရယူခြင်းခံတာ မလိုချင်ဘူး။ ဒါကြောင့် ကျွန်မတို့ကို ဟန့်တား၊ နှောင့်ယှက်ဖို့ နည်းလမ်းအမျိုးမျိုး သုံးတယ်။ ဒါပေမဲ့ ဒါကို ဘုရားက အခွင့်ပေးတာပါ။ ဘာလို့လဲ။ လူတွေရဲ့ ယုံကြည်ခြင်း မှန်၊ မမှန် ဘုရားက ထုတ်ဖော်ပြချင်တယ်လေ။ ဘုရားရဲ့ သိုးဖြစ်တဲ့ စစ်မှန်တဲ့ ယုံကြည်ခြင်း ရှိသူတစ်ယောက်က စစ်ဆေးတာကို ခံနိုင်တယ်။ သူတို့ကို စာတန်က ဘယ်လိုနှောင့်ယှက်ပါစေ၊ ဘုရားနောက်လိုက်ရာမှာ မဆုတ်မနစ်လုပ်နိုင်ကြတယ်။ ဘုရားနဲ့ မဆိုင်တဲ့သူတွေ၊ အယောင်ဆောင် ယုံကြည်သူတွေကတော့ စာတန်က နှောင့်ယှက်တဲ့အခါ နုတ်ထွက်သွားကြမှာပဲ။ ဒါက စာတန်ရဲ့ အကြံအစည်တွေပေါ် အခြေခံပြီး ကျင့်သုံးတဲ့ ဘုရားရဲ့ ဉာဏ်ပညာပဲ။ အခု အစ်ကိုက သင်းအုပ်နဲ့ မိသားစုရဲ့ နှောင့်ယှက်၊ ဟန့်တားတာ ခံနေရတယ်။ ဒါ စမ်းသပ်မှုတစ်ခုပဲ။ ဒါကို တွေ့ကြုံပြီးတဲ့နောက်မှာ၊ သမ္မာတရားတချို့ကို နားလည်ပြီး တချို့ကိစ္စတွေကို ရှင်းရှင်း မြင်နိုင်လိမ့်မယ်။ ဘယ်သူက စစ်မှန်တဲ့ ယုံကြည်သူဖြစ်ပြီး ဘယ်သူက အယောင်ဆောင် ဖြစ်တယ်ဆိုတာလည်း သိမှာဖြစ်သလို၊ ဘုရားကို ယုံကြည်ခြင်း ဖြစ်ပေါ်လိမ့်မယ်။ အဲဒါတွေက သက်သောင့်သက်သာရှိတဲ့ ပတ်ဝန်းကျင်မှာ မရနိုင်တဲ့ အရာတွေပဲ။ ဒီဆင်းရဲဒုက္ခက တန်ပါတယ်”တဲ့။ အဲဒီညီအစ်မရဲ့ မိတ်သဟာယကို နားထောင်ပြီးတဲ့နောက် နားလည်သွားတယ်၊ သင်းအုပ်နဲ့ မိသားစုရဲ့ အဟန့်အတားနဲ့ အနှောင့်အယှက်က လူသားတွေ လုပ်တဲ့ပုံပေါ်ပေမဲ့၊ အမှန်တော့ စာတန်ရဲ့ နှောင့်ယှက်မှု၊ ဘုရားရဲ့ ကယ်တင်ခြင်း ကျွန်တော် ဆုံးရှုံးအောင် ကြိုးစားခြင်းသက်သက်ပဲ။ စာတန်က တကယ်ကို မုန်းစရာပဲ။ ဒီအဖြစ်အပျက်ကတစ်ဆင့်၊ သင်းအုပ်အပေါ် ချင့်ချိန်နိုင်စွမ်းတချို့ ရခဲ့သလို၊ ဘုရားနောက်လိုက်ဖို့ ကျွန်တော့် စိတ်ဆန္ဒက ပိုခိုင်မာသွားခဲ့တယ်။ ရက်နည်းနည်း ကြာပြီးတဲ့နောက်မှာ၊ အနန္တတန်ခိုးရှင် ဘုရားသခင်ကို ကျွန်တော် ယုံကြည်သေးမှန်း မြင်တော့ ဦးလေးကလည်း မယုံကြည်ဖို့လာဖျောင်းဖျတယ်။ “ဟဲကျင်း၊ ဦးလေး ပြောတာကိုပဲ နားထောင်ပါ။ ပြန်လာပါ။ သင်းအုပ်က မင်းကို နှင်ထုတ်ရင် ဘာလုပ်မလဲ။ နောင်မှာ အခက်အခဲတစ်ခုခုရှိရင်၊ နေမကောင်းဖြစ်ရင်၊ ဘယ်သူက ကူညီမှာလဲ။” “ကျွန်တော် နောက်ဆုံးမှာ သခင့်ကို ကြိုဆိုပြီးပြီ။ ဒါကြောင့် ဘာပဲဖြစ်ဖြစ်၊ အနန္တတန်ခိုးရှင် ဘုရားသခင်နောက်လိုက်မယ်။ အသင်းတော်ကို ပြန်မသွားဘူး။” “သင်းအုပ်လောက် မင်းမသိဘူးလေ။ ဘုရားကို ယုံကြည်ခြင်းကိစ္စမှာ၊ သင်းအုပ်စကား နားထောင်ရမယ်။” “သခင်ယေရှု အမှုပြုဖို့ ကြွလာချိန်မှာ၊ ယုဒဘာသာထဲမှာရှိတဲ့ ယုံကြည်သူတွေကလည်း ဖာရိရှဲတွေ ပိုသိတယ်လို့ တွေးပြီး၊ သခင့်ကို ခုခံ၊ ရှုတ်ချပြီး သူတို့နောက် လိုက်ကြတယ်။ အကျိုးဆက်အနေနဲ့၊ သူတို့ ကျိန်ဆဲခံရပြီး အပြစ်ပေးခံခဲ့ရတယ်။ ဘုရားကိုယုံကြည်သူတွေအနေနဲ့၊ ဘုရားရဲ့စကားတွေကို နားထောင်ရမယ်။ သင်းအုပ်ရဲ့ စကားတွေနဲ့ လုပ်ရပ်တွေက ဘုရားနှုတ်ကပတ်တော်နဲ့ မကိုက်ရင်၊ နားထောင်လို့မဖြစ်ဘူး။ ဘုရားက သမ္မာတရား ဖော်ပြဖို့ နောက်ဆုံးသော ကာလမှာ ပြန်ကြွလာတယ်လို့ သင်းအုပ်ကို ကျွန်တော် ပြောခဲ့တယ်၊ အဲဒါက ကျမ်းစာနဲ့ သခင်ယေရှုရဲ့ ပရောဖက်ပြုချက်တွေကို သက်သေပြခဲ့ပြီး၊ သူတို့မှာ ချေပဖို့ နည်းလမ်းမရှိခဲ့ဘူး။ ဒါပေမဲ့ သူတို့က ရှာဖွေဖို့ ဆန္ဒလုံးဝ မရှိခဲ့ကြဘူး၊ သခင့်ကို ကျွန်တော် မကြိုဆိုအောင် တားဖို့ ကြိုးစားခဲ့ကြပြီး၊ ဘယ်ညီအစ်ကို မောင်နှမနဲ့မှ အဲဒါကို ဝေမျှခွင့်မပေးခဲ့ကြဘူး။ သူတို့လုပ်တာ ဘုရားနှုတ်ကပတ်တော်တွေနဲ့ ကိုက်ညီတယ်လို့ ဦးလေးထင်လား။ ဦးလေး၊ ဘုရားရဲ့ နောက်ဆုံးသော ကာလ အမှုတော်ကို ဦးလေး မရှာဖွေ၊ မစစ်ဆေးဘူး။ သင်းအုပ်ဘာပဲပြောပြော နားထောင်တယ်။ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ဦးလေး လုံးဝ မဖတ်ဘူး၊ ဒါကြောင့် မှန်၊ မမှန် ဦးလေး ဘယ်လိုသိနိုင်မှာလဲ။ မြစ်တစ်ခုကို ဖြတ်သလိုပေါ့။ ရေနက်တယ်လို့ လူတစ်ယောက်ကပြောပြီး တခြားတစ်ယောက်က တိမ်တယ်လို့ပြောရင်၊ ဦးလေး ဘယ်သူ့ကိုယုံလဲ။ ကိုယ်တိုင် မကူးဖြတ်ရင် အမှန်ကို သိမလား။ သခင့်ကို ယုံကြည်ပေမဲ့၊ သူ့ကို နားမထောင်သလို၊ သင်းအုပ်ပြောတာကိုပဲ မရမက နားထောင်ရင်၊ နောက်ဆုံးမှာ၊ သင်းအုပ်က ငရဲသွားရင်၊ ဦးလေးလည်း သွားမှာမဟုတ်လား။ ဒါက တွင်းထဲကို မျက်ကန်းအချင်းချင်း ဦးဆောင်နေတာ မဟုတ်လား။” “သင်းအုပ်က မင်းကို အစိုးရဆီတိုင်ပြီး ဖမ်းခိုင်းမှာ မကြောက်ဘူးလား။” “သူတို့ ကျွန်တော့်ကို အစိုးရဆီ တိုင်မလား ကိစ္စမရှိဘူး၊ အစိုးရက ကျွန်တော့်ကို ဘာပဲလုပ်လုပ်၊ နှိပ်စက်ခံရရင်တောင်၊ အနန္တတန်ခိုးရှင် ဘုရားသခင်နောက် ကျွန်တော် လိုက်ရမယ်။” အဲဒီနေ့မှာ၊ ကျွန်တော့်ဦးလေးက ကျွန်တော့်ကို အဆက်မပြတ် ဖျောင်းဖျဖို့ ကြိုးစားခဲ့ပေမဲ့ ကျွန်တော် နားမထောင်ခဲ့ဘူး။ တစ်ပတ်ကြာပြီးတဲ့နောက်၊ ကျွန်တော့်ကို ထပ်ဒုက္ခပေးရာက‌နေ သင်းအုပ်ကို တားဖို့၊ သင်းအုပ်နဲ့ ခေါင်းဆောင်တွေဆီ အနန္တတန်ခိုးရှင် ဘုရားသခင်နောက်လိုက်ဖို့ ကျွန်တော် စိတ်ပိုင်းဖြတ်ထားပြီး အသင်းတော်ကို ပြန်မသွားတော့ဘူးလို့ ပြောပြီး၊ ကျွန်တော့်ကို ထပ်မပြောကြဖို့ တောင်းဆိုလိုက်တယ်။ မမျှော်လင့်ဘဲ၊ သင်းအုပ်က လက်လျော့ဖို့ ငြင်းပြီး ကျွန်တော့်ကို ပြောတယ်၊ “မင်းယုံကြည်တဲ့ အရှေ့အရပ်မှ လျှပ်ပြက်ခြင်းက သခင့်ရဲ့ ပြန်ကြွလာခြင်း မဟုတ်ဘူး။ ဆက်ယုံကြည်ရင်၊ သခင့်ကို သစ္စာဖောက်နေတာပဲ”တဲ့။ ကျွန်တော် သူ့ကို ပြောလိုက်တယ်။ “သခင်ယေရှုက သူ့ရဲ့ ပြန်ကြွလာခြင်းကို ဒီလိုပြောပြီး ပရောဖက်ပြုခဲ့တယ်။ ‘လျှပ်စစ်သည် အရှေ့မှပြက်၍အနောက်တိုင်အောင် ထွန်းလင်းသကဲ့သို့၊ လူသားသည် ကြွလာတော်မူလတံ့။’ (ရှင်မဿဲခရစ်ဝင် ၂၄:၂၇) အရှေ့အရပ်မှ လျှပ်ပြက်ခြင်းရဲ့ ပေါ်ထွန်းခြင်းက သူ့ရဲ့ ပရောဖက်ပြုချက် ပြည့်စုံတာ မဟုတ်လား။” ကျွန်တော့်ကို မချေပနိုင်တာ သင်းအုပ်ဝမ်က သိတော့၊ စိတ်ဆိုးပြီး၊ ဘုရားအမှုတော်ကို စဝေဖန်ပြီး ရှုတ်ချခဲ့တယ်။ သူ့စကားတွေကြောင့် ကျွန်တော် အရမ်းစိတ်ဆိုးမိတယ်။ သခင်ယေရှု ပြောခဲ့တာကို သတိရမိတယ်။ “ငါ့သိုးတို့သည် ငါ့စကားသံကိုနားထောင်၍ ငါ့နောက်သို့လိုက်ကြ၏။ ထိုသိုးတို့ကို ငါသိ၏။” (ရှင်ယောဟန်ခရစ်ဝင် ၁၀:၂၇) ဘုရားရဲ့ သိုးတွေက သူ့အသံကို ကြားတယ်။ သင်းအုပ်နဲ့ ခေါင်းဆောင်တွေက ဘုရားရဲ့ အသံကို နားမလည်သလို ဘုရားကို ဝေဖန်ကြတယ်။ သူတို့က ဘုရားရဲ့ သိုးတွေ မဟုတ်ဘူး။ နတ်ဆိုးနဲ့ ဆိုင်တယ်။ သူတို့ကို ကျွန်တော်ပြောလိုက်တယ်။ “အရင်က၊ ဖာရိရှဲတွေက သခင်ယေရှုကို ဝေဖန်ပြီး ရှုတ်ချခဲ့ကြတယ်။ အခု ခင်ဗျားက သခင်ပြန်ကြွလာပြီဆိုတာကို ကြားတယ်၊ မရှာဖွေ၊ မစုံစမ်းဘူး။ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ကောင်းကောင်း ပြောထားတာ မြင်တာတောင်၊ ရှုတ်ချပြီး ခုခံနေတုန်းပဲ။ ခင်ဗျားတို့က ခေတ်သစ် ဖာရိရှဲတွေပဲ မဟုတ်လား”လို့ပေါ့။ ကျွန်တော်ဒီလိုပြောတော့ သင်းအုပ်နဲ့ ခေါင်းဆောင်တွေ အရမ်းဒေါသထွက်သွားကြတယ်။ ဒါကြောင့် ကျွန်တော့်ကို ဖိအားပေးဖို့ တခြားနည်းလမ်း ကြိုးစားတယ်။ “အနန္တတန်ခိုးရှင် ဘုရားသခင်ကို မင်း ယုံကြည်ချင်တာ အရမ်း သေချာနေမှတော့၊ မင်းလက်မှတ်ထိုးဖို့အတွက် သခင်ယေရှုကို မယုံကြည်ဘူးလို့ ပြောတဲ့ ကြေညာချက်တစ်ခုကို ရေးလိုက်ရအောင်။” “ဘာလို့အဲဒါကို လက်မှတ်ထိုးရမှာလဲ။ အနန္တတန်ခိုးရှင် ဘုရားသခင်က သခင်ယေရှုရဲ့ ပြန်ကြွလာခြင်းပဲလေ။ ပြီးတော့ အနန္တတန်ခိုးရှင် ဘုရားသခင်ကို ကျွန်တော် ယုံကြည်တယ်။ အဲဒါက သခင့်ကို ကြိုဆိုခြင်းပဲ။ သခင်ယေရှုကို ကျွန်တော် မယုံကြည်ဘူးလို့ ဘယ်လိုလုပ် ပြောနိုင်ရတာလဲ။ အမှန်တွေကို လိုရာဆွဲ မမှန်မကန်ပြောတာ မဟုတ်လား။ ခင်ဗျားတို့အရဆိုရင်၊ သခင်ယေရှု အမှုပြုဖို့ ကြွလာတဲ့အခါ၊ ပေတရုနဲ့ ယောဟန်တို့လို သခင့်ရဲ့ တပည့်တော်တွေက ဗိမာန်တော်ကို စွန့်ပြီး သခင်ယေရှုနောက်လိုက်ကြတယ်။ သူတို့က ယေဟောဝါ ဘုရားသခင်ကို သစ္စာဖောက်တာလို့ ပြောလို့ရလား။ သေချာပေါက်မရဘူးလေ။ သူတို့က ဘုရားရဲ့အမှုသစ်ကို အမှီလိုက်ခဲ့ကြတာ။ အဲဒီလိုပဲ အခု သခင်ယေရှုက အမှုသစ်ပြုဖို့ ပြန်ကြွလာပြီဖြစ်သလို၊ အနန္တတန်ခိုးရှင် ဘုရားသခင်ကို ကျွန်တော် ယုံကြည်တာက သိုးသငယ်ရဲ့ ခြေလှမ်းတွေနောက် လိုက်တာပဲ။ ဒါက သခင်ယေရှုအပေါ် သစ္စာဖောက်တာ ဘယ်လိုလုပ်ဖြစ်နိုင်ရတာလဲ။ အဲဒီလိုအရာမျိုးကို ကျွန်တော် လက်မှတ်ထိုးမှာ မဟုတ်ဘူး။” “အသင်းတော်ကို မင်းကိုယ်တိုင် စွန့်ခွာတာ၊ ငါတို့နှင်ထုတ်တာမဟုတ်ဘူးလို့ သက်သေပြဖို့ ဒီကြေငြာချက်ကို မင်း လက်မှတ်ထိုးရမယ်။ ပြီးတော့ မင်းရဲ့ ညီအစ်ကိုတွေနဲ့ မိဘတွေကလည်း လက်မှတ်ထိုးရမယ်။” အဲဒီအချိန်မှာ၊ ကျွန်တော် သင်းအုပ်ဆရာရဲ့ ရည်ရွယ်ချက်ကို မြင်လိုက်တယ်။ သခင်ယေရှုကို ကျွန်တော် မယုံကြည်ဘူး၊ အဲဒီအစား အနန္တတန်ခိုးရှင် ဘုရားသခင်ကို ယုံကြည်တယ်လို့ ကြေညာလိုက်ရင်၊ ဒါဟာ အနန္တတန်ခိုးရှင် ဘုရားသခင်နဲ့ သခင်ယေရှုက ဘုရားတစ်ပါးတည်းပဲ ဆိုတာကို ငြင်းတဲ့သဘော ဖြစ်မှာမဟုတ်လား။ ကျွန်တော် လက်မှတ်ထိုးရင်၊ အနန္တတန်ခိုးရှင် ဘုရားသခင်ကို ငြင်းပယ်၊ ရှုတ်ချဖို့ သက်သေအထောက်အထား ဖြစ်လာမှာပဲ။ သူတို့အရမ်းဆိုးပြီး ရက်စက်လိုက်ကြတာ။ ဒီကြေငြာချက်ကို ဗီယက်နမ်အစိုးရဆီ ယူသွားရင်၊ ကျွန်တော် နှိပ်စက်ခံရမှာ။ ဒါဟာ သူတို့ရဲ့ စက်ဆုပ်စရာ ရည်ရွယ်ချက်ပဲ။ အဲဒီညမှာ၊ ဆယ်နာရီအထိ ကျွန်တော်တို့ အချေအတင်ဖြစ်ခဲ့ကြတယ်။ ကျွန်တော် ဘာပဲပြောပြော သင်းအုပ်ဆရာက နားမလည်နိုင်သလို၊ ရိုင်းစိုင်းပြီး ယုတ္တိမတန်သလို ဖြစ်ခဲ့တယ်။ ဒါကြောင့် သူတို့ကို ပြောစရာ ဘာမှမကျန်တော့ဘူး။ နောက်နေ့မှာ၊ ကျွန်တော့်မိသားစုက သတင်းကိုကြားတော့၊ စွပ်စွဲဖို့ ကျွန်တော့်အိမ်ကို လာကြတယ်။ “မင်းအဖေနဲ့ ငါက မင်းကို ပျိုးထောင်ဖို့ အလုပ်အရမ်းကြိုးစားခဲ့ရတာ။ အခုတော့ မင်းက ငါတို့ကို စွန့်ပစ်နေပြီပေါ့။ မင်းမှာ အသိစိတ်လုံးဝ မရှိဘူးပဲ။” “အမေ၊ ကျွန်တော် အမေတို့ကို စွန့်ပစ်တာ မဟုတ်ပါဘူး၊ အမေတို့ကို အကြိမ်အများကြီး ကျွန်တော် ဧဝံဂေလိဟောခဲ့ပေမဲ့၊ အမေတို့ မယုံကြဘူး။ ဘုရားနှုတ်ကပတ်တော်တွေမဟုတ်ဘဲ၊ သင်းအုပ်စကားကိုပဲ နားထောင်တယ်။ ဒါအမေတို့ ကိုယ်ပိုင်ရွေးချယ်မှုပဲ။” “အခုကစပြီး မင်းက ငါ့သား မဟုတ်တော့ဘူး။” “အခုကစပြီး၊ ငါတို့ ကိုယ့်လမ်းကိုယ် သွားကြမယ်။ မနှောင့်ယှက်တော့ဘူး။ နောင်မှာ မင်း ဘာအခက်အခဲပဲရှိရှိ၊ ငါတို့ ကူညီမှာ မဟုတ်ဘူး။” “အဲဒါဆိုလည်း အစ်ကိုတို့သဘောပါပဲ။ ဘုရားကို ယုံကြည်ရုံယုံကြည်တာကို အစ်ကိုတို့က ကျွန်တော့်ကို ဒီလိုဖိနှိပ်တယ်။ အစ်ကိုတို့နဲ့ ဘုရားကြားမှာ ရွေးချယ်ခိုင်းခဲ့တယ်။ ဒီတော့ ဟုတ်ပြီ ဘုရားကို ကျွန်တော်ရွေးတယ်။ ဒါပေမဲ့ အဖေတို့က ကျွန်တော့်မိဘတွေနဲ့ ညီအစ်ကိုတွေ မဟုတ်ဘူးလို့ ကျွန်တော် လုံးဝ မပြောဘူး။ အဲဒါတွေက အဖေတို့စကားတွေပဲ။”

အဲဒီနောက်မှာ၊ ဘုရားကျောင်းကို ကျွန်တော် မသွားတော့ဘူး။ သင်းအုပ်နဲ့ ခေါင်းဆောင်တွေက ထပ်မနှောင့်ယှက်တော့ဘူးလို့ ထင်တာ။ မမျှော်လင့်ဘဲ၊ ဧပြီလ ရက်တစ်ရက်မှာ၊ ဘဏ္ဍာရေး စီမံတဲ့ အသင်းတော် လုပ်ဖော်ကိုင်ဖက်တစ်ယောက်က လာပြီး သခင်ယေရှုကို မယုံကြည်ကြောင်း ကြေငြာချက်ကို အသင်းတော်မှာ လက်မှတ်သွားထိုးဖို့ မရမကပြောတယ်။ ကျွန်တော် ဒေါသထွက်သွားတယ်။ ဒီလူတွေက ကျွန်တော့်ကို တစ်ယောက်တည်း ထားမှာမဟုတ်ဘူး။ ဘာလို့အရမ်းမုန်းဖို့ ကောင်းကြတာလဲ။ သူ့ကို ထွက်သွားခိုင်းပြီးတဲ့နောက်မှာ၊ ကိုယ့်ကိုယ်ကိုယ် စိတ်တည်ငြိမ်စေပြီး ဘုရားဆီဆုတောင်းတယ်။ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တစ်ပိုဒ် တွေးမိတယ်။ “ဘုရားသခင် အမှုပြုသည့်အခါ၊ လူတစ်ဦးကို စောင့်ရှောက်ပြီး ဤလူအပေါ် ကြည့်ရှုစစ်ဆေးသည့်အခါ၊ ပြီးလျှင် ဤလူကို သူ မျက်နှာသာပေးပြီး လက်ခံသည့်အခါ၊ စာတန်ကလည်း ထိုလူကို လှည့်စားပြီး ထိခိုက်စေဖို့ ကြိုးစားရင်း၊ အနီးကပ် နောက်ယောင်ခံလိုက်နေသည်။ ဘုရားသခင်က ဤလူကို ရရှိဖို့ ဆန္ဒရှိလျှင်၊ စာတန်သည် ၎င်း၏ ကွယ်ဝှက်ထားသည့် ရည်မှန်းချက်များ ရရှိဖို့အလို့ငှာ ဘုရားသခင် လုပ်ဆောင်သည့် အမှုကို စုံစမ်းသွေးဆောင်ရန်၊ နှောင့်ယှက်ပြီး ထိခိုက်စေရန် ဆိုးယုတ်သော နည်းလမ်းအမျိုးမျိုးကို အသုံးပြုရင်း၊ ဘုရားသခင်ကို တားဆီးဖို့ မိမိတတ်စွမ်းသမျှ အရာရာကို လုပ်ဆောင်မည် ဖြစ်သည်။ ဤရည်မှန်းချက်မှာ အဘယ်နည်း။ ၎င်းသည် ဘုရားသခင်အား ဘယ်သူ့ကိုမျှ မရစေချင်ပေ။ ဘုရားသခင် ရယူဖို့ ဆန္ဒရှိသည့်သူများကို လုယူပိုင်ဆိုင်လိုသည်၊ ထိုသူများက ၎င်းအား ကိုးကွယ်ရန်၊ မကောင်းမှုလုပ်ရပ်များ ကျူးလွန်ရာတွင် ၎င်းတို့သည် ၎င်းအား ပူးပေါင်းပြီး ဘုရားသခင်ကို ခုခံရန်အလို့ငှာ ၎င်းက ထိုသူများကို ထိန်းချုပ်ချင်သည်၊ ထိုသူများကို စီမံကွပ်ကဲချင်လေသည်။ ဤသည်မှာ စာတန်၏ ဘေးပြုတတ်သော ကြံရွယ်ချက် မဟုတ်လော။ သင်တို့က စာတန်သည် အင်မတန် ဆိုးယုတ်သည်၊ အင်မတန် ဆိုးရွားသည်ဟု မကြာခဏ ဆိုသော်လည်း၊ ယင်းကို သင်တို့ မြင်ဖူးကြပါသလော။ လူသားမျိုးနွယ် မည်မျှဆိုးရွားသည်ကို သင်မြင်နိုင်သည်။ တကယ့်စာတန်သည် မည်မျှဆိုးရွားသည်ကို သင်မမြင်ရသေးပေ။ သို့တိုင် ယောဘ၏ ကိစ္စတွင် စာတန်မည်မျှ ဆိုးယုတ်သည်ကို သင် ရှင်းလင်းစွာ သတိပြုမိပြီး ဖြစ်သည်။ ဤကိစ္စသည် စာတန်၏ အကျည်းတန်သော မျက်နှာထားနှင့် သူ၏အနှစ်သာရတို့ကို အလွန်ရှင်းလင်းစေပြီးဖြစ်သည်။ ဘုရားသခင်နှင့် စစ်ဖြစ်ရင်းနှင့် ဘုရားသခင်နောက်တစ်လျှောက် နောက်ယောင်ခံလိုက်ရင်း၊ စာတန်၏ရည်မှန်းချက်မှာ ဘုရားသခင် ပြုလိုသည့် အမှုမှန်သမျှကို ဖြိုချရန်၊ ဘုရားသခင် ရရှိလိုသော သူများကို သိမ်းပိုက်ရန်နှင့် ထိန်းချုပ်ရန်၊ ဘုရားသခင် ရရှိလိုသောသူများကို လုံးဝ ကွယ်ပျောက်စေရန် ဖြစ်သည်။ အကယ်၍ ၎င်းတို့ မကွယ်ပျောက်ပါက၊ စာတန်၏အသုံးပြုခြင်းကို ခံရရန် စာတန်၏ ပိုင်ဆိုင်မှုများ ဖြစ်လာသည်- ဤသည်မှာ ၎င်း၏ ရည်မှန်းချက် ဖြစ်ပေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၄)) ဘုရားနှုတ်ကပတ်တော်တွေကို ချင့်ချိန်စဉ်းစားပြီးတဲ့နောက်မှာ၊ စာတန်ရဲ့ လှည့်ကွက်တွေကို ရှင်းရှင်း မြင်ခဲ့တယ်။ ဒီသင်းအုပ်နဲ့ အကြီးအကဲတွေက စာတန်နဲ့ သက်ဆိုင်မှန်း တွေ့ရတယ်။ သူတို့က စာတန်ရဲ့ ကြံရာပါတွေပဲ။ အနန္တတန်ခိုးရှင် ဘုရားသခင်အပေါ် ကျွန်တော့် ယုံကြည်မှုကို ဖြစ်နိုင်သမျှနည်းနဲ့ ဟန့်တားနှောင့်ယှက်ဖို့၊ ဘုရားဆီကနေ ကျွန်တော့်ကို ခေါ်ဆောင်သွားဖို့ ကြိုးစားခဲ့ကြတာပဲ။ ကျွန်တော့်ကို ရှုတ်ချဖို့ဆင်ခြေတစ်ခု ပေးရအောင်လို့ သခင်ယေရှုကို ငြင်းတဲ့ စာတစ်စောင်ကို လက်မှတ်ထိုးခိုင်းကြတယ်။ သူတို့စိတ်နှလုံးက အရမ်းရက်စက်တာပဲ။ အစကနေအဆုံးထိ၊ စာတန်ရဲ့ အခန်းကဏ္ဍကို သူတို့ လုပ်ဆောင်ကြတယ်။ နောက်ပိုင်းမှာ ကျွန်တော့်မိသားစုကလည်း သင်းအုပ်က ကျွန်တော့်ကို အစိုးရဆီ တိုင်လို့ရအောင် လက်မှတ်ထိုးစေချင်ခဲ့မှန်း သဘောပေါက်ပြီး သင်းအုပ်ရဲ့ ရည်ရွယ်ချက်ကို ရိပ်စားမိခဲ့ကြတယ်။ အမေက ကျွန်တော့်ကို ပြောတယ်၊ “ဟဲကျင်း၊ လက်မှတ်မထိုးနဲ့။ သင်းအုပ်က ဆိုးတယ်။ ဘုရားကိုယုံကြည်ခြင်းအားဖြင့် သား ဘာအမှားမှလုပ်ခဲ့တာ မဟုတ်ဘဲ ဒီလိုပုံနဲ့ သားကို သူဆက်ဆံတယ်။ နှိပ်စက်တာတစ်ခုခု သားခံစားရရင်၊ သူ့ကို အမေအလွတ်ပေးမှာ မဟုတ်ဘူး”တဲ့။ သင်းအုပ်တွေကို ကျွန်တော် ကိုးကွယ်လေ့ရှိခဲ့တာလေ။ သူတို့က သခင့်ကို အစေခံကြပြီး သူတို့ကို ကူညီတာက သခင့်ကို ချစ်တာလို့ ထင်ခဲ့တယ်။ ဒါကြောင့် ငွေရော၊ ပစ္စည်းရော မကြာခဏ လှူခဲ့တယ်။ သူတို့ကားပျက်တဲ့အခါ၊ ဘယ်လောက်ပဲကုန်ကုန် ကျွန်တော် အမြဲပြင်ပေးခဲ့တယ်။ ဒီအတွေ့အကြုံကတစ်ဆင့်၊ အခု သင်းအုပ်တွေရဲ့ သဘောသဘာဝအမှန်ကို တွေ့နိုင်ခဲ့တယ်။ သိုးတွေကာကွယ်တယ်လို့ အကြောင်းပြပြီး လူတွေကို စစ်မှန်တဲ့ လမ်းခရီး မစုံစမ်းအောင် ဟန့်တားပြီး၊ သခင့်ကို ကြိုဆိုခြင်းနဲ့ ကောင်းကင်နိုင်ငံတော်ထဲ ဝင်ရောက်ခြင်းကနေ တားဆီးကြတာပဲ။ ကျွန်တော်တို့အားလုံးကို သူတို့ရဲ့ ထိန်းချုပ်မှုအောက်မှာပဲ ရှိစေချင်ခဲ့တယ်။ အဲဒါမှ သူတို့ကို ငွေပိုလှူပြီး ထောက်ပံ့မှာလေ။ သူတို့က လူတွေကို ကောင်းကင်နိုင်ငံတော်ထဲ မဝင်ရောက်အောင် တားဆီးတဲ့ ခလုတ်တံသင်းတွေပဲ။

အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေ ပြောသလိုပေါ့။ “ခမ်းနားသည့် ဘုရားကျောင်းများထဲတွင် သမ္မာကျမ်းစာကို ဖတ်ရှုပြီး တစ်နေ့လုံး အာဂုံဆောင်သောသူများ ရှိသော်လည်း၊ ၎င်းတို့ထဲတွင် တစ်ဦးမျှ ဘုရားသခင်၏အမှု၏ ရည်ရွယ်ချက်ကို နားမလည်ပေ။ ၎င်းတို့ထဲတွင် တစ်ဦးမျှ ဘုရားသခင်ကို မသိနိုင်ကြပေ။ ၎င်းတို့ထဲမှ တစ်ဦးတစ်ယောက်မျှ ဘုရားသခင်၏ အလိုနှင့် ကိုက်ညီနိုင်ခြင်းမရှိပေ။ ၎င်းတို့အားလုံးသည် အသီးသီး ဘုရားသခင်ကို ဩဝါဒပေးရန် အမြင့်တွင် ရပ်တည်ကြရင်း၊ အသုံးမကျသောသူ၊ ဆိုးယုတ်သော လူများ ဖြစ်ကြသည်။ ၎င်းတို့သည် ဘုရားသခင်၏အောင်လံကို သယ်ဆောင်နေသည့် တစ်ချိန်တည်းမှာပင် ဘုရားသခင်ကို တမင် ဆန့်ကျင်ကြလေသည်။ ဘုရားသခင်၌ ယုံကြည်ခြင်းကို အခိုင်အမာဆိုလျက်၊ ၎င်းတို့သည် လူ့အသားကိုစားပြီး လူ့အသွေးကို သောက်ကြဆဲ ဖြစ်သည်။ ထိုသို့သောလူအားလုံးသည် လူသား၏ ဝိညာဉ်ကို ဝါးမျိုသည့် နတ်ဆိုးများ၊ မှန်ကန်သောလမ်းကြောင်းပေါ်သို့ ခြေလှမ်းရန် ကြိုးစားနေသူတို့၏ လမ်းတွင် တမင်သက်သက် တားဆီးသော မကောင်းဆိုးဝါးများ၏ ဦးသျှောင်နှင့် ဘုရားသခင်ကို ရှာဖွေသောသူတို့ကို ပိတ်ဆို့သော ခလုတ်တံသင်းများဖြစ်ကြ၏။ ၎င်းတို့သည် ‘ကောင်းမွန်သည့် ဖွဲ့စည်းမှု’ ရှိပုံရကြသော်လည်း၊ ၎င်းတို့သည် လူတို့အား ဘုရားသခင်ကို ဆန့်ကျင်ရန် လမ်းပြသည့် အန္တိခရစ်များသာဖြစ်သည်ကို ၎င်းတို့၏ နောက်လိုက်များက မည်သို့ သိကြမည်နည်း။ ၎င်းတို့သည် လူ့ဝိညာဉ်များကို ဝါးမျိုရန် ရည်မှန်းချက်တွင် နှစ်မြှုပ်ထားသော ရှင်သန်နေသည့် နတ်ဆိုးများဖြစ်သည်ကို ၎င်းတို့၏ နောက်လိုက်များက မည်ကဲ့သို့သိမည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို မသိသောသူ အားလုံးသည် ဘုရားသခင်ကို ဆန့်ကျင်သောသူများ ဖြစ်ကြသည်) ဘုရားရဲ့ ကွယ်ကာမှုအတွက် ကျေးဇူးတင်မိတယ်။ ကျွန်တော့်ကို တစ်ဆင့်ချင်း ဦးဆောင်လမ်းပြခဲ့တာ၊ စာတန်ရဲ့ လှည့်ကွက်တွေကို ရိပ်စားမိဖို့၊ သင်းအုပ်တွေက သမ္မာတရားကို မုန်းပြီး ဘုရားကို ခုခံကြပုံကို မြင်ဖို့၊ ဆိုးယုတ်တဲ့ အစေခံနဲ့ အန္တိခရစ်တွေရဲ့ အကျဉ်းသားဘဝကနေ လုံးဝ လွတ်မြောက်စေပြီး၊ ဘုရားအိမ်တော်ဆီ ပြန်လာခွင့်ပေးခဲ့တာ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်ပါ။ ကျွန်တော့် စိတ်နှလုံးက ဘုရားအပေါ် ကျေဇူးတင်ရှိမှုနဲ့ ပြည့်သွားခဲ့တယ်။ အခု ဘုရားနှုတ်ကပတ်တော်ရဲ့ ပံ့ပိုးမှုကို နေ့တိုင်း မွေ့လျော်ရတယ်၊ ဧဝံဂေလိကို ဟောပြီး၊ ညီအစ်ကို မောင်နှမတွေနဲ့အတူ ဘုရားကို သက်သေခံပြီး၊ ကျေနပ်မိသလို ပျော်ရွှင်ရပါတယ်။ ဘုရားကျေးဇူးတော်ပဲ။


၅၁။ ကျွန်မတို့ထံ ကျရောက်လာသည့် ဆင်းရဲဒုက္ခသည် ဘုရားသခင်၏ မေတ္တာလည်း ဖြစ်ပါသည်

ကျိုးဟွေ၊ တရုတ်ပြည်

ကျွန်မ အသက်ဆယ့်ခုနစ်နှစ်မှာ အဖေက နေမကောင်းဖြစ်ပြီး ဆုံးသွားတယ်၊ သိပ်မကြာခင်မှာပဲ အမေ မျက်စိကွယ်သွားတယ်။ အမေ့ကို ပြုစုစောင့်ရှောက်ဖို့အတွက် ကျွန်မ အိမ်ထောင်ပြုပြီး မိသားစုတစ်ခု တည်ထောင်ခဲ့ရတယ်။ အိမ်ထောင်ကျပြီးတော့ ယောက်ျားဘက်က မိသားစုက မပြေလည်ဘူးဆိုတာ ကျွန်မ သိလိုက်ရတယ်။ ယောက်ျားက သူ့မှာ အကြွေးတွေ အများကြီးရှိနေတာကို ကျွန်မကို ဖုံးထားခဲ့တာ၊ ပြီးတော့ လူတွေက အိမ်ကို ခဏခဏလာပြီး အကြွေးတောင်းကြတယ်။ အဲဒါကြောင့် ကျွန်မ ခဏခဏ သက်ပြင်းချပြီး ငိုခဲ့ရတယ်။ နာကျင်မှုတွေ၊ အကူအညီမဲ့မှုတွေ အများကြီးနဲ့ ပြည့်နှက်နေခဲ့တာပေါ့။ သိပ်မကြာခင်မှာပဲ ဆွေမျိုးတစ်ယောက်က ဘုရားသခင်ရဲ့ နောက်ဆုံးသောကာလ ဧဝံဂေလိတရားကို ကျွန်မကို ဟောပြောခဲ့တယ်။ ဘုရားသခင်က သမ္မာတရားကို ဖော်ပြပြီး လူတွေကို ကယ်တင်တဲ့အမှုကို ဆောင်ရွက်နေတယ်ဆိုတာ ကျွန်မ မြင်တွေ့ခဲ့ရတယ်။ ဒါဟာ အသက်ကယ်ကြိုးတစ်ချောင်းကို ကျွန်မ ဆွဲကိုင်ထားနိုင်ခဲ့သလိုပဲ၊ ဘုရားသခင်ကို ကျွန်မ မျှော်ကြည့်ပြီး မိသားစုရဲ့ အခက်အခဲတွေ အားလုံးကို သူ့ဆီ အပ်နှံခဲ့တယ်။ တဖြည်းဖြည်းနဲ့ အိမ်က အခြေအနေလေး နည်းနည်း ပိုကောင်းလာတော့၊ စိတ်နှလုံးထဲမှာ ဘုရားသခင်ကို တိတ်တိတ်လေး ကျေးဇူးတင်ခဲ့တယ်။ နောက်ပိုင်းမှာ ကျွန်မယောက်ျား နေမကောင်းဖြစ်ပြီး ဆုံးသွားတယ်။ ရှိသမျှ စုဆောင်းထားတာတွေ အကုန်ကုန်သွားပြီး သူငယ်ချင်းတွေ၊ ဆွေမျိုးတွေကလည်း ဘယ်သူမှ မကူညီခဲ့ကြဘူး။ လူတွေက အားကိုးလို့မရဘူးဆိုတာ ကျွန်မ သိလာတယ်။ ဘဝမှာ အခက်အခဲတွေ ကြုံရတဲ့အခါ ဘုရားသခင်ကို ဆုတောင်းပြီး ကိုးစားခဲ့တယ်၊ ပြီးတော့ ဘုရားသခင်ရဲ့ ကောင်းချီးတချို့ကို မြင်တွေ့ခဲ့ရတယ်။ ကျွန်မကလေးက ငယ်ငယ်က အားနည်းပြီး ခဏခဏ နေမကောင်းဖြစ်တတ်ပေမဲ့ ယောက်ျားဆုံးပြီးတဲ့နောက်မှာတော့ ခဏခဏ နေမကောင်းဖြစ်တာမျိုး မရှိတော့ဘူး။ ကျွန်မရဲ့ အာရုံကြောအားနည်းတဲ့ ရောဂါကလည်း တဖြည်းဖြည်း သက်သာလာတယ်။ အရင်က အရာရှိတွေကို လက်ဆောင်ဝယ်ပေးဖို့ ပိုက်ဆံမရှိလို့ မရခဲ့တဲ့ အနိမ့်ဆုံး နေထိုင်မှုစရိတ် ထောက်ပံ့ကြေးကိုလည်း ရလာတယ်။ ဘုရားသခင်ရဲ့ သနားကရုဏာနဲ့ ကာကွယ်စောင့်ရှောက်မှုကို မြင်ရတော့ သူ့ကို အရမ်းကျေးဇူးတင်မိတယ်၊ ပြီးတော့ ဘုရားသခင်ကသာ ကျွန်မတို့ အားကိုးနိုင်တဲ့ တစ်ပါးတည်းသော အရှင်ဖြစ်တယ်ဆိုတာ ပိုပြီးတော့တောင် သေချာသွားတယ်။ ဒါကြောင့် ကျွန်မရဲ့ လိုက်စားမှုမှာ ပိုပြီး စိတ်အားထက်သန်လာတယ်။ ကိုယ့်တာဝန်ကို ကောင်းကောင်းမွန်မွန် ထမ်းဆောင်နေသရွေ့ ဘုရားသခင်က ကျွန်မတို့ကို အမြဲတမ်း ကာကွယ်ပေးမှာဖြစ်ပြီး မိသားစုအတွက် ဘေးအန္တရာယ် ဒါမှမဟုတ် ကံဆိုးမှုတွေမရှိဘဲ အရာအားလုံး အဆင်ပြေချောမွေ့လိမ့်မယ်လို့ ကျွန်မ ထင်ခဲ့တာပေါ့။ အဲဒီအချိန်တုန်းက အသင်းတော်က စီစဉ်ပေးတဲ့ တာဝန်တိုင်းမှာ ကျွန်မ အစွမ်းကုန် ကြိုးစားခဲ့တယ်၊ ဘုရားနှုတ်ကပတ်တော် စာအုပ်တွေ သယ်ယူပို့ဆောင်ရတဲ့ အန္တရာယ်တွေကို ရင်ဆိုင်ရမယ်ဆိုရင်တောင် ကျွန်မ မငြင်းခဲ့ဘူး။ ကျွန်မသမီးကို ဘုရားသခင်ရဲ့ အံ့သြဖွယ်ကောင်းတဲ့ လုပ်ရပ်တွေနဲ့ ကျေးဇူးတော်အကြောင်း ခဏခဏ ပြောပြတတ်တယ်၊ အားတဲ့အခါတိုင်းလည်း သူ့ကို ဘုရားနှုတ်ကပတ်တော်တွေ ဖတ်ပြခဲ့တယ်။ နောက်ပိုင်းမှာ သမီးက ကျောင်းထွက်ပြီး သူ့တာဝန်မှာ သူ့ကိုယ်သူ ဆက်ကပ်ဖို့ ဆုံးဖြတ်လိုက်တယ်။

၂၀၂၀ ပြည့်နှစ်၊ ဧပြီလ တစ်နေ့မှာ သမီးက တာဝန်ထမ်းဆောင်နေတဲ့ တခြားနေရာကနေ ရုတ်တရက် ပြန်ရောက်လာတယ်၊ ရင်ဘတ်ထဲက သိပ်မကောင်းလို့ အိမ်မှာ ရက်နည်းနည်းလောက် နားဖို့ လိုတယ်လို့ ပြောတယ်။ အစတုန်းကတော့ ဒီအပေါ်မှာ ကျွန်မ ဘာမှသိပ်မတွေးမိဘူး။ တွေးမိတာက၊ “သူက အမြဲတမ်း အားနည်းတတ်တယ်၊ တစ်ခါတလေ နည်းနည်း ပင်ပန်းတဲ့အခါ ရင်တုန်တတ်တယ်။ နားဖို့ပဲလိုတာ၊ ပြီးရင် ကောင်းသွားမှာပါ” ပေါ့။ ရက်နည်းနည်း ကြာတော့ သမီးရဲ့ ကျန်းမာရေး နည်းနည်း ကောင်းလာပြီး တာဝန်ထမ်းဆောင်ဖို့ ထွက်သွားတယ်။ ဒါပေမဲ့ သိပ်မကြာခင်မှာ ပြန်ရောက်လာပြန်တယ်။ သူပြောတာက တစ်ခါတလေ တာဝန်ထမ်းဆောင်ဖို့ အပြင်သွားရင်း ဧည့်ခံတဲ့နေအိမ်ကို ရောက်ရောက်ချင်း အသက်ရှူလို့မဝဘဲ တစ်ကိုယ်လုံး တုန်ယင်လာတယ်တဲ့။ သူ့ကို ဆေးစစ်ဖို့ ဆေးရုံကို ခေါ်သွားတော့၊ ဆရာဝန်က သူ့မှာ မွေးရာပါ နှလုံးရောဂါရှိတယ်၊ ဒီအခြေအနေအတွက် အထူးဆေးဝါး မရှိဘူး၊ ဂရုတစိုက်နေပြီးတော့ပဲ ထိန်းသိမ်းလို့ရမယ်လို့ ပြောတယ်။ ခဏခဏ ရောဂါမဖောက်ဘူးဆိုရင် အခြေအနေက နည်းနည်းတည်ငြိမ်နေမယ်၊ ဒါပေမဲ့ ဆက်တိုက် ရောဂါဖောက်နေရင် သူ့ခန္ဓာကိုယ်က အလွယ်တကူ ယိုယွင်းသွားနိုင်ပြီး အရမ်းဆိုးလာရင် ခွဲစိတ်ရလိမ့်မယ်လို့လည်း ဆရာဝန်က ပြောတယ်။ သမီးရဲ့ အခြေအနေက ဘယ်လောက် ဆိုးရွားနေလဲဆိုတာကို ကြားလိုက်ရတော့ ကျွန်မ ရင်ပူသွားပြီး တကယ်ကို စိတ်မကောင်းဖြစ်သွားတယ်၊ “ငါ့ကလေးရဲ့ အခြေအနေက ဘယ်လိုလုပ် ဒီလောက်ထိ ဆိုးရွားနေရတာလဲ။ ဘာလို့ ဘုရားသခင်က သူ့ကို မကာကွယ်ပေးတာလဲ။ သူက အသက်နှစ်ဆယ်ကျော်ပဲ ရှိသေးတာလေ။ ဆက်ပြီး နေမကောင်းဖြစ်နေရင် ဘယ်လိုလုပ်မလဲ။ သူ့ခန္ဓာကိုယ်က ပျက်စီးသွားတော့မှာ မဟုတ်ဘူးလား” ပေါ့။ ကျွန်မ အမြဲတမ်း စိတ်ပူပန်နေခဲ့တယ်၊ သမီးရဲ့ အခြေအနေက ပိုပိုဆိုးလာမှာကို ကြောက်နေခဲ့တာ။ ဘုရားသခင်ဆီ ခဏခဏ ဆုတောင်းပြီး သမီးရဲ့ ရောဂါကို သူ့ဆီ အပ်နှံခဲ့တယ်။ ဘုရားသခင်က အနန္တတန်ခိုးရှိတယ်ဆိုတော့၊ ကျွန်မတို့က သူ့ကို ယုံကြည်ခြင်းရှိပြီး ဒီအခြေအနေမှာ သင်ခန်းစာတွေ ယူနေသရွေ့ သူ့ရောဂါက သက်သာလာမှာပဲလို့ ထင်ခဲ့တာလေ။ တစ်ခါက သမီးနဲ့ ကျွန်မ စုဝေးပွဲတစ်ခုကို သွားတော့၊ ဧည့်ခံတဲ့နေအိမ်ကို ရောက်ရောက်ချင်းပဲ သူ့ရောဂါ ဖောက်လာတယ်။ သူ့တစ်ကိုယ်လုံး တုန်ယင်နေပြီး အသက်ရှူပြင်းလာတယ်၊ မျက်နှာကလည်း ရဲတက်လာတာပဲ။ အသက်ရှူလို့ မရတော့ဘဲ သေတော့မယ့်ပုံစံမျိုးပဲ။ သမီးကို ဒီလိုမြင်ရတော့ ကျွန်မ ရင်ကွဲမတတ် ခံစားရတယ်၊ ပြီးတော့ စိတ်နှလုံးထဲကနေ ညည်းညူမှုတွေ ပွင့်အန်ကျလာတာပေါ့၊ “ငါ့သမီးက အချိန်ပြည့် တာဝန်ထမ်းဆောင်ဖို့ ကျောင်းတောင် ထွက်ခဲ့တာ၊ ဘယ်လိုလုပ် ဒီလောက် ဆိုးရွားတဲ့ ရောဂါမျိုး ရသွားရတာလဲ။ ငါ့သမီးက သူ့တစ်သက်လုံး ဒီရောဂါရဲ့ ညှဉ်းပန်းနှိပ်စက်မှုကို ခံရတော့မှာလား။ ဒီလိုမျိုး ဆက်တိုက် ဖောက်နေပြီး အသက်မရှင်နိုင်တော့ရင် ဘယ်လိုလုပ်မလဲ။ ငါ့သမီးသာ ငါ့ကို ထားသွားခဲ့ရင်၊ ငါ တစ်ယောက်တည်း ဘယ်လို အသက်ရှင်နိုင်မှာလဲ။ ဘုရားသခင်က လူတွေကို ချစ်ပြီး သနားကရုဏာထားတယ်ဆိုပြီးတော့ ဘာလို့ ငါတို့ကို မကာကွယ်ပေးတာလဲ” ပေါ့။ ဒီအတွေးတွေကြောင့် ကျွန်မ ရင်ထဲမှာ မွန်းကျပ်ပြီး နာကျင်ရတယ်၊ တစ်ခါတလေ ညဘက်ဆို တိတ်တိတ်လေး ငိုခဲ့ရတယ်။ အပျက်သဘောဆောင်ခြင်းတွေ၊ ညည်းညူခြင်းတွေထဲမှာ နစ်မွန်းနေပြီး ကိုယ့်တာဝန်မှာ စိတ်မနှစ်မိတော့ဘူး၊ အလုပ်တော်တော်များများကို ကျွန်မရဲ့ တွဲဖက်ဆီကိုပဲ ပုံပေးထားလိုက်တယ်။ ဘုရားသခင်ရဲ့ နှုတ်ကပတ်တော်တွေကို စားသောက်တဲ့အခါ စာကို အပေါ်ယံလောက်ပဲ ဖတ်တော့တယ်၊ ဆုတောင်းတဲ့အခါမှာလည်း ဝတ်ကျေတမ်းကျေပဲ လုပ်နေခဲ့တယ်၊ ဘုရားသခင်နဲ့ ကျွန်မရဲ့ ဆက်ဆံရေးကလည်း ဝေးကွာလာတယ်။ သမီးက ကျွန်မ ဒီလိုဖြစ်နေတာကို မြင်တော့ ပြောတယ်၊ “အမေ၊ ဒီရောဂါက သမီး ကြုံတွေ့ရမယ့် အရာတစ်ခုပါ။ အမေ အပျက်သဘောဆောင်ပြီး ညည်းညူနေတာတွေ၊ အမေ့ရဲ့ စိတ်နှလုံးနဲ့ ဘုရားသခင်ကြားမှာ အတားအဆီးတစ်ခု တည်ဆောက်ထားတာတွေကို သမီး မြင်နေရတယ်။ ဒါကို ဖြေရှင်းဖို့ ဘုရားနှုတ်ကပတ်တော်တွေကို အမေ ရှာဖွေရမယ်နော်” တဲ့။ ကျွန်မလည်း ကိုယ့်အခြေအနေ မှားနေမှန်း သဘောပေါက်လို့၊ ဘုရားသခင်ဆီ ဆုတောင်းပြီး ကျွန်မရဲ့ ခံစားချက်တွေကို ဖွင့်ပြောပြခဲ့တယ်၊ “ဘုရားသခင်၊ အခု သမီး အရမ်းကို ဆင်းရဲဒုက္ခ ရောက်နေပါတယ်။ သမီးရဲ့ ကလေးအခြေအနေက မသက်သာဘဲ ပိုပိုဆိုးလာမှာကို သမီး စိုးရိမ်နေပါတယ်။ သမီးရဲ့ ကလေးသာ အသက်မရှင်နိုင်ရင် သမီး ဘာလုပ်သင့်လဲ။ ကလေးရဲ့ ရောဂါက ကိုယ်တော် ခွင့်ပြုထားတာမှန်း သမီး သိပေမဲ့၊ ကိုယ်တော့်ရဲ့ ရည်ရွယ်ချက်ကို သမီး နားမလည်ပါဘူး။ သင်ခန်းစာတွေ ယူဖို့ သမီးကို လမ်းပြပေးပါ၊ ဒီနာကျင်မှုထဲကနေ ထွက်လာဖို့ ကူညီပေးပါ” ပေါ့။

တစ်မနက်မှာ ဘုရားနှုတ်ကပတ်တော် တစ်ပိုဒ်ကို ကျွန်မ ဖတ်ခဲ့တယ်။ “လူများစွာတို့သည် မကြာခဏ နာမကျန်းဖြစ်ကြပြီး ဘုရားသခင်ထံ ၎င်းတို့မည်မျှပင် ဆုတောင်းစေကာမူ သက်သာလာခြင်းမရှိကြ။ ၎င်းတို့၏ နာမကျန်းမှုကို မည်မျှပင် ဖယ်ရှားပစ်ချင်သည်ဖြစ်စေ မဖယ်ရှားနိုင်ကြ။ တစ်ခါတစ်ရံတွင် ၎င်းတို့သည် အသက်အန္တရာယ်ရှိသည့် အခြေအနေများနှင့်ပင် ရင်ဆိုင်ရနိုင်ပြီး ယင်းတို့ကို မဖြစ်မနေ ထိပ်တိုက်ရင်ဆိုင်ကြရသည်။ အမှန်အားဖြင့် တစ်ဦးတစ်ယောက်သည် ၎င်း၏ စိတ်နှလုံးတွင် ဘုရားသခင်ကို အမှန်တကယ် ယုံကြည်မှုရှိပါက လူတစ်ဦး၏ သက်တမ်းမှာ ဘုရားသခင်၏ လက်ထဲတွင်ရှိကြောင်း ဦးစွာ သိရှိရမည်။ တစ်ဦးတစ်ယောက်၏ မွေးဖွားခြင်းနှင့် သေဆုံးခြင်း အချိန်ကာလကို ဘုရားသခင်က ကြိုတင်ပြဋ္ဌာန်းထားသည်။ ဘုရားသခင်သည် လူတို့အား နာမကျန်းမှုကို ပေးသည့်အခါ ထိုနောက်ကွယ်တွင် အကြောင်းရင်းတစ်ရပ်ရှိသည်။ ထိုအရာတွင် အဓိပ္ပာယ်ရှိသည်။ ၎င်းတို့ ခံစားရသည့်အရာမှာ နာမကျန်းဖြစ်ခြင်း ဖြစ်သော်လည်း တကယ့်အမှန်တရားတွင် ၎င်းတို့အား ပေးထားသည့်အရာမှာ ကျေးဇူးတော်ဖြစ်သည်။ မကျန်းမာမှု မဟုတ်ပေ။ လူတို့သည် ပထမဦးစွာ ဤအချက်ကို သတိပြုကာ သေချာရမည်ဖြစ်ပြီး ယင်းကို အလေးအနက် ထားရမည်ဖြစ်သည်။ လူတို့သည် မကျန်းမာမှု ခံစားနေရချိန်တွင် ဘုရားသခင်၏ ရှေ့မှောက်သို့ မကြာခဏ လာနိုင်ပြီး ၎င်းတို့လုပ်သင့်သည့် အရာကို ဆင်ခြင်မြော်တွေးမှုနှင့် သတိဖြင့် လုပ်ဆောင်ရန် သေချာစေနိုင်ပြီး ၎င်းတို့၏ တာဝန်ကိုလည်း အခြားသူများထက် သာ၍ ကြီးမားသော သတိနှင့် လုံ့လတို့ဖြင့် ကိုင်တွယ်နိုင်ကြလေသည်။ လူတို့နှင့် ပတ်သက်သရွေ့ ဤသည်မှာ ကွယ်ကာခြင်း ဖြစ်သည်၊ အချည်အနှောင်များ မဟုတ်ပေ။ ဤသည်မှာ အပျက်သဘောဆောင်သည့်ဘက်မှ နည်းလမ်း ဖြစ်သည်။ ထို့အပြင် အယောက်တိုင်း၏ ဘဝသက်တမ်းကို ဘုရားသခင်က ကြိုတင်ပြဋ္ဌာန်းထားပြီးဖြစ်သည်။ မကျန်းမာမှုတစ်ခုသည် ဆေးပညာရှုထောင့်မှ ကြည့်လျှင် ရောဂါကျွမ်းကောင်း ကျွမ်းနေနိုင်သော်လည်း ဘုရားသခင်၏ ရှုထောင့်အမြင်မှ ကြည့်လျှင် သင်၏ သက်တမ်းသည် မပြီးသေးဘဲ သင်၏အချိန် မကျသေးပါက သင်သေချင်လျှင်ပင် သေ၍မရနိုင်ပေ။ သင့်ထံတွင် ဘုရားသခင်ထံမှ တာဝန်ပေးစေခိုင်းချက်တစ်ခု ရှိပြီး သင်၏ အထူးတာဝန်က မပြီးဆုံးသေးလျှင် သင်သည် သေစေနိုင်လောက်သည်ဟု ယူဆရသော နာမကျန်းမှုတစ်ခု ဖြစ်လျှင်ပင် သေမည် မဟုတ်ပေ။ ဘုရားသခင်က သင့်ကို ခေါ်ဆောင်ဦးမည်မဟုတ်ပေ။ သင်သည် ဆုတောင်းခြင်းနှင့် သမ္မာတရားကို ရှာဖွေခြင်း မပြုလျှင်ပင်၊ ပြီးလျှင် သင်၏ မကျန်းမာခြင်းကို ကုသရန် အာရုံမစိုက်လျှင်ပင် သို့မဟုတ် သင်၏ ကုသမှုကို နှောင့်နှေးနေလျှင်ပင် သေဆုံးမည် မဟုတ်ပေ။ ဤသည်မှာ ဘုရားသခင်ထံမှ အရေးကြီးသော တာဝန်ပေးစေခိုင်းချက်တစ်ခု ရှိထားသော သူတို့အတွက် အထူးသဖြင့် မှန်ကန်သည်။ ၎င်းတို့၏ သာသနာက ပြီးဆုံးခြင်း မရှိသေးသည့်အခါ ၎င်းတို့အပေါ် မည်သည့်ရောဂါပင် ကျရောက်ပါစေ ၎င်းတို့သည် ချက်ချင်း သေဆုံးမည်မဟုတ်။ အထူးတာဝန်ပြီးဆုံးသည့် နောက်ဆုံး အခိုက်အတန့်အထိ အသက်ရှင်လိမ့်မည်။ သင့်တွင် ဤယုံကြည်ခြင်း ရှိသလော။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို ဖတ်ပြီးတဲ့နောက်၊ ကျွန်မ အများကြီး စိတ်သက်သာရာရသွားပြီး စိတ်နှလုံးကလည်း အများကြီး ပိုပြီး ငြိမ်းချမ်းသွားတယ်။ လူတစ်ယောက်ရဲ့ အသက်ရှင်ခြင်းနဲ့ သေဆုံးခြင်း အားလုံးကို ဘုရားသခင်က ကြိုတင်သတ်မှတ်ထားတာပဲ။ ကျွန်မ စိုးရိမ်နေတာက အလကားပါပဲ။ ကျွန်မသမီးက သူ့ရဲ့ အထူးတာဝန်ကို မပြီးမြောက်သေးဘူးဆိုရင်၊ သေလောက်တဲ့ ရောဂါရနေရင်တောင် သေမှာ မဟုတ်ဘူး။ တကယ်လို့ သူ့ရဲ့ အထူးတာဝန်ကို ပြီးမြောက်ခဲ့ပြီဆိုရင်တော့ အချိန်တန်ရင် ကျွန်မ သူ့ကို ဆွဲထားလို့ ရမှာ မဟုတ်ဘူး။ ကျွန်မယောက်ျားနဲ့ အဖေတို့ဆိုရင် ကျန်းမာရေး ကောင်းနေခဲ့ပေမဲ့၊ ရုတ်တရက် နေမကောင်းဖြစ်ပြီး သိပ်မကြာခင်မှာပဲ ဆုံးသွားခဲ့တာကို ကျွန်မ တွေးမိတယ်၊ ယောက္ခမကျတော့ အမြဲတမ်း နေမကောင်းဖြစ်နေပေမဲ့ အသက်ရှစ်ဆယ်ကျော်အထိ အသက်ရှင်ခဲ့သေးတာပဲ။ လူတစ်ယောက် သေဆုံးမယ့် အချိန်က နေမကောင်းဖြစ်တာနဲ့ မသက်ဆိုင်ဘူး။ ဒါက ဘုရားသခင်ရဲ့ အချုပ်အခြာအာဏာ၊ အမိန့်နဲ့ ပြဋ္ဌာန်းချက်တို့အပေါ်မှာပဲ မူတည်တယ်။ ဘုရားနှုတ်ကပတ်တော်တွေနဲ့အညီ ကိစ္စတွေကို ရှုမြင်ရမယ်၊ သမ္မာတရားကို ရှာဖွေရမယ်၊ ပြီးတော့ ဒီအခြေအနေကနေ သင်ခန်းစာတွေ ယူရမယ်လေ။

နောက်ပိုင်းမှာ၊ ဒီလို အခြေအနေမျိုးကို ကျွန်မ ဘာလို့ ရင်ဆိုင်ခဲ့ရတာလဲဆိုတာ နားလည်ဖို့ ရှာဖွေခဲ့တယ်။ “စမ်းသပ်မှုနှင့် စစ်ဆေးမှုတို့ကို ကြုံခြင်းနှင့်သက်ဆိုင်သော အခြေခံသဘောတရားများ” ဆိုတာကို ကျွန်မ တွေ့ခဲ့ပြီး၊ ဘုရားနှုတ်ကပတ်တော် ဒီအပိုဒ်ကို မြင်တွေ့ခဲ့ရတယ်။ “ဘုရားသခင်၌ သူတို့၏ ယုံကြည်ခြင်းတွင် လူတို့ ရှာဖွေကြသည့်အရာမှာ အနာဂတ်အတွက် ကောင်းချီးမင်္ဂလာများကို ရရှိရန်ဖြစ်သည်၊ ဤသည်မှာ သူတို့၏ ယုံကြည်ခြင်းထဲက သူတို့၏ ရည်ရွယ်ချက်ဖြစ်သည်။ လူအပေါင်း၌ ဤရည်ရွယ်ချက်နှင့် မျှော်လင့်ချက် ရှိကြသည်။ သို့သော်လည်း သူတို့၏သဘာဝဗီဇအတွင်းမှ ဖောက်ပြန်ပျက်စီးခြင်းကို စမ်းသပ်မှုများနှင့် စစ်ဆေးခြင်းတို့အားဖြင့် ဖြေရှင်းရမည်ဖြစ်သည်။ သင်တို့အနေဖြင့် သန့်စင်စေခြင်း မခံရသေးသော၊ ဖောက်ပြန်ပျက်စီးခြင်းကို ဖွင့်ပြသော မည်သည့်ကဏ္ဍများတွင်မဆို ယင်းကဏ္ဍများ၌ စစ်ဆေးခြင်းကို သင်ခံရမည်၊ ဤသည်မှာ ဘုရားသခင်၏ အစီအစဉ်ဖြစ်သည်။ ဘုရားသခင်သည် သင့်အတွက် ပတ်ဝန်းကျင်တစ်ခုကို ဖန်တီးပေးသည်၊ သင်၏ဖောက်ပြန်ပျက်စီးခြင်းကို သင်သိနိုင်ရန် ထိုနေရာတွင် သင့်ကို မဖြစ်မနေ အစစ်ဆေးခံစေသည်။ အဆုံးတွင် သင်သည် သင်၏ ရည်ရွယ်ချက်များနှင့် အလိုဆန္ဒများကို စွန့်လွှတ်ရန်၊ ဘုရားသခင်၏ အချုပ်အခြာအာဏာနှင့် အစီအစဉ်ကို ကျိုးနွံနာခံရန် သေသာသေလိုသည့် အနေအထားသို့ ရောက်သည်။ ထို့ကြောင့် အကယ်၍ လူတို့သည် နှစ်အနည်းငယ် စစ်ဆေးခံရခြင်း မရှိပါက၊ အကယ်၍ ၎င်းတို့သည် အတိုင်းအတာတစ်ခုအထိ ဒုက္ခဆင်းရဲခြင်းကို မခံရပါက ၎င်းတို့သည် ၎င်းတို့၏အတွေးများနှင့် စိတ်နှလုံးများထဲမှ ဇာတိပကတိဖောက်ပြန်ပျက်စီးခြင်း၏ ဘောင်ခတ်မှုများကို ဖယ်ရှားနိုင်မည် မဟုတ်ပေ။ လူတို့သည် မိမိတို့၏ စာတန်ဆန်သော သဘာဝ၏ ဘောင်ခတ်မှုများကို ခံနေရသေးသော မည်သည့်ကဏ္ဍများတွင်မဆို၊ ၎င်းတို့၏ ကိုယ်ပိုင် လိုအင်ဆန္ဒများ၊ ၎င်းတို့၏ တောင်းဆိုမှုများ ရှိနေသေးသော မည်သည့်ကဏ္ဍများတွင်မဆို ၎င်းတို့ ဒုက္ခဆင်းရဲခံသင့်သည့် ကဏ္ဍများမှာ ဤသည်တို့ဖြစ်သည်။ ဒုက္ခဆင်းရဲမှတစ်ဆင့်သာ လူတို့သည် သင်ခန်းစာများကို သင်ယူနိုင်ပြီး ယင်းမှာ ၎င်းတို့သည် သမ္မာတရားကို ရနိုင်ကာ ဘုရားသခင်၏ ရည်ရွယ်ချက်များအား နားလည်နိုင်သည်ဟု ဆိုလိုသည်။ အမှန်အားဖြင့် သမ္မာတရားများစွာကို ဆင်းရဲဒုက္ခနှင့် စမ်းသပ်မှုများအား တွေ့ကြုံခြင်းဖြင့် နားလည်ကြခြင်း ဖြစ်သည်။ သက်သောင့်သက်သာရှိပြီး လွယ်ကူသော ပတ်ဝန်းကျင်တစ်ခု၌ ရှိသောအခါ၊ သို့မဟုတ် အခြေအနေများ ကောင်းမွန်နေသောအခါ၌ မည်သူမျှ ဘုရားသခင်၏ ရည်ရွယ်ချက်များကို နားလည်နိုင်ခြင်း၊ ဘုရားသခင်၏ အနန္တတန်ခိုးနှင့် ဉာဏ်ပညာကို အသိအမှတ်ပြုနိုင်ခြင်း၊ သို့မဟုတ် ဘုရားသခင်၏ ဖြောင့်မတ်သော စိတ်သဘောထားကို နားလည်သဘောပေါက်ခြင်း ရှိနိုင်မည် မဟုတ်ပေ။ ထိုအရာမှာ ဖြစ်နိုင်လိမ့်မည် မဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို ဖတ်ပြီးတဲ့နောက်၊ ဘုရားသခင်ရဲ့ ရည်ရွယ်ချက်ကို ကျွန်မ နည်းနည်း ပိုနားလည်သွားတယ်။ လူတွေရဲ့ ယုံကြည်ခြင်းမှာ မစင်ကြယ်မှုတွေ အရမ်းများနေတော့၊ အဲဒါကို စမ်းသပ်မှုတွေနဲ့ စစ်ဆေးခြင်းတွေကတစ်ဆင့် ထုတ်ဖော်ရမယ်။ စစ်ဆေးခြင်းကတစ်ဆင့်သာ လူတစ်ယောက်က သူ့ရဲ့ စစ်မှန်တဲ့ ဝိညာဉ်ရင့်ကျက်မှုကို ပြသနိုင်တယ်၊ အဲဒီတော့မှသာ သူတို့ရဲ့ ဖောက်ပြန်ပျက်စီးမှုကို သူတို့ သိလာနိုင်မှာပေါ့။ အရင်တုန်းကဆိုရင် ကျွန်မက အရာရာကို စွန့်လွှတ်နိုင်တယ်၊ ကိုယ့်ကိုယ်ကိုယ် အသုံးခံပြီး ကိုယ့်တာဝန်ကို ထမ်းဆောင်နိုင်ခဲ့တယ်။ ဘုရားနှုတ်ကပတ်တော် စာအုပ်တွေ သယ်ယူရတဲ့ အန္တရာယ်များတဲ့ တာဝန်ကိုတောင် ကျွန်မ ခေါင်းမရှောင်ခဲ့ဘူး၊ ကိုယ့်ကလေးကိုလည်း ဘုရားသခင် ရှေ့မှောက် ခေါ်ဆောင်ခဲ့တယ်၊ ဒါကြောင့် ကျွန်မရဲ့ လိုက်စားမှုမှာ တကယ်ကို ကောင်းကောင်း လုပ်နေတယ်လို့ ထင်ခဲ့တာ။ ကျွန်မရဲ့ စွန့်လွှတ်အနစ်နာခံမှုတွေ၊ အသုံးခံမှုတွေကို ဘုရားသခင် မြင်တွေ့ပြီး ကျွန်မတို့ကို သနားကရုဏာ ဆက်ပြပြီး သေချာပေါက် စောင့်ရှောက်ပြီး ကာကွယ်ပေးမယ်လို့ ထင်ခဲ့တာပေါ့။ ဒါပေမဲ့ သမီးက နှလုံးရောဂါရပြီး ခဏခဏ ဖောက်လာပြီး အားနည်းလာတဲ့အခါ၊ ဘုရားသခင်ရဲ့ ဂရုစိုက်မှုနဲ့ ကာကွယ်စောင့်ရှောက်မှုကို ကျွန်မ မမြင်တွေ့နိုင်တော့ဘဲ ကျွန်မရဲ့ စစ်မှန်တဲ့ ဝိညာဉ်ရင့်ကျက်မှုက ထုတ်ဖော်ခံလိုက်ရတယ်။ ကျွန်မ အပျက်သဘောဆောင်လာပြီး မကျေမချမ်း ဖြစ်လာတယ်။ အရင်က ကျွန်မရဲ့ စွန့်လွှတ်အနစ်နာခံမှုတွေနဲ့ အသုံးခံမှုတွေကို ထုတ်ပြောပြီး ဘုရားသခင်နဲ့ ငြင်းခုံဖို့တောင် ကြိုးစားခဲ့တယ်၊ ပြီးတော့ ကိုယ့်တာဝန်မှာ စိတ်မနှစ်နိုင်တော့ဘူး။ ဘုရားသခင်ကို ကျွန်မ ယုံကြည်တာက တကယ်တော့ သူ့ဆီကနေ ကျေးဇူးတော်နဲ့ အကျိုးအမြတ်တွေ ရချင်လို့ဆိုတာနဲ့၊ ကျွန်မက ဘုရားသခင်ကို စိတ်ရင်းမှန်နဲ့ ယုံကြည်ပြီး သမ္မာတရားကို လိုက်စားတဲ့သူတစ်ယောက် တကယ် မဟုတ်ခဲ့ဘူးဆိုတာတွေကို မြင်လိုက်ရတယ်။ အဲဒီတော့မှ ကျွန်မသမီးရဲ့ ရောဂါထဲမှာ ဘုရားသခင်ရဲ့ အပင်ပန်းခံရတဲ့ ရည်ရွယ်ချက်တွေ ပါရှိနေတယ်ဆိုတာနဲ့ ကျွန်မမှာရှိတဲ့ ဖောက်ပြန်ပျက်စီးမှုတွေနဲ့ မစင်ကြယ်မှုတွေကို သန့်စင်ပြီး ပြောင်းလဲဖို့အတွက် ဘုရားသခင်က ဒီအခြေအနေတွေကို စီစဉ်ပေးခဲ့တာဆိုတာကို သဘောပေါက်လိုက်တယ်။ ကျွန်မ ဆက်ပြီး အပျက်သဘောမဆောင်နိုင်တော့သလို အတိုက်အခံ မလုပ်နိုင်တော့ဘူး။ ကျွန်မယုံကြည်ခြင်းရဲ့ မှားယွင်းတဲ့ ရည်ရွယ်ချက်တွေ၊ အမြင်တွေကို ဖြေရှင်းဖို့ ဘုရားနှုတ်ကပတ်တော်ကို ဖတ်ရှုရပါမယ်။ ဘုရားသခင်ရဲ့ ရည်ရွယ်ချက်ကို နားလည်ပြီးတဲ့နောက်၊ ကျွန်မ နည်းနည်း ကျိုးနွံနာခံနိုင်လာတယ်၊ ရင်ထဲက နာကျင်မှုလည်း သက်သာသွားတယ်။

အဲဒီနောက် ဘုရားနှုတ်ကပတ်တော် နောက်ထပ် နှစ်ပိုဒ်ကို ကျွန်မ ဖတ်ခဲ့တယ်။ “သင်၏သားသမီးများ နာမကျန်းဖြစ်ခြင်း ကင်းရန်အတွက်၊ သင်၏ခင်ပွန်းက အလုပ်ကောင်း ရှိရန်အတွက်၊ သင်၏သားက ဇနီးကောင်း တစ်ဦးကို ရရန်အတွက်၊ သင့်သမီးက ရည်မွန်သော ခင်ပွန်းတစ်ဦးကို ရရန်အတွက်၊ သင့် နွားများနှင့် မြင်းများက မြေကိုကောင်းစွာ ထွန်ယက်ရန်အတွက်၊ သင်၏ ကောက်ပဲသီးနှံများ အတွက် တစ်နှစ်ပတ်လုံး ရာသီဥတု ကောင်းမွန်ရန်အတွက်၊ သင် လိုက်စားသည့်အရာမှာ ဘုရားသခင်ကို ယုံကြည်ပြီးနောက် ငြိမ်သက်ခြင်း ရရှိနိုင်ရန်ဖြစ်သည်။ ဤသည်မှာ သင် လိုက်စားသောအရာ ဖြစ်သည်။ သင်၏ လိုက်စားခြင်းမှာ သက်သောင့်သက်သာဖြင့် အသက်ရှင်ရန်၊ သင့်မိသားစုပေါ်သို့ မတော်တဆမှုများ မကျရောက်ရန်အတွက်၊ သင့်အနား လေပြေဖြတ်သွားရန်အတွက်၊ သင့်မျက်နှာကို မြေမှုန် မထိစေရန်အတွက်၊ သင့်မိသားစု၏ ကောက်ပဲသီးနှံများ ရေလွှမ်းမိုးခြင်း မခံရစေရန်အတွက်၊ မည်သည့် သဘာဝဘေးအန္တရာယ်ကမျှ သင့်ကို မထိခိုက်စေရန်အတွက်၊ ဘုရားသခင်၏ ထွေးပိုက်မှုထဲတွင် အသက်ရှင်ရန်၊ ဇိမ်ရှိသော အသိုက်အမြုံထဲတွင် နေထိုင်ရန် ဖြစ်သည်။ သင်ကဲ့သို့သော ဇာတိပကတိကို အမြဲလိုက်စားသည့် သတ္တိကြောင်သူ တစ်ဦးဖြစ်သည့် သင်သည် စိတ်နှလုံးတစ်ခု ရှိပါသလော၊ သင်သည် စိတ်ဝိညာဉ် ရှိပါသလော။ သင်သည် သားရဲတစ်ကောင် မဟုတ်လော။ အပြန်အလှန်အနေဖြင့် မည်သည့်အရာကိုမျှ မတောင်းဆိုဘဲ၊ စစ်မှန်သော လမ်းခရီးကို သင့်အား ငါပေးခဲ့သည်၊ သို့သော် သင်သည် မလိုက်စားပေ။ သင်သည် ဘုရားသခင်ကို ယုံကြည်သော သူများထဲမှ တစ်ဦးလော။ ငါသည် သင့်အပေါ် စစ်မှန်သော လူ့အသက်တာကို အပ်နှင်းသော်လည်း၊ သင်သည် မလိုက်စားပေ။ သင်သည် ဝက်များ၊ ခွေးများနှင့် မည်သည့် ကွာခြားမှုမျှမရှိသလော။ ဝက်များသည် လူ့အသက်တာကို မလိုက်စားကြပေ၊ ၎င်းတို့သည် သန့်ရှင်းစေခြင်းကို မလိုက်စားသကဲ့သို့၊ အသက်တာက မည်သည့်အရာဖြစ်သည်ကို ၎င်းတို့နားမလည်ကြပေ။ နေ့စဉ်တွင် ၎င်းတို့ ဝသည်ထိစားပြီးနောက်၊ ၎င်းတို့ အိပ်ရုံသာပြုကြသည်။ ငါသည် သင့်အား မှန်သော လမ်းခရီးကို ပေးပြီးဖြစ်သော်လည်း၊ သင်သည် ယင်းကို မရယူသေးပေ။ သင်သည် လက်ချည်းသက်သက် ဖြစ်ပေသည်။ သင်သည် ဤဘဝမျိုး၊ ဝက်တစ်ကောင်၏ဘဝမျိုးတွင် ဆက်လက် အသက်ရှင်ရန် လိုလားနေပါသလော။ ထိုသို့သောလူများ အသက်ရှင်ခြင်း၏ အရေးပါမှုမှာ အဘယ်နည်း။ သင်၏ အသက်တာသည် အထင်သေးဖွယ် ဖြစ်သကဲ့သို့ ရှက်ဖွယ်ဖြစ်သည်၊ သင်သည် ညစ်ညမ်းမှုနှင့် ကိုယ်ကျင့်သိက္ခာ ကင်းမဲ့မှုအလယ်တွင် အသက်ရှင်ပြီး၊ သင်သည် မည်သည့် ရည်မှန်းချက်များကိုမျှ မလိုက်စားပေ။ သင့်ဘဝသည် အားလုံးထဲတွင် ရှက်ဖွယ်အကောင်းဆုံး ဖြစ်သည်မဟုတ်လော။ ဘုရားသခင်ကို သင်ရင်ဆိုင်ဝံ့သလော။ ဤနည်းဖြင့် သင် ဆက်လက် တွေ့ကြုံပါက၊ သင်သည် မည်သည့်အရာကိုမျှ မရရှိဘဲ ဖြစ်လိမ့်မည် မဟုတ်လော။ သင့်ထံ မှန်ကန်သောလမ်းခရီးကို ပေးထားပြီး ဖြစ်သော်လည်း၊ နောက်ဆုံးတွင် သင်သည် ယင်းကို ရရှိနိုင်ခြင်း ရှိမရှိဆိုသည်မှာ သင်၏ ကိုယ်ရေးကိုယ်တာ လိုက်စားမှုအပေါ် မူတည်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) “လူအချို့တို့သည် ဘုရားသခင်ကို ယုံကြည်ခြင်းက သူတို့အား ကောင်းချီးမင်္ဂလာများ ယူဆောင်လာမည်ကို မြင်လျှင်မြင်ချင်း အားမာန်ဖြင့် ပြည့်ဝလာကြသော်လည်း၊ စစ်ဆေးခြင်းများကို သူတို့ခံဖို့လိုအပ်ကြောင်း ၎င်းတို့ မြင်လျှင်မြင်ချင်း အားအင်အလုံးစုံ ပျောက်ဆုံးသွားကြသည်။ ထိုအရာမှာ ဘုရားသခင်ကို ယုံကြည်ခြင်းလော။ နောက်ဆုံးတွင် သင်သည် သင်၏ယုံကြည်ခြင်း၌ ဘုရားသခင်၏ ရှေ့မှောက်တွင် လုံးလုံးလျားလျားနှင့် အကြွင်းမဲ့ ကျိုးနွံနာခံခြင်းကို ရရှိရမည်။ သင်သည် ဘုရားသခင်ကို ယုံကြည်သော်လည်း၊ သူ့အပေါ် တောင်းဆိုချက်များ ရှိနေသေးသည်၊ သင်မစွန့်ပယ်နိုင်သော ဘာသာရေးအယူအဆများစွာ၊ သင်လက်မလွှတ်နိုင်သော ပုဂ္ဂိုလ်ရေးရာ အကျိုးအမြတ်များ ရှိနေသေးပြီး၊ ဇာတိပကတိ ကောင်းချီးမင်္ဂလာများကို ရှာဖွေနေသေးကာ ဘုရားသခင်ကို သင်၏ဇာတိခန္ဓာအား ကယ်မစေရန်၊ သင်၏စိတ်ဝိညာဉ်အား ကယ်တင်စေရန် အလိုရှိနေသေးသည်၊ ဤအရာများအားလုံးမှာ မှားယွင်းသောအမြင်ရှိသည့် လူတို့၏ အပြုအမူများပင် ဖြစ်သည်။ ဘာသာရေးယုံကြည်ချက်များနှင့် လူတို့သည် ဘုရားသခင်၌ ယုံကြည်ခြင်း ရှိကြသော်လည်း၊ ၎င်းတို့သည် မိမိစိတ်သဘောထားများ ပြောင်းလဲရန်အတွက် မကြိုးပမ်းကြသည့်အပြင်၊ ဘုရားသခင်အား သိကျွမ်းခြင်းကို ရရှိအောင် အားမထုတ် ကြဘဲ ၎င်းတို့၏ဇာတိပကတိ အကျိုးအမြတ်များကိုသာ ရှာဖွေကြသည်။ သင်တို့အထဲမှ လူများစွာတို့၌ ဘာသာရေးခံယူချက် အမျိုးအစားနှင့် သက်ဆိုင်သည့် ယုံကြည်မှုများ ရှိကြသည်။ ဤသည်မှာ ဘုရားသခင်အား စစ်မှန်သော ယုံကြည်ခြင်း မဟုတ်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်ခြင်းသို့ ရောက်မည့်သူများသည် စစ်ဆေးခြင်းကို ခံကြရမည်) ဘုရားသခင် ဖော်ပြထားတာက ကျွန်မရဲ့ အခြေအနေ အတိအကျပါပဲ။ အကူအညီမဲ့ပြီး နာကျင်နေချိန်မှာ ဘုရားသခင်ကို ကျွန်မ ယုံကြည်လာခဲ့တယ်၊ ပြီးတော့ ဘုရားသခင်ရဲ့ ကျေးဇူးတော်နဲ့ ကောင်းချီးတွေကို မြင်တွေ့ခဲ့ရတယ်၊ ဒါကြောင့် ကျွန်မကို ကူညီဖို့နဲ့ အခက်အခဲတွေကို သက်သာစေဖို့ အားကိုးလို့ရတဲ့သူအနေနဲ့ ဘုရားသခင်ကို ဆက်ဆံခဲ့တယ်။ အထူးသဖြင့် ယောက်ျားဆုံးပြီး သမီးနဲ့ နှစ်ယောက်တည်း ကျန်ခဲ့တဲ့အချိန်မှာဆိုရင်၊ ဘုရားသခင်ကို ကျွန်မရဲ့ နောက်ဆုံး မျှော်လင့်ချက်အနေနဲ့ ပိုပြီးတော့တောင် သတ်မှတ်ခဲ့တာပေါ့။ ဘုရားသခင်ကို စိတ်ရင်းမှန်နဲ့ ယုံကြည်ပြီး ကိုယ့်တာဝန်တွေကို ကောင်းကောင်းမွန်မွန် ထမ်းဆောင်နေသရွေ့၊ ဘုရားသခင်က ကျွန်မတို့ကို ကာကွယ်ပြီး ဘေးကင်းအောင် စောင့်ရှောက်ပေးလိမ့်မယ်လို့ ယုံကြည်ခဲ့တယ်။ ဒီလို အယူအဆတွေနဲ့ ဘုရားသခင်ကို ကျွန်မ ယုံကြည်ခဲ့တယ်၊ ဒါကြောင့် ဘုရားသခင်က ကျွန်မတို့ကို စောင့်ရှောက်ကာကွယ်ပြီး ကံဆိုးမှုတွေ မကြုံရတဲ့အခါ ကျွန်မက စွန့်လွှတ်ပြီး ကိုယ့်ကိုယ်ကိုယ် အသုံးခံဖို့ ဆန္ဒရှိခဲ့တယ်၊ တာဝန်တွေ ထမ်းဆောင်ဖို့လည်း စိတ်အားထက်သန်ခဲ့တာပေါ့။ ကျွန်မကလေးရဲ့ နှလုံးရောဂါက ပိုဆိုးလာပြီး ဘုရားသခင်က သူ့ကို မကုသပေးတာကို မြင်တော့၊ ကျွန်မ စိတ်ဓာတ်ကျပြီး စိတ်ပျက်သွားတယ်၊ ကျွန်မရဲ့ သဘောထားက ချက်ချင်းကို ပြောင်းလဲသွားတယ်။ အပျက်သဘောဆောင်ခြင်းတွေနဲ့ ညည်းညူခြင်းတွေ ပေါ်ထွက်လာတယ်၊ ဘုရားသခင်နဲ့ ငြင်းခုံဖို့ ကျွန်မရဲ့ စွန့်လွှတ်အနစ်နာခံမှုတွေနဲ့ အသုံးခံမှုတွေကိုတောင် ထုတ်ပြောခဲ့တယ်၊ ဘုရားသခင်က ကျွန်မတို့ကို ဒီလို မဆက်ဆံသင့်ဘူးလို့ ထင်ခဲ့တာလေ။ ကိုယ့်တာဝန်တွေမှာ စိတ်မနှစ်ချင်တော့ဘူး။ ဘုရားသခင်အပေါ် အပျက်သဘောဆောင်ပြီး အတိုက်အခံ ဖြစ်လာတယ်။ ကျွန်မရဲ့ အခက်အခဲတွေကို ဖြေရှင်းဖို့ ဘုရားသခင်ကို အသုံးချရုံသက်သက်အတွက်၊ ပြီးတော့ ဘုရားသခင်က ကျွန်မတို့ကို စောင့်ရှောက်ကာကွယ်ပြီး အေးချမ်းတဲ့ ဘဝတွေ ပေးသနားဖို့အတွက် ယုံကြည်နေခဲ့တာဆိုတာ အဲဒီတော့မှ မြင်လိုက်ရတယ်။ ကျွန်မရဲ့ နှစ်နဲ့ချီတဲ့ စွန့်လွှတ်အနစ်နာခံမှုတွေနဲ့ အသုံးခံမှုတွေက လုံးဝ စိတ်ရင်းအမှန် မဟုတ်ခဲ့ဘူး။ ဘုရားသခင်အပေါ်မှာ ကျိုးကြောင်းမဆီလျော်တဲ့ တောင်းဆိုမှုတွေ၊ လွန်ကဲတဲ့ လိုအင်ဆန္ဒတွေ အပြည့်ရှိနေခဲ့တာ။ ဘုရားသခင်ကို လှည့်စားဖို့၊ ဘုရားနဲ့ အပေးအယူလုပ်ဖို့ ကြိုးစားနေခဲ့တာပဲ။ တကယ်ကို ဆင်ခြင်တုံတရား ကင်းမဲ့နေခဲ့တာပဲ။ ဘုရားသခင်ကို စပြီး ယုံကြည်ခါစတုန်းက ကျွန်မရဲ့ ဝိညာဉ်ရင့်ကျက်မှုက သေးငယ်တယ်၊ ပြီးတော့ ဘုရားသခင်က သနားကရုဏာနဲ့ ကျွန်မတို့ကို ကျေးဇူးတော်တချို့ ပေးသနားခဲ့တယ်။ ဒါက ဘုရားသခင်ရဲ့ အထူးကျေးဇူးတော် ဖြစ်နေပြီပဲ၊ ဒါပေမဲ့ ကျွန်မရဲ့ လောဘက ဘယ်တော့မှ မပြည့်ဝခဲ့ဘူး။ ဘုရားသခင်က ကျေးဇူးတော်ချပေးနေတာကိုပဲ အမြဲတမ်း လိုချင်ခဲ့တယ်၊ ဘုရားသခင်ရဲ့ ကျေးဇူးတော်ကို မမြင်ရတဲ့အခါ သူ့အပေါ် ရန်လိုလာခဲ့တယ်။ ကျွန်မက တကယ်ကို လူ့သဘာဝ မရှိခဲ့တာပဲ။ ဘုရားသခင်ရဲ့ နောက်ဆုံးသောကာလ အမှုတော်ကို လက်ခံပြီး၊ ဘုရားနှုတ်ကပတ်တော်တွေကို နေ့တိုင်း ဖတ်နေခဲ့ပေမဲ့၊ အယူဝါဒအရတော့ ဘုရားသခင်ဟာ လူတွေကို တရားစီရင်ပြီး သန့်စင်ပေးတဲ့ အမှုတော်ကို လုပ်ဆောင်နေတယ်ဆိုတာ နားလည်ခဲ့ပေမဲ့ ယုံကြည်ခြင်းအပေါ် ကျွန်မရဲ့ အမြင်တွေက ကျေးဇူးတော်ခေတ်မှာပဲ ရပ်တန့်နေခဲ့တယ်။ ဘုရားသခင်ဆီကနေ ကျေးဇူးတော်နဲ့ ကောင်းချီးတွေကိုပဲ ဆက်တောင်းဆိုချင်နေခဲ့တာ။ ဘာသာရေးအသိုင်းအဝိုင်းက မုန့်ကိုပဲ အဝစားတဲ့သူတွေနဲ့ ကျွန်မက ဘာမှမကွာဘူးလေ၊ ဘာသာတရားကိုပဲ ယုံကြည်တဲ့ မယုံကြည်သူတစ်ယောက်ပေါ့။ ဒီလိုယုံကြည်မှုမျိုးနဲ့သာ ဆက်သွားနေရင် သမ္မာတရားကို ဘယ်တော့မှ ရမှာမဟုတ်ဘူး၊ ကျွန်မရဲ့ စိတ်သဘောထားလည်း ပြောင်းလဲမှာ မဟုတ်ဘူး၊ ပြီးတော့ နောင်တမရရင် ဘယ်တော့မှ ကယ်တင်ခံရမှာ မဟုတ်ဘူးလေ။

နောက်ပိုင်းမှာ ဘုရားနှုတ်ကပတ်တော် တစ်ပိုဒ်ကို ကျွန်မ ဖတ်ပြီး၊ ဘုရားသခင်ရဲ့ မေတ္တာနဲ့ပတ်သက်ပြီး စင်စင်ကြယ်ကြယ် နားလည်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် ၎င်းတို့ စိတ်နှလုံးထဲရှိ ဘုရားသခင်နှင့် သဟဇာတမဖြစ်သည့်၊ သို့မဟုတ် သူ့အပေါ် အထင်လွဲမှုဖြစ်သည့် မည်သည့်အရာကိုမဆို မကြာခဏ ဆန်းစစ်ရမည်။ အထင်လွဲမှုများသည် မည်သို့ ထွက်ပေါ်လာသနည်း။ အဘယ်ကြောင့် ဘုရားသခင်ကို လူတို့ အထင်လွဲကြသနည်း။ (၎င်းတို့၏ ကိုယ်ကျိုးစီးပွား ထိခိုက်သောကြောင့်ဖြစ်ပါသည်။) ဂျူးလူမျိုးများက ယုဒပြည်မှ ပြည်နှင်ဒဏ်ခံရသည့် အဖြစ်များကို လူတို့ မြင်ပြီးနောက်တွင် နာကျင်ခံစားရပြီး ‘အစပထမတွင် ဘုရားသခင်က ဣသရေလလူမျိုးများကို အလွန်ချစ်ခဲ့သည်။ သူတို့ကို အဲဂုတ္တုပြည်မှ ပင်လယ်နီကို ဖြတ်လျက် ခေါ်ဆောင်ခဲ့သည်၊ ကောင်းကင်မှ မန္နနှင့် သောက်ဖို့ စမ်းရေကို ပေးခဲ့ပြီးနောက် သူတို့ကို ဦးဆောင်ဖို့ ပညတ်တရားများ ကိုယ်တိုင်ကိုယ်ကျ ပေးခဲ့ပြီး မည်သို့ အသက်ရှင်ရမည်ကို သွန်သင်ပေးခဲ့သည်။ လူအတွက် ဘုရားသခင်၏ မေတ္တာမှာ ပေါများကြွယ်ဝနေခဲ့သည်။ ထိုစဉ်အချိန်က အသက်ရှင်ခဲ့သည့် လူများသည် အလွန်ကောင်းချီးခံစားခဲ့ရသည်။ ဘုရားသခင်၏ သဘောထားက မျက်တောင်တစ်ချက်အခတ်တွင် မည်သို့များ ပြောင်းပြန်ဖြစ်သွားရသနည်း။ သူ၏ ချစ်ခြင်းမေတ္တာအားလုံး မည်သည့်နေရာသို့ ရောက်သွားသနည်း’ဟု ဆိုကြသည်။ လူတို့၏ စိတ်ခံစားချက်များက ဤအရာကို မကျော်လွန်နိုင်သကဲ့သို့ ‘ဘုရားသခင်သည် ချစ်ခြင်းမေတ္တာ ဟုတ်ပါသလား၊ မဟုတ်ပါသလား။ ဣသရေလလူမျိုးများအပေါ် သူ၏ နဂိုမူလ သဘောထားသည် အဘယ်ကြောင့် ထင်သာမြင်သာ မရှိတော့ပါသနည်း။ သူ၏ မေတ္တာသည် သဲလွန်စမကျန်ဘဲ ပျောက်ကွယ်သွားပေပြီ။ သူသည် လုံးဝ ချစ်ခြင်းမေတ္တာတစ်ခုတလေ ရှိပါသေးသလား’ဟု ဆိုလျက် စတင်သံသယရှိကြသည်။ ဤသည်မှာ လူတို့၏ အထင်လွဲမှုများ စတင်သည့်နေရာ ဖြစ်သည်။ လူတို့ အထင်လွဲမှုများဖြစ်ပေါ်သည့် ဆက်စပ်အခြေအနေမှာ အဘယ်နည်း။ ဘုရားသခင်၏ လုပ်ရပ်များက လူတို့၏ အယူအဆများ၊ စိတ်ကူးများနှင့် သဟဇာတမဖြစ်သောကြောင့် ဖြစ်နိုင်မည်လော။ ဤအချက်သည် လူတို့အား ဘုရားသခင်ကို အထင်လွဲစေသည့်အရာ ဖြစ်သလော။ လူတို့ ဘုရားသခင်ကို အထင်လွဲသည့် အကြောင်းရင်းမှာ သူ၏ ချစ်ခြင်းမေတ္တာအပေါ် ၎င်းတို့၏ အဓိပ္ပာယ်ဖွင့်ဆိုချက်အား ၎င်းတို့ ကန့်သတ်ထားသောကြောင့် ဖြစ်သည် မဟုတ်လော။ ၎င်းတို့က ‘ဘုရားသခင်သည် ချစ်ခြင်းမေတ္တာ ဖြစ်သည်။ ထို့ကြောင့် သူသည် လူတို့ကို စောင့်ရှောက်ကာ ကွယ်ကာသင့်ပြီး ကျေးဇူးတော်နှင့် ကောင်းချီးများ ပုံပေးသင့်သည်။ ဤသည်မှာ ဘုရားသခင်၏ မေတ္တာ ဖြစ်သည့်အရာဖြစ်၏။ ဘုရားသခင်က လူတို့ကို ဤသို့ချစ်သောအခါ ငါ နှစ်သက်သည်။ ဘုရားသခင်က လူတို့ကို ပင်လယ်နီဖြတ်လျက် ဦးဆောင်ခဲ့ချိန်တွင် သူတို့ကို သူမည်မျှချစ်သည်ကို ငါ အထူးသဖြင့် မြင်ရသည်။ ထိုအချိန်က လူများသည် အလွန် ကောင်းချီးခံစားခဲ့ရသည်။ ငါသည် သူတို့ထဲမှ တစ်ယောက် ဖြစ်ချင်သည်’ဟု တွေးကြ၏။ သင်သည် ဤဇာတ်ကြောင်းကို စွဲလမ်းသည့်အခါ ထိုအဖြစ်ပျက်တွင် ဘုရားသခင် ထုတ်ဖော်ခဲ့သည့် မေတ္တာကို အမြင့်မားဆုံးသော သမ္မာတရားအဖြစ်လည်းကောင်း၊ သူ၏ အနှစ်သာရနှင့်ဆိုင်သည့် တစ်ခုတည်းသော ပြယုဂ်အဖြစ်လည်းကောင်း သဘောထားမိလေသည်။ သင်၏ စိတ်နှလုံးထဲတွင် သူ့အပေါ် သင်၏ အဓိပ္ပာယ်ဖွင့်ဆိုချက်အား သင်ကန့်သတ်မိကာ ထိုအခိုက်အတန့်တွင် ဘုရားသခင် လုပ်ဆောင်ခဲ့သည့် အရာတိုင်းကို အမြင့်ဆုံးသော သမ္မာတရားအဖြစ် သဘောထားလေသည်။ ဤသည်မှာ ဘုရားသခင်၏ နှစ်သက်ဖွယ်အကောင်းဆုံးသော ဘက်ဖြစ်ပြီး လူတို့အား သူ့ကို လေးစားရိုသေ၍ ကြောက်ရွံ့ရန် အလှုံ့ဆော်ဆုံးသောအရာဖြစ်ကာ ဤသည်မှာ ဘုရားသခင်၏ ချစ်ခြင်းမေတ္တာဖြစ်သည်ဟု သင် တွေးထင်၏။ အမှန်တွင် ဘုရားသခင်၏ လုပ်ရပ်များကိုယ်၌က အပြုသဘောဆောင်သော်လည်း သင်၏ ကန့်သတ်ထားသည့် အဓိပ္ပာယ်ဖွင့်ဆိုချက်များကြောင့် ယင်းတို့သည် သင့်စိတ်ထဲ၌ အယူအဆများဖြစ်လာပြီး ဘုရားသခင်ကို သင် သတ်မှတ်သည့် အခြေခံအကြောင်းရင်းတစ်ခု ဖြစ်လာသည်။ ယင်းတို့က ဘုရားသခင်၏ ချစ်ခြင်းမေတ္တာမှာ သနားကရုဏာ၊ ဂရုစိုက်ခြင်း၊ ကွယ်ကာခြင်း၊ လမ်းပြခြင်း၊ ကျေးဇူးတော်နှင့် ကောင်းချီးများထက် အခြားမည်သည့်အရာမျှ မဟုတ်သည့်အလား သင့်အား ဘုရားသခင်၏ ချစ်ခြင်းမေတ္တာမှာ ထိုမျှသာဖြစ်သည့်အလား အထင်လွဲစေ၏။ သင်သည် ချစ်ခြင်းမေတ္တာ၏ ဤသွင်ပြင်လက္ခဏာများကို အဘယ်ကြောင့် အလွန်ချစ်ခင်မြတ်နိုးသနည်း။ အဘယ်ကြောင့်ဆိုသော် ယင်းသည် သင်၏ ကိုယ်ကျိုးစီးပွားနှင့် ဆက်နွှယ်သောကြောင့် ဖြစ်သည်။ (ဟုတ်ပါသည်။) မည်သည့် ကိုယ်ကျိုးစီးပွားနှင့် ယင်းသည် ဆက်နွှယ်ပါသနည်း။ (ဇာတိပကတိ၏ အပျော်အပါးများနှင့် သက်သောင့်သက်သာဖြစ်သော ဘဝတစ်ခု ဖြစ်သည်။) လူတို့သည် ဘုရားသခင်ကို ယုံကြည်ကြသည့်အခါ သူ့ထံမှ ဤအရာများကို ရလိုကြသော်လည်း အခြားအရာများကို မရလိုကြချေ။ တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်ခြင်းများ၊ စစ်ဆေးခြင်း၊ ဘုရားသခင်အတွက် ဆင်းရဲဒုက္ခခံခြင်း၊ အမှုအရာများကို စွန့်ခြင်းနှင့် မိမိတို့ကိုယ်ကို အသုံးခံခြင်း သို့မဟုတ် မိမိတို့ကိုယ်ပိုင် အသက်များကိုပင် စတေးခြင်းတို့ကို လူတို့က မစဉ်းစားချင်ကြချေ။ ဘုရားသခင်၏ မေတ္တာ၊ ဂရုစိုက်ခြင်း၊ ကွယ်ကာခြင်းနှင့် လမ်းပြခြင်းတို့ကိုသာ လူတို့ မွေ့လျော်ခံစားလိုကြ၏။ ထို့ကြောင့် ဘုရားသခင်၏ မေတ္တာကို သူ၏ အနှစ်သာရနှင့်ဆိုင်သည့် တစ်ခုတည်းသော ထူးခြားသော လက္ခဏာတစ်ခုနှင့် သူ၏ တစ်ခုတည်းသော အနှစ်သာရအဖြစ်သာ အဓိပ္ပာယ်ဖွင့်ဆိုကြလေသည်။ ဣသရေလလူမျိုးများကို ပင်လယ်နီဖြတ်သန်း၍ ဦးဆောင်လမ်းပြခဲ့ချိန်တွင် ဘုရားသခင် လုပ်ဆောင်ခဲ့သည့် အရာများသည် လူတို့အယူအဆများ၏ အရင်းအမြစ် ဖြစ်လာခဲ့သည် မဟုတ်လော။ (ဖြစ်လာခဲ့ပါသည်။) ဤအရာက ဘုရားသခင်နှင့် ပတ်သက်၍ လူတို့ အယူအဆများကို ဖြစ်ပေါ်သည့် ဆက်စပ်အခြေအနေတစ်ခုကို ဖြစ်ပေါ်စေသည်။ ဘုရားသခင်နှင့် ပတ်သက်၍ အယူအဆများ လူတို့ ဖြစ်ပေါ်သည့်အခါ ဘုရားသခင်၏ အမှုတော်နှင့် စိတ်သဘောထားတို့အပေါ် စစ်မှန်သည့် သိနားလည်မှုကို ၎င်းတို့ ရရှိနိုင်သလော။ ၎င်းတို့ နားလည်လိမ့်မည် မဟုတ်သည်သာမက အဓိပ္ပာယ်ကောက်လွဲလိမ့်မည်ဖြစ်ကာ ထိုအရာနှင့်ပတ်သက်၍ အယူအဆများ ဖြစ်ပေါ်ကြလိမ့်မည်မှာ သိသာပေသည်။ ဤအရာက လူ၏ သိနားလည်မှုသည် အလွန် ကျဉ်းမြောင်းပြီး စစ်မှန်သည့် သိနားလည်မှုမဟုတ်သည်ကို သက်သေပြ၏။ အကြောင်းမှာ ယင်းသည် သမ္မာတရား မဟုတ်ဘဲ ဘုရားသခင်ကို လူတို့က မိမိတို့၏ ကိုယ်ပိုင်အယူအဆများ၊ စိတ်ကူးများနှင့် တစ်ကိုယ်ကောင်းဆန်သော စိတ်ဆန္ဒများကို အခြေခံ၍ ပိုင်းခြားစိတ်ဖြာပြီး အဓိပ္ပာယ်ကောက်သည့် ချစ်ခြင်းမေတ္တာနှင့် သိနားလည်မှုမျိုး ဖြစ်သည်။ ယင်းသည် ဘုရားသခင်၏ စစ်မှန်သော အနှစ်သာရနှင့် သဟဇာတမဖြစ်ပေ။ ဘုရားသခင်က လူတို့ကို သနားကရုဏာ၊ ကယ်တင်ခြင်း၊ ဂရုစိုက်ခြင်း၊ ကွယ်ကာခြင်းတို့အပြင် ၎င်းတို့ ဆုတောင်းချက်များကို နားညောင်းခြင်းအားဖြင့် ချစ်ခြင်းထက် အခြား မည်သည့်နည်းလမ်းများဖြင့် ချစ်သေးသနည်း။ (ရိုက်နှက်ဆုံးမခြင်း၊ ဆုံးမပဲ့ပြင်ခြင်း၊ ပြုပြင်ခြင်း၊ တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်ခြင်းများနှင့် စစ်ဆေးခြင်းတို့ဖြင့် ဖြစ်သည်။) မှန်ပေ၏။ ဘုရားသခင်သည် သူ၏ မေတ္တာကို အလျှံပယ် နည်းလမ်းများဖြင့် ပြသသည်။ ရိုက်ခြင်း၊ ဆုံးမပဲ့ပြင်ခြင်း၊ အပြစ်တင်ခြင်းအားဖြင့်၊ ပြီးလျှင် တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်မှုများ၊ စစ်ဆေးခြင်း စသည်တို့ဖြင့် ဖြစ်သည်။ ဤအရာအားလုံးမှာ ဘုရားမေတ္တာ၏ သွင်ပြင်လက္ခဏာများ ဖြစ်သည်။ ဤရှုထောင့်အမြင်သည်သာ ပြည့်စုံပြီး သမ္မာတရားနှင့် ကိုက်ညီ၏။ ဤအရာကို သင် နားလည်ပါက သင့်ကိုယ်သင် ဆန်းစစ်ပြီး ဘုရားသခင်အပေါ် အထင်လွဲမှုများ သင် ရှိသည်ဟု သဘောပေါက်ပါက သင်၏ လွဲချော်နေခြင်းကို သင် သတိပြုမိနိုင်ကာ မည်သည့်နေရာတွင် သင် မှားသွားခဲ့သည်ကို ကောင်းစွာ သုံးသပ်ဆင်ခြင်နိုင်သည် မဟုတ်လော။ ဤအရာက ဘုရားသခင်နှင့်ပတ်သက်၍ သင်၏ သိနားလည်မှုများကို ကူဖြေရှင်းပေးနိုင်သည် မဟုတ်လော။ (ကူဖြေရှင်းပေးနိုင်ပါသည်။) ဤအရာကို သင်ပြီးမြောက်ရန်အလို့ငှာ သမ္မာတရားကို သင် ရှာဖွေရမည်။ သမ္မာတရားကို လူတို့ ရှာဖွေသရွေ့ ဘုရားသခင်နှင့် ပတ်သက်၍ မိမိတို့၏ အထင်လွဲမှုများကို ၎င်းတို့ ဖယ်ရှားနိုင်ပြီး ဘုရားသခင်နှင့် ပတ်သက်၍ မိမိတို့၏ အထင်လွဲမှုများကို ၎င်းတို့ ဖယ်ရှားပြီးသည်နှင့်တစ်ပြိုင်နက် ဘုရားသခင်၏ အစီအစဉ်အားလုံးကို ၎င်းတို့ ကျိုးနွံနာခံနိုင်ပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို နားလည်ခြင်းအားဖြင့်သာ ဘုရားသခင်၏လုပ်ဆောင်ချက်များကို သိနိုင်သည်) ဘုရားနှုတ်ကပတ်တော်တွေကို ဖတ်ပြီးတဲ့နောက်၊ ကျွန်မကလေးရဲ့ ရောဂါအပေါ် ကျွန်မ ဘာလို့ ဒီလောက် ပြင်းပြင်းထန်ထန် တုံ့ပြန်ခဲ့ရတာလဲဆိုတာကို နောက်ဆုံးတော့ ကျွန်မ သဘောပေါက်သွားတယ်၊ ပြီးတော့ အပျက်သဘောဆောင်တာတွေ၊ နာကျင်ရတာတွေ အရမ်းများခဲ့တာဟာ ဘုရားသခင်ရဲ့ မေတ္တာကို ကျွန်မ ဘောင်ခတ်ထားခဲ့လို့ပဲ။ ကျွန်မ အကူအညီမဲ့နေချိန်မှာ ဘုရားသခင်ဆီ ဆုတောင်းခဲ့တယ်၊ ပြီးတော့ သူ့ရဲ့ ဂရုစိုက်မှုနဲ့ ကာကွယ်စောင့်ရှောက်မှုကို မြင်တွေ့ခဲ့ရတယ်၊ ဒါကြောင့် ကိုယ့်အယူအဆတွေနဲ့ စိတ်ကူးယဉ်မှုတွေကို စပြီး အားကိုးလာတယ်၊ ပြီးတော့ ဘုရားသခင်ဆိုတာ လူတွေကို ငြိမ်းချမ်းမှုနဲ့ ဝမ်းမြောက်မှုပေးတဲ့ သနားကရုဏာရှင် ဘုရားသခင်အနေနဲ့ ကျွန်မ ဘောင်ခတ်ထားခဲ့တယ်။ လူတွေက အခက်အခဲကြုံရချိန်မှာ ဘုရားသခင်ကို ဆုတောင်းနေသရွေ့ ဘုရားသခင်က သူတို့အတွက် လမ်းဖွင့်ပေးပြီး အချိန်မရွေး၊ နေရာမရွေး ကူညီပေးလိမ့်မယ်လို့ ထင်ခဲ့တာ။ ဒါမှသာ ဘုရားသခင်ရဲ့ မေတ္တာဖြစ်တယ်လို့ ထင်ခဲ့တာလေ။ ကျွန်မကလေး နေမကောင်းဖြစ်တော့၊ ဘုရားသခင်က လူတွေကို ချစ်တဲ့အတွက် ကျွန်မသမီးကို သေချာပေါက် ကုသပေးလိမ့်မယ်လို့ ယုံကြည်ခဲ့တယ်၊ ဒါပေမဲ့ ကလေးရဲ့ ရောဂါက မသက်သာလာတော့၊ ဘုရားသခင်ရဲ့ မေတ္တာကို စပြီး သံသယဝင်လာတယ်၊ ပြီးတော့ သူ့အပေါ် ညည်းညူမှုတွေနဲ့ ပြည့်နှက်နေခဲ့တယ်။ ကျွန်မအတွက် အကျိုးရှိသလား၊ မရှိဘူးလားဆိုတာကို အခြေခံပြီး ဘုရားသခင်ရဲ့ မေတ္တာကို တိုင်းတာခဲ့တာ။ ကျွန်မတို့အပေါ် ဘုရားသခင်ရဲ့ ဂရုစိုက်မှုနဲ့ ကာကွယ်စောင့်ရှောက်မှုကို မြင်ရတဲ့အခါ၊ ဒါကို သူ့ရဲ့ မေတ္တာအနေနဲ့ အသိအမှတ်ပြုခဲ့တယ်၊ ဒါပေမဲ့ ဘုရားသခင် စီစဉ်ပေးတဲ့ အခြေအနေက ကျွန်မရဲ့ လိုအင်ဆန္ဒတွေနဲ့ မကိုက်ညီဘဲ ကျွန်မအတွက် အကျိုးမရှိတဲ့အခါ၊ အဲဒါကို လက်ခံဖို့ ငြင်းဆန်ခဲ့ပြီး ဘုရားသခင်ရဲ့ မေတ္တာအနေနဲ့ အသိအမှတ်မပြုခဲ့ဘူးလေ။ ဘုရားသခင်ရဲ့ မေတ္တာကို ကျွန်မ နားလည်ထားတာက လုံးဝ တစ်ဖက်သတ်ဆန်ပြီး လွဲချော်နေတာဆိုတာနဲ့၊ အဲဒါက သမ္မာတရားနဲ့ လုံးဝကိုက်ညီမှု မရှိခဲ့ဘူးဆိုတာကို မြင်လိုက်ရတယ်။ အခုလက်ရှိမှာ၊ ဘုရားသခင်က နှုတ်ကပတ်တော်တွေကို ဖော်ပြပြီး တရားစီရင်တာနဲ့ သန့်စင်ပေးတဲ့ အမှုတော်ကို လုပ်ဆောင်နေတယ်၊ လူတွေကို ကျေးဇူးတော်ပေးတဲ့ အမှုတော်ကို လုပ်ဆောင်နေတာ မဟုတ်ဘူးလေ။ လူတွေ ဘုရားသခင်ကို စယုံကြည်ခါစနဲ့ သူတို့ရဲ့ ဝိညာဉ်ရင့်ကျက်မှု နည်းသေးချိန်မှာ၊ ဘုရားသခင်က သူတို့ကို သနားကရုဏာပြပြီး ကျေးဇူးတော်နဲ့ ကောင်းချီးတချို့ ပေးသနားတယ်။ ဒါက ဘုရားသခင် သူ့မေတ္တာကို ဖော်ပြတဲ့ နည်းလမ်းတစ်ခုပါပဲ။ လူတွေ သမ္မာတရားတချို့ကို နားလည်လာပြီး သူတို့ရဲ့ ဝိညာဉ်ရင့်ကျက်မှု ကြီးထွားလာတဲ့အခါ၊ သူတို့ကို စမ်းသပ်ပြီး စစ်ဆေးဖို့ သူတို့ရဲ့ ဝိညာဉ်ရင့်ကျက်မှုနဲ့အညီ မတူညီတဲ့ အခြေအနေတွေကို ဘုရားသခင်က စီစဉ်ပေးတယ်။ ဒါက လူတွေကို အခြေအနေအမျိုးမျိုးမှာ ကိုယ့်ကိုယ်ကိုယ်နဲ့ ဘုရားသခင်ကို သိရှိလာစေတယ်၊ သူတို့ရဲ့ စိတ်သဘောထား ပြောင်းလဲမှုကို ဖြစ်ပေါ်စေတယ်၊ သမ္မာတရားကို နားလည်ပြီး ဘုရားသခင်ရဲ့ ကယ်တင်ခြင်းကို ရရှိဖို့ လူတွေကို လုပ်ဆောင်နိုင်စေတယ်။ ဒါဟာ ဘုရားသခင်ရဲ့ မေတ္တာ ပိုတောင် ဖြစ်သေးတယ်။ သမီးရဲ့ ရောဂါကြောင့် ကျွန်မတို့ နှစ်ယောက်စလုံး နည်းနည်း ဒုက္ခရောက်ခဲ့ရပေမဲ့၊ အဲဒါက ကျွန်မရဲ့ ယုံကြည်ခြင်းထဲက မစင်ကြယ်မှုတွေကို ထုတ်ဖော်ပေးခဲ့တယ်၊ ဘုရားသခင်ရဲ့ အမှုတော်ကို ကျွန်မ နားလည်ထားတာက အယူအဆတွေနဲ့ စိတ်ကူးယဉ်မှုတွေ ပြည့်နှက်နေတယ်ဆိုတာကို မြင်တွေ့ခဲ့ရပြီး အဲဒါတွေကို အချိန်မီ ပြုပြင်နိုင်ခဲ့တယ်။ သမီးကလည်း သူ့ရဲ့ ကြိုးစားအားထုတ်မှုတွေနဲ့ အသုံးခံမှုတွေဟာ ကောင်းချီးရဖို့ ဖြစ်နေခဲ့တယ်ဆိုတာနဲ့ သူ့ကိုယ်ပိုင် အယူအဆတွေထဲက ဘုရားကိုသာ ယုံကြည်နေခဲ့တာဆိုတာကို သဘောပေါက်သွားတယ်။ ပြီးတော့ ယုံကြည်ခြင်းအပေါ် သူ့ရဲ့ မှားယွင်းတဲ့ အမြင်တွေကို ပြောင်းလဲခဲ့ပြီး ဘုရားသခင်နဲ့ ပိုနီးကပ်လာခဲ့တယ်။ ဒါဟာ ကျွန်မတို့အတွက် ဘုရားသခင်ရဲ့ မေတ္တာနဲ့ ကယ်တင်ခြင်းပါပဲ။ ဒါတွေကို သဘောပေါက်သွားတော့၊ ဘုရားသခင်အပေါ် ကျွန်မရဲ့ ညည်းညူမှုတွေနဲ့ အထင်လွဲမှုတွေ ပျောက်ကွယ်သွားတယ်၊ ပြီးတော့ ကိုယ့်တာဝန်တွေကို ပုံမှန်အတိုင်း ပြန်ထမ်းဆောင်နိုင်လာတယ်။

နောက်ပိုင်းမှာ၊ ဒီဘုရားနှုတ်ကပတ်တော်တွေထဲကနေ လက်တွေ့လုပ်ဆောင်ဖို့ လမ်းကြောင်းတစ်ခုကို ကျွန်မ တွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “သင်သည် ဘုရားသခင်အား ယုံကြည်ပြီး ဘုရားသခင်နောက် လိုက်သည်၊ ထို့ကြောင့် သင်သည် ဘုရားသခင်ကိုချစ်သော စိတ်နှလုံး ရှိရပေမည်။ သင်၏ ဖောက်ပြန်ပျက်စီးသော စိတ်သဘောထားကို သင် ဖယ်ရှားရမည်၊ ဘုရားသခင်၏ ရည်ရွယ်ချက်များကို အထမြောက်ဖို့အတွက် သင်လိုက်စားရမည်ဖြစ်ပြီး ဘုရားသခင်၏ ဖန်ဆင်းခံ သတ္တဝါ တစ်ဦး၏ တာဝန်ကို သင် ထမ်းဆောင်ရပေမည်။ သင်သည် ဘုရားသခင်အား ယုံကြည်ကာ ဘုရားသခင် နောက်ကို လိုက်သည့်အတွက်၊ သင်သည် အရာရာကို သူ့ထံ ဆက်သသင့်ပြီး၊ ကိုယ်ပိုင် ရွေးချယ်မှုများ သို့မဟုတ် တောင်းဆိုမှုများ မပြုလုပ်သင့်သကဲ့သို့၊ ဘုရားသခင်၏ ရည်ရွယ်ချက်များကို အထမြောက်အောင် လုပ်ဆောင်ခြင်းကို သင် စွမ်းဆောင် ရရှိသင့်ပေသည်။ သင်သည် ဖန်ဆင်းခံတစ်ဦးဖြစ်သဖြင့် သင့်အား ဖန်ဆင်းခဲ့သည့် သခင့်ကို သင် ကျိုးနွံနာခံသင့်သည်။ အကြောင်းမှာ သင်သည် မိမိကိုယ်ကို ပင်ကိုအားဖြင့် ထိန်းချုပ်နိုင်ခြင်း မရှိသည့်အပြင် သင်၏ ကိုယ်ပိုင် ကံကြမ္မာကို ပင်ကိုအားဖြင့် ထိန်းချုပ်နိုင်ခြင်း မရှိသောကြောင့်တည်း။ သင်သည် ဘုရားသခင်အား ယုံကြည်သော လူတစ်ဦး ဖြစ်သည့်အတွက်၊ သန့်ရှင်းစင်ကြယ်ခြင်းနှင့် ပြောင်းလဲခြင်းကို လိုက်စားသင့်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အောင်မြင်မှု သို့မဟုတ် ရှုံးနိမ့်မှုသည် မိမိလျှောက်သော လမ်းကြောင်းအပေါ်တွင် မူတည်သည်) ဘုရားနှုတ်ကပတ်တော်တွေကို ဖတ်ပြီးတဲ့နောက်၊ ကျွန်မတို့ရဲ့ ယုံကြည်ခြင်းမှာ ဘုရားသခင်ရဲ့ ကျေးဇူးတော်ကို ခံစားဖို့ မရှာဖွေသင့်ဘူး၊ ဒါမှမဟုတ် ဘုရားသခင်က ကျွန်မတို့ကို ချစ်ရမယ်လို့ အမြဲတမ်း မတောင်းဆိုသင့်ဘူးဆိုတာကို ကျွန်မ နားလည်သွားတယ်။ အဲဒီအစား ဘုရားသခင်ရဲ့ အမှုတော်ကို တွေ့ကြုံဖို့၊ ပြီးတော့ ဘုရားသခင် စီစဉ်ထားတဲ့ လူတွေ၊ ဖြစ်ရပ်တွေနဲ့ အမှုအရာတွေ အားလုံးကို တွေ့ကြုံဖို့ဖန်ဆင်းခံတွေရဲ့ နေရာမှာ ကျွန်မတို့ ရပ်တည်သင့်တယ်။ ဆင်းရဲဒုက္ခတွေနဲ့ စမ်းသပ်မှုတွေ ကျရောက်လာရင်တောင်မှ၊ ဘုရားသခင်ရဲ့ ရည်ရွယ်ချက်တွေကို နားမလည်တဲ့အခါ၊ ကျွန်မတို့ ကျိုးနွံနာခံသင့်တယ်၊ ခဏခဏ ဆုတောင်းပြီး ရှာဖွေသင့်တယ်၊ ကျွန်မတို့ ထုတ်ဖော်ခဲ့တဲ့ ဖောက်ပြန်ပျက်စီးတဲ့ စိတ်သဘောထားတွေကို ဆင်ခြင်သုံးသပ်သင့်တယ်၊ နောင်တရပြီး ပြောင်းလဲသင့်တယ်၊ ပြီးတော့ ဘုရားသခင်ရဲ့ စိတ်နှလုံး နှစ်သိမ့်ရာရစေဖို့ ကိုယ့်တာဝန်တွေကို ဆုပ်ကိုင်ထားသင့်တယ်။ ဒါဟာ ဖန်ဆင်းခံတစ်ယောက် လုပ်သင့်တဲ့အရာပါပဲ။ အရင်တုန်းက သက်သောင့်သက်သာရှိတဲ့ ပတ်ဝန်းကျင်တွေမှာပဲ ကျွန်မ နေထိုင်ခဲ့ဖူးတယ်။ လေဒဏ်၊ မိုးဒဏ်ကို မခံနိုင်တဲ့ မှန်လုံအိမ်ထဲက ပန်းလေးတစ်ပွင့်လို ဖြစ်နေခဲ့တာလေ။ ကျွန်မက အရမ်းကို ထိခိုက်လွယ်ပြီး ဝိညာဉ်ရင့်ကျက်မှု သိပ်မရှိခဲ့ဘူး။ အခက်အခဲလေး နည်းနည်း ကြုံတာနဲ့၊ အပျက်သဘောဆောင်ပြီး အားနည်းလာတယ်၊ ပြီးတော့ စမ်းသပ်မှုတွေနဲ့ စစ်ဆေးခြင်းတွေကို ရင်ဆိုင်ရတဲ့အခါမှာလည်း၊ လုံးဝကို ခိုင်ခိုင်မာမာ မရပ်တည်နိုင်ခဲ့ဘူး။ ဒီအခြေအနေကို ဖြတ်သန်းပြီးတဲ့နောက်၊ ကျွန်မရဲ့ ဝိညာဉ်ရင့်ကျက်မှု နည်းနည်း ကြီးထွားလာတယ်၊ ကျွန်မရဲ့ ဖောက်ပြန်ပျက်စီးမှုကို နားလည်မှုတချို့ ရရှိခဲ့တယ်၊ ပြီးတော့ ဘုရားသခင်ရဲ့ အမှုတော်ကိုလည်း ပိုကောင်းကောင်း နားလည်လာတယ်။ ဒါက ကျွန်မအတွက် တကယ်ကို အကျိုးရှိခဲ့တာပါပဲ။

အခုဆိုရင် သမီးရဲ့ ရောဂါက အပြည့်အဝ မပျောက်သေးဘဲ တစ်ခါတလေ ပြန်ဖောက်လာတတ်ပေမဲ့၊ ပြီးတော့ သူနေမကောင်းဖြစ်တာကို မြင်ရတဲ့အခါ စိတ်သောကရောက်ပြီး ရင်ကွဲရပေမဲ့၊ ဒီဖြစ်စဉ်ရဲ့ ဘောင်ခတ်မှုကို ကျွန်မ သိပ်မခံရတော့ဘူး၊ ပြီးတော့ ကိုယ့်တာဝန်တွေကို ပုံမှန်အတိုင်း ထမ်းဆောင်နိုင်လာတယ်။ ဒီအပြောင်းအလဲနဲ့ ဒီနားလည်မှုတွေဟာ ဘုရားနှုတ်ကပတ်တော်တွေရဲ့ ရလဒ်အနေနဲ့ ဖြစ်ပေါ်လာတာပါ။


၅၂။ ဖြုတ်ချခံရခြင်းကနေ ကျွန်မ ရရှိခဲ့တဲ့အရာ

ကျန်းလျန်၊ တရုတ်နိုင်ငံ

၂၀၁၆ ခုနှစ်မှာ ကျွန်မက အသင်းတော်မှာ ခေါင်းဆောင်အဖြစ် ရွေးကောက်ခံခဲ့ရတယ်။ အသင်းတော်ရဲ့ အလုပ်ကို တာဝန်ယူဖို့ ညီမ ကျန်းကျင်းနဲ့ ကျွန်မ တွဲဖက်လုပ်ဆောင်ခဲ့ရတယ်။ အဲဒီအချိန်တုန်းက ကျွန်မ ဘုရားသခင်ကို ယုံကြည်လာတာ နှစ်နှစ်ကျော်လေးပဲ ရှိသေးတယ်။ ကျန်းကျင်းက ခေါင်းဆောင်လုပ်လာတာ ကြာပြီဖြစ်ပြီး သူ့မှာ လုပ်ငန်းအတွေ့အကြုံတွေ အများကြီးရှိတယ်။ ဒါ့အပြင် စုဝေးပွဲတွေမှာ သူ မိတ်သဟာယပြုတာကလည်း တော်တော်ကို ရှင်းလင်းတယ်။ ညီအစ်ကိုမောင်နှမတွေမှာ ဘာအခက်အခဲတွေပဲရှိရှိ၊ သူတို့ကို မိတ်သဟာယပြုပြီး ကူညီပေးဖို့ ဆီလျော်တဲ့ ဘုရားနှုတ်ကပတ်တော်တွေကို သူ မြန်မြန်ဆန်ဆန် ရှာပေးနိုင်ခဲ့တယ်။ လူတိုင်းက သူ့ကို တကယ် လေးစားအားကျကြတယ်။ ကျွန်မက ကျန်းကျင်းကို အရမ်းကို အားကျခဲ့တယ်၊ ပြီးတော့ တစ်နေ့ကျရင် သူ့လိုပဲ လူတိုင်းရဲ့ လေးစားအားကျမှုနဲ့ အသိအမှတ်ပြုမှုကို ရနိုင်ဖို့ မျှော်လင့်ခဲ့တယ်။ အချိန်အတိုင်းအတာတစ်ခုအထိ ကြိုးကြိုးစားစား လုပ်ပြီးတဲ့နောက်မှာတော့၊ စုဝေးပွဲတွေမှာ တစ်ယောက်ယောက်က အခြေအနေတစ်ခုခု ဖြစ်နေတာကို ကျွန်မ တွေ့တဲ့အခါ၊ ကျွန်မလည်း ဘုရားနှုတ်ကပတ်တော်တချို့ကို မြန်မြန်ဆန်ဆန် ရှာနိုင်လာပြီး ကိုယ်ပိုင် အတွေ့အကြုံတွေ၊ ဒါမှမဟုတ် ဥပမာတချို့နဲ့ ပေါင်းစပ်ပြီး မိတ်သဟာယပြုပေးနိုင်ခဲ့တယ်။ ညီအစ်ကိုမောင်နှမတွေကလည်း ဂရုတစိုက် နားထောင်ပြီး မှတ်စုတွေ ထုတ်ကြတယ်။ ဒီမြင်ကွင်းကို မြင်ရတော့ ကျွန်မ အရမ်းပျော်ခဲ့တယ်၊ ပြီးတော့ ညီအစ်ကိုမောင်နှမတွေက ကျွန်မကို တကယ် အသိအမှတ်ပြုကြတယ်လို့ ခံစားရတယ်။ ရလဒ်အနေနဲ့ ကျွန်မက ပိုတောင် တက်တက်ကြွကြွနဲ့ မိတ်သဟာယပြုခဲ့တယ်။

တစ်ခါတော့ အသင်းတော်တစ်ခုက ညီအစ်ကိုမောင်နှမ တချို့ပေါင်းပြီး အယောင်ဆောင်ခေါင်းဆောင်တစ်ယောက်ကို တိုင်ကြားခဲ့ကြတယ်။ အဲဒီတုန်းက အဲဒါကို ဘယ်လိုကိုင်တွယ်ရမလဲဆိုတာ ကျွန်မ မသိခဲ့ဘူး၊ ဒါကြောင့် ဘုရားသခင်ဆီကို အလေးအနက် ဆုတောင်းခဲ့ပြီး ညီအစ်ကိုမောင်နှမတွေနဲ့ မိတ်သဟာယဖွဲ့ဖို့ ရှာဖွေခဲ့တယ်။ နောက်ဆုံးမှာတော့ အဲဒီအယောင်ဆောင်ခေါင်းဆောင်ကို ဖြုတ်ချလိုက်ပြီး အသင်းတော်အလုပ်လည်း ပုံမှန်ပြန်ဖြစ်သွားတယ်။ ဒီဖြစ်ရပ်အပြီးမှာ ကိုယ့်ကိုယ်ကိုယ် စပြီး အထင်ကြီးလာခဲ့တယ်၊ “ဒီလိုရှုပ်ထွေးတဲ့ ပြဿနာကို သုံးလေးရက်အတွင်းမှာ ငါ ဖြေရှင်းနိုင်ခဲ့တယ်။ ဒါကို ဘယ်လိုလုပ်ခဲ့တယ်ဆိုတာကို ညီအစ်ကိုမောင်နှမတွေကို ငါ ပြရမယ်။ ငါက အသက်ငယ်ပြီး ဘုရားသခင်ကို ယုံကြည်လာတဲ့ အချိန်တိုတောင်းပေမဲ့၊ ရှုပ်ထွေးတဲ့ ပြဿနာတွေကို ငါ ကိုင်တွယ်နိုင်ဆဲပဲ” ပေါ့။ စုဝေးပွဲတွေမှာ တိုင်ကြားစာကို ဘယ်လိုကိုင်တွယ်ခဲ့တယ်ဆိုတဲ့အကြောင်း တက်တက်ကြွကြွနဲ့ ကျွန်မ ပြောပြလေ့ရှိတယ်။ ဒါပေမဲ့ အဲဒီအချိန်တုန်းက အခက်အခဲတွေကြားထဲမှာ ကျွန်မ ဘယ်လို အသက်ရှင်နေထိုင်နေရတယ်၊ ကိစ္စတွေကို ဘယ်လို ပိုင်းခြားမသိမြင်နိုင်ခဲ့ဘူး၊ ပြီးတော့ ဘယ်လို အပျက်သဘောဆောင်နေခဲ့တယ်ဆိုတဲ့ အသေးစိတ်တွေကိုတော့ ကျွန်မ ချန်ထားခဲ့တယ်။ အဲဒီဖြစ်ရပ်က ဘယ်လောက် ရှုပ်ထွေးတယ်၊ အယောင်ဆောင်ခေါင်းဆောင်ရဲ့ လူ့သဘာဝက ဘယ်လောက်ဆိုးရွားတယ်၊ ပြီးတော့ ပြဿနာကို ဖြေရှင်းဖို့ ဘယ်လို တည်တည်ငြိမ်ငြိမ်နဲ့ မကြောက်မရွံ့ဘဲ သမ္မာတရားကို ရှာဖွေခဲ့တယ်ဆိုတာတွေကိုပဲ အဓိကထားပြီး အလေးပေးပြောခဲ့တယ်။ အဲဒီအချိန်တုန်းက လူတိုင်းက အရမ်းကို အလေးအနက်ထားပြီး နားထောင်ခဲ့ကြတယ်။ သူတို့ရဲ့ မျက်လုံးထဲက အားကျတဲ့အကြည့်တွေကို မြင်ရတဲ့အခါ ကျွန်မ စိတ်ထဲမှာ ကျေနပ်သွားတယ်။ ကျွန်မမှာ အလုပ်လုပ်နိုင်စွမ်းရှိတယ်လို့ ပိုပြီးတောင် ခိုင်ခိုင်မာမာ ခံစားလိုက်ရတယ်။ နောက်တစ်ကြိမ်မှာတော့ ညီမတစ်ယောက်က သူ့ရဲ့ ဘာသာတရားမရှိတဲ့ မိသားစုဝင်တွေက ဟန့်တားနေလို့ သူ့တာဝန် ထမ်းဆောင်ရာမှာ ဘောင်ခတ်ခံနေရတယ်။ ဘုရားသခင်ကို ယုံကြည်တဲ့အတွက် ကျွန်မယောက်ျားရဲ့ နှိပ်စက်ညှဉ်းပန်းတာကို ကျွန်မ ဘယ်လိုခံခဲ့ရတယ်၊ ပြီးတော့ နောက်ဆုံးမှာ မိသားစုကို စွန့်ခွာပြီး ကိုယ့်တာဝန်ကို ထမ်းဆောင်ဖို့ ကျွန်မရဲ့ အချိန်အကုန်လုံးကို ဘယ်လို ပေးဆပ်ခဲ့တယ်ဆိုတာကို ကျွန်မ ဆွေးနွေးပြောပြခဲ့တယ်။ ကျွန်မ ဘယ်လောက် ဒုက္ခခံခဲ့ရတယ်၊ ကိုယ့်ရဲ့ စိတ်ပိုင်းဖြတ်မှုကို ဘယ်လို ချမှတ်ခဲ့တယ်၊ ပြီးတော့ မိသားစုကို ဘယ်လို စွန့်ခွာခဲ့တယ်ဆိုတာတွေကို အသေးစိတ် ပြောပြခဲ့တယ်။ ကျွန်မပြောတာကို နားထောင်ပြီးတဲ့နောက်မှာ အဲဒီညီမက ကျွန်မကို တကယ် လေးစားအားကျသွားတယ်။ သူက ပြောတယ်၊ “အစ်မယောက်ျားက အစ်မကို အဲဒီလောက် ဆိုးဆိုးရွားရွား နှိပ်စက်ညှဉ်းပန်းတာတောင် အစ်မက ခိုင်မာစွာ ရပ်တည်နိုင်ခဲ့တယ်။ အစ်မ တကယ်ကို ဒုက္ခများစွာ ခံခဲ့ရတာပဲ။ အစ်မမှာ တကယ့်ကို စိတ်ပိုင်းဖြတ်မှု ရှိတာပဲ” တဲ့။ တခြား ညီအစ်ကိုမောင်နှမတွေကလည်း ပြောကြတယ်၊ “အစ်မက ကိစ္စတွေကို ဘယ်လို တွေ့ကြုံရမယ်ဆိုတာကို တကယ် သိတာပဲ။ အစ်မက ကျွန်တော်တို့ထက် သမ္မာတရားကို ပိုလိုက်စားတယ်။ ကျွန်တော်တို့ကရော ဘာလို့ သမ္မာတရားကို လက်တွေ့မလုပ်ဆောင်နိုင်ကြတာလဲ” တဲ့။ အဲဒီတုန်းက ကျွန်မက ပြောလိုက်တယ်၊ “ကျွန်မတို့ရဲ့ ဖောက်ပြန်ပျက်စီးမှုက အတူတူပါပဲ။ ကျွန်မတို့က သမ္မာတရားကို လက်တွေ့လုပ်ဆောင်ဖို့ ဆန္ဒရှိသရွေ့၊ ဘုရားသခင်က လမ်းပြပေးမှာပါ” ပေါ့။ ဒါပေမဲ့ စိတ်နှလုံးထဲမှာတော့ ကိုယ့်ကိုယ်ကိုယ် အရမ်းကို အထင်ကြီးနေတုန်းပဲ။ ကျွန်မက သမ္မာတရားကို လိုက်စားနေပြီး ညီအစ်ကိုမောင်နှမတွေထက် ဝိညာဉ်ရင့်ကျက်မှု ပိုရှိတယ်လို့ ကျွန်မ ခံစားခဲ့ရတယ်။ မဟုတ်ရင် ကိုယ့်တာဝန်ကို ထမ်းဆောင်ဖို့ ကျွန်မမိသားစုကို ဘယ်လိုလုပ် စွန့်ခွာနိုင်မှာလဲ။ ပြီးတော့ ဘာလို့ လူတိုင်းက ကျွန်မကို ခေါင်းဆောင်ဖြစ်ဖို့ ရွေးကောက်ခဲ့ကြမှာလဲပေါ့။ တကယ်တော့ ကျွန်မယောက်ျားရဲ့ နှိပ်စက်ညှဉ်းပန်းမှုကို ခံနေရချိန်မှာ၊ ကျွန်မမှာ အပျက်သဘောဆောင်တာတွေ၊ အားနည်းတာတွေ အများကြီးရှိခဲ့တယ်။ ကျွန်မက ကိုယ့်တာဝန်ကိုတောင် အချိန်တစ်ခုအထိ စွန့်လွှတ်ခဲ့သေးတယ်။ ဒါပေမဲ့ ဒါတွေအားလုံးကို ကျွန်မက အပေါ်ယံပဲ ပြောသွားတယ်၊ ဒါမှမဟုတ် လုံးဝကို ထည့်မပြောခဲ့ဘူး။ “ငါ အကုန်လုံးကို ပြောပြလိုက်ရင်၊ ငါ့မှာ ဝိညာဉ်ရင့်ကျက်မှု လိုအပ်နေတယ်၊ ငါက သူတို့ထက် ဘာမှမသာဘူးလို့ လူတိုင်းက သေချာပေါက် ထင်သွားကြမှာပဲ။ အဲဒီလိုဆိုရင် နောင်ကျရင် ဘယ်သူက ငါ့ကို ဆက်ပြီး လေးစားအားကျတော့မှာလဲ။ ပြီးတော့ အပြုသဘောဆောင်တဲ့ လက်တွေ့လုပ်ဆောင်မှုတွေအကြောင်းကို ငါ ပိုပြောရင်၊ အဲဒါက ညီအစ်ကိုမောင်နှမတွေကိုလည်း ခွန်အားပေးရာရောက်တယ်။ ဒါက ဘာမှမမှားဘူး” လို့ ကျွန်မ ခံစားခဲ့ရတယ်။ ဒါကြောင့် အဲဒီအကြောင်းကို ကျွန်မ ထပ်မတွေးခဲ့တော့ဘူး။ ယေဘုယျအားဖြင့် စုဝေးပွဲတွေမှာ မိတ်သဟာယပြုတဲ့အခါ၊ ကျွန်မက အပြုသဘောဆောင်တဲ့ နားလည်သဘောပေါက်မှုအကြောင်းကိုပဲ သတိရှိရှိ ပိုပြောခဲ့တယ်၊ ဒါပေမဲ့ ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားတွေနဲ့ အရုပ်ဆိုးတဲ့ အတွေးအခေါ်တွေအကြောင်းကိုတော့ ထည့်မပြောခဲ့ဘူး။ ဒါမှမဟုတ်ရင်လည်း လူတိုင်းမှာ ထုတ်ဖော်ပြလေ့ရှိတဲ့ ယေဘုယျကျပြီး အပေါ်ယံဆန်တဲ့ ဖောက်ပြန်ပျက်စီးမှုတွေအကြောင်းကိုပဲ ရိုးရိုးရှင်းရှင်းလေး ပြောခဲ့တယ်။ လူတွေသာ သိသွားရင် ကျွန်မကို မလေးစားတော့မှာကို ကြောက်ခဲ့တယ်။ ကျွန်မက ကိုယ့်အလုပ်တွေ ဘယ်လောက်များတယ်၊ လုပ်စရာတွေ ဘယ်လောက်များတယ်ဆိုတာရယ်၊ ပြီးတော့ ညဘက် တော်တော်နောက်ကျတဲ့အထိ အမြဲတမ်း ဘယ်လို အလုပ်လုပ်ရတယ်ဆိုတာတွေကိုလည်း သိလျက်နဲ့ရော၊ မသိဘဲနဲ့ပါ ပြောပြတတ်တယ်။ အဲဒီအခါ ညီအစ်ကိုမောင်နှမတွေက ကျွန်မဟာ ဆင်းရဲဒုက္ခခံပြီး အဖိုးအခပေးဆပ်နိုင်တယ်၊ ပြီးတော့ ကိုယ့်တာဝန်ကို ထမ်းဆောင်ရာမှာ ဝန်တာထားတယ်လို့ ယုံကြည်သွားကြတယ်။ ကျွန်မက ပြဿနာတွေကို ဖြေရှင်းဖို့ သမ္မာတရားနဲ့ပတ်သက်ပြီး မိတ်သဟာယပြုပေးနိုင်တယ်၊ ပြီးတော့ သမ္မာတရားကို လိုက်စားတဲ့သူဖြစ်တယ်လို့လည်း သူတို့က ပြောကြတယ်။ သူတို့အားလုံးက ကျွန်မကို လေးစားအားကျပြီး ကျွန်မကိုပဲ အားကိုးကြတယ်။ နောက်ပိုင်းမှာ လုပ်ဖော်ကိုင်ဖက်တွေနဲ့ စုဝေးတဲ့အခါတိုင်း၊ လူတိုင်းက သူတို့အလုပ်ထဲက ပြဿနာတွေအားလုံးကို တစ်ဟုန်ထိုး ရင်ဖွင့်ပြောချလိုက်ပြီးရင် သိပ်ပြီး ထပ်မပြောကြတော့တာကို ကျွန်မ တွေ့လာရတယ်။ စုဝေးပွဲတစ်လျှောက်လုံး ကျွန်မတစ်ယောက်တည်းကပဲ ကိစ္စတွေကို ဆွေးနွေးပြောဆိုနေခဲ့တယ်။ ဒီနေရာမှာ တစ်ခုခုတော့ မှားနေပြီလို့ ကျွန်မ ခံစားခဲ့ရတယ်။ စုဝေးပွဲတွေက ကျွန်မတစ်ယောက်တည်း စကားပြောခွင့်ရှိတဲ့ နေရာတစ်ခုအဖြစ် ပြောင်းလဲသွားပြီ မဟုတ်လား။ သူတို့မှာ အခက်အခဲတွေရှိတဲ့အခါ သမ္မာတရားကို မရှာဖွေကြဘဲ ကျွန်မဖြေရှင်းပေးမယ့်အချိန်ကိုပဲ စောင့်နေကြတယ်။ ဒါက သူတို့ကို ကျွန်မရှေ့ ခေါ်ဆောင်လာတာ မဟုတ်ဘူးလား။ သူတို့အနေနဲ့ ဘုရားသခင်ဆီကို ပိုပြီး ဆုတောင်းရမယ်၊ ပိုပြီး ရှာဖွေ မိတ်သဟာယပြုရမယ်၊ လူတွေကိုချည်းပဲ အားမကိုးရဘူးလို့ ကျွန်မ သူတို့ကို ပြောခဲ့တယ်။ ဒါပေမဲ့ နောက်ပိုင်းမှာလည်း သူတို့က ဒီအတိုင်းပါပဲ။

နောက်ပိုင်းမှာ၊ စုဝေးပွဲတွေနဲ့ မိတ်သဟာယပြုတဲ့အခါမှာ ကြွားဝါချင်လို့ စကားလုံးတွေနဲ့ အယူဝါဒတွေကို အမြဲတမ်း တတွတ်တွတ် ပြောနေပြီး၊ ပြဿနာတွေကို မဖြေရှင်းနိုင်တာရယ်၊ ပြီးတော့ ကျွန်မရဲ့အလုပ်က ရလဒ်တွေ မရတာရယ်ကြောင့် ကျွန်မ ဖြုတ်ချခံလိုက်ရတယ်။ အဲဒီတုန်းက အဲဒီအကြောင်းကို သိပ်ပြီး မတွေးခဲ့မိဘူး။ လက်တွေ့ကျတဲ့ အလုပ်ကို မလုပ်နိုင်လို့ ဖြုတ်ချခံရတာဆိုရင်လည်း ဖြုတ်ချခံရတယ်ပေါ့၊ ငါ ဖြုတ်ချခံရသင့်ပါတယ်လို့ ထင်ခဲ့တယ်။ ဘာပဲဖြစ်ဖြစ်၊ ကျွန်မက အစွမ်းကုန် ကြိုးစားခဲ့တာပဲ၊ ကျွန်မက ပျင်းရိခဲ့တာ၊ ဒါမှမဟုတ် ယုံကြည်လို့မရခဲ့တာမှ မဟုတ်တာ။ ဒါပေမဲ့ ကျွန်မ ဖြုတ်ချခံရပြီးတဲ့နောက်မှာတော့၊ ညီအစ်ကိုမောင်နှမတချို့က အဲဒါကို လက်မခံဘဲ ခေါင်းဆောင်တွေက ကျွန်မကို ဘာလို့ ဖြုတ်ချရတာလဲဆိုပြီး မေးခွန်းထုတ်ကြလိမ့်မယ်လို့ ကျွန်မ မမျှော်လင့်ထားခဲ့ဘူး။ ခေါင်းဆောင်တွေက ကျွန်မရဲ့ ကိုယ်ပိုင်ပြဿနာတွေကို သေသေချာချာ ဆင်ခြင်သုံးသပ်ဖို့ ပြောခဲ့တယ်။ အဲဒီအချိန်မှာပဲ ကျွန်မ ကြောက်စိတ်ဝင်သွားတယ်။ “ငါက ငါ့အလုပ်ကို လုပ်တဲ့ပုံစံကြောင့် ဖြုတ်ချခံခဲ့ရတာ၊ အခုကျတော့ ညီအစ်ကိုမောင်နှမတွေက မတရားဘူးလို့ သူတို့ထင်တဲ့အရာကို ဆန့်ကျင်ပြီး ငါ့ဘက်ကနေ ကာကွယ်ပြောဆိုပေးနေကြတယ်။ ငါက သူတို့ကို ငါ့ရှေ့ ခေါ်ဆောင်လာခဲ့တာ မဟုတ်ဘူးလား။ ဒါက အန္တိခရစ်တွေရဲ့ လမ်းကြောင်းကို လျှောက်နေတာပဲ” လို့ ကိုယ့်ဘာသာ တွေးမိတယ်။ တွေးလေတွေးလေ၊ ပိုပြီး ကြောက်လာလေပဲ။ ကျွန်မ မျက်ရည်တွေ ကျလာတာကို မတားဆီးနိုင်ခဲ့ဘူး၊ ပြီးတော့ ဘုရားသခင်ဆီကို အလေးအနက် ဆုတောင်းခဲ့တယ်၊ “အို ဘုရားသခင်၊ သမီးက မိသားစုနဲ့ အလုပ်ကို စွန့်လွှတ်ခဲ့ပြီး သမီးရဲ့ တာဝန်ကို ကောင်းကောင်းမွန်မွန် ထမ်းဆောင်ချင်ခဲ့တာပါ။ သမီးက တာဝန်ကို ကောင်းကောင်းမထမ်းဆောင်နိုင်တဲ့အပြင်၊ လူတွေကို သမီးရှေ့ ခေါ်ဆောင်လာလိမ့်မယ်လို့ တစ်ခါမှ မမျှော်လင့်ခဲ့ပါဘူး။ သမီး တကယ်ကို ပုန်ကန်တတ်လွန်းပါတယ်။ အို ဘုရားသခင်၊ သမီး နောင်တရပြီး ပြောင်းလဲနိုင်ဖို့အလို့ငှာ သမီးရဲ့ ပြဿနာတွေကို နားလည်အောင် လမ်းပြပေးဖို့ ကိုယ်တော့်ကို တောင်းလျှောက်ပါတယ်” ဆိုပြီးတော့။

အဲဒီနောက်မှာ ကျွန်မ ကိုယ့်ကိုယ်ကိုယ် စပြီး ဆင်ခြင်သုံးသပ်ခဲ့တယ်။ ရှာဖွေနေရင်းနဲ့ ဘုရားသခင်ရဲ့ ဒီနှုတ်ကပတ်တော်တွေကို ကျွန်မ ဖတ်လိုက်ရတယ်။ “ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း၊ မိမိတို့ကိုယ်ကို ဝါကြွားခြင်း၊ လူအများ အထင်ကြီးပြီး ကိုးကွယ်အောင် ကြိုးစားခြင်းဟူသည့် ဤအရာတို့ကို ဖောက်ပြန်ပျက်စီးသော လူသားမျိုးနွယ်က လုပ်ဆောင်နိုင်စွမ်းရှိကြသည်။ ဤသည်မှာ လူများသည် ၎င်းတို့၏ စာတန်ဆန်သော သဘာဝများ၏အုပ်စိုးခြင်းကို ခံရသောအခါ အလိုအလျောက် တုံ့ပြန်ကြသည့် ပုံစံဖြစ်ပြီး ယင်းက ဖောက်ပြန်ပျက်စီးသည့် လူသားမျိုးနွယ် တစ်ရပ်လုံးအဖို့ ဖြစ်လေ့ရှိသည်။ လူများသည် ပုံမှန်အားဖြင့် မည်သို့ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသနည်း။ ၎င်းတို့သည် လူအများအား ၎င်းတို့ကို အထင်ကြီးပြီး ကိုးကွယ်စေရန် လုပ်ဆောင်ဖို့ဖြစ်သည့် ထိုရည်မှန်းချက်ကို မည်သို့စွမ်းဆောင်ရရှိသနည်း။ ၎င်းတို့သည် အလုပ်မည်မျှ လုပ်ဆောင်ပြီးဖြစ်ကြောင်း၊ ၎င်းတို့ မည်မျှဒုက္ခခံစားပြီး ဖြစ်ကြောင်း၊ ၎င်းတို့သည် မိမိတို့ကိုယ်ကို မည်မျှ အသုံးခံပြီး ဖြစ်ကြောင်းနှင့်၊ အဖိုးအခမည်မျှကို ပေးဆပ်ပြီး ဖြစ်ကြောင်းတို့ကို သက်သေခံကြသည်။ သူတို့သည် လူတို့၏ စိတ်နှလုံးများတွင် ပို၍ မြင့်မားပြီး ခိုင်မာကာ လုံခြုံသော နေရာတစ်ခုကို ရရှိရန်အလို့ငှာ မိမိတို့၏ အရင်းအနှီးကို ထုတ်ဖော်ပြောဆိုခြင်းဖြင့် မိမိကိုယ်ကို ချီးမြှောက်ကြပြီး ထိုသို့ဖြင့် လူအများက သူတို့ကို တန်ဖိုးထား၊ အထင်ကြီး၊ မနာလိုဖြစ်စေရန်၊ ထို့ပြင် ကိုးကွယ်သည်အထိ ကိုးစားကာ သူတို့နောက်သို့ လိုက်လာစေရန် ဖြစ်ပေသည်။ လူတို့သည် ဤဦးတည်ချက်ကို ရရှိရန် လူတို့သည် အပေါ်ယံတွင် ဘုရားသခင်ကို သက်သေခံသည့်အရာများစွာကို လုပ်ဆောင်ကြသော်လည်း အခြေခံအားဖြင့် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်။ ထိုနည်းအားဖြင့် ပြုမူဆောင်ရွက်ခြင်းဖြင့် ၎င်းတို့သည် ဆင်ခြင်တုံတရားကို ပိုင်ဆိုင်သလော။ ၎င်းတို့သည် ဆင်ခြင်တုံတရားနယ်ပယ်ကို ကျော်လွန်သွားကြပြီး အရှက်မရှိကြ။ ၎င်းတို့သည် ဘုရားသခင်အတွက် ၎င်းတို့ လုပ်ဆောင်သည့်အရာနှင့် သူ့အတွက် ၎င်းတို့မည်မျှ ဒုက္ခခံစားပြီး ဖြစ်သည်တို့ကို မရှက်မကြောက် သက်သေခံကြသည်။ ၎င်းတို့သည် ၎င်းတို့၏ဆုကျေးဇူးများ၊ ပင်ကိုစွမ်းရည်၊ အတွေ့အကြုံ အထူးကျွမ်းကျင်မှုများ၊ လောကီဆိုင်ရာ ဆက်ဆံမှုများအတွက် ၎င်းတို့၏ပါးနပ်သော နည်းစနစ်များ၊ လူများကို လှည့်စားဖို့ ၎င်းတို့အသုံးပြုသည့် နည်းလမ်းများ စသည်တို့ကိုပင် ကြွားလုံးထုတ်သည်။ ၎င်းတို့၏ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံရန် သူတို့၏ နည်းလမ်းများအနက် တစ်ခုမှာ မိမိကိုယ်ကို ထုတ်ဖော်ကြွားဝါကာ အခြားသူများကို နှိမ့်ချခြင်း ဖြစ်သည်။ ထို့ပြင် သူတို့သည် မိမိတို့၏ အားနည်းချက်များ၊ ချို့ယွင်းချက်များနှင့် လိုအပ်နေမှုများကို လူတို့ထံမှ ဖုံးကွယ်ထားပြီး မိမိတို့၏ ထူးချွန်ပြောင်မြောက်မှုများကိုသာ အစဉ်ပြသခြင်းဖြင့် မိမိကိုယ်ကို အယောင်ဆောင်၍ အလှဆင်ကြသည်။ သူတို့သည် အပျက်သဘောဆောင်သော ခံစားချက်များ ဖြစ်ပေါ်လာသည့်အခါတွင်ပင် အခြားသူများကို ပြောပြရန် မဝံ့ကြသည့်အပြင် သူတို့နှင့် ပွင့်ပွင့်လင်းလင်း ဖွင့်ဟ၍ မိတ်သဟာယဖွဲ့ရန်လည်း သတ္တိမရှိကြချေ။ ၎င်းတို့ တစ်စုံတစ်ခု အမှားပြုလုပ်သည့်အခါ၊ ယင်းကို ဖုံးထားဖို့နှင့် ထိမ်ချန်ကွယ်ဝှက်ထားဖို့ အစွမ်းကုန် ကြိုးစားကြသည်။ ၎င်းတို့၏တာဝန်ကို ထမ်းဆောင်သည့် ကာလတွင် ၎င်းတို့ကြောင့် အသင်းတော်၏ အလုပ်အပေါ် ဖြစ်ပေါ်စေခဲ့သည့် ထိခိုက်နစ်နာမှုကို ၎င်းတို့ မည်သည့်အခါမျှ မပြောပြပေ။ ၎င်းတို့က အသေးစား ဖြည့်ဆည်းမှုအချို့ကို ပြုလုပ်ပြီးသည့်အခါ သို့မဟုတ် အောင်မြင်မှုလေးအချို့ စွမ်းဆောင်ရရှိပြီးသည့်အခါ ယင်းကို အလျင်အမြန် ကြွားဝါကြသည်။ ၎င်းတို့သည် မည်မျှစွမ်းဆောင်နိုင်သည်၊ ၎င်းတို့၏အစွမ်းအစ မည်မျှမြင့်မားသည်၊ ၎င်းတို့သည် မည်မျှထူးခြားသည်၊ ပြီးလျှင် ၎င်းတို့သည် သာမန်လူများထက် မည်မျှတော်သည်တို့ကို တစ်ကမ္ဘာလုံးကို အသိပေးဖို့ အသည်းအသန်ဖြစ်ကြသည်။ ဤသည်တို့မှာ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း နည်းလမ်းများ မဟုတ်သလော။ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းသည် အသိစိတ်နှင့် ဆင်ခြင်တုံတရားရှိသောလူတစ်ယောက်က လုပ်ဆောင်သော အရာတစ်ခုဟုတ်သလော။ မဟုတ်ပေ။ ထို့ကြောင့် လူများက ဤသည်ကို လုပ်ဆောင်သည့်အခါ မည်သည့်စိတ်သဘောထားကို ပုံမှန်အားဖြင့် ထုတ်ဖော်ပြသနည်း။ မာနထောင်လွှားခြင်း ဖြစ်သည်။ ဤသည်မှာ ဖွင့်ပြသော အဓိက စိတ်သဘောထားများထဲမှ တစ်ခုဖြစ်သည်၊ ထို့နောက်တွင် လှည့်စားတတ်ခြင်းပါရှိကာ၊ ယင်းနောက်တွင် အခြားလူများက ၎င်းတို့ကို အလွန်တန်ဖိုးထားစေဖို့ ဖြစ်နိုင်သည့်အရာမှန်သမျှကို အစွမ်းကုန် လုပ်ဆောင်ခြင်း ပါဝင်ပေသည်။ ၎င်းတို့၏ စကားများသည် စဉ်းလဲသော ကြံရွယ်ချက်များနှင့် အကြံအစည်များ ပါဝင်နေပြီး မိမိတို့ကိုယ်ကို ကြွားဝါနေသည့်တိုင် ၎င်းတို့သည် ဤအချက်ကို ဖုံးကွယ်ချင်ကြသည်။ ၎င်းတို့ ပြောသည့်အရာ၏ ရလဒ်မှာ ၎င်းတို့သည် အခြားသူများထက် သာလွန်ပြီး မည်သူမျှ ၎င်းတို့နှင့် တန်းတူမဟုတ်ကြောင်း၊ အခြားလူတိုင်းသည် ၎င်းတို့ထက် နိမ့်ပါးကြောင်းကို လူများအား ခံစားစေမြဲ ဖြစ်သည်။ ပြီးလျှင် ဤရလဒ်ကို မသမာသော နည်းလမ်းများမှတစ်ဆင့် စွမ်းဆောင်ရရှိထားခြင်းဖြစ်သည် မဟုတ်သလော။ ထိုသို့သော နည်းလမ်းများ၏ နောက်ကွယ်တွင်မည်သည့် စိတ်သဘောထား ရှိသနည်း။ ကောက်ကျစ်စဉ်းလဲခြင်း၏ အရိပ်အယောင် တစ်ခုတလေ ရှိသလော။ (ရှိပါသည်။) ဤသည်မှာ ကောက်ကျစ်သော စိတ်သဘောထား အမျိုးအစားတစ်ခု ဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၄- ၎င်းတို့သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ၊ ကျွန်မ ဖြုတ်ချခံရပြီးတဲ့အခါ ညီအစ်ကိုမောင်နှမတွေက အဲဒါကို လက်မခံခဲ့တဲ့ အဓိကအကြောင်းရင်းဟာ ကျွန်မက ကိုယ့်ကိုယ်ကိုယ် မကြာခဏ ချီးမြှောက်ပြီး ထုတ်ပြခဲ့လို့ဖြစ်တယ်၊ ပြီးတော့ ကျွန်မရဲ့ ကိုယ်ပိုင် အားနည်းချက်တွေနဲ့ ဖောက်ပြန်ပျက်စီးမှုတွေအကြောင်းကို ပွင့်ပွင့်လင်းလင်း မပြောခဲ့ဘူး၊ အဲဒါကြောင့် လူတိုင်းက ကျွန်မရဲ့ ကောင်းတဲ့ဘက်ကိုပဲ မြင်သွားကြတယ်ဆိုတာတွေကို ဆင်ခြင်သုံးသပ်မိတယ်။ ကျွန်မက သူတို့ကို အထင်အမြင်မှားစေခဲ့လို့သာ သူတို့က ကျွန်မကိုယ်စား မတရားဘူးလို့ သူတို့ထင်တဲ့အရာကို တွန်းလှန်တိုက်ခိုက်ခဲ့ကြတာပဲ။ တိုင်ကြားစာကို ကိုင်တွယ်ခဲ့တဲ့ကိစ္စနဲ့ပတ်သက်ပြီး ကျွန်မ တွေးမိတယ်။ ပထမတော့ ကျွန်မလည်း ခေါင်းရှုပ်သွားပြီး ဘယ်လိုကိုင်တွယ်ရမလဲ မသိခဲ့ဘူး။ နောက်ပိုင်းမှ ဘုရားသခင်ဆီကို အလေးအနက် ဆုတောင်းတာ၊ ရှာဖွေတာ၊ ဆွေးနွေးတာနဲ့ ညီအစ်ကိုမောင်နှမတွေနဲ့ အတူတကွ လုပ်ဆောင်တာတွေကတစ်ဆင့်သာ ပြဿနာကို ဖြေရှင်းနိုင်ခဲ့တာ။ ဒါပေမဲ့ သူတို့ရှေ့မှာကျတော့၊ ကျွန်မ ဘယ်လိုရှာဖွေခဲ့တယ်၊ သမ္မာတရား စည်းမျဉ်းတွေအပေါ် အခြေခံပြီး အယောင်ဆောင်ခေါင်းဆောင်ကို ဘယ်လို ပိုင်းခြားသိမြင်ခဲ့တယ်၊ ပြီးတော့ နောက်ဆုံးမှာ အဲဒါကို ဘယ်လို ကိုင်တွယ်ဖြေရှင်းခဲ့တယ်ဆိုတာကိုပဲ အကြာကြီး ပြောပြခဲ့တယ်။ လူတိုင်းက ကျွန်မကို အမြင်သစ်နဲ့ ကြည့်လာအောင်လို့၊ ကျွန်မအဓိကပြောခဲ့သမျှက ကျွန်မလုပ်ခဲ့တဲ့အရာတွေချည်းပဲ။ ကိုယ့်ကိုယ်ကိုယ် ထုတ်ပြဖို့အတွက် မိသားစုဆီက နှိပ်စက်ညှဉ်းပန်းမှုကို ဘယ်လို တွေ့ကြုံခဲ့ရတယ်ဆိုတာ ပြောပြဖို့ အခွင့်အရေးတွေကိုလည်း ကျွန်မ အမြဲ ယူတတ်တယ်။ ဘယ်လို နှိပ်စက်ညှဉ်းပန်းခံခဲ့ရတယ်၊ ဘယ်လောက် ဒုက္ခခံခဲ့ရတယ်ဆိုတာကို အသေးစိတ် ပြောပြခဲ့ပေမဲ့၊ ကိုယ့်ရဲ့ အားနည်းချက်တွေကိုတော့ အပေါ်ယံလောက်ပဲ ပြောသွားခဲ့တယ်။ ကိုယ့်တာဝန်ကို စွန့်လွှတ်ပြီး ဘုရားသခင်ကို ဘယ်လို သစ္စာဖောက်ခဲ့တယ်ဆိုတဲ့ အကြောင်းကိုတော့ တစ်လုံးမှတောင် ထုတ်မပြောခဲ့ဘူး။ ဒီလိုနဲ့ ကျွန်မမှာ ဝိညာဉ်ရင့်ကျက်မှုရှိပြီး ကိစ္စတွေကို ဘယ်လို တွေ့ကြုံရမလဲဆိုတာ သိတယ်လို့ လူတိုင်းက ထင်ကြမှာပေါ့။ ကျွန်မက ကိုယ့်တာဝန်ကို ထမ်းဆောင်ရာမှာ ဘယ်လို ဆင်းရဲဒုက္ခခံပြီး အဖိုးအခပေးဆပ်ခဲ့တယ်ဆိုတာကိုလည်း ခဏခဏ ထုတ်ပြခဲ့တယ်၊ ပြီးတော့ အပြုသဘောဆောင်တဲ့ လက်တွေ့လုပ်ဆောင်မှု လမ်းကြောင်းနဲ့ ဝင်ရောက်မှုအကြောင်းကိုပဲ သတိရှိရှိ ပိုပြောခဲ့တယ်။ လူတွေက ကျွန်မကို သူတို့ထက် သမ္မာတရားကို ပိုလိုက်စားတယ်၊ ကျွန်မမှာ လက်တွေ့ကျမှုရှိတယ်လို့ အထင်အမြင်မှားသွားအောင်လို့ ကိုယ့်ရဲ့ အပျက်သဘောဆောင်တာတွေနဲ့ အခက်အခဲတွေကို ဖုံးကွယ်ထားခဲ့တယ်။ ဒီလို အယောင်ဆောင်မှုတွေကို သုံးပြီး ညီအစ်ကိုမောင်နှမတွေကို ကျွန်မ လိမ်လည်လှည့်ဖြားခဲ့တယ်။ ကျွန်မ တကယ်ကို လုံးဝ ဆိုးညစ်ပြီး ယုတ်မာခဲ့တာပဲ။ ကျွန်မက ညီအစ်ကိုမောင်နှမတွေကို အထင်အမြင်မှားအောင် လုပ်ခဲ့လို့ သူတို့က ကျွန်မကို အထင်ကြီးပြီး လေးစားအားကျခဲ့ကြတာ။ ကျွန်မ လက်တွေ့ကျတဲ့ အလုပ်ကို မလုပ်နိုင်လို့ အသင်းတော်က စည်းမျဉ်းတွေနဲ့အညီ ကျွန်မကို ဖြုတ်ချလိုက်တဲ့အခါမှာတောင် ကျွန်မကို ကာကွယ်ဖို့ သူတို့က ဝင်ပြောပေးခဲ့ကြတယ်။ ဒါတွေအားလုံးက ကိုယ့်ကိုယ်ကိုယ် ချီးမြှောက်ပြီး ထုတ်ပြခဲ့တာရဲ့ အကျိုးဆက်တွေပဲ။ ဒါက ဘယ်လိုလုပ် ကိုယ့်တာဝန်ကို ထမ်းဆောင်တာ ဖြစ်မှာလဲ။ ကျွန်မက ဘုရားသခင်ကို ဗြောင်ကျကျ အတိုက်အခံလုပ်ပြီး ညီအစ်ကိုမောင်နှမတွေကို ထိခိုက်နစ်နာစေနေခဲ့တာပဲ။ ကျွန်မ ခေါင်းဆောင်ဖြစ်ခဲ့တုန်းက ညီအစ်ကိုမောင်နှမတွေအတွက် ဘာအကျိုးမှ မလုပ်ပေးခဲ့ဘဲ၊ အဲဒီအစား သူတို့ကို အထင်အမြင်မှားစေပြီး ထိခိုက်နစ်နာစေခဲ့တယ်ဆိုတာကို တွေးမိတော့၊ စိတ်နှလုံးထဲမှာ အထူးသဖြင့် စိတ်ဆင်းရဲစရာဖြစ်ခဲ့ရတယ်။

အဲဒီအချိန်တုန်းက နေ့တိုင်း ဘုရားသခင်ဆီကို အလေးအနက် ဆုတောင်းခဲ့တယ်၊ ကျွန်မရဲ့ ပြဿနာတွေကို ဖြေရှင်းဖို့ ဘုရားသခင်ရဲ့ အကူအညီကို တောင်းခံခဲ့တယ်။ တစ်နေ့မှာ ဘုရားသခင်ရဲ့ ဒီနှုတ်ကပတ်တော်တွေကို ကျွန်မ ဖတ်လိုက်ရတယ်။ “အချို့သောလူတို့သည် ပေါလုကို အထူးသဖြင့် ပုဂ္ဂိုလ်ရေးကိုးကွယ်ကြသည်။ ၎င်းတို့သည် အပြင်ထွက်၍ မိန့်ခွန်းများပြောခြင်းနှင့် အလုပ်လုပ်ခြင်းကို နှစ်သက်ကြသည်၊ စုဝေးပွဲများ ကျင်းပခြင်းနှင့် တရားဟောခြင်းကို နှစ်သက်ကြပြီး လူတို့အား ၎င်းတို့စကားကို နားထောင်အောင်လုပ်ခြင်း၊ ၎င်းတို့ကို ပုဂ္ဂိုလ်ရေးကိုးကွယ်အောင် လုပ်ခြင်းနှင့် ၎င်းတို့ကို ဝန်းရံအောင်လုပ်ခြင်းတို့ကို နှစ်သက်ကြသည်။ ၎င်းတို့သည် အခြားသူများ၏ စိတ်နှလုံးထဲတွင် နေရာတစ်ခု ရယူခြင်းကို နှစ်သက်ကြပြီး ၎င်းတို့ တင်ပြသည့် ပုံရိပ်ကို အခြားသူများက အာရုံစိုက်ခြင်းကို နှစ်သက်ကြသည်။ ဤသရုပ်သကန်များမှ ၎င်းတို့၏ သဘာဝကို ငါတို့ စိတ်ဖြာလေ့လာဆွေးနွေးကြစို့။ ၎င်းတို့၏ သဘာဝသည် အဘယ်အရာဖြစ်သနည်း။ ၎င်းတို့သည် ဤသရုပ်သကန်များကို အမှန်တကယ် ပြသပါက ၎င်းတို့သည် မာနထောင်လွှားပြီး စိတ်ကြီးဝင်သောသူများ ဖြစ်ကြောင်း၊ ၎င်းတို့သည် ဘုရားသခင်ကို လုံးဝ ဝတ်ပြုကိုးကွယ်ခြင်းမရှိကြောင်းနှင့် ၎င်းတို့သည် မြင့်မားသော အဆင့်အတန်းကို လိုက်စားပြီး အခြားသူများအပေါ် သြဇာအာဏာ ရှိလိုကာ ထိုသူတို့ကို ပိုင်ဆိုင်လိုပြီး ထိုသူတို့၏ စိတ်နှလုံးထဲတွင် နေရာတစ်ခု ရယူလိုကြောင်းတို့ကို သက်သေပြရန် လုံလောက်သည်။ ဤသည်မှာ စာတန်နှင့်သက်ဆိုင်သော စံပြပုံရိပ် ဖြစ်သည်။ ၎င်းတို့၏ သဘာဝနှင့်ပတ်သက်၍ အထူးသဖြင့် ထင်ရှားသော အသွင်အပြင်များမှာ ၎င်းတို့သည် မာနထောင်လွှား၍ စိတ်ကြီးဝင်ကြသည်၊ ဘုရားသခင်ကို မကိုးကွယ်ကြဘဲ အခြားသူများကို ၎င်းတို့အား ကိုးကွယ်လာစေရန် ကြိုးပမ်းကြခြင်းဖြစ်သည်။ ထိုသို့သော သရုပ်သကန်များက သင့်ကို ၎င်းတို့၏ သဘာဝထဲသို့ အလွန်ရှင်းလင်းစွာ ထိုးထွင်းသိမြင်စေနိုင်ပါသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) “သင်၏စိတ်နှလုံးထဲတွင် သင်သည် သမ္မာတရားကို အမှန်တကယ် နားလည်ပါက၊ သမ္မာတရားကို လက်တွေ့လုပ်ဆောင်ကာ ဘုရားသခင်ကို ကျိုးနွံနာခံဖို့ နည်းလမ်းအား သင်သိလိမ့်မည် ဖြစ်ပြီး သမ္မာတရား လိုက်စားခြင်း လမ်းကြောင်းပေါ်ကို သင် အလိုအလျောက် စတင်လိမ့်မည် ဖြစ်သည်။ သင်လျှောက်သည့် လမ်းကြောင်းသည် မှန်ကန်သည့် လမ်းကြောင်းဖြစ်ပြီး ဘုရားသခင်၏ ရည်ရွယ်ချက်များနှင့် ကိုက်ညီပါက၊ သန့်ရှင်းသောဝိညာဉ်တော်၏ အလုပ်သည် သင့်ကို စွန့်ခွာလိမ့်မည် မဟုတ်ချေ။ ထိုအခြေအနေတွင် ဘုရားသခင်အား သင် သစ္စာဖောက်ဖို့အလားအလာ နည်းသည်ထက် နည်းလာပေလိမ့်မည်။ သမ္မာတရားမရှိပါက မကောင်းမှုပြုရန် လွယ်ကူပြီး မရည်ရွယ်ဘဲ ယင်းကို သင်လုပ်မိလိမ့်မည် ဖြစ်သည်။ ဥပမာ၊ သင့်တွင် မာနထောင်လွှားပြီး စိတ်ကြီးဝင်သော စိတ်သဘောထားတစ်ခုရှိလျှင် ဘုရားသခင်ကို မဆန့်ကျင်ရန် ပြောဆိုခံရခြင်းသည် ထူးခြားမှုမရှိပေ။ သင်သည် ကိုယ့်ကိုယ်ကိုယ် မထိန်းနိုင်ပေ။ သင်ထိန်းချုပ်နိုင်သည်ထက် ကျော်လွန်သည်။ သင်သည် ရည်ရွယ်ချက်ရှိရှိဖြင့် လုပ်ဆောင်မည်မဟုတ်ပေ။ သင်၏ မောက်မာပြီး ထောင်လွှားသော သဘာဝဗီဇ၏ အုပ်စိုးမှုအောက်၌ သင် ထိုသို့ပြုလိမ့်မည်။ သင်၏ မာနထောင်လွှားခြင်းနှင့် စိတ်ကြီးဝင်ခြင်းတို့သည် သင့်ကို ဘုရားသခင်အား အထင်အမြင်သေးစေမည်ဖြစ်ပြီး သူ့အား အရေးမပါသောသူအဖြစ် မြင်စေမည်ဖြစ်သည်။ ထိုအရာတို့သည် သင့်ကိုယ်သင် ချီးမြှောက်အောင် လုပ်လိမ့်မည်ဖြစ်ပြီး သင့်ကိုယ်သင် အစဉ်တစိုက် ပြစားဝင့်ဝါအောင် လုပ်လိမ့်မည် ဖြစ်သည်။ ယင်းတို့က သင့်အား အခြားသူများကို အထင်အမြင်သေးစေမည်၊ သင့်စိတ်နှလုံးထဲတွင် သင်ကိုယ်တိုင်မှလွဲ၍ အခြားမည်သူကိုမျှ ထားမည် မဟုတ်ချေ။ ယင်းတို့က သင်၏ စိတ်နှလုံးထဲမှ ဘုရားသခင်၏နေရာကို လုယူလိမ့်မည်။ ပြီးလျှင် နောက်ဆုံးတွင် သင့်အား ဘုရားသခင်၏နေရာတွင် ထိုင်ဖို့ဖြစ်စေပြီး သင့်ကိုယ်ပိုင်အတွေးများ၊ အကြံဉာဏ်များနှင့် အယူအဆများကို သမ္မာတရားအဖြစ် ကြည်ညိုလေးစားစေလျက်၊ သင့်ကို ကျိုးနွံနာခံဖို့ တောင်းဆိုစေမည် ဖြစ်သည်။ မိမိတို့၏ မောက်မာ၍ ထောင်လွှားသော သဘာဝ၏ အုပ်စိုးမှုအောက်၌ လူတို့သည် များပြားလှသော ဒုစရိုက်မှုကို ပြုကြသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားအား လိုက်စားခြင်းအားဖြင့်သာ စိတ်သဘောထား ပြောင်းလဲမှုတစ်ခုကို ရရှိနိုင်သည်) ဘုရားနှုတ်ကပတ်တော်တွေကို တွေးဆကြည့်တော့၊ ကျွန်မရဲ့ သဘာဝက မာနထောင်လွှားလွန်းလို့ လူတွေကို ကိုယ့်အနားမှာပဲ ဝန်းရံစေချင်ခဲ့တယ်ဆိုတာကို သဘောပေါက်သွားတယ်။ ကျွန်မရဲ့ ပင်ကိုလက္ခဏာ ဒါမှမဟုတ် အဆင့်အတန်းကို ကျွန်မ နားမလည်ခဲ့ဘူး၊ ပြီးတော့ ကိုယ့်တာဝန်ကို တည်တည်ကြည်ကြည် ထမ်းဆောင်တဲ့ သာမန်လူတစ်ယောက်အဖြစ် နေဖို့ ဆန္ဒမရှိခဲ့ဘူး။ အဲဒီအစား ကျွန်မ ဘယ်သွားသွား၊ လူတွေကို ကျွန်မကို လေးစားအားကျပြီး ကိုးကွယ်စေချင်ခဲ့တယ်။ ဒီရည်ရွယ်ချက်ကို ရရှိဖို့အတွက် စုဝေးပွဲတွေမှာ ကိုယ့်ကိုယ်ကိုယ် ထုတ်ပြဖို့ စကားလုံးတွေနဲ့ အယူဝါဒတွေကို အမြဲတမ်း တတွတ်တွတ် ပြောတတ်တယ်၊ အဲဒါမှ လူတွေက ကျွန်မမှာ သမ္မာတရား လက်တွေ့ကျမှုရှိတယ်လို့ ထင်ကြမှာလေ။ ပြဿနာတွေကို ဘယ်လိုဖြေရှင်းနိုင်တယ်၊ ဆင်းရဲဒုက္ခတွေကို ဘယ်လိုခံနိုင်တယ်၊ ပြီးတော့ ကိုယ့်ကိုယ်ကိုယ် ဘယ်လို အသုံးခံနိုင်တယ်ဆိုတာတွေကိုလည်း အမြဲ ထုတ်ပြခဲ့တယ်။ ကျွန်မ ထုတ်ဖော်ပြမိတဲ့ ဖောက်ပြန်ပျက်စီးမှုတွေ၊ အပျက်သဘောဆောင်တာတွေနဲ့ အားနည်းချက်တွေကို သတိရှိရှိ ဖုံးကွယ်ထားခဲ့တယ်။ ညီအစ်ကိုမောင်နှမတွေဆီက လေးစားအားကျမှုကို လိမ်လည်ရယူဖို့အတွက်၊ စိတ်ဓာတ်ပြင်းပြပြီး သမ္မာတရားကို လုံ့လရှိရှိ လိုက်စားနေတယ်ဆိုတဲ့ အယောင်ဆောင်မှုကို လူတွေရှေ့မှာ ပြသခဲ့တယ်။ အဲဒါကြောင့် ညီအစ်ကိုမောင်နှမတွေက ကျွန်မမှာ သမ္မာတရား လက်တွေ့ကျမှုရှိပြီး ပြဿနာတွေကို ဖြေရှင်းနိုင်တယ်လို့ ထင်သွားကြတာ။ သူတို့ဆီမှာ ကိစ္စတွေ ဖြစ်လာတဲ့အခါ၊ သူတို့က ဘုရားသခင်ဆီ ဆုမတောင်းတော့ဘဲ၊ သမ္မာတရားကို မရှာဖွေတော့ဘဲ အဲဒါကို ဖြေရှင်းပေးဖို့ ကျွန်မကိုပဲ အားကိုးကြတော့တယ်။ ကျွန်မ ဖြုတ်ချခံရတဲ့အခါမှာတောင် မတရားဘူးလို့ သူတို့ထင်တဲ့အရာကို ဆန့်ကျင်တွန်းလှန်ပေးခဲ့ကြတယ်။ တွေးကြည့်ရင်၊ ကျွန်မက အသင်းတော်မှာ ခေါင်းဆောင်တစ်ယောက် ဖြစ်ခဲ့တယ်။ တိုင်ကြားစာတွေကို ကိုင်တွယ်တာ၊ ပြဿနာတွေကို ဖြေရှင်းတာတွေက ကျွန်မရဲ့ အဓိကအလုပ်တွေထဲမှာ ပါဝင်တယ်။ ဒါ့အပြင် ကိစ္စတွေကို သေသေချာချာ ကိုင်တွယ်နိုင်ခဲ့တာဟာ ဘုရားသခင်ရဲ့ ဦးဆောင်မှုရယ်၊ ညီအစ်ကိုမောင်နှမတွေရဲ့ မိတ်သဟာယဖွဲ့တာနဲ့ ကူညီတာတွေကြောင့်ပါ။ အဲဒါကြောင့်သာ ဒီရလဒ်တွေကို ရရှိနိုင်ခဲ့တာ။ ကိုယ့်ကိုယ်ကိုယ်အားကိုးပြီးတော့ ဘာမှ စွမ်းဆောင်နိုင်ခဲ့မှာ မဟုတ်ဘူး။ ကျွန်မမှာ ထုတ်ပြလောက်တဲ့ အရင်းအနှီး လုံးဝ မရှိခဲ့ဘူး။ ဒါ့အပြင် မိသားစုဆီက နှိပ်စက်ညှဉ်းပန်းမှုကို ခံရတုန်းက ကျွန်မ နည်းနည်းတော့ ဒုက္ခခံခဲ့ရတယ်၊ ဒါပေမဲ့ စီစီပီအာဏာယူထားတဲ့ နိုင်ငံမှာ ဘုရားသခင်ကို ယုံကြည်ပြီး ဘုရားသခင်ရဲ့ နောက်ကို လိုက်တဲ့သူဆိုရင် ဒီအခက်အခဲတွေကို ခံစားရမှာပဲ။ ဒါက ကိုယ့်ရဲ့ ကယ်တင်ခြင်းအတွက်လည်း ဖြစ်တယ်။ ပြီးတော့ ကျွန်မက ခဏခဏ အားနည်းပြီး အပျက်သဘောဆောင်တတ်တယ်၊ ကိုယ့်တာဝန်တွေကို စွန့်လွှတ်ပြီး ဘုရားသခင်ကို သစ္စာဖောက်ခဲ့တာတောင် တစ်ခါရှိသေးတယ်။ ဘုရားနှုတ်ကပတ်တော်တွေရဲ့ ဦးဆောင်မှုသာ မရှိခဲ့ရင်၊ ကိုယ့်ဘာသာ ခိုင်မာစွာ ရပ်တည်နိုင်ခဲ့မှာ မဟုတ်ဘူး။ ဒါပေမဲ့ ကျွန်မက ဘုရားသခင်ကို ချီးမြှောက်ပြီး ဘုရားသခင်အတွက် သက်သေမခံခဲ့ဘူး။ အဲဒီအစား ကိုယ့်ကိုယ်ကိုယ်ပဲ ချီးမြှောက်ခဲ့တယ်။ လူတိုင်းက ကျွန်မကို လေးစားအားကျတဲ့အခါ ကျွန်မပျော်ရွှင်ပြီး သာယာနေခဲ့သေးတယ်။ ကျွန်မ တကယ်ကို အရှက်မရှိခဲ့တာပဲ။ ကျွန်မရဲ့ စိတ်နှလုံးထဲမှာ ဘုရားသခင်အတွက် နေရာမရှိသလို၊ ဘုရားသခင်ကို ကြောက်ရွံ့တဲ့ စိတ်နှလုံး အရိပ်အယောင်လေးတောင် မရှိဘူးဆိုတာကို ကျွန်မ မြင်ခဲ့ရတယ်။ ကျွန်မက သမ္မာတရား လက်တွေ့ကျမှု လုံးဝမရှိဘဲ ဗြောင်ကျကျ ဖောက်ပြန်ပျက်စီးနေတဲ့လူ ဖြစ်ပါလျက်နဲ့၊ ကိုယ့်ကိုယ်ကိုယ် ချီးမြှောက်ဖို့နဲ့ ထုတ်ပြဖို့ လူမသိအောင်လုပ်တဲ့ နည်းလမ်းတွေကို ရှာဖို့ ကြိုးစားခဲ့သေးတယ်၊ ညီအစ်ကိုမောင်နှမတွေရဲ့ စိတ်နှလုံးထဲမှာ ကိုယ်ပိုင်နေရာတစ်ခု ယူချင်လို့လေ။ ကျွန်မ တကယ်ကို မာနထောင်လွှားလွန်းပြီး ဆင်ခြင်တုံတရား ကင်းမဲ့ခဲ့တာပဲ။ ပြီးတော့ ပေါလုအကြောင်းကို ကျွန်မ တွေးမိပြီး သူက ဘယ်လောက်တောင် မာနထောင်လွှားပြီး စိတ်ကြီးဝင်နေခဲ့လဲဆိုတာကို တွေးမိတယ်။ လူတွေ သူ့ကို လေးစားအားကျပြီး ကိုးကွယ်ဖို့ သူ အမြဲတမ်း လိုချင်ခဲ့တယ်။ သူ အလုပ်နည်းနည်းလေး လုပ်လိုက်တာနဲ့၊ သူ ဘယ်လောက် ဆင်းရဲဒုက္ခခံခဲ့တယ်၊ ဘယ်လောက် သစ္စာရှိခဲ့တယ်ဆိုတာကို ထုတ်ပြတော့တာပဲ၊ ဒါပေမဲ့ သခင်ယေရှုရဲ့ နှုတ်ကပတ်တော်တွေအတွက် သူ တစ်ခါမှ သက်သေမခံခဲ့ဘူး။ နောက်ဆုံးမှာ သူက ပြောသေးတယ်၊ “ငါ့အတွက် အသက်ရှင်ခြင်းဟာ ခရစ်တော်ပဲ” တဲ့။ ဒါက အစွန်းရောက်လွန်းတဲ့ မာနထောင်လွှားမှုနဲ့ စော်ကားမှုပဲ။ သူက ဘုရားသခင်ရဲ့ စိတ်သဘောထားကို ပုန်ကန်ပြစ်မှားခဲ့ပြီး ဘုရားသခင်ရဲ့ ဖြောင့်မတ်တဲ့ အပြစ်ဒဏ်ပေးခြင်းကို ခံခဲ့ရတယ်။ ဘုရားနှုတ်ကပတ်တော်တွေရဲ့ ဖော်ထုတ်ချက်ကတစ်ဆင့်၊ ကိစ္စတွေကို ကျွန်မ လုပ်ကိုင်တဲ့ပုံစံနဲ့ ကျွန်မ ထုတ်ဖော်ပြတဲ့ စိတ်သဘောထားက ပေါလုနဲ့ တစ်ထပ်တည်းကျနေတယ်ဆိုတာကို နောက်ဆုံးမှာ ကျွန်မ မြင်တွေ့ခဲ့ရတယ်။ ကျွန်မက ဘုရားသခင်ကို အတိုက်အခံလုပ်ပြီး အန္တိခရစ်တွေရဲ့ လမ်းကြောင်းကို လျှောက်နေခဲ့တာ။ ဒါက ဘုရားသခင်ရဲ့ ပြစ်တင်ရှုတ်ချတာကို ခံရပြီးပြီ။ ကျွန်မ စိတ်နှလုံးထဲမှာ အရမ်းကို ထိတ်လန့်သွားတယ်။ ဘုရားသခင်ကို နှစ်ပေါင်းများစွာ ယုံကြည်လာခဲ့ပြီးတဲ့နောက်မှာ၊ နောက်ဆုံးကျတော့ ဘုရားသခင်ကို အတိုက်အခံလုပ်တဲ့သူတစ်ယောက် ဖြစ်သွားလိမ့်မယ်လို့ ကျွန်မ မမျှော်လင့်ထားခဲ့ဘူး။ ဘုရားသခင်က ကျွန်မကို ကယ်တင်ဦးမှာလား။ ဒီလိုဖြုတ်ချတာကို သုံးပြီး ငါ့ကို ထုတ်ဖော်ပြီးတော့ ဖယ်ရှားရှင်းလင်းပစ်မှာလားပေါ့။ တွေးလေတွေးလေ၊ ပိုပြီး ဝေဒနာခံစားရလေပဲ။ ဒါကြောင့် ဘုရားသခင်ရဲ့ ရည်ရွယ်ချက်ကို ကျွန်မနားလည်နိုင်အောင် ဉာဏ်အလင်းပေးဖို့ ဘုရားသခင်ဆီကို ဆုတောင်းခဲ့တယ်။

နောက်ပိုင်းမှာ ဘုရားသခင်ရဲ့ နှုတ်ကပတ်တော် နှစ်ပိုဒ်ကို ကျွန်မ ဖတ်လိုက်ရတယ်။ “လူတို့သည် ၎င်းတို့၏ကိုယ်ပိုင် အဆုံးသတ်နှင့် ပန်းတိုင်အတွက်သာမက ၎င်းတို့၏တာဝန်ခန့်အပ်မှုအား ပြုပြင်ခြင်းနှင့် ၎င်းတို့၏တာဝန်မှ ဖြုတ်ချခံရခြင်းအတွက် အထူးသဖြင့် ဆတ်ဆတ်ထိ မခံကြပေ။ လူအချို့သည် ထိုကဲ့သို့သော အရာများနှင့် ပတ်သက်၍ မှားယွင်းသော ကောက်ချက်ကို မကြာခဏ ချကြကာ ၎င်းတို့၏ တာဝန်၌ ဖြုတ်ချခံရပြီး ၎င်းတို့၌ နောက်ထပ် အဆင့်အတန်း မရှိသည်နှင့်တစ်ပြိုင်နက်၊ သို့မဟုတ် ဘုရားသခင်က ၎င်းတို့ကို မနှစ်သက်တော့ကြောင်း သို့မဟုတ် အလိုမရှိတော့ကြောင်း ပြောလျှင် ၎င်းတို့အတွက် ဇာတ်သိမ်းသွားပြီဟု ထင်ကြ၏။ ဤသည်မှာ ၎င်းတို့၏ ဆုံးဖြတ်သတ်မှတ်ချက် ဖြစ်၏။ ၎င်းတို့က ‘ဘုရားသခင်ကို ယုံကြည်ခြင်း၌ အကျိုးမရှိ၊ ကျွန်ုပ်ကို ဘုရားသခင် အလိုမရှိသည့်အပြင် ကျွန်ုပ်၏အဆုံးသတ်ကို သတ်မှတ်ထားပြီး ဖြစ်သောကြောင့် နောက်ထပ် အသက်ရှင်ရခြင်း၏ အကျိုးက မည်သည့်အရာနည်း’ ဟု ထင်မှတ်ကြသည်။ ထိုကဲ့သို့သော ထင်မြင်ချက်များကို ကြားရသည်တွင် အခြားသူများက ၎င်းတို့ကို ယုတ္တိတန်ပြီး သိက္ခာရှိသည်ဟု ထင်ကြသည်။ သို့သော် ဤသည်မှာ အမှန်တွင် မည်သည့်စိတ်ကူးမျိုး ဖြစ်သနည်း။ ယင်းမှာ ဘုရားသခင်အား ပုန်ကန်ခြင်း၊ မျှော်လင့်ချက်ကင်းမဲ့သော စိတ်၏လွှမ်းမိုးခံရခြင်း ဖြစ်သည်။ ၎င်းတို့သည် အဘယ်ကြောင့် မျှော်လင့်ချက်ကင်းမဲ့သော စိတ်၏ လွှမ်းမိုးခြင်း ခံရသနည်း။ ယင်းမှာ ၎င်းတို့သည် ဘုရားသခင်၏ ရည်ရွယ်ချက်များကို နားမလည်သောကြောင့်၊ လူတို့ကို ဘုရားသခင် မည်ကဲ့သို့ ကယ်တင်သည်ကို ရှင်းလင်းစွာ မမြင်နိုင်သောကြောင့်အပြင် ၎င်းတို့၌ ဘုရားသခင်အား စစ်မှန်သော ယုံကြည်မှု မရှိသောကြောင့် ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ အယူအဆများကို ဖြေရှင်းခြင်းအားဖြင့်သာ ဘုရားသခင်ကို ယုံကြည်ခြင်း၏ မှန်သော လမ်းကြောင်းကို စတင်နိုင်သည် (၁)) “ဘုရားသခင်ထံမှ စီရင်ရှုတ်ချသည့် ဖော်ပြချက်တစ်ခုမျှ ကြားရာတွင် ဘုရားသခင်၏ စီရင်ရှုတ်ချခြင်းခံရသောကြောင့် လူများသည် ဘုရားသခင်၏ စွန့်ပစ်ခြင်းကို ခံရပြီးဖြစ်ကာ ကယ်တင်ခြင်း ခံရတော့မည် မဟုတ်ဟု သင်တွေးပြီး ထိုအကြောင်းကြောင့် သင်သည် အပျက်သဘောဆောင်လာကာ မျှော်လင့်ချက် ပျက်သုဉ်းလေတော့သည်။ ဤသည်မှာ ဘုရားသခင်ကို အဓိပ္ပာယ်ကောက်လွဲခြင်း ဖြစ်သည်။ အမှန်မှာမူ ဘုရားသခင်သည် လူများကို မစွန့်ပစ်ရသေးပေ။ ၎င်းတို့သည် ဘုရားသခင်ကို နားလည်မှုလွဲကာ ကိုယ့်ကိုယ်ကိုယ် စွန့်ပစ်ကြပြီးဖြစ်သည်။ ‘မိုက်သောသူတို့မူကား၊ ဉာဏ်မရှိသောကြောင့် သေကြလိမ့်မည်။’ (သုတ္တံကျမ်း ၁၀:၂၁) ဟူ၍ ဓမ္မဟောင်းကျမ်း၏ စကားများ၌ ပြည့်စုံသကဲ့သို့ လူများကိုယ့်ကိုယ်ကိုယ် လက်လျှော့သည့်အချိန်ထက် ပို၍ သေရေးရှင်ရေးဖြစ်ခြင်း မရှိပေ။ လူများ မျှော်လင့်ချက်ပျက်သုဉ်းသည့်အချိန်ထက် ပို၍ မိုက်မဲသည့် အပြုအမူ မရှိပေ။ တစ်ခါတစ်ရံတွင် လူများကို ဆုံးဖြတ်သတ်မှတ်ထားပုံရသည့် ဘုရားနှုတ်ကပတ်တော်များကို သင်ဖတ်သည်။ အမှန်မှာမူ ယင်းတို့သည် မည်သူ့ကိုမျှ ဆုံးဖြတ်သတ်မှတ်ထားခြင်း မဟုတ်ဘဲ ဘုရားသခင်၏ ရည်ရွယ်ချက်များနှင့် ထင်မြင်ယူဆချက်တို့နှင့်ဆိုင်သည့် ဖော်ပြချက် ဖြစ်သည်။ ဤသည်တို့မှာ သမ္မာတရားနှင့် စည်းမျဉ်းဆိုင်ရာ နှုတ်ကပတ်တော်များဖြစ်ပြီး မည်သူ့ကိုမျှ ဆုံးဖြတ်သတ်မှတ်ထားခြင်း မဟုတ်ချေ။ ဒေါသ၊ သို့မဟုတ် အမျက်ထွက်သောအချိန်အတွင်းတွင် ဘုရားသခင် မိန့်မြွက်သော နှုတ်ကပတ်တော်များသည်လည်း ဘုရားသခင်၏ စိတ်သဘောထားကို ကိုယ်စားပြုသည်။ ဤနှုတ်ကပတ်တော်များသည် သမ္မာတရားဖြစ်သည့်အပြင် စည်းမျဉ်းများလည်း ဖြစ်သည်။ လူများသည် ဤအရာကို နားလည်ရမည်ဖြစ်သည်။ ဤအရာကိုမိန့်မြွက်ရာ၌ ဘုရားသခင်၏ ရည်ရွယ်ချက်မှာ လူတို့အား သမ္မာတရားကို နားလည်ခွင့်ပေးရန်နှင့် စည်းမျဉ်းများကို နားလည်ခွင့်ပေးရန် ဖြစ်သည်။ ယင်းမှာ တစ်စုံတစ်ဦးကို ဆုံးဖြတ်သတ်မှတ်ရန် လုံးဝမဟုတ်ပေ။ ယင်းတို့သည် လူတို့၏ နောက်ဆုံး အပြစ်ဒဏ်ပေးခြင်း ဖြစ်ဖို့မဆိုထားဘိ၊ ဤသည်မှာ လူတို့၏ နောက်ဆုံးပန်းတိုင်၊ ဆုလာဘ်တို့နှင့် ဘာမျှမသက်ဆိုင်ပေ။ ဤသည်တို့မှာ လူတို့ကို တရားစီရင်ရန်နှင့် ပြုပြင်ရန် မိန့်မြွက်ထားသော နှုတ်ကပတ်တော်များမျှသာ ဖြစ်သည်။ ယင်းတို့သည် သူ၏ မျှော်မှန်းချက်နှင့်အညီ အသက်မရှင်သော လူတို့အပေါ် အမျက်ထွက်ခြင်းရလဒ် ဖြစ်ကာ လူတို့ကို နိုးထစေရန်၊ လှုံ့ဆော်ရန် မိန့်မြွက်ထားခြင်းဖြစ်ပြီး ဘုရားသခင်၏ စိတ်နှလုံးမှလာသော နှုတ်ကပတ်တော်များ ဖြစ်သည်။ သို့တစေ လူအချို့က ဘုရားသခင်ထံမှ တရားစီရင်မှုနှင့်ယှဉ်သော ပြောဆိုချက် တစ်ခုမျှအတွက်ကြောင့် မှောက်မှားပြီး ဘုရားသခင်ကို ကျောခိုင်းသည်။ ဤကဲ့သို့သော လူတို့သည် မိမိတို့အတွက် မည်သည့်အရာ ကောင်းမွန်သည်ကို မသိကြ၊ ၎င်းတို့သည် အသိခေါက်ခက် အဝင်နက်ကာ သမ္မာတရားကို လုံးဝ လက်မခံကြပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ အယူအဆများကို ဖြေရှင်းခြင်းအားဖြင့်သာ ဘုရားသခင်ကို ယုံကြည်ခြင်း၏ မှန်သော လမ်းကြောင်းကို စတင်နိုင်သည် (၁)) ဘုရားနှုတ်ကပတ်တော်တွေကနေ၊ ဘုရားသခင်ရဲ့ အပင်ပန်းခံရတဲ့ ရည်ရွယ်ချက်တွေကို ကျွန်မ နားလည်ခဲ့တယ်။ ကျရှုံးမှုနဲ့ ဖော်ထုတ်ခံရမှုတွေက ကျွန်မတို့ဆီ ကျရောက်လာတဲ့အခါ၊ ဒါဟာ ကျွန်မတို့ ဖယ်ရှားရှင်းလင်းခံရမယ်လို့ ဆိုလိုတာ မဟုတ်ဘူး။ ကျရှုံးမှုတွေကြားထဲမှာ ကျွန်မတို့က သမ္မာတရားကို ရှာဖွေနိုင်မယ်၊ သင်ခန်းစာတွေ ယူပြီး တကယ် နောင်တရနိုင်မယ်ဆိုရင်၊ ဒါဟာ ကျွန်မတို့အတွက် ကယ်တင်ခြင်းပဲ။ ကိုယ့်တာဝန်ကို ထမ်းဆောင်တဲ့အခါတိုင်း ကိုယ့်ကိုယ်ကိုယ် ချီးမြှောက်ပြီး ထုတ်ပြခဲ့တာတွေကို ကျွန်မ တွေးမိတယ်။ တစ်ချိန်လုံး၊ ကျွန်မက မသိလိုက်ဘဲနဲ့ အန္တိခရစ်တွေရဲ့ လမ်းကြောင်းကို လျှောက်နေခဲ့တာ။ ဒီတစ်ခါ ကျွန်မ ဖြုတ်ချခံရတော့၊ ကျွန်မက တကယ့်အလုပ်ကို မလုပ်နိုင်တဲ့အတွက် တာဝန်ပြောင်းခံရမှာပဲ။ ဒါဆိုရင် အဆင်ပြေပါတယ်လို့ပဲ တွေးခဲ့တယ်။ ကိုယ့်ကိုယ်ကိုယ် လုံးဝ ဆင်ခြင်သုံးသပ်မှု မလုပ်ခဲ့ဘူး။ ခေါင်းဆောင်တွေက ကိုယ့်ကိုယ်ကိုယ် ဆင်ခြင်သုံးသပ်ဖို့ သတိပေးလာပြီး၊ ဘုရားနှုတ်ကပတ်တော်တွေရဲ့ ဖော်ထုတ်ချက်နဲ့မှ၊ ကျွန်မက လမ်းမှားပေါ် ရောက်နေတာ ကြာပြီဖြစ်ပြီး၊ မကောင်းမှုတွေလုပ်ရင်း ဘုရားသခင်ကို အတိုက်အခံလုပ်နေခဲ့တယ်ဆိုတာကို ကျွန်မ နားလည်ခဲ့တယ်။ ကျွန်မ တကယ်ကို ထုံထိုင်းလွန်းခဲ့တာပဲ။ ကျွန်မအတွက်တော့ ဒီလိုဖြုတ်ချခံရတာဟာ ကြီးမားတဲ့ စောင့်ရှောက်မှုတစ်ခုပဲ။ ကျွန်မ မကောင်းမှုလုပ်နေတာကို အဲဒါက ရပ်တန့်သွားစေခဲ့တယ်။ မဟုတ်ရင်၊ နောက်ဆုံးမှာ ကျွန်မ အပြစ်ဒဏ်ပေးခံရမှာဖြစ်ပြီး ဘာတွေဖြစ်နေမှန်းတောင် သိမှာမဟုတ်ဘူး။ ကျရှုံးမှုနဲ့ ထုတ်ဖော်ခံရတာဟာ ဖယ်ရှားရှင်းလင်းခံရတာ မဟုတ်ဘူးဆိုတာကို ကျွန်မ မြင်တွေ့ခဲ့ရတယ်။ အဲဒီအစား ဒါက ကိုယ့်ကိုယ်ကိုယ် နားလည်စေဖို့နဲ့ နောင်တရပြီး ပြောင်းလဲမှုတွေ ရရှိစေဖို့အတွက်ပဲ ဖြစ်တယ်။ ဘုရားသခင်ရဲ့ အပင်ပန်းခံရတဲ့ ရည်ရွယ်ချက်တွေကို ကျွန်မ တွေ့ကြုံခဲ့ရပြီး အရမ်းကို တို့ထိခံခဲ့ရတယ်။ ဘုရားသခင်ကို အတိုက်အခံလုပ်တဲ့ ကိစ္စတွေ အများကြီးကို ကျွန်မ လုပ်ခဲ့ပေမဲ့၊ ဘုရားသခင်က ကျွန်မရဲ့ ကယ်တင်ခြင်းကို မစွန့်လွှတ်သေးဘူး။ ဒါက တကယ့်ကို ဘုရားသခင်ရဲ့ ချစ်ခြင်းမေတ္တာပဲ။ ကျွန်မ ဘုရားသခင်ကို နားလည်မှု မလွဲတော့ဘဲ ဘုရားသခင်ဆီမှာ နောင်တရဖို့ ဆန္ဒရှိလာတယ်။

နောက်ပိုင်းမှာ နောက်ထပ် ဘုရားနှုတ်ကပတ်တော်တွေကို ကျွန်မ ဖတ်တယ်။ “ဘုရားသခင်အတွက် သက်သေခံသောအခါတွင် ဘုရားသခင် လူတို့ကို တရားစီရင်ပြီး ပြစ်တင်ဆုံးမပုံ၊ လူတို့ကို စစ်ဆေးရန်နှင့် သူတို့၏ စိတ်သဘောထားများကို ပြောင်းလဲရန် မည်သည့်စမ်းသပ်မှုများအား သူအသုံးပြုသည့် အကြောင်းတို့ကို အဓိက ပြောသင့်သည်။ သင်တို့၏ အတွေ့အကြုံထဲတွင် ဖောက်ပြန်ပျက်စီးခြင်း မည်မျှ ထုတ်ဖော်ထားကြောင်း၊ သင်တို့ အဘယ်မျှ ဒုက္ခခံခဲ့ပြီးဖြစ်ကြောင်း၊ ဘုရားသခင်ကို ခုခံဖို့ သင်တို့ အမှုကိစ္စမည်မျှ ပြုလုပ်ပြီးကြောင်းကိုလည်းကောင်း ပြောသင့်သည်၊ သင်တို့၌ ဘုရားသခင်၏အမှုအပေါ် စစ်မှန်သောသိခြင်း အဘယ်မျှ ရှိကြောင်းနှင့် ဘုရားသခင်အတွက် အဘယ်သို့ သက်သေခံပြီး သူ၏ချစ်ခြင်းမေတ္တာကို အဘယ်သို့ ပြန်ပေးဆပ်သင့်ကြောင်းတို့ကိုလည်း ပြောသင့်သည်။ သင်တို့သည် ရိုးရှင်းသောပုံစံဖြင့် ပြောလျက် ပို၍ အနှစ်သာရရှိရှိ ပြောသင့်သည်။ အနှစ်သာရမဲ့သော သီအိုရီများအကြောင်းကို မပြောလေနှင့်။ ပိုမို၍ လက်တွေ့ကျအောင် ပြောလော့။ နှလုံးသားထဲမှ စကားပြောလော့။ ဤသည်မှာ အမှုကိစ္စများကို သင်တွေ့ကြုံသင့်ပုံ ဖြစ်သည်။ ဝါကြွားရန် အားထုတ်သည့်အနေဖြင့် လေးနက်ဟန်ရှိသော၊ အနှစ်သာရမဲ့သော သီအိုရီများနှင့် မိမိကိုယ်ကို မပြင်ဆင်လေနှင့်။ ဤသို့ပြုခြင်းက သင်တို့ကို အတော်ပင် စိတ်ကြီးဝင်ပြီး အသိတရားမဲ့ဟန် ပေါ်စေမည်။ သင်သည် သင်၏ တကယ့် အတွေ့အကြုံမှ စစ်မှန်သောအရာများအကြောင်းကို ပို၍ပြောသင့်ပြီး စိတ်နှလုံးထဲမှ ပို၍ စကားပြောသင့်သည်။ ဤသည်မှာ အခြားသူများအတွက် အကျိုးပြုဆုံးဖြစ်ပြီး သူတို့တွေ့မြင်ရန် အသင့်လျော်ဆုံးဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားအား လိုက်စားခြင်းအားဖြင့်သာ စိတ်သဘောထား ပြောင်းလဲမှုတစ်ခုကို ရရှိနိုင်သည်) “သို့ဆိုလျှင် မည်သည့် ပြုမူလုပ်ဆောင်နည်းသည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း မဟုတ်သနည်း။ အကယ်၍ သင်သည် အကြောင်းအရာတစ်ခုခုနှင့် ပတ်သက်၍ ကြွားလုံးထုတ်ပြီး မိမိကိုယ်ကို သက်သေခံပါက လူအချို့အား သင့်ကို အထင်ကြီးပြီး ကိုးကွယ်အောင် လုပ်ခြင်းဟူသည့် ရလဒ်ကို စွမ်းဆောင်ရရှိမည် ဖြစ်သည်။ သို့သော် သင်သည် ထိုတူညီသော အကြောင်းအရာနှင့် ပတ်သက်၍ မိမိကိုယ်ကို ဖော်ထုတ်ပြပြီး သင်၏ ကိုယ့်ကိုယ်ကိုယ် သိကျွမ်းခြင်းကို ဝေမျှလျှင် ဤအရာ၏ သဘာဝမှာ ကွဲပြား၏။ ဤသည်မှာ မမှန်ကန်သလော။ မိမိ၏ ကိုယ့်ကိုယ်ကိုယ် သိကျွမ်းခြင်းအကြောင်း ပြောပြဖို့အတွက် မိမိကိုယ်ကို ဖော်ထုတ်ပြခြင်းသည် သာမန်လူ့သဘာဝက ပိုင်ဆိုင်ထားရမည့် အရာတစ်ခုဖြစ်၏။ ယင်းသည် အပြုသဘောဆောင်သော အရာတစ်ခု ဖြစ်၏။ အကယ်၍ သင်သည် မိမိကိုယ်ကို အမှန်တကယ် သိနားလည်ပြီး မိမိ၏အခြေအနေအကြောင်း မှန်ကန်စွာ၊ စစ်မှန်စွာနှင့် တိကျစွာ ပြောပြလျှင်၊ သင်သည် ဘုရားသခင်၏ နှုတ်ကပတ်တော်များကို လုံးလုံးလျားလျား အခြေခံသည့် အသိပညာအကြောင်း ပြောပြလျှင်၊ သင့်အား နားထောင်သောသူတို့သည် တည်ဆောက်ပေးခြင်း ခံရပြီး ယင်းမှနေ၍ အကျိုးဖြစ်လျှင်၊ ထို့ပြင် ဘုရားသခင်၏ အလုပ်ကို သက်သေခံပြီး သူ့ကို ဘုန်းတော်ထင်ရှားစေလျှင် ယင်းသည် ဘုရားသခင်အား သက်သေခံနေခြင်း ဖြစ်၏။...လူတို့သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံနေကြခြင်း ဟုတ်မဟုတ် ပိုင်းခြားသိမြင်ဖို့ အဓိကသော့ချက်မှာ စကားပြောသူ၏ ရည်ရွယ်ချက်ကို ကြည့်ခြင်းဖြစ်သည်။ အကယ်၍ သင်၏ ရည်ရွယ်ချက်မှာ သင်၏ ဖောက်ပြန်ပျက်စီးခြင်းက မည်ကဲ့သို့ ထုတ်ဖော်ကြောင်းနှင့် သင် မည်ကဲ့သို့ ပြောင်းလဲသွားကြောင်း လူတိုင်းကို ပြသရန်နှင့် အခြားသူများကို ဤအရာမှ အကျိုးရှိအောင် ထောက်ကူပေးရန်ဖြစ်လျှင် သင်၏ စကားများသည် အလွန် အလေးအနက်ထားပြီး မှန်ကန်သည့်အပြင် အဖြစ်မှန်နှင့် ကိုက်ညီသည်။ ထိုကဲ့သို့သော ရည်ရွယ်ချက်များက မှန်ကန်ပြီး သင်သည် ကြွားလုံးထုတ်နေခြင်း သို့မဟုတ် မိမိကိုယ်ကို သက်သေခံနေခြင်း မဟုတ်ပေ။ သင်၏ ရည်ရွယ်ချက်မှာ လူတိုင်း သင့်ကို အထင်ကြီးပြီး ကိုးကွယ်ရန်အတွက် သင်၌ တကယ့် အတွေ့အကြုံများ ရှိကြောင်း၊ သင်သည် ပြောင်းလဲသွားပြီး သမ္မာတရား လက်တွေ့ကျမှုကို ပိုင်ဆိုင်ထားကြောင်း သူတို့ကို ပြဖို့ဆိုပါက ဤရည်ရွယ်ချက်များမှာ မမှန်ကန်ပေ။ ယင်းက ကြွားလုံးထုတ်ခြင်းနှင့် မိမိကိုယ်ကို သက်သေခံခြင်း ဖြစ်၏။ အကယ်၍ သင်ပြောပြနေသော အတွေ့အကြုံဆိုင်ရာ သက်သေခံချက်က မှားယွင်းပြီး မစင်ကြယ်သည့်အပြင် လူတို့ကို လိမ်လည်ရန်၊ သူတို့ကို သင်၏ စစ်မှန်သော အခြေအနေအား မြင်တွေ့ခြင်းမှ တားဆီးရန်နှင့် သင်၏ ရည်ရွယ်ချက်များ၊ ဖောက်ပြန်ပျက်စီးမှု၊ အားနည်းချက် သို့မဟုတ် အပျက်သဘောဆောင်ခြင်းကို အခြားသူများထံ ထုတ်ဖော်ခံရခြင်းမှ ကာကွယ်ရန်အတွက် ရည်ရွယ်ပါက ထိုသို့သော စကားများသည် လှည့်စားပြီး အထင်အမြင်မှားစေသည်။ ဤသည်မှာ အတုအယောင် သက်သေခံချက်ဖြစ်ကာ ဘုရားသခင်ကို လှည့်စားပြီး ဘုရားသခင်ကို အရှက်ရစေသည့်အပြင် ယင်းသည် ဘုရားသခင် အမုန်းဆုံးအရာပင် ဖြစ်၏။ ဤအခြေအနေများကြားတွင် ရှင်းလင်းသော ခြားနားချက်များ ရှိကာ ယင်းတို့အားလုံးကို ရည်ရွယ်ချက်အပေါ် အခြေခံ၍ ပိုင်းခြားသိမြင်နိုင်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၄- ၎င်းတို့သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်) ဘုရားနှုတ်ကပတ်တော်တွေကနေတစ်ဆင့်၊ လက်တွေ့လုပ်ဆောင်ရမယ့် လမ်းကြောင်းတစ်ခုကို ကျွန်မ တွေ့ခဲ့တယ်။ ကိုယ့်တာဝန်ကို ထမ်းဆောင်တဲ့အခါ၊ မှန်ကန်တဲ့ ရည်ရွယ်ချက်ကို ထားရမယ်၊ ပြီးတော့ သတိရှိရှိနဲ့ ဘုရားသခင်ကို ချီးမြှောက်ရမယ်၊ ဘုရားသခင်အတွက် သက်သေခံရမယ်၊ စိတ်နှလုံးထဲမှာ ဘုရားသခင်ကို ကြီးမြတ်သူအဖြစ် ဂုဏ်ပြုရမယ်။ ကိုယ့်အတွေ့အကြုံအကြောင်း ပြောပြတဲ့အခါ၊ ဘုရားသခင်ကို ကြောက်ရွံ့တဲ့ စိတ်နှလုံး ရှိရမယ်။ ကိုယ့်ရဲ့ အပျက်သဘောဆောင်တာတွေနဲ့ အားနည်းချက်တွေပဲဖြစ်ဖြစ်၊ ဒါမှမဟုတ် ဖောက်ပြန်ပျက်စီးတာတွေကို ထုတ်ဖော်ပြမိတာပဲဖြစ်ဖြစ်၊ ညီအစ်ကိုမောင်နှမတွေကို ဒီလို ဖောက်ပြန်ပျက်စီးတဲ့ စိတ်သဘောထားမျိုးနဲ့ပတ်သက်ပြီး ပိုင်းခြားသိမြင်မှု ရရှိစေဖို့၊ ပြီးတော့ ဒါကို ဘယ်လိုနားလည်ပြီး ဖြေရှင်းရမယ်ဆိုတာကို သိစေဖို့၊ ပြီးတော့ ကျွန်မရဲ့ အတွေ့အကြုံကနေ တည်ဆောက်စရာဖြစ်ပြီး အကျိုးကျေးဇူးတွေ ရစေဖို့အတွက် ဒါကို အမြဲတမ်း ဖွင့်ပြောပြီး ချပြရမယ်။ နောက်ပြီးတော့ ဖွင့်ပြောပြီး ကိုယ့်အကြောင်းကို ချပြတာကနေတစ်ဆင့် ညီအစ်ကိုမောင်နှမတွေက ကျွန်မရဲ့ စစ်မှန်တဲ့ ဝိညာဉ်ရင့်ကျက်မှုနဲ့ ကျွန်မရဲ့ ဖောက်ပြန်ပျက်စီးခြင်း အမှန်တရားကို ရှင်းရှင်းလင်းလင်း မြင်နိုင်ကြမယ်၊ တခြားသူတွေ ထုတ်ဖော်ပြတဲ့ ဖောက်ပြန်ပျက်စီးမှုတွေ ကျွန်မမှာ အများကြီးရှိတယ်ဆိုတာရယ်၊ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားတချို့က တခြားသူတွေထက်တောင် ပိုပြီး ဆိုးရွားနိုင်တယ်ဆိုတာရယ်၊ ပြီးတော့ ကျွန်မက တခြားသူတွေရဲ့ လေးစားအားကျမှုနဲ့ ကိုးကွယ်မှုကို ခံရဖို့ လုံးဝ မထိုက်တန်ဘူးဆိုတာကို သူတို့ ရှင်းရှင်းလင်းလင်းမြင်နိုင်ကြမယ်။ ဒီလို လက်တွေ့လုပ်ဆောင်တာဟာ ကိုယ့်ကိုယ်ကိုယ် ကာကွယ်တာလည်း ဖြစ်တယ်။

ဒါကို နားလည်သွားတဲ့အခါ၊ လူတိုင်းက ကျွန်မ့အပေါ် ပိုင်းခြားသိမြင်မှု ကင်းမဲ့နေတယ်လို့ ခေါင်းဆောင်တွေက ပြောခဲ့တာနဲ့၊ ကိုယ့်ကိုယ်ကိုယ် ဆင်ခြင်သုံးသပ်ဖို့ ပြောခဲ့တာကို ကျွန်မ တွေးမိတယ်။ ဒါကြောင့် စုဝေးပွဲတွေမှာ ဒီကာလအတွင်း ကိုယ့်ကိုယ်ကိုယ် ဆင်ခြင်သုံးသပ်တာနဲ့ ကိုယ့်ကိုယ်ကိုယ် သိမြင်တာတွေကို ပွင့်ပွင့်လင်းလင်း ပြောပြချင်ခဲ့ပြီး ကျွန်မ ထုတ်ဖော်ပြမိခဲ့တဲ့ ဖောက်ပြန်ပျက်စီးမှုတွေကို ချပြချင်ခဲ့တယ်။ ဒီလိုဆိုရင် လူတိုင်းက ကျွန်မကို ပိုင်းခြားသိမြင်နိုင်ကြလိမ့်မယ်။ ဒါပေမဲ့ တကယ်တမ်း စကားပြောရမယ့်အချိန် ရောက်လာတော့၊ စိတ်နှလုံးထဲမှာ နည်းနည်း လွန်ဆွဲနေခဲ့တယ်၊ “ငါထုတ်ဖော်ပြမိခဲ့တာတွေ၊ ငါ့ရဲ့ အပြုအမူတွေအကြောင်းကို ညီအစ်ကိုမောင်နှမတွေ အကုန်လုံး သိသွားရင်၊ သူတို့ ငါ့ကို ဘယ်လိုထင်ကြမလဲ။ ငါက တစ်ချိန်လုံး ကြောင်သူတော်ဖြစ်နေခဲ့တာလို့များ သူတို့ ပြောကြမလား။ ငါ့ကို ဖယ်ကြဉ်လိုက်ကြမလား” ပေါ့။ အဲဒီတော့ ကျွန်မက ပွင့်ပွင့်လင်းလင်း မိတ်သဟာယပြုဖို့ နည်းနည်း ဆန္ဒမရှိသလို ဖြစ်သွားတယ်။ အဲဒီအချိန်မှာ နိနေဝေမြို့သားတွေရဲ့ နောင်တရခြင်းအကြောင်း ဘုရားသခင်ရဲ့ မိတ်သဟာယကို ကျွန်မ သတိရလိုက်တယ်။ ဘုရားသခင်က ပြောသည် “‘မိမိ၏ ဆိုးယုတ်သည့်လမ်းကို ရှောင်ခြင်း’ ဆိုသည်မှာ ထိုလူတို့သည် ဤလုပ်ရပ်တို့ကို ဘယ်တော့မျှ နောက်ထပ်ကျူးလွန်တော့မည်မဟုတ်ဟု ဆိုလိုသည်။ တစ်နည်းပြောရလျှင် သူတို့သည် ဤဆိုးယုတ်သည့်လမ်းကို ဘယ်တော့မျှ နောက်ထပ်ပြုမူတော့မည် မဟုတ်ပေ။ သူတို့လုပ်ရပ်များ၏ နည်းလမ်း၊ အရင်းအမြစ်၊ ကြံရွယ်ချက်၊ ရည်မှန်းချက်နှင့် အခြေခံမူတို့သည် အားလုံးပြောင်းလဲသွား၏။ သူတို့၏နှလုံးသားတွင် သာယာကြည်နူးမှုနှင့် ပျော်ရွှင်မှုကိုရရှိရန် ဤနည်းလမ်းများနှင့် အခြေခံမူများကို ဘယ်တော့မျှ ထပ်မံအသုံးပြုမည် မဟုတ်တော့ပေ။ ‘မိမိလက်များထဲက အဓမ္မအမှုများကို စွန့်လွှတ်သည်’ ဆိုသည့်အထဲ၌ ‘စွန့်လွှတ်’ ဟူသည်မှာ လွှတ်ချဖို့၊ သို့မဟုတ် ဘေးဖယ်လိုက်ဖို့၊ အတိတ်ကို လုံးဝဖြတ်တောက်လိုက်ပြီး ဘယ်တော့မျှ နောက်ပြန်မလှည့်ဖို့ကို ဆိုလိုခြင်းဖြစ်သည်။ နိနေဝေမြို့သားတို့သည် သူတို့လက်ထဲမှ အဓမ္မအမှုများကို စွန့်လွှတ်ခဲ့သည့်အခါ ဤအချက်က သူတို့၏ စစ်မှန်သည့် နောင်တကို သက်သေပြသကဲ့သို့ ကိုယ်စားလည်းပြုသည်။ ဘုရားသခင်သည် လူတို့၏အပြင်ပန်းနှင့် သူတို့၏နှလုံးသားကိုလည်း လေ့လာကြည့်ရှုသည်။ ဘုရားသခင်သည် နိနေဝေမြို့သားတို့၏ နှလုံးသားထဲရှိ စစ်မှန်သည့် နောင်တကို မေးခွန်းမထုတ်ဘဲနှင့် လေ့လာကြည့်ရှုပြီး သူတို့သည် သူတို့၏ဆိုးယုတ်သည့်လမ်းများကို ထားခဲ့ပြီး သူတို့၏လက်ထဲမှ အဓမ္မအမှုများကို စွန့်ပစ်ခဲ့ကြောင်းကိုလည်း ကြည့်ရှုသိမြင်ပြီးသည့်အခါ သူ၏နှလုံးသားကို သူပြောင်းလဲခဲ့သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၂)) နိနေဝေမြို့သားတွေက လျှော်တေအဝတ်ကို ဝတ်ပြီး ပြာပေါ်မှာ ထိုင်လျက် ဘုရားသခင်ဆီမှာ နောင်တရခဲ့ကြတယ်။ သူတို့က အတိတ်က ဆိုးယုတ်တဲ့ လမ်းစဉ်တွေကို စွန့်လွှတ်ခဲ့ပြီး ဒုစရိုက်အမှုတွေကို ဆက်မလုပ်ကြတော့ဘူး။ နောက်ဆုံးမှာ သူတို့ဟာ ဘုရားသခင်ရဲ့ သနားကရုဏာကို ရရှိခဲ့ကြတယ်။ ဒါနဲ့ ယှဉ်ကြည့်လိုက်ရင် ကျွန်မကတော့ နောင်တရဖို့ ဆန္ဒရှိတဲ့အကြောင်းလောက်ပဲ ပြောခဲ့တာ။ ဒါပေမဲ့ ပတ်ဝန်းကျင်တစ်ခု တကယ်ကျရောက်လာတဲ့အခါမှာတော့ ကျွန်မက ကိုယ့်သိက္ခာကိုပဲ ပြန်ပြီး ကာကွယ်ချင်နေခဲ့တယ်။ ဒါက စစ်မှန်တဲ့ နောင်တရခြင်း မဟုတ်ဘူး။ ကိုယ့်သိက္ခာကို ကျွန်မ စွန့်လွှတ်ရမယ်၊ ပြီးတော့ ညီအစ်ကိုမောင်နှမတွေရှေ့မှာ ကျွန်မ့ရဲ့ ဖောက်ပြန်ပျက်စီးခြင်း အမှန်တရားကို ပွင့်ပွင့်လင်းလင်း ပြောပြရမယ်။ သူတို့ ကျွန်မကို ထပ်ပြီး လေးစားအားကျတာ ဒါမှမဟုတ် ကိုးကွယ်တာမျိုး မလုပ်ကြတော့ဖို့၊ ပြီးတော့ ကျွန်မ ကျရှုံးမှုကနေ ဘုရားသခင်ရဲ့ ဖြောင့်မတ်မှုကို နားလည်ပြီး၊ အဲဒီကနေ သတိပေးချက်တစ်ခု ရယူနိုင်ကြဖို့အတွက် ကျွန်မရဲ့ စစ်မှန်တဲ့ ဝိညာဉ်ရင့်ကျက်မှုကို လူတိုင်း ရှင်းရှင်းလင်းလင်း မြင်အောင် ပြရမယ်၊ ဒါကို သဘောပေါက်သွားတဲ့အခါ၊ ခေါင်းဆောင်ဖြစ်ကတည်းက ကျွန်မ ဘာတွေ ထုတ်ဖော်ပြခဲ့တယ်၊ ဘယ်လို ပြုမူခဲ့တယ်ဆိုတာကို ပွင့်ပွင့်လင်းလင်း မိတ်သဟာယပြုခဲ့တယ်။ ကိုယ့်ကိုယ်ကိုယ် ဘယ်လို ချီးမြှောက်ခဲ့တယ်၊ ထုတ်ပြခဲ့တယ် ဆိုတာတွေကိုပေါ့။ မိတ်သဟာယပြုပြီးသွားတဲ့အခါ၊ ကျွန်မရဲ့ စိတ်နှလုံးဟာ အထူးသဖြင့် လွတ်မြောက်သွားသလို ခံစားရတယ်။

ရက်နည်းနည်းကြာတော့ အထက်အဆင့် ခေါင်းဆောင်တွေက ကျွန်မအတွက် တာဝန်တစ်ခု စီစဉ်ပေးခဲ့တယ်။ အဲဒီအချိန်တုန်းက အရမ်းစိတ်လှုပ်ရှားသွားပြီး ငိုတောင်ငိုမိတယ်။ ဘုရားသခင်ဆီမှာ ကျွန်မ တကယ် နောင်တရတဲ့အခါ သူရဲ့ ပြုံးနေတဲ့ မျက်နှာတော်ကို မြင်ရလိမ့်မယ်လို့ တစ်ခါမှ မမျှော်လင့်ထားခဲ့ဘူး။ ဘုရားသခင်က ကျွန်မကို စွန့်ပစ်မသွားခဲ့သလို၊ ကျွန်မရဲ့ ပြစ်မှားခြင်းတွေအတိုင်းလည်း သဘောမထားခဲ့ဘူး။ ကျွန်မ အရမ်းကို တို့ထိခံခဲ့ရတယ်။ ကျွန်မ တိတ်တဆိတ် စိတ်ပိုင်းဖြတ်လိုက်တယ်၊ “နောင်ကျရင် ကိုယ့်တာဝန်ကို ထမ်းဆောင်တဲ့အခါ၊ ဘုရားသခင်ကို ကြောက်ရွံ့တဲ့ စိတ်နှလုံး ရှိရမယ်၊ သတိရှိရှိနဲ့ ဘုရားသခင်ကို ချီးမြှောက်ရမယ်၊ ဘုရားသခင်အတွက် သက်သေခံရမယ်၊ သမ္မာတရားကို လိုက်စားဖို့ အစွမ်းကုန် ကြိုးစားရမယ်၊ ကိုယ့်တာဝန်တွေကို လက်တွေ့ကျကျ ထမ်းဆောင်ရမယ်၊ ပြီးတော့ ကိုယ့်ကိုယ်ကိုယ် ထုတ်ပြတာတွေကို ရပ်တန့်ရမယ်” ပေါ့။ နောက်ပိုင်းမှာ ကိုယ့်တာဝန်တွေကို ထမ်းဆောင်တဲ့အခါ၊ ကျွန်မ ပိုပြီးတော့ ချုပ်တည်းလာနိုင်ခဲ့တယ်။ ကိုယ့်ကိုယ်ကိုယ် ထုတ်ပြချင်လာတိုင်း၊ ဘုရားသခင်ဆီကို သတိရှိရှိ ဆုတောင်းတယ်၊ သူရဲ့ စိစစ်ခြင်းကို လက်ခံတယ်၊ မှားယွင်းတဲ့ ရည်ရွယ်ချက်တွေကို ပုန်ကန်တယ်၊ ပြီးတော့ ဖောက်ပြန်ပျက်စီးတဲ့ စိတ်သဘောထားတွေအတိုင်း ဆက်ပြီး မလုပ်ဆောင်တော့ဘူး။ ဒီလို လက်တွေ့လုပ်ဆောင်လိုက်တဲ့အခါ စိတ်နှလုံးထဲမှာ အရမ်းကို အေးချမ်းသွားတယ်။


၅၃။ အယူအဆများနှင့် စိတ်ကူးများအပေါ် အခြေခံသော ယုံကြည်ခြင်း၏ အကျိုးဆက်များ

၂၀၀၄ ခုနှစ်မှာ ကိုယ်တော့်အိမ်တော်ကို ရောက်ရှိဖို့ ဘုရားသခင်က ကျွန်မကို ရွေးချယ်ခဲ့ပါတယ်။ ညီအစ်ကို မောင်နှမတွေနဲ့ စည်းဝေးရင်း၊ တစ်ခါတလေ သူတို့အတွေ့အကြုံတွေကို မိတ်သဟာယဖွဲ့တာတွေ ကြားရတတ်တယ်။ မကျန်းမာတဲ့အချိန်မှာ သူတို့ရဲ့တာဝန်တွေကို မပစ်ပယ်ခဲ့ဘူး။ နောက်တော့ မယုံနိုင်လောက်အောင် ပြန်ကျန်းမာသွားတယ်လို့ ပြောကြတယ်။ ညီအစ်ကိုမောင်နှမအချို့ ရေးတဲ့ အတွေ့အကြုံဆိုင်ရာ သက်သေခံချက် ဆောင်းပါးတွေကိုလည်း ဖတ်ခဲ့ရတယ်။ ညီအစ်မတစ်ယောက်ဆို ကင်ဆာဖြစ်နေပေမဲ့၊ သူ့တာဝန်တွေကို မလျှော့တမ်း ဆက်လုပ်ခဲ့တယ်။ နောက်တော့ ဘုရားသခင်က သူ့ကင်ဆာကို အမှတ်တမဲ့ ဖယ်ရှားပေးလိုက်တယ်တဲ့။ ဒီသက်သေခံချက်တွေကို ကြားသိရတော့ ကျွန်မ ကိုယ့်ဘာသာ စဉ်းစားမိတယ်၊ “ညီအစ်ကိုမောင်နှမတွေက မကျန်းမာခြင်းဆိုတဲ့ စမ်းသပ်မှုတွေကို ကြုံရတဲ့အခါ၊ သူတို့က အဲဒါတွေကို တွေ့ကြုံဖို့ ယုံကြည်ခြင်းကို အားကိုးကြတယ်။ သူတို့ရဲ့သက်သေခံချက်မှာ ခိုင်ခိုင်မာမာ ရပ်တည်ခဲ့ကြတယ်။ သူတို့ရဲ့ရောဂါလည်း သက်သာသွားကြတယ်။ နောက်ဆိုရင် ငါလည်း သူတို့ဆီကနေ သင်ခန်းစာယူရမယ်။ ဘယ်လို ရောဂါ၊ ဘေးဒုက္ခမျိုးပဲ လာလာ၊ ငါ့တာဝန်တွေကို စောင့်ထိန်းရမယ်။ ငါ့သက်သေခံချက်မှာ ခိုင်ခိုင်မာမာ ရပ်တည်ရမယ်။ ဒါမှ ငါလည်း ညီအစ်ကိုမောင်နှမတွေလို ဘုရားရဲ့ကောင်းချီးတွေထဲမှာ နေထိုင်ရလိမ့်မယ်” ပေါ့။

၂၀၁၁ ခုနှစ် နွေရာသီတုန်းကပါ။ တစ်ရက် နေ့လယ်ဘက်၊ ခုနစ်နှစ်အရွယ် ကျွန်မရဲ့သားလေးက ဧည့်ခန်းထဲမှာ စကိတ်စီးပြီး ကစားနေတယ်။ အဲဒီမှာ သူက တီဗီစင်ကို မတော်တဆ ဝင်တိုက်မိတာ၊ တီဗီက သူ့အပေါ် ပြုတ်ကျရော။ တစ်ကိုယ်လုံး သွေးတွေကို ရွှဲပြီး၊ နှာခေါင်းကပါ သွေးတွေ စီးကျတယ်။ ကျွန်မလည်း လန့်ဖျပ်ပြီး တော်တော် ရင်ထိတ်သွားတာပေါ့။ ကျွန်မက ဘုရားသခင်ကို ချက်ချင်း ဆုတောင်းလိုက်တယ်၊ “ဘုရားသခင်၊ ကျွန်မရဲ့သားလေး ဘာတွေပဲ ဖြစ်ပါစေ၊ သူ သေသည်ဖြစ်စေ ရှင်သည်ဖြစ်စေ၊ ကျွန်မရဲ့စိတ်နှလုံးကို မညည်းညူမိအောင် ကာကွယ်စောင့်ရှောက်တော်မူပါ။” ကျွန်မရဲ့သားကို ဆေးရုံမှာ စစ်ဆေးပြီးတော့၊ ဆရာဝန်က သူ့ကို အိမ်မှာပဲ စောင့်ကြည့်ခိုင်းတယ်။ သူ့မှာ အဖျား မရှိသေးသရွေ့၊ အားလုံး ကောင်းသွားလိမ့်မယ်လို့ ပြောတယ်။ နောက်တော့ ကျွန်မရဲ့သားလည်း ပြန်ကောင်းသွားပါတယ်။ အဲဒီနောက်မှာ ကျွန်မက ဒီအဖြစ်အပျက်ကို စဉ်းစားကြည့်တယ်။ ဒီသေရေးရှင်ရေးကာလတစ်လျှောက်မှာ ကျွန်မက မညည်းညူခဲ့ဘူး။ ကျွန်မရဲ့သားလည်း မြန်မြန်ဆန်ဆန် သက်သာသွားတယ်။ ဒီအဖြစ်ကြောင့် ကျွန်မ ပိုပြီး လက်ခံယုံကြည်သွားတယ်။ ဘေးဒုက္ခတွေအတွင်းမှာ မညည်းညူဘူး၊ ကိုယ့်သက်သေခံချက်မှာ ခိုင်ခိုင်မာမာ ရပ်တည်တယ်ဆိုရင် ဘုရားရဲ့ကာကွယ်မှုနဲ့ ကောင်းချီးတွေကို မြင်ခွင့်ရလိမ့်မယ်ဆိုတာပဲ။ အဲဒီအချိန်ကစပြီး ကျွန်မက ပိုပြီး အားမာန်အပြည့်နဲ့ ကိုယ့်ကိုယ်ကိုယ် အသုံးခံခဲ့ပါတယ်။ အသင်းတော်က ကျွန်မကို ဘယ်လို တာဝန်တွေပဲ ပေးပေး၊ ဆင်းရဲဒုက္ခတွေ၊ ပေးဆပ်မှုတွေ ဘယ်လောက်ပဲ များများ၊ ကျွန်မက အရာအားလုံးကို နာခံခဲ့တယ်။ ကျွန်မက ဘုရားသခင်ကို ချစ်တဲ့သူ၊ အနာဂတ်မှာ ဘုရားသခင်က သေချာပေါက် ကောင်းချီးပေးလိမ့်မယ်လို့ ထင်ခဲ့မိတယ်။

၂၀၁၆ မေလမှာ ကျွန်မက ကိုယ့်တာဝန်တွေကို အိမ်နဲ့အဝေးမှာ လုပ်နေရတယ်။ တစ်ရက်ကျတော့ အိမ်ကနေ စာတစ်စောင် လာရော၊ ကျွန်မရဲ့သားလေးမှာ သွေးကင်ဆာ ဖြစ်နေတယ်၊ တော်တော် နေမကောင်းဖြစ်နေတယ်၊ ဆေးရုံ တင်ထားရတယ်လို့ ရေးထားတယ်။ စာကို ဖတ်ပြီးသွားတော့ ကျွန်မစိတ်ထဲမှာ ဘာမှ စဉ်းစားလို့မရတော့ဘူး။ ပြီးတော့ ဆုတောင်းဖို့ဆိုပြီး ကိုယ့်အခန်းထဲကို ပြန်လိုက်တယ်။ အိပ်ရာပေါ်မှာ ဒူးထောက်ပြီး ထိန်းမရသိမ်းမရ ငိုနေရင်းနဲ့၊ “ဘုရားသခင်၊ ကျွန်မရဲ့သားလေးက ဆယ့်နှစ်နှစ်ပဲ ရှိပါသေးတယ်။ သူ့ကို တကယ်ပဲ ခေါ်သွားတော့မှာလား” လို့ ပြောမိတယ်။ အဲဒါပြီးတော့ ကျွန်မ ဘာမှ ထပ်မပြောနိုင်တော့ဘူး။ ကျွန်မရဲ့သားလေးကို ပြုစုစောင့်ရှောက်ဖို့၊ သူ့ကို နှစ်သိမ့်အားပေးဖို့ ချက်ချင်းပဲ ပြန်ချင်မိတယ်။ ဒါပေမဲ့ အသင်းတော်အသက်တာကို အဖျက်အမှောင့်လုပ်နေတဲ့ အန္တိခရစ်တွေ ရှိနေတယ်ဆိုတာကို ကျွန်မ စဉ်းစားမိပြန်ရော။ အလုပ်တွေအမျိုးမျိုးကို တားဆီးနေကြတယ်၊ ညီအစ်ကိုမောင်နှမတွေရဲ့ဘဝတွေကို ထိခိုက်အောင် လုပ်နေကြတယ်လေ။ ဒီလိုအရေးကြီးတဲ့အချိန်မှာ ကျွန်မ ဘယ်လို ရွေးချယ်မလဲဆိုတာကို ဘုရားသခင်က စောင့်ကြည့်နေတယ်၊ အသင်းတော်ရဲ့အလုပ်ကို ထိန်းသိမ်းမလား၊ ကျွန်မရဲ့သားကို စောင့်ရှောက်ဖို့ ကိုယ့်တာဝန်တွေကို ဘေးဖယ်မလားပေါ့။ စမ်းသပ်မှုအကြီးကြီးတွေကို ကြံ့ကြံ့ခံခဲ့တဲ့ ယောဘအကြောင်းကို ကျွန်မ တွေးမိတယ်။ တစ်ကိုယ်လုံး အနာတွေ ဖုံးနေပေမဲ့၊ ဘုရားသခင်ကို မကျေမနပ် မပြောခဲ့ဘူး။ သူ့သက်သေခံချက်မှာ ခိုင်ခိုင်မာမာ ရပ်တည်တယ်။ နောက်ဆုံး ဘုရားသခင်က သူ့ကို ပေါ်ထွန်းပြီး အနာတွေ ပျောက်ကင်းစေတဲ့အပြင် သူ့ကို အလျှံပယ် ကောင်းချီးပေးတယ်လေ။ ကျွန်မသားရဲ့ရောဂါက ဘုရားသခင်ရဲ့လက်ထဲမှာ ရှိနေတယ်ဆိုတာကို စဉ်းစားမိတော့၊ ကျွန်မလည်း ဘုရားသခင် ကျေနပ်စေဖို့၊ ကိုယ့်တာဝန်တွေကို ထိန်းသိမ်းဖို့ ရွေးချယ်ရမယ်။ စာတန်ရဲ့အကြံအစည်တွေကို အောင်မြင်ခွင့်ပေးလို့ မဖြစ်ဘူး။ ကိုယ့်သက်သေခံချက်မှာ ခိုင်ခိုင်မာမာ ရပ်တည်တယ်ဆိုရင်၊ ဘုရားသခင်က ကျွန်မရဲ့သားကို သက်သာအောင် ကောင်းချီးပေးလိမ့်မယ်လို့ ယုံကြည်မိတယ်။ အထူးသဖြင့် အာဗြဟံက ဘုရားသခင်ကို ကျိုးနွံနာခံပြီး၊ သူ့ရဲ့တစ်ဦးတည်းသောသား ဣဇာက်ကို ယဇ်ပူဇော်ဖို့ ဆန္ဒရှိခဲ့တာတွေ၊ ဘုရားသခင်က သူ့သားကို မသိမ်းယူဘဲ၊ သူ့ကို ပိုပြီး ကောင်းချီးပေးခဲ့တာတွေကို စဉ်းစားကြည့်တော့၊ ဘုရားသခင်က ကျွန်မကိုလည်း ကျွန်မရဲ့ကလေးကတစ်ဆင့် စမ်းသပ်နေတယ်လို့ ခံစားမိတယ်။ ကျွန်မက သားကို ဘုရားသခင်ရဲ့လက်ထဲ အပ်နှံပြီး၊ ကိုယ့်သက်သေခံချက်မှာ ခိုင်ခိုင်မာမာ ရပ်တည်တယ်ဆိုရင်၊ ဘုရားသခင်က ကျွန်မရဲ့သားကို သက်သာအောင် ကောင်းချီးပေးလိမ့်မယ်လို့ ကျွန်မ ယုံကြည်ခဲ့တယ်။ အဲဒီနောက်ပိုင်း ကျွန်မသားရဲ့ရောဂါအကြောင်း တဝဲလည်လည် တွေးမနေတော့ဘူး။ ကိုယ့်တာဝန်တွေထဲမှာ ကိုယ့်ကိုယ်ကိုယ် မြှုပ်နှံလိုက်တယ်။

ကျွန်မ အိမ်ပြန်ရောက်တဲ့ အချိန်ကျမှ ကျွန်မရဲ့ယောက်ျားက ပြောပြတယ်၊ ကျွန်မတို့သားက သွေးကင်ဆာ ဖြစ်တာမဟုတ်ဘူး။ သွေးဖြူဥတွေ များလွန်းပြီး ကိုယ်ခံအား နည်းရုံသက်သက်ပဲတဲ့။ အချိန်မီ ကုသမှု မရှိရင်တော့ သွေးကင်ဆာ ဖြစ်သွားနိုင်တယ်ပေါ့။ ကျွန်မတို့လည်း နာမည်ကြီးဆေးရုံအချို့ကို သွားပြတယ်။ ဒါပေမဲ့ ပါရဂူပေါင်းစုံနဲ့ စမ်းသပ်မှုတွေ လုပ်ပြီးတာတောင်၊ သူတို့က ရောဂါကို အမည်မဖော်နိုင်ခဲ့ဘူး။ ကျွန်မတို့လည်း အိမ်ပြန်ပြီး ရိုးရာနည်းနဲ့ ကုကြည့်ဖို့ပဲ ရွေးချယ်စရာ ရှိတော့တယ်။ တရုတ်ရိုးရာဆေးတွေနဲ့ ယွမ်နှစ်ထောင်ကျော်ဖိုး အကုန်ခံကြည့်တယ်၊ ဒါပေမဲ့ ဘာမှ တိုးတက်မလာခဲ့ဘူး။ ကျွန်မ ကိုယ့်ဘာသာ စဉ်းစားကြည့်တယ်၊ “ဘုရားသခင်နဲ့အတူရှိရင် ခက်ခဲတဲ့ကိစ္စတွေဆိုတာ မရှိဘူး။ လူတွေက ဘုရားသခင်ကို အစစ်အမှန် အားကိုးပြီး၊ ကျိုးနွံနာခံနေသရွေ့၊ ဘုရားသခင်အနေနဲ့ သူတို့ကို ကုသပေးဖို့ လွယ်ကူတယ် မဟုတ်ဘူးလား” ပေါ့။ အဲဒီနောက်မှာ ကျွန်မက ကျွန်မရဲ့ကလေးကို မကြာမကြာ မိတ်သဟာယဖွဲ့ပေးတယ်၊ “ဒီရောဂါ ဖြစ်နေချိန်မှာ အမေတို့က ဘုရားသခင်ရဲ့စီစဉ်ညွှန်ကြားခြင်းတွေနဲ့ အစီအစဉ်တွေကို မညည်းညူရဘူး၊ ကျိုးနွံနာခံရမယ်။ အမေတို့ရဲ့သက်သေခံချက်မှာ ခိုင်ခိုင်မာမာ ရပ်တည်တယ်ဆိုရင်၊ ဘုရားသခင်က သားရဲ့ရောဂါကို သေချာပေါက် ပြန်ကောင်းစေလိမ့်မယ်” ပေါ့။ အဲဒီအချိန်အတွင်းမှာ ကျွန်မသားရဲ့ရောဂါကို ကုဖို့ ရိုးရာဆေးနည်းတွေကိုလည်း နေရာအနှံ့ စုံစမ်းကြည့်တယ်။ ဒါပေမဲ့ တစ်လ ကြာပြီးတဲ့နောက်မှာ ကျွန်မကလေးရဲ့အခြေအနေက တိုးတက်မလာတဲ့အပြင်၊ ပိုပြီး ဆိုးသွားတယ်။ ကျွန်မလည်း စပြီး အပျက်သဘောဆောင်လာတယ်၊ ဝိညာဉ်ပိုင်းမှာ အားနည်းလာတယ်။ “ငါ့ရဲ့ကလေး မကျန်းမမာ ဖြစ်ချိန်ကစပြီး ငါ့တာဝန်တွေကို ကြိုးကြိုးစားစား လုပ်နေခဲ့တာပါ။ ဘုရားသခင်က ငါ့သားရဲ့ကျန်းမာရေးကို ဘာလို့ မထိန်းသိမ်းပေးဘဲ နေတာလဲ။ ကလေးရဲ့အခြေအနေက ပိုပြီး ကုသပေးပါလျက်နဲ့ ဘာဖြစ်လို့ ပိုဆိုးလာနေတာလဲ။ ဆရာဝန်တွေ ပြောခဲ့သလို တကယ်ပဲ သွေးကင်ဆာ ဖြစ်လာမယ်ဆိုရင်၊ ငါ့သားမှာ မျှော်လင့်ချက်ဆိုတာ ရှိကော ရှိပါဦးမလား” ဆိုပြီး တွေးနေမိတယ်။ အဲဒီအကြောင်းကို ပိုပြီး စဉ်းစားလေ၊ ကျွန်မမှာ ပိုပြီး ထိတ်လန့်လေလေ ဖြစ်လာတယ်။

တစ်မနက်ကျတော့ ကျွန်မယောက်ျားက ကျွန်မကို မျက်ရည်စက်လက်နဲ့ ပြောလာရော၊ “ငါတို့လည်း ဒီကလေးရဲ့ရောဂါအတွက် နည်းလမ်းမှန်သမျှကို စမ်းကြည့်ပြီးပြီ။ ဒါပေမဲ့ သက်သာမလာတဲ့အပြင် ပိုပြီးတော့ ဆိုးလာတယ်။ ငါတို့ ဘာလုပ်သင့်သလဲ” တဲ့။ ကျွန်မယောက်ျား သောကရောက်နေတာ မြင်ရတော့၊ ကျွန်မလည်း ပြောမပြနိုင်အောင် ဝမ်းနည်းတာပေါ့။ ဒါနဲ့ ဘုရားရဲ့နှုတ်ကပတ်တော်တွေကို ဖတ်မယ်ဆိုပြီး လှမ်းယူမိတယ်။ အနန္တတန်ခိုးရှင် ဘုရားသခင် ပြောသည်မှာ “စမ်းသပ်မှုများကို ကြုံရစဉ်တွင် လူတို့အနေဖြင့် အားနည်းခြင်း သို့မဟုတ် ယင်းတို့အထဲတွင် အပျက်သဘောရှိတတ်ခြင်း၊ သို့မဟုတ် ဘုရားသခင်၏ ရည်ရွယ်ချက်များ သို့မဟုတ် ၎င်းတို့၏ လက်တွေ့လုပ်ဆောင်ခြင်း လမ်းကြောင်းအပေါ် ရှင်းလင်းမှုကင်းမဲ့ခြင်းမှာ ပုံမှန်ဖြစ်ပါသည်။ သို့သော် မည်သည့်ကိစ္စ၌မဆို သင်သည် ယောဘကဲ့သို့ပင် ဘုရားသခင်၏အမှုထဲတွင် ယုံကြည်ခြင်း ရှိရမည်ဖြစ်ပြီး ဘုရားသခင်ကို မငြင်းပယ်ရပေ။ ယောဘသည် ခွန်အားနည်းပြီး သူ၏မွေးဖွားသည့်နေ့ရက်ကို ကျိန်ဆဲခဲ့သော်လည်း၊ လူ့ဘဝထဲရှိ အရာခပ်သိမ်းကို ယေဟောဝါ အပ်နှင်းထားကြောင်းနှင့် ယေဟောဝါသည် ယင်းတို့အားလုံးကို နုတ်ယူမည့် အရှင်လည်းဖြစ်ကြောင်း သူမငြင်းခဲ့ပါ။ သူ့ကို စမ်းသပ်မှုမည်မျှအား ကြုံတွေ့ခိုင်းစေကာမူ ဤယုံကြည်ချက်ကို သူဆုပ်ကိုင်ခဲ့သည်။ သင်၏ အတွေ့အကြုံထဲတွင် ဘုရားသခင်၏ နှုတ်ကပတ်တော်များအားဖြင့် မည်သည့်စစ်ဆေးခြင်းကိုမဆို သင်ကြုံရပါစေ၊ လူသားမျိုးနွယ်အား ဘုရားသခင်တောင်းဆိုသည့်အရာမှာ အချုပ်အားဖြင့် ၎င်းတို့၏ ယုံကြည်ခြင်းနှင့် ၎င်းတို့၏ ဘုရားသခင်ကို ချစ်သော စိတ်နှလုံးတို့ပင် ဖြစ်သည်။ ဤနည်းအတိုင်း အမှုပြုခြင်းအားဖြင့် သူစုံလင်စေသောအရာမှာ လူတို့၏ယုံကြည်ခြင်း၊ ချစ်ခြင်းနှင့် ပြင်းပြသော ဆန္ဒများ ဖြစ်သည်။ ဘုရားသခင်သည် လူတို့အပေါ် စုံလင်စေခြင်းအမှုကို ပြုပြီး၊ ယင်းကို ၎င်းတို့ မမြင်တွေ့နိုင်၊ မခံစားနိုင်ပေ။ ထိုကဲ့သို့သော အခြေအနေများအောက်တွင် သင်၏ယုံကြည်ခြင်း လိုအပ်သည်။ တစ်စုံတစ်ရာကို ပကတိမျက်စိဖြင့် မမြင်နိုင်သည့်အခါ လူတို့၏ယုံကြည်ခြင်း လိုအပ်ပြီး သင်၏ကိုယ်ပိုင် အယူအဆများကို သင်လက်မလွှတ်နိုင်သည့်အခါ သင်၏ယုံကြည်ခြင်း လိုအပ်သည်။ သင်သည် ဘုရားသခင်၏အမှုနှင့်ပတ်သက်၍ ရှင်းလင်းမှုမရှိသည့်အခါ သင့်အား တောင်းဆိုသောအရာမှာ ယုံကြည်ခြင်း ရှိရန်နှင့် ခိုင်ခံ့သောရပ်တည်ချက်ရှိပြီး သင်၏ သက်သေခံချက်တွင် ခိုင်မာစွာ ရပ်တည်ရန် ဖြစ်သည်။ ယောဘ ဤအဆင့်သို့ ရောက်သည့်အခါ ဘုရားသခင်သည် သူ့ထံ၌ ပေါ်လာခဲ့ပြီး သူ့ကို စကားပြောခဲ့သည်။ တစ်နည်းအားဖြင့် သင်၏ယုံကြည်ခြင်းအတွင်း၌သာ ဘုရားသခင်ကို သင်မြင်တွေ့နိုင်မည် ဖြစ်ပြီး သင်၌ ယုံကြည်ခြင်းရှိသည့်အခါ၊ ဘုရားသခင်သည် သင့်ကို စုံလင်စေမည်ဖြစ်သည်။ ယုံကြည်ခြင်းမရှိလျှင် သူက ဤအရာကို လုပ်မပေးနိုင်ပါ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်ခြင်းသို့ ရောက်မည့်သူများသည် စစ်ဆေးခြင်းကို ခံကြရမည်) ဘုရားရဲ့နှုတ်ကပတ်တော်တွေကို ဖတ်ပြီးသွားတော့၊ စစ်မှန်တဲ့ ယုံကြည်ခြင်းက ဘာလဲဆိုတာကို နားလည်သဘောပေါက်မှု နည်းနည်း ရသွားတယ်။ ကျွန်မတို့အနေနဲ့ တစ်စုံတစ်ရာကို မမြင်နိုင်၊ မထိတွေ့နိုင်တဲ့ အချိန်မျိုးမှာတောင်၊ ဘုရားသခင်ကို ယုံကြည်တာ၊ ကိုယ်တော့်အတွက် ကျွန်မတို့ရဲ့သက်သေခံချက်မှာ ခိုင်ခိုင်မာမာ ရပ်တည်တာတွေပေါ့။ ဘုရားသခင်ကို ဘယ်အချိန်မဆို လုံးဝ မငြင်းပယ်ခဲ့တဲ့ ယောဘလိုမျိုးပေါ့။ ဒါက ဘုရားသခင် လိုလားတဲ့အရာပဲလေ။ ကျွန်မလည်း ကျွန်မယောက်ျားကို မိတ်သဟာယဖွဲ့ပေးတယ်၊ “အရာအားလုံး အဆင်ပြေနေချိန်မှာ ဘုရားသခင်ကို ယုံကြည်တာ၊ ကျွန်မတို့တာဝန်တွေကို ထမ်းဆောင်တာလောက်က၊ စစ်မှန်တဲ့ ယုံကြည်ခြင်းကို အမြဲ ဖော်ပြရာ မရောက်ပါဘူး။ စမ်းသပ်မှုတွေကို ရင်ဆိုင်ရတဲ့အချိန်၊ ရလဒ်တွေ ဘယ်လို ဖြစ်လာမယ်ဆိုတာ မမြင်နိုင်ကြတဲ့အချိန်မှာ ကျွန်မတို့က ဘုရားသခင်ကို မဆုတ်မနစ် ယုံကြည်နိုင်သေးတယ်၊ လိုက်လျှောက်နိုင်သေးတယ်။ ဒီယုံကြည်ခြင်းကသာ စစ်မှန်ပါတယ်။ ဘုရားသခင်ရဲ့စစ်ဆေးခြင်းနဲ့ စမ်းသပ်မှုတွေမှာ အလိုရှိတဲ့ရလဒ်လည်း ဖြစ်တယ်။ မဟုတ်ရင်တော့ ကျွန်မတို့က ဘုရားသခင်ကို ကျေးဇူးတော်နဲ့ အကျိုးခံစားမှုတွေအတွက်ပဲ ယုံကြည်မိနေကြလိမ့်မယ်။ စာတန်ကလည်း ကျွန်မတို့ကို စွပ်စွဲပြီး၊ ကျွန်မတို့ကို အသိအမှတ်ပြုဖို့ ငြင်းဆိုလိမ့်မယ်။ ကျွန်မတို့သားရဲ့အခြေအနေက တိုးတက်သည်ဖြစ်ဖြစ်၊ မတိုးတက်သည်ဖြစ်ဖြစ်၊ ကျွန်မတို့က ဘုရားသခင်နောက်ကို ဆက်ပြီး လိုက်လျှောက်တယ်၊ ကျိုးနွံနာခံတယ်ဆိုရင်၊ စာတန်ဟာ ရှုံးနိမ့်ပြီး အရှက်ရသွားမှာပဲ။ ဘုရားသခင်ကလည်း ကျွန်မတို့ဆီကနေ ဂုဏ်အသရေ ရရှိလိမ့်မယ်” ပေါ့လေ။ ကျွန်မယောက်ျားက ဒါကို နားထောင်ပြီးတော့၊ သူက လက်ခံပြီး ခေါင်းညိတ်တယ်။

အဲဒီနောက်မှာ ကျွန်မတို့သားရဲ့အခြေအနေက ဘယ်လို တိုးတက်မှုလက္ခဏာမှ မပြခဲ့ဘူး။ တစ်ရက်ကျတော့ ကျွန်မတို့သားက ပြတင်းပေါက်ဘောင်လေးကို မှီရင်း၊ တခြားကလေးတွေ ကျောပိုးအိတ်ကိုယ်စီနဲ့ ကျောင်းသွားကြတာကို ကြည့်နေတယ်။ သူက မျက်ရည်တွေလည်း ဝဲပြီး၊ အားကျနေတဲ့ ပုံစံမျိုး။ ပြီးတော့ ဆို့ဆို့နင့်နင့်နဲ့ ပြောရှာတယ်၊ “အမေ၊ တခြားကလေးတွေအားလုံးက ကျောင်းသွားနေကြပြီ။ သားကျတော့ နေမကောင်းလို့ မသွားနိုင်ဘူး။ အမေက ဘုရားသခင်ကို ကျိုးနွံနာခံဖို့ အမြဲတမ်း ပြောတယ်။ သားက နေကောင်းတဲ့အထိ ဘယ်လောက်ကြာအောင် ကျိုးနွံနာခံရမှာလဲ” တဲ့။ ကျွန်မသားရဲ့စကားတွေကို ကြားရတာ ကျွန်မရင်ထဲမှာ ဓားနဲ့ အထိုးခံလိုက်ရသလိုမျိုးပဲ။ ကျွန်မရဲ့ယုံကြည်ခြင်းက ဆက်ပြီး တောင့်မခံနိုင်တော့ဘူး။ ကျွန်မ ကိုယ့်ဘာသာ စဉ်းစားကြည့်တယ်၊ “ငါ့ကလေး မကျန်းမာတဲ့အချိန်ကစပြီး၊ ငါက ဒုက္ခတွေ ရောက်ခဲ့ပြီးပြီ။ ဒါပေမဲ့ ငါ့တာဝန်တွေကို အမြဲ စောင့်ထိန်း လိုက်နာခဲ့တယ်။ ခိုင်းတဲ့အတိုင်း အစွမ်းကုန် ကြိုးစား လုပ်ဆောင်ပေးခဲ့ပြီးပြီ။ ဘုရားသခင်က ငါ့သားရဲ့ရောဂါကို ဘာလို့ ပျောက်ကင်းအောင် မကုသပေးသေးတာလဲ။ ငါ့စိတ်နှလုံးက အပြည့်အဝ မစစ်မှန်လို့လား။ ငါ့သားရဲ့ရောဂါက မပျောက်ဘူးဆိုရင်၊ ဖြတ်တောက်ကုသမှု လိုချင်လိုမယ်လို့ ဆရာဝန်က ပြောထားတယ်။ အဲဒီလိုဆို သူ ဘယ်လို ရှေ့ဆက်ပြီး နေထိုင်မလဲ” ပေါ့။ ဒီ ကြောက်စရာကောင်းတဲ့ အကျိုးဆက်တွေကို စဉ်းစားရင်းနဲ့၊ ကျွန်မရင်ထဲမှာ အသားကြိတ်စက်ထဲ ရောက်သွားသလိုမျိုး မချိမဆံ့ နာကျင်ခဲ့ရတယ်။ ဒီလောက် အတိုင်းအတာထိ နာကျင်လာရတော့ ကျွန်မလည်း ဘုရားသခင်ကို ဆုတောင်းလိုက်တယ်၊ “ဘုရားသခင်၊ ကျွန်မသားရဲ့ရောဂါက ဘာကြောင့် သက်သာမလာတော့တာလဲ။ ကျွန်မရဲ့ဝိညာဉ်ရင့်ကျက်မှုက နည်းလွန်းပါတယ်။ ဒီအဖြစ်ကို ကျွန်မ တကယ်ကို တောင့်မခံနိုင်တော့ပါဘူး။ ဘုရားသခင်၊ ကိုယ်တော့်ရည်ရွယ်ချက်ကို နားလည်အောင် ကျွန်မကို အသိဉာဏ်ဖွင့်ပေးတော်မူပါ” ပေါ့။

စက်တင်ဘာလကုန် ရောက်တော့ ကျွန်မတို့ခေါင်းဆောင်က ကျွန်မဆီကို စာတစ်စောင် ပို့ပြီး၊ တာဝန်တစ်ခုမှာ ပူးပေါင်းလုပ်ဆောင်ပေးဖို့ မေတ္တာရပ်ခံတယ်။ ကျွန်မလည်း ကျွန်မသားရဲ့ရောဂါအတွက် ပူပန်နေရလို့ ငြင်းလိုက်မိတယ်။ နောက်တော့မှ ကျွန်မ အသိတရားရတယ်၊ ဘုရားသခင်ကို ယုံကြည်လာတဲ့ နှစ်တွေအားလုံးမှာ ကျွန်မက ဘယ်လိုကြီးမားတဲ့ အခက်အခဲနဲ့ ရင်ဆိုင်ရ ရင်ဆိုင်ရ၊ တာဝန်တစ်ခုကို ဘယ်တော့မှ မငြင်းခဲ့ဘူး။ ဒါပေမဲ့ ဒီနေ့တော့ ကျွန်မသားရဲ့ရောဂါကြောင့် တာဝန်တစ်ခုကို ငြင်းလိုက်မိပြီ။ ဒီအသိတရားကြောင့် ကျွန်မ စိတ်မချမ်းမသာ ဖြစ်ခဲ့ရတယ်။ ဒီကာလတစ်လျှောက်လုံး ဘုရားသခင်အပေါ် ကျွန်မရဲ့သဘောထားကို ဆင်ခြင်သုံးသပ်ကြည့်တော့၊ ကျွန်မက ဘုရားသခင်ရဲ့နှုတ်ကပတ်တော်တွေကို ဝတ်ကျေတမ်းကျေပုံစံမျိုးနဲ့ပဲ ဆုတောင်းရင်း ဖတ်ရှုနေခဲ့တယ်ဆိုတာ သဘောပေါက်သွားတယ်။ ကျွန်မက စိတ်နှလုံးထဲမှာ တက်ကြွမှု မရှိခဲ့ဘူး။ နေ့စဉ်နေ့တိုင်း ကျွန်မရဲ့သားကို ဆေးတိုက်ဖို့ကလွဲရင်၊ ကျွန်မရဲ့စိတ်နှလုံးမှာ ကြောက်ရွံ့မှုနဲ့ စိုးရိမ်ပူပန်မှုတွေပဲ ပြည့်နေခဲ့တာ။ ကျွန်မသားရဲ့ရောဂါက ကောင်းမလာတော့ဘူး၊ သူ့ကို ဆုံးရှုံးရနိုင်တယ်ဆိုပြီး အမြဲ သောကရောက်ခဲ့တယ်။ ဒါကြောင့် ကျွန်မရဲ့တာဝန်တွေကို အာရုံမစိုက်ခဲ့ဘူး။ ဒါကို စဉ်းစားမိတဲ့အချိန်မှာ ကျွန်မ ရုတ်တရက် သဘောပေါက်သွားတယ်၊ ကျွန်မက ဘုရားသခင်ကို သစ္စာဖောက်နေခဲ့တာ မဟုတ်ဘူးလား။ ဘုရားသခင်နှုတ်ကပတ်တော်တွေရဲ့ ကျမ်းပိုဒ်တစ်ခုကိုလည်း တွေးမိတယ်၊ “ဘုရားသခင်၏ တာဝန်ပေးစေခိုင်းချက်များကို သင် မည်သို့ ယူမှတ်သည်မှာ အလွန့်အလွန် အရေးကြီးသည်။ ဤအရာသည် အလွန်လေးနက်သော ကိစ္စရပ်တစ်ခု ဖြစ်သည်။ လူတို့အပေါ် ဘုရားသခင် အပ်နှံထားသည့်အရာကို သင် မပြည့်စုံစေနိုင်လျှင်၊ သင်သည် သူ၏ မျက်မှောက်တော်တွင် အသက်ရှင်ရန် မသင့်တော်သကဲ့သို့ အပြစ်ဒဏ်ပေးခံရသင့်ပေသည်။ လူသားများသည် ၎င်းတို့အား ဘုရားသခင်အပ်နှံသည့် မည်သည့် တာဝန်ပေးစေခိုင်းချက်များကိုမဆို ပြီးမြောက်အောင် လုပ်သင့်သည်မှာ လုံးဝ သဘာဝကျပြီး ခိုင်လုံသည်။ ဤသည်မှာ လူ၏ အထွတ်အထိပ် တာဝန်ဖြစ်ပြီး၊ ၎င်းတို့၏ တကယ့် အသက်တမျှပင် အရေးကြီးပေသည်။ ဘုရားသခင်၏ တာဝန်ပေး စေခိုင်းချက်များကို သင် အလေးအနက်မထားလျှင်၊ သင်သည် သူ့ကို အဆိုးရွားဆုံးသော နည်းလမ်းဖြင့် သစ္စာဖောက်နေခြင်း ဖြစ်သည်။ ဤတွင် သင်သည် ယုဒထက် ပိုမိုကြေကွဲဝမ်းနည်းဖွယ်ကောင်းပြီး ကျိန်ဆဲခံရသင့်ပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ လူ့သဘာဝကို သိရှိရန် နည်းလမ်း) ပြင်းထန်တဲ့ တရားစီရင်ခြင်း နှုတ်ကပတ်တော်တွေကနေ ဘုရားသခင်ရဲ့ဒေါသကို ကျွန်မ ခံစားမိတယ်။ ဘုရားသခင်ရဲ့တာဝန်ပေးစေခိုင်းချက်ကို ပေါ့ပေါ့လေး သဘောထားတာက ဆိုးရွားတဲ့အရာတစ်ခု ဖြစ်နေတာကိုး။ တာဝန်ပေးစေခိုင်းချက်ကို ငြင်းပယ်တဲ့သူတွေအပေါ် ဘုရားရဲ့သဘောထားက စက်ဆုပ်ခြင်းနဲ့ ကျိန်ဆဲခြင်းဆိုတဲ့ သဘောထားပဲ။ ဒီနှုတ်ကပတ်တော်တွေကို ဖတ်မိတာ ကျွန်မ တုန်လှုပ်သွားတယ်။ ကျွန်မက ဘုရားသခင်ကို သမ္မာတရားစစ်မှန်မှု မရှိဘဲ နှစ်ပေါင်းများစွာ ယုံကြည်ခဲ့မိတာပါ၊ ကိုယ့်အယူအဆတွေနဲ့ မကိုက်ညီတဲ့ အခြေအနေတွေကို ရင်ဆိုင်ရတဲ့အခါ၊ ကျွန်မက ကိုယ့်တာဝန်တွေကို စွန့်ပစ်ပြီး ဘုရားကို သစ္စာဖောက်နိုင်တုန်းပဲ။ ဒါကို လက်ခံမိသွားတော့ ကျွန်မလည်း နောင်တရပြီး၊ ဘုရားသခင်ကို ဆုတောင်းတယ်။

ရှာဖွေရင်းနဲ့ပဲ ဘုရားနှုတ်ကပတ်တော် ကျမ်းပိုဒ်တစ်ခုကို ဖတ်မိတယ်။ “ယနေ့ခေတ်တွင်၊ လူအများစုသည် ဤအခြေအနေမျိုးတွင် ရှိကြ၏။ ကောင်းချီးမင်္ဂလာများကို ရရှိဖို့ရန်အလို့ငှာ၊ ဘုရားသခင်အတွက် ကျွန်ုပ် မိမိကိုယ်ကိုယ် အသုံးတော်ခံရမည်ဖြစ်ပြီး သူ့အတွက် အဖိုးအခပေးရမည်။ ကောင်းချီးမင်္ဂလာများရရှိဖို့ရန်အလို့ငှာ၊ ဘုရားသခင်အတွက် ကျွန်ုပ် အရာရာ စွန့်လွှတ်ရမည်။ ကျွန်ုပ်ကို ပေးအပ်ထားသည့်အရာကို ကျွန်ုပ် ပြည့်စုံစေရမည်ဖြစ်ပြီး ကျွန်ုပ်၏ တာဝန်ကို ကျွန်ုပ် ကောင်းစွာ ဆောင်ရွက်ရမည်ဟူ၍ ဖြစ်သည်။ ဤအခြေအနေကို ကောင်းချီးမင်္ဂလာများ ရရှိဖို့ ရည်ရွယ်ချက်က စိုးမိုးထားလေသည်။ ယင်းမှာ ဘုရားသခင်ထံမှ ဆုလာဘ်များ ရရှိခြင်းနှင့် သရဖူရရှိခြင်းနှင့်ဆိုင်သော ရည်ရွယ်ချက်အတွက်အလို့ငှာ သူ့အတွက် မိမိကိုယ်ကိုယ် လုံးလုံးလျားလျား အသုံးခံခြင်းနှင့်ဆိုင်သော သာဓကတစ်ခု ဖြစ်သည်။ ထိုသို့သော လူတို့သည် မိမိတို့၏ စိတ်နှလုံးများထဲတွင် သမ္မာတရားမရှိကြသကဲ့သို့၊ ၎င်းတို့၏ သိနားလည်မှုမှာ ၎င်းတို့ သွားသည့် နေရာတကာတွင် ၎င်းတို့ ကြွားဝါကြသည့် အနည်းငယ်သော စကားများနှင့် အယူဝါဒများသာ ပါရှိသည်မှာ သေချာပေ၏။ ၎င်းတို့၏ လမ်းကြောင်းသည် ပေါလု၏ လမ်းကြောင်းဖြစ်သည်။ ထိုသို့သောလူတို့၏ ယုံကြည်ခြင်းသည် အတောမသတ်သော အားသွန်ခွန်စိုက် အလုပ် ဆောင်ရွက်ချက် တစ်ခုဖြစ်ပြီး စိတ်ထဲတွင် ၎င်းတို့ ပိုမိုလုပ်ဆောင်လေ၊ ဘုရားသခင်အပေါ် ၎င်းတို့သစ္စာရှိခြင်းကို ထိုအရာက ပိုမိုသက်သေပြလေဟု ခံစားကြသည်။ ၎င်းတို့ ပိုမိုလုပ်ဆောင်လေ၊ ဘုရားသခင်က သေချာပေါက် ပိုမိုစိတ်ကျေနပ်မှုရှိလေ ဖြစ်လိမ့်မည်ဖြစ်ပြီး ၎င်းတို့ ပိုမိုလုပ်ဆောင်လေ၊ ဘုရားသခင်၏ ရှေ့မှောက်တွင် သရဖူပေးခံရဖို့ ၎င်းတို့ ပိုမိုထိုက်တန်လေ ဖြစ်လိမ့်မည်ဖြစ်ကာ၊ သာ၍ ကြီးမားသော ကောင်းချီးမင်္ဂလာများကို ၎င်းတို့ ရရှိကြလိမ့်မည်ဟု ခံစားကြလေသည်။ ခရစ်တော်အတွက် ၎င်းတို့ ဆင်းရဲဒုက္ခခံနိုင်လျှင်၊ တရားဟောနိုင်ပြီး အသေခံနိုင်လျှင်၊ ၎င်းတို့၏ ကိုယ်ပိုင်ဘဝများကို ၎င်းတို့ စတေးခံနိုင်လျှင်၊ ၎င်းတို့ကို ဘုရားသခင် ပေးအပ်ထားသည့် တာဝန်များအားလုံးကို ပြည့်စုံစေနိုင်လျှင်၊ ၎င်းတို့သည် အကြီးမားဆုံးသော ကောင်းချီးမင်္ဂလာများ ရရှိသူများဖြစ်ပြီး ၎င်းတို့သည် သရဖူများ အပေးခံရဖို့ သေချာလိမ့်မည်ဟု ၎င်းတို့ တွေးကြလေသည်။ ဤသည်မှာ ပေါလု စိတ်ကူးခဲ့သည့် အရာနှင့် သူ ကြိုးစားခဲ့သည့်အရာ အတိအကျ ဖြစ်သည်။ ဤသည်မှာ သူ လျှောက်လှမ်းခဲ့သည့် တိကျသော လမ်းကြောင်း ဖြစ်ပြီး၊ ပေါလုက ဘုရားသခင်ကို အစေခံရန် အလုပ်လုပ်ခဲ့သည်မှာ ထိုသို့သော အတွေးများ၏ လမ်းညွှန်မှုအောက်တွင် ဖြစ်သည်။ ထို အတွေးများနှင့် ရည်ရွယ်ချက်များက ဆိုးယုတ်သော သဘာဝမှ ပေါ်ပေါက်ပေသည် မဟုတ်လော။ ယင်းမှာ ကမ္ဘာမြေပေါ်တွင်ရှိစဉ် အသိပညာကို လိုက်စားရမည်ဖြစ်ပြီး၊ ယင်းကို ရရှိပြီးသည့်နောက်တွင် လူအုပ်မှ ၎င်းတို့ ထင်ပေါ်နိုင်သည်၊ အရာရှိများ ဖြစ်လာနိုင်ပြီး အဆင့်အတန်း ရှိနိုင်သည်ဟု ယုံကြည်ကြသည့် လောကီလူသားများကဲ့သို့သာ ဖြစ်ပေသည်။ ၎င်းတို့သည် အဆင့်အတန်း ရှိသည်နှင့်တစ်ပြိုင်နက် ၎င်းတို့၏ ရည်မှန်းချက်များကို ၎င်းတို့ ပြည့်မြောက်စေနိုင်ပြီး ၎င်းတို့၏ စီးပွားရေးလုပ်ငန်းများနှင့် မိသားစု နေထိုင်မှုစနစ်တို့ကို ကြီးပွားသော အဆင့်တစ်ခုသို့ မီအောင် လုပ်ဆောင်နိုင်သည်ဟု ၎င်းတို့က ထင်ကြသည်။ ဘာသာတရားမရှိသူများအားလုံးသည် ဤလမ်းကြောင်းကို လျှောက်လှမ်းကြသည် မဟုတ်လော။ ဤစာတန်ဆန်သော သဘာဝ၏ ကြီးစိုးခြင်းခံရသူများသည် ၎င်းတို့၏ ယုံကြည်ခြင်းတွင် ပေါလုကဲ့သို့သာ ဖြစ်နိုင်သည်။ ၎င်းတို့က တွေးကြသည်။ ‘ဘုရားသခင်အတွက် မိမိကိုယ်ကိုယ် အသုံးတော်ခံဖို့ အရာရာကို ငါ စွန့်ပစ်ရမည်။ ဘုရားသခင်၏ ရှေ့မှောက်တွင် ငါ သစ္စာစောင့်သိရမည်ဖြစ်ပြီး၊ နောက်ဆုံးတွင် ကြီးမြတ်သော ဆုလာဘ်များနှင့် ကြီးမြတ်သော သရဖူများကို ရရှိလိမ့်မည်။’ ဤသည်မှာ လောကီအရာများကို လိုက်စားကြသည့် လောကီလူတို့၏ သဘောထားအတိုင်း ဖြစ်ပေသည်။ ၎င်းတို့သည် လုံးဝ ကွဲပြားခြင်းမရှိသကဲ့သို့ တူညီသည့် သဘာဝကို ၎င်းတို့ ခံစားရသည်။ လူတို့သည် ဤဆိုးယုတ်သော သဘာဝမျိုး ရှိကြသည့်အခါ၊ အပြင်လောကထဲတွင်၊ ၎င်းတို့သည် အသိပညာ၊ ပညာ၊ ဂုဏ်အဆင့်အတန်းတို့ကို ရရှိရန်နှင့် လူအုပ်မှ ထင်ပေါ်ဖို့ ကြိုးစားကြလိမ့်မည်။ ၎င်းတို့သည် ဘုရားသခင်ကို ယုံကြည်လျှင် ကြီးမားသော သရဖူများ နှင့် ကြီးမားသော ကောင်းချီးမင်္ဂလာများကို ရရှိဖို့ ၎င်းတို့ ကြိုးစားကြလိမ့်မည်။ လူတို့သည် ဘုရားသခင်ကို ယုံကြည်သည့်အခါတွင် သမ္မာတရားကို မလိုက်စားကြလျှင်၊ ဤလမ်းကြောင်းကို ၎င်းတို့ လျှောက်ဖို့ သေချာသည်။ ဤသည်မှာ မပြောင်းလဲသော အမှန်တရား၊ ယင်းသည် သဘာဝ ဥပဒေသတစ်ခုဖြစ်သည်။ သမ္မာတရားကို မလိုက်စားသည့်လူများ လျှောက်သည့်လမ်းကြောင်းသည် ပေတရု၏ လမ်းကြောင်းကို လုံးလုံး ဆန့်ကျင်သည့် လမ်းကြောင်းတစ်ခု ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ ပေတရု၏လမ်းကြောင်းအတိုင်း လျှောက်လှမ်းနည်း) ဘုရားနှုတ်ကပတ်တော်တွေရဲ့ ဖော်ထုတ်မှုကတစ်ဆင့် ကျွန်မ မြင်သွားတယ်၊ ဒီနှစ်တွေတစ်လျှောက်လုံးမှာ ကျွန်မရဲ့စွန့်လွှတ်တာတွေနဲ့ အသုံးခံတာတွေက ကိုယ့်တာဝန်တွေကို ကောင်းကောင်းဖြည့်ဆည်းဖို့အတွက်၊ ဘုရားကို ကျေနပ်စေဖို့အတွက် မဟုတ်ခဲ့ဘူး။ တကယ်တမ်းတော့ ကောင်းချီးတွေ ရဖို့ဆိုတဲ့ ရည်ရွယ်ချက်ရဲ့ အမြဲတစေ လွှမ်းမိုးတာကို ခံရပြီး၊ ဘုရားသခင်နဲ့ အပေးအယူတွေ လုပ်ဖို့အတွက်ပါပဲ။ ကျွန်မ လိုက်လျှောက်ခဲ့တာက ကောင်းချီးတွေနောက် လိုက်ခြင်းဆိုတဲ့ ပေါလုရဲ့လမ်းကြောင်းပါပဲ။ ဘုရားသခင်ရဲ့ နောက်ဆုံးသောကာလ အမှုတော်ကို လက်ခံခဲ့ချိန်ကစပြီး ကျွန်မ မြင်ခဲ့ရတာက၊ ညီအစ်ကိုမောင်နှမအချို့ဟာ ရောဂါဝေဒနာတွေ၊ စမ်းသပ်မှုတွေအတွင်းမှာ သူတို့ရဲ့သက်သေခံချက်မှာ ခိုင်ခိုင်မာမာ ရပ်တည်ကြတဲ့အခါ၊ သူတို့က ဘုရားရဲ့စောင့်ရှောက်မှု၊ ကာကွယ်မှုနဲ့ ကောင်းချီးတွေကို ရခဲ့ကြတယ်လေ။ ဒါကြောင့်၊ အသင်းတော်က ကျွန်မကို ပေးတဲ့ တာဝန်တွေဟာ ဘယ်လိုပဲ ခက်ခဲခက်ခဲ၊ ဘယ်လိုပဲ အန္တရာယ်များများ၊ ကျွန်မက ဘာသံသယမှ မရှိဘဲ၊ ခိုင်းတဲ့အတိုင်း လုပ်တော့တာပဲ။ ကျွန်မရဲ့စိတ်နှလုံးမှာ ခိုင်ခိုင်မာမာ ယုံကြည်ခဲ့မိတယ်၊ ကျွန်မက ဘုရားအတွက် ဒုက္ခခံပြီး အဖိုးအခ ပေးနေသရွေ့၊ ဆင်းရဲဒုက္ခတွေနဲ့ ရင်ဆိုင်ရတဲ့အခါ မညည်းညူဘဲ၊ ကိုယ့်တာဝန်တွေကို မလျှော့တမ်း ထမ်းဆောင်နေသရွေ့၊ ကျွန်မအနေနဲ့ ဘုရားရဲ့ကောင်းချီးတွေကို သေချာပေါက် ရရှိလိမ့်မယ်ပေါ့။ ကျွန်မရဲ့သားမှာ ဆိုးဝါးတဲ့ ရောဂါတစ်ခု ရှိနေပြီလို့ သိရတဲ့အခါ၊ ကျွန်မက ကိုယ့်တာဝန်တွေကို ထမ်းဆောင်ဖို့နဲ့ ဘုရားအတွက် ကိုယ့်ကိုယ်ကိုယ် အသုံးခံဖို့အတွက်ပဲ ဆက်ပြီး ရွေးချယ်ခဲ့တယ်။ ဘုရားသခင်က ကျွန်မရဲ့သားကို ကုများ ကုပေးနိုင်မလားလို့ပေါ့။ ဒါပေမဲ့ ကျွန်မသားရဲ့ရောဂါက အချိန်တော်တော် ကြာတဲ့အထိ မသက်သာတဲ့အခါ၊ ကျွန်မက ဘုရားသခင်အပေါ် မကျေနပ်ချက်တွေ စပြီး ထားခဲ့တယ်။ ဟိုအရင် ကျွန်မ စွန့်လွှတ်ခဲ့တာ၊ အသုံးခံခဲ့တာတွေကို ဘုရားနဲ့ အပေးအယူလုပ်စရာတစ်ခုအဖြစ် သုံးခဲ့တယ်။ ဘုရားကို စောဒကတက်ပြီး ကန့်ကွက်နေမိတယ်။ ကျွန်မရဲ့သားအပေါ် ကိုယ်တော့်ကာကွယ်မှု ကင်းမဲ့တာကို မကျေမနပ်ဖြစ်နေမိတယ်။ ကိုယ့်တာဝန်တွေကို ထမ်းဆောင်ဖို့တောင် ငြင်းနေမိတာပါ။ ကျွန်မရဲ့တစ်ကိုယ်ကောင်းဆန်တဲ့၊ ဆိုးညစ်တဲ့၊ အကျိုးအမြတ်ရှာတဲ့ စာတန်ဆန်ဆန်သဘာဝ လုံးလုံး ဖော်ထုတ်ခံရတာကို ကျွန်မ မြင်သွားတယ်။ ကျွန်မက ဘုရားအတွက် စွန့်လွှတ်တာ၊ အသုံးခံတာတွေကို၊ သူ့ဆီက ကောင်းချီးတွေ တောင်းဆိုဖို့ နည်းလမ်းတစ်ခုအဖြစ် သုံးနေခဲ့တာပါ။ ကျွန်မက ပေါလုရဲ့လမ်းကြောင်းအတိုင်း လျှောက်နေခဲ့တယ်ဆိုတာ သဘောပေါက်သွားတယ်။ ပေါလုက ဆုလာဘ်တွေနဲ့ သရဖူတစ်ခုကို မျှော်မှန်းရင်း၊ ဘုရားအတွက် အသုံးခံပြီး အဖိုးအခ ပေးခဲ့တယ်။ ဘုရားကို အပေးအယူတွေ လုပ်နေခဲ့တယ်။ သူက ဘုရားသခင်ကို လိမ်ညာပြီး ခုခံနေခဲ့တာပဲ၊ နောက်ဆုံးမှာ ဘုရားရဲ့ပြစ်တင်ရှုတ်ချမှုနဲ့ အပြစ်ဒဏ်ပေးခြင်းကို ရသွားတယ်လေ။ ဘုရားသခင်အပေါ် ကျွန်မရဲ့နှစ်ပေါင်းများစွာ ယုံကြည်ခြင်းကို ဆင်ခြင်သုံးသပ်ကြည့်တော့၊ သမ္မာတရားကို မလိုက်စားတာတွေ၊ ဘုရားနှုတ်ကပတ်တော်တွေထဲမှာ သူ့ရည်ရွယ်ချက်တွေကို မရှာဖွေတာတွေကြောင့်၊ ကျွန်မက ဘုရားအတွက် အသုံးခံမှုနဲ့ ကိုယ့်တာဝန် ထမ်းဆောင်ခြင်းကို အပေးအယူလိုလို သဘောထားခဲ့မိတာပါ။ ကျွန်မဟာ တကယ်ကို တစ်ကိုယ်ကောင်းဆန်ပြီး စက်ဆုပ်ဖွယ်ကောင်းမှန်း၊ ဘုရားရဲ့ကယ်တင်ခြင်းနဲ့ လုံးဝ မထိုက်တန်မှန်း မြင်သွားတယ်။

နောက်တော့ ဘုရားသခင်ရဲ့ ဒီနှုတ်ကပတ်တော်တွေကို ကျွန်မ ဖတ်မိတယ်။ “သင်သည် ယောဘ၏ စမ်းသပ်မှုများကို ခံရပြီး တစ်ချိန်တည်းမှာပင် ပေတရု၏ စမ်းသပ်မှုများကိုလည်း ခံရခြင်းဖြစ်သည်။ ယောဘ အစမ်းသပ်ခံခဲ့ရသောအခါ သူသည် သက်သေရပ်တည်ခဲ့ပြီး အဆုံးတွင် ယေဟောဝါမှာ သူ့အား ကိုယ်ထင်ပြခဲ့သည်။ သူသက်သေရပ်တည်ခဲ့သည့် နောက်မှသာ သူသည် ဘုရားသခင်၏ မျက်နှာကိုမြင်ဖို့ ထိုက်တန်ခဲ့သည်။ ‘ငါသည် ညစ်ညမ်းသောပြည်မှ ပုန်းရှောင်သော်လည်း၊ သန့်ရှင်းသောနိုင်ငံတော်အား ငါ့ကိုယ်ငါ ကိုယ်ထင်ပြမည်။’ ဟု အဘယ်ကြောင့် ပြောထားသနည်း။ ယင်းမှာ သင်သည် သန့်ရှင်းပြီး သက်သေရပ်တည်သည့်အခါမှသာ ဘုရားသခင်၏မျက်နှာကို မြင်ရဖို့အတွက် ဂုဏ်အသရေကို သင်ရနိုင်သည်ဟု ဆိုလိုခြင်းဖြစ်သည်။ အကယ်၍ သင်သည် ဘုရားသခင်အတွက် သက်သေမရပ်တည်နိုင်ပါက သူ၏မျက်နှာကိုမြင်ရဖို့ သင်၌ ဂုဏ်အသရေမရှိပေ။ အကယ်၍ သင်သည် စစ်ဆေးခြင်းများကို ကြုံနေရစဉ် နောက်ကြောင်းပြန်လှည့်သောကြောင့်ဖြစ်စေ၊ သို့မဟုတ် ဘုရားသခင်အပေါ် ညည်းတွားချက်များ ပြုလုပ်သောကြောင့်ဖြစ်စေ သူ့အတွက် သက်သေရပ်တည်ရန် ပျက်ကွက်ပြီး စာတန်၏ လှောင်ပြောင်စရာ ဖြစ်လာပါက၊ သင်သည် ဘုရားသခင်၏ပေါ်ထွန်းခြင်းကို ရရှိလိမ့်မည်မဟုတ်ပေ။ အကယ်၍ သင်သည် စမ်းသပ်မှုများကြား၌ မိမိ၏ကိုယ်ပိုင် ဇာတိခန္ဓာကို ကျိန်ဆဲခဲ့ပြီး ဘုရားသခင်အား မညည်းတွားခဲ့သည့်အပြင်၊ စကားလုံးများ အားဖြင့် ညည်းညူခြင်း သို့မဟုတ် အပြစ်ကျူးလွန်ခြင်းမရှိဘဲ မိမိ၏ ဇာတိပကတိကို စက်ဆုပ်နိုင်ခဲ့သည့် ယောဘကဲ့သို့သောသူ ဖြစ်ပါက၊ သင်သည် သက်သေရပ်တည်နေလိမ့်မည်။ သင်သည် စစ်ဆေးခြင်းများကို တစ်စုံတစ်ခုသော အတိုင်းအတာအထိ ခံရပြီး ယောဘကဲ့သို့ ဖြစ်နိုင်သေးကာ၊ ဘုရားသခင်၏ရှေ့တွင် လုံးလုံးလျားလျား ကျိုးနွံနာခံမှုရှိပြီး သူ့အပေါ် အခြားတောင်းဆိုချက်များ၊ သို့မဟုတ် သင်၏ကိုယ်ပိုင်အယူအဆများ မရှိပါက ဘုရားသခင်သည် သင့်ထံ ပေါ်ထွန်းလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်ခြင်းသို့ ရောက်မည့်သူများသည် စစ်ဆေးခြင်းကို ခံကြရမည်) “အခြေအနေအမျိုးမျိုးတွင် ဘုရားသခင်သည် လူအသီးသီးကို မတူညီသည့် စစ်ဆေးခြင်း နည်းလမ်းများ အသုံးပြုသော်လည်း၊ အာဗြဟံ၌ သူအလိုရှိခဲ့သည့်အရာကို ဘုရားသခင် မြင်ခဲ့သည်၊ အာဗြဟံ၏ နှလုံးသားသည် မှန်ကန်ပြီး သူ၏ကျိုးနွံနာခံမှုက အကြွင်းမဲ့ဖြစ်သည်ကို သူ တွေ့ခဲ့သည်။ ဘုရားသခင် လိုချင်ခဲ့သည်မှာ ဤ ‘အကြွင်းမဲ့’ သောအရာ အတိအကျ ဖြစ်ပေသည်။ လူများက၊ ‘ဤအရာကို ကျွန်ုပ်ပေးလှူပြီးပြီ၊ ထိုအရာကို ကျွန်ုပ်စွန့်လွှတ်ပြီးပြီ။ ဘုရားသခင် ကျွန်ုပ်ကို အဘယ်ကြောင့် စိတ်မကျေနပ်သနည်း။ စမ်းသပ်မှုများကို ကျွန်ုပ်အား အဘယ်ကြောင့် ခံမြဲခံစေရသေးသနည်း။ အဘယ်ကြောင့် ကျွန်ုပ်ကို စစ်ဆေးမြဲ စစ်ဆေးနေသေးသနည်း’ ဟု မကြာခဏ ပြောတတ်ကြသည်။ ဤအရာက အချက်တစ်ချက်ကို ပြသည်။ ဘုရားသခင်သည် သင့်နှလုံးသားကို မမြင်သေးသကဲ့သို့ သင့်နှလုံးသားကို မရယူသေးပေ။ ဆိုလိုသည်မှာ ဘုရားသခင်သည် အာဗြဟံက သူ၏သားကို သူ့လက်နှင့်သတ်ဖို့ ဓားကိုကိုင်မြှောက်ပြီး ဘုရားသခင်ကို ပူဇော်ဖို့လုပ်သောအချိန်ကကဲ့သို့၊ အင်မတန် ရိုးသားစစ်မှန်မှုကို သူမတွေ့သေးခြင်း ဖြစ်သည်။ သူသည် သင်၏အကြွင်းမဲ့ကျိုးနွံနာခံမှုကို မတွေ့သေးသကဲ့သို့၊ သင့်အားဖြင့် နှစ်သိမ့်ခြင်းမခံရသေးပေ။ သို့ဆိုလျှင် ဘုရားသခင် သင့်ကို စမ်းသပ်မြဲစမ်းသပ်နေသည်မှာ သဘာဝကျပေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်သဘောထားနှင့် ဘုရားသခင် ကိုယ်တော်တိုင် (၂)) ဘုရားရဲ့နှုတ်ကပတ်တော်တွေကနေ ကျွန်မ နားလည်သွားတာက၊ ဘုရားသခင်ဟာ သူ့အတွက် ကိုယ့်ကိုယ်ကိုယ် အစစ်အမှန် အသုံးခံသူတွေကို ကောင်းချီးပေးပါတယ်။ ဘုရားက ဘယ်လိုပဲ လုပ်ဆောင်သည်ဖြစ်ဖြစ်၊ အဲဒီလူတွေဟာ ဘုရားရဲ့စီစဉ်ညွှန်ကြားခြင်းတွေနဲ့ အစီအစဉ်တွေကို အကြွင်းမဲ့ ကျိုးနွံနာခံကြတယ်၊ သတ်မှတ်ချက်တွေ၊ တောင်းဆိုချက်တွေ၊ ဒါမှမဟုတ် ကိုယ်ရေးကိုယ်တာ မသမာမှုတွေ မရှိကြဘူး။ ဒါက စစ်မှန်တဲ့ သက်သေခံချက်တစ်ခုပဲ။ ကျွန်မလည်း ယောဘအကြောင်းကို မတွေးမိဘဲ မနေနိုင်ခဲ့ဘူး။ သူက ဘုရားသခင်အကြောင်းကို ကြားရုံပဲ ကြားခဲ့ရတယ်၊ ဒါပေမဲ့ သူ့ပိုင်ဆိုင်မှုတွေနဲ့ သားသမီးတွေအားလုံးကို ဆုံးရှုံးပြီး၊ တစ်ကိုယ်လုံး အနာတွေ ပေါက်တဲ့အပြင်၊ သူ့ဇနီးရဲ့လှောင်ပြောင်တာကိုတောင် ခံရတဲ့အချိန်မှာ၊ သူက ဘုရားကို ကြောက်ရွံ့ရိုသေပြီး မကောင်းမှုကို ရှောင်ခြင်းလမ်းကြောင်းကို စောင့်ထိန်းနေတုန်းပဲ။ “ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ” (ယောဘ ဝတ္ထု ၁:၂၁) ဆိုပြီး ပြောခဲ့တယ်။ ယောဘက ဘုရားနဲ့ အပေးအယူလုပ်ဖို့၊ ဘုရားဆီက တောင်းဆိုဖို့ မကြိုးစားခဲ့ဘူး။ သူက ဘုရားအပေါ် သန့်စင်တဲ့ စိတ်နှလုံးတစ်ခု ထားခဲ့တယ်။ အာဗြဟံအကြောင်းကိုလည်း ကျွန်မ တွေးမိသေးတယ်။ သူ့ရဲ့သား ဣဇာက်ကို ရတဲ့အချိန်မှာ သူက အသက်တစ်ရာရှိပြီ။ သူ့သားကို တအား ချစ်ခဲ့တယ်။ ဘုရားက ဣဇာက်ကို ယဇ်အဖြစ် ပူဇော်ခိုင်းတဲ့အခါ၊ သူက သူ့သားကို ချစ်ခင်တွယ်တာပေမဲ့၊ ဒီချစ်ခင်တွယ်တာမှုနဲ့ မနေထိုင်ခဲ့ဘူး။ သူက ဣဇာက်ကို ယဇ်ပလ္လင်ပေါ်မှာ လိုလိုလားလား ပူဇော်ဆက်ကပ်ခဲ့တယ်။ ဘုရားသခင်ကို သူတို့ရဲ့ယုံကြည်ခြင်းနဲ့ ကျိုးနွံနာခံခြင်းက အပေးအယူတွေ၊ တောင်းဆိုချက်တွေ မပါဘဲ၊ ခြွင်းချက်မရှိ ပြည့်ဝခဲ့ကြတာပါ။ သူတို့ လုပ်ခဲ့တာတွေက ဘုရားသခင်ရဲ့လမ်းခရီးကို လိုက်လျှောက်ရုံသက်သက်ပဲ၊ ကောင်းချီးတွေအတွက် ဒါမှမဟုတ် တစ်ကိုယ်ရေ အကျိုးအမြတ်အတွက် မဟုတ်ဘူး။ သူတို့ရဲ့သက်သေခံချက်တွေက အမှန်တကယ် ချီးကျူး လေးစားစရာကောင်းခဲ့တယ်။ ဒါပေမဲ့ ကျွန်မကတော့ အမြဲတမ်း တလွဲ အဓိပ္ပာယ်ကောက်ခဲ့မိတာပါ။ ရောဂါဝေဒနာ ဒါမှမဟုတ် ဘေးဒုက္ခနဲ့ ရင်ဆိုင်ရတဲ့အခါ၊ မညည်းညူဘဲ ကိုယ့်တာဝန်တွေကို ထိန်းသိမ်းထားနိုင်သရွေ့၊ ကိုယ့်သက်သေခံချက်မှာ ခိုင်ခိုင်မာမာ ရပ်တည်ဖို့၊ ဘုရားသခင် ကျေနပ်စေဖို့အတွက် ဒီအပြုအမူကောင်းတွေက လုံလောက်တယ်၊ ဘုရားရဲ့ကောင်းချီးတွေကိုလည်း ရလိမ့်မယ်လို့ ထင်ခဲ့မိတာ။ ဒါပေမဲ့ ကျွန်မရဲ့အသုံးခံခြင်းနောက်ကွယ်မှာ ရိုးသားမှု ဒါမှမဟုတ် ဘုရားကို ကျိုးနွံနာခံခြင်းဆိုတာ မရှိခဲ့ဘူး။ ကျွန်မ စွန့်လွှတ်ခဲ့တာတွေက လှည့်စားမှုတွေ၊ အပေးအယူတွေ၊ တောင်းဆိုမှုတွေနဲ့ပဲ တွန်းအားယူခဲ့တာပါ။ စစ်မှန်တဲ့ သက်သေခံချက် လုံးဝ မဟုတ်ခဲ့ဘူး။ ဒီအပြုအမူက ဘုရားသခင်အတွက်လည်း မုန်းတီးစက်ဆုပ်စရာ ကောင်းခဲ့တယ်။ သူ့ရဲ့ကောင်းချီးတွေနဲ့လည်း မထိုက်တန်ခဲ့ဘူး။ ဟိုတုန်းကတော့ ကျွန်မက ယောဘနဲ့ အာဗြဟံရဲ့ သက်သေခံချက်တွေကို အကြိမ်ပေါင်း မရေမတွက်နိုင်အောင် ဖတ်ခဲ့ဖူးတယ်။ ဒါပေမဲ့ ဘုရားရဲ့လမ်းခရီးကို သူတို့ လိုက်လျှောက်ခဲ့ပုံ၊ ဘုရားကို ကြောက်ရွံ့ရိုသေခဲ့ပုံ၊ မကောင်းမှုကို ရှောင်ခဲ့ပုံ၊ ဘုရားကို ဆက်ပြီး သစ္စာစောင့်သိခဲ့ပုံ၊ ကျိုးနွံနာခံခဲ့ပုံတွေကို အာရုံမစိုက်ခဲ့မိဘူး။ အဲဒီအစား သူတို့ရဲ့သက်သေခံချက်မှာ ခိုင်ခိုင်မာမာ ရပ်တည်ပြီးတဲ့နောက် သူတို့ ရရှိတဲ့ ကောင်းချီးတွေကိုပဲ ကျွန်မက အာရုံစိုက်ခဲ့တယ်။ ဒါက ကျွန်မကို ကျွန်မရဲ့အကျိုးအမြတ်ရှာတဲ့ စာတန်ဆန်ဆန် သဘာဝက လှုံ့ဆော်ခဲ့တာတွေကြောင့်ပါပဲ။ ဘုရားနှုတ်ကပတ်တော်တွေရဲ့ ဖော်ထုတ်မှုကတစ်ဆင့်၊ စစ်မှန်တဲ့ သက်သေခံချက်တစ်ခုဟာ ဘယ်လိုမျိုးလဲဆိုတဲ့ အသိကို ကျွန်မ နည်းနည်း ရခဲ့တယ်။

နောက်ပိုင်းမှာ ကျွန်မ သေချာစဉ်းစားကြည့်တယ်၊ ဘုရားသခင်ကို ယုံကြည်လာတဲ့ နှစ်တွေတစ်လျှောက်လုံးမှာ ကျွန်မ အမြဲ တွေးခဲ့တာက၊ ကျွန်မက ဘုရားအတွက် အသုံးခံပြီး စွန့်လွှတ်တယ်ဆိုရင်၊ ဘုရားက ကျွန်မကို ကောင်းချီးပေးသင့်တယ်။ ဒါက ဘုရားရဲ့ ဖြောင့်မတ်ခြင်းကို ဆိုလိုတဲ့အရာပဲလေ။ ဒါကြောင့် ကျွန်မသားရဲ့ရောဂါက ကောင်းမလာဘဲ၊ ပိုပြီးတော့တောင် ဆိုးသွားတဲ့အခါ၊ ကျွန်မရဲ့စိတ်နှလုံးမှာ မကျေနပ်ချက်တွေနဲ့ အထင်လွဲမှုတွေ ပြည့်သွားတယ်။ ကိုယ့်တာဝန်ကိုတောင် ငြင်းခဲ့မိတယ်။ ဒီအခြေအနေကို ဘယ်လို မှန်မှန်ကန်ကန် ဖြေရှင်းမလဲဆိုတာကို ကျွန်မ ရှာဖွေခဲ့တယ်။ ရှာဖွေရင်းနဲ့ ဘုရားနှုတ်ကပတ်တော်ကျမ်းပိုဒ်တစ်ခုကို တွေ့လိုက်ရတယ်။ “ဖြောင့်မတ်ခြင်းတရားသည် တရားမျှတခြင်း သို့မဟုတ် ကျိုးကြောင်းဆီလျော်ခြင်း မည်သို့မျှ မဟုတ်ပေ၊ ယင်းသည် သာတူညီမျှရေးဝါဒ မဟုတ်၊ သို့မဟုတ် သင်လုပ်ဆောင် ပြီးစီးသည့် အလုပ်နှင့်အညီ သင်ရသင့်ရထိုက်သောအရာကို ခွဲဝေသတ်မှတ်ပေးခြင်း မဟုတ်ပေ၊ သို့မဟုတ် သင် လုပ်ဆောင်ပြီးစီးသည့် မည်သည့်အလုပ်မဆိုအတွက် ပေးချေခြင်း သို့မဟုတ် သင်၏ အားစိုက်ထုတ်ခြင်းအရ ပေးထိုက်သောအရာကို ပေးခြင်း မဟုတ်ပေ။ ဤအရာသည် ဖြောင့်မတ်ခြင်း မဟုတ်ပေ။ သမာသမတ်ကျပြီး သင့်မြတ်လျော်ကန်ခြင်းမျှသာ ဖြစ်သည်။ လူနည်းစုကသာလျှင် ဘုရားသခင်၏ ဖြောင့်မတ်သော စိတ်သဘောထားကို သိကျွမ်းနိုင်စွမ်း ရှိသည်။ ယောဘက ဘုရားသခင် အကြောင်းသက်သေခံပြီးနောက်တွင် ကိုယ်တော်က သူ့ကို သုတ်သင်ရှင်းလင်းလိုက်သည် ဆိုပါစို့။ ဤသည်မှာ ဖြောင့်မတ်ပါမည်လော။ စင်စစ်အားဖြင့် ဖြောင့်မတ်ပေလိမ့်မည်။ ဤအရာကို ဖြောင့်မတ်ခြင်းဟု အဘယ်ကြောင့် ခေါ်သနည်း။ ဖြောင့်မတ်ခြင်းကို လူတို့က မည်သို့ရှုမြင်ကြသနည်း။ တစ်စုံတစ်ခုသည် လူတို့၏ အယူအဆများနှင့်ကိုက်ညီလျှင် ဘုရားသခင်သည် ဖြောင့်မတ်သည်ဟု ၎င်းတို့ပြောရန် အလွန်လွယ်ကူသည်။ သို့ရာတွင် ထိုအရာသည် ၎င်းတို့၏အယူအဆများနှင့် ကိုက်ညီသည်ဟု မမြင်ပါက၊ ယင်းသည် ၎င်းတို့ နားလည်နိုင်သည့် တစ်စုံတစ်ရာ မဟုတ်ပါက ၎င်းတို့အနေဖြင့် ဘုရားသခင်သည် ဖြောင့်မတ်သည်ဟု ပြောရန် ခက်ခဲပေလိမ့်မည်။ ဘုရားသခင်သည် ယောဘကို ထိုအချိန်က ဖျက်ဆီးခဲ့ပါက၊ လူများက သူသည် ဖြောင့်မတ်သည်ဟု ပြောပြီးဖြစ်လိမ့်မည် မဟုတ်ပေ။ အမှန်တွင် လူများသည် ဖောက်ပြန်ပျက်စီးပြီးဖြစ်စေ မပျက်စီးပြီးဖြစ်စေ၊ ၎င်းတို့သည် အလွန့်အလွန် ဖောက်ပြန်ပျက်စီးပြီးဖြစ်စေ၊ မပျက်စီးပြီးဖြစ်စေ ဘုရားသခင် ၎င်းတို့ကို ဖျက်ဆီးသည့် အချိန်တွင် သူ၏လုပ်ရပ်အတွက် အကျိုးသင့်အကြောင်းသင့် ရှင်းပြဖို့ လိုသလော။ သူသည် မည်သည့်အကြောင်းရင်းအရ ထိုသို့လုပ်ဆောင်သည်ကို လူများကို ရှင်းပြဖို့ လိုအပ်သင့်သလော။ ဘုရားသခင်က သူပြဋ္ဌာန်းထားသည့် စည်းကမ်းများကို လူတို့အား ပြောပြရမည်လော။ မလိုအပ်ပေ။ ဘုရားသခင်၏အမြင်တွင် တစ်စုံတစ်ဦးသည် ဖောက်ပြန်ပျက်စီးပြီး ဘုရားကို ဆန့်ကျင်နိုင်ခြေ ရှိသည့်အပြင် အဘယ်တန်ဖိုးမျှ မရှိလျှင် ထိုသူကို ဘုရားက မည်သို့ကိုင်တွယ်သည်ဖြစ်စေ သင့်တော်နေပေလိမ့်မည်၊ ပြီးလျှင် အားလုံးသည် ဘုရားသခင်၏ အစီအစဉ်များဖြစ်သည်။ သင်သည် ဘုရားသခင်၏အမြင်တွင် သဘောမကျဖြစ်စေပါက၊ ပြီးလျှင် သင်၏သက်သေခံချက်ပြီးသည့်နောက် သူ့အတွက် သင်သည် အသုံးမတည့်တော့သောကြောင့် သင့်ကို ဖျက်ဆီးခဲ့သည် ဟု သူပြောခဲ့ပါက၊ ဤသည်မှာရော သူ၏ဖြောင့်မတ်ခြင်း ဖြစ်မည်လော။ ဖြောင့်မတ်ခြင်း ဖြစ်ပေမည်။ ယခုအခါတွင် အချက်အလက်များမှ သင်သည် သတိပြုနိုင်စွမ်း မရှိနိုင်သော်လည်း၊ အယူအဆအရ သင်နားလည်ရမည်။...ဘုရားသခင် ပြုသောအမှုအားလုံးသည် ဖြောင့်မတ်သည်။ ယင်းသည် လူတို့သည် ဘုရားသခင်၏ ဖြောင့်မတ်ခြင်းတရားကို သိမှတ်နားလည်ခြင်း မရှိနိုင်သော်လည်း ၎င်းတို့သည် မိမိတို့သဘောရှိ ဝေဖန်တိက မပြုသင့်ပေ။ ဘုရားပြုသော အမှုတစ်စုံတစ်ရာသည် လူတို့အတွက် ကျိုးကြောင်းမဆီလျော်သကဲ့သို့ ထင်ရလျှင်၊ သို့မဟုတ် ၎င်းတို့၌ ထိုအရာနှင့်ပတ်သက်၍ အယူအဆများရှိပြီး ယင်းကြောင့် ဘုရားသခင်သည် မဖြောင့်မတ်ဟု ၎င်းတို့ပြောလျှင် သင်သည် အကျိုးသင့် အကြောင်းသင့် မရှိဆုံးဖြစ်သည်။ ပေတရုသည် အချို့သော အမှုအရာများကို နားမလည်နိုင်ကြောင်း တွေ့ရှိသော်လည်း ထိုအမှုအရာများထဲတွင် ဘုရားသခင်၏ဉာဏ်ပညာ ပါရှိပြီး ကိုယ်တော်၏စိတ်စေတနာ ပါဝင်ကြောင်း သူသေချာသည်ကို သင်တွေ့ရမည်။ လူတို့သည် အရာခပ်သိမ်းကို နားလည်သဘောပေါက်နိုင်စွမ်း မရှိပေ။ ၎င်းတို့ နားလည်သဘောမပေါက်နိုင်သော အရာများစွာ ရှိသည်။ ထို့ကြောင့် ဘုရားသခင်၏စိတ်သဘောထားကို သိရန်မှာ လွယ်ကူသောအရာ မဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောချက်များ၊ အပိုင်း သုံး) ဘုရားရဲ့ဖော်ထုတ်မှုကို ဆင်ခြင်သုံးသပ်ကြည့်တော့မှ၊ ကျွန်မမှာ ဘုရားရဲ့ဖြောင့်မတ်တဲ့ စိတ်သဘောထားကို စစ်မှန်တဲ့ နားလည်သဘောပေါက်မှု မရှိခဲ့ဘူးဆိုတာ နားလည်သွားတယ်။ ကျွန်မတို့က ဘုရားအတွက် ကိုယ့်ကိုယ်ကိုယ် အသုံးခံပြီး ကိုယ့်သက်သေခံချက်မှာ ခိုင်ခိုင်မာမာ ရပ်တည်တယ်ဆိုရင်၊ ဘုရားက ကျွန်မတို့ကို ကောင်းချီးပေးသင့်တယ်လို့ ကျွန်မ တွေးခဲ့ဖူးတယ်။ ကျွန်မတို့ရဲ့အခက်အခဲတွေနဲ့ ဝေဒနာတွေအားလုံးကို ဖယ်ရှားပေးပြီး ကျွန်မတို့ကို ကောင်းချီးတွေထဲမှာ နေထိုင်ခွင့်ပေးသင့်တယ်ပေါ့။ ဒါက ကျွန်မအတွက်တော့ မျှတတယ်၊ ကျိုးကြောင်းသင့်တယ်လို့ ထင်ရတယ်လေ။ ဒါက ဘုရားရဲ့ဖြောင့်မတ်ခြင်းပဲလို့ တွေးခဲ့မိတာ။ ဒါပေမဲ့ ဒီနားလည်သဘောပေါက်မှုမျိုးက ဘုရားသခင်ရဲ့ရည်ရွယ်ချက်နဲ့ မကိုက်ညီဘူး။ ဘုရားသခင်က ဖန်ဆင်းရှင်ပါ။ လူသားတွေက ဖန်ဆင်းခံတွေပါ။ ဘုရားသခင်က ကျွန်မတို့ကို ဘယ်လိုပဲ ဆက်ဆံပါစေ သူ့ကိစ္စပါပဲ။ ကျွန်မတို့က ဘုရားသခင်ကို မလျော်ကန်တဲ့ တောင်းဆိုချက်တွေ မပြုလုပ်သင့်ဘူး။ ယောဘက သူ့သက်သေခံချက်မှာ ခိုင်ခိုင်မာမာ ရပ်တည်ခဲ့ချိန်တုန်းကလိုပေါ့။ ဘုရားက ယောဘကို ကောင်းချီးပေးတာဟာ သူ့ရဲ့ဖြောင့်မတ်ခြင်းပဲ။ ယောဘကို ကောင်းချီးမပေးခဲ့ဘူးဆိုရင်တောင်၊ ဘုရားက ဖြောင့်မတ်နေဦးမှာပဲ။ ဘုရားသခင်ရဲ့စိတ်သဘောထား အနှစ်သာရက ဖြောင့်မတ်ခြင်းပဲ။ ဒါပေမဲ့ ကျွန်မက ဒါကို မြင်ဖို့ ပျက်ကွက်ခဲ့တယ်။ ဖြောင့်မတ်ခြင်းဆိုတာ သာတူညီမျှရေးဝါဒ၊ တရားမျှတမှုနဲ့ ကျိုးကြောင်းသင့်မှုသဘောပဲလို့ ကျွန်မက ယုံကြည်ခဲ့တာ။ ကျွန်မက ဘုရားသခင်အတွက် ပေးဆပ်တယ်ဆိုရင်၊ ကျွန်မကို ကောင်းချီးတွေနဲ့ ဆုလာဘ်ပေးသင့်တယ်လို့ ထင်ခဲ့မိတယ်။ ဒီစိတ်နေစိတ်ထားက အပေးအယူတွေ အပြည့်နဲ့ပါပဲ။ ကျွန်မရဲ့သား မကျန်းမာတဲ့အချိန်မှာ ကျွန်မက ကိုယ့်တာဝန်တွေကို ကြိုးစား ထမ်းဆောင်နေပေမဲ့၊ အဲဒါရဲ့နောက်ကွယ်မှာ ကိုယ်ရေးကိုယ်တာ ကြံရွယ်ချက်တစ်ခု ရှိနေခဲ့တာလေ။ ဘုရားသခင်ဆီက ကျေးဇူးတော်ကို တောင်းဆိုဖို့၊ ကျွန်မသားရဲ့ရောဂါကို ဘုရားသခင်ကို ဖယ်ရှားခိုင်းဖို့ပေါ့။ ဒါက တကယ်တော့ အပေးအယူတစ်ခုပါပဲ။ သက်သေခံချက်တစ်ခု မဟုတ်ဘူး။ ကျွန်မကလေးရဲ့ရောဂါကြောင့်သာ မဟုတ်ခဲ့ရင်၊ ဘုရားနဲ့ အပေးအယူလုပ်တဲ့ ကျွန်မရဲ့ဆိုးညစ်တဲ့ ရည်ရွယ်ချက်တွေက ဖော်ထုတ်ခံခဲ့ရမှာမဟုတ်ဘူး။ ဘုရားသခင်ရဲ့ဉာဏ်ပညာ အလုပ်လုပ်နေပုံကို ကျွန်မ မြင်ခဲ့ရတယ်။ ကျွန်မမှာ အသိတရားနဲ့ အသိစိတ် ကင်းမဲ့တာကိုလည်း သဘောပေါက်သွားတယ်။ ဒါနဲ့ ကျွန်မ ဆုံးဖြတ်ချက်တစ်ခု ချတယ်။ ကျွန်မကလေးရဲ့ရောဂါ ဘယ်လိုပဲဖြစ်ဖြစ်၊ ကျွန်မက ဘုရားရဲ့စီစဉ်ညွှန်ကြားခြင်းတွေနဲ့ အစီအစဉ်တွေကို ကျိုးနွံနာခံမယ်။ ဖန်ဆင်းခံတစ်ယောက်အဖြစ် ကိုယ့်တာဝန်တွေကို ကောင်းကောင်း ဖြည့်ဆည်းမယ်ပေါ့။

နောက်တော့ ဘုရားနှုတ်ကပတ်တော်ကျမ်းပိုဒ်တစ်ခုကို ကျွန်မ ဖတ်မိပြန်တယ်။ “လူ၏တာဝန်နှင့် သူ ကောင်းချီးခံစားရခြင်း သို့မဟုတ် ကျိန်ခြင်းခံရခြင်း ရှိမရှိဆိုသည်တို့ကြားတွင် အချင်းချင်း ဆက်နွှယ်နေမှု မရှိပေ။ တာဝန်သည် လူက ဖြည့်ဆည်းသင့်သည့်အရာ ဖြစ်သည်။ ယင်းသည် ကောင်းကင်ဘုံက လာသည့် သူ၏ဘဝပေးတာဝန်ဖြစ်ပြီး ဆုလာဘ်၊ အခြေအနေများ သို့မဟုတ် အကြောင်းရင်းများပေါ်တွင် မမူတည်သင့်ပေ။ ထိုအခါမှသာ သူ၏တာဝန်ကို သူ လုပ်ဆောင်နေခြင်း ဖြစ်သည်။ ကောင်းချီးမင်္ဂလာ ခံစားရဖို့ဟူသည်မှာ တစ်စုံတစ်ဦးသည် တရားစီရင်ခြင်းကို ကြုံရပြီးနောက် စုံလင်စေခြင်းခံရကာ ဘုရားသခင်၏ ကောင်းချီးမင်္ဂလာများကို မွေ့လျော်ရခြင်း ဖြစ်သည်။ ကျိန်ခြင်းအမင်္ဂလာခံရဖို့ဟူသည်မှာ ပြစ်တင်ဆုံးမခြင်းနှင့် တရားစီရင်ခြင်းတို့ကို ကြုံရပြီးနောက် တစ်စုံတစ်ဦး၏ စိတ်သဘောထား မပြောင်းလဲခြင်း ဖြစ်သည်၊ ယင်းမှာ ၎င်းတို့သည် စုံလင်စေခြင်းကို မတွေ့ကြုံရဘဲ အပြစ်ပေးခံရသည့်အချိန် ဖြစ်သည်။ ၎င်းတို့ ကောင်းချီးပေး ခံရသည်ဖြစ်စေ၊ ကျိန်ခြင်းခံရသည်ဖြစ်စေ၊ ဖန်ဆင်းခံသတ္တဝါများသည် ၎င်းတို့ လုပ်ဆောင်သင့်သည့်အရာကို လုပ်ဆောင်ရင်းနှင့် လုပ်ဆောင်နိုင်သည့်အရာကို လုပ်ဆောင်ရင်း၊ ၎င်းတို့၏တာဝန်ကို ဖြည့်ဆည်းသင့်ကြပေသည်။ ဤသည်မှာ ဘုရားသခင်နောက်ကိုလိုက်သည့် လူတစ်ဦးက အနည်းဆုံး လုပ်ဆောင်သင့်သည့်အရာ ဖြစ်သည်။ သင်သည် ကောင်းချီးမင်္ဂလာ ခံစားရရန်သာ သင်၏တာဝန်ကို မလုပ်ဆောင်သင့်သကဲ့သို့၊ ကျိန်ခြင်း ခံရမည်ကို ကြောက်ရွံ့ခြင်းအတွက် ဆောင်ရွက်ရန် မငြင်းဆန်သင့်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံ ဘုရားသခင်၏အမှုတော်နှင့် လူ၏တာဝန်ကြား ကွဲပြားခြားနားမှု) ဘုရားနှုတ်ကပတ်တော်တွေက ကျွန်မကို ရှင်းလင်းတဲ့ အဖြေတစ်ခု ပေးလိုက်တာပါ။ ကိုယ့်တာဝန်ကို ထမ်းဆောင်တယ်ဆိုတာ ကောင်းကင်ဘုံက လာတဲ့ ဘဝပေးတာဝန်တစ်ခုပဲ။ ကောင်းချီးတွေ၊ ကံဆိုးခြင်းတွေနဲ့ ဘာမှ မသက်ဆိုင်ဘူး။ အဲဒါက ကျွန်မတို့ လုပ်သင့်တဲ့အရာပဲ။ ဟိုတုန်းကဆို ကျွန်မက အယူအဆတွေ၊ စိတ်ကူးတွေနဲ့ နေထိုင်ခဲ့တယ်၊ ကိုယ့်တာဝန်တွေကို ကြိုးစားလုပ်ဆောင်နိုင်ရင်၊ ကျွန်မက ဘုရားရဲ့ကောင်းချီးတွေနဲ့ ထိုက်တန်တယ်၊ ဘုရားကလည်း ကျွန်မရဲ့မိသားစုကို ဘေးကင်းအောင် စောင့်ရှောက်သင့်တယ်လို့ ယုံကြည်နေခဲ့တာပါ။ အခုတော့ ဒါက မှားယွင်းတဲ့ အမြင်တစ်ခုဆိုတာ ကျွန်မ နားလည်သွားပြီ။ ကျွန်မကလေးရဲ့ရောဂါ ကောင်းလာလာ၊ မကောင်းလာလာ ကျွန်မက ဘုရားသခင်ကို အပေးအယူ မလုပ်ခဲ့သင့်ဘူး။ အဲဒီအချိန်ကစပြီး ကျွန်မက ဘုရားရဲ့စီစဉ်ညွှန်ကြားခြင်းတွေနဲ့ အစီအစဉ်တွေကို ကျိုးနွံနာခံဖို့၊ ကိုယ့်တာဝန်တွေနဲ့ ဝတ္တရားတွေကို ကောင်းကောင်းဖြည့်ဆည်းဖို့ ဆန္ဒရှိခဲ့ပါတယ်။ သုံးရက်အကြာမှာ ကျွန်မက အထက်ခေါင်းဆောင်ပိုင်းဆီကနေ စာတစ်စောင် ရခဲ့တယ်၊ ကျွန်မ လုပ်ဆောင်ရမယ့် အရေးတကြီးအလုပ် ရှိတယ်လို့ ရေးထားတယ်။ ကျွန်မလည်း ကိုယ့်ကလေးကို ထားခဲ့ရမှာ ဝန်လေးပေမဲ့၊ ချစ်ခင်တွယ်တာမှုတွေအပေါ်မှာပဲ အခြေပြုပြီး မနေထိုင်သင့်ဘူးဆိုတာကို နားလည်သွားမိတယ်။ ကျွန်မမှာ ဖြည့်ဆည်းရမယ့် ကျွန်မရဲ့ကိုယ်ပိုင် အထူးတာဝန် ရှိတယ်၊ ကျွန်မကလေးရဲ့ရောဂါကလည်း ဘုရားသခင်ရဲ့လက်ထဲမှာ ရှိတယ်။ ကျွန်မလည်း ကိုယ့်ကလေးကို ဘုရားဆီ အပ်နှံဖို့၊ သူ့ရဲ့စီစဉ်ညွှန်ကြားခြင်းတွေနဲ့ အစီအစဉ်တွေကို ကျိုးနွံနာခံဖို့ ဆန္ဒရှိတယ်။ အဲဒီနောက် ကျွန်မလည်း ကိုယ့်တာဝန်ကို ထမ်းဆောင်ဖို့ သွားခဲ့တယ်။

သုံးလကြာပြီးတဲ့နောက်မှာ ကျွန်မရဲ့သားကို ကြည့်ဖို့ အိမ်ကို ပြန်လာတယ်ပေါ့။ ကျွန်မယောက်ျားက ကလေးကို ကျေးလက်ဆရာဝန်တစ်ယောက်ဆီ သွားပြထားမှန်း ကျွန်မ သိလိုက်ရတယ်။ ကလေးရဲ့ခြေထောက်တွေမှာ ရောင်ရမ်းနေတာတွေက လျော့ကျသွားပြီ။ ကလေးက တစ်နေ့တခြား တဖြည်းဖြည်း သက်သာနေတယ်။ အဲဒီနှစ်အကုန်မှာ ဆရာဝန်က ပြောတယ်၊ “ဒီကလေးက ပြန်ကောင်းလာတာတော်တော်မြန်တယ်။ သူ့ရောဂါက ပျောက်သွားပါပြီ” တဲ့။ ဒီရလဒ်ကို ကြားရတဲ့အချိန်မှာ ကျွန်မ တော်တော်ကြီး စိတ်လှုပ်ရှားသွားတာ။ အဲဒါကို စကားလုံးနဲ့တောင် ဖော်မပြနိုင်ပါဘူး။

ဒီအတွေ့အကြုံနောက်ပိုင်းမှာ ကျွန်မလည်း ဘုရားရဲ့ဖြောင့်မတ်တဲ့ စိတ်သဘောထားအကြောင်းကို အသိနည်းနည်း ရခဲ့တယ်။ သမ္မာတရားကို ရရှိဖို့ လိုက်စားတာတွေ၊ ဖန်ဆင်းခံတစ်ယောက်အဖြစ် ကိုယ့်တာဝန်တွေကို ကောင်းကောင်း ဖြည့်ဆည်းတာတွေဟာ ဘုရားကို ယုံကြည်ခြင်းရဲ့ အရေးကြီးဆုံးအပိုင်းတွေပဲ ဆိုတာကိုလည်း နားလည်သွားတယ်။ ကျွန်မတို့က ဘုရားကို ရုပ်ပိုင်းဆိုင်ရာ အကျိုးခံစားမှုတွေ၊ မိသားစုငြိမ်းချမ်းမှု၊ ရောဂါဝေဒနာနဲ့ ဘေးဒုက္ခကနေ လွတ်မြောက်မှု၊ ဒါမှမဟုတ် ကောင်းမွန်တဲ့ အဆုံးသတ်တွေနဲ့ ပန်းတိုင်တွေအတွက် မတောင်းလျှောက်သင့်ပါဘူး။ ဒါတွေက မလျော်ကန်တဲ့ တောင်းဆိုချက်တွေပါ။ ကျွန်မတို့ရဲ့ယုံကြည်ခြင်းမှာ အယူအဆတွေနဲ့ စိတ်ကူးတွေကို အားကိုးနေရင်၊ ကျွန်မတို့က သမ္မာတရားစစ်မှန်မှုထဲကို လုံးဝ မဝင်ရောက်နိုင်ပါဘူး။ ဘုရားနှုတ်ကပတ်တော်တွေရဲ့ တရားစီရင်မှုနဲ့ ပြစ်တင်ဆုံးမခြင်းအပြင် စမ်းသပ်မှုတွေနဲ့ စစ်ဆေးခြင်းကို တွေ့ကြုံရခြင်းအားဖြင့်သာ၊ ကျွန်မတို့က သမ္မာတရားကို ရရှိနိုင်ကြတယ်၊ ဖောက်ပြန်ပျက်စီးမှုကို ဖယ်ရှားနိုင်တယ်၊ ဘုရားမျက်မှောက်တော်ရဲ့အလင်းထဲမှာ နေထိုင်နိုင်ကြပါတယ်။ ကျွန်မက ကျွန်မသားရဲ့ရောဂါကတစ်ဆင့် စစ်ဆေးခြင်းနဲ့ ဒုက္ခနည်းနည်းကို ကြံ့ကြံ့ခံခဲ့ရပေမဲ့၊ အဲဒီကနေ ကျွန်မဆီမှာ အချိန်အကြာကြီး ရှိနေခဲ့တဲ့ ဖောက်ပြန်ပျက်စီးတဲ့ အညစ်အကြေးတွေ၊ ဘုရားကို ယုံကြည်ခြင်းနဲ့ပတ်သက်ပြီး ကျွန်မ စွဲကိုင်ထားတဲ့ မှားယွင်းပြီး အဓိပ္ပာယ်မဲ့တဲ့ အမြင်တွေကို ဖော်ထုတ်ခဲ့တာပါ။ ဒီအတွေ့အကြုံက ကျွန်မကို ကိုယ့်ကိုယ်ကိုယ် သိအောင်၊ သမ္မာတရားကို ရှာဖွေတတ်အောင် ကူညီခဲ့တယ်။ ဘယ်လို သက်သေခံချက်မျိုးကို ဘုရားက သဘောကျတယ်ဆိုတာလည်း နားလည်စေခဲ့တယ်။ ကျွန်မရဲ့မှားယွင်းတဲ့ အမြင်တွေကို ချက်ချင်း ပြင်အောင် အထောက်အကူပေးခဲ့တယ်။ မှန်ကန်တဲ့ လမ်းကြောင်းကိုလည်း လျှောက်စေခဲ့ပါတယ်။ ဒါက ကျွန်မအပေါ် ဘုရားသခင်ရဲ့ကူညီမှုပါပဲ။


၅၄။ ကျွန်မရဲ့လိမ်ညာမှုတွေ နောက်ကွယ်

ယန်ရွေ၊ တရုတ်ပြည်

၂၀၂၁ ခုနှစ်၊ ဇန်နဝါရီလမှာ ကျွန်မ တရားဟောဆရာမအဖြစ် တင်မြှောက်ခံခဲ့ရတယ်။ သုံးလလောက်ကြာတော့ အလုပ်လုပ်နိုင်စွမ်း ညံ့ဖျင်းလို့ အလုပ်ကို နိုင်နိုင်နင်းနင်း မလုပ်နိုင်ခဲ့ဘဲ အသင်းတော်ခေါင်းဆောင်အဖြစ် ပြောင်းပြီး တာဝန်ပေးခံခဲ့ရတယ်။ အဲဒီအချိန်တုန်းက အရမ်း ဝမ်းနည်းခဲ့တယ်၊ “ငါ တာဝန် ပြောင်းခံလိုက်ရပြီ။ ညီအစ်ကိုမောင်နှမတွေသာ သိသွားရင် ငါ့ကို ဘယ်လို မြင်ကြမလဲ။ ငါက သမ္မာတရား မလိုက်စားဘူး၊ အလုပ်လုပ်နိုင်စွမ်း တစ်စက်မှ မရှိဘူးလို့ သူတို့ ထင်ကြမလား။ ငါ့ကို အထင်သေးကြမလား။ အသင်းတော်ခေါင်းဆောင် အလုပ်ကို ကောင်းကောင်းမလုပ်နိုင်လို့ ဖြုတ်ချခံရရင်တော့ သူတို့စိတ်ထဲမှာ ငါ့ကို အကောင်းမြင်နေတာ လုံးဝ ပျက်စီးသွားတော့မှာပဲ” လို့ တွေးမိတယ်။ ဒီလိုတွေးပြီးတဲ့နောက် ဘယ်လိုမှ ကိုယ့်ကိုယ်ကိုယ် တွန်းအားမပေးနိုင်တော့ဘူး။ အဲဒီနောက် တာဝန်ထမ်းဆောင်တဲ့အခါ သူများတွေရဲ့ စိတ်ထဲက ကိုယ့်ပုံရိပ်ကို ကာကွယ်ဖို့ လိမ်ညာပြီး ဟန်ဆောင်ခဲ့တယ်။

မေလမှာ အထက်ခေါင်းဆောင်တွေက အသင်းတော်ထဲက အလုပ်အမျိုးမျိုးကို လာပြီး နောက်ဆက်တွဲ စစ်ဆေးကြတယ်။ သူတို့က တကယ့် အလုပ်မလုပ်တဲ့ အယောင်ဆောင်ခေါင်းဆောင်တွေကို ဖော်ထုတ်ထားတဲ့ ဘုရားနှုတ်ကပတ်တော်တချို့ကို ရှာပြီး အဲဒါတွေနဲ့ပတ်သက်လို့ ကျွန်မတို့နဲ့ မိတ်သဟာယဖွဲ့ခဲ့တယ်။ စိတ်ထဲတွေးမိတယ်၊ “ဘာလို့ ခေါင်းဆောင်တွေက ဒီအကြောင်းအရာနဲ့ပတ်သက်တဲ့ ဘုရားနှုတ်ကပတ်တော်တွေကို ပြနေတာလဲ။ ဒီကာလအတွင်း ငါ တကယ့်အလုပ် မလုပ်တာကို သူတို့ သိနေလို့လား။ ပြီးတော့ ငါ ဆက်ပြီး ကောင်းကောင်းမလုပ်ဘဲနေရင် ဖြုတ်ချခံရမယ်လို့ ငါ့ကို သတိပေးနေတာလား။ မကြာသေးခင်ကမှ ငါ့ရဲ့ အလုပ်လုပ်နိုင်စွမ်း ညံ့ဖျင်းလို့ ရာထူးချခံထားရတာ။ နောက်တစ်ခါ ထပ်ဖြုတ်ချခံရရင် ညီအစ်ကိုမောင်နှမတွေက ငါ့ကို တကယ် အသုံးမကျဘူးလို့ ပြောကြမှာ သေချာတယ်။ အဲဒါဆို တော်တော် ရှက်စရာကောင်းမှာပဲ။ ဒီလိုတော့ အဖြစ်ခံလို့ မရဘူး။ ညီအစ်ကိုမောင်နှမတွေ ငါ့ကို အထင်သေးတာ အဖြစ်မခံနိုင်ဘူး။ ငါ ကြိုးကြိုးစားစား လုပ်ပြီး ရလဒ်တချို့ ရအောင် ယူရမယ်” ပေါ့။ အဲဒီအတောအတွင်း ကိုယ့်အဖွဲ့တွေနဲ့စုဝေးပွဲတွေကို ခဏခဏ တက်ပြီး သူတို့နဲ့ မိတ်သဟာယဖွဲ့တယ်။ ဧဝံဂေလိတရားဟောရာမှာ ညီအစ်ကိုမောင်နှမတွေ အခက်အခဲဖြစ်နေတာကို မြင်တဲ့အခါ ချက်ချင်း ဖြေရှင်းပေးဖို့ ကြိုးစားခဲ့ပေမဲ့ အကြိမ်ကြိမ် မိတ်သဟာယဖွဲ့ပြီးတဲ့နောက်မှာလည်း ထင်ရှားတဲ့ ရလဒ်တွေ မရှိခဲ့ဘူး။ ခေါင်းဆောင်တွေက ဧဝံဂေလိအလုပ်အခြေအနေကို သိရအောင် စာတစ်စောင် ပို့လိုက်တယ်။ ဒီပြဿနာတွေကို ခေါင်းဆောင်တွေဆီ တင်ပြချင်ခဲ့ပေမဲ့ အဲဒါတွေက အခုထိ မပြေလည်သေးတဲ့ ပြဿနာဟောင်းတွေချည်းပဲ ဖြစ်နေတာကို တွေးမိတယ်။ ငါသာ တင်ပြလိုက်ရင် ခေါင်းဆောင်တွေက ငါ့ကို အလုပ်လုပ်နိုင်စွမ်း မရှိဘူး၊ တကယ့် ပြဿနာတွေကို မဖြေရှင်းနိုင်ဘူးလို့ ပြောပြီး ဖြုတ်ချလိုက်မလား။ ငါ လုံးဝ အရှက်ကွဲသွားမှာ မဟုတ်ဘူးလားပေါ့။ ဒါကြောင့် ကိုယ်တွေးနေတာနဲ့ ဆန့်ကျင်ဘက်ဖြစ်အောင် “လောလောဆယ် ဘာပြဿနာ၊ ဘာလမ်းလွဲမှုမှ မတွေ့သေးပါဘူး။ နောက်မှ တွေ့ရင် တင်ပြပါ့မယ်” လို့ ပြောလိုက်တယ်။ အကြောင်းပြန်ပြီးတဲ့နောက် စိတ်ထဲမှာ အရမ်း မအီမသာဖြစ်သွားတယ်၊ “ငါ လိမ်ညာပြီး လှည့်စားနေတာ မဟုတ်ဘူးလား။ ဒါပေမဲ့ အမှန်တိုင်း ပြောလိုက်ရင် ပြဿနာတွေ မဖြေရှင်းနိုင်ဘူး၊ တကယ့် အလုပ်မလုပ်နိုင်ဘူးဆိုတာ ခေါင်းဆောင်တွေ သိသွားလိမ့်မယ်။ သူတို့ ငါ့ကို သေချာပေါက် ဖြုတ်ချလိမ့်မယ်” ပေါ့။ ဒါကြောင့် ကိုယ့်ကိုယ်ကိုယ် ဆင်ခြင်သုံးသပ်တာ မလုပ်ခဲ့ဘူး။

ဇူလိုင်လမှာ အသင်းတော်က ဖယ်ရှားခြင်း စာရွက်စာတမ်း သုံးစောင် ပို့လိုက်တယ်။ ကျွန်မနဲ့ တွဲဖက်လုပ်တဲ့ ညီအစ်မက အဲဒါတွေကို အမြန်ဖတ်ဖို့ သတိပေးပေမဲ့ ကျွန်မ အလေးအနက် မထားခဲ့ဘူး။ တစ်လကြာတော့ ညီအစ်မ ကျန်းယွီက အဲဒီ ဖယ်ရှားခြင်း စာရွက်စာတမ်းတွေကို လာစစ်ဆေးဖို့ ကျွန်မတို့ အသင်းတော်ကို ရောက်လာတယ်။ ကျွန်မ အချိန်မီ မစစ်ဆေးခဲ့လို့ ဒီစာရွက်စာတမ်းတွေ ဒီလောက် ကြန့်ကြာသွားတာကို ကျန်းယွီ သိသွားရင် ဖယ်ရှားခြင်းအလုပ်ကို ကျွန်မ နှောင့်နှေးအောင်လုပ်တယ်၊ ကျွန်မက အယောင်ဆောင်ခေါင်းဆောင်ပဲလို့ သူပြောမှာကို စိုးရိမ်ခဲ့တယ်။ ခဏနေတော့ ဒီစာရွက်စာတမ်းတွေကို တင်ပြပြီးပြီလားလို့ ကျန်းယွီက မေးတယ်။ ကျွန်မ တော်တော် အပြစ်ရှိသလို ခံစားရတယ်၊ “ငါ ကြန့်ကြာအောင် လုပ်မိတယ်လို့ အမှန်တိုင်း ပြောလိုက်ရင် ငါ ဖယ်ရှားခြင်းအလုပ်ကို နှောင့်နှေးအောင်လုပ်တယ်လို့ ကျန်းယွီ သေချာပေါက် ပြောမှာပဲ။ ဒါကို အထက်ခေါင်းဆောင်တွေဆီ တင်ပြပြီး ငါ ဖြုတ်ချခံရရင် အရမ်း ရှက်စရာကောင်းမှာပဲ” ပေါ့။ ကျွန်မက ဟန်ဆောင်ပြီး “ခေါင်းဆောင်နဲ့ သင်းထောက်တချို့က ဖယ်ရှားခြင်းအပေါ် လက်မှတ်မထိုးရသေးလို့ပါ” လို့ ပြောလိုက်တယ်။ ကျန်းယွီက “ဖယ်ရှားခြင်းအလုပ်က အရမ်းကို အရေးကြီးတယ်။ နှောင့်နှေးမနေဘဲ သူတို့ကို အမြန်လက်မှတ်ထိုးခိုင်းရမယ်” လို့ ပြောတယ်။ ကျွန်မ မျက်နှာပူထူသွားပြီး အနေရခက်ခက်နဲ့ “ဟုတ်ကဲ့” လို့ ပြောလိုက်တယ်။ ကျန်းယွီက တခြားဘာမှ မပြောပေမဲ့ ကျွန်မ စိတ်နှလုံးက အချိန်အကြာကြီး ဂဏာမငြိမ်ဖြစ်နေပြီး စိတ်ထဲမှာ ကိုယ့်ကိုယ်ကိုယ် အပြစ်တင်မိတယ်၊ “ဖယ်ရှားခြင်း စာရွက်စာတမ်းတွေကို အမြန်မစစ်ဆေးတာ ရှင်းရှင်းကြီး ငါ့အမှားပဲ။ ဒါပေမဲ့ တာဝန်ကို သူများတွေအပေါ် ငါပုံချလိုက်တယ်။ ငါ အဖြစ်မှန်ကို လိုရာဆွဲပြီး လိမ်ညာနေတာ မဟုတ်ဘူးလား” ပေါ့။ ကျွန်မအလိမ်အညာတွေ ပေါ်သွားမှာကို စိုးရိမ်ပြီး စိတ်မအေးနိုင်ဖြစ်ပြီး စိုးရိမ်ထိတ်လန့်နေခဲ့တယ်။ ပြီးတော့ တော်တော်လည်း စိတ်ဆင်းရဲခဲ့တယ်၊ အမှန်အတိုင်း ပြောဖို့က ဘာလို့ ဒီလောက် ခက်ခဲနေရတာလဲ။

အဲဒီနောက်မှာ ကျွန်မပုံမှန်အတိုင်း အလုပ်ရှုပ်နေပေမဲ့ တာဝန်ထမ်းဆောင်တာနဲ့ ပတ်သက်ရင် ခေါင်းမရှိတဲ့ ကြက်လို ဟိုပြေးဒီပြေးနဲ့ ဖြစ်နေတယ်။ ပြဿနာတွေကိုလည်း ရှာမတွေ့နိုင်သလို အလုပ်တွေထဲက ဘယ်တစ်ခုကမှလည်း ရလဒ်တွေ မထွက်လာခဲ့ဘူး။ နောက်ပိုင်းမှာ အထက်ခေါင်းဆောင်တစ်ယောက်က အလုပ်အခြေအနေ သိရအောင်လို့ စုဝေးပွဲတစ်ခုကို ရောက်လာတယ်။ သူ မေးသမျှကို အင်မတန် သတိထားပြီး ဖြေခဲ့တယ်။ ပြီးတော့ ကိုယ့်ဘေးမှာထိုင်နေတဲ့ တွဲဘက်လုပ်တဲ့သူနဲ့ အဖြေတွေကို တိုက်ဆိုင်စစ်ဆေးခဲ့တယ်၊ အလုပ်တချို့ရဲ့ အသေးစိတ်ကို သေသေချာချာ မသိထားလို့ မေးခွန်းတချို့ကို မဖြေနိုင်တဲ့အတွက်လေ။ ကျွန်မရဲ့ အခြေအနေ ဘယ်လိုရှိလဲလို့ ခေါင်းဆောင်က မေးတော့ ကျွန်မ ဟန်ဆောင်ခဲ့တယ်၊ အဲဒီမှာ ခေါင်းဆောင်က ကျွန်မကို တိုက်ရိုက်ပဲ ပြုပြင်ခဲ့တယ်၊ “အစ်မ လက်တွေ့ကျတဲ့ အလုပ်မလုပ်တာ ကျွန်မ တွေ့ထားတယ်။ အလုပ်အကြောင်း တင်ပြတဲ့အခါ အလုပ်မှာ တကယ်တမ်း ဘယ်လိုအခြေအနေရှိလဲဆိုတာကို တခြားသူတွေ နားမလည်နိုင်အောင် သတင်းကောင်းတွေကိုပဲ အမြဲတင်ပြပြီး သတင်းဆိုးတွေကို ဖုံးကွယ်ထားတယ်။ အစ်မ ကိုယ့်ကိုယ်ကိုယ် ဆင်ခြင်သုံးသပ်နိုင်အောင် တာဝန်ထမ်းဆောင်တာကို ရပ်နားထားဖို့ အသင်းတော်က စီစဉ်ထားပါတယ်” တဲ့။ ခေါင်းဆောင်က ကျွန်မပြဿနာတွေကို ထောက်ပြတာ ကျွန်မ ကြားတော့၊ ကျွန်မ လုံးဝရှက်လွန်းလို့ မျက်နှာကို ဘယ်မှာထားရမှန်းမသိဘူး။

ဖြုတ်ချခံရပြီးတဲ့နောက်မှာ ခွန်အားတွေ အကုန်လုံး ဆုံးရှုံးသွားပြီး ကိုယ့်အခြေအနေ တော်တော် ဆိုးနေမှန်း သဘောပေါက်လိုက်တယ်။ ဒါနဲ့ ဘုရားသခင်ရှေ့မှောက်ကိုလာပြီး ဆုတောင်းခဲ့တယ်၊ ကိုယ့်ရဲ့ ဖောက်ပြန်ပျက်စီးတဲ့ အနှစ်သာရကို နားလည်ဖို့ ဉာဏ်အလင်းပေးပြီး လမ်းပြပေးပါပေါ့။ တစ်နေ့တော့ ဘုရားနှုတ်ကပတ်တော်တွေကို ကျွန်မ ဖတ်တယ် “အန္တိခရစ်များသည် အထက်၏ ပြုပြင်ခြင်းကို ရှောင်ရှားရန်အတွက် အထက်ကို လိမ်ညာပြီး ၎င်းတို့လက်အောက်တွင် ရှိသူများထံမှ အမှုအရာများကို ဖုံးကွယ်သည့် နည်းလမ်းကို မကြာခဏ အသုံးပြုကြသည်။...အသင်းတော်အလုပ်တွင် ပြဿနာအချို့ ဖြစ်ပေါ်လျှင် အထက်က ထိုပြဿနာများအကြောင်းကို သိသွားသည့်အခါ ၎င်းတို့ မုချ ပြုပြင်ခံရမည် သို့မဟုတ် ထုတ်ပင်အထုတ်ခံရမည်ကို အန္တိခရစ်များက သိကြသည်။ ထို့ကြောင့် ပြဿနာများကို ၎င်းတို့က ထိမ်ချန်ထားပြီး အထက်ဆီသို့ သတင်းမပို့ကြပေ။ ထိုပြဿနာများ ပြေလည်သွားခြင်း မရှိလျှင် ဘုရားအိမ်တော်၏ အလုပ်အပေါ် ထိုပြဿနာများက မည်သည့်သက်ရောက်မှုဖြစ်စေ၊ မည်သည့်ထိခိုက်နစ်နာမှုဖြစ်စေ ဖြစ်စေမည်ဆိုသည်နှင့်ပတ်သက်၍ ၎င်းတို့ လုံးဝ ဂရုမစိုက်ကြပေ။ ဘုရားအိမ်တော်က ခံစားရမည့် မည်သည့် ဆုံးရှုံးမှုများကိုမဆို ၎င်းတို့ စိတ်မဝင်စားကြပေ။ မည်သည့်ဆောင်ရွက်ပုံနည်းလမ်းက ဘုရားအိမ်တော်၏ အလုပ်ကို အကျိုးပြုမည် သို့မဟုတ် ဘုရားသခင်ကို စိတ်ကျေနပ်စေမည်ကို ၎င်းတို့ မစဉ်းစားကြချေ။ ၎င်းတို့၏ ကိုယ်ပိုင် ဂုဏ်သတင်းနှင့် အဆင့်အတန်း၊ အထက်က ၎င်းတို့ကို မည်သို့ ရှုမြင်ပြီး သဘောထားမည်ဆိုသည်နှင့် ၎င်းတို့ မထိခိုက်စေဖို့အလို့ငှာ ၎င်းတို့၏ ဂုဏ်သတင်းနှင့် အဆင့်အတန်းကို မည်သို့ စောင့်ရှောက်ကာကွယ်ရမည်ဆိုသည်တို့ကိုသာ ၎င်းတို့ စဉ်းစားကြသည်။ ဤသည်မှာ အမှုအရာများကို အန္တိခရစ်များက ရှုမြင်ပြီး ပြဿနာများနှင့်ပတ်သက်၍ စဉ်းစားပုံဖြစ်ကာ ထိုအရာသည် ၎င်းတို့၏ စိတ်သဘောထားကို လုံးဝ ကိုယ်စားပြုလေသည်။ ထို့ကြောင့် အန္တိခရစ်များသည် အသင်းတော်အတွင်းတွင် တည်ရှိသည့် ပြဿနာများ သို့မဟုတ် ၎င်းတို့ အလုပ်တွင် ဖြစ်ပေါ်သည့် ပြဿနာများကို လုံးဝ မှန်မှန်ကန်ကန် သတင်းပို့ကြလိမ့်မည် မဟုတ်။ မည်သည့်အလုပ်ကို ၎င်းတို့ လုပ်ဆောင်သည်ဖြစ်စေ၊ မည်သည့် အခက်အခဲများကို ၎င်းတို့ ရင်ဆိုင်ရသည်ဖြစ်စေ၊ ထိုအလုပ်ကို ဆောင်ရွက်နေစဉ် မည်သို့ ကိုင်တွယ်ရမှန်း ၎င်းတို့ မသိသည့် အခြေအနေများ သို့မဟုတ် မည်သည့် ရွေးချယ်မှုများ ပြုလုပ်ရမှန်း မသိသည့် အခြေအနေများကို ကြုံရလျှင် အထက်က ၎င်းတို့၏ အစွမ်းအစ အလွန် ညံ့ဖျင်းသည်ဟု ပြောမည်ကိုဖြစ်စေ၊ ၎င်းတို့၏ စစ်မှန်သော အခြေအနေကို သိသွားမည်ကိုဖြစ်စေ၊ ထိုအခက်အခဲများ သို့မဟုတ် အခြေအနေများကို ချက်ချင်း မကိုင်တွယ်၊ မဖြေရှင်းသောကြောင့် အထက်က ၎င်းတို့အား ပြုပြင်မည်ကိုဖြစ်စေ စိုးရွံ့သဖြင့် ထိုအရာကို ဖုံးဖိကာ ကွယ်ဝှက်ကြလိမ့်မည်။ အန္တိခရစ်များသည် အထက်၏ ပြုပြင်ခြင်းကို ရှောင်ရှားရန်အလို့ငှာ ဘုရားအိမ်တော်၏ အကျိုးစီးပွားများနှင့် အသင်းတော်၏ အလုပ်ကို လျစ်လျူရှုကြသည်။ ၎င်းတို့သည် ၎င်းတို့၏ အဆင့်အတန်းနှင့် အသက်မွေးမှုကို ထိန်းသိမ်းရန်လည်းကောင်း၊ ၎င်းတို့အပေါ် အထက်က အကောင်းမြင်သည်ကို သေချာစေရန်လည်းကောင်း အသင်းတော်၏ အလုပ်နှင့် အကျိုးစီးပွားများကို စတေးရန် ဝန်မလေးကြပေ။ ၎င်းတို့သည် အသင်းတော်အလုပ်၏ တိုးတက်မှု နှောင့်နှေးခြင်း သို့မဟုတ် ထိခိုက်ခြင်းကို ဂရုမစိုက်ကြသကဲ့သို့ ဘုရားသခင် ရွေးချယ်ထားသော လူတို့၏ အသက်ဝင်ရောက်မှုကို သာ၍ပင် ဂရုမစိုက်ကြပေ။ ညီအစ်ကို မောင်နှမများက မည်သည့်အခက်အခဲများကို ကြုံရသည်ဖြစ်စေ သို့မဟုတ် ၎င်းတို့၏ အသက်ဝင်ရောက်မှုအရ မည်သည့်ပြဿနာများ တည်ရှိသည်ဖြစ်စေ၊ အန္တိခရစ်များက ယင်းတို့ကို မဖြေရှင်းနိုင်သကဲ့သို့ အထက်ထံမှ အကူအညီ ရှာကြမည် မဟုတ်ပေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၃)) အန္တိခရစ်တွေက လူတွေရဲ့ ရင်ထဲမှာ ပြီးပြည့်စုံတဲ့ ပုံရိပ်တစ်ခု ဖန်တီးချင်ကြပြီး သူတို့ရဲ့ အားနည်းချက်တွေနဲ့ ချို့ယွင်းချက်တွေကို သူများတွေ သိသွားမှာကို အရမ်း ကြောက်ကြတယ်လို့ ဘုရားသခင်က ဖော်ထုတ်ထားတယ်။ သူတို့ရဲ့ သိက္ခာနဲ့ အဆင့်အတန်းကို ကာကွယ်ဖို့၊ တခြားသူတွေ သူတို့အကြောင်း အကဲမခတ်မိအောင် တားဆီးဖို့အတွက် လူတွေကို လှည့်ဖြားပြီး တစ်ပတ်ရိုက်ဖို့ သူတို့ကိုယ်သူတို့ ဖုံးကွယ်ကြတယ်၊ ဟန်ဆောင်ကြတယ်၊ ပြီးတော့ အချိန်တိုင်းမှာ လိမ်ညာကြတယ်၊ ဘုရားသခင်ရဲ့ အိမ်တော်အလုပ် ထိခိုက်မလားဆိုတာကို တစ်စက်လေးမှ ဂရုမစိုက်ဘူး။ သူတို့က အရမ်းကို တစ်ကိုယ်ကောင်းဆန်ပြီး စက်ဆုပ်စရာကောင်းတယ်၊ ကလိမ်ကကျစ်ကျပြီး လှည့်ဖြားတတ်ကြတယ်။ ကိုယ့်အပြုအမူကို အန္တိခရစ်တွေ ပြုမူတဲ့ နည်းလမ်းအမျိုးမျိုးနဲ့ နှိုင်းယှဉ်ကြည့်တဲ့အခါ မြင်ကွင်းတွေ တစ်ခုပြီးတစ်ခု ခေါင်းထဲ ပေါ်လာတယ်။ အလုပ်မှာ ကျွန်မတွေ့ခဲ့ရတဲ့ ပြဿနာတွေနဲ့ တကယ့်အခက်အခဲတွေကို ခေါင်းဆောင်တွေကို ပြောပြလိုက်ရင် ကျွန်မမှာ အစွမ်းအစ ညံ့တယ်၊ အလုပ်မနိုင်ဘူးလို့ ပြောပြီး ကျွန်မကို အထင်သေးတာ၊ ဒါမှမဟုတ် ကျွန်မကို ဖြုတ်ချတာ‌တောင် လုပ်မလားလို့ စိုးရိမ်ခဲ့တယ်။ အဲဒီအခါကျ ကျွန်မ လုံးဝ အရှက်ကွဲသွားမှာပဲလေ။ ဒါကြောင့် ကျွန်မကိုယ်ကျွန်မ ဖုံးကွယ်ခဲ့ပြီး အလုပ်ထဲက လမ်းလွဲမှုတွေနဲ့ ပြဿနာတွေအကြောင်း တစ်ခွန်းမှ မပြောခဲ့ဘူး။ ဒီလိုလုပ်ရင် ခေါင်းဆောင်တွေက ကျွန်မပြဿနာတွေကို ရှာတွေ့မှာ မဟုတ်ဘူးလို့ တွေးခဲ့တာ။ ဧဝံဂေလိအလုပ်ထဲက လမ်းလွဲမှုတွေနဲ့ ပြဿနာတွေအကြောင်း ခေါင်းဆောင်တွေ မေးတဲ့အခါ ကျွန်မက ရိုးရိုးသားသား ဖြေသင့်ပေမဲ့ ကိုယ့်သိက္ခာနဲ့ အဆင့်အတန်းကို ကာကွယ်ဖို့အတွက် အဲဒီ လမ်းလွဲမှုတွေနဲ့ ပြဿနာတွေကို တမင်သက်သက် ဖုံးကွယ်ခဲ့တယ်။ ဖယ်ရှားခြင်း စာရွက်စာတမ်းတွေ တင်ပြပြီးပြီလားလို့ ကျန်းယွီ မေးတဲ့အခါ ကျွန်မက ကြန့်ကြာအောင် လုပ်မိတယ်လို့ ရိုးရိုးသားသား ပြောလိုက်ရင် အထက်ခေါင်းဆောင်တွေ သိသွားတဲ့အခါ ဖြုတ်ချခံရဖို့ အန္တရာယ်ရှိပြီး သူများတွေရဲ့ စိတ်ထဲက ကျွန်မကို အကောင်းမြင်နေတာ လုံးဝ ပျက်စီးသွားမှာပဲလို့ တွေးမိတယ်။ ဒါကြောင့် အဖြစ်မှန်ကို လိုရာဆွဲပြီး အပြစ်ကို သူများအပေါ် ပုံချခဲ့တယ်။ ကိုယ် ဘယ်လောက် လှည့်ဖြားတတ်တယ်ဆိုတာကို သဘောပေါက်သွားတယ်။ ကျွန်မက လိမ်ညာလှည့်စားခဲ့ပြီး လူတွေကို တစ်ပတ်ရိုက်ပြီး အထင်အမြင်မှားအောင်လုပ်ဖို့ အယောင်ပြတာတွေကို သုံးခဲ့တယ်၊ သူတို့ရဲ့ ယုံကြည်မှုနဲ့ စေတနာကို ရဖို့ လှည့်ဖြားခဲ့တယ်။ ကျွန်မလုပ်ရပ်တွေက အန္တိခရစ်တွေရဲ့ လုပ်ရပ်တွေနဲ့ ဘာမှမကွာဘူး၊ ကျွန်မ တကယ်ကို ကောက်ကျစ်ဆိုးယုတ်ပြီး စက်ဆုပ်စရာကောင်းလွန်းတယ်။ ကျွန်မက ပါးနပ်တယ်၊ ဒီလိုလိမ်ညာလှည့်စားပြီး ပြစ်ဒဏ်ကနေ လွတ်မြောက်နိုင်တယ်လို့ ယုံကြည်ခဲ့တာ။ ဒါပေမဲ့ ဘုရားသခင်က အရာရာကို စိစစ်တယ်၊ ကျွန်မရဲ့ လှည့်ဖြားတတ်တဲ့ ရည်ရွယ်ချက်တွေနဲ့ ကျွန်မလုပ်ခဲ့တဲ့ လှည့်ကွက်တွေကို လုံးဝ ရှင်းရှင်းလင်းလင်း မြင်တော်မူပြီး အဲဒါတွေအားလုံးကို ပြစ်တင်ရှုတ်ချခဲ့တယ်။ နောင်တမရဘဲ ဒီလောက် ကလိမ်ကကျစ်ကျပြီး လှည့်ဖြားနေဦးမယ်ဆိုရင်၊ အဆုံးမှာ ကျွန်မ ဖယ်ရှားရှင်းလင်းခံရပြီး အပြစ်ဒဏ်ပေးခံရမှာပဲ။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ဖတ်တယ်။ “လူတို့သည် လိမ်လည်လှည့်ဖြားမှုတွင် ပါဝင်သောအခါ ဤအရာမှ မည်သည့်ရည်ရွယ်ချက်များ လာသနည်း။ ပြီးလျှင် မည်သည့်ရည်မှန်းချက်ကို ၎င်းတို့ စွမ်းဆောင်ရရှိရန် ကြိုးစားနေသနည်း။ ကျော်ကြားမှု၊ အကျိုးအမြတ်နှင့် အဆင့်အတန်းတို့ကို ရဖို့အတွက် ဖြစ်သည်မှာ ခြွင်းချက်မရှိပေ။ လိုရင်းမှာ ၎င်းတို့၏ ကိုယ်ပိုင် အကျိုးစီးပွားများအတွက် ဖြစ်သည်။ ပြီးလျှင် ကိုယ်ပိုင်အကျိုးစီးပွားများကို လိုက်စားခြင်း၏ အရင်းအမြစ်တွင် မည်သည့်အရာ တည်ရှိသနည်း။ ယင်းမှာ လူတို့က သူတို့ကိုယ်တိုင်၏ အကျိုးအမြတ်များသည် အခြားအရာအားလုံးထက် ပို၍အရေးကြီးသည်ဟု ရှုမြင်ခြင်းပင်ဖြစ်သည်။ သူတို့သည် မိမိတို့ကိုယ်ကို အကျိုးရှိရန်အလို့ငှာ လိမ်လည်လှည့်ဖြားခြင်း၌ ပါဝင်ကြပြီး ဤနည်းဖြင့် သူတို့၏ လိမ်လည်လှည့်ဖြားသော စိတ်သဘောထားက ထုတ်ဖော်ခံကြရသည်။ ဤပြဿနာကို မည်သို့ ဖြေရှင်းသင့်သနည်း။ ရှေးဦးစွာ အကျိုးစီးပွားများသည် မည်သည့်အရာဖြစ်သည်၊ လူတို့အတွက် မည်သည့်အရာများ အတိအကျ ရရှိစေသည်၊ ထိုအရာများကို လိုက်စားခြင်းအတွက် အကျိုးဆက်များက မည်သည့်အရာဖြစ်သည်တို့ကို သင် ပိုင်းခြားသိမြင်ပြီး သိရမည်။ ဤအရာကို သင် အဖြေမရှာနိုင်လျှင် ထိုအရာများကို စွန့်ပစ်ခြင်းသည် ပြောဖို့လွယ်ပြီး လုပ်ဖို့ခက်သည်။ လူတို့သည် သမ္မာတရားကို နားမလည်လျှင် ၎င်းတို့အတွက် ၎င်းတို့၏ ကိုယ်ပိုင်အကျိုးစီးပွားများကို စွန့်လွှတ်ခြင်းထက် ပို၍ ခက်သည့်အရာမရှိပေ။ ဤသည်မှာ အဘယ်ကြောင့်ဆိုသော် ၎င်းတို့၏ အသက်တာ အတွေးအခေါ်များသည် ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော၊’ နှင့် ‘လူဆိုသည်မှာ ကြံရင်းသေကြသလို ငှက်ဆိုသည်မှာ ပျံရင်းသေကြသည်’ ဆိုသည်တို့ ဖြစ်သောကြောင့်တည်း။ ၎င်းတို့သည် မိမိတို့၏ ကိုယ်ပိုင်အကျိုးစီးပွားများအတွက်သာ ရှင်သန်သည်မှာ ရှင်းသည်။ လူတို့သည် ၎င်းတို့၏ ကိုယ်ပိုင်အကျိုးစီးပွားများမရှိဘဲ ၎င်းတို့၏ အကျိုးစီးပွားများကို ဆုံးရှုံးခဲ့ရလျှင် ရှင်သန်နိုင်မည်မဟုတ်ဟု ထင်ကြသည်။ ယင်းမှာ ၎င်းတို့ ရှင်သန်ရေးသည် ၎င်းတို့၏ ကိုယ်ပိုင်အကျိုးစီးပွားနှင့် ခွဲခြား၍မရသည့်အလား ဖြစ်သည်။ ထို့ကြောင့် လူအများစုသည် ၎င်းတို့၏ ကိုယ်ပိုင်အကျိုးစီးပွားများမှလွဲ၍ မည်သည့်အရာကိုမျှ မမြင်ပေ။ ၎င်းတို့၏ ကိုယ်ပိုင်အကျိုးစီးပွားများကို အရာအားလုံးထက် မြင့်သည်ဟု မြင်ကြသည်။ ၎င်းတို့၏ ကိုယ်ပိုင်အကျိုးစီးပွားများအတွက် အသက်ရှင်ကြပြီး ၎င်းတို့၏ ကိုယ်ပိုင်အကျိုးစီးပွားများကို စွန့်လွှတ်ခိုင်းခြင်းသည် ၎င်းတို့၏ ကိုယ်ပိုင်ဘဝများကို စွန့်လွှတ်ရန် တောင်းဆိုသကဲ့သို့ဖြစ်သည်။ ဤသို့ဆိုလျှင် ဤသို့သော အခြေအနေများတွင် မည်သည့်အရာကို လုပ်ဆောင်သင့်သနည်း။ လူတို့သည် သမ္မာတရားကို လက်ခံရမည်။ သမ္မာတရားကို ၎င်းတို့ နားလည်သောအခါမှသာ ၎င်းတို့၏ ကိုယ်ပိုင် အကျိုးစီးပွားများ၏ အနှစ်သာရကို ရိပ်စားမိနိုင်သည်။ ထိုအခါမှသာ ၎င်းတို့သည် ထိုအကျိုးစီးပွားများကို စွန့်လွှတ်ရန်နှင့် ပုန်ကန်ရန် စတင်နိုင်မည်ဖြစ်ပြီး ၎င်းတို့အလွန်ချစ်သည့် အရာကို လက်လွှတ်ခြင်း၏ နာကျင်မှုကို တောင့်ခံနိုင်မည်ဖြစ်သည်။ ဤအရာကို ပြုလုပ်နိုင်ပြီး သင်ကိုယ်တိုင်၏ အကျိုးစီးပွားများကို စွန့်ပစ်နိုင်သည့်အခါတွင် သင်သည် စိတ်နှလုံးထဲတွင် ပို၍ စိတ်သက်သာပြီး ပို၍ ငြိမ်းချမ်းလိမ့်မည်။ ပြီးလျှင် ဤသို့လုပ်ဆောင်ခြင်းတွင် သင်သည် ဇာတိပကတိကို အောင်မြင်ကျော်လွှားပြီး ဖြစ်လိမ့်မည်။ သင်၏ အကျိုးစီးပွားများကို ဖက်တွယ်ပြီး ယင်းတို့ကို စွန့်လွှတ်ဖို့ ငြင်းဆန်လျှင်၊ ပြီးလျှင် သမ္မာတရားကို အနည်းငယ်မျှ လက်မခံလျှင် သင်၏ စိတ်နှလုံးတွင် သင်က ‘မိမိအတွက် အကျိုးရှိရန် ကြိုးစားခြင်းနှင့် ဆုံးရှုံးမှုကို မခံစားရန် ငြင်းပယ်ခြင်းတို့တွင် မည်သည့်အရာမှားနေသနည်း။ ဘုရားသခင်က ငါ့ကို အပြစ်ဒဏ်မခတ်သေးပေ။ ပြီးလျှင် လူတို့ကရော ငါ့ကို ဘာလုပ်နိုင်မည်နည်း’ ဟု ပြောကောင်းပြောနိုင်သည်။ မည်သူကမျှ သင့်အား မည်သည့်အရာမျှ မလုပ်နိုင်ပေ၊ သို့ရာတွင် ဘုရားသခင်အပေါ် ဤယုံကြည်ခြင်းဖြင့် သင်သည် နောက်ဆုံးတွင် သမ္မာတရားနှင့် အသက်ကို ရရှိရန် ပျက်ကွက်လိမ့်မည်။ ဤသည်မှာ သင့်အတွက် ကြီးမားသော ဆုံးရှုံးမှုပင်ဖြစ်သည်။ သင် ကယ်တင်ခြင်းကို ရရှိမည်မဟုတ်ချေ။ ပို၍ ကြီးမားသော နောင်တတစ်ခုတလေ ရှိသလော။ ဤသည်မှာ အဆုံးတွင် သင်၏ ကိုယ်ပိုင်အကျိုးစီးပွားကို လိုက်စားခြင်းမှ လာသောအရာ ဖြစ်သည်။ လူတို့သည် ကျော်ကြားမှု၊ အကျိုးအမြတ်နှင့် အဆင့်အတန်းကိုသာ လိုက်စားလျှင် ၎င်းတို့၏ ကိုယ်ပိုင် အကျိုးစီးပွားများကိုသာ လိုက်စားလျှင် သမ္မာတရားနှင့် အသက်ကို မည်သည့်အခါမျှ ရရှိလိမ့်မည်မဟုတ်ပေ။ ပြီးလျှင် အဆုံး၌ ဆုံးရှုံးမှုကို ခံစားရသည်မှာ ၎င်းတို့ပင် ဖြစ်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူတစ်ယောက်၏စိတ်သဘောထားကိုသိခြင်းသည် ၎င်းပြောင်းလဲခြင်း၏ အခြေခံအုတ်မြစ်ဖြစ်၏) ကိုယ်က အချိန်တိုင်းမှာ ကိုယ့်သိက္ခာနဲ့ အဆင့်အတန်းကို ထည့်စဉ်းစားနေလို့ အမြဲ လှည့်ဖြားပြီး ပြုမူနေတာဆိုတာ ဘုရားနှုတ်ကပတ်တော်တွေကနေ နားလည်သွားတယ်။ ငယ်ငယ်ကတည်းက စာတန်ဆန်တဲ့ အဆိပ်တွေရဲ့ ပုံသွင်းတာကို ကျွန်မခံခဲ့ရတယ်၊ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော”၊ “သစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်” နဲ့ “အကြိမ်တစ်သောင်း ပြောတဲ့ အလိမ်အညာက အမှန်တရား ဖြစ်လာတယ်” လို့ဆိုတဲ့ အဆိပ်တွေပေါ့။ ဒီစာတန်ဆန်တဲ့ ဥပဒေသတွေက ကျွန်မရဲ့ ကျင့်ကြံပြုမူမှုကို ထိန်းချုပ်တဲ့ စည်းမျဉ်းတွေ ဖြစ်လာခဲ့ပြီး၊ ကိုယ့်သိက္ခာနဲ့ အဆင့်အတန်းအတွက် အကြိမ်ကြိမ် လိမ်ညာလှည့်စားအောင် တွန်းအားပေးခဲ့တယ်။ အလုပ်ထဲက လမ်းလွဲမှုတွေနဲ့ ပြဿနာတွေကို ကျွန်မ ရှင်းရှင်းလင်းလင်း တွေ့ထားပြီး ဘယ်လိုဖြေရှင်းရမှန်း မသိတဲ့အခါ ဘာပြဿနာမှ မတွေ့သေးဘူးလို့ပြောပြီး ခေါင်းဆောင်တွေကို လိမ်ညာခဲ့တယ်။ ဖယ်ရှားခြင်းအလုပ်ကို ကြန့်ကြာစေခဲ့တာက ရှင်းရှင်းကြီး ကျွန်မဖြစ်နေပေမဲ့ အဖြစ်မှန်ကို လိုရာဆွဲပြီး အပြစ်ကို သူများတွေအပေါ် ပုံချခဲ့တယ်။ ကိုယ့်မျက်နှာနဲ့ အဆင့်အတန်းကို ကာကွယ်ဖို့ ကိုယ့်အသိစိတ်ကို ဆန့်ကျင်ပြီး လိမ်ညာလှည့်စားနေခဲ့တာကို မြင်လိုက်ရတယ်။ ကျွန်မ တကယ်ကို တစ်ကိုယ်ကောင်းဆန်ပြီး စက်ဆုပ်စရာကောင်းလွန်းတယ်လေ။ ကျမ်းစာမှာ ပြောထားတာကို တွေးမိတယ်။ “သင်တို့သည် သင်တို့၏ ဖခင်ဖြစ်သော နတ်ဆိုးထံမှ လာကြသည်။ ပြီးလျှင် သင်တို့ဖခင်၏ လိုအင်ဆန္ဒများကို သင်တို့ လုပ်ဆောင်လိုကြ၏။...သူသည် မုသားစကားကို ပြောသည့်အခါ မိမိ၏ ပင်ကိုအတိုင်း ပြောဆိုခြင်းဖြစ်သည်၊ အကြောင်းမှာ သူသည် မုသားပြောသူဖြစ်ပြီး မုသား၏ ဖခင်လည်း ဖြစ်သောကြောင့်တည်း။” (ရှင်ယောဟန်ခရစ်ဝင် ၈:၄၄) နတ်ဆိုးကသာ အမြဲလိမ်ညာပြီး အမှန်တရား တစ်ခွန်းမှ မပြောတာလေ။ နတ်ဆိုးရဲ့ အနှစ်သာရက လိမ်ညာတာပဲ။ ဘုရားသခင်က ကျွန်မတို့ကို ရိုးသားတဲ့သူတွေ ဖြစ်ဖို့နဲ့ အရှိကိုအရှိတိုင်း ပြောဖို့ တောင်းဆိုထားပေမဲ့၊ ကိုယ့်သိက္ခာနဲ့ အဆင့်အတန်းကို ကာကွယ်ဖို့အတွက် ကျွန်မက အကြိမ်ကြိမ် လိမ်ညာလှည့်စားခဲ့တယ်။ ဘုရားသခင်ကို ယုံကြည်ပေမဲ့ သမ္မာတရားကို လက်တွေ့မလုပ်ဆောင်ခဲ့ဘဲ စာတန်ဆန်တဲ့ ရှင်သန်ရေး ဥပဒေသတွေနဲ့ အသက်ရှင်ခဲ့ပြီး ဘုရားသခင်ကို လှည့်ဖြားဖို့ ကြိုးစားပြီး ဘုရားသခင်ကို အတိုက်အခံလုပ်ခဲ့တယ်။ နောင်တမရရင် အဆုံးမှာ ဘုရားသခင်က အပြစ်ဒဏ်ပေးတာကိုပဲ ခံရမှာ။ ဘုရားသခင်ရှေ့မှာ ကျွန်မ ဝပ်တွားပြီး ဆုတောင်းခဲ့တယ်၊ “အို ဘုရားသခင်၊ သမီးရဲ့ သဘာဝက အရမ်း လှည့်ဖြားတတ်တယ်၊ ပြီးတော့ တည်ကြည်မှု ဒါမှမဟုတ် ဂုဏ်သိက္ခာ တစ်စက်လေးမှ မရှိတဲ့ အသက်ရှင်နေတဲ့ စာတန်တစ်ကောင် ဖြစ်နေတယ်ဆိုတာ သမီး မြင်ခဲ့ရပါပြီ။ သမီးက တကယ်ကို ကိုယ်တော်ရဲ့ ရွံရှာမှုကို ခံရမယ့်သူပါ။ ကိုယ်တော့်ကို ထပ်ပြီး အတိုက်အခံမလုပ်ချင်တော့ပါဘူး။ သမ္မာတရားကို လက်တွေ့လုပ်ဆောင်ပြီး ရိုးသားတဲ့သူ ဖြစ်ဖို့၊ စစ်မှန်တဲ့ လူသားပုံသဏ္ဌာန်နဲ့ အသက်ရှင်နေထိုင်ဖို့ သမီး လိုလားပါတယ်” ဆိုပြီးတော့။

အဲဒီနောက်မှာ ဘုရားနှုတ်ကပတ်တော်တွေကို ထပ်ဖတ်ခဲ့တယ်။ “သင်သည် မည်သည့်ပြဿနာများကို ကြုံတွေ့ရသည်ဖြစ်စေ ယင်းတို့ကို ဖြေရှင်းရန် သမ္မာတရားကို ရှာဖွေရမည်ဖြစ်သည်၊ သင်သည် မိမိကိုယ်ကို လုံးဝ ဟန်မဆောင်ရ သို့မဟုတ် အခြားသူများကို ပုံရိပ်အတုအယောင် မပြရပေ။ သင်၏ ချို့ယွင်းချက်များ၊ မလုံလောက်မှုများ၊ အပြစ်အနာအဆာများ သို့မဟုတ် သင်၏ ဖောက်ပြန်ပျက်စီးသော စိတ်သဘောထားများ ဖြစ်စေ သင်သည် ဤအရာအားလုံးအကြောင်းကို ဖွင့်ဟပြီး မိတ်သဟာယဖွဲ့ရမည်။ ယင်းတို့ကို ဖုံးကွယ်မထားနှင့်။ မိမိကိုယ်ကို ဖွင့်ဟတတ်ရန် သင်ယူခြင်းသည် အသက်ဝင်ရောက်မှုဆီသို့ ပထမဆုံးခြေလှမ်းဖြစ်ပြီး ယင်းမှာ ကျော်လွှားရန် အခက်ခဲဆုံးဖြစ်သော ပထမဆုံး အတားအဆီး ဖြစ်သည်။ သင်သည် ဤအတားအဆီးကို ကျော်လွှားပြီးသည်နှင့်တစ်ပြိုင်နက် သမ္မာတရားထဲသို့ ဝင်ရောက်ရန် လွယ်ကူသွားလိမ့်မည်။ သင်သည် ဤခြေလှမ်းကို လှမ်းသောအခါ ယင်းက အဘယ်အရာကို ဆိုလိုမည်နည်း။ ယင်းက သင်သည် သင်၏ စိတ်နှလုံးကို ဖွင့်ပြပြီး ကောင်းသည်ဖြစ်စေ ဆိုးသည်ဖြစ်စေ၊ အပြုသဘောဆောင်သည်ဖြစ်စေ အပျက်သဘောဆောင်သည်ဖြစ်စေ သင်၏ အစိတ်အပိုင်းတိုင်းကို ဖော်ထုတ်ကာ ဖွင့်ဟလျက် အခြားလူများ မြင်ရန်နှင့် ဘုရားသခင် မြင်ရန်အတွက် ယင်းကို ပွင့်လင်းမြင်သာစွာ ဖော်ထုတ်ပြခြင်းကို ဆိုလိုသည်။ ဘုရားသခင်ထံမှ မည်သည့်အရာကိုမျှ ဖုံးကွယ်ခြင်း သို့မဟုတ် ဖုံးဖိထားခြင်း မရှိခြင်း၊ ဘုရားသခင်အပေါ် မည်သည့် ရုပ်ဖျက်မှု၊ လှည့်ဖြားမှု သို့မဟုတ် လိမ်လည်မှုကိုမျှ အသုံးမပြုခြင်း၊ ထိုနည်းတူ အခြားလူများနှင့်လည်း ပွင့်လင်းရိုးသားခြင်းကို ဆိုလိုသည်။ ဤနည်းအားဖြင့် သင်သည် အလင်းထဲတွင် အသက်ရှင်လိမ့်မည်။ ဘုရားသခင်က သင့်ကို စေ့စေ့စပ်စပ် ကြည့်ရှုစစ်ဆေးမည်သာမက အခြားလူများကလည်း သင်၏ လုပ်ဆောင်ချက်များတွင် စည်းမျဉ်းများနှင့် ပွင့်လင်းမြင်သာမှု ရှိသည်ကို မြင်တွေ့ကြလိမ့်မည်။ သင်သည် သင်၏ ဂုဏ်သတင်း၊ ပုံရိပ်နှင့် အဆင့်အတန်းကို ကာကွယ်ရန် မည်သည့်နည်းလမ်းကိုမျှ အသုံးပြုရန် မလိုအပ်သကဲ့သို့ သင်၏ အမှားများကို ဖုံးကွယ်ခြင်း သို့မဟုတ် ဖုံးဖိခြင်း တစ်ခုတလေကိုမျှ လုပ်ဆောင်ရန် မလိုအပ်ပေ။ သင်သည် ဤအသုံးမဝင်သော ကြိုးပမ်းမှုများတွင် ပါဝင်ရန် မလိုအပ်ပေ။ သင်သည် ဤအရာများကို စွန့်လွှတ်နိုင်ပါက သင်၏အသက်တာသည် အလွန် သက်သောင့်သက်သာ ရှိလာမည်ဖြစ်ပြီး ဘောင်ခတ်ချုပ်ချယ်မှုများနှင့် နာကျင်မှုတို့မှ ကင်းလွတ်ကာ သင်သည် အလင်းထဲတွင် လုံးလုံးလျားလျား အသက်ရှင်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ လက်တွေ့လုပ်ဆောင်ဖို့ လမ်းကြောင်းတစ်ခုကို တွေ့ခဲ့တယ်။ လိမ်ညာတဲ့ ပြဿနာကို ဖြေရှင်းဖို့၊ ရိုးသားတဲ့သူတစ်ယောက် ဖြစ်ရမယ်၊ ဖောက်ပြန်ပျက်စီးမှု ဒါမှမဟုတ် ချို့ယွင်းချက် တစ်ခုခုကို ဖုံးကွယ်ထားမယ့်အစား ပွင့်ပွင့်လင်းလင်း ပြောဆိုပြီး ဖွင့်ဟပြနိုင်ရမယ်၊ ပြီးတော့ အခက်အခဲတွေ ရှိရင် ညီအစ်ကိုမောင်နှမတွေနဲ့ မိတ်သဟာယဖွဲ့ဖို့ ကြိုးစားရမယ်၊ အားနည်းချက်တွေကို ဖြည့်ဆည်းဖို့ တစ်ယောက်ရဲ့ အားသာချက်တွေကနေ တစ်ယောက် သင်ယူရမယ်။ ဒီလိုနည်းနဲ့ ကိုယ့်တာဝန်ကို ထမ်းဆောင်တာက ကောင်းတဲ့ ရလဒ်တွေ ရရှိနိုင်တယ်၊ ကိုယ့်ရဲ့ အသက်ဝင်ရောက်မှုအတွက် အကျိုးရှိသလို အသင်းတော်အလုပ်အတွက်လည်း အကျိုးရှိတယ်။ နောက်ပြီးတော့ ဘုရားသခင်ရဲ့ အိမ်တော်က လူတွေကို စည်းမျဉ်းတွေအရ ဖြုတ်ချတယ်ဆိုတာကိုလည်း နားလည်သွားတယ်။ ဘယ်သူမှ သူတို့ရဲ့ ချို့ယွင်းချက်တွေ ဒါမှမဟုတ် သူတို့ရဲ့ လမ်းလွဲမှုတွေကြောင့် ထင်သလို ဖြုတ်ချမခံရပါဘူး၊ အဲဒီအစား သမ္မာတရားကို လိုက်စားသလား၊ တကယ့်အလုပ်လုပ်သလား ဆိုတဲ့အပေါ် အခြေခံပြီး ဖြုတ်ချဖို့ ချိန်ဆပါတယ်။ သမ္မာတရားကို မလိုက်စားဘဲ တကယ့်အလုပ်မလုပ်မှသာ ဖြုတ်ချခံရမှာပါ။ သူတို့ရဲ့ ဝိညာဉ်ရင့်ကျက်မှုက နုနယ်ပြီး သူတို့ရဲ့ အစွမ်းအစက ညံ့ဖျင်းနေတယ်၊ ပြီးတော့ တာဝန်ကို တကယ် မနိုင်ဘူးဆိုရင် သူတို့ရဲ့ ဝိညာဉ်ရင့်ကျက်မှုနဲ့ အစွမ်းအစအပေါ် အခြေခံပြီး တခြားတာဝန်တွေကို ပြောင်းပေးပါတယ်။ တရားဟောဆရာမကနေ အသင်းတော်ခေါင်းဆောင်အဖြစ် ကျွန်မ ပြောင်းခံရသလိုပေါ့။ အလုပ်လုပ်နိုင်စွမ်း ညံ့ဖျင်းပြီး အလုပ်ကို တာဝန်မယူနိုင်လို့သာ ပြောင်းခံခဲ့ရတာပါ။ ဒီစီစဉ်မှုတွေက အသင်းတော်အလုပ်ကို ထည့်သွင်းစဉ်းစားပြီး ကျွန်မရဲ့ အသက်ဝင်ရောက်မှုအတွက်လည်း အကျိုးရှိစေတယ်။ ဒါပေမဲ့ ကျွန်မက ကိစ္စတွေကို ထိုးထွင်းမသိမြင်နိုင်ဘဲ ထင်ကြေးပေးပြီး အထင်လွဲခဲ့တယ်။ ကျွန်မမှာ အသိစိတ် တကယ်ကို ကင်းမဲ့ခဲ့တာပဲ။ သိက္ခာနဲ့ အဆင့်အတန်းအတွက် အသက်ရှင်ခဲ့ပြီး ညီအစ်ကိုမောင်နှမတွေကို လိမ်ညာလှည့်စားနေချိန်မှာ ကိုယ့်ကိုယ်ကိုယ် ပါးနပ်တယ်လို့ ထင်ခဲ့တာကို ပြန်တွေးမိတယ်။ အဖြစ်မှန်ကို လိမ်ညာမှုတွေနဲ့ ဖုံးကွယ်ခြင်းအားဖြင့် ကျွန်မ့ရဲ့ အဆင့်အတန်းကို ထိန်းသိမ်းနိုင်မယ်လို့ ယုံကြည်ခဲ့တာ။ ဘုရားသခင်က လူတွေရဲ့ အနက်ရှိုင်းဆုံး စိတ်နှလုံးတွေကို စိစစ်တယ်ဆိုတာ သဘောမပေါက်ခဲ့ဘူး။ ကျွန်မရဲ့ လှည့်ဖြားမှုနဲ့ လှည့်ကွက်တွေကြောင့် အလုပ်ကြန့်ကြာခဲ့ရသလို ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားရဲ့ ချည်နှောင်ခံရမှုအောက်မှာ အသက်ရှင်နေရလို့ စိတ်ဆင်းရဲခဲ့ရတယ်၊ တည်ကြည်မှုနဲ့ ဂုဏ်သိက္ခာ ဆုံးရှုံးပြီး ပင်ပန်းတဲ့ဘဝကို ဖြတ်သန်းခဲ့ရတယ်။ အနာဂတ်မှာ ဘုရားနှုတ်ကပတ်တော်တွေအတိုင်း အသက်ရှင်ရမယ်၊ ပြီးတော့ ကိုယ့်ရဲ့ ဖောက်ပြန်ပျက်စီးမှုကို သတိရှိရှိ ဖော်ထုတ်ရမယ်၊ ကိုယ့်မျက်နှာနဲ့ အဆင့်အတန်းကို ဆက်မကာကွယ်တော့ဘူး။

၂၀၂၂ ခုနှစ်၊ ဇူလိုင်လမှာ အသင်းတော်မှာ ခေါင်းဆောင်အဖြစ် ကျွန်မ ထပ်ပြီး ရွေးချယ်ခံရတယ်။ တစ်ခါတော့ အထက်ခေါင်းဆောင်တွေက စာတစ်စောင် ရေးပြီး ဖယ်ရှားခြင်းအလုပ်ရဲ့ တိုးတက်မှုက ဘာလို့ ဒီလောက်နှေးနေတာလဲလို့ မေးလာတယ်။ စိတ်ထဲတွေးမိတယ်၊ “လူတွေကို ပိုင်းခြားသိမြင်တဲ့ စည်းမျဉ်းတွေကို ကောင်းကောင်း နားမလည်လို့ တိုးတက်မှု ကြန့်ကြာနေတယ်လို့ ပြောလိုက်ရင် ခေါင်းဆောင်တွေက ကျွန်မ့ကို အထင်သေးမလား” ပေါ့။ အဲဒီအချိန်မှာ ကိုယ့်သိက္ခာနဲ့ အဆင့်အတန်းကို ကာကွယ်ဖို့ ကျွန်မ့ရဲ့ လှည့်ဖြားမှုကနေတစ်ဆင့် အလုပ်ကို ထိခိုက်နစ်နာစေခဲ့တာကို တွေးမိပြီး ခေါင်းဆောင်တွေကို အမှန်အတိုင်း ပြောပြလိုက်တယ်။ ခေါင်းဆောင်တွေက ကျွန်မရဲ့ အခက်အခဲတွေနဲ့ သက်ဆိုင်တဲ့ စည်းမျဉ်းတချို့ကို ရှာပေးပြီး ဖယ်ရှားခြင်းအလုပ်ကို လုပ်တဲ့အခါ လိုက်နာရမယ့် လမ်းကြောင်းတချို့ ရသွားအောင် ကျွန်မကို ကူညီဖို့ ညီအစ်မတစ်ယောက်ကို ပြောင်းပေးခဲ့တယ်။ ဒီအတွေ့အကြုံပြီးနောက် ရိုးရိုးသားသား ပြောဆိုပြီး လှည့်ဖြားတတ်တဲ့ စိတ်သဘောထားအတိုင်း အသက်မရှင်တဲ့အခါ ဘဝက သိပ်မပင်ပန်းတော့ဘူးဆိုတာကို နားလည်သွားပြီး စိတ်နှလုံးက အများကြီး ပိုလွတ်မြောက်သွားတယ်။ ဘုရားသခင် ပြောသလိုပါပဲ။ “သင်စကားပြောသောအခါ များစွာ လှည့်ပတ်ပြောဆိုသည်။ များစွာတွေးတောသည်။ ပြီးလျှင် အလွန်ပင်ပန်းသောပုံစံဖြင့် အသက်ရှင်သည်။ ဤအရာအားလုံးက သင်၏ ကိုယ်ပိုင်ဂုဏ်သတင်းနှင့် သိက္ခာကို ကာကွယ်ရန်ဖြစ်သည်။ သင် ဤသို့ ကျင့်ကြံပြုမူခြင်းအားဖြင့် ဘုရားသခင်က ကျေနပ်သလော။ ဘုရားသခင်က လှည့်ဖြားတတ်သောသူများကို အရာအားလုံးထက်ပို၍ မုန်းတီးသည်။ သင်သည် စာတန်၏ စွမ်းအားမှ ရုန်းထွက်လွတ်မြောက်ပြီး ကယ်တင်ခြင်း ရရှိလိုလျှင် သမ္မာတရားကို လက်ခံရမည်။ ရိုးသားသူတစ်ယောက်ဖြစ်ခြင်းအားဖြင့် စတင်ရမည်။ ပွင့်လင်းလော့။ အမှန်အတိုင်းပြောလော့။ သင်၏ ခံစားချက်များ၏ ဘောင်ခတ်ခြင်းကို မခံနှင့်။ သင်၏ ဟန်လုပ်ခြင်းနှင့် လှည့်စားခြင်းကို ဖယ်ရှားလော့။ စည်းမျဉ်းနှင့်အညီ ပြောဆိုပြုမူလော့။ ဤအရာသည် သင့်အတွက် အသက်ရှင်ရလွယ်ကူစေမည်ဖြစ်ပြီး ပျော်ရွှင်စေမည်ဖြစ်ကာ သင်သည် ဘုရားသခင်ရှေ့တွင် နေထိုင်နိုင်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို လက်တွေ့လုပ်ဆောင်ခြင်းအားဖြင့်သာ သင်သည် ဖောက်ပြန်ပျက်စီးသော စိတ်သဘောထားများ၏ အချုပ်အနှောင်များကို ဖယ်ရှားပစ်နိုင်သည်)


၅၅။ ငွေကြေး၊ ကျော်ကြားမှုနဲ့ အကျိုးအမြတ်တို့ရဲ့ စုံစမ်းသွေးဆောင်မှုတွေကနေ ကျွန်မ ရုန်းထွက်ခဲ့ပုံ

ဆုယန်၊ တရုတ်ပြည်

ငယ်ငယ်တုန်းက ကျွန်မတို့မိသားစုက ဆင်းရဲတော့ ပတ်ဝန်းကျင်ကလူတွေရဲ့ အနိုင်ကျင့်တာကို ခဏခဏခံရတယ်။ ဆွေမျိုးတွေ၊ သူငယ်ချင်းတွေကလည်း အထင်သေးပြီး အေးတိအေးစက်ဆက်ဆံကြတယ်။ ဒါကြောင့် ကြီးလာရင် ငွေရောနာမည်ပါရှိတဲ့သူတစ်ယောက် ဖြစ်လာအောင်လုပ်မယ်၊ ဒါမှ လူတွေက ငါ့ကို လေးစားပြီး အထင်ကြီးကြမှာလို့ ကျွန်မ ဆုံးဖြတ်ချက်ချလိုက်တယ်။ ၂၀၀၀ ခုနှစ်မှာ ကျွန်မနဲ့ အမျိုးသားအလုပ်လုပ်နေတဲ့ ဆေးဝါးကုမ္ပဏီ ဒေဝါလီခံသွားတော့ နောက်ပိုင်းမှာ ကျွန်မတို့ ဆေးဆိုင်နှစ်ဆိုင် ဖွင့်ခဲ့တယ်။ အစပိုင်းမှာတော့ အလုပ်ကို ရိုးရိုးသားသားပဲ လုပ်ခဲ့ကြတယ်။ ကျွန်မက လိုင်စင်ရ ဆေးဝါးကျွမ်းကျင်သူတစ်ယောက်ဖြစ်လို့ ဆေးဝါးပညာအကြောင်း နည်းနည်းသိထားတော့ ကျွန်မစပ်ပေးတဲ့ ဆေးအများစုက ဖောက်သည်တွေအတွက် အာနိသင်ရှိတယ်။ ဒါကြောင့် သူတို့က ကျွန်မကို ယုံကြည်ကြတယ်။ ဒါပေမဲ့ အချိန်နည်းနည်းကြာလာတော့ နေ့တိုင်း ကြိုးကြိုးစားစား အလုပ်လုပ်နေပေမဲ့ ကျွန်မတို့ဝင်ငွေက သိပ်နည်းနေတာကို သတိထားမိလာတယ်။ လုပ်ငန်းတူ လုပ်နေတဲ့သူတွေကတော့ ပိုက်ဆံတွေ ပိုပိုရလာကြတယ်။ သူတို့က အိမ်တွေ၊ ကားတွေ ပိုင်ဆိုင်ရုံတင်မကဘဲ ဆိုင်ခန်းတွေပါ ဝယ်လိုက်ကြတယ်။ သူတို့ပိုက်ဆံတွေက မမှန်ကန်တဲ့နည်းလမ်းတွေကနေ ရလာမှန်း ကျွန်မသိတယ်။ ဒါပေမဲ့ သူတို့လိုမျိုးလူ့ကျင့်ဝတ်နဲ့မညီဘဲ ပိုက်ဆံရှာတာမျိုး ကျွန်မ လိုက်မလုပ်ချင်ခဲ့ဘူး။ ဒါပေမဲ့ အချိန်တွေကြာလာတော့ ငွေကြေးရဲ့ စုံစမ်းသွေးဆောင်မှုကြောင့် ကျွန်မတို့လည်း တခြား လုပ်ငန်းတူလုပ်တဲ့သူတွေဆီကနေ သင်ယူပြီး ပိုက်ဆံရဖို့ လှည့်စားတဲ့နည်းလမ်းတွေကို စသုံးလာတယ်။ ဥပမာ၊ ဈေးပေါတဲ့ ဆေးပစ္စည်းတွေကို ဈေးကြီးတာတွေနဲ့ ရောစပ်ပြီး အတူတူရောင်းတာမျိုးပေါ့။ ဖောက်သည်တွေက အဲဒါတွေ သောက်ပြီးရင်တော့ အာနိသင်တချို့ တွေ့ရတာပဲလေ။ ဒါက ကျွန်မတို့ရဲ့ ဖောက်သည်တွေကို ထိန်းထားနိုင်ရုံတင်မကဘဲ ပိုက်ဆံပိုရအောင်လည်း လုပ်ပေးနိုင်ခဲ့တယ်။ တစ်ခါတလေ ကျွန်မ လိပ်ပြာမလုံဖြစ်ရပါတယ်။ ဒါပေမဲ့ တခြားလူတွေလည်း ဒီလိုပဲ လုပ်နေကြတာပဲလို့ တွေးမိတဲ့အခါ ကျွန်မတို့သာ စာအုပ်ကြီးအတိုင်း စီးပွားရေးလုပ်နေရင် ပိုက်ဆံရမှာ မဟုတ်ဘူးလို့ တွေးပြီး အများနည်းတူပဲ လုပ်လိုက်တာပေါ့။ ပိုက်ဆံပိုရှာနေသရွေ့ သားရဲ့ ကောလိပ်စရိတ်နဲ့ မင်္ဂလာဆောင်စရိတ်အတွက် ပူစရာမလိုတော့ဘူး၊ ကျွန်မတို့ ဇနီးမောင်နှံလည်း ဘဝရဲ့ နောက်ပိုင်းမှာ စားဝတ်နေရေး လုံခြုံသွားမယ်၊ ပြီးတော့ ကျွန်မကိုယ်တိုင်လည်း အောင်မြင်ပြီး နာမည်ကြီးတဲ့သူတစ်ယောက်အနေနဲ့ သတ်မှတ်ခံရမယ်လို့လည်း တွေးခဲ့သေးတယ်။ နှစ်နှစ်၊ သုံးနှစ်လောက်ကြိုးစားပြီးတဲ့နောက်မှာတော့ ကျွန်မတို့ရဲ့ ဆေးဆိုင်နှစ်ဆိုင်စလုံး ဖြည်းဖြည်းချင်း အောင်မြင်လာတယ်။ ကျွန်မတို့ အိမ်တစ်လုံး၊ ကားတစ်စီး ဝယ်လိုက်ပြီး စုဆောင်းငွေတချို့လည်း ရှိလာတယ်။ ဆွေမျိုးတွေ၊ သူငယ်ချင်းတွေ အပါအဝင် ပတ်ဝန်းကျင်ကလူတွေက ကျွန်မကို အထင်ကြီးပြီး အားကျလာကြတော့ ကျွန်မရဲ့ အချည်းနှီး ဂုဏ်မောက်ချင်တဲ့စိတ်က တကယ်ကို ကျေနပ်သွားတာပေါ့။

ကျွန်မ ချမ်းသာကြွယ်ဝမှု အိပ်မက်တွေထဲ နစ်မြောနေတုန်းမှာပဲ မမျှော်လင့်ထားတဲ့ ကိစ္စတစ်ခု ဖြစ်လာခဲ့တယ်။ ၂၀၁၂ ခုနှစ်၊ စက်တင်ဘာလမှာ ကျွန်မအမျိုးသားရယ်၊ ကျွန်မရယ်၊ သူငယ်ချင်းတစ်ယောက်ရယ်တို့ကို မွေးနေ့ပါတီတစ်ခုက ဖိတ်တယ်။ ဒါပေမဲ့ မမျှော်လင့်ဘဲ လမ်းမှာ ကားအက်ဆီးဒင့်ဖြစ်ပြီး လူတစ်ယောက်သေ၊ သုံးယောက် ဒဏ်ရာရသွားတယ်။ အမျိုးသားက ဒဏ်ရာရပြီး ဆေးရုံတက်ရရုံတင်မကဘဲ သူက ကားမောင်းတဲ့သူဖြစ်နေတော့ ကျွန်မတို့မိသားစုက လျော်ကြေးငွေ အများကြီး ပေးလိုက်ရတယ်။ ဒီလို ရုတ်တရက် ကျရောက်လာတဲ့ ကံဆိုးမှုကြောင့် ကျွန်မ အရမ်း နာကျင်ခဲ့ရပြီး စိတ်ပိုင်းဆိုင်ရာ ပြိုလဲလုနီးပါး ဖြစ်ခဲ့တယ်။ အဲဒီအချိန်မှာ လူတစ်ယောက်က ကျွန်မကို အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ ဧဝံဂေလိတရားကို ဝေမျှပေးခဲ့တယ်။ ဘုရားနှုတ်ကပတ်တော်တွေကို ဖတ်ရှုခြင်းကနေတစ်ဆင့် လူသားတွေကို ဘုရားသခင်က ဖန်ဆင်းထားတာဖြစ်ပြီး ကျွန်မတို့ရဲ့ ကံကြမ္မာကို ကိုယ်တော်ကပဲ ထိန်းချုပ်အုပ်စိုးထားတယ်ဆိုတာကို ကျွန်မ သိလာရတယ်။ ဘုရားသခင်ရှေ့မှောက်ကိုလာပြီး ကိုယ်တော်ရဲ့ ကယ်တင်ခြင်းကို လက်ခံမှသာ လူတစ်ယောက်ဟာ စစ်မှန်တဲ့ ပျော်ရွှင်ဝမ်းမြောက်မှုကို ရနိုင်တယ်ဆိုတာကိုလည်း ကျွန်မ နားလည်ခဲ့တယ်။ တဖြည်းဖြည်းနဲ့ ကျွန်မစိတ်နှလုံးက သိပ်မနာကျင်တော့ဘဲ ဒီအခက်အခဲတွေကို ဘုရားသခင်ရဲ့ လက်ထဲ အပ်နှံဖို့ ကျွန်မ လိုလားလာတယ်။ မမျှော်လင့်ဘဲ အမျိုးသားက ဆေးရုံကနေ အမြန်ဆင်းရပြီး နောက်ဆုံးမှာတော့ ကျွန်မတို့မိသားစု လျော်ကြေးငွေ သိပ်အများကြီး မပေးလိုက်ရပါဘူး။ ဘုရားသခင်ကို ကျွန်မ အရမ်းကျေးဇူးတင်ခဲ့ပါတယ်။ နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ဖတ်တယ်။ “နောက်ဆုံးသောကာလ၏ ခရစ်တော်သည် အသက် ယူဆောင်လာပြီး အဓွန့်ရှည်စွာ တည်တံ့ကာ ထာဝရတည်ရှိသော သမ္မာတရား၏ လမ်းခရီးကို ယူဆောင်လာ၏။ ဤသမ္မာတရားသည် လူသားက အသက်ရရှိသည့် လမ်းကြောင်းဖြစ်ပြီး လူသားက ဘုရားသခင်ကို သိပြီး ဘုရားသခင်၏ အသိအမှတ်ပြုခြင်းကို ခံရမည့် တစ်ခုတည်းသော လမ်းကြောင်းဖြစ်၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆုံးသော ကာလ၏ ခရစ်တော်သည်သာ လူသားအား ထာဝရအသက်၏ လမ်းခရီးကို ပေးနိုင်သည်) နောက်ဆုံးသောကာလမှာ ဘုရားသခင်ဟာ လူသားတွေကို သန့်စင်ပြီး ကယ်တင်ဖို့၊ စာတန်ရဲ့ အမှောင်စွမ်းအားကနေ လူတွေကို လွတ်မြောက်စေပြီး ထာဝရအသက်ကို ပေးဖို့၊ ပြီးတော့ သူတို့ကို ဘုရားသခင်ရဲ့ နိုင်ငံတော်ထဲ ခေါ်ဆောင်ဖို့ သမ္မာတရားကို ဖော်ပြတော်မူတယ်။ ဒါဟာ လူသားတွေ ကယ်တင်ခံရဖို့ တစ်ခုတည်းသော အခွင့်အရေးပါပဲ။ ဒီဘဝမှာ ဘုရားသခင်ရှေ့မှောက်ကို ရောက်လာပြီး ကိုယ်တော်ရဲ့ ကယ်တင်ခြင်းကို လက်ခံနိုင်ခဲ့လို့ ကျွန်မ အရမ်းကံကောင်းတယ်လို့ ခံစားရပြီး ဒီဘဝမှာ ဘုရားသခင်နောက်ကို ကောင်းကောင်း လိုက်ဖို့ ကျွန်မ ဆုံးဖြတ်ချက်ချခဲ့တယ်။

အဲဒီအချိန်တုန်းက နေ့ဘက်မှာ စီးပွားရေးလုပ်ငန်းတွေကို ဦးစီးလုပ်ကိုင်ပြီး ညဘက်ဆိုရင် စုဝေးပွဲတွေကို သွားတယ်။ အချိန်ရရင် ဧဝံဂေလိတရားဟောဖို့လည်း သွားခဲ့တယ်။ ၂၀၁၄ ခုနှစ်မှာ ရေလောင်းပေးတဲ့ သင်းထောက်အနေနဲ့ ကျွန်မ ရွေးချယ်ခံခဲ့ရတယ်။ ဒီတာဝန်က အရေးကြီးမှန်းသိလို့ ကောင်းကောင်းထမ်းဆောင်ချင်ခဲ့ပေမဲ့ ဆေးဆိုင်က နေ့တိုင်း စောစောဖွင့်ရတယ်။ တစ်ခါတလေ အရမ်းအလုပ်များလွန်းလို့ ဝတ်ပြုတာတွေကိုတောင် မလုပ်နိုင်ခဲ့ဘူး။ များသောအားဖြင့် ဘုရားသခင်ရှေ့မှာ စိတ်ငြိမ်အောင်ထားဖို့နဲ့ နှုတ်ကပတ်တော်တွေကို လုံ့လဝီရိယရှိရှိ ဖတ်ဖို့ အချိန်မရသလောက်ပဲ။ ညီအစ်ကိုမောင်နှမတွေနဲ့ စုဝေးတဲ့အခါ ဘုရားနှုတ်ကပတ်တော်တွေကို ဖတ်ပြီး စကားလုံးတွေနဲ့ အယူဝါဒတချို့ကိုပဲ မိတ်သဟာယပြုခဲ့တယ်။ ဒါပေမဲ့ ဒါက တခြားသူတွေအတွက် သိပ်အထောက်အကူ မဖြစ်ဘူး၊ ခွန်အားလည်း မဖြစ်စေခဲ့ဘူး။ တစ်ခါတလေ ကျွန်မက စီးပွားရေးနဲ့ အရမ်းအလုပ်များနေတော့ စုဝေးပွဲတွေကို နောက်ဆုတ်လိုက်ရတယ်။ အဲဒီအခါ ကျွန်မစိတ်ထဲမှာ အရမ်းကို အပြစ်ရှိသလို ခံစားရပြီး စိတ်မသက်မသာ ဖြစ်ရတယ်။ ဘုရားနှုတ်ကပတ်တော်တွေကို ကျွန်မ တွေးမိတယ်။ “သင်တို့၏ နှလုံးသားများသည် ဝမ်းမြောက်ခြင်းနှင့် ပြည့်နှက်နေသောအခါ၊ သင်တို့၏ အားထုတ်မှုများအတွက် ဆုချခံရသောအခါ သင်တို့သည် မိမိတို့ကိုယ်မိမိ လုံလောက်သော သမ္မာတရားနှင့် ဖြည့်ဆည်းမထားသည်ကို အားမငယ်သလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်မည်သူ့ကို အတိအကျ သစ္စာစောင့်သိနေသနည်း) ဘုရားနှုတ်ကပတ်တော်က ဒီလိုပြောထားတာကိုလည်း ကျွန်မ ဖတ်လိုက်ရတယ်။ “သင်တို့၏ အတွေးများ၌ အချိန်တိုင်းရှိသည်မှာ ငါမဟုတ်သကဲ့သို့ ငါ့ထံမှလာသော သမ္မာတရားလည်း မဟုတ်ဘဲ ထိုအစား သင်တို့၏ခင်ပွန်း သို့မဟုတ် ဇနီး၊ သင်တို့၏ သားများနှင့် သမီးများ၊ ပြီးလျှင် သင်တို့ စားသောက်ပြီး ဝတ်ဆင်သောအရာများ ဖြစ်ကြ၏။ သင်တို့သည် သာ၍ သာ၍ ကောင်းသည့်၊ သာ၍ သာ၍ မြင့်မားသည့် ပျော်ရွှင်မှု မည်သို့ရရှိနိုင်သည်ကို စဉ်းစားကြသည်။ သို့သော် သင်တို့သည် သင်တို့၏ ဗိုက်များကို ကွဲထွက်မတတ် ဖြည့်ပြီးသည့်အချိန်တွင်ပင် အလောင်းကောင်တစ်ကောင် ဖြစ်နေဆဲ ဖြစ်သည် မဟုတ်လော။ အပြင်ပန်းအားဖြင့် သင်တို့သည် အင်မတန် လှပသည့် အဝတ်အစားဖြင့် မိမိတို့ကိုယ်ကို ဆင်မြန်းကြသည့်အချိန်တွင်ပင် သင်တို့သည် အသက်မပါသည့် လမ်းလျှောက်နေသော အလောင်းကောင်တစ်ကောင် ဖြစ်နေဆဲ မဟုတ်လော။ သင်တို့၌ ဆံပင်ဖြူများ ကြိုကျားကြိုကျား ထွက်ပေါ်လာသည်အထိ သင်တို့၏ ဝမ်းဗိုက်အတွက် သင်တို့ အားသွန်ခွန်စိုက် အလုပ်လုပ်ကြ၏၊ သို့တိုင်အောင် သင်တို့ထဲမှ မည်သူမျှ ငါ၏အမှုအတွက် ဆံချည်တစ်ပင်မျှ မစတေးကြချေ။ သင်တို့သည် သင်တို့ကိုယ်တိုင်၏ ဇာတိပကတိအတွက်နှင့် သင်တို့၏သားများနှင့် သမီးများအတွက် သင်တို့၏ခန္ဓာကို ခက်ခဲပင်ပန်းစေကာ ဦးနှောက်ခြောက်အောင် စဉ်းစားရင်း စဉ်ဆက်မပြတ် အလုပ်များနေသည်။ သို့တိုင်အောင် သင်တို့ထဲမှ တစ်ဦးတစ်ယောက်ကမျှ ငါ၏ ရည်ရွယ်ချက်များအတွက် စိုးရိမ်ခြင်း သို့မဟုတ် ပူပန်ခြင်း တစ်ခုတစ်လေမျှ မပြပေ။ ငါ့ထံမှ ရရှိဖို့ သင်တို့ မျှော်လင့်ကြသေးသည်မှာ မည်သည့်အရာနည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ခေါ်တော်မူသောသူအများရှိသော်လည်း ရွေးကောက်တော်မူသောသူနည်း၏) ဘုရားနှုတ်ကပတ်တော်တွေကို ဆင်ခြင်သုံးသပ်ကြည့်တော့ ကျွန်မမှာ အပြစ်ရှိသလို အရမ်းခံစားရပြီး ကိုယ့်ကိုယ်ကိုယ် အပြစ်တင်တဲ့စိတ် အရမ်းဖြစ်လာတယ်။ နေ့တိုင်း ပိုက်ဆံရှာဖို့ အလုပ်ရှုပ်နေပြီး တစ်ခါတလေ ဝတ်ပြုတာနဲ့ စုဝေးပွဲတက်တာတွေ ပုံမှန်မရှိဘူး၊ ပြီးတော့ ညီအစ်ကိုမောင်နှမတွေကို ကောင်းကောင်း ရေမလောင်းပေးနိုင်ခဲ့ဘူး။ ဒါက ကိုယ့်ရဲ့ သမ္မာတရား လိုက်စားမှုကို နှောင့်နှေးစေရုံတင်မကဘဲ ညီအစ်ကိုမောင်နှမတွေရဲ့ အသက် ဝင်ရောက်မှုကိုပါ ဟန့်တားတယ်။ အခု ဘုရားသခင်ရဲ့ နိုင်ငံတော် ဧဝံဂေလိတရားက တော်တော်မြန်မြန် ပျံ့နှံ့နေပြီး ဧဝံဂေလိတရားဟောဖို့နဲ့ ဘုရားသခင်အတွက် သက်သေခံဖို့ လူတွေ ပိုလိုနေတယ်။ ကိုယ့်တာဝန်မှာ စိတ်နှစ်ပြီး ဧဝံဂေလိအလုပ်မှာ ကိုယ့်ရဲ့ အားထုတ်မှုတချို့ကို ပါဝင်ဖြည့်ဆည်းသင့်ပေမဲ့ ကျွန်မကတော့ တာဝန်မထမ်းဆောင်ဘဲ ဘုရားသခင်ရဲ့ ရေလောင်းပေးမှုနဲ့ ထောက်ပံ့မှုကိုပဲ ပျော်မွေ့ခံစားနေခဲ့တယ်၊ ပြီးတော့ ကိုယ့်အနာဂတ်၊ ကျော်ကြားမှုနဲ့ အကျိုးအမြတ်ကို ဂရုစိုက်နေတုန်းပဲလေ။ ပိုက်ဆံရှာဖို့ အားတွေ အများကြီးစိုက်ထုတ်ခဲ့ပေမဲ့ ဘုရားသခင်ရဲ့ ရည်ရွယ်ချက်တွေကို အလေးမထားခဲ့ဘူး။ ကျွန်မ ဘုရားသခင်အပေါ် တကယ်ကို အကြွေးတင်နေခဲ့တာပဲ။ သေချာစဉ်းစားပြီးတဲ့နောက် ဆေးဆိုင်တစ်ဆိုင်ကို လွှဲပြောင်းပေးလိုက်ဖို့ ဆုံးဖြတ်လိုက်တယ်။ ဝင်ငွေ လျော့သွားမယ်ဆိုပေမဲ့ သမ္မာတရားကို လိုက်စားဖို့နဲ့ ကိုယ့်တာဝန် ထမ်းဆောင်ဖို့ အချိန်ပိုရလာမှာလေ။ ဒါပေမဲ့ ကျွန်မယောက်ျားက လုံးဝ သဘောမတူဘူး။ အဲဒီအချိန်မှာ အမျိုးသား ဆေးဝါးကြီးကြပ်ရေး အုပ်ချုပ်ရေးအဖွဲ့ကလည်း စည်းမျဉ်းသစ်တွေ ထုတ်လိုက်တယ်၊ အဲဒါက လိုင်စင်ရ ဆေးဝါးကျွမ်းကျင်သူတွေပဲ ဆေးဆိုင်ဖွင့်ခွင့်ရှိတယ်ဆိုတဲ့ အဓိပ္ပာယ်ပဲ။ ကျွန်မတို့ခရိုင်မှာ ဆေးဆိုင် ရာကျော်ရှိတဲ့အထဲက လုပ်ကိုင်ခွင့် အရည်အချင်းပြည့်မီတဲ့ ဆိုင်နည်းနည်းလေးပဲ ရှိတယ်၊ အဲဒီအထဲက နှစ်ဆိုင်ကို ကျွန်မတို့ ပိုင်ထားတာလေ။ အဲဒါက ပြိုင်ဘက်တွေ နည်းသွားတဲ့အတွက် ကျွန်မတို့ စီးပွားရေး ပိုပိုပြီး ကောင်းလာတော့မယ်ဆိုတဲ့ သဘောပဲ။ လုပ်ငန်းတူလုပ်တဲ့သူ အများကြီးက ကျွန်မတို့ကို အားကျကြတယ်၊ အမျိုးသားဆို အရမ်းပျော်သွားပြီး “ဆေးဆိုင်နှစ်ဆိုင်နဲ့ဆို တစ်နှစ်ကို ယွမ် လေးသိန်း အနည်းဆုံး ရနိုင်တယ်” လို့ ကျွန်မကို ပြောတယ်။ သူ့စကားလည်း ကြားရော ကျွန်မစိတ်လှုပ်ရှားသွားပြီး တွေးမိတယ်၊ “ဒီနှစ်တွေတစ်လျှောက်လုံး ပိုက်ဆံနည်းနည်းလေးရဖို့ ကြိုးစားခဲ့ရတာ၊ အခု ပိုက်ဆံအများကြီးရှာဖို့ အခွင့်အရေးကောင်း ရနေပြီ။ ဒီအတိုင်း နောက်ထပ် နှစ်နည်းနည်းလောက် ဆက်လုပ်ရင် ငါတို့ ချမ်းသာတော့မှာပဲ။ ကိုယ့်တာဝန်ကို အချိန်ပြည့် ထမ်းဆောင်ဖို့ ကိုယ့်ကိုယ်ကိုယ် မဆက်ကပ်ခင်မှာ စောင့်ပြီး ပိုက်ဆံနည်းနည်းထပ်ရှာလိုက်ရင်ကောင်းမယ်” ပေါ့။ ဒါနဲ့ တာဝန်ထမ်းဆောင်ရင်း ဆေးဆိုင်ကို ဆက်ဖွင့်ခဲ့တယ်။ ဒါပေမဲ့ ကျွန်မတို့ ဆေးဆိုင်မှာ အလုပ်တွေ ပိုပိုများလာတယ်၊ တစ်ခါတလေ စုဝေးပွဲသွားတော့မယ့်အချိန်ကျမှ ဖောက်သည်က သူ့ဆေးကို စပ်ပေးဖို့ တကဲကဲလုပ်နေလို့ စုဝေးပွဲ နောက်ကျရတယ်။ အိမ်မှာနေပြီး ဆေးဆိုင်မသွားတဲ့အခါမျိုးမှာတောင် ဖောက်သည်တွေက ဆေးဝယ်ဖို့ ဒါမှမဟုတ် ဆေးဘက်ဆိုင်ရာ အကြံဉာဏ်တောင်းဖို့ ဖုန်းဆက်တာ၊ ဆက်သွယ်တာတွေ လုပ်ကြလို့ ကျွန်မ အနှောင့်အယှက်ဖြစ်တယ်။ အတွေးတွေက ယောက်ယက်ခတ်ပြီး ဘုရားနှုတ်ကပတ်တော်တွေကို အေးအေးဆေးဆေး ဖတ်လို့မရတော့ဘူး။ နောက်တစ်ခါမှာလည်း ညီအစ်ကိုမောင်နှမတွေနဲ့အတူ ဧဝံဂေလိတရား သွားဟောဖို့ စီစဉ်ထားပေမဲ့ ဆေးဆိုင်မှာ အရေးပေါ်ကိစ္စ ပေါ်လာလို့ မသွားနိုင်ခဲ့ဘူး။ စုဝေးပွဲ နောက်ဆုတ်လိုက်ရတဲ့ ဒါမှမဟုတ် ကိုယ့်တာဝန် မထမ်းဆောင်ဖြစ်တဲ့အခါတိုင်း အရမ်း အပြစ်ရှိသလို ခံစားရတယ်။ နေ့တိုင်း စီးပွားရေးနဲ့ အလုပ်ရှုပ်နေတော့ သမ္မာတရား လိုက်စားဖို့၊ ကိုယ့်တာဝန် ထမ်းဆောင်ဖို့ အချိန်မရှိဘူး။ ဒီအတိုင်းသာ ဆက်သွားနေရင် ကျွန်မစိတ်နှလုံးက ဘုရားသခင်နဲ့ ပိုပိုပြီး ဝေးကွာသွားလိမ့်မယ်။ ဆေးဆိုင်တစ်ဆိုင်ကို ကျွန်မ လွှဲပြောင်းပေးချင်နေတုန်းပဲ၊ ဒါပေမဲ့ အမျိုးသားက သဘောမတူတဲ့အပြင် ကျွန်မရဲ့ ယုံကြည်ခြင်းကို တားဆီးလာတယ်၊ ဘုရားသခင်ကို ဆက်ယုံကြည်နေရင် ကွာရှင်းမယ်လို့တောင် ခြိမ်းခြောက်တယ်။ ဒါတွေကြောင့် ကျွန်မ စိတ်ထဲမှာ တော်တော်လွန်ဆွဲနေတယ်။ ဗျာများနေတဲ့အချိန်မှာပဲ မမျှော်လင့်ထားတဲ့ ကိစ္စတစ်ခု ဖြစ်လာခဲ့တယ်၊ အဲဒီကိစ္စကြောင့် နောက်ဆုံးတော့ ကျွန်မ ဆင်ခြင်သုံးသပ်လာတယ်။

အမျိုးသားက ဆိုးယုတ်တဲ့ ဝိညာဉ်တွေကို ကိုးကွယ်လို့ ရုတ်တရက် မကောင်းဆိုးဝါးပူးတာကို သုံးလေးရက်လောက် ခံလိုက်ရတယ်။ သူ့ရဲ့ ပုံမှန်မဟုတ်တဲ့ အခြေအနေကိုမြင်တော့ ကျွန်မ အရမ်းလန့်သွားတယ်။ ဘုရားနှုတ်ကပတ်တော်တွေကို ကျွန်မ ဖတ်တယ်။ “ကမ္ဘာမြေကြီးပေါ်တွင် နတ်ဆိုး အမျိုးမျိုးတို့သည် နားခိုရန်နေရာကို အစဉ်ရှာဖွေ ချောင်းမြောင်းလျက် ရှိကြပြီး စားနိုင်သော လူသေအလောင်းများကို အတောမသတ် ရှာဖွေနေကြသည်။ ငါ၏လူများတို့၊ သင်တို့သည် ငါ၏ဂရုစိုက်မှုနှင့် ကာကွယ်မှုအောက်တွင် ရှိနေရပေမည်။ မည်သည့်အခါမျှ အသောက်အစား အပျော်အပါး၌ မွေ့လျော်သော အသက်တာ၌ အသက်မရှင်ကြနှင့်။ မည်သည့်အခါမျှ အဆင်အခြင်မဲ့စွာ မပြုမူကြနှင့်။ ယင်းအစား သင်၏သစ္စာစောင့်သိခြင်းကို ငါ၏အိမ်တော်တွင် ပေးလှူလော့၊ သင်၏သစ္စာစောင့်သိခြင်းနှင့်သာလျှင် သင်သည် နတ်ဆိုးများ၏ ကောက်ကျစ်မှုကို တန်ပြန်တွန်းလှန်နိုင်မည် ဖြစ်သည်။ မည်သည့် အခြေအနေမျိုးတွင်မျှ သင်သည် အတိတ်ကကဲ့သို့ ငါ၏မျက်မှောက်တွင်တစ်မျိုး ငါ၏နောက်ကွယ်တွင်တစ်မျိုး လုပ်ဆောင်ခြင်းမျိုး မပြုမူရ၊ ထိုသို့လုပ်ဆောင်ပါက သင့်ကို ရွေးနုတ်၍မရ ဖြစ်နေနှင့်ပြီးဖြစ်သည်။ ငါသည် ဤကဲ့သို့သော နှုတ်ကပတ်တော်များကို လုံလောက်သည်ထက် ပိုလျှံစွာပင် မိန့်မြွက်ဆိုခဲ့ပြီး မဟုတ်သလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ၊ အခန်း (၁၀)) အမျိုးသားက စစ်မှန်တဲ့ ဘုရားသခင်ကို မယုံကြည်ဘဲ ဆိုးယုတ်တဲ့ ဝိညာဉ်တွေကို ဘုရားတွေအဖြစ် ကိုးကွယ်ခဲ့တယ်။ ရလဒ်အနေနဲ့ စာတန်နဲ့ဆိုးယုတ်တဲ့ ဝိညာဉ်တွေရဲ့ ညှဉ်းပန်းနှိပ်စက်တာကို သူ ခံခဲ့ရတယ်။ ကျွန်မက စစ်မှန်တဲ့ ဘုရားသခင်ကို ယုံကြည်ပေမဲ့ စာတန်ရဲ့ အာဏာအောက်မှာ အသက်ရှင်နေတုန်းပဲ။ လောကီအရာတွေကို လိုက်စားပြီး ငွေကြေးရဲ့ ချည်နှောင်မှုအောက်မှာ အသက်ရှင်နေခဲ့တယ်။ ဘုရားနှုတ်ကပတ်တော်တွေကို ကောင်းကောင်း မဖတ်ရှုခဲ့ဘူး၊ ပြီးတော့ ကိုယ့်တာဝန်ကိုလည်း ကောင်းကောင်း မဖြည့်ဆည်းနိုင်ခဲ့ဘူး။ ဒီအတိုင်းသာ ဆက်သွားနေရင် ဘုရားသခင်နဲ့ ပိုပို ဝေးကွာသွားမှာဖြစ်ပြီး ဘုရားသခင်ရဲ့ ကာကွယ်စောင့်ရှောက်မှုကို ဆုံးရှုံးသွားတာနဲ့ တစ်ပြိုင်နက် စာတန်ရဲ့ ဖမ်းဆီးခေါ်ဆောင်သွားတာကို အချိန်မရွေး ခံရနိုင်တယ်။ အမျိုးသားရဲ့ အခြေအနေက ကျွန်မအတွက် သတိပေးချက်တစ်ခု ဖြစ်ခဲ့တယ်၊ အမှားထဲမှာ ခေါင်းမာမာနဲ့ ဆက်မနေနိုင်တော့ဘူး။ အဲဒီအချိန်တုန်းက ကျွန်မသိတဲ့ အခွန်ရုံးက ဒုညွှန်ကြားရေးမှူးတစ်ယောက် ငယ်ငယ်ရွယ်ရွယ်နဲ့ ကင်ဆာရောဂါ ရှိနေမှန်း သိလိုက်ရတယ်။ သူ့မှာ ပိုက်ဆံတွေ အများကြီးရှိပြီး လူအများရဲ့ လေးစားမှုကို ခံရပေမဲ့ သေခြင်းတရားနဲ့ ရင်ဆိုင်ရတဲ့အခါ ဘယ်ငွေကြေး၊ ဂုဏ်သတင်းကမှ သူ့ကို မကူညီနိုင်ခဲ့ဘူး။ အဲဒီအချိန်မှာ ကိုယ့်ဘာသာ ပြန်မေးမိတယ်၊ “ဘဝရဲ့ ရည်ရွယ်ချက်က တကယ်တော့ ဘာလဲ။ ပိုက်ဆံအတွက်ပဲ အသက်ရှင်ရမှာလား။ သေခြင်းတရားကို ရင်ဆိုင်ရတော့ ငွေကြေးနဲ့ ဂုဏ်သတင်းက ဘာအသုံးကျလို့လဲ။ နောက်ဆုံးကျတော့ ဒီလောကကို စွန့်ခွာတဲ့အခါ ငါတို့အားလုံး လက်ဗလာနဲ့ပဲ သွားရတာ မဟုတ်ဘူးလား” ပေါ့။

နောက်ပိုင်းမှာ ဘုရားနှုတ်ကပတ်တော်တချို့ကို ထပ်ဖတ်ရပြီး ငွေကြေး၊ ကျော်ကြားမှုနဲ့ အကျိုးအမြတ်ကို လိုက်စားခြင်းရဲ့ အကြောင်းရင်းကို ပိုပြီး ရှင်းရှင်းလင်းလင်း နားလည်လာတယ်။ အနန္တတန်ခိုးရှင် ဘုရားသခင် ပြောသည်မှာ “‘ငွေသည် ကမ္ဘာကို လည်ပတ်စေသည်’ ဟူသည်မှာ စာတန်၏ အတွေးအခေါ်တစ်ခု ဖြစ်သည်။ ယင်းမှာ လူ့အဖွဲ့အစည်းတိုင်းရှိ လူတို့ကြားတွင် အလွန် ပျံ့နှံ့နေပြီး ရေပန်းစားမှုတစ်ခုဖြစ်သည်ဟု သင် ဆိုနိုင်ပေသည်။ အကြောင်းမှာ ယင်းကို လူတစ်ဦးချင်းစီတိုင်း၏ စိတ်နှလုံးထဲတွင် သွတ်သွင်းထားခဲ့ပြီးဖြစ်သောကြောင့် ဖြစ်သည်။ ၎င်းတို့သည် အစပိုင်းတွင် ဤဆိုရိုးစကားကို လက်မခံခဲ့ကြသော်လည်း လက်တွေ့ဘဝနှင့် ထိတွေ့သောအခါ ဖွင့်ဟပြောရန်မလိုသည့် နားလည်မှုဖြင့် လက်ခံခဲ့ကြပြီး ဤစကားများသည် အမှန်စင်စစ် မှန်ကန်သည်ဟု စတင်ခံစားလာခဲ့ကြသည်။ ဤသည်မှာ စာတန်က လူကို ဖောက်ပြန်ပျက်စီးစေသည့် ဖြစ်စဉ်တစ်ခု မဟုတ်လော။...စာတန်သည် လူတို့ကို ဖြားယောင်းသွေးဆောင်ရန် ငွေကို အသုံးပြုပြီး ၎င်းတို့အားလုံးကို ငွေနှင့် ရုပ်ဝတ္ထုပစ္စည်းများကို ကိုးကွယ်စေရန် ဖောက်ပြန်ပျက်စီးစေသည်။ ဤငွေကို ကိုးကွယ်ခြင်းသည် လူတို့၌ မည်သို့ ထင်ရှားပေါ်လွင်သနည်း။ ဤလောကတွင် သင်တို့သည် ငွေမရှိဘဲ အသက်မရှင်နိုင်ဟုလည်းကောင်း၊ ယင်းမရှိဘဲ တစ်နေ့တာမျှပင် မဖြတ်သန်းနိုင်ဟုလည်းကောင်း သင်တို့ မထင်ကြသလော။ လူတို့တွင် ငွေမည်မျှရှိသည်က ၎င်းတို့၏ အဆင့်အတန်း မည်မျှမြင့်မားသည်ကိုလည်းကောင်း၊ ၎င်းတို့ မည်မျှ ဂုဏ်သရေ ရှိသည်ကိုလည်းကောင်း ဆုံးဖြတ်သည်။ ဆင်းရဲသားတို့သည် မိမိတို့ ခေါင်းမဖော်နိုင်ဟု ခံစားရသော်လည်း ချမ်းသာသူတို့မှာမူ မြင့်မားသော အဆင့်အတန်းရှိကြပြီး ခေါင်းမော့ရင်ကော့ကာ ကျယ်လောင်စွာ စကားပြောနိုင်ပြီး မာနထောင်လွှား၍ အထိန်းအကွပ်မဲ့သော ပုံစံဖြင့် နေထိုင်ကြသည်။ ဤဆိုရိုးစကားနှင့် ရေပန်းစားမှုတို့က လူတို့ထံသို့ အဘယ်အရာကို ဆောင်ကြဉ်းပေးသနည်း။ လူများစွာတို့သည် ငွေရှာရန်အလို့ငှာ မည်သည့် စွန့်လွှတ်မှုကိုမဆို ပြုလုပ်ရန် လိုလားကြသည်မှာ အမှန် မဟုတ်လော။ လူများစွာတို့သည် ပိုမိုသောငွေကို လိုက်စားရာတွင် မိမိတို့၏ ဂုဏ်သိက္ခာနှင့် တည်ကြည်မှုကို မဆုံးရှုံးကြသလော။ လူများစွာတို့သည် ငွေကြေးအတွက် မိမိတို့၏ တာဝန်ကို ထမ်းဆောင်ရန်နှင့် ဘုရားသခင်နောက်သို့ လိုက်ရန် အခွင့်အရေးကို မဆုံးရှုံးကြသလော။ သမ္မာတရားကို ရရှိရန်နှင့် ကယ်တင်ခြင်းခံရရန် အခွင့်အရေးကို ဆုံးရှုံးခြင်းသည် လူတို့အတွက် အကြီးမားဆုံးသော ဆုံးရှုံးမှု မဟုတ်လော။ ဤနည်းလမ်းနှင့် ဤဆိုရိုးစကားကို အသုံးပြုရုံမျှဖြင့် စာတန်သည် လူကို ထိုသို့သော အတိုင်းအတာအထိ ဖောက်ပြန်ပျက်စီးစေသည်။ စာတန်၏ ရည်ရွယ်ချက်သည် ယုတ်မာသည် မဟုတ်လော။ ဤသည်မှာ မလိုမုန်းထားသော လှည့်ကွက်တစ်ခု မဟုတ်လော။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၅)) “လူတို့သည် ငွေကြေးအပြင် ကျော်ကြားမှုနှင့် အကျိုးအမြတ် နောက်သို့လိုက်ရင်း ၎င်းတို့၏ တစ်သက်တာလုံးကို ကုန်ဆုံးစေကြသည်။ ၎င်းတို့သည် ဤအရာများကို အသက်ကယ်ကြိုးတစ်ခုကဲ့သို့လည်းကောင်း၊ ၎င်းတို့၏ တစ်ခုတည်းသော မှီခိုရာကဲ့သို့လည်းကောင်း သဘောထားကြပြီး ယင်းတို့ကို ပိုင်ဆိုင်ခြင်းက ၎င်းတို့ ဆက်လက်အသက်ရှင်နိုင်ကာ သေခြင်းမှ လွတ်မြောက်နိုင်သည်ဟု ဆိုလိုသည့်အလား ဖြစ်သည်။ သို့သော် ၎င်းတို့ သေရတော့မည့်အချိန်တွင်မှ ငွေကြေး၊ ကျော်ကြားမှုနှင့် အကျိုးအမြတ်တို့သည် ၎င်းတို့နှင့် မည်မျှ ကင်းကွာနေကြောင်းကိုလည်းကောင်း၊ သေခြင်းတရားကို ရင်ဆိုင်ရာတွင် ၎င်းတို့သည် မည်မျှ အားနည်းပြီး အစွမ်းမဲ့ကြောင်း၊ မည်မျှ ထိခိုက်လွယ်ကြောင်းနှင့် အားကိုးစရာ နေရာမရှိဘဲ မည်မျှ အထီးကျန်ကာ ကူကယ်ရာမဲ့ကြောင်းကိုလည်းကောင်း ၎င်းတို့ သဘောပေါက်ကြလေသည်။ ငွေကြေး သို့မဟုတ် ကျော်ကြားမှုနှင့် အကျိုးအမြတ်တို့ဖြင့် အသက်ကို လဲလှယ်၍ မရနိုင်ကြောင်းကိုလည်းကောင်း၊ လူတစ်ဦးသည် မည်မျှပင် ချမ်းသာကြွယ်ဝပါစေ၊ ၎င်းတို့၏ အဆင့်အတန်း မည်မျှပင် မြင့်မားပါစေ၊ သေခြင်းတရားကို ရင်ဆိုင်ရာတွင် အားလုံးသည် တန်းတူ ဆင်းရဲပြီး သေးနုပ်ကြောင်းကိုလည်းကောင်း ၎င်းတို့ သဘောပေါက်ကြသည်။ ငွေကြေးဖြင့် အသက်ကို ဝယ်၍မရနိုင်ကြောင်းကိုလည်းကောင်း၊ ကျော်ကြားမှုနှင့် အကျိုးအမြတ်က လူတစ်ဦးအား သေခြင်းမှ လွတ်မြောက်စေနိုင်ခြင်း မရှိကြောင်းကိုလည်းကောင်း၊ ငွေကြေးဖြစ်စေ၊ ကျော်ကြားမှုနှင့် အကျိုးအမြတ်ဖြစ်စေ လူတစ်ဦး၏ အသက်ကို တစ်မိနစ်၊ တစ်စက္ကန့်မျှပင် ရှည်ကြာစေနိုင်ခြင်း မရှိကြောင်းကိုလည်းကောင်း ၎င်းတို့ သဘောပေါက်ကြသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) ဘုရားနှုတ်ကပတ်တော်တွေကနေ ကျွန်မ နားလည်လာခဲ့တာက ငယ်ငယ်ကတည်းက ကျွန်မက စာတန်ဆန်တဲ့ အဆိပ်အတောက်တွေ အများကြီး သွတ်သွင်းခံခဲ့ရတယ်ဆိုတာပဲ။ “ငွေကြေးသည် ကမ္ဘာကို လည်ပတ်စေသည်၊” “လူဆိုတာကြံရင်းသေကြသလို ငှက်ဆိုတာပျံရင်းသေကြတယ်၊” ပြီးတော့ “လူတို့ထဲမှ အကြီးမြတ်ဆုံးသောသူ ဖြစ်လာရန်အတွက် အကြီးမားဆုံးသော အခက်အခဲများကို ခါးစည်းခံရမည” ဆိုတာမျိုးတွေပေါ့။ ပိုက်ဆံရှိရင် အရာရာ ပြည့်စုံမယ်၊ တခြားသူတွေရဲ့ အားကျမှုနဲ့ လေးစားမှုကို ရနိုင်မယ်၊ ပြီးတော့ ပျော်ရွှင်ကျေနပ်စရာကောင်းတဲ့ ဘဝကို နေနိုင်မယ်လို့ ကျွန်မ ထင်ခဲ့တာလေ။ ဒီလိုဘဝမျိုးကမှ အဓိပ္ပာယ်ရှိပြီး တန်ဖိုးရှိတယ်လို့ ထင်ခဲ့လို့ ချမ်းသာပြီး ငွေရောနာမည်ပါရှိတဲ့သူတစ်ယောက် ဖြစ်ချင်ခဲ့တာ။ ငွေကြေး၊ ကျော်ကြားမှုနဲ့ အကျိုးအမြတ်ကိုပဲ ကျွန်မရဲ့ အသက်သွေးကြော၊ မှီခိုအားထားရာနဲ့ ဘဝလုံခြုံမှုအနေနဲ့ သဘောထားခဲ့တယ်။ ဒါပေမဲ့ ငွေကြေး၊ ကျော်ကြားမှုနဲ့ အကျိုးအမြတ်က ကျွန်မကို တကယ်တမ်း ဘာတွေ ပေးခဲ့လို့လဲ။ ဒါတွေက ကျွန်မအတွက် တကယ်ပဲ မှီခိုအားထားရာနဲ့ လုံခြုံမှု ဖြစ်ခဲ့ရဲ့လား။ ကျွန်မအတွက် စစ်မှန်တဲ့ ပျော်ရွှင်မှုနဲ့ ငြိမ်သက်ခြင်းကို ယူဆောင်ပေးခဲ့သလား။ ဒီနှစ်တွေတစ်လျှောက်လုံး ပိုက်ဆံရဖို့ဆိုရင် ရတဲ့နည်းနဲ့ ကျွန်မ လုပ်ခဲ့တာ။ လိပ်ပြာမလုံပေမဲ့ မရိုးမသား ပိုက်ဆံရဖို့အတွက် ဖောက်သည်တွေကို လှည့်စားတဲ့အထိတောင် လုပ်ခဲ့တယ်။ ဒါပေမဲ့ ပိုက်ဆံတွေရလာပြီး ဂုဏ်မောက်ချင်တဲ့စိတ် ကျေနပ်သွားတဲ့အခါ ဒီအရာတွေ ရှိနေတာက ရင်ထဲက ဗလာဖြစ်နေတာနဲ့ နာကျင်နေတာကို မသက်သာစေဘူးဆိုတာ နောက်ဆုံးမှာ ကျွန်မ သဘောပေါက်သွားတယ်၊ ကျွန်မ လိုချင်တဲ့ ပျော်ရွှင်ဝမ်းမြောက်မှုကို ရအောင် ကူညီပေးဖို့ဆိုတာ ဝေလာဝေးပေါ့။ အဲဒီအစား ဒါက ကျွန်မကို လိပ်ပြာမလုံ ဖြစ်စေခဲ့တယ်။ အထူးသဖြင့် အဲဒီကားတိုက်မှုမှာ ဘုရားသခင်ရဲ့ ကာကွယ်စောင့်ရှောက်မှုသာ မပါရင် ကျွန်မတို့မိသားစု ဘယ်လို ဆက်အသက်ရှင်ရမလဲ သိခဲ့မှာ မဟုတ်တဲ့အပြင် ကျွန်မလည်း ရုတ်တရက် အချိန်မတိုင်ခင် သေသွားမှာစိုးတယ်။ ငွေကြေး၊ ကျော်ကြားမှုနဲ့ အကျိုးအမြတ်က အသက်ကို မဝယ်နိုင်တဲ့အပြင် ငြိမ်းချမ်းမှုနဲ့ လုံခြုံမှုကိုလည်း မပေးနိုင်ဘူးဆိုတာကို ကျွန်မ သဘောပေါက်သွားတယ်။ ပြီးတော့ ဒါတွေက ကျွန်မရဲ့ စစ်မှန်တဲ့ မှီခိုအားထားရာ မဟုတ်ပါဘူး၊ ဘုရားသခင် တစ်ပါးတည်းသာ ကျွန်မရဲ့ စစ်မှန်တဲ့ မှီခိုအားထားရာ ဖြစ်ပါတယ်။ ဒါပေမဲ့လည်း ငွေကြေး၊ ကျော်ကြားမှုနဲ့ အကျိုးအမြတ်ကို ကျွန်မ တင်းတင်းကျပ်ကျပ် ဖက်တွယ်ထားတုန်းပဲ။ ငွေကြေး၊ ကျော်ကြားမှုနဲ့ အကျိုးအမြတ်က ကျွန်မကို ချည်နှောင်ထားတဲ့ သံကြိုးတွေလို ဖြစ်နေတယ်။ ဘုရားသခင်ရဲ့ ကယ်တင်ခြင်းကို ရှင်းရှင်းလင်းလင်း မြင်တွေ့ရပြီး သမ္မာတရား လိုက်စားခြင်းရဲ့ တန်ဖိုးနဲ့ အဓိပ္ပာယ်ကို နည်းနည်း နားလည်ခဲ့ပေမဲ့ ချမ်းသာကြွယ်ဝမှုကို ရှာဖွေရင်းနဲ့ ဘုရားသခင်ကို ယုံကြည်ချင်နေတုန်းပဲ။ ကျွန်မ တကယ်ကို မိုက်မဲခဲ့တာပါ။ သခင်ယေရှု ပြောခဲ့တဲ့ စကားကို ကျွန်မ တွေးမိတယ်။ “အဘယ်သူမျှ သခင်နှစ်ဦးအစေကို မခံနိုင်။ သခင်တဦးကိုမုန်း၍ တဦးကိုချစ်မည်။ သခင်တဦးကို မှီခို၍ တဦးကို မခန့်မညားပြုမည်။ သင်တို့သည် ဘုရားသခင်၏အစေကို၎င်း၊ လောကီစည်းစိမ်၏အစေကို၎င်း မခံနိုင်ကြ။” (ရှင်မဿဲခရစ်ဝင် ၆:၂၄) “လူသည် ဤစကြဝဠာကို အကြွင်းမဲ့အစိုးရ၍ မိမိအသက်ဝိညာဉ်ရှုံးလျှင် အဘယ်ကျေးဇူးရှိသနည်း။ မိမိအသက်ဝိညာဉ်ကို အဘယ်ဥစ္စာနှင့်ရွေးနိုင်သနည်း။” (ရှင်မဿဲခရစ်ဝင် ၁၆:၂၆) ဘုရားသခင်ကို ယုံကြည်ခဲ့တဲ့ လွန်ခဲ့တဲ့ သုံးလေးနှစ်အတွင်းမှာ ပိုက်ဆံရှာဖို့အတွက် အချိန်တွေ၊ ခွန်အားတွေ အများကြီး ကုန်ဆုံးခဲ့တယ်၊ အခုအချိန်အထိ သမ္မာတရားကို သိပ်နားမလည်သေးဘူး၊ အသက် ဝင်ရောက်မှုလည်း ဘာမှ မရှိသေးဘူး။ ဒီအတိုင်းသာ ဆက်သွားနေရင် ပိုက်ဆံဘယ်လောက်ပဲရရ ဇာတိပကတိ သာယာမှုကို ဘယ်လောက်ပဲ ခံစားရပြီး ဂုဏ်သတင်း ဘယ်လောက်ပဲ ကြီးပါစေ သမ္မာတရားကို မရခဲ့ရင် နောက်ဆုံးမှာ ဘာမှရမှာ မဟုတ်ဘူး။ ပိုက်ဆံရှာချင်တဲ့ လိုအင်ဆန္ဒကြောင့် ဘုရားသခင်ရဲ့ ကယ်တင်ခြင်းခံရမယ့် အခွင့်အရေးကို ဆုံးရှုံးပြီး ကိုယ့်ဘဝကို ဖျက်ဆီးပစ်လိုက်ရင် အမြော်အမြင် ကင်းမဲ့ပြီး မဖြစ်စလောက်ရေတိုအကျိုးအမြတ်လေးတွေအတွက် ကိုယ့်အနာဂတ်ကို စတေးလိုက်ရာ ရောက်မှာ မဟုတ်ဘူးလား။ “ငွေသာလျှင် ပထမ၊” ပြီးတော့ “ငွေကြေးသည် ကမ္ဘာကို လည်ပတ်စေသည်” ဆိုတဲ့ ပညာရှိစကားလို့ ခေါ်ကြတဲ့အရာတွေက လူတွေကို အထင်အမြင်မှားစေပြီး ဖောက်ပြန်ပျက်စီးစေတဲ့ စာတန်ရဲ့ လိမ်ညာမှုတွေနဲ့ နတ်ဆိုးဆန်တဲ့ စကားတွေဆိုတာ၊ အဲဒါတွေက လူတွေကို ဘုရားသခင်နဲ့ ဝေးကွာအောင်၊ ဘုရားသခင်ကို သစ္စာဖောက်အောင် သွေးဆောင်ပြီး ငရဲကို ဆွဲခေါ်သွားတဲ့ ထောင်ချောက်တွေပဲဆိုတာကို ကျွန်မ မြင်သွားတယ်။ ဒါတွေက လူတွေရဲ့ ဝိညာဉ်ကို ဝါးမျိုဖို့ စာတန်ရဲ့ အကြံအစည်တွေလေ။ စာတန်ရဲ့ ရည်ရွယ်ချက်တွေက အရမ်းကို ကောက်ကျစ်ပြီး မလိုမုန်းထားစိတ်ရှိတာပဲ။

အဲဒီနောက်မှာ ဘုရားနှုတ်ကပတ်တော်တွေကို ကျွန်မ ဖတ်တယ်။ “ကမ္ဘာလောကသည် အမှန်တကယ် သင်၏နားခိုရာနေရာ ဟုတ်သလော။ ငါ၏ ပြစ်တင်ဆုံးမခြင်းကို ရှောင်ရှားခြင်းဖြင့် ကမ္ဘာလောကကြီးထံမှ အားရကျေနပ်ခြင်းနှင့်ဆိုင်သည့် အမှေးမှိန်ဆုံး အပြုံးတစ်ခု သင် အမှန်တကယ် ရရှိနိုင်သလော။ ဖုံးကွယ်၍ မရသည့် အနှစ်မဲ့ခြင်း၊ သင့်နှလုံးသားထဲက အနှစ်မဲ့ခြင်းကို ဖုံးကွယ်ထားဖို့ သင်၏တဒင်္ဂပျော်ရွှင်မှုကို အမှန်တကယ် အသုံးပြု၍ ရနိုင်သလော။ သင်သည် သင်၏ မိသားစုထဲမှ အယောက်တိုင်းကို လှည့်စား၍ရနိုင်သော်လည်း၊ ငါ့ကိုကား မည်သည့်အခါမျှ လှည့်စား၍ မရနိုင်။ သင်၏ယုံကြည်ခြင်းသည် အလွန် အားနည်းလှသောကြောင့်၊ သင်သည် ယနေ့အထိ အသက်ရှင်ခြင်းက ပေးရန်ရှိသော ဝမ်းမြောက်မှုများကို ရှာဖွေဖို့ရန် အစွမ်းမဲ့ဖြစ်နေဆဲ ဖြစ်သည်။ သင့်ကို ငါ တိုက်တွန်းသည်။ လူတစ်ယောက် မခံနိုင်သော ဆင်းရဲဒုက္ခကို သင် ကြံ့ကြံ့ခံရင်း ဇာတိပကတိအတွက် အလုပ်ရှုပ်ကာ သာမညောင်ည အဆင့်တွင် သင့်တစ်ဘဝလုံးကို ကုန်ဆုံးစေမည့်အစား သင့်ဘဝ ထက်ဝက်ကို ငါ့အတွက် စစ်မှန်ရိုးသားစွာ ကုန်လွန်စေသင့်သည်။ သင့်ကိုယ်သင် အလွန်တန်ဖိုးထားပြီး ငါ၏ ပြစ်တင်ဆုံးမခြင်းမှ ထွက်ပြေးခြင်းသည် အဘယ်အကျိုးရှိသနည်း။ ထာဝရ အကျပ်အတည်းတစ်ခု၊ ထာဝရ ပြစ်တင်ဆုံးမခြင်း တစ်ခုကို ရိတ်သိမ်းဖို့ရန်သာ ငါ၏ ခဏမျှသာဖြစ်သော ပြစ်တင်ဆုံးမခြင်းမှ သင့်ကိုယ်သင် ပုန်းကွယ်ခြင်းသည် အဘယ် အကျိုးရှိသနည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စစ်မှန်သောလူတစ်ယောက် ဖြစ်ခြင်းဆိုသည်မှာ) “ဘုရားသခင်သည် သူ ပေါ်ထွန်းလာဖို့ တောင့်တကြသူများကို ရှာဖွေနေသည်။ သူ၏နှုတ်ကပတ်တော်များကို အလေးဂရုပြုသူများကို ရှာဖွေနေသည်၊ သူ၏ တာဝန်ပေးစေခိုင်းချက်ကို မမေ့လျော့သကဲ့သို့ မိမိတို့၏ စိတ်နှလုံးနှင့် ခန္ဓာတို့ကို သူ့ထံ ပူဇော်ဆက်ကပ်သူများကို ရှာဖွေနေသည်။ သူ၏ ရှေ့တော်မှောက်တွင် ကလေးသူငယ်များလောက် ကျိုးနွံနာခံတတ်ပြီး အတိုက်အခံမလုပ်သောသူများကို သူ ရှာဖွေသည်။ သင်သည် မည်သည့် တန်ခိုးအာဏာ သို့မဟုတ် အင်အား၏ ပိတ်ဆီးခြင်းကိုမခံဘဲ၊ မိမိကိုယ်ကိုယ် ဘုရားသခင်ထံ ဆက်ကပ်အပ်နှံနိုင်ပါက၊ ဘုရားသခင်သည် သင့်ကို မျက်နှာသာပေးပြီး သူ၏ ကောင်းချီးမင်္ဂလာများကို အပ်နှင်းလိမ့်မည်။ သင့်ထံတွင် မြင့်မားသော အဆင့်အတန်း၊ ကြီးမားသော ဂုဏ်သတင်း၊ ကြွယ်ဝသော အသိပညာ၊ မြောက်မြားလှသော ပိုင်ဆိုင်မှုပစ္စည်းများနှင့် လူများစွာတို့ထံမှ ထောက်ပံ့မှုများ ရှိသည့်တိုင် ဤအရာများကြောင့် စိုးရိမ်ကြောင့်ကြမှု မရှိမြဲဖြစ်လျက် ဘုရားသခင်၏ ခေါ်ဆောင်ခြင်းနှင့် သူ၏ တာဝန်ပေးစေခိုင်းချက်တို့ကို လက်ခံရန်နှင့် သင့်အား ဘုရားသခင် တောင်းဆိုသည့်အရာကို လုပ်ဆောင်ရန် ဘုရားသခင်၏ ရှေ့မှောက်သို့ လာနေဆဲဖြစ်လျှင် သင်လုပ်ဆောင်သမျှအားလုံးသည် ကမ္ဘာပေါ်က အဓိပ္ပာယ်အရှိဆုံး အကြောင်းတရားနှင့် လူသားမျိုးနွယ်ထဲမှ တရားအမျှတဆုံး လုပ်ငန်း ဖြစ်လိမ့်မည်။ သင်သည် အဆင့်အတန်းနှင့် သင်၏ကိုယ်ပိုင် ရည်မှန်းချက်များအတွက် ဘုရားသခင်၏ ခေါ်ခြင်းကို ငြင်းပယ်ပါက၊ သင်လုပ်ဆောင်သမျှအားလုံးသည် ကျိန်ဆဲခြင်းကို ခံရလိမ့်မည် ဖြစ်ပြီး ဘုရားသခင်၏ စက်ဆုပ်ရွံရှာခြင်းကိုပင် ခံရလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နောက်ဆက်တွဲ (၂)- လူသားမျိုးနွယ်တစ်ရပ်လုံး၏ ကံကြမ္မာအပေါ် ဘုရားသခင် အချုပ်အခြာအာဏာ ကိုင်စွဲသည်) ဘုရားနှုတ်ကပတ်တော်တွေက ကျွန်မကို အရမ်းကို တို့ထိပြီး ခွန်အားပေးခဲ့တယ်။ ဘုရားသခင်က ကျွန်မကို နောက်ဆုံးသောကာလမှာ မွေးဖွားဖို့ ကြိုတင်သတ်မှတ်ထားတာက မိသားစုကို ထောက်ပံ့ဖို့သက်သက် မဟုတ်သလို ကလေးမွေးဖို့သက်သက်လည်း မဟုတ်ဘူး။ ဘုရားသခင်ရှေ့မှောက်ကိုလာပြီး ကိုယ်တော်ရဲ့ ကယ်တင်ခြင်းကို လက်ခံဖို့၊ ဘုရားသခင်ရဲ့ အချုပ်အခြာအာဏာကို သိမြင်ပြီး ကိုယ်တော့်ကို ကျိုးနွံနာခံဖို့၊ ဖန်ဆင်းခံတစ်ယောက်ရဲ့ တာဝန်ဝတ္တရားတွေကို ကောင်းကောင်း ဖြည့်ဆည်းဖို့၊ ဖန်ဆင်းခံတစ်ယောက်ရဲ့ တာဝန်တွေကို ထမ်းဆောင်ဖို့၊ ပြီးတော့ သမ္မာတရားကို လိုက်စားပြီး အဓိပ္ပာယ်ရှိပြီး တန်ဖိုးရှိတဲ့ ဘဝတစ်ခုကို အသက်ရှင်နေထိုင်ဖို့ပါပဲ။ ဒါက ကျွန်မဘဝရဲ့ ပန်းတိုင်နဲ့ ဦးတည်ချက်လေ။ အခု ဘုရားသခင်ရဲ့ အမှုတော်က ပြီးဆုံးလုနီးပါး ဖြစ်နေပြီ၊ ပြီးတော့ ဘုရားသခင်ရဲ့ကယ်တင်ခြင်းကို လက်ခံဖို့အတွက် ဘုရားရှေ့မှောက်ကိုလာမယ့်သူတွေ ပိုများလာဖို့ ဘုရားသခင်က မျှော်လင့်နေတယ်။ ဒါကြောင့် ကျွန်မက လောကီလိုက်စားမှုတွေကို စွန့်လွှတ်ပြီး ကိုယ့်တာဝန်ကို ထမ်းဆောင်သင့်တယ်၊ တာဝန်ထမ်းဆောင်ရင်းနဲ့ ဘုရားသခင်ဆီကနေ ကယ်တင်ခြင်းရဖို့ သမ္မာတရားကို လိုက်စားသင့်တယ်။ ဒါက အဓိပ္ပာယ်အရှိဆုံး ဘဝပဲလေ။ ဒါကို တွေးမိတော့ စီးပွားရေးကို စွန့်လွှတ်ပြီး ကိုယ့်တာဝန်ကို အချိန်ပြည့် ဆက်ကပ်အပ်နှံဖို့ ကျွန်မ ဆုံးဖြတ်လိုက်တယ်။ ငွေကြေး၊ ကျော်ကြားမှု ဒါမှမဟုတ် အကျိုးအမြတ်အတွက် အရိုးကြေကြေ အရေခန်းခန်း ဆက်အလုပ်လုပ်တော့မှာ မဟုတ်ဘူး။

ကျွန်မ ဆေးဆိုင်တစ်ဆိုင်ကို လွှဲပြောင်းပေးဖို့ စီစဉ်နေတယ်ဆိုတာကို အမျိုးသား ကြားတော့ သူ အရမ်းဒေါသထွက်ပြီး ကွာရှင်းမယ်လို့ ခြိမ်းခြောက်တယ်၊ ပြီးတော့ ကျွန်မ ဘုရားသခင်ကို ယုံကြည်နေတဲ့အကြောင်း တိုင်မယ်လို့တောင် ပြောတယ်။ စီစီပီက ဘုရားသခင်ကို ယုံကြည်တဲ့သူတွေကို ညှဉ်းပန်းနှိပ်စက်တဲ့အပြင် သတ်ဖြတ်နေပြီးတော့ အရေးယူတာလည်း မခံရပုံကို တွေးမိတော့ ကျွန်မ နည်းနည်း ကြောက်သွားပြီး စိတ်အားလျော့သွားတယ်။ ယုံကြည်ခြင်းနဲ့ ခွန်အားပေးဖို့ ကျွန်မစိတ်နှလုံးထဲကနေ ဘုရားသခင်ဆီ ဆုတောင်းလိုက်တယ်။ ဆုတောင်းပြီးတော့ ဘုရားသခင်က အရာရာအပေါ် အချုပ်အချာအာဏာရှိတယ်ဆိုတာ၊ အမျိုးသားက ကျွန်မကို တိုင်တောမလား၊ ဒါမှမဟုတ် ရဲတွေက ကျွန်မကို လာဖမ်းမလား ဆိုတဲ့ ကိစ္စတွေအားလုံးက ဘုရားသခင်ရဲ့ လက်ထဲမှာပဲ ရှိတယ်ဆိုတာတွေကို တွေးမိတယ်။ ဘုရားသခင်က ကျွန်မရဲ့ ကျောထောက်နောက်ခံအဖြစ် ရှိနေတော့ ကျွန်မ မကြောက်တော့ဘူး။ ကျွန်မက အလျှော့မပေးဘူးဆိုတာကို မြင်တော့ အမျိုးသားက ကျွန်မမိဘတွေကို ဖုန်းဆက်ပြီး ကျွန်မကို ဖျောင်းဖျပေးဖို့ ပြောတယ်။ အဖေက ဒေါသတကြီးနဲ့ ကျွန်မကို ပြောတယ်၊ “ဘုရားယုံဖို့သက်သက်နဲ့ အလုပ်အကိုင်ကောင်းနဲ့ အလွယ်တကူရမယ့် ပိုက်ဆံကို ဘာလို့ စွန့်လွှတ်ရမှာလဲ။ နင် ရူးနေပြီလား” တဲ့။ အမေက မျက်ရည်တွေနဲ့ ပြောတယ်၊ “သမီး ပိုက်ဆံမရှာတော့ရင် နင့်သားလေး ဘယ်လိုလုပ်မလဲ။ အမေတို့ အဖေတို့ အိုမင်းရင် မှီခိုရမယ့် ပိုက်ဆံအကြောင်းကို သမီး ဂရုမစိုက်ဘူးလား” တဲ့။ ကျွန်မ အမျိုးသားက အနုနည်းရော အကြမ်းနည်းပါသုံးပြီးတော့ “ကိုယ့်အတွက် မစဉ်းစားရင်တောင်မှ သားလေးအတွက်တော့ စဉ်းစားပါ။ သူက ငယ်သေးတာ၊ အနာဂတ်မှာ ကောလိပ်တက်ဖို့၊ အိမ်ထောင်ပြုဖို့၊ အိမ်ဝယ်ဖို့ ပိုက်ဆံတွေ လိုမှာ။ ပိုက်ဆံလိုမယ့် ကိစ္စတွေ မျိုးစုံရှိမှာပဲ။ သားလေးရဲ့ ပညာရေး၊ အိမ်ထောင်ရေးနဲ့ အိမ်အတွက် ပိုက်ဆံရှာနိုင်သရွေ့ ဘုရားယုံတာကို ငါ မတားဘူး” ဆိုပြီး ပြောတယ်။ သူတို့ပြောတာ ကြားပြီးတဲ့နောက် ကျွန်မ နည်းနည်းလေး စိတ်ယိမ်းယိုင်သွားပြီး တွေးမိတယ်၊ “သူတို့ပြောတာလည်း ဟုတ်တော့ ဟုတ်တယ်။ ဒီလောကက နေရတာ ခက်ခဲတယ်၊ ပြိုင်ဆိုင်မှုတွေက ပိုပြီး ပြင်းထန်လာတာ။ သားက ပညာရေး၊ အိမ်ထောင်ရေးနဲ့ အိမ်အတွက် ပိုက်ဆံတွေ အများကြီး လိုအပ်မှာပဲ။ ငါ့အမျိုးသားစကား နားထောင်ပြီး သားလေးအတွက် ပိုက်ဆံပိုရှာဖို့ ဒီလုပ်ငန်းကို နောက်ထပ် တစ်နှစ်၊ နှစ်နှစ်လောက် ဆက်လုပ်သင့်လား” ပေါ့။ ကျွန်မ အရမ်းနာကျင်ပြီး စိတ်ဒွိဟဖြစ်ရတာနဲ့ ဘုရားသခင်ကို အော်ခေါ်ပြီး ကျွန်မ စိတ်နှလုံးကို ကာကွယ်ပေးဖို့ ဆုတောင်းတယ်။

တစ်နေ့မှာ ဘုရားနှုတ်ကပတ်တော်တွေကို ကျွန်မ ဖတ်တယ်။ “သင်သည် စာတန်နှင့် လုံးဝ အဆက်ဖြတ်ရန်သာ စိတ်ပိုင်းဖြတ်ထားသော်လည်း စာတန်ကို အနိုင်ယူရန် ထိရောက်သော လက်နက်များဖြင့် ပြင်ဆင်ထားခြင်း မရှိပါက သင်သည် ကြီးမားသော အန္တရာယ်ထဲ၌ ရှိလိမ့်ဦးမည်ဖြစ်သည်။ အချိန်ကုန်လွန်သည် နှင့်အမျှ သင်သည် စာတန်၏ နှိပ်စက်ခြင်းကို ခံခဲ့ရသဖြင့် သင့်အထဲ၌ ခွန်အား တစ်စက်မျှ မကျန်ရှိသည့်တိုင် သင်သည် သက်သေမခံနိုင်သေးဘဲ သင့်အား စာတန်၏ စွပ်စွဲမှုများနှင့် တိုက်ခိုက်မှုများမှ သင့်ကိုယ်သင် လုံးလုံးလျားလျား မလွတ်မြောက်နိုင်သေးချိန်တွင် သင်သည် ကယ်တင်ခြင်း မျှော်လင့်ချက် မရှိလုနီးပါးဖြစ်လိမ့်မည် ဖြစ်သည်။ နောက်ဆုံးတွင် တစ်နည်းအားဖြင့်ဆိုသော် ဘုရားသခင်၏ အမှုပြီးဆုံးသည်ကို ကြေညာသည့်အခါတွင် သင်သည် ရုန်းထွက်လွတ်မြောက်အောင် လုပ်ဆောင်နိုင်ခြင်း မရှိဘဲ စာတန်၏ လက်တွင်း၌သာ ရှိနေသေးလျှင် သင်သည် မည်သည့်အခါမျှ အခွင့်အရေး သို့မဟုတ် မျှော်လင့်ချက် ရှိလိမ့်မည် မဟုတ်ပေ။ ထိုအခါ သွယ်ဝိုက်ညွှန်းဆိုမှုမှာ ထိုသို့သော လူများသည် စာတန်၏ အကျဉ်းချခံရခြင်းတွင် လုံးလုံးလျားလျား ရှိကြလိမ့်မည် ဟူ၍ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားနှင့် ဘုရားသခင် ကိုယ်တော်တိုင် (၂)) ဘုရားနှုတ်ကပတ်တော်တွေက ကျွန်မကို အချိန်မီ နှိုးဆွပေးခဲ့တယ်။ စာတန်က သားလေးအပေါ် ကျွန်မရဲ့ စိုးရိမ်ပူပန်မှုကို အသုံးပြုပြီး ကျွန်မကို ငွေကြေးလိုက်စားမှုထဲမှာ ဆက်ပြီး ချောင်ပိတ်မိနေစေချင်တာ၊ ငွေရဲ့ ကျွန်ဖြစ်စေချင်ပြီး ဒီဝဲဂယက်ထဲကနေ မလွတ်မြောက်နိုင်အောင် လုပ်ချင်တာ။ ဒီအတိုင်းသာ ကျွန်မ ဆက်သွားနေရင် ဘုရားသခင်ရဲ့ အမှုတော် ပြီးဆုံးတဲ့အခါ ကျွန်မ သမ္မာတရား တစ်ခုမှ ရမှာမဟုတ်တဲ့အပြင် စာတန်နဲ့အတူ ငရဲကျသွားမှာပဲ။ ကျွန်မ စာတန်ရဲ့ ထောင်ချောက်ထဲ ကျလုနီးပါး ဖြစ်ခဲ့တာပဲ။ အမျိုးသားက ကျွန်မ ကိုယ့်တာဝန်ထမ်းဆောင်တာကို ဟန့်တားဖို့ ကျွန်မကို ကွာရှင်းမယ်လို့ ခြိမ်းခြောက်တယ်၊ ပြီးတော့ ကျွန်မကို တိုင်တောင် တိုင်ချင်ခဲ့တယ်။ သူ့ပန်းတိုင်က ကျွန်မကို အိမ်မှာ ပိုက်ဆံရှာဖို့ ထားချင်တာ၊ သူ့အတွက် ပိုက်ဆံမရှာနိုင်ရင် ကျွန်မကို စီစီပီရဲ့ ညှဉ်းပန်းနှိပ်စက်မှုဆီ အပ်ချင်ခဲ့တာ။ အဲဒါမှာ ဘယ်လိုများ လင်မယား မေတ္တာရှိခဲ့လို့လဲ။ သူက ကျွန်မကို ပိုက်ဆံရှာဖို့ ကိရိယာတစ်ခုလိုပဲ သဘောထားခဲ့တာ။ အမျိုးသားနဲ့ ကျွန်မဟာ လူအမျိုးအစားချင်း မတူတဲ့အပြင် တူညီတဲ့ လမ်းကြောင်းပေါ်မှာလည်း မရှိဘူးဆိုတာ ကျွန်မ သဘောပေါက်လိုက်တယ်။ သူ ကျွန်မကို ကွာရှင်းချင်တယ်ဆိုရင်တောင် တကယ်တမ်းက ကျွန်မအတွက် ကောင်းတဲ့ ကိစ္စပဲ၊ ဘာလို့လဲဆိုတော့ မိသားစုရဲ့ ဘောင်ခတ်မှုကနေ လွတ်မြောက်ပြီး ဘုရားသခင်ကို လွတ်လွတ်လပ်လပ် ယုံကြည်နိုင်မှာလေ။ အဲဒီနောက် ကျွန်မ တွေးမိတယ်၊ “အနာဂတ်မှာ ငါ့သားက ကောင်းတဲ့ဘဝကိုရအောင်လို့ သားအတွက် ပိုက်ဆံပိုရှာချင်တယ်။ ဒါပေမဲ့ ဒီလိုလုပ်တာက လူတစ်ယောက်ရဲ့ ကံကြမ္မာဟာ ဘုရားသခင်ရဲ့ လက်ထဲမှာ ရှိတယ်ဆိုတာကို ငါ မယုံကြည်တာပဲ။ ဘုရားသခင်က သားလေးရဲ့ အနာဂတ်ကို ကြိုတင်သတ်မှတ်ထားပြီးသား၊ ငါ ပိုက်ဆံ ဘယ်လောက်ရှာရှာ သူ့ကံကြမ္မာကို မပြောင်းနိုင်ဘူး။ မိဘတွေနဲ့ သားလေးကို ဘုရားသခင်ရဲ့ လက်ထဲ အပ်နှံပြီး ကိုယ်တော်ရဲ့ အစီအစဉ်တွေ အားလုံးကို ကျိုးနွံနာခံတာပဲ ငါလုပ်နိုင်တယ်။ ဒါက ဉာဏ်အရှိဆုံး ရွေးချယ်မှုပဲ” ပေါ့။ ဒါကို တွေးမိတော့ ကျွန်မ ဆုံးဖြတ်ချက်ချလိုက်တယ်။ အမျိုးသားက ဘယ်လိုပဲ ညှဉ်းပန်းနှိပ်စက်ပါစေ၊ တားဆီးပိတ်ပင်ပါစေ ကျွန်မရဲ့ သက်သေခံချက်မှာ ခိုင်ခိုင်မာမာ ရပ်တည်သွားမယ်။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ထပ်ဖတ်တယ်။ “လူသည် အဓိပ္ပာယ်ရှိသော အသက်တာကို နေထိုင်ရန် ရှာဖွေလိုက်လျှောက်ရမည်ဖြစ်ပြီး သူ၏ လက်ရှိအခြေအနေများဖြင့် ရောင့်ရဲမနေသင့်ပါ။ ပေတရု၏ ပုံရိပ်အတိုင်း ရှင်သန်ရန် လူသည် ပေတရုအကြောင်း အသိပညာနှင့် သူ၏ အတွေ့အကြုံများကို ပိုင်ဆိုင်ရမည်။ လူသည် ပိုမိုမြင့်မားပြီး ပိုမိုနက်နဲသိမ်မွေ့သော အရာများကို လေ့လာလိုက်စားရမည်။ သူသည် ဘုရားသခင်အား ပိုမိုလေးနက်၍ ပိုမိုဖြူစင်သော ချစ်ခြင်းအပြင် တန်ဖိုးနှင့် အဓိပ္ပာယ်ပြည့်ဝသော အသက်တာကို ရှာဖွေလိုက်လျှောက်ရမည် ဖြစ်သည်။ ဤသည်သာ အသက်ရှင်ခြင်းအကြောင်း ဖြစ်၏၊ သို့မှသာ လူသည် ပေတရုနှင့် တူမည်ဖြစ်သည်။...သမ္မာတရားအတွက် ဒုက္ခကို သင် မဖြစ်မနေခံစားရမည်၊ သင်သည် သမ္မာတရားအတွက် သင့်ကိုယ်သင် မဖြစ်မနေ စွန့်လွှတ်ရမည်။ သမ္မာတရားအတွက် အရှက်တကွဲ ဖြစ်ခြင်းကို သင် မဖြစ်မနေခံရမည်၊ ပြီးလျှင် သမ္မာတရားကို သင်ပိုမိုရရှိရန်အတွက် ပို၍ပင် မဖြစ်မနေ ဒုက္ခဆင်းရဲခံရပေမည်။ ဤသည်မှာ သင်လုပ်သင့်သည့်အရာဖြစ်သည်။ မိသားစု သဟဇာတဖြစ်ခြင်းကို ပျော်မွေ့ခြင်းအတွက် သမ္မာတရားကို သင်လွှင့်မပစ်ရ၊ ခဏတာ ပျော်မွေ့မှု အတွက် တစ်သက်တာ ဂုဏ်သိက္ခာနှင့် တည်ကြည်မှုကို သင် အဆုံးရှုံးမခံရ။ လှပပြီး ကောင်းမွန်သောအရာအားလုံးကို သင် လိုက်စားသင့်ပြီး၊ အသက်တာတွင် ပိုမိုအဓိပ္ပာယ် ရှိသော လမ်းကြောင်းကို သင် လိုက်စားသင့်သည်။ ထိုသို့သော အောက်တန်းကျပြီး လောကီဆန်သော အသက်တာကို သင်နေထိုင်ကာ လိုက်စားရန် မည်သည့်ပန်းတိုင်မျှ မရှိပါက သင်၏ အသက်တာကို ဖြုန်းတီးနေခြင်း မဟုတ်လော။ ထိုသို့သောဘဝမှ မည်သည့်အရာကို သင် ရရှိနိုင်သနည်း။ သမ္မာတရားတစ်ခုအတွက် ဇာတိပကတိ၏ ပျော်မွေ့မှုများ အားလုံးကို သင်စွန့်လွှတ်သင့်ပြီး၊ ပျော်မွေ့မှု အနည်းငယ်အတွက် သမ္မာတရားအားလုံးကို မလွှင့်ပစ်သင့်ပေ။ ဤကဲ့သို့သော လူများသည် တည်ကြည်မှု သို့မဟုတ် ဂုဏ်သိက္ခာ မရှိပေ။ ၎င်းတို့၏ တည်ရှိခြင်းတွင် အဓိပ္ပာယ် မရှိပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) ဒီဘုရားနှုတ်ကပတ်တော်အပိုဒ်ကို ဖတ်ပြီးတဲ့နောက် ကျွန်မ အရမ်းကို တို့ထိခြင်းခံရတယ်။ နောက်ဆုံးသောကာလမှာ ဘုရားသခင်က လူတွေကို ကယ်တင်တဲ့ သမ္မာတရား အားလုံးကို ဖော်ပြထားပြီးပြီ။ သမ္မာတရားကို ရရှိတဲ့သူတွေပဲ ဘုရားသခင်ရဲ့ ဂရုစိုက်မှုနဲ့ ကာကွယ်စောင့်ရှောက်မှုကို ခံရပြီး ကြီးမားတဲ့ ကပ်ဘေးတွေကနေ အသက်ရှင်ကျန်ရစ်နိုင်မှာ။ ငွေကြေး၊ ကျော်ကြားမှုနဲ့ အကျိုးအမြတ်ရဲ့ နွံထဲမှာ ကျွန်မ ဆက်ပြီး ချောင်ပိတ်မိနေပြီး မလွတ်မြောက်နိုင်ရင် ကယ်တင်ခံရမယ့် ကျွန်မရဲ့ အခွင့်အရေးကို ဆုံးရှုံးသွားမှာပဲ။ ကျွန်မအနေနဲ့ သမ္မာတရားကို အလေးအနက် လိုက်စားပြီး ကိုယ့်စိတ်သဘောထား ပြောင်းလဲဖို့ ကြိုးစားရမယ်၊ ပြီးတော့ ဖန်ဆင်းခံတစ်ယောက်ရဲ့ တာဝန်ကို ကောင်းကောင်း ဖြည့်ဆည်းရမယ်။ ဒီနှစ်တွေတစ်လျှောက်လုံး သမ္မာတရားကို သိပ်နားမလည်ခဲ့ပေမဲ့ ဘုရားနှုတ်ကပတ်တော်တွေရဲ့ ဖော်ထုတ်မှုကတစ်ဆင့် ကိုယ့်ရဲ့ ဖောက်ပြန်ပျက်စီးတဲ့ စိတ်သဘောထားကို နည်းနည်း နားလည်လာခဲ့တယ်။ ပြီးတော့ ငွေကြေး၊ ကျော်ကြားမှုနဲ့ အကျိုးအမြတ် လိုက်စားခြင်းရဲ့ အကျိုးဆက်တွေကိုလည်း ကျွန်မ မြင်ခဲ့ရတယ်။ ဒီအကျိုးကျေးဇူးတွေကို ဘယ်ငွေပမာဏနဲ့မှ ဝယ်လို့ မရနိုင်ဘူး။ စိတ်သဘောထား ပြောင်းလဲတာက ညတွင်းချင်း ဖြစ်လာနိုင်တဲ့အရာ မဟုတ်ဘဲ ဘုရားသခင်ရဲ့ တရားစီရင်မှုနဲ့ ပြစ်တင်ဆုံးမခြင်း အများကြီးကို တွေ့ကြုံခံစားဖို့ လိုတယ်။ သမ္မာတရားနဲ့ အသက်ကို ရရှိနိုင်ဖို့ လိုက်စားရအောင် ကျွန်မ ဒီအချိန်ကို အသုံးချရမယ်။ ဒါကြောင့် ကျွန်မ အမျိုးသားနဲ့ မိဘတွေကို ကိုယ့်ရပ်တည်ချက်ကို ပြောပြလိုက်တယ်။ ကျွန်မက “ဘုရားသခင်က ဖန်ဆင်းခြင်းရဲ့ သခင်ပဲ၊ ကျွန်မတို့အားလုံးက ဖန်ဆင်းခံတွေပါ။ ဘုရားသခင်ကို ယုံကြည်ပြီး ကိုးကွယ်တာက လုံးဝ သဘာဝကျပြီး ကျိုးကြောင်းခိုင်လုံမျှတပါတယ်။ ရှင်တို့ ဘုရားမယုံတာက ရှင်တို့ရဲ့ ရွေးချယ်မှုပါ၊ ဒါပေမဲ့ ကျွန်မ ဘုရားယုံတာနဲ့ ကိုယ့်တာဝန် ထမ်းဆောင်တာကို ရှင်တို့ တားဆီးလို့ မရဘူး” ဆိုပြီး ပြောလိုက်တယ်။ ကျွန်မရဲ့ ပြတ်သားတဲ့ သဘောထားကို မြင်တော့ မိသားစုက ဘာမှ မပြောကြတော့ဘူး။ ဘုရားသခင်ရဲ့ အံ့ဩဖွယ်ကောင်းတဲ့ အစီအစဉ်တွေကြောင့် ဆေးဆိုင်ကို မကြာခင်မှာပဲ အောင်အောင်မြင်မြင် လွှဲပြောင်းပေးခဲ့ပြီး နောက်ဆုံးမှာတော့ ကျွန်မ ကိုယ့်တာဝန်ကို အချိန်ပြည့် ထမ်းဆောင်ဖို့ ကိုယ့်ကိုယ်ကိုယ် ဆက်ကပ်အပ်နှံနိုင်ခဲ့တယ်။ ဘုရားသခင်ကို ကျေးဇူးတင်ပါတယ်။


၅၆။ သက်သာမှုကို မွေ့လျော်ခံစားခြင်းက မိမိအသက်သေဆုံးခြင်းကို ဆောင်ကြည်းပေးလိမ့်မည်

ဂရေးဆန်၊ အမေရိကန်ပြည်ထောင်စု

၂၀၂၁ ခုနှစ်၊ သြဂုတ်လမှာ ခေါင်းဆောင်တွေက ကျွန်တော့်ကို ဗီဒီယိုအလုပ် ကြီးကြပ်ဖို့ တာဝန်ပေးခဲ့တယ်။ ပုံမှန်ဆိုရင် ကိုယ်တိုင် ဗီဒီယိုတွေလုပ်တဲ့အပြင်၊ ညီအစ်ကိုမောင်နှမတွေ လုပ်ထားတဲ့ ဗီဒီယိုတွေကိုလည်း စစ်ဆေးရတယ်၊ သူတို့တာဝန်တွေမှာ ကြုံရတဲ့ ပြဿနာ ဒါမှမဟုတ် အခက်အခဲမှန်သမျှကို ဖြေရှင်းပေးရတယ်၊ ပြီးတော့ သူတို့ဖြစ်နေတဲ့ အခြေအနေမှန်သမျှကို မိတ်သဟာယပြုပြီး ကူညီဖြေရှင်းပေးရတယ်။ ပထမတော့ ကျွန်တော့်တာဝန်မှာ အစွမ်းကုန် ကြိုးစားနိုင်ခဲ့ပေမဲ့၊ နည်းနည်းကြာတော့ အဲဒါက ဒုက္ခများပြီး ပင်ပန်းတယ်လို့ ခံစားလာရတယ်။ ကျွန်တော် ကိုယ့်ဘာသာကိုယ် တွေးမိတယ်၊ “နေ့တိုင်း လုပ်စရာအလုပ်တွေ အများကြီးပဲ၊ အကုန်လုံးကို တစ်ခုချင်းစီ ကိုင်တွယ်ဖြေရှင်းဖို့ ကြိုးစားရင် အရမ်းကို ပင်ပန်းမှာပဲ။ ဒီလောက်အထိ စိုးရိမ်စရာတွေ၊ ပင်ပန်းစရာတွေ မရှိတဲ့ အဖွဲ့သားတစ်ယောက်အနေနဲ့ပဲနေပြီး ကိုယ့်ဗီဒီယိုတွေပဲ ကိုယ်လုပ်တာက ပိုကောင်းမှာပဲ” လို့ပေါ့။ ညီအစ်ကိုမောင်နှမတွေက သူတို့တာဝန်တွေမှာ ပုံမှန်ဆိုရင် တော်တော်လေး အလေးအနက်ရှိတာကိုလည်း ကျွန်တော်မြင်တော့ အမြဲတမ်း ဝင်စစ်ဆေးနေစရာ မလိုဘူးလို့ တွေးမိတယ်။ ဘာပဲဖြစ်ဖြစ် ကိုယ့်ကိုယ်ကိုယ် ဘာလို့ ဒီလောက် အပင်ပန်းခံနေမှာလဲပေါ့။ အဲဒီနောက်ပိုင်း၊ အချိန်ဇယားအတိုင်း ဗီဒီယိုတွေ လုပ်တာကလွဲရင် အဖွဲ့ထဲက တခြားကိစ္စတွေကို ကျွန်တော် သိပ်ပြီး အာရုံမစိုက်တော့ဘူး။ ညီအစ်ကိုမောင်နှမတွေနဲ့အတူ ကျွန်တော်တို့ တာဝန်တွေမှာရှိတဲ့ လမ်းလွဲမှုတွေ၊ ပြဿနာတွေကို အနှစ်ချုပ် သုံးသပ်တာမျိုး သိပ်မလုပ်တော့တဲ့အပြင် သူတို့ရဲ့ မှားယွင်းတဲ့ အခြေအနေတွေကို ဖြေရှင်းပေးတာမျိုးလည်း သိပ်မရှိတော့ဘူး။ တစ်ခါတလေ တချို့အလုပ်တွေကို အချိန်မီလက်စသတ်ဖို့ ညီအစ်ကိုမောင်နှမတွေက သတိပေးတတ်တယ်။ သူတို့သတိပေးတာတွေက စိတ်အနှောင့်အယှက်ဖြစ်စရာကောင်းတယ်လို့ ထင်မိတယ်။ သူတို့က နောက်ထပ် နှစ်ခါသုံးခါလောက် ထပ်တိုက်တွန်းရင် ကျွန်တော် အတိုက်အခံလုပ်ချင်စိတ်ဖြစ်လာပြီး “ငါ လုပ်နေပြီပဲ မဟုတ်လား။ ငါ့အရှိန်နဲ့ကတော့ ဘယ်လောက်ပဲ တိုက်တွန်းတိုက်တွန်း ဒီထက်ပိုမြန်အောင် လုပ်လို့မရဘူး” လို့ပေါ့။ ဒီအခြေအနေထဲမှာ အသက်ရှင်ရင်းနဲ့၊ ကျွန်တော့်တာဝန်အပေါ် ဝန်တာထားစိတ် တဖြည်းဖြည်း ကင်းမဲ့လာတယ်။ အချိန်နည်းနည်းကြာတော့ ကျွန်တော့်တာဝန်က အရမ်းကို ငြီးငွေ့စရာကောင်းတယ်လို့ ခံစားလာရပြီး ရင်ထဲမှာ ဟာတာတာကြီး ခံစားမိတယ်။ ဒါပေမဲ့ အဲဒီအချိန်တုန်းက ကျွန်တော် လုံးဝကို ထုံထိုင်းနေခဲ့ပြီး ကိုယ့်ကိုယ်ကိုယ် လုံးဝ ဆင်ခြင်သုံးသပ်မှုမရှိခဲ့ဘူး။

တစ်ခါမှာတော့ ညီအစ်မ ပေါလာရဲ့ ဗီဒီယို ထုတ်လုပ်မှုက ရက်ပိုင်းလောက်အထိ တိုးတက်မှု မရှိတာကို ခေါင်းဆောင်တွေက သတိထားမိသွားတယ်၊ ဒါနဲ့ ညီအစ်မ ပေါ်လာ ဘာအခက်အခဲတွေ ကြုံနေရလဲဆိုတာကို သိရအောင် အခြေအနေကို နောက်ဆက်တွဲလိုက်လုပ်၊ စစ်ဆေးပြီး ကူညီဖြေရှင်းပေးဖို့ ကျွန်တော့်ကို သတိပေးခဲ့တယ်။ ဒါနဲ့ သူ့ရဲ့ အခြေအနေကို ကျွန်တော် မြန်မြန်ဆန်ဆန်ပဲ မေးကြည့်လိုက်တယ်။ သူက တာဝန်တွေမှာ အတော်လေး မတက်မကြွဖြစ်နေခဲ့ပြီး အလုပ်ထဲက ပြဿနာတွေနဲ့ ပတ်သက်လို့ မိတ်သဟာယဖွဲ့တာ ဒါမှမဟုတ် ဆွေးနွေးတာမျိုး သိပ်မလုပ်ဖြစ်ဘူးဆိုတာ မကြာသေးခင်ကမှ ကျွန်တော် သိလိုက်ရတယ်။ အခြေအနေကို အသေးစိတ် လေ့လာကြည့်သင့်တယ်လို့ တွေးမိပေမဲ့ နောက်တော့ “ပြဿနာတစ်ခုခု တွေ့ရင်၊ အဲဒါတွေကို မိတ်သဟာယပြုပြီး ဖြေရှင်းနေရဦးမယ်။ အဲဒါက တကယ့် ဒုက္ခပဲ။ အလုပ်တိုးတက်မှုက အရမ်း အနှေးကြီးမဟုတ်တော့ အဲဒီလောက်ကြီး ပြဿနာမဖြစ်လောက်ပါဘူး” လို့ တွေးလိုက်တယ်။ ဒါကြောင့် ဒီကိစ္စတွေကို ကျွန်တော် ထပ်ပြီး အလေးအနက် မလေ့လာဖြစ်တော့ဘဲ၊ ဒီကိစ္စကို ဒီအတိုင်းပဲ ထားလိုက်တယ်။ တစ်နေ့မှာတော့၊ အဲဒီလအတွင်း ကျွန်တော်တို့ လုပ်ခဲ့တဲ့ ဗီဒီယိုအရေအတွက်က ပြီးခဲ့တဲ့လနဲ့ ယှဉ်ရင် ထက်ဝက်နီးပါး ကျဆင်းသွားပြီး ဗီဒီယိုအလုပ်ရဲ့ တိုးတက်မှုကို တိုက်ရိုက် နှောင့်နှေးစေခဲ့တာကို ခေါင်းဆောင်တွေ သတိထားမိသွားတယ်။ ဒါနဲ့ အကြောင်းရင်းကိုရှာဖို့ သူတို့က ကျွန်တော်တို့ကို တိုက်တွန်းခဲ့တယ်။ ကျွန်တော်တို့ တာဝန်တွေကို ဝတ်ကျေတမ်းကျေ ထမ်းဆောင်ခဲ့တာနဲ့ တာဝန်ယူစိတ် ကင်းမဲ့ခဲ့တာတွေအတွက် သူတို့က ပြုပြင်ပြီး ဖော်ထုတ်ခဲ့တယ်။ ပြီးတော့ တာဝန်တွေကို ဒီလိုပုံစံနဲ့ ထမ်းဆောင်တာက သစ္စာမစောင့်သိတာပဲလို့ ပြောခဲ့တယ်။ နောင်တမရရင် ဘုရားသခင်ရဲ့ စက်ဆုပ်ရွံရှာတာကို ခံရမယ်လို့ သူတို့က ပြောတယ်။ ကျွန်တော် တကယ်ပဲ စိတ်ဆင်းရဲခဲ့ရတယ်။ အထူးသဖြင့် ခေါင်းဆောင်တွေက “တိုးတက်မှု နှေးတယ်”၊ “သစ္စာမစောင့်သိဘူး” နဲ့ “ဘုရားသခင်ရဲ့ စက်ဆုပ်ရွံရှာတာခံရမယ်” ဆိုတဲ့ စကားလုံးတွေကို ပြောတာကြားရတဲ့အခါ ကျွန်တော် ပိုပြီး စိတ်ဆင်းရဲရပြီး ခေါင်းတောင် မဖော်နိုင်ခဲ့ဘူး။ နောက်ပိုင်း အလုပ်ကို အနှစ်ချုပ် သုံးသပ်တဲ့အချိန်မှာ၊ ညီအစ်ကိုမောင်နှမတွေက သူတို့ရဲ့ အခြေအနေတွေနဲ့ ပတ်သက်ပြီး ပွင့်ပွင့်လင်းလင်း ပြောပြခဲ့ကြတယ်။ မကြာသေးခင်က သူတို့တာဝန်တွေမှာ ဇာတိပကတိ သက်သာမှုကို မွေ့လျော်ခံစားတဲ့ အခြေအနေတွေထဲမှာ အသက်ရှင်နေခဲ့ကြတယ်၊ သူတို့တာဝန်တွေကို အရေးတကြီး မထမ်းဆောင်ခဲ့ကြဘူး၊ အလုပ်တွင်ကျယ်ဖို့ မကြိုးစားခဲ့ကြဘူး၊ ပြီးတော့ နေ့ဝက်နဲ့ ပြီးနိုင်တဲ့ အလုပ်တွေကို တစ်ရက် ဒါမှမဟုတ် အဲဒီထက်ပိုပြီး အချိန်ယူခဲ့ကြလို့ ဗီဒီယို ထုတ်လုပ်ရေး တိုးတက်မှုကို တိုက်ရိုက် ထိခိုက်စေခဲ့တယ်လို့ သူတို့က ပြောကြတယ်။ ညီအစ်ကိုမောင်နှမတွေရဲ့ အခြေအနေတွေနဲ့ သူတို့တာဝန်တွေအပေါ်ထားတဲ့ သဘောထားတွေကို ကြားရပြီးတဲ့နောက် ကျွန်တော် တကယ်ကို နောင်တရမိတယ်။ ကိုယ့်ကိုယ်ကိုယ် အထပ်ထပ် မေးနေမိတယ်။ “ငါက ပြဿနာတချို့ကို သတိထားမိနိုင်ခဲ့တာ အသိသာကြီးကို ဘာလို့ အချိန်မီ စစ်ဆေးပြီး ဖြေရှင်းတာမျိုး မလုပ်ခဲ့တာလဲ” ပေါ့။

ကျွန်တော့်ရဲ့ ဝတ်ပြုချိန်တစ်ခုမှာ ဘုရားနှုတ်ကပတ်တော်တွေကို ကျွန်တော် ဖတ်ခဲ့ရတယ်။ “အလွန်အမင်း ပျင်းရိသူများက မည်သို့သော သရုပ်သကန်များနှင့် လက္ခဏာများကို ပြသကြသနည်း။ ပထမအနေဖြင့် ၎င်းတို့သည် မည်သည့်အရာကို လုပ်ဆောင်သည်ဖြစ်စေ ဝတ်ကျေတမ်းကျေ လုပ်ဆောင်သည်၊ အီးရောအီးရောလုပ်သည်၊ အေးအေးဆေးဆေး သွားလာပြီး ဖြစ်နိုင်သည့်အခါတိုင်း အနားယူကာ အချိန်ဆွဲကြသည်။ ဒုတိယအနေဖြင့် ၎င်းတို့သည် အသင်းတော်၏ အလုပ်ကို အရေးမစိုက်ကြပေ။ ၎င်းတို့အတွက်မူ ထိုသို့သောအရာများကို စိုးရိမ်လိုသူ မည်သူမဆို စိုးရိမ်နိုင်သည်။ ၎င်းတို့မူ စိုးရိမ်မည်မဟုတ်ပေ။ ၎င်းတို့သည် တစ်စုံတစ်ခုအတွက် စိုးရိမ်သည့်အခါ ယင်းမှာ မိမိတို့၏ ကိုယ်ပိုင် ကျော်ကြားမှု၊ အကျိုးအမြတ်နှင့် ရာထူးတို့အတွက်သာ ဖြစ်သည်။ ၎င်းတို့အတွက် အရေးကြီးသည်မှာ ရာထူး၏ အကျိုးကျေးဇူးများကို မွေ့လျော်ခံစားနိုင်ခြင်းသာ ဖြစ်သည်။ တတိယအနေဖြင့် ၎င်းတို့သည် မိမိတို့၏ အလုပ်၌ ဆင်းရဲဒုက္ခကို ရှောင်ကြဉ်ကြသည်။ ၎င်းတို့၏ အလုပ်သည် အနည်းငယ်မျှ ပင်ပန်းသည်ကိုပင် ၎င်းတို့ လက်မခံနိုင်ဘဲ ပင်ပန်းပါက အလွန်မကျေမနပ် ဖြစ်လာကာ၊ ဆင်းရဲဒုက္ခခံရန် သို့မဟုတ် အဖိုးအခပေးရန် မတတ်နိုင်ကြပေ။ စတုတ္ထအနေဖြင့် ၎င်းတို့သည် မည်သည့်အလုပ်ကို လုပ်ဆောင်သည်ဖြစ်စေ ဇွဲမရှိကြဘဲ အစဉ်သဖြင့် တစ်ဝက်တစ်ပျက်နှင့် လက်လျှော့ကာ အဆုံးတိုင် ပြီးမြောက်အောင် မလုပ်ဆောင်နိုင်ကြပေ။ ၎င်းတို့သည် ယာယီအားဖြင့် စိတ်ကောင်းဝင်နေပါက အပျော်သဘောဖြင့် အလုပ်အချို့ကို လုပ်ဆောင်ကောင်း လုပ်ဆောင်နိုင်သော်လည်း တစ်စုံတစ်ခုက ရေရှည်ကတိကဝတ် လိုအပ်ပြီး ၎င်းတို့ကို အလုပ်များစေကာ ခေါင်းရှုပ်ခြင်းများစွာ လိုအပ်သည့်အပြင် ၎င်းတို့၏ ဇာတိပကတိကို ပင်ပန်းနွမ်းနယ်စေပါက အချိန်ကြာလာသည်နှင့်အမျှ ၎င်းတို့သည် စတင်ညည်းညူလာကြလိမ့်မည်။ ဥပမာအားဖြင့် ခေါင်းဆောင်အချို့သည် အသင်းတော်အလုပ်ကို တာဝန်ယူကြပြီး အစပိုင်းတွင် ၎င်းကို အသစ်အဆန်းအဖြစ် မြင်ကြသည်။ ၎င်းတို့သည် သမ္မာတရားကို မိတ်သဟာယဖွဲ့ရာတွင် အလွန်စိတ်အားထက်သန်ကြပြီး ညီအစ်ကိုမောင်နှမများ၌ ပြဿနာများရှိသည်ကို တွေ့သည့်အခါ ၎င်းတို့ကို ကူညီပြီး ဖြေရှင်းပေးနိုင်သည်။ သို့သော် ခဏတာ ဇွဲရှိပြီးနောက် ၎င်းတို့သည် ခေါင်းဆောင်ပိုင်းအလုပ်ကို အလွန်ပင်ပန်းသည်ဟု မြင်စပြုလာကြပြီး အပျက်သဘောဆောင်လာကြသည်။ ၎င်းတို့သည် ပိုမိုလွယ်ကူသောအလုပ်သို့ ပြောင်းလိုပြီး ဆင်းရဲဒုက္ခခံရန် မလိုလားကြပေ။ ထိုသို့သောလူများသည် ဇွဲနပဲမရှိကြပေ။ ပဉ္စမအနေဖြင့် ပျင်းရိသောလူများကို ခွဲခြားသိမြင်စေသည့် နောက်ထပ်လက္ခဏာတစ်ခုမှာ လက်တွေ့ကျသော အလုပ်ကို လုပ်ဆောင်ရန် လိုလားစိတ်မရှိခြင်း ဖြစ်သည်။ ၎င်းတို့၏ ဇာတိပကတိက ဆင်းရဲဒုက္ခခံရသည်နှင့်တစ်ပြိုင်နက် ၎င်းတို့သည် မိမိတို့၏ အလုပ်ကို ရှောင်တိမ်းရန်နှင့် ခေါင်းရှောင်ရန် ဆင်ခြေများ အကြံထုတ်ကြသည်၊ သို့မဟုတ် အခြားတစ်ဦးဦးထံ လွှဲချကြသည်။ ပြီးလျှင် ထိုသူက အလုပ်ကို ပြီးစီးသည့်အခါ ၎င်းတို့သည် အရှက်မဲ့စွာဖြင့် အသီးအပွင့်များကို ကိုယ်တိုင် ရိတ်သိမ်းကြသည်။ ဤသည်တို့မှာ ပျင်းရိသောလူများ၏ အဓိက လက္ခဏာကြီး ငါးရပ် ဖြစ်သည်။ သင်တို့သည် အသင်းတော်များရှိ ခေါင်းဆောင်များနှင့် အမှုဆောင်များအကြားတွင် ထိုသို့သော ပျင်းရိသည့်လူများ ရှိမရှိကို စစ်ဆေးသင့်သည်။ သင်တို့ တစ်ဦးကို တွေ့ရှိပါက ၎င်းတို့ကို ချက်ချင်း ဖြုတ်ချသင့်သည်။ ပျင်းရိသောလူများသည် ခေါင်းဆောင်များအဖြစ် အလုပ်ကောင်းကောင်း လုပ်ဆောင်နိုင်သလော။ ၎င်းတို့တွင် မည်သို့သော အစွမ်းအစရှိသည်ဖြစ်စေ၊ ၎င်းတို့၏ လူ့သဘာဝ အရည်အသွေး မည်သို့ပင်ဖြစ်စေ၊ ၎င်းတို့ ပျင်းရိပါက မိမိတို့၏ အလုပ်ကို ကောင်းမွန်စွာ လုပ်ဆောင်နိုင်မည်မဟုတ်ဘဲ အလုပ်နှင့် အရေးကြီးသော ကိစ္စရပ်များကို နှောင့်နှေးစေလိမ့်မည်။ အသင်းတော်၏ အလုပ်သည် ကဏ္ဍစုံဖြစ်သည်၊ ယင်း၏ ကဏ္ဍတစ်ခုချင်းစီသည် အသေးစိတ်ကျသော အလုပ်များစွာ ပါဝင်ပြီး ကောင်းမွန်စွာ လုပ်ဆောင်နိုင်ဖို့အတွက် ပြဿနာများကို ဖြေရှင်းရန် သမ္မာတရားကို မိတ်သဟာယဖွဲ့ခြင်း လိုအပ်သည်။ ထို့ကြောင့် ခေါင်းဆောင်များနှင့် အမှုဆောင်များသည် လုံ့လဝီရိယရှိရမည်။ အလုပ်၏ ထိရောက်မှုကို အာမခံရန် ၎င်းတို့သည် နေ့စဉ် စကားများစွာ ပြောဆိုပြီး အလုပ်များစွာ လုပ်ဆောင်ရသည်။ ၎င်းတို့သည် အပြောနည်းလွန်းလျှင် သို့မဟုတ် အလုပ်နည်းလွန်းလျှင် ရလဒ်များ ရှိမည်မဟုတ်ပေ။ သို့ဖြစ်၍ ခေါင်းဆောင်တစ်ဦး သို့မဟုတ် အမှုဆောင်တစ်ဦးသည် ပျင်းရိသောသူဖြစ်ပါက ၎င်းသည် ဧကန်အမှန်ပင် အယောင်ဆောင် ခေါင်းဆောင်တစ်ဦးဖြစ်ပြီး လက်တွေ့ကျသော အလုပ်ကို လုပ်ဆောင်နိုင်စွမ်း မရှိပေ။ ပျင်းရိသောလူများသည် အလုပ်နေရာများသို့ ကိုယ်တိုင်သွားရန် မဆိုထားနှင့်၊ လက်တွေ့ကျသော အလုပ်ကို မလုပ်ဆောင်ကြသည့်အပြင် ပြဿနာများကို ဖြေရှင်းရန် သို့မဟုတ် မည်သည့် သတ်သတ်မှတ်မှတ်ဖြစ်သော အလုပ်တွင်မဆို မိမိတို့ကိုယ်တိုင် ပါဝင်ပတ်သက်ရန်လည်း မလိုလားကြပေ။ ၎င်းတို့သည် မည်သည့်အလုပ်၌ မဆိုရှိသော ပြဿနာများကို အနည်းငယ်မျှ နားလည်သဘောပေါက်ခြင်း သို့မဟုတ် သိရှိခြင်း မရှိကြပေ။ ၎င်းတို့သည် အခြားသူများ ပြောဆိုသည်ကို နားထောင်ခြင်းမှ ၎င်းတို့၏ ခေါင်းထဲတွင် အပေါ်ယံဆန်ပြီး မရေရာသော စိတ်ကူးတစ်ခုသာ ရှိကြကာ အယူဝါဒအနည်းငယ်ကို တရားဟောရုံမျှဖြင့် ကြုံရာကျပန်း နေကြသည်။ သင်တို့သည် ဤသို့သော ခေါင်းဆောင်မျိုးကို ပိုင်းခြားသိမြင်နိုင်သလော။ ၎င်းတို့သည် အယောင်ဆောင် ခေါင်းဆောင်များဖြစ်သည်ဟု သင်တို့ ပိုင်းခြားသိမြင်နိုင်သလော။ (အတိုင်းအတာတစ်ခုအထိ ပိုင်းခြားသိမြင်နိုင်ပါသည်။) ပျင်းရိသောလူများသည် မည်သည့်တာဝန်ကို ထမ်းဆောင်သည်ဖြစ်စေ ဝတ်ကျေတမ်းကျေ ဖြစ်ကြသည်။ မည်သည့်တာဝန်ဖြစ်စေ ၎င်းတို့သည် ဇွဲနပဲမရှိ၊ အလုပ်ကို လုပ်တစ်ချက် မလုပ်တစ်ချက်နှင့် ဆင်းရဲဒုက္ခအချို့ ခံစားရသည့်အခါတိုင်း ညည်းညူကာ မဆုံးနိုင်သော မကျေနပ်ချက်များကို ဖွင့်ထုတ်ကြသည်။ ၎င်းတို့သည် မိမိတို့ကို ပြစ်တင်ဝေဖန်သူ သို့မဟုတ် ပြုပြင်သူ မည်သူကိုမဆို လမ်းပေါ်တွင် လူများအား ဆဲရေးတိုင်းထွာနေသည့် နှုတ်သီးကောင်းလျှာပါး မိန်းမတစ်ဦးကဲ့သို့ ဆဲဆိုကြိမ်းမောင်းကြပြီး မိမိတို့၏ ဒေါသကို အခြားသူများအပေါ် အစဉ်သဖြင့် ပုံချလိုကာ မိမိတို့၏ တာဝန်ကို မထမ်းဆောင်လိုကြပေ။ ၎င်းတို့သည် မိမိတို့၏ တာဝန်ကို မထမ်းဆောင်လိုကြောင်းက မည်သည့်အရာကို ပြသသနည်း။ ၎င်းတို့သည် ဝန်တာထားစိတ် မရှိကြောင်း၊ တာဝန်ယူရန် မလိုလားကြောင်းနှင့် ပျင်းရိသောလူများဖြစ်ကြောင်း ပြသသည်။ ၎င်းတို့သည် ဆင်းရဲဒုက္ခခံရန် သို့မဟုတ် အဖိုးအခပေးရန် မလိုလားကြပေ။ ဤသည်မှာ အထူးသဖြင့် ခေါင်းဆောင်များ၊ အမှုဆောင်များနှင့် သက်ဆိုင်သည်။ ၎င်းတို့သည် ဝန်တာထားသည့်စိတ် မရှိပါက ခေါင်းဆောင်များနှင့် အမှုဆောင်များ၏ တာဝန်ဝတ္တရားများကို ကောင်းမွန်စွာ ဖြည့်ဆည်းနိုင်မည်လော။ လုံးဝ မဖြည့်ဆည်းနိုင်ပေ။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၄)) “ပျင်းရိသောလူများသည် မည်သည့်အရာကိုမျှ မလုပ်ဆောင်နိုင်ပေ။ ယင်းကို စကားလုံးများဖြင့် အနှစ်ချုပ်လျှင် ၎င်းတို့သည် အသုံးမကျသော လူများဖြစ်သည်။ ၎င်းတို့သည် ဒုတိယတန်းစား ဒုက္ခိတများဖြစ်ကြသည်။ ပျင်းရိသောလူများ၏ အစွမ်းအစသည် မည်မျှကောင်းပါစေ အဆင်တန်ဆာသက်သက်သာဖြစ်သည်။ ၎င်းတို့တွင် အစွမ်းအစကောင်း ရှိသော်လည်း ယင်းမှာ အသုံးမဝင်ပေ။ ၎င်းတို့သည် အလွန်ပျင်းလွန်းကြသည်။ မည်သည့်အရာကို လုပ်သင့်သည်ကို ၎င်းတို့သိသော်ငြားလည်း ၎င်းတို့ မလုပ်ဆောင်ပေ။ ပြီးလျှင် တစ်စုံတစ်ခုက ပြဿနာဖြစ်သည်ကို ၎င်းတို့ သိလျှင်ပင် ဖြေရှင်းရန်အတွက် သမ္မာတရားကို မရှာဖွေကြပေ။ ပြီးလျှင် အလုပ်သည် ထိရောက်မှုရှိရန်အတွက် မည်သည့်ဆင်းရဲဒုက္ခများ ခံသင့်သည်ကို ၎င်းတို့သိကြသော်ငြားလည်း ၎င်းတို့သည် အကျိုးရှိသော ဤဆင်းရဲဒုက္ခများကို ခါးစည်းခံရန် မလိုလားကြသောကြောင့် ၎င်းတို့သည် မည်သည့်သမ္မာတရားများကိုမျှ မရရှိနိုင်ကြဘဲ မည်သည့်လက်တွေ့ကျသည့် အလုပ်ကိုမျှ မလုပ်နိုင်ကြ။ ၎င်းတို့သည် လူများ ခါးစည်းခံသင့်သည့် ဆင်းရဲဒုက္ခများကို ခါးစည်းခံရန် ဆန္ဒမရှိကြပေ။ ၎င်းတို့သည် ကိုယ်စိတ်ချမ်းသာမှုတွင် မွေ့လျော်ခံစားရန်၊ ဝမ်းမြောက်ခြင်းနှင့် နားနေချိန်တို့ကို ပျော်မွေ့ခံစားရန်နှင့် လွတ်လပ်ပြီး သက်သောင့်သက်သာရှိသော အသက်တာကို ပျော်မွေ့ခံစားရန်တို့ကိုသာ သိကြသည်။ ၎င်းတို့သည် အသုံးမကျကြသည် မဟုတ်လော။ ဆင်းရဲဒုက္ခများကို ခါးစည်းခံနိုင်ခြင်း မရှိသောလူများသည် အသက်ရှင်ရန် မထိုက်တန်ပေ။ ကပ်ပါးကောင်တစ်ကောင်၏ ဘဝကို အစဉ်သဖြင့် အသက်ရှင်နေထိုင်ရန် ဆန္ဒရှိသည့်သူများသည် အသိစိတ်နှင့် ဆင်ခြင်တုံတရား မရှိသည့် လူများဖြစ်သည်။ ၎င်းတို့သည် လူ့တိရစ္ဆာန်များဖြစ်ကြပြီး ထိုသို့သော လူများသည် အလုပ်လုပ်ပေးခြင်းကို ထမ်းဆောင်ရန်ပင် မထိုက်တန်ကြချေ။ ၎င်းတို့သည် ဆင်းရဲဒုက္ခကို ခါးစည်းခံနိုင်ခြင်း မရှိသောကြောင့် အလုပ်လုပ်ပေးခြင်းကို ၎င်းတို့ ထမ်းဆောင်သည့်အခါတွင်ပင် ယင်းကို ၎င်းတို့ ကောင်းစွာ လုပ်ဆောင်နိုင်ခြင်း မရှိဘဲ ၎င်းတို့အနေဖြင့် သမ္မာတရားကို ရရှိရန် ဆန္ဒရှိလျှင်ပင် ယင်းအတွက် မျှော်လင့်ချက် သာ၍ပင် နည်းပါးလေသည်။ ဆင်းရဲဒုက္ခကို မခံနိုင်ဘဲ သမ္မာတရားကို မချစ်သောသူတစ်ဦးသည် အသုံးမကျသောသူတစ်ဦး ဖြစ်သည်။ ၎င်းသည် အလုပ်လုပ်ပေးခြင်းကို ထမ်းဆောင်ရန်ပင် အရည်အချင်းပြည့်မီခြင်း မရှိ။ ၎င်းတို့သည် လူ့သဘာဝ တစ်စက်မျှမရှိသည့် လူ့တိရစ္ဆာန်ဖြစ်သည်။ ထိုသို့သောလူများကို ဖယ်ရှားရှင်းလင်းရမည်ဖြစ်သည်။ ဤအရာသည်သာ ဘုရားသခင်၏ ရည်ရွယ်ချက်များနှင့်အညီ ဖြစ်လေသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) ဘုရားနှုတ်ကပတ်တော်တွေကနေ ကျွန်တော် နားလည်သွားတာက၊ အရမ်းပျင်းတဲ့လူတစ်ယောက်က ကိုယ့်တာဝန်ကို ထမ်းဆောင်တဲ့အခါ၊ အမြဲတမ်း အေးအေးဆေးဆေးနေချင်ပြီး ဇာတိပကတိရဲ့ သက်သာမှုကို မွေ့လျော်ခံစားချင်ကြတယ်။ တာဝန်ကို ထမ်းဆောင်တဲ့အခါ ဝန်တာထားစိတ် ဒါမှမဟုတ် တာဝန်ယူစိတ်ကို မခံစားနိုင်ကြဘူး။ သူတို့မှာ အစွမ်းအစ ဒါမှမဟုတ် အလုပ်လုပ်နိုင်စွမ်း ကောင်းကောင်းရှိရင်တောင်မှ၊ သူတို့ဟာ စိတ်ချယုံကြည်ရသူတွေ မဟုတ်ဘဲ တကယ့်အလုပ်ကို မလုပ်နိုင်ကြဘူး။ ကိုယ့်ကိုယ်ကိုယ် ဆင်ခြင်သုံးသပ်မိတယ်။ အဖွဲ့ရဲ့ အလုပ်ကို သေချာမစီမံခဲ့လို့ ဗီဒီယိုအလုပ်ရဲ့ ရလဒ်တွေ သိသိသာသာ ကျဆင်းသွားရတယ်။ ဒါတွေရဲ့ နောက်ကွယ်က အဓိကအကြောင်းရင်းက ကျွန်တော် တကယ်ပျင်းခဲ့လို့၊ ဇာတိပကတိရဲ့ သက်သာမှုကို မွေ့လျော်ခံစားခဲ့လို့၊ ပြီးတော့ ဒုက္ခခံဖို့နဲ့ အဖိုးအခပေးဖို့ မလိုလားခဲ့လို့ဆိုတာ မြင်သွားတယ်။ ပြန်တွေးကြည့်တော့၊ ဗီဒီယိုအလုပ်ကို ကြီးကြပ်ဖို့ စလုပ်ပြီး သိပ်မကြာခင်မှာပဲ၊ စိုးရိမ်ပူပန်စရာတွေ အရမ်းများပြီး အလုပ်တစ်ခုစီကို စေ့စေ့စပ်စပ်လုပ်ရင် ကိုယ်က ဒုက္ခခံရပြီး ပင်ပန်းရမှာပဲလို့ ခံစားလာရလို့ အမြဲတမ်း ကိုယ့်ဗီဒီယိုကိုပဲ ကိုယ်လုပ်ပြီး ဒီကိစ္စတွေကို မစိုးရိမ်ချင်ခဲ့ဘူး။ ညီအစ်ကိုမောင်နှမတွေရဲ့အခြေအနေတွေ ဒါမှမဟုတ် သူတို့တာဝန်တွေထဲက အခက်အခဲတွေကို လေ့လာဖို့ ဒါမှမဟုတ် မေးမြန်းဖို့ကိုလည်း အရမ်းပျင်းခဲ့ပြီး၊ အဲဒီလိုလုပ်ရတာကို အမြဲတမ်း ဒုက္ခများတယ်လို့ ထင်ခဲ့တယ်။ တခြားသူတွေက အလုပ်တိုးတက်မှုနဲ့ပတ်သက်ပြီး ကျွန်တော့်ကို တိုက်တွန်းတဲ့အခါ၊ ကျွန်တော် စိတ်အနှောင့်အယှက်ဖြစ်ရတယ်။ သူတို့က ကျွန်တော့်အပေါ် အရမ်းတင်းကျပ်ပြီး ကျွန်တော့်အခက်အခဲတွေကို နားမလည်ပေးဘူးလို့ ခံစားရတယ်။ အထူးသဖြင့် ပေါ်လာရဲ့တာဝန်တွေမှာ ဘယ်လိုအခြေအနေရှိနေလဲဆိုတာ ခေါင်းဆောင်တွေက ကျွန်တော့်ကို လေ့လာခိုင်းတဲ့အခါ ပြဿနာတစ်ခုရှိနေတယ်ဆိုတာ သတိထားမိပေမဲ့၊ အသေးစိတ် မလေ့လာချင်ခဲ့ဘူး။ ဘာလို့လဲဆိုတော့ ပြဿနာတစ်ခုကို တွေ့သွားရင် အဲဒီအတွက် စိုးရိမ်ပူပန်ပြီး ဖြေရှင်းနေရမှာကို ကြောက်လို့ပဲ။ ကျွန်တော့်တာဝန်အပေါ်ထားတဲ့ သဘောထားကို ဆင်ခြင်သုံးသပ်ကြည့်တော့၊ ရုပ်ပိုင်းဆိုင်ရာ ဆင်းရဲဒုက္ခ ဒါမှမဟုတ် ဂရုစိုက်ဖို့လိုတဲ့ အလုပ်တွေနဲ့ ကြုံရတိုင်း၊ အမြဲတမ်း ခိုကပ်ပြီး ဝတ်ကျေတမ်းကျေလုပ်ချင်တယ်၊ ပြီးတော့ အဖိုးအခပေးရမှာကို ရှောင်ချင်ခဲ့တယ်ဆိုတာ မြင်သွားတယ်။ ဒါဟာ ဘုရားသခင်က ပျင်းရိပြီး အသုံးမကျတဲ့လူတွေအကြောင်း ဖော်ထုတ်ထားတာနဲ့ ကွက်တိပဲ။ ကျွန်တော့်ရဲ့ ပျင်းရိမှု၊ ထုံထိုင်းမှုနဲ့ တာဝန်ယူစိတ် ကင်းမဲ့မှုတွေကြောင့်၊ ညီအစ်ကိုမောင်နှမတွေရဲ့ အလုပ်ကို ကြီးကြပ်ဖို့နဲ့ နောက်ဆက်တွဲ လိုက်လုပ်ဖို့ ပျက်ကွက်ခဲ့တယ်။ ဒါကြောင့် လူတိုင်းရဲ့ တာဝန်မှာ အလုပ်မတွင်တော့ဘဲ သူတို့အားလုံးက သက်သာမှုကို မွေ့လျော်ခံစားပြီး တိုးတက်ဖို့ မကြိုးစားတဲ့ အခြေအနေမှာ အသက်ရှင်နေကြလို့ ဗီဒီယိုအလုပ်ကို ဆိုးဆိုးရွားရွား ထိခိုက်စေခဲ့တယ်။ ကြီးကြပ်ရေးမှူးဆိုတဲ့ နာမည်ခံထားပေမဲ့၊ ကြီးကြပ်ရေးမှူးတစ်ယောက်ရဲ့ တာဝန်တွေကို လုံးဝ ကောင်းကောင်း မဖြည့်ဆည်းခဲ့ဘူး။ ကျွန်တော်က ကိုယ့်ကိုယ်ကိုယ်ရော တခြားသူတွေကိုပါ တကယ် ဒုက္ခပေးနေခဲ့တာပဲ။ အဲဒီအချိန်ရောက်မှပဲ၊ ပျင်းတဲ့လူတွေက ကိုယ်ကျင့်စရိုက် ညံ့ဖျင်းတယ်၊ ဘယ်အလုပ်ကိုမှ ကောင်းကောင်းမလုပ်နိုင်ဘူး၊ ပြီးတော့ သူတို့ဟာ စိတ်ချယုံကြည်ရသူတွေ မဟုတ်ဘူးဆိုတာ ကျွန်တော် မြင်သွားတယ်။ ပျင်းတဲ့ပြဿနာကိုသာ မဖြေရှင်းရင်၊ ကျွန်တော့်တာဝန်ကို ဘယ်တော့မှ ကောင်းကောင်း ဖြည့်ဆည်းနိုင်မှာမဟုတ်ဘဲ၊ နောက်ဆုံးမှာ ဘုရားသခင်ရဲ့ စက်ဆုပ်ရွံရှာပြီး ဖယ်ရှားရှင်းလင်းတာကိုပဲ ခံရမှာပဲ။

ဒီအခြေအနေကို တုံ့ပြန်တဲ့အနေနဲ့၊ သင့်တော်တဲ့ ဘုရားနှုတ်ကပတ်တော်တွေကို ကျွန်တော် စားသောက်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် အစေခံမှုအတွင်းတွင် ၎င်းတို့ ဖော်ပြသင့်သည့်အရာကို မဖော်ပြနိုင်သကဲ့သို့ သို့မဟုတ် ၎င်းတို့အတွက် ပင်ကိုအားဖြင့် ဖြစ်နိုင်သည့်အရာကို စွမ်းဆောင် မရရှိနိုင်သကဲ့သို့၊ ယင်းအစား ဝတ်ကျေတမ်းကျေလုပ်ပါက ၎င်းတို့သည် ဖန်ဆင်းခံ တစ်ဦး ရှိသင့်သည့် အလုပ်တာဝန်ကို ဆုံးရှုံးကြပြီး ဖြစ်ပေသည်။ ထိုသို့သော လူတို့သည် ‘သာမညောင်ညများ’ ဟု သိရသောအရာများ ဖြစ်သည်။ ၎င်းတို့သည် အသုံးမဝင်သော အမှိုက်သရိုက် ဖြစ်ကြသည်။ ထိုသို့သောလူတို့ကို ဖန်ဆင်းခံများဟု အဘယ်သို့ ကောင်းမွန်စွာ ခေါ်ဆို၍ ရနိုင်မည်နည်း။ ၎င်းတို့သည် အပြင်ပန်းတွင် တောက်ပြောင်သော်လည်း အတွင်း၌ ပုပ်သိုးသော ဖောက်ပြန်ပျက်စီးသည့် သတ္တဝါများ ဖြစ်သည် မဟုတ်လော။...အကယ်၍ လူတို့သည် ၎င်းတို့၏တာဝန်ကို မဖြည့်ဆည်းနိုင်ပါက၊ ၎င်းတို့သည် အပြစ်ရှိခြင်းနှင့် အကြွေးတင်ရှိခြင်းတို့ကို ခံစားသင့်သည်။ ၎င်းတို့သည် ၎င်းတို့၏ အားနည်းချက်နှင့် အသုံးမကျမှု၊ ၎င်းတို့၏ ဆန့်ကျင်ပုန်ကန်မှုနှင့် ဖောက်ပြန်ပျက်စီးမှုတို့ကို မုန်းတီးသင့်သည်၊ ထို့အပြင် ၎င်းတို့၏ အသက်တာကို ဘုရားသခင်အား ပေးသင့်ကြသည်။ ထိုအခါမှသာ ၎င်းတို့သည် ဘုရားသခင်ကို အမှန်တကယ် ချစ်မြတ်နိုးသော ဖန်ဆင်းခံများ ဖြစ်ကြပြီး၊ ထိုသို့သော လူများသည်သာ ဘုရားသခင်၏ ကောင်းချီးမင်္ဂလာများနှင့် ကတိတော်ကို မွေ့လျော်ခံစားထိုက်ပြီး သူ၏ စုံလင်စေခြင်း ခံရထိုက်ပေသည်။ ပြီးလျှင် သင်တို့ အများစုသည် အဘယ်သို့နည်း။ သင်တို့အလယ် အသက်ရှင်သော ဘုရားသခင်ကို သင်တို့ မည်သို့ ဆက်ဆံကြသနည်း။ သင်တို့သည် သူ၏ ရှေ့မှောက်တွင် သင်တို့၏တာဝန်ကို မည်သို့ ဆောင်ရွက်ကြသနည်း။ သင်တို့ လုပ်ဆောင်ရန် ပန်ကြားသည့် အရာအားလုံးကို သင်တို့၏ ကိုယ်ပိုင် အသက်ကိုပင် အဆုံးရှုံးအနစ်နာခံလျက်၊ လုပ်ဆောင်ကြပြီးပြီလော။ သင်တို့သည် မည်သည့်အရာကို စွန့်လွှတ်အနစ်နာခံပြီးပြီနည်း။ ငါ့ထံမှ သင်တို့ များစွာ မရရှိသေးသလော။ သင်တို့ သိမြင်နိုင်သလော။ သင်တို့သည် ငါ့အား မည်မျှ သစ္စာစောင့်သိကြသနည်း။ ငါ့အား မည်သို့ အစေခံကြပြီး ပြီနည်း။ ပြီးလျှင် သင်တို့အပေါ် ငါအပ်နှင်းပြီးဖြစ်ကာ သင်တို့အတွက် ငါပြုပြီးသော အရာအားလုံးသည် သင်တို့နှင့် မသက်ဆိုင်တော့ပြီလော။ ထိုအရာအားလုံးကို သင်တို့နှိုင်းဆချင့်ချိန်ပြီးပြီလော။ သင်တို့အားလုံးသည် ဤအရာကို သင်တို့အတွင်းရှိသည့် အသိစိတ် အနည်းငယ်ဖြင့် အကဲဖြတ်ကာ နှိုင်းယှဉ် ပြီးပြီလော။ မည်သူသည် သင်တို့၏စကားများ၊ လုပ်ရပ်များနှင့် ထိုက်တန်နိုင်မည်နည်း။ သင်တို့၏ ထိုသို့သော မပြောပလောက်သည့် စွန့်လွှတ်အနစ်နာခံခြင်းသည် သင်တို့အပေါ် ငါ ပေးအပ်ခဲ့သမျှနှင့် ထိုက်တန်နိုင်သလော။ ငါသည် အခြားရွေးချယ်စရာ မရှိဘဲ၊ သင်တို့ကို စိတ်ပါလက်ပါ အစဉ်ချစ်ခင်ကာ သစ္စာရှိခဲ့သော်လည်း၊ သင်တို့သည် ဆိုးယုတ်သည့် ရည်ရွယ်ချက်များကို သိုထားကြပြီး ငါ့အပေါ် စိတ်မပါတပါ ဖြစ်ကြသည်။ ယင်းမှာ သင်တို့ တာဝန်၏ အတိုင်းအတာ၊ သင်တို့၏ တစ်ခုတည်းသော လုပ်ငန်းတာဝန် ဖြစ်သည်။ ဤသို့ မဟုတ်သလော။ သင်တို့သည် ဖန်ဆင်းခံတစ်ဦး၏ တာဝန်ကို လုံးဝ မဖြည့်ဆည်းနိုင်သေးသည်ကို မသိကြသလော။ သင်တို့ကို ဖန်ဆင်းခံသတ္တဝါဟူ၍ မည်သို့ ယူဆနိုင်မည်နည်း။ သင်တို့ ဖော်ပြနေပြီး အသက်ရှင်နေထိုင်နေသောအရာသည် မည်သည့်အရာ ဖြစ်သည်မှာ သင်တို့အဖို့ မရှင်းလင်းသလော။ သင်တို့သည် သင်တို့၏တာဝန်ကို မဖြည့်ဆည်းနိုင်သေးသော်လည်း၊ ဘုရားသခင်၏ သည်းခံခြင်းနှင့် အလျှံအပယ်ဖြစ်သော ကျေးဇူးတော်ကို ရရှိရန် သင်တို့ ကြိုးစားကြသည်။ ထိုသို့သော ကျေးဇူးတော်သည် သင်တို့ကဲ့သို့ အသုံးမကျသကဲ့သို့၊ ယုတ်ညံ့သောသူများအတွက် ပြင်ဆင်ထားသည် မဟုတ်ဘဲ၊ မည်သည့်အရာကိုမျှ မတောင်းဆိုဘဲ ဝမ်းမြောက်ဝမ်းသာ စွန့်လွှတ်အနစ်နာခံသော သူများအတွက် ဖြစ်သည်။ သင်တို့ကဲ့သို့သော သာမညောင်ညလူများ၊ ကောင်းကင်ဘုံ၏ ကျေးဇူးတော်ကို မွေ့လျော်ခံစားခြင်းငှာ လုံးဝ မထိုက်တန်ပေ။ အခက်အခဲနှင့် မဆုံးနိုင်သော အပြစ်ပေးခြင်းသာ သင်တို့၏ နေ့ရက်များကို အဖော်ပြုလိမ့်မည်။ အကယ်၍ သင်တို့သည် ငါ့ကို သစ္စာမရှိနိုင်ပါက၊ သင်တို့၏ကံကြမ္မာသည် ဆင်းရဲဒုက္ခခံရသော ကံကြမ္မာတစ်ခု ဖြစ်လေမည်။ အကယ်၍ သင်တို့သည် ငါ၏ နှုတ်ကပတ်တော်များနှင့် ငါအမှုများကို တာဝန်ခံနိုင်ခြင်း မရှိပါက၊ သင်တို့၏ ရလဒ်သည် ပြစ်ဒဏ်ပေးခြင်း ခံရသော ရလဒ်တစ်ခု ဖြစ်လိမ့်မည်။ ကျေးဇူးတော်၊ ကောင်းချီးမင်္ဂလာများနှင့် နှစ်သက်ဖွယ် နိုင်ငံတော် အသက်တာအားလုံးသည် သင်တို့နှင့် မည်သို့မျှ ပတ်သက်မည် မဟုတ်။ ဤသည်မှာ သင်တို့ ကြုံထိုက်သော အဆုံးသတ်ဖြစ်ပြီး သင်တို့ ကိုယ်တိုင်ပြုသည့် အကျိုးဆက်တစ်ခု ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံ ဘုရားသခင်၏အမှုတော်နှင့် လူ၏တာဝန်ကြား ကွဲပြားခြားနားမှု) တရားစီရင်တဲ့ ဘုရားနှုတ်ကပတ်တော်တွေကို ရင်ဆိုင်ရတဲ့အခါ၊ ကျွန်တော် အရမ်းကို ရှက်ရွံ့မိတယ်။ အရင်တုန်းကတော့ နည်းနည်းပျင်းပြီး တာဝန်တွေမှာ အဖိုးအခလျှော့ပေးလိုက်က အဲဒီလောက်ကြီး ပြဿနာမဟုတ်ဘူးလို့ အမြဲတွေးခဲ့တယ်။ ဒါပေမဲ့ ဘုရားနှုတ်ကပတ်တော်တွေကို ဖတ်ပြီးနောက်မှာ ဒီပြဿနာရဲ့ လေးနက်မှုကို သဘောပေါက်သွားတယ်။ ဘုရားသခင်ရဲ့ အမြင်မှာ၊ ကိုယ့်တာဝန်ကို အစွမ်းကုန် ကောင်းကောင်း ဖြည့်ဆည်းတာနဲ့၊ ဘုရားသခင်အပေါ် စစ်မှန်တဲ့ ကျိုးနွံနာခံတာနဲ့ သစ္စာစောင့်သိတာက ဖန်ဆင်းခံတစ်ယောက်ရဲ့ ဘဝအဓိပ္ပာယ်နဲ့ တန်ဖိုးပဲ။ လူတစ်ယောက်က ကိုယ့်တာဝန်ကို ခဏခဏ ဝတ်ကျေတမ်းကျေ ထမ်းဆောင်နေမယ်၊ ပြီးတော့ ကိုယ်ထမ်းဆောင်သင့်တဲ့ တာဝန်တွေကိုတောင် ကောင်းကောင်း မဖြည့်ဆည်းနိုင်ဘူးဆိုရင်၊ အဲဒီလိုလူမျိုးကို လူသား ဒါမှမဟုတ် ဖန်ဆင်းခံတစ်ယောက်လို့ ခေါ်ဖို့ မထိုက်တန်ဘူး။ ဘုရားနှုတ်ကပတ်တော်တွေကို ဆင်ခြင်သုံးသပ်ကြည့်တော့၊ စိတ်ဆင်းရဲမှုနဲ့ ကြောက်ရွံ့မှုကို ကြီးကြီးမားမား ခံစားလိုက်ရတယ်။ စဉ်းစားကြည့်တော့၊ အပြင်ပန်းမှာ တာဝန်တွေကို ထမ်းဆောင်နေပေမဲ့၊ ကျွန်တော့်စိတ်နှလုံးထဲမှာ ဝန်တာထားစိတ် ဒါမှမဟုတ် တာဝန်ယူစိတ် မရှိခဲ့ဘူး။ ပြီးတော့ ဒီကိစ္စတွေက ဒုက္ခများပြီး ပင်ပန်းတယ်လို့ အမြဲခံစားခဲ့ရတယ်။ နောက်ဆက်တွဲလုပ်ရမဲ့ အလုပ်တွေနဲ့ ဖြေရှင်းရမဲ့ ပြဿနာတွေအပေါ် အမြဲတမ်း ဂရုမစိုက်ဘဲ နေခဲ့တယ်။ အဲဒါတွေအကြောင်း မေးမြန်းတဲ့အခါမှာတောင် ပြီးပြီးရောပဲ မေးမြန်းခဲ့တယ်။ အသေးစိတ် လေ့လာလို့ ပြဿနာတွေ တွေ့သွားရင် အဲဒါတွေကို ဖြေရှင်းဖို့ စဉ်းစားနေရမှာကို ကြောက်လို့လေ။ အေးအေးဆေးဆေးနေပြီး ဇာတိပကတိရဲ့ သက်သာမှုကို မွေ့လျော်ခံစားဖို့အတွက်၊ အလုပ်ထဲက ပြဿနာတွေကို သိသိကြီးနဲ့ လျစ်လျူရှုပြီး မျက်ကွယ်ပြုခဲ့လို့ အလုပ်ရဲ့ ထိရောက်မှုကို ဆိုးဆိုးရွားရွား ထိခိုက်စေခဲ့တယ်။ ကျွန်တော်လုပ်နေသမျှ အရာရာတိုင်းမှာ၊ လွယ်တဲ့လမ်းလိုက်တယ်၊ အလုပ်ရှောင်တယ်၊ ပြီးတော့ ဝတ်ကျေတမ်းကျေ ပုံစံမျိုးနဲ့ ပြုမူနေခဲ့တယ်ဆိုတာ မြင်သွားတယ်။ ဘုရားသခင်အပေါ် ကျွန်တော် ဘယ်လို စိတ်ရင်းမှန်တစ်ခုတစ်လေ ရှိခဲ့လို့လဲ။ ကိုယ့်တာဝန်ကို ဘယ်လိုများ ထမ်းဆောင်နေခဲ့လို့လဲ။ ကျွန်တော်က ဘုရားသခင် ဖော်ထုတ်ထားတဲ့ “အပြင်ပန်းတွင် တောက်ပြောင်သော်လည်း အတွင်း၌ ပုပ်သိုး” အသုံးမကျတဲ့လူစားမျိုးဖြစ်ခဲ့တာ ရှင်းနေတာပဲ။ ဖောက်ပြန်ပျက်စီးနေတဲ့ လူသားတွေကို ကယ်တင်ဖို့အတွက် ဘုရားသခင်ဟာ ကြီးမားတဲ့ အရှက်ခွဲခံရမှုနဲ့ ဆင်းရဲဒုက္ခတွေကို ခံစားခဲ့ရပြီး၊ လူဇာတိခံယူလို့ ပေါ်ထွန်းပြီး အမှုဆောင်ခဲ့ပုံကို ကျွန်တော် တွေးမိတယ်။ ဆိုးယုတ်တဲ့ စီစီပီရဲ့ ရူးရူးမိုက်မိုက် နှိပ်ကွပ်ပြီး လိုက်လံဖမ်းဆီးတာကိုရော၊ ဘာသာရေးလောကရဲ့ ဆန့်ကျင် ရှုတ်ချတာကိုပါ ခံခဲ့ရပေမဲ့၊ ဘုရားသခင်ဟာ သူ့အလုပ်ကို ဘယ်တော့မှ မရပ်တန့်ခဲ့ဘဲ၊ လူတွေကို ရေလောင်း၊ ကျွေးမွေးပြီး ထောက်ပံ့ဖို့ သမ္မာတရားတွေကို ဆက်တိုက် ဖော်ပြနေခဲ့တယ်။ ကျွန်တော်တို့ နားမလည်မှာကို စိုးရိမ်လို့ ဘုရားသခင်က သမ္မာတရားကို မြန်မြန်နားလည်ပြီး စိတ်သဘောထား ပြောင်းလဲမှုကို ရရှိနိုင်ဖို့၊ ဥပစာစကားတွေ၊ ဥပမာတွေနဲ့ ရှုထောင့်အမျိုးမျိုးကို သုံးပြီး အမြဲတမ်း စိတ်ရှည်လက်ရှည် အသေးစိတ် ပြောပြပေးတယ်။ ဘုရားသခင်ဟာ လူသားတွေကို ကယ်တင်တဲ့ သူ့အလုပ်မှာ စိတ်နှလုံးအကြွင်းမဲ့ မြှုပ်နှံထားပြီး၊ အဖိုးအခအားလုံးကို ပေးဆပ်ခဲ့ပေမဲ့၊ ဘုရားသခင်ရဲ့ ကယ်တင်ခြင်းကို ခံရတဲ့ ကျွန်တော်ကတော့ ဘုရားသခင်ရဲ့ မေတ္တာကို ပြန်ဆပ်ဖို့ စိတ်ရင်းမှန်တစ်ခုမှ မရှိခဲ့ဘဲ၊ ဖန်ဆင်းခံတစ်ယောက်ရဲ့ တာဝန်ကိုတောင် ကောင်းကောင်း မဖြည့်ဆည်းနိုင်ခဲ့ဘူး။ ကျွန်တော့်မှာ လူ့သဘာဝ တစ်ခုတစ်လေရှိတယ်လို့ ဘယ်လိုလုပ် ပြောနိုင်မှာလဲ။ အဲဒီနောက် ဘုရားသခင်ရဲ့ တာဝန်ပေးစေခိုင်းချက်ကို လက်ခံပြီးတဲ့နောက် သင်္ဘောတည်ဆောက်ဖို့ မမောမပန်း အလုပ်လုပ်ခဲ့တဲ့ နောဧအကြောင်း ကျွန်တော် တွေးမိတယ်။ စီမံကိန်းက ဘယ်လောက်ပဲ ခက်ခဲပါစေ၊ အခက်အခဲတွေ ဒါမှမဟုတ် အတားအဆီးတွေ ဘယ်လောက်ပဲရှိပါစေ၊ သင်္ဘောတည်ဆောက်ပြီးတဲ့အထိ အနှစ် ၁၂၀ တိုင်တိုင် သူ ဇွဲမလျှော့ခဲ့ဘူး။ နောဧရဲ့ ကိုယ်ကျင့်စရိုက်၊ ဘုရားသခင်အပေါ် သူရဲ့ သစ္စာစောင့်သိတာနဲ့ ကျိုးနွံနာခံတာကို ကြည့်လိုက်တော့ သူဟာ လူ့သဘာဝနဲ့ ဆင်ခြင်တုံတရားရှိတဲ့သူ၊ စစ်မှန်တဲ့ ဖန်ဆင်းခံတစ်ဦးဖြစ်ပြီး ဘုရားသခင်ရဲ့ ယုံကြည်စိတ်ချမှုကို ခံထိုက်သူတစ်ယောက်ဖြစ်တယ်ဆိုတာ ကျွန်တော် မြင်သွားတယ်။ ယှဉ်ကြည့်လိုက်တော့၊ ကျွန်တော့်မှာ အခြေခံအကျဆုံး ပုံမှန် လူ့သဘာဝတောင် ကင်းမဲ့နေတာကို မြင်လိုက်ရတယ်။ ကျွန်တော့်အသိစိတ်က လုပ်ဖို့ပြောနေတာကိုတောင် မလုပ်နိုင်ခဲ့ဘဲ၊ လူသားလို့ ခေါ်ခံရဖို့ တကယ်ကို မထိုက်တန်ခဲ့ဘူး။ ကျွန်တော့်တာဝန်တွေအပေါ်ထားတဲ့ သဘောထားက နောင်တမရဘဲ ဒီအတိုင်းဆက်သွားနေရင်၊ ဘုရားသခင်က ထုတ်ဖော်ပြီး ဖယ်ရှားရှင်းလင်းတာကို ခံရတော့မှာ မဟုတ်ဘူးလား။ ဒါကို တွေးမိတော့ နည်းနည်းကြောက်သွားသလို၊ နည်းနည်းနောင်တရပြီး အပြစ်ရှိတယ်လို့လည်း ခံစားရတာနဲ့ ဘုရားသခင်ဆီ တိတ်တဆိတ် ဆုတောင်းပြီး၊ နောက်ပိုင်း ကျွန်တော့်တာဝန်တွေကို ထမ်းဆောင်တဲ့အခါ ဇာတိပကတိကို သေချာပေါက် ပုန်ကန်ပြီး တာဝန်တွေကို ကောင်းကောင်း ဖြည့်ဆည်းဖို့ အစွမ်းကုန်လုပ်မယ်ဆိုပြီး စိတ်နှလုံးထဲမှာ ဆုံးဖြတ်ချက်ချလိုက်တယ်။

ဒီအတွေ့အကြုံရပြီးတဲ့နောက်မှာ၊ အရင်ကထက်ပိုပြီး ကျွန်တော့်တာဝန်တွေကို ကောင်းကောင်းထမ်းဆောင်ခဲ့တယ်။ နေ့တိုင်း ဗီဒီယိုတွေလုပ်တဲ့အပြင်၊ ညီအစ်ကိုမောင်နှမတွေ သူတို့တာဝန်တွေမှာ ဘယ်လိုအခြေအနေရှိနေလဲဆိုတာကိုလည်း ခဏခဏ လေ့လာခဲ့ပြီး၊ သူတို့မှာ အခက်အခဲတွေ ဒါမှမဟုတ် ပြဿနာတွေရှိတဲ့အခါတိုင်း၊ ဖြေရှင်းနည်းတွေကို သူတို့နဲ့ မိတ်သဟာယပြုပေးခဲ့တယ်။ ဒီလိုမျိုး ကျွန်တော့်တာဝန်တွေကို ထမ်းဆောင်ရတာက နည်းနည်း ပိုပြီး စိုးရိမ်ပူပန်ဖို့ လိုအပ်ပေမဲ့၊ တတ်နိုင်သမျှ အကောင်းဆုံး တာဝန်တွေကို ထမ်းဆောင်နေတယ်ဆိုတာ သိရလို့ စိတ်အေးချမ်းပြီး လုံခြုံတယ်လို့ ခံစားရတယ်။ ဒါပေမဲ့ ကျွန်တော့်ရဲ့ သဘာဝ အနှစ်သာရကို သိပ်နားမလည်ခဲ့လို့၊ အချိန်နည်းနည်းကြာတော့ သက်သာမှုကို မွေ့လျော်ခံစားတဲ့ အခြေအနေထဲကို ပြန်ရောက်သွားတယ်။

ဗီဒီယိုလုပ်ရတဲ့ အလုပ်ပမာဏ တိုးလာလို့၊ နေ့တိုင်းနီးပါး ကိုင်တွယ်ရမဲ့ အလုပ်တွေ အများကြီးရှိနေပြီး၊ ဗီဒီယိုတချို့ကို သတ်မှတ်ထားတဲ့ အချိန်အတွင်း ပြီးအောင်လုပ်ဖို့ လိုအပ်ခဲ့တယ်။ တချို့ဗီဒီယိုတွေက နည်းပညာပိုင်းဆိုင်ရာ လိုအပ်ချက်တွေ ပိုမြင့်ပြီး၊ သေချာ တွေးတော ဆင်ခြင်ဖို့ လိုအပ်တယ်။ အစပိုင်းမှာတော့ အကုန်လုံးကို ပြီးအောင် အကောင်းဆုံး ကြိုးစားနိုင်ခဲ့ပေမဲ့၊ နည်းနည်းကြာတော့ “နေ့တိုင်း အလုပ်တွေချည်းပဲ၊ ဘယ်တော့များမှ လျော့သွားမှာလဲ။ အလုပ်ပမာဏ နည်းနည်းလောက်ပဲ လျော့သွားရင်၊ ဒီလောက် ပင်ပန်းမှာ မဟုတ်ဘူး၊ ငါ့ဇာတိပကတိလည်း ပိုသက်သာမှာပဲ” လို့ တွေးရင်း၊ စိတ်ထဲမှာ ညည်းညူလာမိတယ်။ တစ်ခါကဆို ညီအစ်မတစ်ယောက်က ကျွန်တော့်ကို ဗီဒီယို ဆယ်ခုကျော် တစ်ပြိုင်တည်း ပို့လာပြီး၊ နှစ်ရက်အတွင်း စစ်ဆေးပေးဖို့ ပြောတာကို မှတ်မိသေးတယ်။ “ဒါတွေအားလုံးကို နှစ်ရက်အတွင်း ငါ တကယ် စစ်ဆေးနိုင်ပါ့မလား။ အချိန်ပိုဆင်းရမှာ မဟုတ်ဘူးလား” လို့ တွေးပြီး နည်းနည်း အတိုက်အခံလုပ်ချင်စိတ်ဖြစ်သွားတယ်။ အပြင်မှာတော့ ဘာမှမပြောပေမဲ့၊ ကိုယ့်ဘာသာကိုယ် ဆက်တိုက် ညည်းညူနေမိတယ်။ နောက်ပိုင်းမှာ ကျွန်တော့်အခြေအနေ မမှန်ဘူးဆိုတာကို သဘောပေါက်သွားပြီး၊ ဒီအခြေအနေကနေ သင်ခန်းစာယူဖို့ လိုတယ်ဆိုတာ သိလိုက်တယ်။ နောက်ရက်တွေမှာ “ငါ့တာဝန်ရဲ့ အလုပ်ပမာဏ တိုးလာတာနဲ့ ငါက ဘာလို့ ကိုယ့်ဇာတိပကတိကိုပဲ အမြဲ အလိုလိုက်ချင်နေရတာလဲ။ ငါ့ကို ဘာကများ ထိန်းချုပ်နေတာလဲ” လို့ ကိုယ့်ကိုယ်ကိုယ် ခဏခဏ ဆင်ခြင်သုံးသပ်မိတယ်။ အဲဒီလို ရှာဖွေရင်းနဲ့ ဘုရားနှုတ်ကပတ်တော် သုံးလေးပိုဒ်ကို ဖတ်ခဲ့ရတယ်။ အနန္တတန်ခိုးရှင် ဘုရားသခင် ပြောသည်မှာ “ဤသို့ဆိုလျှင် စာတန်၏ အဆိပ်အတောက်များဟူသည်မှာ အဘယ်နည်း။ ယင်းတို့ကို မည်သို့ ဖော်ပြနိုင်သနည်း။ ဥပမာအားဖြင့်၊ သင်က ‘လူများ အဘယ်သို့ အသက်ရှင်နေထိုင်သင့်သနည်း။ လူများသည် အဘယ်အရာအတွက် အသက်ရှင်သင့်သနည်း’ ဟု မေးပါက လူတိုင်းက ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟု ဖြေကြလိမ့်မည်။ ဤတစ်ခုတည်းသော စကားစုက ပြဿနာ၏ တကယ့်အရင်းအမြစ်ကို ဖော်ပြလေသည်။ စာတန်၏ အတွေးအခေါ်နှင့် တွေးခေါ်မှုစနစ်တို့သည် လူသားတို့၏ အသက် ဖြစ်လာပြီဖြစ်သည်။ လူများသည် အဘယ်အရာကို လိုက်စားသည်ဖြစ်စေ စင်စစ်အားဖြင့် မိမိတို့အတွက်သာ လုပ်ဆောင်ကြခြင်း ဖြစ်သည်။ ထို့ကြောင့် ၎င်းတို့သည် မိမိတို့ကိုယ်ကိုအတွက်သာ အသက်ရှင်ကြသည်။ ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟူသော ဤအရာမှာ လူသား၏အသက် ဒဿနအမြင်ဖြစ်ပြီး ယင်းက လူသား၏ သဘာဝကိုလည်း ကိုယ်စားပြုလေသည်။ ဤစကားများသည် ဖောက်ပြန်ပျက်စီးသော လူသားမျိုးနွယ်၏ သဘာဝ၊ ဖောက်ပြန်ပျက်စီးသော လူသားမျိုးနွယ်၏ စာတန်ဆန်သော သဘာဝ၏ အမှန်တကယ် ပြယုဂ်ဖြစ်လာနှင့်ပြီးဖြစ်သည်။ ဤစာတန်ဆန်သော သဘာဝသည် ဖောက်ပြန်ပျက်စီးသော လူသားမျိုးနွယ်၏ ဖြစ်တည်မှုအတွက် အခြေခံအုတ်မြစ် လုံးလုံး ဖြစ်လာခဲ့ပြီဖြစ်သည်။ နှစ်ထောင်ချီကြာအောင် ဖောက်ပြန်ပျက်စီးသော လူသားမျိုးနွယ်သည် လက်ရှိအချိန်ကာလအထိ စာတန်၏ အဆိပ်အတောက်ဖြင့် အသက်ရှင်ခဲ့ပြီးဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ပေတရု၏လမ်းကြောင်းအတိုင်း လျှောက်လှမ်းနည်း) “ဇာတိပကတိနှင့်ပတ်သက်၍ သင် ယင်းကို ပို၍ ကောင်းမွန်စွာ ဂရုစိုက်လေလေ၊ ယင်းမှာ ပို၍ လောဘကြီးလေလေ ဖြစ်လိမ့်မည်။ ဇာတိပကတိသည် ဒုက္ခဆင်းရဲ အနည်းငယ်ကို ကြံ့ကြံ့ခံရန် သင့်လျော်ပြီး ထိုသို့ဖြစ်သည့်အခါ မှန်ကန်သော လမ်းကြောင်းကို လျှောက်လှမ်းရန်နှင့် လူတစ်ဦး၏ လုပ်သင့်လုပ်ထိုက်သော အလုပ်ကို လုပ်ဆောင်ရန် လွယ်ကူသည်။ လူတစ်ဦးသည် ကောင်းမွန်သော မိသားစုပတ်ဝန်းကျင်တွင် ကြီးပြင်းလာပြီး အမြဲတစေ သက်သောင့်သက်သာရှိမှုကို ခံစားကာ ဒုက္ခဆင်းရဲများစွာကို မည်သည့်အခါမျှ မခံစားရပါက ၎င်းသည် ပျော့ညံ့လာပြီး ဒုက္ခဆင်းရဲ အနည်းငယ်ကိုပင် မခံနိုင်ပေ။ ထိုသို့သော လူများအတွက် တစ်စုံတစ်ခုကို ဖြစ်မြောက်အောင်မြင်ရန် ခက်ခဲပြီး ၎င်းသည် အဆုံးတွင် လုံးဝ မည်သည့်အရာမျှ ဖြစ်မြောက်အောင်မြင်ခြင်း မရှိဘဲ အဆုံးသတ်သွားနိုင်ပေသည်။ ထိုသို့သော လူများအတွက် ဘုရားသခင်ကို ယုံကြည်ခြင်း၌ သမ္မာတရားကို ရရှိရန်လည်း ခက်ခဲသည်။ ၎င်းတို့သည် သဘာဝဘေးအန္တရာယ်များ သို့မဟုတ် လူကြောင့်ဖြစ်သော ဘေးအန္တရာယ်များကို ကြုံတွေ့ရပါက ၎င်းတို့သည် မိမိတို့ကိုယ်တိုင်မှလွဲ၍ ကောင်းကင်ဘုံနှင့် လူတိုင်းကို အပြစ်တင်မည်ဖြစ်ပြီး ဘုရားသခင်ကို စောဒကတက်ကာ ကိုယ်တော့်ကို ငြင်းပယ်မည်ဖြစ်၍ အသိတရားမဲ့ပြီး ဆင်ခြင်တုံတရားမဲ့လာကြလိမ့်မည်။ အချိန်ကြာလာသည်နှင့်အမျှ ၎င်းတို့သည် ပို၍ပို၍သာ ယုတ်ညံ့လာကြလိမ့်မည်။ ဤသို့သော ဥပမာများစွာ ရှိသည် မဟုတ်လော။ ဘာသာတရားမရှိသော လောကတွင် မကျော်ကြားလာမီ ဒုက္ခဆင်းရဲကို အတော်အတန် ခံနိုင်ရည်ရှိပြီး မိမိတို့၏ အလုပ်ကို ရည်စူးနှစ်မြှုပ်ထားသော အဆိုတော်များနှင့် ရုပ်ရှင်သရုပ်ဆောင်များစွာ ရှိသည်ကို သင် မြင်နိုင်သည်။ သို့သော် ၎င်းတို့ ကျော်ကြားမှုကို ရရှိပြီး ငွေအမြောက်အမြား စတင် ရှာနိုင်သည်နှင့်တစ်ပြိုင်နက် ၎င်းတို့သည် မှန်ကန်သော လမ်းကြောင်းကို မလျှောက်လှမ်းကြတော့ပေ။ ၎င်းတို့ထဲမှ အချို့သည် မူးယစ်ဆေးဝါးသုံးစွဲကြသည်၊ အချို့သည် မိမိကိုယ်ကို သတ်သေကြသည်၊ ပြီးလျှင် ၎င်းတို့သည် ငယ်ငယ်ရွယ်ရွယ်နှင့် သေဆုံးကြသည်။ ဤအရာကို အဘယ်အရာက ဖြစ်စေသနည်း။ ၎င်းတို့၏ ရုပ်ပိုင်းဆိုင်ရာ သာယာမှုများသည် အလွန်အကျွံဖြစ်ပြီး ၎င်းတို့သည် အလွန် သက်သောင့်သက်သာရှိကာ ပိုကြီးမားသော သာယာမှုကို သို့မဟုတ် ပိုကြီးမားသော စိတ်လှုပ်ရှားမှုကို မည်သို့ ရယူရမည်ကို မသိကြပေ။ ၎င်းတို့ထဲမှ အချို့သည် ပိုမြင့်မားသော စိတ်လှုပ်ရှားမှုနှင့် ပျော်ရွှင်မှုအဆင့်များကို ရှာဖွေရာတွင် မူးယစ်ဆေးဝါးဘက်သို့ လှည့်သွားကြပြီး ယင်းတို့ကို အချိန်ကြာမြင့်စွာ အသုံးပြုပြီးနောက် ၎င်းတို့သည် မဖြတ်နိုင်ကြတော့ပေ။ အချို့သည် မူးယစ်ဆေးဝါး အလွန်အကျွံသုံးစွဲမှုကြောင့် သေဆုံးကြပြီး အချို့မှာမူ ယင်းမှ မိမိတို့ကိုယ်ကို မည်သို့ လွတ်မြောက်အောင် လုပ်ရမည်ကို မသိဘဲ အဆုံးတွင် မိမိကိုယ်ကို သတ်သေလိုက်ကြသည်။ ဤသို့သော ဥပမာများ အလွန်များပြားလှသည်။ သင် မည်မျှ ကောင်းမွန်စွာ စားသည်ဖြစ်စေ၊ မည်မျှ ကောင်းမွန်စွာ ဝတ်ဆင်သည်ဖြစ်စေ၊ သင်၏ အိမ်သည် မည်မျှ ကောင်းမွန်သည်ဖြစ်စေ၊ သင် မည်မျှ အပျော်အပါးလိုက်စားသည်ဖြစ်စေ၊ သို့မဟုတ် သင်၏ ဘဝသည် မည်မျှ သက်သောင့်သက်သာရှိသည်ဖြစ်စေ၊ သင်၏ လိုအင်ဆန္ဒများ မည်မျှ အပြည့်အဝ ဖြည့်ဆည်းခံရသည်ဖြစ်စေ အဆုံးတွင် ယင်းမှာ အနှစ်သာရမဲ့ခြင်းအပေါ် အနှစ်သာရမဲ့ခြင်း ထပ်ဆင့်သည်သာဖြစ်ပြီး ရလဒ်မှာ ပျက်စီးခြင်း ဖြစ်သည်။ ဘာသာတရားမရှိသူများ လိုက်စားသော ထိုပျော်ရွှင်မှုသည် စစ်မှန်သော ပျော်ရွှင်မှုလော။ အမှန်တွင် ထိုအရာသည် ပျော်ရွှင်မှု မဟုတ်ပေ။ ယင်းမှာ လူ၏ စိတ်ကူးဖြစ်သည်၊ ယင်းမှာ အကျင့်ပျက်ခြင်း၏ နည်းလမ်းတစ်ခုဖြစ်ပြီး လူတို့ အကျင့်ပျက်လာသည့် လမ်းကြောင်းတစ်ခု ဖြစ်သည်။ လူတို့ လိုက်စားသော ပျော်ရွှင်မှုဟု ခေါ်သောအရာသည် အတုအယောင်ဖြစ်သည်။ ယင်းမှာ အမှန်တွင် ဒုက္ခဆင်းရဲ ဖြစ်သည်။ ထိုအရာသည် လူတို့ လိုက်စားသင့်သော ပန်းတိုင်တစ်ခု မဟုတ်သည့်အပြင် အသက်ရှင်ခြင်း၏ တန်ဖိုးရှိရာနေရာလည်း မဟုတ်ပေ။ စာတန် လူတို့ကို ဖောက်ပြန်ပျက်စီးစေသည့် နည်းလမ်းများနှင့် နည်းစနစ်များထဲမှ အချို့တွင် ဇာတိပကတိကို ဖြည့်ဆည်းခြင်းနှင့် ကာမဂုဏ်၌ မွေ့လျော်ခံစားခြင်းကို ၎င်းတို့၏ ရည်မှန်းချက်အဖြစ် သတ်မှတ်စေခြင်း ပါဝင်သည်။ ဤနည်းလမ်းအားဖြင့် စာတန်သည် လူတို့ကို ထုံထိုင်းစေသည်၊ လူတို့ကို သွေးဆောင်သည်၊ လူတို့ကို ဖောက်ပြန်ပျက်စီးစေကာ ထိုအရာသည် ပျော်ရွှင်မှုဖြစ်သည့်အလား ၎င်းတို့ကို ခံစားရစေပြီး ထိုပန်းတိုင်နောက်သို့ လိုက်ရန် ၎င်းတို့ကို သွေးဆောင်သည်။ လူတို့သည် ထိုအရာများကို ရရှိခြင်းသည် ပျော်ရွှင်မှုကို ရရှိခြင်းဖြစ်သည်ဟု ယုံကြည်ကြသဖြင့် ထိုပန်းတိုင်နောက်သို့ လိုက်စားရန် အစွမ်းကုန် ကြိုးပမ်းလုပ်ဆောင်ကြသည်။ ထို့နောက် ၎င်းတို့ ယင်းကို ရရှိပြီးသောအခါ ၎င်းတို့ ခံစားရသည်မှာ ပျော်ရွှင်မှုမဟုတ်ဘဲ အနှစ်မဲ့ခြင်းနှင့် နာကျင်မှုသာ ဖြစ်သည်။ ဤသည်မှာ ယင်းမှာ မှန်ကန်သော လမ်းကြောင်းမဟုတ်ကြောင်း သက်သေပြသည်၊ ယင်းမှာ သေခြင်းသို့ သွားရာလမ်း ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို ဆင်ခြင်သုံးသပ်ကြည့်တော့၊ ဇာတိပကတိ သာယာမှုကို လိုက်စားတာက လူတွေကို ဖောက်ပြန်ပျက်စီးစေတဲ့ စာတန်ရဲ့ နည်းလမ်းပဲဆိုတာ နားလည်သွားတယ်။ လူတွေကို လမ်းလွဲစေပြီး ဖောက်ပြန်ပျက်စီးစေဖို့အတွက် လောကီဆိုင်ရာ ဆက်ဆံမှုတွေအတွက် အတွေးအခေါ်တွေနဲ့ မှားယွင်းပြီး အဓိပ္ပာယ်မဲ့တာတွေ အမျိုးမျိုးကို စာတန်က အသုံးပြုတယ်။ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော”၊ “ဘဝသည် တိုတောင်း၏၊ ဘဝတွင် ပျော်နိုင်တုန်း ပျော်ပါ” နဲ့ “ယနေ့လုပ်စရာရှိတာကို ယနေ့လုပ်၊” စတဲ့ ဒီအရာတွေက လူတွေကို ဒီအယူအဆတွေအတိုင်း အသက်ရှင်စေပြီး၊ ဇာတိပကတိ သာယာမှုကို လိုက်စားတာဟာ ဘဝရဲ့ အဓိပ္ပာယ်နဲ့ တန်ဖိုး၊ ဘဝရဲ့ ပန်းတိုင်အနေနဲ့ သဘောထားအောင် လုပ်တယ်။ အဲဒါက လူတွေကို သက်သာမှုနဲ့ ဇာတိပကတိ သာယာမှုကို လိုက်စားစေပြီး၊ ပိုပိုပြီး ဖောက်ပြန် ယိုယွင်းလာစေတယ်၊ လူသားပုံသဏ္ဌာန်ကို ဆုံးရှုံးသွားစေတယ်။ ကျွန်တော်က ဘုရားသခင်ကို ယုံကြည်ပြီး အသင်းတော်မှာ ကိုယ့်တာဝန်တွေကို ထမ်းဆောင်ခဲ့သလို စားသောက် ပျော်ပါးဖို့ လိုက်စားပြီး ဇာတိပကတိကို အလိုလိုက်ကြတဲ့ ဘာသာတရား မရှိသူတွေနဲ့ ကျွန်တော် မတူပေမဲ့လို့၊ စာတန်ရဲ့ အဆိပ်အတောက်တွေ၊ အတွေးအခေါ်တွေနဲ့ ဥပဒေသတွေက ကျွန်တော့်စိတ်နှလုံးထဲမှာ နက်နက်ရှိုင်းရှိုင်း အမြစ်တွယ်နေတုန်းပဲဆိုတာကို ကျွန်တော် တွေးမိတယ်။ ပြီးတော့ ကျွန်တော့်ရဲ့ အတွေးတွေနဲ့ အမြင်တွေကလည်း ဘာသာတရား မရှိသူတွေနဲ့ အတွေးအမြင်တွေနဲ့ အတူတူပဲဖြစ်နေတယ်။ ရုပ်ပိုင်းဆိုင်ရာ သက်သာမှုနဲ့ သာယာမှုက ပျော်ရွှင်မှုနဲ့ အဓိပ္ပာယ်တူပဲလို့ အမြဲတွေးခဲ့ပြီး၊ ဘာလုပ်လုပ် ဒုက္ခမခံချင်သလို အဖိုးအခလည်း မပေးချင်ခဲ့ဘူး။ တစ်ခါတလေ ကျွန်တော့်တာဝန်တွေမှာ စိုးရိမ်စရာတွေ များတဲ့အခါ ဒါမှမဟုတ် အလုပ်ပိုများတဲ့အခါ၊ အနားယူဖို့ အချိန်ရှာချင်ပြီး ကိုယ့်ကိုယ်ကိုယ် သိပ်မပင်ပန်းစေချင်ခဲ့ဘူး။ အလုပ်ထဲက သိသာထင်ရှားတဲ့ ပြဿနာတွေကိုတောင် နှိုက်နှိုက်ချွတ်ချွတ် မစစ်ဆေးတဲ့အပြင် မဖြေရှင်းဘဲ ကိုယ့်တာဝန်တွေကို ဘေးဖယ်ထားခဲ့တယ်။ အကျိုးဆက်အနေနဲ့ ကိုယ်တိုင်တောင် သတိမထားမိဘဲ အလုပ်တိုးတက်မှုကို နှောင့်နှေးစေခဲ့တယ်။ ဒါက တကယ်ကို အန္တရာယ်များတယ်။ သက်သာမှုကို မက်မောတဲ့ အခြေအနေမှာ အသက်ရှင်နေခဲ့တုန်းက အချိန်ကို ပြန်တွေးကြည့်တော့၊ ကိုယ့်တာဝန်တွေကို ဘယ်လို ကောင်းကောင်း ဖြည့်ဆည်းရမလဲ၊ ဘုရားသခင်ကို ဘယ်လို ကျေနပ်စေရမလဲဆိုတာ မစဉ်းစားခဲ့ဘဲ၊ အမှုအရာတွေ ပေါ်လာတဲ့အခါ ကိုယ့်ခန္ဓာကိုယ် ဒုက္ခရောက်မလား၊ ပင်ပန်းရမလားဆိုတာကိုပဲ အရင်ဆုံး တွေးခဲ့တယ်။ ဒါက တကယ်ကို တစ်ကိုယ်ကောင်းဆန်ပြီး စက်ဆုပ်စရာကောင်းတာပဲ၊ ကျွန်တော့်မှာ ဘာအသိစိတ် ဘာဆင်ခြင်တုံတရားမှ မရှိခဲ့ဘူး။ တစ်ခါတလေ ဘုရားသခင်ရဲ့ ရည်ရွယ်ချက်တွေကို အလေးထားသင့်တယ်ဆိုတာ သိနေရင်တောင်၊ ဇာတိပကတိရဲ့ အမြဲဘောင်ခတ်တာကို ခံနေရပြီး၊ ဒုက္ခခံဖို့ ဒါမှမဟုတ် အဖိုးအခပေးဖို့ မလိုလားဘူးဆိုတာ ကိုယ့်ကိုယ်ကိုယ် တွေ့ရတယ်။ သမ္မာတရားနဲ့ အပြုသဘောဆောင်တဲ့အရာတွေအပေါ် ပြင်းထန်တဲ့ အတိုက်အခံလုပ်ချင်စိတ်နဲ့ အလွန်အမင်း မနှစ်မြို့မှုကို စိတ်ထဲမှာ နက်နက်ရှိုင်းရှိုင်း ခံစားရပြီး၊ လုပ်ရမဲ့ အလုပ်တွေနဲ့ ပတ်သက်လာတဲ့အခါ၊ အဲဒါတွေကို ရှောင်လွှဲဖို့ ဆင်ခြေပေးဖို့ အမြဲကြိုးစားခဲ့တယ်။ ဒီလိုလုပ်ရင် ကျွန်တော့်ခန္ဓာကိုယ်က သက်သာမှုရပြီး ဒုက္ခခံရမှာ မဟုတ်ပေမဲ့၊ နောက်ဆုံးမှာ ဘာသမ္မာတရားကိုမှ ရမှာမဟုတ်ဘူး။ ကျွန်တော် ကိုယ့်ကိုယ်ကိုယ် လုံးဝ ပျက်စီးအောင် လုပ်နေတာ မဟုတ်ဘူးလား။ ဒါကို တွေးမိတော့၊ သက်သာမှုကို မွေ့လျော်ခံစားတာရဲ့ အန္တရာယ်များတဲ့ အကျိုးဆက်တွေကို နည်းနည်း နားလည်လာတယ်။

အဲဒီနောက် ဘုရားနှုတ်ကပတ်တော်တွေကို ထပ်ဖတ်ခဲ့တယ်။ “ဘုရားသခင်ကို အမှန်တကယ် ယုံကြည်သောလူများသည် မိမိတို့၏ ကိုယ်ပိုင်အကျိုးအမြတ်နှင့် ဆုံးရှုံးမှုများကို တွက်ချက်ခြင်းမရှိဘဲ မိမိတို့၏ တာဝန်များကို လိုလိုလားလား ထမ်းဆောင်ကြသည်။ သင်သည် သမ္မာတရားကို လိုက်စားသောသူတစ်ဦး ဟုတ်သည်ဖြစ်စေ၊ မဟုတ်သည်ဖြစ်စေ သင်၏ တာဝန်ကို ထမ်းဆောင်သည့်အခါ သင်၏ အသိစိတ်နှင့် ဆင်ခြင်တုံတရားကို မှီခိုပြီး အမှန်တကယ် ကြိုးစားအားထုတ်ရမည်။ အမှန်တကယ် ကြိုးစားအားထုတ်သည်ဟူသည်မှာ အဘယ်အရာကို ဆိုလိုသနည်း။ သင်သည် အပေါ်ယံ ကြိုးစားအားထုတ်မှုအချို့ ပြုလုပ်ခြင်းနှင့် ကာယပိုင်းဆိုင်ရာ ခက်ခဲပင်ပန်းမှု အနည်းငယ်ကို ခံစားခြင်းဖြင့်သာ ကျေနပ်နေပြီး သင်၏ တာဝန်ကို ထမ်းဆောင်ရာတွင် လုံးဝ စေ့စပ်သေချာမှုမရှိသည့်အပြင် သမ္မာတရား စည်းမျဉ်းများကို မရှာဖွေပါက ဤသည်မှာ ဝတ်ကျေတမ်းကျေလုပ်ခြင်းမျှသာ ဖြစ်သည်၊ ယင်းမှာ အမှန်တကယ် ကြိုးစားအားထုတ်ခြင်း မဟုတ်ပေ။ အမှန်တကယ် ကြိုးစားအားထုတ်ခြင်း၏ အဓိကသော့ချက်မှာ သင်၏ စိတ်ကိုနှစ်ထားခြင်း၊ သင်၏ စိတ်နှလုံးထဲတွင် ဘုရားသခင်ကို ကြောက်ရွံ့ခြင်း၊ ဘုရားသခင်၏ ရည်ရွယ်ချက်များကို အလေးထားခြင်း၊ ဘုရားသခင်ကို ပုန်ကန်ခြင်းနှင့် ဘုရားသခင်၏ စိတ်နှလုံးတော်ကို ယူကျုံးမရဖြစ်စေခြင်းတို့အတွက် အလွန်ပင် ကြောက်ရွံ့ခြင်း၊ သင်၏ တာဝန်ကို ကောင်းမွန်စွာ ထမ်းဆောင်ပြီး ဘုရားသခင်ကို စိတ်ကျေနပ်စေရန်အလို့ငှာ မည်သည့် ခက်ခဲပင်ပန်းမှုကိုမဆို ခံစားရန် အသင့်ရှိခြင်းတို့ ဖြစ်သည်။ သင်၌ ဤဘုရားသခင်ကို ချစ်သော စိတ်နှလုံး ရှိပါက သင်၏ တာဝန်ကို ကောင်းမွန်စွာ ထမ်းဆောင်နိုင်လိမ့်မည်။ သင်၏ စိတ်နှလုံးထဲတွင် ဘုရားသခင်ကို ကြောက်ရွံ့ခြင်း မရှိပါက သင်၏ တာဝန်ကို ထမ်းဆောင်ရာတွင် ဝန်တာစိတ်ဟု ခံစားရခြင်း သို့မဟုတ် တာဝန်ယူစိတ် ရှိမည်မဟုတ်ဘဲ မလွဲမသွေ ဝတ်ကျေတမ်းကျေလုပ်ပြီး ဖြစ်သလိုလုပ်ဆောင်ကာ မည်သည့် စစ်မှန်သော ရလဒ်ကိုမျှ မဖြစ်ပေါ်စေဘဲ ရှိလိမ့်မည်၊ ယင်းမှာ တာဝန်ထမ်းဆောင်ခြင်း မဟုတ်ပေ။ သင်၌ အမှန်တကယ် ဝန်တာစိတ် ရှိပြီး သင်၏ တာဝန်ကို ထမ်းဆောင်ခြင်းသည် သင်၏ ပုဂ္ဂိုလ်ရေးဆိုင်ရာ တာဝန်ကို ထမ်းဆောင်ခြင်းဖြစ်ကြောင်း၊ သင်၏ တာဝန်ကို မထမ်းဆောင်ပါက သင်သည် တိရစ္ဆာန်တစ်ကောင် ဖြစ်လိမ့်မည်ဖြစ်ပြီး အသက်ရှင်ရန် မထိုက်တန်ကြောင်း၊ သင်၏ တာဝန်ကို ကောင်းမွန်စွာ ထမ်းဆောင်ပါမှသာ လိပ်ပြာသန့်နိုင်ပြီး လူသားတစ်ဦးဟု ခေါ်ထိုက်မည်ဖြစ်ကြောင်း ယုံကြည်ပါက၊ သင်၏ တာဝန်ကို ထမ်းဆောင်သည့်အခါ သင်၌ ဤဝန်တာစိတ် ရှိပါက၊ သင်သည် အရာရာကို စိတ်ပါလက်ပါ လုပ်ဆောင်နိုင်မည်ဖြစ်ပြီး သမ္မာတရားကို ရှာဖွေကာ အမှုအရာများကို စည်းမျဉ်းများအတိုင်း လုပ်ဆောင်နိုင်မည်ဖြစ်သည့်အပြင် သင်၏ တာဝန်ကို ကောင်းမွန်စွာ ထမ်းဆောင်ပြီး ဘုရားသခင်ကို စိတ်ကျေနပ်စေနိုင်လိမ့်မည်။ ဤသို့ဖြင့် သင်၏ တာဝန်ကို မှန်ကန်စွာ ထမ်းဆောင်နိုင်ပြီး ဘုရားသခင်ကို ကျေနပ်စေနိုင်လိမ့်မည်။ အကယ်၍ သင့်အား ဘုရားသခင်ပေးအပ်သည့် တာဝန်နှင့် သင်ထိုက်တန်လျှင်၊ သင့်အတွက် ဘုရားသခင်အနစ်နာခံ စွန့်လွှတ်ခဲ့သော အရာအားလုံးနှင့်လည်းကောင်း၊ သင့်အပေါ် ဘုရားသခင်၏ မျှော်မှန်းချက်များနှင့်လည်းကောင်း သင်ထိုက်တန်လျှင် ဤသည်မှာ အမှန်တကယ် အားထုတ်ခြင်းဖြစ်သည်။...အနည်းဆုံးအနေဖြင့် ဘုရားအိမ်တော်မှ လူများသည် ရိုးသားသောလူများဖြစ်ကြသည်။ ၎င်းတို့သည် ၎င်းတို့၏တာဝန်တွင် ယုံကြည်ကိုးစားထိုက်သောလူများ ဖြစ်ကြသည်၊ ဘုရားသခင်၏ တာဝန်ပေးစေခိုင်းချက်ကို လက်ခံနိုင်သောသူများဖြစ်ကြပြီး ၎င်းတို့၏တာဝန်ကို သစ္စာစောင့်သိစွာ ထမ်းဆောင်နိုင်ကြသည်။ အကယ်၍ လူများတွင် စစ်မှန်သောယုံကြည်ခြင်း၊ အသိစိတ်နှင့် ဆင်ခြင်တုံတရားတို့ မရှိပါက၊ ကြောက်ရွံ့သော စိတ်နှလုံးနှင့် ဘုရားသခင်ထံ ကျိုးနွံနာခံသော စိတ်နှလုံး မရှိပါက ၎င်းတို့သည် တာဝန်များကို ထမ်းဆောင်ဖို့ မသင့်တော်ချေ။ ၎င်းတို့၏တာဝန်ကို ၎င်းတို့ ထမ်းဆောင်နေလျှင်ပင် တာဝန်ထမ်းဆောင်နေစဉ်တွင် ၎င်းတို့သည် ဖြစ်ကတတ်ဆန်း လုပ်ကြသည်။ ၎င်းတို့သည် အစစ်အမှန် နောင်တမရကြသည့်လူများ၊ အလုပ်လုပ်ပေးသူများ ဖြစ်ကြသည်။ ဤကဲ့သို့သော အလုပ်လုပ်ပေးသူများသည် အနှေးနှင့်အမြန်ဆိုသလို ဖယ်ရှားရှင်းလင်းခြင်းကို ခံကြရလိမ့်မည်။ သစ္စာစောင့်သိသော အလုပ်လုပ်ပေးသူများသာလျှင် ကျန်ရစ်လိမ့်မည်။ သစ္စာစောင့်သိသော အလုပ်လုပ်ပေးသူများတွင် သမ္မာတရားစစ်မှန်မှုများ မရှိကြသော်လည်း ၎င်းတို့သည် အသိစိတ်နှင့် ဆင်ခြင်တုံတရားကို ပိုင်ဆိုင်သည်။ ၎င်းတို့သည် မိမိတို့၏တာဝန်များကို စစ်မှန်စွာ ထမ်းဆောင်နိုင်ကြသည့်အပြင် ဘုရားသခင်သည် ၎င်းတို့ကို သက်ညှာဖို့ ခွင့်ပြုသည်။ သမ္မာတရားစစ်မှန်မှုများကို ပိုင်ဆိုင်သောသူများနှင့် ဘုရားသခင်အတွက် ထူးကဲသော သက်သေခံချက်ကို ပြုနိုင်သောသူများသည် သူ၏လူများ ဖြစ်ကြသည်။ ၎င်းတို့သည်လည်း သက်ညှာခြင်းခံရကာ သူ၏နိုင်ငံတော်အတွင်းသို့ ဆောင်ယူခြင်းကို ခံရလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏တာဝန်ကို ကောင်းစွာထမ်းဆောင်ဖို့ရာ အကြင်သူသည် အသိစိတ်နှင့် ဆင်ခြင်တုံတရားတို့ အနည်းဆုံး ပိုင်ဆိုင်ရမည်) ဘုရားနှုတ်ကပတ်တော်တွေကနေ၊ ဘုရားသခင်ရဲ့ အမြင်မှာ သူတို့တာဝန်တွေကို စိတ်ရင်းမှန်နဲ့ ထမ်းဆောင်တဲ့ ရိုးသားတဲ့လူတွေသာ ဘုရားအိမ်တော်ရဲ့ စစ်မှန်တဲ့ လူတွေဖြစ်တယ်ဆိုတာ ကျွန်တော် နားလည်သွားတယ်။ အဲဒီလိုလူတွေဟာ သူတို့အလုပ်အပေါ် တာဝန်ယူစိတ်ရှိပြီး ယုံကြည်စိတ်ချရတယ်။ သူတို့က အပြင်ပန်း အားထုတ်မှုလောက် ပြရုံနဲ့ ဒါမှမဟုတ် အလုပ်ကို ပြီးစလွယ် လုပ်ရုံနဲ့ မကျေနပ်ကြဘူး။ အဲဒီအစား သူတို့တာဝန်တွေကို ကောင်းကောင်း ဖြည့်ဆည်းဖို့အတွက် ဒုက္ခခံပြီး အဖိုးအခပေးဖို့ လိုလားကြတယ်၊ လုံ့လဝီရိယရှိရှိနဲ့ ပြီးဆုံးတဲ့အထိ ထမ်းဆောင်ကြတယ်။ ဒါက ကိုယ့်တာဝန်တွေကို အမှန်တကယ် ထမ်းဆောင်ခြင်းပဲ။ ဘုရားနှုတ်ကပတ်တော်တွေကနေ၊ လက်တွေ့လုပ်ဆောင်ဖို့ လမ်းကြောင်းတစ်ခုကို ကျွန်တော် တွေ့ရှိခဲ့တယ်။ ကျွန်တော့်တာဝန်တွေကို ရိုးသားတဲ့ စိတ်နှလုံးနဲ့ သဘောထားရမယ်။ လွယ်တဲ့လမ်းလိုက်ချင်တာ၊ အလုပ်ရှောင်ချင်တာနဲ့ တာဝန်တွေထမ်းဆောင်နေရင်း သက်သာမှုကို မက်မောချင်တဲ့အခါ၊ ကိုယ့်ဇာတိပကတိကို ပုန်ကန်ရမယ်၊ တာဝန်တွေနဲ့ သက်ဆိုင်တဲ့ ကိစ္စတိုင်းမှာ စိတ်နှစ်ရမယ်၊ စေ့စေ့စပ်စပ်ရှိရမယ်၊ ပြီးတော့ ကိုယ့်တာဝန်တွေကို ကောင်းကောင်း ဖြည့်ဆည်းရမယ်။ ဒီလိုလုပ်မှသာ ကျွန်တော့်တာဝန်တွေကို ဘုရားသခင်ရဲ့ ရည်ရွယ်ချက်တွေနဲ့အညီ ထမ်းဆောင်နိုင်မှာ ဖြစ်တယ်။ ဒါကြောင့် ဘုရားသခင်ဆီ ကျွန်တော် ဆုတောင်းခဲ့တယ်၊ “ဘုရားသခင်၊ သား တာဝန်တွေကို ထမ်းဆောင်တဲ့အခါ၊ ဇာတိပကတိကိုပဲ အမြဲ အလိုလိုက်ပြီး တာဝန်တွေကို ကောင်းကောင်း မဖြည့်ဆည်းခဲ့သလို၊ ကိုယ်တော်ရဲ့ ရည်ရွယ်ချက်တွေအတိုင်းလည်း မနေထိုင်ခဲ့ပါဘူး။ အခု ကိုယ်တော့်ဆီမှာ နောင်တရပြီး ကိုယ်တော်ရဲ့ စိစစ်ခြင်းကို ခံယူဖို့ လိုလားပါတယ်။ အလုပ်တာဝန်တိုင်းကို ပြီးမြောက်အောင် လုပ်ရာမှာ အလေးအနက်ထားပြီး တာဝန်ယူစိတ်ရှိဖို့ လက်တွေ့လုပ်ဆောင်သွားမှာဖြစ်ပြီး၊ သား ဖြည့်ဆည်းသင့်တဲ့အတိုင်း တာဝန်တွေကို ကောင်းကောင်း ဖြည့်ဆည်းသွားပါမယ်” လို့ပေါ့။

အဲဒီနောက်မှာတော့၊ တာဝန်တွေကို ထမ်းဆောင်တဲ့အခါ ဒီလိုနည်းနဲ့ လက်တွေ့လုပ်ဆောင်ပြီး ဝင်ရောက်ဖို့ကို အာရုံစိုက်ခဲ့တယ်။ တစ်ခါကဆို ညီအစ်ကိုမောင်နှမတွေက အရေးတကြီး စစ်ဆေးဖို့လိုတဲ့ ဗီဒီယိုနှစ်ခု ပို့လာတာကို မှတ်မိသေးတယ်။ ဗီဒီယိုတစ်ခုက ပြဿနာတွေ အများကြီးရှိနေပြီး စစ်ဆေးဖို့ အချိန်နဲ့ ခွန်အား အများကြီး လိုအပ်တာကြောင့်၊ ကျွန်တော် ထပ်ပြီး မညည်းဘဲ မနေနိုင်ခဲ့ဘူး။ ဒါပေမဲ့ ဒီအချိန်မှာ ကျွန်တော်က ကိုယ့်ဇာတိပကတိကို ငဲ့ကွက်နေတယ်ဆိုတာ သဘောပေါက်သွားလို့၊ ဘုရားသခင်ဆီ မြန်မြန်ဆန်ဆန် ဆုတောင်းပြီး ကိုယ့်ကိုယ်ကိုယ် ပုန်ကန်လိုက်တယ်။ ဘုရားနှုတ်ကပတ်တော် တစ်ပိုဒ်ကို ကျွန်တော် ပြန်သတိရလိုက်တယ်၊ “လက်ရှိတွင် တာဝန်တစ်ခုကို ထမ်းဆောင်ရန် အခွင့်အရေးများစွာ မရှိပေ။ ထို့ကြောင့် သင်တတ်နိုင်သောအချိန်တွင် အခွင့်အလမ်းများကို အမိအရယူရမည်။ တာဝန်တစ်ခုကို ရင်ဆိုင်ရသောအခါတွင် အတိအကျပင် သင့်ကိုယ်သင် အသုံးပြုရမည်။ ဆိုလိုသည်မှာ သင့်ကိုယ်သင် ပေးဆပ်ရမည့်အချိန်၊ ဘုရားအတွက် သင့်ကိုယ်သင် အသုံးခံရမည့်အချိန်၊ အဖိုးအခပေးဆပ်ရန် လိုသည့်အချိန် ဖြစ်သည်။ မည်သည့်အရာကိုမျှ ချုပ်တည်းမထားနှင့်၊ မည်သည့်အကြံအစည်မျှ သိမ်းမထားနှင့်။ လူးသာလွန့်သာ အခြေအနေကို ချန်မထားနှင့်။ သို့မဟုတ် သင့်ကိုယ်သင် ထွက်လမ်း မပေးနှင့်။ သင်သည် လူးသာလွန့်သာ တစ်စုံတရာ ချန်ထားပါက၊ ချင့်တွက်နေပါက သို့မဟုတ် သင်သည် ဉာဏ်များကာ သစ္စာဖောက်ဖျက်တတ်ပါက သင်သည် ညံ့ဖျင်းသော အလုပ်တစ်ခုကို လုပ်ဆောင်ဖို့ သေချာပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အသက်ဝင်ရောက်ခြင်းသည် တာဝန် ထမ်းဆောင်ခြင်းဖြင့် စတင်သည်) အရေးကြီးတဲ့ အလုပ်တစ်ခု ကျွန်တော့်ဆီ ရောက်လာတယ်၊ ဒီအချိန်ဟာ ကိုယ့်ဇာတိပကတိကို ပုန်ကန်ပြီး အဖိုးအခပေးဖို့ လိုအပ်နေတဲ့အချိန် ကွက်တိပဲ။ ဘုရားသခင်ရဲ့ စိစစ်မှုကို ကျွန်တော် ခံယူသင့်တယ်၊ ဒီအလုပ်ကို ကျွန်တော် အလေးအနက်ထားပြီး တာဝန်ယူစိတ်နဲ့ ပြီးမြောက်အောင်လုပ်သင့်တဲ့အပြင် ကိုယ့်တာဝန်တွေကို ကောင်းကောင်း ဖြည့်ဆည်းသင့်တယ်၊ ဒါမှသာ ဘုရားသခင်ရဲ့ ရည်ရွယ်ချက်နဲ့ ကိုက်ညီမှာ ဖြစ်တယ်။ ဒါကြောင့် ဗီဒီယိုတွေကို မြန်မြန်ဆန်ဆန် စစ်ဆေးပြီးစီးအောင် လုပ်ခဲ့ပြီး၊ အဲဒီနောက်မှာ တခြားကိစ္စတွေကို ကိုင်တွယ်ခဲ့တယ်။ နောက်ပိုင်းမှာ ဒီလို အခြေအနေတွေနဲ့ ကြုံရတဲ့အခါ၊ အရင်ကလိုပဲ ဘုရားသခင်ရှေ့မှာ ကိုယ့်ကိုယ်ကိုယ် သတိရှိရှိ ငြိမ်သက်စေပြီး ကျွန်တော့်တာဝန်တွေကို ရှေ့တန်းတင်ခဲ့တယ်။ အဲဒီလို လက်တွေ့လုပ်တော့၊ ကျွန်တော့်စိတ်နှလုံးက ငြိမ်သက်သွားပြီး၊ ကျွန်တော့်တာဝန်တွေကလည်း အရင်ကထက် အများကြီး ပိုပြီး ပြည့်ဝကျေနပ်စရာကောင်းလာတယ်။

ဒီအခြေအနေတွေကို တွေ့ကြုံရလို့၊ သက်သာမှုကို မွေ့လျော်ခံစားတာရဲ့ အန္တရာယ်တွေနဲ့ အကျိုးဆက်တွေကို နောက်ဆုံးမှာ ကျွန်တော် မြင်တွေ့နိုင်ခဲ့ပြီး ကိုယ့်တာဝန်တွေကို ထမ်းဆောင်တဲ့နေရာမှာ စစ်မှန်တဲ့ ဝန်တာထားစိတ်ရှိမယ်၊ ဒုက္ခခံပြီး အဖိုးအခပေးဖို့ လိုလားမှသာ ကိုယ့်ရဲ့ တာဝန်ဝတ္တရားတွေနဲ့ တာဝန်တွေကို ကောင်းကောင်း ဖြည့်ဆည်းနိုင်မယ်ဆိုတာကိုလည်း သဘောပေါက်သွားပါတော့တယ်။


၅၇။ အမေ ထောင်ကျစဉ်က

ကျိုးကျယ် တရုတ်နိုင်ငံ

ကျွန်မအမေနဲ့ ကျွန်မတို့ အိမ်ကနေ ထွက်ပြေးတုန်းက ကျွန်မက ၁၅နှစ်ရှိပြီ။ ၂၀ဝ၂ခုနှစ် တစ်ညမှာ ကျွန်မတို့ နောက်ကျပြီး ထွက်ခဲ့တဲ့အချိန်ကို သတိရတယ်။ ကျွန်မအမေက ရဲတွေက သူ့ကိုဖမ်းဖို့လာနေပြီ၊ အိမ်မှာနေလို့မရဘူး၊ ချက်ချင်းထွက်သွားရမယ်ဆိုပြီး ကျွန်မကို ရုတ်တရက် တိုးတိုးလေးပြောတယ်။ သယ်လို့ရတဲ့ပစ္စည်းတွေကို ကသုတ်ကရက်နဲ့ စုသိမ်းပြီး အိမ်ကနေ အမြန်ထွက်ခဲ့ကြတယ်။ အဲဒီအချိန်ကတည်းက ကျွန်မအမေနဲ့ ကျွန်မ အိမ်ကို လုံးဝ မပြန်တော့ဘူး။ အဲဒါကြောင့် ကျွန်မအမေက ကျွန်မကို သူနဲ့အတူခေါ်မသွားဘူး။ သူက တခြားမြို့မှာပုန်းနေတုန်းမှာ ကျွန်မကို အမျိုးတွေနဲ့ထားခဲ့တယ်။ ကျွန်မအမေက စီးပွားရေးလုပ်နေတုန်းမှာ အဲဒီအမျိုးတွေကို အကူအညီပေးလေ့ရှိတယ်။ အခု ကျွန်မတို့က ဒုက္ခရောက်နေပေမဲ့ ဘာဖြစ်လာနိုင်မလဲဆိုတာကို သူတို့က စိုးရိမ်ပြီး အမှုမပတ်ချင်ကြဘူး။ သူတို့က ကျွန်မကို ခေါ်မထားချင်ဘူး။ ကျွန်မအမေကိုတောင် မကောင်းပြောလိုက်သေးတယ်။ ဘုရားကို ယုံကြည်တာကြောင့် အိမ်မရှိတော့ဘဲ ကိုယ့်ကလေးကိုတောင် ဂရုမစိုက်နိုင်တော့ဘူးဆိုပြီး ပြောကြတယ်။ သူတို့က ကျွန်မအမေကို ကျွန်မကို ခေါ်သွားစေချင်တယ်။ ကျွန်မအမေကိုသူတို့ အထင်လွဲတဲ့အပေါ် ကျွန်မ တော်တော်စိတ်ဆိုးခဲ့တာ။ ဒါတွေအားလုံးက ရဲတွေကြောင့်ဆိုတာ သိသာပါတယ်။ ကျွန်မအမေရဲ့ အမှားမဟုတ်ဘူးလေ။ အဲဒီနေရာကနေ ကျွန်မ ချက်ချင်းထွက်သွားချင်ခဲ့တယ်။ နောက်ထပ်တစ်မိနစ်တောင် မနေချင်ခဲ့ဘူး။ သိပ်မကြာခင်မှာ ကျွန်မအမေပြန်လာပြီး ကျွန်မကို ခေါ်ဖို့ မျှော်လင့်မိခဲ့တယ်။ အစပိုင်းမှာ ကျွန်မအမေ ထွက်သွားတုန်းက ကျွန်မအတွက် တော်တော်ခက်ခဲတယ်။ အားကိုးစရာတစ်ယောက်မှ မရှိဘူးလို့ ခံစားရပြီး တော်တော်ဒုက္ခခံရတယ်။ ကျွန်မမှာ မိဘက တစ်ယောက်တည်းရှိတာပါ။ ကျွန်မ သုံးနှစ်ပဲရှိတုန်းမှာ မိဘတွေက ကွာရှင်းခဲ့ကြတယ်။ ကျွန်မအမေနဲ့ ကျွန်မက အတူတူကျန်ရစ်ခဲ့ကြတာ။ လုံးဝ ကွဲမသွားကြဘူး။ ကျွန်မအမေက ကျွန်မကို ဂရုစိုက်နိုင်မှာမဟုတ်တော့တာကို တွေးမိတိုင်း ငိုမိတယ်။ ကျွန်မ ဝမ်းနည်းပြီး အကူအညီမဲ့နေတုန်းမှာ ဘုရားကို ဆုတောင်းတယ်။ ကျွန်မက “အဖ ဘုရားသခင်၊ ကျွန်မအမေက ကျွန်မကို ဂရုမစိုက်နိုင်တော့ပါဘူး။ ကျေးဇူးပြု၍ ကျွန်မကို ခွန်အားပေးပြီး ကူညီမစတော်မူပါ” ဆိုပြီး ပြောတယ်။ ဆုတောင်းပြီးတော့ အခုလိုပြောထားတဲ့ ဘုရားနှုတ်ကပတ်တော်တစ်ပိုဒ်ကို တွေ့တယ်။ “မကြောက်နှင့်၊ ကောင်းကင်ဗိုလ်ခြေတို့၏ အနန္တတန်ခိုးရှင် ဘုရားသခင်သည် သင်နှင့်အတူ ဧကန်အမှန် ရှိလိမ့်မည်။ သူသည် သင့်ကို ထောက်မပေးပြီး သူသည် သင်၏ ဒိုင်းလွှားဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၂၆)) “ရဲရင့်စွာ ရှေ့သို့တက်လှမ်းလော့။ ငါသည် သင်၏ခွန်အား ကျောက်ဆောင်ဖြစ်၏၊ ထို့ကြောင့် ငါ့အပေါ် အမှီပြုလော့။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၁၀)) ဘုရားနှုတ်ကပတ်တော်က ကျွန်မအတွက် အမှုအရာတွေကို ရှင်းလင်းပေးတယ်။ ကျွန်မအမေက ကျွန်မဘေးမှာ မရှိတော့ပေမဲ့ ဘုရားသခင်က ကျွန်မနောက်မှာ ရပ်နေပြီး ဘုရားကို ကျွန်မ အမှီပြုနိုင်တယ်။ ဒီအခက်အခဲက ကျွန်မကို အနိုင်ယူခွင့်ပေးလို့မဖြစ်ဘူး။ ကျွန်မအမေကို အမှီပြုလို့ မရတော့ဘူး။ ကျွန်မ စိတ်ဓာတ်ကြံ့ခိုင်ဖို့ သင်ယူခဲ့ရတယ်။ အမှုအရာတွေက ဘယ်လောက်ခက်ခဲပါစေ၊ ဘယ်လောက်ကြမ်းတမ်းပါစေ၊ ဘုရားကို အမှီပြုပြီး ဇွဲလုံ့လ ရှိခဲ့တယ်။ နောက်ပိုင်းမှာ ကျွန်မ အစ်မကျန်းရဲ့မိသားစုဆီ သွားနေခဲ့တယ်။ သူတို့မိသားစုသုံးယောက်လုံးက ယုံကြည်သူတွေပဲ။ ကျွန်မတို့ သွေးသားမတော်စပ်ပေမဲ့ ကျွန်မကို ကောင်းကောင်းဆက်ဆံကြတယ်။ အစ်ကျန်းရဲ့ သမီးက ကျွန်မကို ဘုရားနှုတ်ကပတ်တော်တွေ ခဏခဏဖတ်ပြပြီး သမ္မာတရားကို မိတ်သဟာယပြုတယ်။ ကျွန်မအမေက ကျွန်မဘေးမှာ မရှိနိုင်ပေမဲ့ ကျွန်မ အထီးကျန်သလိုမခံစားခဲ့ရဘူး။ ကျွန်မရဲ့ ညီအစ်ကိုမောင်နှမတွေနဲ့နေရတာ တော်တော်နှစ်သက်မိတယ်။

အဲဒါ ၂၀ဝ၃ခုနှစ်မှာ ဖြစ်ခဲ့တာ။ ကျွန်မအမေက တခြားမြို့တစ်ခုမှာ ဧဝံဂေလိ ဖြန့်နေတာ။ တစ်နေ့မှာ ကျွန်မနဲ့ ဆုံချင်တယ်လို့ပြောတဲ့ စာတစ်စောင်ကို သူက ကျွန်မဆီပို့လိုက်တယ်။ သတ်မှတ်ထားတဲ့နေရာနဲ့အချိန်မှာ ကျွန်မကို စောင့်ဖို့ပြောတယ်။ သူ့စာကို ရတော့ ကျွန်မ အရမ်းပျော်ပြီး စိတ်လှုပ်ရှားပြီး အဲဒီညမှာ အိပ်လို့တောင် မပျော်ဘူး။ ဆုံဖို့နေ့ကို ရောက်တော့ ကျွန်မတို့ ဆုံမယ့်နေရာကို ကျွန်မ အချိန်မှီရောက်ခဲ့တယ်။ ဒါပေမဲ့ တစ်နာရီကြာစောင့်ပြီးတော့ သူ့ရဲ့အရိပ်အယောင်ကို မတွေ့ရသေးဘူး။ သူ့ဖုန်းဆီကို ကျွန်မ သုံးလေးကြိမ်စာပို့ပေမဲ့ လုံးဝ စာမပြန်ဘူး။ နောက်ဆုံးမှာ နေ့လည်ကနေ အဲဒီနေ့ ည၈နာရီအထိ စောင့်နေခဲ့ပေမဲ့ သူက လုံးဝမလာဘူး။ ကျွန်မ တော်တော်စိတ်ပျက်သွားပြီး တစ်ခုခုတော့ လွဲနေနိုင်တယ်လို့ ခံစားမိတယ်။ နောက်တစ်နေ့မှာ ကျွန်မခေါင်းဆောင်က ကျွန်မကို သတင်းပေးတယ်။ အရင်နေ့က ညီအစ်ကိုမောင်နှမ ရှစ်ယောက်က ဧဝံဝေလိ ဖြန့်ဝေနေတုန်းမှာ အဖမ်းခံခဲ့ရပြီး အဲဒီထဲက တစ်ယောက်က ကျွန်မရဲ့ အမေတဲ့။ သူက ကျွန်မအမေကို ကျွန်မဆက်သွယ်ဖို့အသုံးပြုတဲ့ ဖုန်းကို ချက်ချင်းဖျက်ဆီးလိုက်ဖို့ ပြောတယ်။ ဒီသတင်းကိုကြားတော့ ကျွန်မတော်တော်စိတ်ပူသွားတာပေါ့။ ကျွန်မ ဘုရားသခင်ကို အကြိမ်ကြိမ် ဆုတောင်းတယ်။ ကျွန်မအမေကို ဘေးကင်းအောင် ကွယ်ကာပြီး သက်သေခံအောင် ကူညီမစဖို့ တောင်းလျှောက်ခဲ့တယ်။ အဲဒီအချိန်အတွင်းမှာ ကျွန်မအမေကို တွေးမိတိုင်း စိတ်မထိန်းနိုင်ဘဲ ငိုမိခဲ့တယ်။ သူ အရိုက်ခံရမလား၊ အနှိပ်စက်ခံရမလားဆိုပြီး ခဏခဏ စိတ်ပူမိတယ်။ ထောင်ထဲမှာ သူ တော်တော်ဒုက္ခခံနေရမှာပဲ။ ဘယ်တော့မှ လွတ်မှာလဲ ပေါ့။ ကျွန်မက အလွန်အကျွံစိတ်ပူပြီးတော့ တစ်နေ့မှာ ရုတ်တရက် မူးမေ့သွားတယ်။ နောက်ဆုံးမှာ ကျွန်မ သတိရလာတော့ နံရံကို အမှီအဖြစ်အသုံးပြုပြီး ကျွန်မအခန်းဆီကို တဖြည်းဖြည်းနဲ့ ထော့နဲ့ထော့နဲ့ လျှောက်သွားလိုက်တယ်။ ပြီးတော့ ကျွန်မ ဘယ်လောက်အထီးကျန်ပြီး ကူကယ်ရာမဲ့နေကြောင်းကို တွေးရင်း အိပ်ရာထဲမှာ ငိုနေမိတယ်။ ကျွန်မ စိတ်မသက်မသာဖြစ်နေဆုံးအချိန်မှာ ကျွန်မကို လမ်းပြခဲ့တာက ဘုရားသခင်ပဲ။ ဓမ္မတေးသီချင်းတစ်ပုဒ်ကို ကျွန်မ သတိရမိတယ်။ “ကျွန်ုပ်၏ စစ်ဆေးခြင်းအတွင်း၊ ကိုယ်တော်၏ နှလုံးသားက ကျွန်ုပ်အတွက် ဆို့နင့်သည်။ ကိုယ်တော်၏ နှုတ်ကပတ်တော်များက ကျွန်ုပ် ချို့တဲ့သည့်အရာကို ထောက်ပံ့ပေ။ ကျွန်ုပ် ဝမ်းနည်းသည့်အခါ၊ ကိုယ်တော်၏ နှုတ်ကပတ်တော်များက ကျွန်ုပ်ကို နှစ်သိမ့်ပေ။...” (သိုးသငယ်နောက်လိုက်ပြီး သီချင်းအသစ်များကိုသီဆိုပါ “ဘုရားသခင်၏ ချစ်ခြင်းမေတ္တာက ကျွန်ုပ်၏ စိတ်နှလုံးကို အရည်ပျော်စေပြီ”) ဒါဟာ ဘုရားရဲ့လမ်းပြမှုပဲဆိုတာ ကျွန်မ ရှင်းရှင်းလင်းလင်း မြင်တွေ့ခဲ့တယ်။ ကျွန်မက တစ်ယောက်တည်းမဟုတ်ဘူးဆိုတာ ချက်ချင်း သဘောပေါက်သွားတယ်။ ကျွန်မက ဘုရားသခင်နဲ့အတူရှိနေတာပါ။ အဆင်းနီသောနဂါးကြီးရဲ့ ဖိနှိပ်မှုကြောင့် ကျွန်မအမေက ကျွန်မနဲ့အတူရှိမနေနိုင်ခဲ့ဘူး။ ကျွန်မကို စောင့်ရှောက်ပြီး နှစ်သိမ့်မပေးနိုင်ခဲ့ဘူး။ ဒါပေမဲ့ ဘုရားသခင်က ကျွန်မဘေးကနေ ထွက်မသွားခဲ့ပါဘူး။ ကျွန်မရဲ့ အမှောင်မိုက်ဆုံးအချိန်မှာ ဘုရားသခင်က ကျွန်မကို နှစ်သိမ့်ဖို့ ရှိနေခဲ့တယ်။ သူဟာ အရမ်းကို နီးကပ်နေတယ်လို့ ကျွန်မခံစားရပြီး သူကသာ ကျွန်မ အမှန်တကယ် အမှီပြုနိုင်တဲ့ တစ်ဦးတည်းသောသူပဲဆိုတာ သဘောပေါက်ခဲ့တယ်။ ကျွန်မ ကိုယ့်ဘာသာတွေးလိုက်တယ်။ “ဘုရားက ငါ့ကို ဒီလိုမျိုး လမ်းပြနိုင်ရင် ငါ့အမေကိုလည်း သူ့အခက်အခဲတွေတစ်လျှောက်မှာ ကူညီပေးနိုင်မှာပဲဆိုတာ ငါသေချာတယ်” ပေါ့။ ဒါကို ကျွန်မ သဘောပေါက်လိုက်တော့ ကျွန်မ နည်းနည်းစိတ်ရွှင်သွားပြီး ကျွန်မအမေရဲ့ အခြေအနေအပေါ် စိတ်ပူတာ၊ စိုးရိမ်တာ လျော့သွားတယ်။ နောက်ပိုင်းမှာ ကျွန်မအမေနဲ့ တွေ့ရတယ်။ သူက ထောင်ထဲမှာ လေးလကြာပြီး သူလွတ်အောင်လုပ်ပေးဖို့ အဆက်အသွယ်တစ်ခုကို သူအသုံးပြုတဲ့အခါမှ လွတ်လာခဲ့တယ်။ ကျွန်မတို့ ဆုံကြတော့ သူက ကျွန်မကို အရမ်းစိတ်ပူနေပြီး အကြံဉာဏ်တွေ အများကြီးပေးတယ်။ ကျွန်မတို့ မိတ်သဟာယဖွဲ့ပြီး အချင်းချင်း အားပေးကြတယ်။ ပြီးတော့ ကျွန်မတို့ ဘာပဲဖြစ်ဖြစ် ဘုရားနောက်ကို အမြဲလိုက်ပြီး ကျွန်မတို့တာဝန်တွေကို ထမ်းဆောင်မယ်ဆိုပြီး ကတိပြုခဲ့ကြတယ်။

အဲဒီတုန်းက စက်တင်ဘာလဖြစ်ပြီး ကျွန်မအမေက တခြားမြို့တစ်မြို့မှာ ဧဝံဂေလိဖြန့်နေသေးတာကို ကျွန်မ သတိရတယ်။ အရေးကြီးတဲ့တာဝန်တစ်ခုရှိတဲ့ အစ်မတစ်ယောက်က အဖမ်းခံရပြီး သူနဲ့ အဆက်အသွယ်လုပ်ခဲ့တဲ့ လူတွေ အများကြီး အန္တရာယ်ရှိပြီး နေရာပြောင်းရွှေ့ရတယ်ဆိုတာ ကျွန်မ ကြားမိတယ်။ ကျွန်မ ကိုယ့်ဘာသာစဉ်းစားတယ်။ ဒီအစ်မက ဘယ်သူဖြစ်နိုင်လဲပေါ့။ အဲဒီနောက်တော့ ကျွန်မခေါင်းဆောင်က ကျွန်မဆီလာပြီးပြောတယ်။ ကျွန်မအမေနဲ့ ဆက်သွယ်ဖို့ အသုံးပြုတဲ့ ဆင်းကဒ်ကို ဖျက်ဆီးပစ်ဖို့လိုတယ်တဲ့။ အဖမ်းခံရတာက ကျွန်မအမေဆိုတာ ကျွန်မ ချက်ချင်းသဘောပေါက်လိုက်တယ်။ ဒီတစ်ကြိမ်က ဘုရားနှုတ်ကပတ်တော်စာအုပ်တွေကို ပုံနှိပ်လို့ သူ အဖမ်းခံရတာဖြစ်ပြီး ကြမ်းကြမ်းတမ်းတမ်း ရိုက်နှက် နှိပ်စက်ခံရနိုင်တယ်ဆိုတာ ကျွန်မ သိခဲ့တယ်။ နောက်တစ်နေ့မှာ ကျွန်မ တော်တော်စိုးရိမ်ပြီး ညမှာ အိပ်မရခဲ့ဘူး။ သိပ်မကြာခင်မှာပဲ ညီအစ်ကိုမောင်နှမ ၂၀ ကျော်အဖမ်းခံရပြီး သူတို့အားလုံး အနှိပ်စက်ခံရတယ်ဆိုတာကို ကျွန်မ သိလိုက်ရတယ်။ ဒါကို ကြားတော့ ကျွန်မပိုပြီးတော့တောင် စိတ်ပူသွားတယ်။ ကျွန်မအမေက ချက်ချင်းပဲ အနှိပ်စက်ခံနေရတာလား။ သူ အသက်ရှင်ရဲ့လား၊ သေပြီလားပေါ့။ ကျွန်မအမေက တကယ်အန္တရာယ်ရှိနေပြီ။ ဒါပေမဲ့ ကျွန်မလုပ်နိုင်တာက စိတ်ပူတာ၊ ထိတ်လန့်တာပဲ။ သူ့အတွက် ဘာမှလုပ်မပေးနိုင်ခဲ့ဘူး။ ကျွန်မ တော်တော်ဆိုးဆိုး ခံစားရတယ်။ ကျွန်မအမေက ဒီလို အန္တရာယ်ရှိတဲ့တာဝန်တစ်ခုကိုသာ မယူခဲ့ရင် အဖမ်းခံရပြီး အနှိပ်စက်ခံရမှာမဟုတ်ဘူးလို့ပဲ တွေးနေမိတယ်။ တရုတ်ပြည်မှာ ဘုရားကို ယုံကြည်ရတာက တော်တော်ခက်ခဲပြီး တော်တော်အန္တရာယ်ရှိတယ်။ အဲဒီအချိန်ကာလမှာ ကျွန်မတော်တော် အားနည်းနေခဲ့တယ်။ ကျွန်မက အာရုံထွေပြားနေပြီး လမ်းပျောက်နေတယ်။ ဘာကိုမှ မလုပ်ချင်နေဘူး။ ဘာအားအင်မှမရှိသလို ကျွန်မတာဝန်မှာ စိတ်မပါနေဘူး။ နေ့တိုင်းပဲ ကျွန်မလုပ်တာက ဘုရားကိုဆုတောင်းပြီး ကျွန်မအမေကို ကွယ်ကာဖို့ တောင်းလျှောက်တာပဲ။

တစ်နေ့မှာ အခုလိုပြောထားတဲ့ ဘုရားနှုတ်ကပတ်တော်တစ်ပိုဒ်ကို ကျွန်မ တွေ့တယ်။ “ယောဘသည် တောင်များအပေါ် ပြည့်လျှံနေသော သူ၏ခြံမွေးတိရစ္ဆာန်နှင့် သူ၏ မပြောပြနိုင်လောက်သော စည်းစိမ်ချမ်းသာများ ဆုံးရှုံးသွားခဲ့ပြီး သူ၏ခန္ဓာကိုယ်သည် အနာစိမ်းများနှင့် ဖုံးလွှမ်းခံခဲ့ရသောအခါ သူ၏ ယုံကြည်ခြင်းကြောင့် ဖြစ်သည်။ သူသည် ယေဟောဝါဖြစ်သော ငါ၏အသံကို ကြားနိုင်ခဲ့ပြီး၊ ငါ၏ ဘုန်းအာနုဘော်ကို မြင်နိုင်ခဲ့သောအခါ သူ၏ ယုံကြည်ခြင်းကြောင့် ဖြစ်သည်။ ပေတရုသည် ယေရှုခရစ်တော်နောက် လိုက်နိုင်ခဲ့ခြင်းမှာလည်း သူ၏ ယုံကြည်ခြင်းကြောင့် ဖြစ်သည်။ သူသည် ငါ့အတွက်ကြောင့် ကားတိုင်ပေါ်မှာ သံမှိုစွဲနှက်ခြင်းခံရပြီး ကောင်းမြတ်သော သက်သေခံနိုင်ခဲ့သည်မှာလည်း သူ၏ ယုံကြည်ခြင်းကြောင့် ဖြစ်သည်။...လူတို့သည် ၎င်းတို့၏ ယုံကြည်ခြင်းကြောင့် အမှုအရာများစွာကို ရရှိခဲ့ကြသည်။ ယင်းသည် ကောင်းချီးမင်္ဂလာတစ်ရပ် အမြဲမဟုတ်ပေ။ ဒါဝိဒ် ခံစားခဲ့ရသော ပျော်ရွှင်မှုနှင့် ဝမ်းမြောက်ခြင်းမျိုးကို မခံစားခဲ့ရဘဲ ရှိချင်ရှိနိုင်သည်၊ သို့မဟုတ် မောရှေပြုသကဲ့သို့ ယေဟောဝါအား ရေပေးကမ်းစေခြင်း မရှိဘဲ ဖြစ်နိုင်သည်။ ဥပမာအားဖြင့်၊ ယောဘသည် သူ၏ယုံကြည်ခြင်းကြောင့် ယေဟောဝါ၏ ကောင်းကြီးပေးခြင်းခံခဲ့ရသော်လည်း၊ သူသည် ကပ်ဆိုက်မှုကိုလည်း ခံစားခဲ့ရသည်။ သင့်အနေဖြင့် ကောင်းချီးမင်္ဂလာ ခံစားရသည်ဖြစ်စေ ကပ်ဆိုက်မှု ခံစားရသည်ဖြစ်စေ၊ နှစ်ခုလုံးသည် မင်္ဂလာရှိသော ဖြစ်ရပ်များ ဖြစ်ကြသည်။ ယုံကြည်ခြင်းမရှိလျှင် သင်တို့သည် ဤသိမ်းပိုက်ခြင်းအလုပ်ကို ရရှိနိုင်လိမ့်မည်မဟုတ်၊ ယနေ့ သင်တို့မျက်မှောက်၌ ပြသသော ယေဟောဝါ၏ လုပ်ဆောင်ချက်များကို သာ၍ပင်မမြင်နိုင်ပေ။ သင်တို့ မြင်တွေ့နိုင်လိမ့်မည် မဟုတ်သလို ရရှိနိုင်စွမ်း သာ၍ပင် မရှိနိုင်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သိမ်းပိုက်ခြင်းအလုပ်၏ အတွင်းသမ္မာတရား (၁)) ကျွန်မ စဉ်းစားတယ်။ “ဟုတ်တယ်။ ကျွန်မတို့တွေ ကောင်းချီးခံရသည်ဖြစ်စေ၊ ဘေးဒုက္ခခံရသည်ဖြစ်စေ အားလုံးက ဘုရားလက်ထဲမှာရှိတယ်။ ကျွန်မတို့ယုံကြည်ခြင်းမှာ ဖြတ်သန်းရတဲ့ အခက်အခဲတွေနဲ့ စမ်းသပ်မှုတွေက ကျွန်မတို့ကို ချီးမြှောက်ပြီး စမ်းသပ်နေတဲ့ ဘုရားသခင်ရဲ့ နည်းလမ်းပဲ” ပေါ့။ ယောဘလိုပဲ။ ယောဘရဲ့ သားသမီးတွေ၊ မွေးမြူရေးတိရစ္ဆာန်တွေ ဆုံးရှုံးပြီး သူ့ကိုယ်ခန္ဓာကို အနာစိမ်းတွေ၊ ဒဏ်ရာတွေနဲ့ ပြည်တည်အောင်လုပ်ပြီး ဘုရားကို ငြင်းပယ်စွန့်ပစ်အောင်လုပ်ဖို့အတွက် စာတန်က ယောဘကို စုံစမ်းသွေးဆောင်နိုင်ဖို့ ဘုရားနဲ့ အလောင်းအစားလုပ်ခဲ့တယ်။ ယောဘကို စမ်းသပ်ပြီး သူ့ယုံကြည်ခြင်းကို စုံလင်စေဖို့အတွက်လည်း ဒီစမ်းသပ်မှုကို ဘုရားကအသုံးပြုနေတာပါ။ ယောဘက ဘုရားသခင်ကို အပြစ်မတင်ရုံမကဘဲ ဘုရားကို ချီးမွမ်းပြီးတော့ ပြောခဲ့တယ်။ “ငါတို့သည် ဘုရားသခင်၏လက်တော်မှ သုခချမ်းသာကို ခံယူသည်ဖြစ်၍၊ ဒုက္ခဆင်းရဲကို မခံမယူရာသလော။” (ယောဘဝတ္တု ၂:၁၀) “ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ။” (ယောဘဝတ္တု ၁:၂၁) ယောဘက ဘုရားသခင်အတွက် သက်သေရပ်တည်ခဲ့ပြီး သူ့ရဲ့ ချီးမွမ်းခြင်းကို ရရှိခဲ့တယ်။ ပြီးတော့ လေပွေထဲကနေ ဘုရားရဲ့အသံကိုတောင် သူကြားခဲ့တယ်။ ရလဒ်အနေနဲ့ ဘုရားသခင်အပေါ် ပိုပြီးတော့တောင် စစ်မှန်တဲ့ ယုံကြည်ခြင်းကို သူရခဲ့ပြီး ဒါက သူ့အတွက် ပိုပြီးတော့တောင် ကြီးမားတဲ့ ကောင်းချီးတစ်ခုပဲ။ အပြင်ပန်းမှာတော့ ကျွန်မအမေက အဆင်းနီသောနဂါးကြီးရဲ့ ထိခိုက်မှုကို ခံရတာက ဘေးဒုက္ခရောက်သယောင်ရှိပေမဲ့ တကယ်တော့ ကျွန်မတို့ ယုံကြည်ခြင်းကို စမ်းသပ်ပြီး စုံလင်စေဖို့ ဘုရားသခင်က ဒါကို အသုံးပြုနေတာဆိုတာ ကျွန်မ စဉ်းစားမိတယ်။ ဒါဟာ ဘုရားသခင်ရဲ့ ချီးမြှောက်ခြင်းပဲ။ စာတန်က ကျွန်မကို စောင့်ကြည့်နေပြီး ကျွန်မရဲ့ အခြေအနေကို သိအောင်လုပ်ဖို့ ကျွန်မကို ဘုရားသခင်က စောင့်နေတယ်ဆိုတာ ကျွန်မ ရုတ်တရက် သဘောပေါက်လိုက်တယ်။ ကျွန်မရဲ့အမေ အဖမ်းခံရတာကြောင့် ကျွန်မက ဘုရားသခင်အပေါ် ယုံကြည်ခြင်းပျောက်ဆုံးပြီး ဘုရားကို ငြင်းပယ်၊ သစ္စာဖောက်မလားဆိုတာ ကြည့်ဖို့ သူတို့က စောင့်နေကြတာပဲ။ ဒါကို ကျွန်မ သဘောပေါက်တော့ ဘုရားဘက်ကနေ ရပ်တည်ဖို့၊ ဘုရားကို အပြစ်မတင်ဖို့၊ သစ္စာမဖောက်ဖို့ ဘုရားကို ကျေနပ်စေဖို့အတွက် ကျွန်မတာဝန်ကို ထမ်းဆောင်ဖို့ ဆန္ဒရှိလာခဲ့တယ်။ ဘုရားရဲ့ ရည်ရွယ်ချက်ကို ကျွန်မ နားလည်ပြီးတဲ့နောက်မှာ ကျွန်မအမေအပေါ် အရမ်းစိုးရိမ်ပြီး စိတ်ပူနေတာကို ရပ်လိုက်ပြီး ဘုရားသခင်ရဲ့ စီစဉ်ညွှန်ကြားမှုနဲ့ အစီအစဉ်တွေကို နာခံဖို့ ဆန္ဒရှိလာခဲ့တယ်။

အလုပ်ကြမ်းနဲ့ပညာပေး နှစ်နှစ်ချခံရတာ။ ကျွန်မ သိသွားတဲ့အချိန်မှာ တော်တော်လန့်သွားတယ်။ နှစ်နှစ်ဆိုတာ တော်တော်ကြာတဲ့အချိန်ပဲ။ ထောင်ထဲမှာ နေရတဲ့အခြေအနေနဲ့ အစားအစာတွေက ဆိုးတယ်။ နေ့တိုင်းအလုပ်လုပ်ရတယ်။ အဲဒီ ငရဲဆန်တဲ့ အခြေအနေတွေနဲ့ လူမဆန်တဲ့ ဆိုးဝါးတဲ့ဆက်ဆံမှုတွေကို ကျွန်မအမေက ဘယ်လိုဖြတ်သန်းမလဲ။ သူက အသက် ၅၀ ကျော်နေပြီ။ ဒီလိုနှိပ်စက်မှုကို သူ့ကိုယ်ခန္ဓာက ထပ်ပြီး တကယ်တမ်း ခံနိုင်ပါ့မလား ပေါ့။ တစ်နေ့မှာ အခုလိုပြောထားတဲ့ ဘုရားနှုတ်ကပတ်တော်တစ်ပိုဒ်ကို ကျွန်မ တွေ့တယ်။ “ကမ္ဘာကြီးထဲသို့ သင်ငိုယိုကာ ရောက်ရှိလာသည့်အချိန်မှစ၍ သင်သည် သင်၏တာဝန်ကို စတင်ဖြည့်ဆည်းရပေတော့သည်။ ဘုရားသခင်၏ အစီအစဉ်နှင့် သူ၏ချမှတ်ဆုံးဖြတ်မှုအတွက် သင်၏ကဏ္ဍကို သင်ဆောင်ရွက်ပြီး သင့်ဘဝ၏ ခရီးစဉ်ကို စတင်ရတော့သည်။ သင့်နောက်ကြောင်းနှင့် သင့်ရှေ့ဆက်ခရီးတို့ မည်သို့ပင် ဖြစ်နေစေကာမူ မည်သူတစ်ဦးတစ်ယောက်ကမျှ ကောင်းကင်ဘုံ၏ စီစဉ်ညွှန်ကြားမှုများနှင့် စီစဉ်ခြင်းများကို မရှောင်နိုင်သကဲ့သို့၊ မိမိကံတရားကို ထိန်းချုပ်နိုင်သူလည်း မရှိပေ၊ အကြောင်းမှာ အရာခပ်သိမ်းကို အုပ်စိုးတော်မူသော ဘုရားသခင်တစ်ပါး တည်းသာလျှင် ထိုသို့သောအရာများကို လုပ်နိုင်သောကြောင့်ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်သည် လူ့အသက်၏ အရင်းအမြစ်ဖြစ်သည်) လူတစ်ယောက်ချင်းစီက သူတို့ဘဝမှာ အခန်းကဏ္ဍနဲ့ ရည်ရွယ်ချက်ရှိတယ်၊ ကိုယ့်ရဲ့ဘဝလမ်းကြောင်းကို ဘုရားသခင်က ဟိုးအရင်ကတည်းက ကြိုတင်သတ်မှတ်ထားပြီးဖြစ်တယ်ဆိုတာ ဘုရားနှုတ်ကပတ်တော်တွေက ကျွန်မကို နားလည်အောင် ကူညီပေးခဲ့တယ်။ ကျွန်မအမေက သူလုပ်ရမယ့် အခန်းကဏ္ဍနဲ့၊ ပြီးမြောက်ရမယ့် တာဝန်တစ်ခုရှိနေတယ်။ ထောင်ထဲမှာ နှစ်နှစ်ဆိုတာ ကြာတဲ့အချိန်ပဲ။ ဒါပေမဲ့ ဒါဟာ သူဖြတ်သန်းရမယ့်အရာတစ်ခုပါ။ ဒုက္ခတွေကို သူဘယ်လောက်ခံနိုင်မယ်ဆိုတာတော့ ဘုရားအပေါ်မူတည်တယ်။ ဘုရားသခင်က သူ့ကို စမ်းသပ်ဖို့အတွက် အဆင်းနီသောနဂါးကြီးရဲ့ ထိခိုက်မှုကို ခံရပြီး၊ အဖမ်းခံရပြီး ထောင်ထဲရောက်ခွင့်ကို ပေးခဲ့တယ်။ သူ့အတွက် သက်သေရပ်တည်ဖို့ အခွင့်အလမ်းကို ဘုရားက သူ့ကို ပေးနေတာပါ။ ကျွန်မ ဂုဏ်ယူသင့်တယ်။ ဒီအခြေအနေကနေ သင်ယူဖို့ သင်ခန်းစာတွေကိုလည်း ကျွန်မ ရခဲ့တယ်။ အခက်အခဲနဲ့ ရင်ဆိုင်ရတဲ့အခါမှာ ဘုရားသခင်ကို စောဒကတက်ပြီး အပြစ်မတင်ဖို့၊ ဘယ်လို နာခံပြီး ကိုယ့်တာဝန်ကို ထမ်းဆောင်ရမယ်ဆိုတာကို သင်ယူဖို့ လိုအပ်ခဲ့တယ်။ ဘုရားသခင်ရဲ့ ရည်ရွယ်ချက်ကို နားလည်ပြီးတဲ့နောက်မှာ ကျွန်မ ဘုရားဆီကို ဆုတောင်းခဲ့တယ်။ ကျွန်မအမေက ဘုရားလက်ထဲမှာရှိတယ်လို့ပြောပြီး သူသက်သေရပ်တည်နိုင်ဖို့အတွက် ထောင်ထဲမှာ သူ့ကို ကွယ်ကာပေးဖို့ ဆုတောင်းခဲ့တယ်။

တစ်နှစ်ခွဲကြာပြီးတော့ ကျွန်မအမေက ထောင်ကနေစောပြီးထွက်လာတယ်ကြားတော့ သူ့ကို ကျွန်မ ဆက်သွယ်ခဲ့တယ်။ ရဲတွေနောက်ကလိုက်ပြီး စောင့်ကြည့်တာကို မခံရဖို့အတွက် ချွေးထုတ်ခန်းတစ်ခုမှာ ဆုံဖို့ ဆုံးဖြတ်လိုက်တယ်။ အဲဒီနေ့မှာ ကျွန်မ တစ်နာရီစောပြီးရောက်တယ်။ ကျွန်မ နှလုံးက မျှော်လင့်ချက်တွေနဲ့ အရမ်းခုန်နေတယ်။ ကျွန်မအမေကို တွေ့ရဖို့ အရမ်းစိတ်လှုပ်ရှားနေခဲ့တာပေါ့။ ဝင်ပေါက်ကို ကျွန်မ မျက်ခြေမပြတ်စောင့်ကြည့်နေတယ်။ အဲဒီမှာ ပြတင်းပေါက်ကနေ ပိန်ချုံးနေတဲ့ လူလတ်ပိုင်းအမျိုးသမီးတစ်ယောက်ကို တွေ့လိုက်ရတယ်။ သူဝင်လာပြီးတော့ သူက သူ့သမီးက အထဲမှာ သူ့ကိုစောင့်နေတယ်လို့ ဝန်ထမ်းတစ်ယောက်ကို ပြောလိုက်တယ်။ သူစကားပြောတာကို ကျွန်မကြားရတော့ ဒါ “ငါ့အမေရဲ့ အသံမဟုတ်လား”ဆိုပြီး စဉ်းစားမိတယ်။ နည်းနည်းလောက်ကြာမှ သဘောပေါက်သွားတယ်။ သူသာ စကားမပြောရင် သူ့ကို လုံးဝ မှတ်မိမှာမဟုတ်ဘူး။ ကျွန်မအမေက အရပ်ရှည်ပြီး ဖြောင့်တန်းတဲ့ ကိုယ်ဟန်ရှိပြီး လှပကြော့ရှင်းမှုရှိတယ်။ ဒါပေမဲ့ သူ ဝိတ်တော်တော်ကျသွားပြီး ပိုပြီး ခါးကုန်းနေသလိုပဲ။ သူက အရင်ကနဲ့ လုံးဝမတူဘူး။ ကျွန်မ သူ့ဆီကို ချက်ချင်းပြေးသွားပြီး အော်လိုက်တယ်။ “အမေ”။ ကျွန်မအမေက ကျွန်မဘက်ကို လှည့်လိုက်တော့ သူ့မျက်နှာက အရမ်းပိန်လှီနေပြီး သူ့ကို ကျွန်မ မမှတ်မိနိုင်ဘူး။ သူ့အသားအရေက ဖြူဖတ်ဖြူရော်ရှိနေပြီး ပိန်ပြီး နွမ်းနယ်နေပုံပေါ်နေတယ်။ သူက အရမ်းနှိုးဆွခံထားရတဲ့သူတစ်ယောက်လိုမျိုး သူ့မျက်လုံးမှာ မှိုင်းနေတဲ့အကြည့်တွေရှိနေတယ်။ သူ့ကို ဒီလိုမျိုးမြင်ရတော့ ကျွန်မ လဲကျသွားမလိုဖြစ်ခဲ့ရတယ်။ ထောင်ထဲမှာ သူ ဘယ်လိုဖြတ်သန်းခဲ့ရတယ်ဆိုတာ ကျွန်မ မြင်ယောင်ကြည့်လို့မရနိုင်ခဲ့ဘူး။ အဲဒါကို ကျွန်မ မတွေးရဲဘူး။ ကျွန်မ မျက်လုံးမှာ မျက်ရည်တွေ ဝဲလာတယ်။ ကျွန်မအမေက ကျွန်မဘေးမှာထိုင်ပြီး ကျွန်မလက်ကို တင်းတင်းကိုင်ထားရင်းနဲ့ ဒီနှစ်တွေမှာ ကျွန်မ ဘယ်လိုအခြေအနေရှိလဲဆိုတာ မေးတယ်။ သူ ထောင်ထဲမှာရှိနေတုန်းမှာ ကျွန်မကို အစိုးရိမ်ဆုံးဖြစ်ပြီး ကျွန်မအတွက် ခဏခဏဆုတောင်းခဲ့တယ်လို့ ပြောတယ်။ ကျွန်မ ဒီစိတ်ဒဏ်ရာကို မခံနိုင်ဖြစ်ပြီး ဘုရားကို ကျောခိုင်းမှာကို သူ ကြောက်နေခဲ့တယ်။ ကျွန်မက ဘုရားကို ယုံကြည်နေဆဲဖြစ်ပြီး ကိုယ့်တာဝန်ကို ထမ်းဆောင်နေတာကို သူကြားရတော့ တော်တော်ပျော်နေခဲ့တယ်။ ကျွန်မတို့အဝတ်လဲခန်းထဲမှာရောက်နေတုန်း ကျွန်မအမေ ဘယ်လောက်ပိန်သွားတယ်ဆိုတာ တွေ့ရတော့ သူ့အတွက် ကျွန်မ ရင်နာမိတယ်။ သူ တစ်ဖက်ကိုလှည့်တော့ သူ့ရဲ့ဘယ်ဘက်ပခုံးမှာ အမာရွတ်တစ်ခုရှိနေတာကို တွေ့ရတယ်။ အမာရွတ်က မဲနေပြီး ပခုံးရိုးက ကျိုးထားသလိုမျိုး အလယ်မှာနစ်ဝင်နေတယ်။ သူ့ကို ဒီလိုမျိုးမြင်ရတာကို ကျွန်မမခံနိုင်ခဲ့ဘူး။ ကျွန်မ မျက်ရည်တွေကို ထိန်းလိုက်ပြီး သူ့ကိုမေးတယ်။ “ဒီအမာရွတ်ကို ဘယ်လိုရခဲ့တာလဲ။ ရဲတွေက အမေ့ကို ရိုက်တာလား။ နာသေးလား” ပေါ့။ ကျွန်မအမေက ကျွန်မစိတ်ပူမှာစိုးပြီး ဘာမှမဖြစ်ဘူး၊ ပျောက်သွားပြီဆိုပြီးပြောတယ်။ နှစ်တွေကြာပြီးမှ ကျွန်မသိလိုက်ရတာက ကျွန်မအမေက အဖမ်းခံရပြီးနောက်မှာ ကြမ်းကြမ်းတမ်းတမ်း အနှိပ်စက်ခံရတာ။ ကျွမ်းကျင်အောင်လေ့ကျင့်ထားတဲ့ ရဲတစ်ယောက်က ပခုံးကို အချက် ၃၀ ထိုးခဲ့ပြီး အရိုးတွေ အများကြီးကျိုးအက်သွားတယ်။ သူ့ပခုံးက အဆစ်လွဲပြီး ကျောရိုးအဆစ်တွေအများကြီး နေရာလွဲကုန်တယ်။ ကျေးဇူးတော်ကြောင့်ပဲ။ ဘုရားသခင်က ကာကွယ်ပေးလို့ ကျွန်မအမေက ဆန်းကြယ်စွာနဲ့ပဲ အပြည့်အဝပြန်သက်သာလာပြီး သူအရိုးကျိုးတာတွေအားလုံးက လုံးဝ ကောင်းသွားတယ်။ ထောင်ဆရာဝန်တွေတောင်မှ သူပြန်ကောင်းတာမြန်လို့ အံ့သြကြတယ်။

အဲဒါပြီးတော့ သိပ်မကြာခင်မှာပဲ ကျွန်မတို့ လမ်းခွဲရတယ်။ ကျွန်မအမေက အခုလေးတွင် လွတ်လာတာဆိုတော့ ရဲတွေက သူ့ကိုစောင့်ကြည့်နေနိုင်သေးတာကြောင့်လေ။ ကျွန်မ ဘေးကင်းဖို့အတွက် နည်းနည်းလောက်ထပ်ပြီး ခွဲနေခဲ့ရတယ်။ အဲဒီအချိန်မှာ ကျွန်မအတွက် တော်တော်ခက်ပါတယ်။ သူ့ဘေးမှာနေပြီး သူ့ကို ဂရုစိုက်ကူညီချင်တယ်။ ဒါပေမဲ့ အဆင်းနီသောနဂါးကြီးရဲ့ ဖိနှိပ်မှုကြောင့် သမီးတစ်ယောက်အနေနဲ့ ကျွန်မရဲ့ ဝတ္တရားကောိတင် မဖြည့်ဆည်းနိုင်ခဲ့ဘူး။ ကျွန်မ နေလို့ကိုမကောင်းပါဘူး။ အိမ်အပြန်လမ်းမှာ ကျွန်မအမေရဲ့ အားနည်းနေတဲ့ ခန္ဓာကိုယ်နဲ့ သူ့ပခုံးပေါ်က အမာရွတ်ပုံတွေက ကျွန်မခေါင်းထဲမှာ တဖျတ်ဖျတ်ပေါ်လာနေတယ်။ ပုံတစ်ခုဖျတ်ကနဲပေါ်လာတိုင်းမှာ အသစ်တစ်ခါစိတ်ဆင်းရဲရတယ်။ ဒီရဲတွေက သူ့ကို ဘယ်လိုများနှိပ်စက်ပြီး ကြမ်းကြမ်းတမ်းတမ်းပြုမူခဲ့သလဲဆိုတာ ကျွန်မ တွေးလို့မရဘူး။ ကျွန်မ တော်တော်နာကြည်းမိတယ်။ အဆင်းနီသောနဂါးကြီးက အရမ်းကြမ်းတမ်းပြီးဆိုးယုတ်တယ်။ ဘုရားနှုတ်ကပတ်တော်တစ်ပိုဒ်က စိတ်ထဲမှာ ပေါ်လာတယ်။ “ထိုအခါ လူ့ဇာတိခံယူ ဘုရားသခင်သည် လုံးလုံး ကွယ်ဝှက်လျက် ရှိမြဲရှိနေသည်မှာ သိပ်အံ့သြစရာ မဟုတ်ချေ။ မကောင်းဆိုးဝါးများက အကြင်နာမဲ့ပြီး လူမဆန်သည့် ဤကဲ့သို့သော အမှောင်လူ့အဖွဲ့အစည်းတွင် မျက်တောင် တစ်ချက်မျှ မခတ်ဘဲ လူများကို သတ်သော နတ်ဆိုးတို့၏မင်းသည် ချစ်ခင်ဖွယ်ဖြစ်ပြီး ကြင်နာကာ သန့်လည်းသန့်ရှင်းသော ဘုရားသခင်၏ တည်ရှိမှုကို မည်သို့ သည်းခံနိုင်မည်နည်း။ ဘုရားသခင်၏ ကြွရောက်လာခြင်းကို ၎င်းသည် အဘယ်သို့ ဂုဏ်ပြုကာ သြဘာ ပေးနိုင်မည်နည်း။ ဤလက်ပါးစေတို့။ ၎င်းတို့သည် ကြင်နာခြင်းကို မုန်းတီးခြင်းဖြင့် ပြန်ဆပ်ကြသည်၊ ၎င်းတို့သည် ကြာမြင့်စွာကတည်းက ဘုရားသခင်အား အထင်အမြင်သေးကြပြီးဖြစ်သည်၊ ၎င်းတို့သည် ဘုရားသခင်အား ညှဉ်းပန်းနှိပ်စက်ကြသည်၊ ၎င်းတို့သည် အဆုံးစွန် ရိုင်းစိုင်းကြသည်၊ ၎င်းတို့သည် ဘုရားသခင်ကို အနည်းငယ်မျှ အရေးထားမှု မရှိကြပေ၊ ၎င်းတို့သည် အဓမ္မလုယူကာ လုယက်တိုက်ဖျက်ကြသည်၊ ၎င်းတို့သည် အသိတရား လုံးလုံး ပျောက်ဆုံးကြပြီးဖြစ်သည်၊ အသိတရား အလုံးစုံကို ၎င်းတို့ ဆန့်ကျင်ကြကာ အပြစ်မဲ့သောသူကို အသိစိတ်မဲ့ခြင်းသို့ သွေးဆောင်ကြလေသည်။ ရှေးကာလ၏ ဘိုးဘေး များလော။ ချစ်မြတ်နိုးရသော ခေါင်းဆောင်များလော။ ၎င်းတို့ အားလုံးသည် ဘုရားသခင်အား ဆန့်ကျင်ကြ၏။ ၎င်းတို့၏ ဝင်ရောက်စွက်ဖက်မှုသည် ကောင်းကင်အောက်ရှိ အရာခပ်သိမ်းကို မှောင်မိုက်ခြင်း နှင့် ပရမ်းပတာဖြစ်ခြင်း အခြေအနေတစ်ခုတွင် ချန်ထားပြီးဖြစ်၏။ ဘာသာရေး လွတ်လပ်မှုလော။ နိုင်ငံသားများ၏ တရားဝင် ရပိုင်ခွင့်များနှင့် အကျိုးစီးပွားများလော။ ယင်းတို့သည် အပြစ်ဖုံးကွယ်ခြင်းအတွက် လှည့်စားမှုများသာ ဖြစ်ကြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အမှုတော်နှင့် ဝင်ရောက်ခြင်း (၈)) အဆင်းနီသောနဂါးကြီးရဲ့ ရက်စက်တဲ့၊ ဘုရားကို ဆန့်ကျင်တဲ့၊ မကောင်းဆိုးဝါးဆန်တဲ့ အနှစ်သာရကို ကျွန်မ ရှင်းရှင်းလင်းလင်းမြင်ခဲ့ပါတယ်။ ဒီရဲတွေက လူလတ်ပိုင်းအရွယ်အမျိုးသမီးတစ်ယောက်ကို ဘုရားကို ယုံကြည်တာနဲ့ပဲ ကြမ်းကြမ်းတမ်းတမ်း တိုက်ခိုက်ကြတယ်။ အသက်ရှင်မလား၊ သေမလား ဂရုမစိုက်ကြဘူး။ ဒါကို ကျွန်မ အရမ်းစိတ်ဆိုးတယ်။ ဘုရားက လူသားမျိုးနွယ်ကိုပြုလုပ်ခဲ့တယ်။ ဒီတော့ ကျွန်မတို့က ဘုရားကို ယုံကြည်ပြီး ကိုးကွယ်သင့်တာပေါ့။ ဒါပေမဲ့ အဆင်းနီသောနဂါးကြီးက ဘုရားကို လူတွေငြင်းပယ်ပြီး သစ္စာဖောက်အောင် လူတွေကို နှိပ်စက်တာ၊ ကြမ်းကြမ်းတမ်းတမ်းဆက်ဆံတာက ဘယ်လိုမှ ရပ်တန့်မသွားဘူး။ သူတို့တွေက အရမ်းမုန်းတီးစရာကောင်းတယ်။ ဆိုးဝါးပြီး ရက်စက်တယ်။ အစိုးရအရာရှိတွေနဲ့ရဲတွေအားလုံးက လူကောင်းတွေလို့ ကျွန်မ ထင်ခဲ့ဖူးတယ်။ အဆင်းနီသောနဂါးကြီးရဲ့ ဖိနှိပ်မှုကို ခံရပြီးမှပဲ နိုင်ငံသားတွေက တရားဝင်လူ့အခွင့်အရေးနဲ့ လွတ်လပ်စွာ ယုံကြည်ကိုးကွယ်ခွင့်ရှိတယ်လို့ သူတို့တွေ ပြောဆိုကြတာတွေအားလုံးက လိမ်ညာ၊ လှည့်စားထားတာတွေဆိုတာ ကျွန်မ နားလည်သဘောပေါက်လိုက်ပါတယ်။ သူတို့တွေက ယုံကြည်သူတွေကို ထိတ်ထိတ်ပျာပျာနဲ့ ဖမ်းဆီးတယ်။ ဖိနှိပ်တယ်။ နှိပ်စက်တယ်။ ရိုက်တယ်။ အားလုံးကို အရမ်းသတ်ပစ်ချင်နေကြတယ်။ သူတို့တွေက ဘုရားကိုဆန့်ကျင်တဲ့မကောင်းဆိုးဝါးတစ်သိုက်ပါပဲ။ ကျွန်မရဲ့ နှလုံးသားထဲကနေကို သူတို့တွေအားလုံးကို မုန်းတယ်။ ဘုရားကို ကျွန်မရဲ့ စိတ်နှလုံးကိုပေးအပ်ချင်တယ်။ ဘုရားနောက်ကိုလိုက်ပြီး ကိုယ့်တာဝန်ကို ထမ်းဆောင်ချင်တယ်။

၂၀၁၃မှာ ကျွန်မအမေက ထပ်အဖမ်းခံရတယ်။ အစတော့ ကျွန်မ နည်းနည်းစိုးရိမ်တယ်။ “အမေက နောက်တစ်ခါထပ် နှိပ်စက်ခံရမှာလား။ ထောင်ကျခံရမှာလား။ သူ့ကိုယ်ခန္ဓာက နောက်ထပ်ထောင်ဒဏ်ကို တကယ်ခံနိုင်ပါ့မလား” ဆိုပြီး စဉ်းစားမိတယ်။ ကျွန်မ ဒီလိုတွေးနေတုန်းမှာပဲ ကျွန်မအမေက ဘုရားသခင်ရဲ့ ခွင့်ပြုချက်နဲ့ အဖမ်းခံရတယ်ဆိုတာကို ကျွန်မ ချက်ချင်းသဘောပေါက်လိုက်မိတယ်။ ဘုရားသခင်ရဲ့ ရည်ရွယ်ချက်ကို ကျွန်မနာခံပြီး ရှာဖွေသင့်တယ်။ အခုလိုပြောထားတဲ့ ဘုရားနှုတ်ကပတ်တော်ကို ကျွန်မ တွေးမိတယ်။ “သင်တို့အား ပေးပြီးသော ကောင်းချီးမင်္ဂလာများကို သင်တို့ လက်ခံဖူးသလော။ သင်တို့အတွက် ပြုထားခဲ့သော ကတိများကို သင်တို့ ရှာကြဖူးသလော။ ငါ့အလင်း၏ လမ်းပြပို့ဆောင်မှုအောက်တွင် သင်တို့သည် အမှောင် အင်အားများ၏ လည်ညှစ်ခြင်းကို ဧကန် ထိုးဖောက်ကျော်လွှားနိုင်လိမ့်မည်။ သင်တို့အား လမ်းပြနေသော အလင်းကို အမှောင်ထု၏ အလယ်တွင် သင်တို့ ဧကန်မုချ ဆုံးရှုံးလိမ့်မည် မဟုတ်။ သင်သည် ဖန်ဆင်းခြင်းအားလုံး၏ အရှင်သခင် ဧကန်မုချ ဖြစ်လိမ့်မည်။ သင်သည် စာတန်၏ ရှေ့မှောက်တွင် အောင်မြင်သောသူတစ်ဦး ဧကန်မုချ ဖြစ်လိမ့်မည်။ အဆင်းနီသော နဂါးကြီး၏ နိုင်ငံကျရှုံးချိန်တွင် သင်သည် ငါ၏ အောင်မြင်မှုကို သက်သေခံရန် မြောက်မြားလှစွာသော လူအုပ်ကြီး၏ အလယ်တွင် ရပ်ရလိမ့်မည်။ သင်တို့သည် သိနိမ်ပြည်တွင် တည်ကြည်လျက် မယိမ်းယိုင်ဘဲ ဧကန် ရှိကြလိမ့်မည်။ သင်တို့ သည်းခံရသည့် ဆင်းရဲဒုက္ခများမှတစ်ဆင့်၊ သင်တို့သည် ငါ၏ ကောင်းချီးမင်္ဂလာများကို အမွေခံကြရလိမ့်မည် ဖြစ်ပြီး၊ စကြဝဠာ တစ်ခွင်လုံးတစ်လျှောက် ငါ၏ ဘုန်းအသရေကို ဧကန်မုချ တောက်ပစေကြလိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စကြဝဠာတစ်ခုလုံးအတွက် ဘုရားသခင်၏ နှုတ်ကပတ်တော်များ၊ အခန်း (၁၉)) ကျွန်မအမေက ဒီတစ်ခါအဖမ်းခံရတာဟာ ဘုရားသခင်ရဲ့ ခွင့်ပြုချက်နဲ့ဖြစ်တယ်ဆိုတာ နားလည်အောင် ဘုရားနှုတ်ကပတ်တော်တွေက ကျွန်မကို ကူညီပေးခဲ့တယ်။ ဘုရားသခင်က ကျွန်မတို့ရဲ့ ယုံကြည်ခြင်းကို စုံလင်စေဖို့၊ ကျွန်မတို့ကို သမ္မာတရားပေးအပ်ဖို့၊ သူ့အတွက် ကျွန်မတို့ကို သက်သေရပ်တည်ခွင့်ပေးဖို့အတွက် အဆင်းနီသောနဂါးကြီးရဲ့ ဖိနှိပ်မှုကို အသုံးပြုပါတယ်။ သုံးလေးကြိမ်လောက် အဖမ်းခံရပြီး နောက်ဆုံးမှာ စီစီပီကြောင့် ထောင်ကျခြင်းနဲ့ ရင်ဆိုင်ရတဲ့အခါမှာ စာတန်ရဲ့ မှောင်မိုက်တဲ့ လွှမ်းမိုးမှုအားဖြင့် ချုပ်ချယ်ခြင်း မခံရတော့တဲ့ ယုံကြည်သူတွေအကြောင်းကို ညီအစ်ကိုမောင်နှမတွေက မိတ်သဟာယပြုတာကိုလည်း ကျွန်မကြားခဲ့ရတယ်။ သူတို့တွေက ဘယ်နှစ်ကြိမ်ပဲ အဖမ်းခံရပါစေ ဘုရားကိုယုံကြည်ဆဲဖြစ်ပြီး လွတ်လာတဲ့အခါမှာ သူတို့တာဝန်ကို ထမ်းဆောင်ကြတယ်။ လွတ်မြောက်ပြီး လွတ်လပ်သလို ခံစားကြရတယ်။ ဒါဟာ ဘုရားသခင်ရဲ့ ကယ်တင်ခြင်းပဲ။ ဘုရားရဲ့ ရည်ရွယ်ချက်ကို ကျွန်မနားလည်သွားတာနဲ့ ကျွန်မတော်တော်ကို တည်ငြိမ်အေးချမ်းသွားတယ်။ အမေ့အတွက် ဘုရားသခင်ဆီကို ကျွန်မဆုတောင်းခဲ့တယ်။ အဆင်းနီသောနဂါးကြီးရဲ့ လွှမ်းမိုးမှုကို မကြောက်ဖို့၊ ဘုရားအတွက် လေးနက်တဲ့သက်သေကိုခံအောင် သူ့ကို ကူညီပေးဖို့ ဘုရားကို တောင်းလျှောက်ခဲ့တယ်။ ဒီတစ်ကြိမ်မှာ ကျွန်မအမေနဲ့ ဘယ်လောက်ကြာအောင် ခွဲနေရမလဲဆိုတာ မသိပေမဲ့ ကျွန်မစိတ်နှလုံးမှာ ငြိမ်းချမ်းမှုကို ခံစားရတယ်။ သိပ်မကြာခင်မှာပဲ ကျွန်မတာဝန်ကို ထမ်းဆောင်တဲ့နေရာမှာ စိတ်နှစ်ထားလိုက်တယ်။

နောက်ပိုင်းမှာ ကျွန်မ အမေက ပြောတယ်။ ရဲတွေက အရင်ကဥပဒေချိုးဖောက်ထားမှုတွေကို စစ်ဖို့ သူ့ရဲ့ဖိုင်တွေကို ရှာကြည့်တော့ မှတ်တမ်းမှာ အံ့သြစရာကောင်းလောက်အောင် ဘာမှမရှိနေဘူး တဲ့။ ကျွန်မအမေကပြောတယ်။ အရင်က သူ နှစ်ကြိမ်အဖမ်းခံရတုန်းက ဘုရားသခင်က သူ့ကို အခက်အခဲတစ်လျှောက်မှာ ဘယ်လိုလမ်းပြပြီး ဆန်းကြယ်တဲ့အမှုတွေကို လုပ်ဆောင်ခဲ့တယ်ဆိုတာကို သူကိုယ်တိုင် ကြုံတွေ့ခဲ့ရတယ်တဲ့။ ဘုရားသခင်ရဲ့ အနန္တတန်ခိုးရှိတဲ့ အချုပ်အခြာအာဏာကိုလည်း ပိုနားလည်လာပြီး ဘုရားသခင်အပေါ် သူ့ရဲ့ယုံကြည်မှုက ပိုတိုးလာခဲ့တယ်။ ရဲက သူတို့တွေ ဧဝံဂေလိကို ဘယ်လိုဝေမျှသလဲဆိုတာကို သူ့ကိုမေးတော့ ကျွန်မအမေက ပွင့်ပွင့်လင်းလင်းပဲ ဘုရားရဲ့လုပ်ဆောင်မှုကို သက်သေခံခဲ့တယ်။ ကျွန်မအမေရဲ့ အတွေ့အကြုံကနေ ဘုရားသခင်က ဘယ်လောက်ဉာဏ်ပညာရှိသလဲဆိုတာ ကျွန်မ မြင်တွေ့ခဲ့ရပါတယ်။ အဆင်းနီသောနဂါးကြီးရဲ့ မကောင်းဆိုးဝါးဆန်တဲ့ အနှစ်သာရကို မြင်နိုင်ပြီး ဒါကို ရွံရှာပြီး စွန့်ပစ်နိုင်ဖို့အတွက် ကျွန်မတို့ကို ရဲရင့်မှုပေးဖို့၊ ဉာဏ်ပညာနဲ့ ယုံကြည်ခြင်းပေးဖို့၊ ကျွန်မတို့ရဲ့ ထိုးထွင်းသိမြင်မှုတိုးတက်စေဖို့ အဆင်းနီသောနဂါးကြီးရဲ့ ဖိနှိပ်မှုကို သူ အသုံးပြုတာပါ။ အဆင်းနီသောနဂါးကြီးက ဘုရားလက်ထဲက အသုံးခံတစ်ခုပါပဲ။ သူဟာ ဘုရားရဲ့အမှုတော်ကို နှောင့်ယှက်ပြီး လမ်းလွဲစေဖို့အတွက် ဖြစ်နိုင်သမျှ နည်းလမ်းတိုင်းကို အသုံးပြုတယ်။ ဒါပေမဲ့ သူ့ရဲ့အားထုတ်မှုက ဘုရားသခင် ရွေးချယ်ထားတဲ့လူတွေအတွက် စုံလင်ခြင်းကိုပဲ ဖြစ်စေတယ်။ သူက အယောင်ပြသက်သက်ပါပဲ။ ဘုရားသခင်ရဲ့ အနန္တတန်ခိုးရှိခြင်းနဲ့ ဉာဏ်ပညာကို မျက်မြင်ကြုံတွေ့ပြီးတဲ့နောက် ဘုရားသခင်နောက်လိုက်ပြီး သူ့ရဲ့အမှုတော်ကို ကြုံတွေ့ဖို့ ပိုပြီးတော့တောင် ယုံကြည်မှုရှိလာတယ်။ ဒီအချက်ကြောင့် အခုလိုပြောထားတဲ့ ဘုရားနှုတ်ကပတ်တော်ကို ကျွန်မ စဉ်းစားမိတယ်။ “ငါသည် ငါ၏အမှုကို တရားဝင်စတင်သည့်အခါ လူတို့အားလုံးသည် ငါလှုပ်ရှားသည်အတိုင်း လှုပ်ရှားသဖြင့်၊ စကြဝဠာတစ်လျှောက်လုံးရှိ လူတို့သည် ငါနှင့်ထပ်တူ ခြေလှမ်းလှမ်းရာ၌ အချိန်ကုန်လွန်ကြသည်အထိ ဖြစ်၏၊ စကြဝဠာ တစ်လျှောက်လုံး၌ ‘ကြီးစွာဝမ်းမြောက်ခြင်း’ ရှိကာ၊ လူသားသည် ရှေ့သို့တက်လှမ်းရန် ငါ၏ စေ့ဆော်ခြင်းကို ခံရ၏။ အကျိုးသက်ရောက်မှု အနေဖြင့်၊ အဆင်းနီသောနဂါးကြီး ကိုယ်တိုင်သည် ငါ့အားဖြင့် သွေးရူးသွေးတန်း ဖြစ်ကာ စိတ်မွှန်ထူသွား၍၊ ၎င်းသည် ငါ၏အမှုကို အစေခံကာ၊ ဆန္ဒမရှိလင့်ကစား၊ ၎င်း၏ ကိုယ်ပိုင်ဆန္ဒများ နောက်သို့ မလိုက်နိုင်ဘဲ၊ ငါ၏ထိန်းချုပ်မှုကို နာခံရန်မှလွဲ၍ အခြားရွေးချယ်စရာ ဘာမျှမရှိတော့ပေ။ ငါ၏အစီအစဉ်အားလုံးတွင်၊ အဆင်းနီသော နဂါးကြီးသည် ငါ၏အဖြည့်ခံ၊ ငါ၏ရန်သူနှင့် ငါ၏အစေခံကျွန်လည်း ဖြစ်၏။ သို့ဖြစ်၍ ငါသည် ၎င်းအပေါ် ငါ၏ ‘သတ်မှတ်ချက်များ’ ကို မည်သည့်အခါမျှ လျှော့ပေးခြင်း မရှိပေ။ ထို့ကြောင့် ငါ၏ လူ့ဇာတိခံယူခြင်းအမှု၏ နောက်ဆုံးအဆင့်သည် ၎င်း၏အိမ်ထောင်စု အတွင်းတွင် အပြီးသတ်ခဲ့၏။ ဤနည်းအားဖြင့် အဆင်းနီသောနဂါးကြီးသည် ငါ့အတွက် ကောင်းမွန်စွာ အစေခံခြင်းကို သာ၍ လုပ်ဆောင်နိုင်ကာ၊ ဤသို့အားဖြင့် ငါသည် သူ့အားသိမ်းပိုက်၍ ငါ၏အစီအစဉ်ကို အဆုံးသတ်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စကြဝဠာတစ်ခုလုံးအတွက် ဘုရားသခင်၏ နှုတ်ကပတ်တော်များ၊ အခန်း (၂၉))

အဆင်းနီသောနဂါးကြီးရဲ့ ဖိနှိပ်မှုက တခြားကလေးတွေထက် ကျွန်မကို ပိုပြီး ဒုက္ခခံရအောင်လုပ်ကောင်းလုပ်နိုင်ပေမဲ့ အခက်အခဲတွေ၊ အားနည်းတဲ့အချိန်တွေရှိပေမဲ့ ကျွန်မ ပိုပြီးသန်မာလာတယ်။ ဒီအတွေ့အကြုံတွေက ကျွန်မအတွက် အရမ်းတန်ဖိုးရှိခဲ့ပါတယ်။ ကျွန်မကို ကူညီပြီး အမှန်တကယ်ပံ့ပိုးပေးဖို့ ဘုရားသခင်ကသာ အမြဲရှိနေတယ်ဆိုတာကို လေးလေးနက်နက် လက်ခံယုံကြည်အောင် ကူညီပေးခဲ့တယ်။ ဘုရားသခင်အပေါ် ယုံကြည်မှု မပျောက်ဆုံးသရွေ့ သူဟာ ကျွန်မတို့ကို အခက်အခဲတစ်လျှောက် လမ်းပြပြီး သူ့ရဲ့လုပ်ဆောင်မှုကို ကျွန်မတို့ မျက်မြင်မြင်တွေ့နိုင်တယ်။ ဘုရားနောက်ကို တည်တည်ငြိမ်ငြိမ်နဲ့လိုက်လျှောက်ဖို့၊ ကျွန်မတာဝန်ကိုထမ်းဆောင်ပြီး သူ့ရဲ့ချစ်ခြင်းမေတ္တာကို ပြန်ပေးဆပ်ဖို့အတွက် ဘုရားသခင်ကို အမှီပြုဖို့ ကျွန်မ ဆန္ဒရှိနေပါတယ်။


၅၈။ ကြီးကြပ်မှုကို ခေါင်းရှောင်ခြင်းက ဘာကို တကယ် ဖုံးကွယ်ထားတာလဲ။

လင်းဝေ၊ တရုတ်နိုင်ငံ

၂၀၂၁ ခုနှစ်၊ ဇွန်လမှာ တရားဟောဆရာမအနေနဲ့ ကျွန်မ ရွေးချယ်ခံခဲ့ရတယ်။ အစပိုင်းမှာ ကျွန်မအလုပ်နဲ့ သိပ်မရင်းနှီးသေးလို့ လုပ်ဖော်ကိုင်ဖက်တွေဆီကနေ နှိမ့်ချပြီး သင်ယူခဲ့တယ်။ အချိန်တစ်ခုကြာတော့ ကျွန်မတာဝန်ယူရတဲ့ အသင်းတော်တွေက အလုပ်တချို့မှာ ရလဒ်တချို့ ထွက်လာတယ်။ ဒါပေမဲ့ အလုပ်တချို့ကတော့ သိပ်တိုးတက်မှု မရှိခဲ့ဘူး။ စုဝေးပွဲတစ်ခုမှာ အထက်ခေါင်းဆောင်တစ်ယောက်က ကျွန်မကို မေးတယ်၊ “ဒီကာလအတွင်းမှာ ညီမ ဘာအလုပ်တွေ လုပ်ခဲ့လဲ။ အသင်းတော်ထဲက အလုပ်အသီးသီးက တိုးတက်မှု ဘယ်လိုရှိလဲ” တဲ့။ ကျွန်မ ကိုယ့်ဘာသာကိုယ် တွေးမိတယ်၊ “အလုပ်ကို ငါလွှဲယူကတည်းက၊ ရေလောင်းသူတွေကို ပျိုးထောင်တဲ့နေရာမှာ ဘာတိုးတက်မှုမှ မရှိဘူး။ ခေါင်းဆောင်က ငါ့ကို အလုပ်ကောင်းကောင်းမလုပ်ဘူးလို့ ပြောပြီး အထင်သေးသွားမှာစိုးလို့ ဒါကိုတော့ လောလောဆယ် မပြောသေးဘဲ နေလိုက်မယ်။ ဒါပေမဲ့ ဧဝံဂေလိအလုပ်နဲ့ အသင်းတော်ကို သန့်စင်တဲ့အလုပ်မှာတော့ ရလဒ်တချို့ ရှိထားတယ်။ ဒါတွေကို ငါပြောပြလိုက်ရင် ခေါင်းဆောင်က သေချာပေါက် ငါ့အပေါ် အထင်ကြီးသွားမယ်၊ ပြီးတော့ ငါက တာဝန်ကို နိုင်နိုင်နင်းနင်း ရှိတယ်လို့ ထင်သွားမှာပဲ” လို့ပေါ့။ ဒါကြောင့် ရလဒ်ထွက်ထားတဲ့ အလုပ်တွေကိုပဲ ကျွန်မ ပြောပြလိုက်တယ်။ ရေလောင်းသူတွေကို ပျိုးထောင်တဲ့ကိစ္စ ဘယ်လိုတိုးတက်နေလဲလို့ ခေါင်းဆောင်က ဆက်မေးမယ်ဆိုတာကို ကျွန်မ မမျှော်လင့်ထားခဲ့ဘူး။ ကျွန်မ ကိုယ့်ဘာသာကိုယ် တွေးလိုက်တယ်၊ “ပျိုးထောင်ဖို့ သင့်တော်တဲ့ လူတစ်ယောက်မှ ငါရှာမတွေ့သေးတာကို ခေါင်းဆောင် သိသွားရင်၊ ငါက အလုပ်မနိုင်နင်းဘူးလို့ ခေါင်းဆောင် ပြောမလား” ပေါ့။ ဒါနဲ့ ကျွန်မက “အခုပဲ လူရှာနေပါတယ်” လို့ ပြောလိုက်တယ်။ ဒါကို ကြားတော့ ခေါင်းဆောင်က အသေးစိတ် ဆက်မမေးတော့ဘူး။ သူက မြန်မြန်ဆန်ဆန် လူတွေကို ပျိုးထောင်ပေးဖို့ပဲ ကျွန်မကို တိုက်တွန်းတယ်။ အဲဒီတော့မှ နောက်ဆုံးတော့ လွတ်သွားပြီလို့ တွေးပြီး ကျွန်မ စိတ်ထဲ တိတ်တိတ်လေး ဝမ်းသာသွားတယ်။ မထင်မှတ်ဘဲ ခေါင်းဆောင်က ထပ်မေးပြန်တယ်၊ “စုဝေးတဲ့အိမ်တွေမှာ လုံခြုံရေး အန္တရာယ်တွေ ရှိလား” တဲ့။ အဲဒါကို ကြားကြားချင်းပဲ ကျွန်မ လန့်သွားတယ်။ အိမ်တချို့မှာ လုံခြုံရေး အန္တရာယ်တွေ တကယ်ရှိနေတာ၊ ဒါပေမဲ့ သင့်တော်တဲ့အိမ်တွေ ရှာမတွေ့နိုင်လို့ ရှိတာနဲ့ပဲ ကျွန်မတို့ ဆက်ပြီး ဖြစ်သလို လုပ်နေခဲ့တာလေ။ အမှန်တိုင်းသာ ပြောလိုက်ရင် ခေါင်းဆောင်က ငါ့ကို ဘယ်လိုများ ထင်မလဲ။ ငါက စည်းမျဉ်းတွေကို တမင်တကာ ချိုးဖောက်ပြီး လုံခြုံရေးကို ထည့်မတွက်ဘူးလို့ သူပြောမလား။ ငါ့ကိုများ ပြုပြင်မလားပေါ့။ အဲဒီအချိန်က စိတ်ထဲမှာ နည်းနည်း အတိုက်အခံဖြစ်သလို ခံစားရတယ်၊ “သူက ဘာလို့ ဒီလောက် အသေးစိတ် မေးနေရတာလဲ” ပေါ့။ ဒါနဲ့ ကျွန်မ လိမ်ပြီး ပြောလိုက်တယ်၊ “အဲဒီလို အခြေအနေတော့ ရှိပါတယ်၊ ဒါပေမဲ့ တစ်ခါပဲ သုံးရသေးတာပါ။ ပြန်ရောက်ရင် အဲဒါကို ပြောင်းပေးပါ့မယ်” လို့ပေါ့။ ခေါင်းဆောင်က ကျွန်မရဲ့စိတ်ကို ဖောက်ထွင်းမြင်နေသလိုပဲ။ သူက ကျွန်မကို ပြုပြင်ပြီး ပြောတယ်၊ “စုဝေးတဲ့အိမ်က မလုံခြုံဘူးဆိုတာ ညီမ ကောင်းကောင်း သိရက်နဲ့ ဆက်သုံးနေတုန်းပဲလား။ တစ်ခုခုသာ ဖြစ်သွားရင် အကျိုးဆက်တွေက တွေးလို့တောင် ရမှာမဟုတ်ဘူး။ အဲဒါတွေကို ညီမ တာဝန်ယူနိုင်မှာလား။ ပြီးတော့ ပျိုးထောင်ဖို့ သင့်တော်တဲ့ ရေလောင်းသူတွေကိုလည်း အခုထိ ရှာမတွေ့သေးဘူး။ အဲဒါက အလုပ်ကို ကြန့်ကြာစေတာ မဟုတ်ဘူးလား” တဲ့။ ခေါင်းဆောင် ဒီလိုပြောတာကို ကြားတော့ ကျွန်မ ပိုပြီးတော့တောင် ထိတ်လန့်သွားတယ်၊ “ပထမဆုံးအကြိမ်နဲ့တင် ခေါင်းဆောင်က ငါ့ဆီက ပြဿနာတွေ အများကြီး တွေ့သွားပြီ။ ငါ ဘယ်လို မျက်နှာပြရမလဲ။ ငါက ဒီတာဝန်အတွက် အရည်အချင်းမမီဘူးလို့ ခေါင်းဆောင် ပြောမလား” ပေါ့။ တစ်ချိန်တည်းမှာပဲ ကိုယ့်ဘာသာ တိတ်တိတ်လေး ဆင်ခြေပေးလိုက်သေးတယ်၊ “ငါက အလုပ်ကို တာဝန်ယူရတာ သိပ်မကြာသေးဘူး၊ ဒါကြောင့် အလုပ်တချို့ကို ကောင်းကောင်း မလုပ်နိုင်ခဲ့တာ နားလည်ပေးလို့ ရတာပဲ။ ငါ့ရဲ့ တခြားအလုပ်တွေမှာ ရလဒ်နည်းနည်း ထွက်ထားတာပဲ မဟုတ်ဘူးလား။ ဖြည်းဖြည်းချင်း လုပ်သွားလို့ရအောင် ငါ့ကို အချိန်နည်းနည်းတော့ ပေးသင့်တာပေါ့” လို့လေ။ ကျွန်မက အခုမှ စပြီး လေ့ကျင့်နေတုန်းဖြစ်ပြီး စည်းမျဉ်းတချို့ကို နားမလည်သေးဘူးလို့ ပြောပြီး ကိုယ့်ကိုယ်ကိုယ် ရှင်းချက်ထုတ်လိုက်တယ်။ ခေါင်းဆောင်က နားထောင်ပြီးတော့ စည်းမျဉ်းတချို့နဲ့ ပတ်သက်ပြီး ကျွန်မနဲ့ မိတ်သဟာယပြုပေးတယ်။ ဒီလိုနဲ့ အဲဒီကိစ္စ ပြီးသွားတာပေါ့။

ရက်ပိုင်းလောက်နေတော့၊ အဲဒီအထက်ခေါင်းဆောင်က ကိစ္စတချို့ကို ဖြေရှင်းဖို့ ကျွန်မတို့ အသင်းတော်ကို ရောက်လာတယ်။ စကားစပ်မိတုန်း သူက ကျွန်မတာဝန်ယူတဲ့နယ်မြေထဲက ခေါင်းဆောင်တွေနဲ့ အမှုဆောင်တွေထဲမှာ ဘယ်နှစ်ယောက်ကို ရာထူးတိုးပေးပြီး ပျိုးထောင်လို့ ရနိုင်လဲ၊ ပြီးတော့ ဖြုတ်ချဖို့ ဒါမှမဟုတ် တာဝန်ပြောင်းပေးဖို့ လိုအပ်တဲ့သူတွေ ရှိလားလို့ မေးတယ်။ ကျွန်မ ကိုယ့်ဘာသာကိုယ် တွေးမိတယ်၊ “အရင်တစ်ခေါက် ခေါင်းဆောင်က အလုပ်အခြေအနေကို လေ့လာတုန်းက၊ ငါ့ရဲ့ ပြဿနာတွေနဲ့ လမ်းလွဲမှုတွေ အများကြီး ဖော်ထုတ်ခံခဲ့ရတယ်။ သူ ဘာလို့ ထပ်မေးနေရတာလဲ။ ခေါင်းဆောင်တွေနှင့် အမှုဆောင်တွေတချို့နဲ့ဆို ငါက သိပ်အဆက်အသွယ်ရှိတာ မဟုတ်ဘူး၊ သူတို့ကို ရာထူးတိုးပေးလို့၊ ပျိုးထောင်ပေးလို့ ရမရဆိုတာ သိပ်မသေချာဘူး။ တာဝန်တွေ ထမ်းဆောင်တဲ့နေရာမှာ ရလဒ်ကောင်းကောင်းမရတဲ့ ခေါင်းဆောင်တွေနဲ့ အမှုဆောင်တွေဆိုရင်လည်း၊ သူတို့ကို တာဝန်ပြောင်းပေးဖို့ လိုမလို အခုချက်ချင်း ငါ မချိန်ဆတတ်ဘူး။ ငါ ဘယ်လိုပြောသင့်လဲ။ မသိဘူးလို့ ပြောလိုက်ရင်၊ ငါ တကယ့်အလုပ် မလုပ်ဘူးလို့ ခေါင်းဆောင်က ထင်မှာပဲ။ သိတယ်လို့ ပြောလိုက်ရင်လည်း၊ အသေးစိတ်ကို ရှင်းရှင်းလင်းလင်း ပြောပြနိုင်မှာ မဟုတ်ဘူး” လို့ပေါ့။ အဲဒါနဲ့၊ “ကျွန်မ ဒါကို ပိုင်းခြားမသိမြင်နိုင်ဘူး၊ သေသေချာချာ အကဲမဖြတ်တတ်ပါဘူး” ဆိုပြီး ဝတ်ကျေတမ်းကျေပဲ ပြန်ဖြေလိုက်တယ်။ သူသိချင်တဲ့ အဖြေကို မရနိုင်မှန်း ခေါင်းဆောင်သိသွားတော့၊ ဘာမှ ထပ်မမေးတော့ဘူး။ အဲဒီနောက်မှာ၊ ကျွန်မရဲ့ သဘောထားက မှားနေမှန်း သဘောပေါက်သွားပြီး၊ ကိုယ့်ကိုယ်ကိုယ် နည်းနည်း အပြစ်တင်မိတယ်။ ခေါင်းဆောင်က အသင်းတော်အလုပ်ရဲ့ အသေးစိတ်ကို နားလည်ချင်ရုံသက်သက်ပါ၊ ပြီးတော့ ကျွန်မက ဘာမှ နားမလည်တာမျိုးလည်း မဟုတ်ဘူးလေ။ ကျွန်မ ဘာလို့ ဒီအတိုင်း ရိုးရိုးသားသား မပြောနိုင်ရတာလဲ။

နောက်နေ့ကျတော့၊ ခေါင်းဆောင်က ကျွန်မကို ရှာပြီး မိတ်သဟာယပြုတယ်၊ သူက “အလုပ်အခြေအနေကို အစီရင်ခံတဲ့အခါ ညီမ ဘာလို့ အမှန်တိုင်း မပြောတာလဲ၊ ပြီးတော့ ညီမတာဝန်ယူရတဲ့ အလုပ်ကို လူတွေ ကြီးကြပ်စစ်ဆေးတာကို မလုပ်စေချင်ရတာလဲ။ အဲဒါ ဘယ်လို စိတ်သဘောထားလဲ” တဲ့။ အဲဒါကို ကြားတော့၊ ကျွန်မ ရင်ထဲမှာ ဒိန်းကနဲ ဖြစ်သွားတယ်။ “အခု ခေါင်းဆောင်က ငါ့ကို ဘယ်လိုများ ထင်မလဲ။ ငါက တကကယ့်အလုပ်လည်း မလုပ်ဘူး၊ အလုပ်ကိုကြီးကြပ်တာလည်း မခံဘူး။ ဒါက သေချာပေါက် ပြဿနာကြီးပဲ” လို့ပေါ့။ ဒါနဲ့ ကျွန်မ သတိထားပြီး ပြန်ဖြေလိုက်တယ်၊ “ကျွန်မ တော်တော်ကို လှည့်ဖြားတတ်မှန်း အခုလေးတင် နားလည်သွားပါတယ်” လို့ပေါ့။ ခေါင်းဆောင်က လေးလေးနက်နက် ပြောတယ်၊ “ညီမမှာ လှည့်ဖြားတတ်တဲ့ စိတ်သဘောထား တကယ်ရှိတယ်။ ဒါပေမဲ့ ကြီးကြပ်တဲ့အလုပ်အပေါ် ညီမ အတိုက်အခံစိတ်ဖြစ်နေတယ်၊ ပြီးတော့ အလုပ်တိုးတက်မှုကို လူတွေကို သိခွင့်မပေးဘူး။ ဒါက အသင်းတော်အလုပ် အကောင်အထည်ဖော်တာကို အဟန့်အတား ဖြစ်စေတယ်။ ဒီလိုလုပ်တာက အန္တိခရစ်ရဲ့ စိတ်သဘောထားကို ထုတ်ဖော်နေတာပဲ။ ညီမ ကိုယ့်ကိုယ်ကိုယ် သေချာ ဆင်ခြင်သုံးသပ်ရမယ်” တဲ့။ ခေါင်းဆောင်ရဲ့ စကားကို ကြားတော့ ကျွန်မ စိတ်နှလုံးထဲမှာ နည်းနည်း ကြောက်သွားတယ်။ ပြဿနာရဲ့ သဘောသဘာဝက ဒီလောက်အထိ လေးနက်လိမ့်မယ်လို့ ကျွန်မ မထင်ထားခဲ့ဘူး။ ကိုယ့်ပြဿနာတွေကို နားလည်နိုင်ဖို့ ဦးဆောင်ပေးဖို့ စိတ်နှလုံးထဲကနေ ဘုရားသခင်ဆီ တောင်းလျှောက်ပြီး ဆုတောင်းလိုက်တယ်။ နောက်ပိုင်းမှာ ခေါင်းဆောင်က ကျွန်မအတွက် ဘုရားနှုတ်ကပတ်တော်တစ်ပိုဒ်ကို ရှာပေးတယ်၊ အဲဒီနှုတ်ကပတ်တော်ကြောင့် ကျွန်မရဲ့ ဖောက်ပြန်ပျက်စီးတဲ့ စိတ်သဘောထားအကြောင်း နည်းနည်း နားလည်မှု ရသွားခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “အန္တိခရစ်တစ်ဦးက မည်သည့်အလုပ်ကို ပါဝင်လုပ်ဆောင်သည်ဖြစ်စေ အထက်က ယင်းအကြောင်းကိုပိုသိပြီး စုံစမ်းမေးမြန်းမှုများပြုမည်ကို သူကြောက်သည်။ အထက်က အလုပ်၏ အခြေအနေကို၊ သို့မဟုတ် ဝန်ထမ်းစီမံခန့်ခွဲမှုကို စုံစမ်းမေးမြန်းမှုများပြုလျှင် ၎င်းတို့သည် အသေးအဖွဲကိစ္စအနည်းငယ်အား၊ အထက်ကသိခြင်းအားဖြင့် မည်သည့်အကျိုးဆက်မျှ ရှိမည်မဟုတ်သည့်အတွက် ထိုသူတို့သိလျှင် ကိစ္စမရှိဟု ၎င်းတို့ယုံကြည်သော အနည်းငယ်သောအရာများအား ဝတ်ကျေတမ်းကျေ ရှင်းပြခြင်းသာ ပြုလိမ့်မည်။ အထက်က ကျန်သည့်အရာများအား ဖိ၍စုံစမ်းမေးမြန်းလျှင် အထက်သည် ၎င်းတို့၏တာဝန်ကို၊ ၎င်းတို့၏ ‘အတွင်းရေးကိစ္စများကို’ စွက်ဖက်နေသည်ဟု ယုံကြည်လိမ့်မည်။ ၎င်းတို့သည် အထက်အား မည်သည့်အရာကိုမျှ ထပ်၍ ပြောမည်မဟုတ်ဘဲ တုံးအယောင် ဟန်ဆောင်ပြီး လှည့်ဖြားကာ ဖုံးကွယ်လိမ့်မည်။...ဤသို့ဆိုလျှင် အလုပ်လုပ်ခြင်း၌ ၎င်းတို့၏ ပန်းတိုင်သည် အဘယ်နည်း။ ၎င်းတို့၏ အဆင့်အတန်းနှင့် စားဝတ်နေရေးအတွက် စိတ်ချရအောင် ပြုလုပ်နေခြင်း ဖြစ်သည်။ မည်သည့်မကောင်းသောအရာများကို ၎င်းတို့ လုပ်ဆောင်သည်ဖြစ်စေ ၎င်းတို့လုပ်ဆောင်သည့်အရာအတွက် ရည်ရွယ်ချက်နှင့် အကြောင်းရင်းကို လူတို့အား မပြောပေ။ ၎င်းတို့သည် ယင်းတို့ကို လုံးလုံး လျှို့ဝှက်ထားရမည် ဖြစ်သည်။ ထိုအရာများသည် ၎င်းတို့အတွက် သက်ဆိုင်သူသာ ကြည့်ခွင့်ရှိသော အချက်အလက်များ ဖြစ်သည်။ ဤသို့သောလူတို့အတွက် အထိမခံဆုံးသော အကြောင်းအရာမှာ အဘယ်နည်း။ ဤသည်မှာ သင်က ၎င်းတို့အား ‘လတ်တလောတွင် မည်သည့်အရာကို လုပ်ဆောင်နေသနည်း။ သင်၏ တာဝန်ထမ်းဆောင်မှုသည် ရလဒ်တစ်ခုခု ဖြစ်ထွန်းပြီးဖြစ်သလော။ သင့်အလုပ်ရှိသော နယ်ပယ်၌ အနှောင့်အယှက်၊ သို့မဟုတ် အဖျက်အမှောင့်တစ်ခုခုရှိခဲ့သလော။ ယင်းတို့ကို သင်မည်သို့ ကိုင်တွယ်ခဲ့သနည်း။ သင်သည် သင်၏အလုပ်နှင့်ပတ်သက်၍ ရှိသင့်သောနေရာတွင် ရှိနေသလော။ သင့်တာဝန်ကို သစ္စာစောင့်သိစွာ ထမ်းဆောင်နေသလော။ သင်ပြုလုပ်ခဲ့သော အလုပ်ဆုံးဖြတ်ချက်များသည် ဘုရားအိမ်တော်၏ အကျိုးစီးပွားများတွင် ဆုံးရှုံးမှုများ ဖြစ်ပေါ်စေပြီးဖြစ်သလော။ စံနှုန်းမပြည့်မီသော ခေါင်းဆောင်များကို ဖြုတ်ချပြီးပြီလော။ သမ္မာတရားကို အတော်အတန်လိုက်စားနေသော အစွမ်းအစကောင်းသူတို့ကို ရာထူးတိုးပေးပြီး ပျိုးထောင်ပြီးပြီလော။ သင့်အား အာခံသောသူတို့ကို ဖိနှိပ်ပြီးပြီလော။ သင့်ထံတွင် သင်၏ ဖောက်ပြန်ပျက်စီးသော စိတ်သဘောထားနှင့်ပတ်သက်၍ မည်သည့်သိကျွမ်းမှုရှိသနည်း။ သင်သည် မည်သည့်လူအမျိုးအစားဖြစ်သနည်း’ ဟု မေးသောအချိန်တွင် ဖြစ်သည်။ ဤသည်တို့မှာ ၎င်းတို့အတွက် အထိမခံဆုံးသော အကြောင်းအရာများဖြစ်သည်။ ဤမေးခွန်းများအား အမေးခံရခြင်းသည် ၎င်းတို့အကြောက်ရွံ့ဆုံးအရာ ဖြစ်သည်။ ထို့ကြောင့် သင်က ၎င်းတို့အား မေးသည်ကို စောင့်နေမည့်အစား ယင်းတို့ကို ဖုံးကွယ်ရန် အခြားအကြောင်းအရာတစ်ခုကို ၎င်းတို့ အလျင်စလို ရှာလိမ့်မည်။ ၎င်းတို့သည် နည်းမျိုးစုံဖြင့် သင့်ကို လမ်းလွဲအောင်ပြုလုပ်လိုပြီး ဤအခြေအနေက လက်ရှိ၌ အမှန်တကယ်တွင် မည်သည့်အရာဖြစ်သည်ကို သင်မသိစေရန် တားဆီးလိုသည်။ ၎င်းတို့သည် အစဉ်သဖြင့် သင့်အား အမှောင်ထဲတွင် ထားရှိသည်။ ၎င်းတို့သည် ၎င်းတို့၏အလုပ်တွင် အမှန်တကယ်၌ မည်မျှခရီးရောက်ပြီးသည်ဆိုသည်ကို သင်မသိစေရန် အစဉ်တားဆီးလိုသည်။ ထိုနေရာတွင် ပွင့်လင်းမြင်သာမှု အနည်းငယ်မျှပင် မရှိ။ ဤသို့သောလူတို့သည် ဘုရားသခင်၌ စစ်မှန်သော ယုံကြည်ခြင်းရှိသလော။ ဘုရားသခင်အပေါ် ကြောက်ရွံ့မှုရှိသလော။ မရှိပေ။ ၎င်းတို့သည် မည်သည့်အခါမျှ အလုပ်ကို အလျင်ဦးအောင် မတင်ပြသကဲ့သို့ ၎င်းတို့အလုပ်ရှိ မတော်တဆမှုများကိုလည်း အလျင်ဦးအောင် မတင်ပြပေ။ ၎င်းတို့သည် မိမိတို့အလုပ်တွင် ကြုံရသည့် အခက်အခဲများနှင့် စိတ်မရှင်းမှုတို့နှင့်ပတ်သက်၍ မည်သည့်အခါမျှ မေးမြန်းခြင်းဖြစ်စေ၊ ရှာဖွေခြင်းဖြစ်စေ၊ ဖွင့်ပြောခြင်းဖြစ်စေ မရှိကြချေ။ သို့သော် အခြားလူတို့ကို လိမ်လည်လျက်၊ လှည့်ဖြားလျက်ဖြင့် ထိုအရာများကို ဖုံးကွယ်သည်အထိ လုပ်ဆောင်သည်။ ၎င်းတို့၏အလုပ်တွင် ပွင့်လင်းမြင်သာမှု လုံးဝမရှိ။ အထက်က ၎င်းတို့အား အဖြစ်မှန်တင်ပြချက်နှင့် ရှင်းလင်းမှုပေးရန် ဖိအားပေးသောအခါမှသာ ၎င်းတို့က အင်တင်တင်ဖြင့် အနည်းငယ်ပြောလိမ့်မည်။ ၎င်းတို့သည် ၎င်းတို့၏ ဂုဏ်သတင်းနှင့် အဆင့်အတန်းပါဝင်သည့် မည်သည့်ကိစ္စကိုမဆို ပြောခြင်းထက် သေသာသေလိုက်မည် ဖြစ်သည်။ ယင်းတို့နှင့်ပတ်သက်၍ စကားတစ်ခွန်းမပြောမီတွင် သေလိမ့်မည်ဖြစ်သည်။ ဤအစား ၎င်းတို့သည် နားမလည်ဟန်ဆောင်သည်။ ယင်းသည် အန္တိခရစ်၏ စိတ်သဘောထားတစ်ခု မဟုတ်သလော။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၂)) အန္တိခရစ်တွေဟာ သူတို့အလုပ်အကြောင်း အထက်က မေးမြန်းတာနဲ့ အလုပ်အခြေအနေကို လေ့လာတာကို အမြဲကြောက်နေတတ်တယ်ဆိုတာကို ဘုရားနှုတ်ကပတ်တော်တွေကနေ ကျွန်မ မြင်ခဲ့ရတယ်။ သူတို့ မလုပ်ခဲ့တဲ့ အရာတွေ၊ ဒါမှမဟုတ် သူတို့ရဲ့ အားနည်းချက်တွေနဲ့ လိုအပ်ချက်တွေ ဖော်ထုတ်ခံရမှာကို သေမလောက် ကြောက်ကြတယ်။ ကိုယ့်ရဲ့ ဂုဏ်သတင်းနဲ့ အဆင့်အတန်းကို ကာကွယ်ဖို့အတွက်၊ လူတွေ အဖြစ်မှန်ကို မသိသွားအောင် ဖုံးကွယ်တာတွေ၊ လှည့်ကွက်တွေမှာ သူတို့ရဲ့ အားထုတ်မှုအကုန်လုံးကို သုံးကြတယ်။ ကိုယ့်ကိုယ်ကိုယ် ပြန်တွေးကြည့်တော့၊ ကျွန်မလည်း အဲဒီလိုပဲလေ။ အလုပ်အကြောင်း ခေါင်းဆောင်က သိအောင် ကြိုးစားတဲ့အခါ၊ ကျွန်မဆီမှာ အလုပ်လုပ်နိုင်စွမ်း ရှိတယ်ဆိုတာကို သက်သေပြဖို့၊ ရလဒ်ထွက်ထားတဲ့ အလုပ်တွေကို ကိုယ်ကဦးဆောင် ခေါင်းဆောင်ကို အစီရင်ခံခဲ့တယ်။ ဒါပေမဲ့ ရလဒ်မထွက်တဲ့ အလုပ်တွေကျတော့ ကျွန်မ ပါးစပ်ပိတ်ထားခဲ့တာပဲ။ ရေလောင်းသူတွေကို ပျိုးထောင်တဲ့အလုပ် တိုးတက်မှုအကြောင်း ခေါင်းဆောင်က မေးတဲ့အခါ၊ ကျွန်မက အခက်အခဲတွေကြားထဲ ရှင်သန်နေပြီး တကယ့်အလုပ်မလုပ်နေဘူးဆိုတာ ကောင်းကောင်းသိရက်နဲ့၊ အမှန်တိုင်း ပြောလိုက်ရင် ခေါင်းဆောင်က ကျွန်မကို ပြုပြင်မှာ ကြောက်ခဲ့တယ်လေ၊ ဒါကြောင့် ကျွန်မက လှည့်ဖြားခဲ့ပြီး၊ အလုပ်လုပ်နေတုန်းပါလို့ ပြောခဲ့တယ်၊ ကျွန်မ တကယ့်အလုပ်လုပ်နေတယ်လို့ ခေါင်းဆောင်က အထင်အမြင်မှားသွားအောင် လုပ်ခဲ့တာပေါ့။ ဒီနည်းနဲ့ ခေါင်းဆောင်ရဲ့ စိတ်ထဲမှာရှိတဲ့ ကျွန်မရဲ့ ပုံရိပ်ကို ကာကွယ်နိုင်မယ်လို့ တွေးခဲ့တာ။ စုဝေးတဲ့အိမ်တွေ လုံခြုံမှုရှိမရှိ ခေါင်းဆောင်က မေးတဲ့အခါ၊ အခြေအနေမှန်ကို သူသိသွားရင် စည်းမျဉ်းတွေမပါဘဲ လုပ်ခဲ့လို့ ကိုယ့်ကိုများ ပြုပြင်မလားဆိုပြီး စိုးရိမ်ခဲ့တယ်၊ ဒါနဲ့ အဖြစ်မှန်တွေကို ဖုံးကွယ်ပြီး စကားကို ဝေ့လည်ကြောင်ပတ် ပြောခဲ့တယ်၊ ပြဿနာရဲ့ အရေးကြီးတဲ့အပိုင်းတွေကို ရှောင်ပြီး၊ ဒီတစ်ခါလေးပဲ စည်းမျဉ်းတွေနဲ့အညီ မလုပ်ခဲ့တာလို့ ခေါင်းဆောင် ထင်သွားအောင် လုပ်ခဲ့တာ။ ကျွန်မက ခေါင်းဆောင်ကို အရူးလုပ်ပြီး အပြစ်လွတ်အောင် ကြိုးစားခဲ့တယ်။ ကျွန်မကို ခေါင်းဆောင်က ပြုပြင်ပြီး ဖော်ထုတ်တဲ့အခါ၊ ဆက်ပြီး ဖုံးကွယ်ထားလို့ မရတော့ဘူးဆိုတာ ကျွန်မ မြင်လိုက်ရတယ်။ မျက်နှာပျက်ရမှာကို ကြောက်လို့ ဆင်ခြေတွေရှာပြီး၊ ကျွန်မက တာဝန်ထမ်းဆောင်တာ သိပ်မကြာသေးဘူး၊ စည်းမျဉ်းတွေကို နားမလည်သေးဘူးလို့ ပြောခဲ့တယ်။ နောက်ပြီး၊ ကျွန်မတာဝန်ယူရတဲ့ နယ်မြေထဲက ခေါင်းဆောင်တွေနှင့် အမှုဆောင်တွေအကြောင်း အထက်ခေါင်းဆောင်က မေးတဲ့အခါ၊ လူတချို့အကြောင်းကို ကျွန်မ နားမလည်ဘူးဆိုတာ ကောင်းကောင်းသိရက်နဲ့၊ ကျွန်မက ဝတ်ကျေတမ်းကျေပဲ၊ သူတို့ကို ခွဲခြားမသိနိုင်ဘူး၊ သူတို့ကို သေသေချာချာ ထိုးထွင်းမမြင်နိုင်ဘူးလို့ ပြောခဲ့တယ်။ ကိုယ့်ရဲ့ ဂုဏ်သတင်းနဲ့ အဆင့်အတန်းကို ကာကွယ်ဖို့အတွက်၊ အလုပ်မှာရှိတဲ့ လမ်းလွဲမှုတွေနဲ့ အားနည်းချက်တွေကို ဖုံးကွယ်ဖို့ ကျွန်မက အချိန်တိုင်းမှာ လှည့်ဖြားတာတွေနဲ့ လှည့်ကွက်တွေကို သုံးခဲ့မှန်း ကျွန်မ မြင်လိုက်ရတယ်။ ကျွန်မဟာ တကယ်ကို အရမ်း ကလိမ်ကကျစ်ကျပြီး လှည့်ဖြားတတ်တာပဲ။ တကယ်တော့ ခေါင်းဆောင်တွေက အလုပ်အခြေအနေကို မေးမြန်းတာက အရမ်း သင့်တော်ပါတယ်။ အလုပ်မှာ လမ်းလွဲမှုတွေနဲ့ ပြဿနာတွေ ရှိတာကလည်း ပုံမှန်ပါပဲ။ ကိုယ်မလုပ်ခဲ့တဲ့ အပိုင်းတွေကို နားလည်ပြီး အဲဒါတွေကို ပြန်ပြင်နိုင်သရွေ့ အဆင်ပြေပါတယ်။ ဒါပေမဲ့ ကျွန်မက အဲဒါတွေကို မှန်မှန်ကန်ကန် သဘောမထားနိုင်ခဲ့သလို၊ အသင်းတော်အလုပ်အတွက် အကျိုးရှိအောင် အမှုအရာတွေကို ဘယ်လိုလုပ်ရမလဲဆိုတာကိုလည်း မတွေးခဲ့ဘူး။ အဲဒီအစား ကိုယ့်ဂုဏ်သတင်းနဲ့ အဆင့်အတန်းကို ကာကွယ်ဖို့၊ လှည့်ဖြားမှုတွေနဲ့ လှည့်ကွက်တွေထဲမှာ ပြောင်ပြောင်တင်းတင်း မွေ့လျော်ခဲ့တယ်။ အလုပ်မှာရှိတဲ့ လမ်းလွဲမှုတွေနဲ့ အားနည်းချက်တွေကို ဖုံးကွယ်ဖို့ ကျွန်မရဲ့ အားထုတ်မှုအကုန်လုံးကို ပုံအောခဲ့တယ်။ အဲဒါတွေကို ခေါင်းဆောင် တွေ့သွားမှာကို သေမလောက် ကြောက်နေခဲ့တာ။ အကျိုးဆက်ကတော့ ခေါင်းဆောင်က အလုပ်ထဲက ပြဿနာတွေကို နားမလည်နိုင်တော့ဘဲ၊ အဲဒါတွေကို အချိန်မီ မိတ်သဟာယပြုပြီး မဖြေရှင်းပေးနိုင်တော့ဘူး။ ကျွန်မ လုပ်နေတာတွေက အသင်းတော်ရဲ့အလုပ်ကို အဟန့်အတားဖြစ်စေတာပဲ။ ကျွန်မက ဘုရားသခင်ကို အတိုက်အခံလုပ်နေတာ။ ကျွန်မဆီမှာ ဘုရားသခင်ကို ကြောက်ရွံ့တဲ့ စိတ်နှလုံး လုံးဝ မရှိခဲ့ဘူး။ ကျွန်မ ထုတ်ဖော်နေတာက အန္တိခရစ်ရဲ့ စိတ်သဘောထားပဲ။

နောက်ပိုင်းမှာ ဘုရားနှုတ်ကပတ်တော် နောက်တစ်ပိုဒ်ကို ကျွန်မ ဖတ်ရပြီး၊ ဂုဏ်သတင်းနဲ့ အဆင့်အတန်းကို လိုက်စားတာရဲ့ အန္တရာယ်နဲ့ အကျိုးဆက်တွေအကြောင်း နားလည်မှုတချို့ ရခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “အကယ်၍ သင်သည် သမ္မာတရားကို ချစ်သောသူတစ်ဦး ဖြစ်ပါက သင်သည် သမ္မာတရားကို လက်တွေ့လုပ်ဆောင်ဖို့အတွက် အခက်အခဲအမျိုးမျိုးကို သည်းခံလိမ့်မည်။ သင်၏ ဂုဏ်သတင်းနှင့် အဆင့်အတန်းကို စွန့်လွှတ်အနစ်နာခံရသည့်အပြင် အခြားသူများထံမှ လှောင်ပြောင်သရော်မှုနှင့် အရှက်ကွဲမှုကို သည်းခံရသည့် သဘောသက်ရောက်လျှင်ပင် သင်အရေးစိုက်မည် မဟုတ်၊ သမ္မာတရားကို လက်တွေ့လုပ်ဆောင်ပြီး ဘုရားသခင်ကို ကျေနပ်စေနိုင်သရွေ့ တော်ပြီဖြစ်သည်။ သမ္မာတရားကို ချစ်သောသူတို့သည် ယင်းကို လက်တွေ့လုပ်ဆောင်ရန်နှင့် ရိုးသားသောလူများ ဖြစ်ရန် ရွေးချယ်ကြသည်။ ဤသည်မှာ မှန်ကန်သော လမ်းကြောင်းဖြစ်ပြီး ယင်းကို ဘုရားသခင် ကောင်းချီးပေးသည်။ လူတစ်ဦးသည် သမ္မာတရားကို မချစ်လျှင် မည်သည့်အရာကို ရွေးချယ်သနည်း။ ၎င်းတို့သည် မိမိတို့၏ ဂုဏ်သတင်း၊ အဆင့်အတန်း၊ ဂုဏ်သိက္ခာနှင့် အပေါ်ယံ တည်ကြည်မှုကို ထိန်းသိမ်းဖို့အတွက် မုသားကို အသုံးပြုရန် ရွေးချယ်ကြသည်။ ၎င်းတို့သည် သမ္မာတရားကို လိုက်စားခြင်းထက် လှည့်ဖြားတတ်သော လူများဖြစ်လိုကြပြီး ဘုရားသခင်၏ ရွံမုန်းခြင်းနှင့် ပစ်ပယ်ခြင်းကိုသာခံရန် လိုလားသည်။ ထိုသို့သော လူတို့သည် သမ္မာတရားကို အလွန်အမင်း မနှစ်မြို့ကာ ဘုရားသခင်ကို ငြင်းပယ်သည်။ ၎င်းတို့သည် မိမိတို့ကိုယ်ပိုင် ဂုဏ်သတင်းနှင့် အဆင့်အတန်းကို ရွေးချယ်၏။ ၎င်းတို့သည် လှည့်ဖြားတတ်သော လူများဖြစ်လိုကြသည်။ ဘုရားသခင် နှစ်သက်သည်၊ မနှစ်သက်သည် သို့မဟုတ် ၎င်းတို့ကို သူကယ်တင်မည်၊ မကယ်တင်မည်ကို ဂရုမစိုက်ကြပေ။ ထိုသို့သော လူတို့ကို ဘုရားသခင် ကယ်တင်နိုင်ဦးမည်လော။ ၎င်းတို့သည် မှားယွင်းသော လမ်းကြောင်းကို ရွေးချယ်ထားသောကြောင့် ကယ်တင်ခြင်း မခံရနိုင်မည်မှာ အသေအချာပင်။ ၎င်းတို့သည် လိမ်ညာခြင်းနှင့် လှည့်ဖြားခြင်းတို့ဖြင့်သာ အသက်ရှင်နိုင်သည်။ ၎င်းတို့သည် မုသားများဆိုခြင်း၊ ယင်းတို့ကို ဖုံးကွယ်ခြင်းနှင့် နေ့စဉ် မိမိတို့ မှန်ကြောင်း ရှင်းချက်ထုတ်ရန်အတွက် ဦးနှောက်ခြောက်အောင် စဉ်းစားခြင်းဟူသည့် စိတ်မချမ်းမြေ့စရာ နေ့ရက်များကိုသာ ဖြတ်သန်းနိုင်ကြသည်။ မုသားများက သင် လိုအင်ဆန္ဒရှိသော ဂုဏ်သတင်း၊ အဆင့်အတန်း၊ အချည်းနှီးသော ဂုဏ်နှင့် သိက္ခာတို့ကို ထိန်းသိမ်းနိုင်သည်ဟု သင်ယူဆလျှင် လုံးဝ မှားယွင်းပြီ။ အမှန်မှာမူ မုသားဆိုခြင်းဖြင့် သင်သည် မိမိ၏ အချည်းနှီးသော ဂုဏ်နှင့် သိက္ခာအပြင် သင်၏ ဂုဏ်သိက္ခာနှင့် တည်ကြည်မှုတို့ကို မထိန်းသိမ်းနိုင်သည်သာမက ပို၍ဆိုးသည်မှာ သင်သည် သမ္မာတရားကို လက်တွေ့လုပ်ဆောင်ဖို့နှင့် ရိုးသားသော လူတစ်ဦးဖြစ်ဖို့ အခွင့်အရေးနှင့် လွဲချော်ရလေသည်။ သင်သည် ထိုအခိုက်တွင် မိမိ၏ ဂုဏ်သတင်း၊ အဆင့်အတန်း၊ အချည်းနှီးသော ဂုဏ်နှင့် သိက္ခာကို ကာကွယ်နိုင်လျှင်ပင် သင်သည် သမ္မာတရားကို စွန့်လွှတ်ခဲ့ပြီးဖြစ်ကာ ဘုရားသခင်ကို သစ္စာဖောက်မိပြီဖြစ်သည်။ ဤသည်မှာ သူက သင့်အား ကယ်တင်ဖို့နှင့် စုံလင်စေဖို့ သင်၏အခွင့်အရေးကို သင် လုံးဝ ဆုံးရှုံးလိုက်ရပြီဟု ဆိုလိုကာ ယင်းက အကြီးမားဆုံးသော ဆုံးရှုံးမှုနှင့် ထာဝရ နောင်တပင် ဖြစ်၏။ လှည့်ဖြားတတ်သော သူတို့သည် ဤအရာကို မည်သည့်အခါမျှ ထိုးထွင်းသိမြင်မည်မဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ရိုးသားသောသူလူတစ်ဦးဖြစ်ခြင်းကသာ စစ်မှန်သော လူသားပုံသဏ္ဌာန်အတိုင်း အသက်ရှင်နေထိုင်နိုင်သည်) ဘုရားသခင်ဟာ ရိုးသားတဲ့လူတွေကို ချစ်ပေမဲ့၊ လှည့်ဖြားတတ်တဲ့လူတွေကိုတော့ စက်ဆုပ်ရွံရှာပြီး မုန်းတီးတယ်ဆိုတာကို ဘုရားနှုတ်ကပတ်တော်တွေကနေ ကျွန်မ နားလည်ခဲ့တယ်။ လူတစ်ယောက်က ကိုယ့်ဂုဏ်သတင်းနဲ့ အဆင့်အတန်းကို ကာကွယ်ဖို့ အလိမ်အညာတွေနဲ့ လှည့်ကွက်တွေကို အမြဲသုံးနေမယ်ဆိုရင်၊ သူဟာ လှည့်ဖြားတတ်တဲ့လူဖြစ်ပြီး ကယ်တင်ခြင်း မခံရနိုင်ဘူး။ ဒီအကြောင်းကို ကျွန်မ စဉ်းစားကြည့်တဲ့အခါ၊ ခေါင်းဆောင်က အသင်းတော်ရဲ့ အခြေအနေကို သိရှိနားလည်နိုင်ဖို့ အလုပ်အကြောင်းကို မေးမြန်းပြီး နောက်ဆက်တွဲလိုက်တာပါ။ ဆင်ခြင်တုံတရား နည်းနည်းလေးပဲရှိတဲ့ ဘယ်သူမဆို အမှန်အတိုင်း ဖြေသင့်တာပေါ့။ ဒါပေမဲ့ ကျွန်မအလုပ်မှာရှိတဲ့ လမ်းလွဲမှုတွေနဲ့ ပြဿနာတွေကို ခေါင်းဆောင် တွေ့သွားပြီး၊ အဲဒါက ခေါင်းဆောင်စိတ်ထဲမှာရှိတဲ့ ကျွန်မရဲ့ ပုံရိပ်ကောင်းကို ထိခိုက်သွားမှာကို ကျွန်မက သေမလောက် ကြောက်နေခဲ့တာ။ ပြဿနာတွေကို တစ်ခုမှ မပြောဘဲ သတင်းကောင်းကိုပဲ အစီရင်ခံခဲ့တယ်၊ ပြီးတော့ အရာရာကို ဖုံးကွယ်ဖို့ စကားကို ဝေ့လည်ကြောင်ပတ် ပြောခဲ့တယ်။ ဥပမာ၊ လူတွေကို ပျိုးထောင်တဲ့ ကိစ္စမျိုးပေါ့။ အခက်အခဲတွေကြားထဲ ရှင်သန်နေခဲ့ပြီး အဲဒါကို အကောင်အထည်မဖော်ရသေးတာ ကျွန်မ ကောင်းကောင်း သိရက်နဲ့၊ တိုးတက်နေပါတယ်လို့ ကျွန်မက လိမ်ပြောခဲ့တယ်။ စုဝေးတဲ့အိမ် ကိစ္စလည်း ရှိသေးတယ်။ အဲဒါကို စည်းမျဉ်းတွေနဲ့ ဆန့်ကျင်ပြီး တစ်ကြိမ်ထက်မက ကျွန်မ သုံးခဲ့တယ်၊ ဒါတွေက သိသိရက်နဲ့ တမင်တကာ ချိုးဖောက်မှုတွေပါ။ ဒါပေမဲ့ စည်းမျဉ်းတွေကို နားမလည်ဘူးဆိုပြီး ခေါင်းဆောင်ကို ကျွန်မက နှစ်ပေါက်တစ်ပေါက်ရိုက်ပြီး ပြောဆိုခဲ့တယ်။ ကျွန်မက အမှန်တိုင်း မပြောခဲ့လို့၊ ခေါင်းဆောင်က အခြေအနေမှန်ကို နားမလည်နိုင်ခဲ့ဘူး။ ပြီးတော့ အလုပ်ထဲက ပြဿနာအမျိုးမျိုးနဲ့ လမ်းလွဲမှုတွေကို အချိန်မီ ဖြေရှင်းပေးဖို့ နည်းလမ်းမရှိခဲ့ဘူး။ ပြဿနာတွေ ဖြစ်လာတာနဲ့၊ ဒါတွေက အလုပ်ကို အဟန့်အတားဖြစ်စေမှာပဲလေ။ ဒီလိုလုပ်တာက၊ ဘုရားသခင်ကို ကျွန်မ အတိုက်အခံလုပ်နေခဲ့တာ။ ဘုရားသခင် ကျွန်မအပေါ် စက်ဆုပ်လာအောင် လုပ်နေခဲ့တာပဲ။ အဖြစ်မှန်တွေကို ဖုံးကွယ်ပြီး ကိုယ့်ဂုဏ်သတင်းနဲ့ အဆင့်အတန်းကို ကာကွယ်ဖို့ အလိမ်အညာတွေကို ကျွန်မ အားကိုးခဲ့တယ်။ လူတွေကို အရူးလုပ်ပြီး ကိုယ့်ဂုဏ်သတင်းနဲ့ အဆင့်အတန်းကို ကာကွယ်နိုင်မယ်လို့ ကျွန်မ ထင်ခဲ့တာ။ ဒါပေမဲ့ ကျွန်မ လိမ်ပြီး လှည့်ကွက်တွေ သုံးလိုက်တိုင်း ခေါင်းဆောင်က ကျွန်မကို အကုန်ဖောက်မြင်နေတယ်ဆိုတာ အဖြစ်မှန်တွေက သက်သေပြနေတယ်။ ကိုယ့်ဂုဏ်သတင်းနဲ့ အဆင့်အတန်းကို မကာကွယ်နိုင်ခဲ့တဲ့အပြင်၊ နောက်ဆုံးမှာ ပိုပြီးတောင် အရှက်ကွဲရတယ်။ ကျွန်မက အလိမ်အညာတွေနဲ့ လှည့်ကွက်တွေကို သုံးခဲ့လို့ ကျွန်မရဲ့ အသိစိတ်က အပြစ်တင်တာကို ခံခဲ့ရတယ်။ ထုတ်ဖော်ခံရပြီး ဖယ်ရှားရှင်းလင်းခံရတဲ့ အယောင်ဆောင် ခေါင်းဆောင်တွေနဲ့ အန္တိခရစ်တွေအကြောင်း ကျွန်မ တွေးမိတယ်။ ကိုယ့်ဂုဏ်သတင်းနဲ့ အဆင့်အတန်းကို ကာကွယ်ဖို့နဲ့ လူတွေရဲ့ စိတ်နှလုံးထဲမှာ သူတို့ရဲ့ ပုံရိပ်ကို တည်ဆောက်ဖို့အတွက်၊ သူတို့တာဝန်လုပ်တဲ့အခါ ဘုရားသခင်ရဲ့ စိစစ်မှုကို လက်မခံကြဘူး၊ ပြီးတော့ သူတို့ရဲ့ ညီအစ်ကို မောင်နှမတွေရဲ့ ကြီးကြပ်မှုကိုလည်း လက်မခံကြဘူး။ သူတို့အလုပ်ကို လုံးဝ ဗြောင်းဆန်သွားအောင် လုပ်ထားရင်တောင်မှ၊ တခြားဘယ်သူမှ မသိအောင်လို့ အဲဒါကို ဖုံးကွယ်ထားကြတုန်းပဲ။ အကျိုးဆက်အနေနဲ့ သူတို့က အသင်းတော်ရဲ့ အလုပ်ကို ပြင်းပြင်းထန်ထန် ထိခိုက်စေပြီး၊ နောက်ဆုံးမှာ ဖြုတ်ချခံရပြီး ဖယ်ရှားရှင်းလင်းခံရတယ်။ ကျွန်မရဲ့ အပြုအမူက သူတို့အပြုအမူနဲ့ တစ်ပုံစံတည်း ဖြစ်မနေဘူးလား။ ကိုယ့်ဂုဏ်သတင်းနဲ့ အဆင့်အတန်းကို ကာကွယ်ဖို့အတွက်၊ ကျွန်မအလုပ်မှာရှိတဲ့ လမ်းလွဲမှုတွေနဲ့ အားနည်းချက်တွေကို ဖုံးကွယ်ဖို့ အကြိမ်ကြိမ် လှည့်ဖြားခဲ့တယ်။ လူတွေကို လိမ်ညာပြီး ဘုရားသခင်ကိုလည်း လှည့်စားဖို့ ကြိုးစားခဲ့တာပဲ။ ကျွန်မသာ နောင်တမရဘူးဆိုရင်၊ ဘုရားသခင်ရဲ့ ပစ်ပစ်ခါခါငြင်းတာကို သေချာပေါက် ခံရမှာဖြစ်ပြီး၊ ကယ်တင်ခြင်းရဖို့ အခွင့်အရေးကိုလည်း ဆုံးရှုံးသွားမှာပါ။

ဝတ်ပြုနေတုန်းမှာ၊ ဒီဘုရားနှုတ်ကပတ်တော်တွေကို ကျွန်မ ဖတ်ခဲ့ရတယ်၊ “ဘုရားအိမ်တော်သည် တာဝန်တစ်ခုကို ထမ်းဆောင်ကြသူများကို ကြီးကြပ်သည်၊ စောင့်ကြည့်လေ့လာသည်၊ နားလည်ရန် ကြိုးစားသည်။ ဘုရားအိမ်တော်၏ ဤစည်းမျဉ်းကို သင်တို့ လက်ခံနိုင်ကြသလော။ (လက်ခံနိုင်ပါသည်။) သင်သည် ဘုရားအိမ်တော်က သင့်ကို ကြီးကြပ်ခြင်း၊ စောင့်ကြည့်လေ့လာခြင်း၊ နားလည်ရန် ကြိုးစားခြင်းတို့ကို လက်ခံနိုင်လျှင် ယင်းမှာ အလွန်ကောင်းမွန်သည့် အရာတစ်ခု ဖြစ်သည်။ ယင်းမှာ သင်၏ တာဝန်ကို ကောင်းမွန်စွာ ဖြည့်ဆည်းရာတွင်လည်းကောင်း၊ သင်၏ တာဝန်ကို စံနှုန်းပြည့်မီသော နည်းလမ်းဖြင့် လုပ်ဆောင်နိုင်ပြီး ဘုရားသခင်၏ ရည်ရွယ်ချက်များကို အထမြောက်အောင် လုပ်ဆောင်ရာတွင်လည်းကောင်း သင့်အတွက် အကူအညီဖြစ်၏။ ယင်းသည် သင့်ကို အကျိုးပြုပြီး ကူညီသည်၊ မည်သည့်ဆိုးကျိုးမျှ လုံးဝမရှိပေ။ သင်သည် ဤစည်းမျဉ်းကို နားလည်ပြီးသည်နှင့်တစ်ပြိုင်နက် ခေါင်းဆောင်များ၊ အမှုဆောင်များနှင့် ဘုရားသခင် ရွေးချယ်ထားသောလူများ၏ ကြီးကြပ်မှုကို အတိုက်အခံလုပ်သည့် သို့မဟုတ် သတိထားရှောင်သည့် ခံစားချက်တစ်ခုမျှ သင့်ထံတွင် နောက်ထပ် မရှိသင့်တော့သည် မဟုတ်လော။ တစ်ခါတစ်ရံ တစ်စုံတစ်ဦးက သင့်ကို နားလည်ရန်၊ သင့်ကို စောင့်ကြည့်ရန်၊ သင်၏အလုပ်ကို ကြီးကြပ်ရန် ကြိုးစားလျှင်ပင် ဤသည်မှာ ပုဂ္ဂိုလ်ရေးအရ သဘောထားရသည့်အရာတစ်ခု မဟုတ်ချေ။ ငါသည် အဘယ်ကြောင့် ဤသို့ ပြောရသနည်း။ အကြောင်းမှာ ယခု သင်၏ လက်ထဲတွင်ရှိသော လုပ်ငန်းဆောင်တာများ၊ သင်ထမ်းဆောင်သည့် တာဝန်နှင့် သင်လုပ်ဆောင်သည့် မည်သည့်အလုပ်မဆိုသည် မည်သည့်လူတစ်ဦးတစ်ယောက်၏ ကိုယ်ရေးကိုယ်တာကိစ္စများ သို့မဟုတ် ပုဂ္ဂိုလ်ရေးအလုပ် မဟုတ်သောကြောင့် ဖြစ်သည်။ ယင်းတို့သည် ဘုရားအိမ်တော်၏ အလုပ်နှင့် ဆက်စပ်သကဲ့သို့ ဘုရားသခင်၏ အလုပ်၏ အစိတ်အပိုင်းတစ်ခုနှင့် သက်ဆိုင်သည်။ သို့ဖြစ်၍ တစ်စုံတစ်ဦးက သင့်အား အနည်းငယ် ကြီးကြပ်သည့်အခါတွင်ဖြစ်စေ၊ စောင့်ကြည့်လေ့လာသည့်အခါတွင်ဖြစ်စေ၊ သင့်ကို နက်ရှိုင်းသောအဆင့်၌ နားလည်ရန် ကြိုးစားသည့်အခါတွင်ဖြစ်စေ၊ သင်နှင့် ရင်းရင်းနှီးနှီး ပြောဆိုရန်နှင့် ဤအချိန်အတွင်း သင်၏ အခြေအနေ မည်သို့ရှိသည်ကို သိရှိရန် ကြိုးစားသည့်အခါတွင်ဖြစ်စေ၊ တစ်ခါတစ်ရံ ၎င်းတို့၏ သဘောထား အနည်းငယ် ပို၍ ပြင်းထန်ပြီး ၎င်းတို့က သင့်ကို အနည်းငယ် ပြုပြင်ခြင်း၊ ဆုံးမပဲ့ပြင်ခြင်း၊ ပြစ်တင်ဆုံးမခြင်းတို့ ပြုသည့်အခါတွင်ပင်ဖြစ်စေ ဤအရာအားလုံးမှာ ၎င်းတို့သည် ဘုရားအိမ်တော်၏ အလုပ်အပေါ်တွင် အသိစိတ်ရှိပြီး တာဝန်သိသော သဘောထားတစ်ခု ရှိသောကြောင့် ဖြစ်သည်။ သင်သည် ဤအရာအပေါ် အပျက်သဘောဆောင်သော အတွေးအခေါ်တစ်ခုမျှ မရှိသင့်သည့်အပြင် အပျက်သဘောဆောင်သော စိတ်ခံစားချက်များဖြင့် သင် မတုံ့ပြန်သင့်ချေ။ အခြားသူများက သင့်ကို ကြီးကြပ်ခြင်း၊ စောင့်ကြည့်လေ့လာခြင်းနှင့် နားလည်ရန် ကြိုးစားခြင်းတို့ကို သင်လက်ခံနိုင်လျှင် မည်သည့်အရာကို ဆိုလိုသနည်း။ ယင်းမှာ သင်၏ စိတ်နှလုံးထဲတွင် ဘုရားသခင်၏ စေ့စေ့စပ်စပ်ကြည့်ရှုစစ်ဆေးခြင်းကို သင်လက်ခံသည်ဟု ဆိုလိုသည်။ သင်သည် လူတို့၏ ကြီးကြပ်ခြင်း၊ စောင့်ကြည့်လေ့လာခြင်းနှင့် သင့်ကို နားလည်ရန် ကြိုးပမ်းခြင်းတို့ကို လက်မခံဘဲ ယင်းကိုပင် သင်ပြန်လည်တွန်းလှန်လျှင် သင်သည် ဘုရားသခင်၏ စေ့စေ့စပ်စပ်ကြည့်ရှုစစ်ဆေးခြင်းကို လက်ခံနိုင်စွမ်း ရှိမည်လော။ ဘုရားသခင်၏ စေ့စေ့စပ်စပ်ကြည့်ရှုစစ်ဆေးခြင်းသည် လူတို့က သင့်ကို နားလည်ရန် ကြိုးစားသည့်အချိန်ထက် ပို၍ အသေးစိတ်ကျသည်၊ နက်နဲသည်၊ တိကျမှန်ကန်သည်။ ဘုရားသခင်၏ တောင်းဆိုချက်များသည် များစွာ ပို၍ သတ်သတ်မှတ်မှတ်ဖြစ်သည်၊ တင်းကျပ်သည်၊ နက်နဲသည်။ ဘုရားသခင် ရွေးချယ်ထားသောလူများ၏ ကြီးကြပ်ခြင်းကိုပင် သင်လက်မခံနိုင်လျှင် သင်သည် ဘုရားသခင်၏ စေ့စေ့စပ်စပ်ကြည့်ရှုစစ်ဆေးခြင်းကို လက်ခံနိုင်သည်ဟူသော သင်၏ အခိုင်အမာဆိုချက်များသည် အနှစ်သာရမရှိသော စကားများ မဟုတ်လော။ သင်သည် ဘုရားသခင်၏ စေ့စေ့စပ်စပ်ကြည့်ရှုစစ်ဆေးခြင်းနှင့် စစ်ဆေးမှုကို လက်ခံနိုင်ရန်အလို့ငှာ သင်သည် ဘုရားအိမ်တော်၊ ခေါင်းဆောင်များနှင့် အမှုဆောင်များ၊ သို့မဟုတ် ညီအစ်ကိုမောင်နှမများ၏ ကြီးကြပ်ခြင်းကို ဦးစွာ လက်ခံရမည် ဖြစ်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၇)) လူတိုင်းမှာ ဖောက်ပြန်ပျက်စီးတဲ့ စိတ်သဘောထားရှိပြီး၊ တာဝန်တွေထမ်းဆောင်တဲ့အခါ အမှုမဲ့အမှတ်မဲ့နဲ့ ဝတ်ကျေတမ်းကျေ လုပ်မိတတ်တယ်ဆိုတာကို ဘုရားနှုတ်ကပတ်တော်တွေကနေ ကျွန်မ နားလည်ခဲ့တယ်။ ပြီးတော့ ကိုယ့်ကိုယ်ပိုင် အယူအဆတွေအပေါ် အခြေခံပြီး စည်းမျဉ်းတွေကို ချိုးဖောက်တဲ့အရာတွေကိုလည်း ခဏခဏ လုပ်မိတတ်ကြတယ်၊ ဒါက အသင်းတော်အလုပ်ကို ထိခိုက်စေတယ်။ သမ္မာတရားကို မရရှိခင်မှာ၊ ဘယ်သူမှ ယုံကြည်စိတ်ချရတာ မဟုတ်ဘူး။ အဲဒီတော့ ကျွန်မတို့ တာဝန်တွေထမ်းဆောင်တဲ့အခါ ခေါင်းဆောင်တွေနဲ့ ညီအစ်ကို မောင်နှမတွေရဲ့ ကြီးကြပ်မှုကို လက်ခံရမယ်။ ဒါက အသင်းတော်ရဲ့ အလုပ်အတွက်ရော၊ ကျွန်မတို့ရဲ့ ကိုယ်ပိုင် အသက်ဝင်ရောက်မှုအတွက်ပါ အကျိုးရှိပါတယ်။ ဒီတစ်ခေါက်လိုမျိုးပေါ့၊ ခေါင်းဆောင်က အလုပ်ကို အချိန်မီ သိရှိပြီး နောက်ဆက်တွဲလိုက်လို့သာ လူတွေကို ပျိုးထောင်တဲ့နေရာမှာ ကျွန်မရဲ့အလုပ်က တိုးတက်မှုမရှိဘူးဆိုတာကို နောက်ဆုံးမှာ ကျွန်မ တွေ့ရှိခဲ့တာ၊ ပြီးတော့ ဒါက အလုပ်ကို အဟန့်အတားဖြစ်ပြီးနေပြီ။ ခေါင်းဆောင်က အလုပ်ကို နောက်ဆက်တွဲလိုက်ပြီး သိသွားတော့မှသာ၊ အလုပ်ကို ကြီးကြီးမားမား မထိခိုက်ရအောင် ဒါကို အမြန်ဆုံး အကောင်အထည်ဖော်ချင်လာပြီး၊ ကျွန်မဆီမှာ အရေးတကြီးလုပ်လိုစိတ် နည်းနည်းဝင်လာတာ။ နောက်ပြီး၊ စုဝေးတဲ့အိမ်တွေကို ကျွန်မက စည်းမျဉ်းနဲ့မညီဘဲ ရွေးချယ်ခဲ့တာလေ။ ခေါင်းဆောင်ကသာ အထပ်ထပ်မမေးဘူးဆိုရင်၊ ကျွန်မက စည်းမျဉ်းတွေကို ချိုးဖောက်ပြီး ကိုယ့်အဆင်ပြေသလို ဆက်လုပ်နေမိဦးမှာပဲ။ အဆင်းနီတဲ့ နဂါးကြီးရဲ့ ဖမ်းဆီးမှုတွေသာ ကျွန်မတို့ဆီ ကျရောက်လာပြီး အသင်းတော်အလုပ် ထိခိုက်သွားခဲ့ရင်၊ နောင်တရဖို့ နောက်ကျသွားမှာပေါ့။ နောက်ပြီး အသင်းတော် ခေါင်းဆောင်တွေရဲ့ အခြေအနေကိုလည်း ကျွန်မ နားမလည်ခဲ့ဘူး။ ပျိုးထောင်ပေးသင့်တဲ့သူတချို့ကို မပျိုးထောင်ပေးခဲ့သလို၊ ဘယ်သူတွေကို ဖြုတ်ချသင့်တယ်ဆိုတာကိုလည်း ကျွန်မ ရှင်းရှင်းလင်းလင်း မသိခဲ့ဘူး။ ကျွန်မက လုံးဝကို နားဝေတိမ်တောင် ဖြစ်နေခဲ့တာ။ ဒီလိုအခြေအနေမျိုး ဖြစ်နေတာတောင်၊ ကိစ္စတွေကို ဖုံးကွယ်ဖို့ ကျွန်မ ကြိုးစားနေတုန်းပဲ။ ခေါင်းဆောင်ကသာ အလုပ်အကြောင်း မမေးမြန်းခဲ့ဘူးဆိုရင်၊ ကျွန်မတာဝန် ထမ်းဆောင်တဲ့နေရာမှာ လမ်းလွဲမှုတွေနဲ့ အားနည်းချက်တွေ အများကြီးရှိနေတယ်ဆိုတာကို ကျွန်မ ဘယ်တော့မှ သတိပြုမိမှာ မဟုတ်ဘူး၊ ပြီးတော့ အခြေအနေကို ပြောင်းလဲပစ်ဖို့ စိုးရိမ်ပူပန်ပြီး ကြိုးစားအားထုတ်ဖြစ်မှာလည်း မဟုတ်ဘူး။ ကျွန်မကိုယ်တိုင်လည်း၊ အလုပ်ကောင်းကောင်းမလုပ်လို့ တာဝန် ပြောင်းခံရတာ၊ ဒါမှမဟုတ် ဖြုတ်ချခံရတာမျိုး သေချာပေါက် ဖြစ်သွားနိုင်တယ်။ အထက်ခေါင်းဆောင်ကသာ အချိန်မီ နောက်ဆက်တွဲလိုက်ပြီး အလုပ်အကြောင်း မသိခဲ့ဘူးဆိုရင်၊ စည်းမျဉ်းတွေနဲ့အညီ ကိုယ့်တာဝန်ကို ထမ်းဆောင်ဖို့ဆိုတာ ကျွန်မအတွက် လုံးဝကို မဖြစ်နိုင်ဘူးဆိုတာ ကျွန်မ မြင်လိုက်ရတယ်။ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို အားကိုးပြီး မကောင်းမှုတွေလုပ်ပြီး ဘုရားသခင်ကို အတိုက်အခံလုပ်ဖို့ပဲ တတ်နိုင်မှာပါ။ ခေါင်းဆောင်က ကျွန်မအလုပ်ကို ကြီးကြပ်ပြီး စစ်ဆေးတဲ့အခါ၊ သူက ကျွန်မကို အထင်သေးနေတာ မဟုတ်သလို၊ တမင်တကာ အရှက်ခွဲနေတာလည်း မဟုတ်ဘူးဆိုတာကို အခုမှပဲ ကျွန်မ နားလည်သွားတယ်။ အဲဒီအစား သူက သူ့အလုပ်ရဲ့ တာဝန်ဝတ္တရားတွေကို ကောင်းကောင်း ဖြည့်ဆည်းနေတာပါ။ ကျွန်မတာဝန်ကို ကောင်းကောင်းထမ်းဆောင်ဖို့ ကူညီပေးနေတာဖြစ်ပြီး၊ အသင်းတော်ရဲ့ အကျိုးစီးပွားကို ကာကွယ်ပေးနေတာပါ။ ဒါက အပြုသဘောဆောင်တဲ့ အရာပါပဲ။ ဒါပေမဲ့ ကျွန်မက အဲဒါကို အတိုက်အခံစိတ်ဝင်ပြီး၊ ရှောင်ပြေးဖို့ ကြိုးစားခဲ့တယ်။ ဒီလိုလုပ်တာက သမ္မာတရားကို ကျွန်မ အလွန်အမင်း မနှစ်မြို့ရာကျနေတာပဲ။ ကျွန်မက ဘုရားသခင်ကို အတိုက်အခံလုပ်နေတာ။ ကိုယ့်သိက္ခာနဲ့ အဆင့်အတန်းကို ဆက်ပြီး အလေးထားနေလို့ မရနိုင်တော့သလို၊ ခေါင်းဆောင်ရဲ့ ကြီးကြပ်တဲ့အလုပ်ကနေလည်း ရှောင်ပြေးနေလို့ မရနိုင်တော့ဘူး။ ကျွန်မအလုပ်မှာရှိတဲ့ လမ်းလွဲမှုတွေနဲ့ အားနည်းချက်တွေကို မှန်မှန်ကန်ကန် သဘောထားရမယ်။ အဲဒီနောက်မှာ၊ လုံခြုံရေး အန္တရာယ်ရှိတဲ့ စုဝေးတဲ့အိမ်ကို ကျွန်မ ပြောင်းလိုက်တယ်၊ ပြီးတော့ ရေလောင်းသူတွေကို ပျိုးထောင်တဲ့နေရာမှာရှိတဲ့ အခြေအနေမှန်နဲ့ အခက်အခဲတွေကို ခေါင်းဆောင်ဆီ အစီရင်ခံခဲ့တယ်။ ကျွန်မက လူတွေကို စည်းမျဉ်းတွေနဲ့အညီ ရွေးချယ်နေတာမဟုတ်ဘူးဆိုတာနဲ့ လူတွေအပေါ် ကျွန်မရဲ့ သတ်မှတ်ချက်တွေက မြင့်လွန်းနေတယ်ဆိုတာကို ခေါင်းဆောင်က ထောက်ပြတယ်။ ပြီးတော့ သူက စည်းမျဉ်းတွေနဲ့ ပတ်သက်ပြီး ကျွန်မနဲ့ မိတ်သဟာယပြုပေးသလို၊ ကျွန်မနဲ့အတူတူ လူတွေကို ရွေးချယ်ပေးတယ်။ နောက်ဆုံးမှာတော့ ပျိုးထောင်ပေးဖို့ စွမ်းရည်ရှိတဲ့သူတွေကို ကျွန်မတို့ ရွေးချယ်ခဲ့တယ်။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ထပ်ဖတ်ခဲ့တယ်။ “သင်သည် မည်သည့်ပြဿနာများကို ကြုံတွေ့ရသည်ဖြစ်စေ ယင်းတို့ကို ဖြေရှင်းရန် သမ္မာတရားကို ရှာဖွေရမည်ဖြစ်သည်၊ သင်သည် မိမိကိုယ်ကို လုံးဝ ဟန်မဆောင်ရ သို့မဟုတ် အခြားသူများကို ပုံရိပ်အတုအယောင် မပြရပေ။ သင်၏ ချို့ယွင်းချက်များ၊ မလုံလောက်မှုများ၊ အပြစ်အနာအဆာများ သို့မဟုတ် သင်၏ ဖောက်ပြန်ပျက်စီးသော စိတ်သဘောထားများ ဖြစ်စေ သင်သည် ဤအရာအားလုံးအကြောင်းကို ဖွင့်ဟပြီး မိတ်သဟာယဖွဲ့ရမည်။ ယင်းတို့ကို ဖုံးကွယ်မထားနှင့်။ မိမိကိုယ်ကို ဖွင့်ဟတတ်ရန် သင်ယူခြင်းသည် အသက်ဝင်ရောက်မှုဆီသို့ ပထမဆုံးခြေလှမ်းဖြစ်ပြီး ယင်းမှာ ကျော်လွှားရန် အခက်ခဲဆုံးဖြစ်သော ပထမဆုံး အတားအဆီး ဖြစ်သည်။ သင်သည် ဤအတားအဆီးကို ကျော်လွှားပြီးသည်နှင့်တစ်ပြိုင်နက် သမ္မာတရားထဲသို့ ဝင်ရောက်ရန် လွယ်ကူသွားလိမ့်မည်။ သင်သည် ဤခြေလှမ်းကို လှမ်းသောအခါ ယင်းက အဘယ်အရာကို ဆိုလိုမည်နည်း။ ယင်းက သင်သည် သင်၏ စိတ်နှလုံးကို ဖွင့်ပြပြီး ကောင်းသည်ဖြစ်စေ ဆိုးသည်ဖြစ်စေ၊ အပြုသဘောဆောင်သည်ဖြစ်စေ အပျက်သဘောဆောင်သည်ဖြစ်စေ သင်၏ အစိတ်အပိုင်းတိုင်းကို ဖော်ထုတ်ကာ ဖွင့်ဟလျက် အခြားလူများ မြင်ရန်နှင့် ဘုရားသခင် မြင်ရန်အတွက် ယင်းကို ပွင့်လင်းမြင်သာစွာ ဖော်ထုတ်ပြခြင်းကို ဆိုလိုသည်။ ဘုရားသခင်ထံမှ မည်သည့်အရာကိုမျှ ဖုံးကွယ်ခြင်း သို့မဟုတ် ဖုံးဖိထားခြင်း မရှိခြင်း၊ ဘုရားသခင်အပေါ် မည်သည့် ရုပ်ဖျက်မှု၊ လှည့်ဖြားမှု သို့မဟုတ် လိမ်လည်မှုကိုမျှ အသုံးမပြုခြင်း၊ ထိုနည်းတူ အခြားလူများနှင့်လည်း ပွင့်လင်းရိုးသားခြင်းကို ဆိုလိုသည်။ ဤနည်းအားဖြင့် သင်သည် အလင်းထဲတွင် အသက်ရှင်လိမ့်မည်။ ဘုရားသခင်က သင့်ကို စေ့စေ့စပ်စပ် ကြည့်ရှုစစ်ဆေးမည်သာမက အခြားလူများကလည်း သင်၏ လုပ်ဆောင်ချက်များတွင် စည်းမျဉ်းများနှင့် ပွင့်လင်းမြင်သာမှု ရှိသည်ကို မြင်တွေ့ကြလိမ့်မည်။ သင်သည် သင်၏ ဂုဏ်သတင်း၊ ပုံရိပ်နှင့် အဆင့်အတန်းကို ကာကွယ်ရန် မည်သည့်နည်းလမ်းကိုမျှ အသုံးပြုရန် မလိုအပ်သကဲ့သို့ သင်၏ အမှားများကို ဖုံးကွယ်ခြင်း သို့မဟုတ် ဖုံးဖိခြင်း တစ်ခုတလေကိုမျှ လုပ်ဆောင်ရန် မလိုအပ်ပေ။ သင်သည် ဤအသုံးမဝင်သော ကြိုးပမ်းမှုများတွင် ပါဝင်ရန် မလိုအပ်ပေ။ သင်သည် ဤအရာများကို စွန့်လွှတ်နိုင်ပါက သင်၏အသက်တာသည် အလွန် သက်သောင့်သက်သာ ရှိလာမည်ဖြစ်ပြီး ဘောင်ခတ်ချုပ်ချယ်မှုများနှင့် နာကျင်မှုတို့မှ ကင်းလွတ်ကာ သင်သည် အလင်းထဲတွင် လုံးလုံးလျားလျား အသက်ရှင်လိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) “သင်၏အကျိုးအတွက်သာ အစဉ်မလုပ်ဆောင်နှင့်၊ ပြီးလျှင် သင်၏ ကိုယ်ပိုင် အကျိုးစီးပွားကို စဉ်ဆက်မပြတ် ထည့်သွင်းမစဉ်းစားနှင့်။ သင်၏ ဂုဏ်သိက္ခာ၊ ဂုဏ်သတင်း၊ အဆင့်အတန်းတို့အတွက် ဆင်ခြင်စဉ်းစားခြင်း မပြုနှင့်၊ ထို့ပြင် ကိုယ့်ကိုယ်ကျိုးစီးပွားအတွက် ဆင်ခြင်စဉ်းစားခြင်း မပြုနှင့်။ သင်သည် ဘုရားအိမ်တော်၏ အကျိုးစီးပွားကို ရှေ့တန်းတင်၍ ဆင်ခြင်စဉ်းစားရမည်ဖြစ်ပြီး ယင်းကို သင်၏ ဦးစားပေးအဖြစ် ထားရမည်။ ဘုရားသခင်၏ ရည်ရွယ်ချက်များကို သင် အလေးထားသင့်ပြီး သင်၏ တာဝန်ကို ထမ်းဆောင်ရာတွင် သင်သည် မစင်ကြယ်မှု ရှိခဲ့သည် မရှိခဲ့သည်၊ သစ္စာစောင့်သိခြင်းရှိမရှိ၊ သင်၏ တာဝန်များကို ကောင်းမွန်စွာ ဖြည့်ဆည်းခြင်းရှိမရှိ၊ အစွမ်းကုန် လုပ်ဆောင်ခြင်းရှိမရှိ၊ သင်၏ တာဝန်နှင့် အသင်းတော်၏ အလုပ်ကို စိတ်နှလုံးအကြွင်းမဲ့ဖြင့် စဉ်းစားခဲ့ခြင်း ရှိမရှိ ဆိုသည်တို့ကို ရှေ့တန်းတင်၍ ချင့်ချိန်စဉ်းစားရမည်။ ဤအရာများကို သင် စဉ်းစားရမည်။ ယင်းတို့ကို မကြာခဏ တွေးပြီး နားလည်အောင် ကြံဆလျှင် သင်၏တာဝန်ကို ကောင်းစွာ ထမ်းဆောင်ရန် သင့်အတွက် သာ၍ လွယ်ကူလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) ကျွန်မတို့ တာဝန်ကို ကောင်းကောင်းထမ်းဆောင်ဖို့ လက်တွေ့လုပ်ဆောင်ရမယ့် လမ်းကြောင်းကို ဘုရားနှုတ်ကပတ်တော်တွေက ထောက်ပြထားတယ်။ ကျွန်မတို့ဟာ ဘုရားသခင်ရဲ့ စိစစ်မှုကို လက်ခံရမယ်၊ ကိုယ့်ရဲ့ ဂုဏ်သတင်းနဲ့ အဆင့်အတန်းအတွက် မရိုးသားတဲ့ နည်းလမ်းတွေ၊ လှည့်ကွက်တွေကို မသုံးရဘူး။ အသင်းတော်ရဲ့ အကျိုးစီးပွားကို ရှေ့တန်းတင်ရမယ်၊ ပြီးတော့ ကိုယ်နားမလည်တဲ့၊ ဒါမှမဟုတ် မလုပ်နိုင်တဲ့ အရာတွေနဲ့ ပတ်သက်ပြီး ချက်ချင်း ပွင့်ပွင့်လင်းလင်း ပြောဆိုပြီး ရှာဖွေရမယ်။ သေချာမလုပ်ရသေးတဲ့ အလုပ်တွေနဲ့ ပတ်သက်ပြီး ဖုံးကွယ်တာမျိုး၊ ဟန်ဆောင်တာမျိုး မလုပ်ရဘူး၊ ပြီးတော့ အလုပ်အတွက် အကျိုးအရှိဆုံးဖြစ်မယ့် နည်းလမ်းအတိုင်း လုပ်ဆောင်ရမယ်။ ဒီလိုနည်းနဲ့ဆိုရင်၊ ကိုယ်တိုင် ကျင့်ကြံပြုမူရတာ မပင်ပန်းတော့သလို၊ ကိုယ့်တာဝန်တွေကို ထမ်းဆောင်တဲ့အခါမှာလည်း ဘုရားသခင်ရဲ့ အသိအမှတ်ပြုခြင်းကို ရနိုင်ပါတယ်။

နောက်ပိုင်းမှာ၊ ခေါင်းဆောင်တွေက အလုပ်အကြောင်း လာမေးတာပဲဖြစ်ဖြစ်၊ အလုပ်ကို နောက်ဆက်တွဲလိုက်ဖို့ စာပို့လာတာပဲဖြစ်ဖြစ်၊ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို ပုန်ကန်ဖို့နဲ့ မှန်ကန်တဲ့ သဘောထား ထားဖို့ ကျွန်မ အမြဲ သတိရှိရှိ ကြိုးစားခဲ့တယ်။ တစ်ခါတုန်းက၊ အထက်ခေါင်းဆောင်တွေက စာတစ်စောင် ပို့လိုက်တယ်၊ အလုပ်အကြောင်းအရာ တချို့ကို အစီရင်ခံဖို့နဲ့၊ ရလဒ်ကောင်းကောင်းမရတဲ့ အလုပ်တွေရှိရင် အကြောင်းရင်းကို ရှင်းပြရမယ်ဆိုပြီး တောင်းဆိုထားတယ်။ ကျွန်မ ကိုယ့်ဘာသာကိုယ် တွေးမိတယ်၊ “လွန်ခဲ့တဲ့ နှစ်ပတ်လောက်က၊ သန့်စင်တဲ့အလုပ်ကို အကောင်အထည်ဖော်ဖို့ ငါ အလုပ်များနေခဲ့တာ။ တခြားအလုပ်တွေကို နောက်ဆက်တွဲလိုက်ဖို့ အခွင့်အရေး မရခဲ့ဘူး။ အသင်းတော်တွေထဲက တစ်ခုမှာ ခေါင်းဆောင်တွေ လိုအပ်နေတယ်၊ ဒါပေမဲ့ ဘာရွေးကောက်ပွဲမှ မလုပ်ရသေးဘူး။ ရေလောင်းခြင်းအလုပ်နဲ့ ဧဝံဂေလိအလုပ်ကိုလည်း သေသေချာချာ နောက်ဆက်တွဲမလိုက်ဖြစ်ခဲ့ဘူး။ အလုပ်ရဲ့ ဒီအပိုင်းတွေမှာ ဘယ်လိုဖြစ်နေလဲဆိုတာ ငါ သိပ်မသိဘူး။ မလုပ်ရသေးတဲ့ အလုပ်တွေ အများကြီးရှိနေတာ၊ ငါ ဘယ်လိုလုပ် အစီရင်ခံစာ တင်နိုင်မှာလဲ။ ခေါင်းဆောင်တွေ သိသွားရင်၊ ငါက တကယ့်အလုပ်မလုပ်ဘူး၊ ဒီအလုပ်ကို မလုပ်နိုင်ဘူးလို့ ပြောကြမလား။ မလုပ်ရသေးတဲ့ အလုပ်တွေကို လောလောဆယ် အစီရင်ခံမနေဘဲ၊ အဲဒါတွေ ပြီးသွားမှပဲ အစီရင်ခံလိုက်ရင်ရော” ပေါ့။ အဲဒီတော့မှ စိတ်ပြောင်းသွားပြီး တွေးမိတယ်၊ “ဒါက မှားနေပြီလေ။ ငါက အဖြစ်မှန်တွေကို ဖုံးကွယ်ဖို့၊ လှည့်ဖြားတာတွေနဲ့ လှည့်ကွက်တွေ သုံးဖို့ ကြိုးစားနေတာ မဟုတ်ဘူးလား” ပေါ့။ အဲဒီအချိန်မှာ၊ ကျွန်မရဲ့ အခြေအနေ မမှန်ဘူးဆိုတာကို သဘောပေါက်သွားတယ်။ ဘုရားသခင်ဆီကို အမြန်ဆုတောင်းလိုက်တယ်။ ဒီဘုရားနှုတ်ကပတ်တော်တွေကို ကျွန်မ သတိရသွားတယ်၊ “သမ္မာတရားကို လက်တွေ့လုပ်ဆောင်နိုင်သော သူများသည် ၎င်းတို့ လုပ်ဆောင်သည့် အမှုအရာများတွင် ဘုရားသခင်၏ စိစစ်ခြင်းကို လက်ခံနိုင်ကြသည်။ သင်သည် ဘုရားသခင်၏စိစစ်ခြင်းကို လက်ခံသောအခါ သင်၏နှလုံးသည် တည့်မတ်လာလိမ့်မည် ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) အဲဒါ မှန်ပါတယ်။ ဘုရားသခင်က ကျွန်မတို့ကို ဘုရားသခင်ရှေ့မှာ အရာအားလုံး လုပ်ဆောင်ဖို့နဲ့ ဘုရားသခင်ရဲ့ စိစစ်မှုကို လက်ခံဖို့ တောင်းဆိုထားတာပါ။ လူတွေရဲ့ ချီးမွမ်းတာကို ခံရဖို့အတွက်၊ လူတွေရှေ့မှာပဲ အလုပ်လုပ်ပြီး၊ လှည့်ဖြားတာတွေနဲ့ လှည့်ကွက်တွေကို ကျွန်မ ဆက်သုံးနေလို့ မရတော့ဘူး။ အဲဒါက ဘုရားသခင်ကို စက်ဆုပ်ရွံရှာစေပါတယ်။ တခြားသူတွေ ကျွန်မကို ဘယ်လိုပဲထင်ပါစေ၊ ဘုရားနှုတ်ကပတ်တော်တွေအတိုင်း ရိုးသားတဲ့သူတစ်ဦးဖြစ်အောင် ကျွန်မ လက်တွေ့လုပ်ဆောင်ရမယ်။ ကိစ္စတွေက ရှင်းလင်းပြတ်သားပြီး အဖြစ်မှန်တွေအတိုင်း ကွက်တိဖြစ်နေရမယ်။ အဲဒါမှသာ ဘုရားသခင်ရဲ့ ရည်ရွယ်ချက်နဲ့ ကိုက်ညီတာပါ။ အဲဒီနောက် ကျွန်မ ဘုရားသခင်ဆီ ဆုတောင်းလိုက်တယ်၊ “ချစ်လှစွာသော ဘုရားသခင်၊ သမီး အလုပ်တချို့ကို ကောင်းကောင်း မလုပ်နိုင်ခဲ့ပါဘူး၊ ပြီးတော့ အဲဒါကို အစီရင်မခံဘဲ ဖုံးကွယ်ထားချင်နေပါတယ်။ သိက္ခာနဲ့ အဆင့်အတန်းကို စွန့်လွှတ်နိုင်ဖို့၊ ရိုးသားတဲ့သူတစ်ဦးဖြစ်အောင် သမ္မာတရားကို လက်တွေ့လုပ်ဆောင်ဖို့နဲ့၊ ခေါင်းဆောင်တွေဆီ အခြေအနေကို အမှန်အတိုင်း အစီရင်ခံနိုင်ဖို့ သမီးကို ဦးဆောင်ပေးတော်မူပါ” လို့ပေါ့။ ဆုတောင်းပြီးတဲ့နောက်မှာ၊ အသင်းတော်ရဲ့ အလုပ်အမျိုးမျိုးနဲ့ ပတ်သက်တဲ့ အခြေအနေတွေကို အမှန်တိုင်းရေးပြီး ခေါင်းဆောင်တွေဆီ ပို့ပေးလိုက်တယ်။ အဲဒီနောက်မှာ၊ ကိုယ့်ရဲ့ ပြဿနာတွေနဲ့ လမ်းလွဲမှုတွေကို အမြန်ဆုံး အကျဉ်းချုပ်လိုက်ပြီး၊ ဒီအလုပ်တွေကို နောက်ဆက်တွဲ ဆက်လိုက်ပြီး ကိုင်တွယ်ဖြေရှင်းခဲ့တယ်။ နောက်ဆုံးမှာတော့၊ မပြီးသေးတဲ့ အလုပ်တွေအားလုံးကို ကျွန်မ အကောင်အထည်ဖော်ပြီးစီးခဲ့တယ်။ ဒီလို လက်တွေ့လုပ်ဆောင်လိုက်တဲ့အတွက်၊ ကျွန်မစိတ်ထဲမှာ အရမ်းကို အေးချမ်းသွားတယ်။ နောက်ပိုင်းမှာ၊ ကျွန်မတာဝန်ယူရတဲ့ အသင်းတော်တွေက အလုပ်တချို့ကို အချိန်မီ အကောင်အထည်မဖော်ဖြစ်ခဲ့ဘူး။ ခေါင်းဆောင်တွေရဲ့ အဆက်မပြတ် နောက်ဆက်တွဲလိုက်တာတွေနဲ့ ကြီးကြပ်မှုတွေကြောင့်သာ၊ အလုပ်တွေကို ကျွန်မ အမြန်ဆုံးလုပ်ဖို့နဲ့ အခြေအနေကို ပြောင်းလဲပစ်ဖို့ သူတို့ တိုက်တွန်းပေးနိုင်ခဲ့တာပါ။ ကိုယ်တိုင်မဖြေရှင်းနိုင်တဲ့ ပြဿနာတွေကို တွေ့တဲ့အခါမှာလည်း၊ ခေါင်းဆောင်တွေဆီ ချက်ချင်း အစီရင်ခံခဲ့တယ်၊ သူတို့ကလည်း လက်တွေ့လုပ်ဆောင်ရမယ့် လမ်းကြောင်းကို ထောက်ပြပေးတာပေါ့။ သူတို့က ကျွန်မအလုပ်မှာ လမ်းညွှန်မှုတွေနဲ့ အကူအညီတွေ အများကြီး ပေးခဲ့ပါတယ်။ အခုတော့၊ ခေါင်းဆောင်တွေက ကျွန်မအလုပ်ကို နောက်ဆက်တွဲလိုက်ပြီး ကြီးကြပ်တာကို ရင်ထဲကနေ လှိုက်လှိုက်လှဲလှဲ လက်ခံနေပါပြီ။

ဒီထုတ်ဖော်မှုကနေတစ်ဆင့်၊ ကျွန်မရဲ့ သဘာဝမှာ သမ္မာတရားကို မချစ်မြတ်နိုးဘူးဆိုတာကို နောက်ဆုံးမှာ ကျွန်မ မြင်တွေ့ခဲ့ရတယ်။ ဂုဏ်သတင်းနဲ့ အဆင့်အတန်းအတွက်ဆိုရင်၊ လိမ်ညာတာ၊ လှည့်ကွက်တွေသုံးတာ၊ အလုပ်ထဲက အားနည်းချက်တွေကို ဖုံးကွယ်တာတွေကိုတောင် လုပ်နိုင်ပြီး ခေါင်းဆောင်တွေရဲ့ ကြီးကြပ်မှုကို ရှောင်လွှဲနိုင်ခဲ့တယ်။ ကျွန်မက အန္တိခရစ်များရဲ့ လမ်းကြောင်းပေါ် လျှောက်နေခဲ့တာ။ တစ်ချိန်တည်းမှာပဲ၊ ခေါင်းဆောင်တွေ အမှုဆောင်တွေရဲ့ ကြီးကြပ်မှုမပါဘဲ ကိုယ့်တာဝန်ကို ထမ်းဆောင်မယ်ဆိုရင်၊ အလုပ်ကို ကောင်းကောင်းလုပ်နိုင်ဖို့ လုံးဝ မဖြစ်နိုင်ဘူးဆိုတာကိုလည်း ကျွန်မ သဘောပေါက်သွားတယ်။ ခေါင်းဆောင်တွေနဲ့ အမှုဆောင်တွေရဲ့ ကြီးကြပ်တဲ့အလုပ်က ကျွန်မအတွက် အရမ်း အကျိုးရှိခဲ့ပါတယ်။


၅၉။ သားသမီးများအပေါ် အကြွေးတင်စိတ်အား ကျွန်မ စွန့်လွှတ်ခဲ့

ယီရှင်း၊ တရုတ်ပြည်

၂၀၀၃ ခုနှစ်မှာ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ လက်ခံခဲ့တယ်။ သခင်ယေရှုရဲ့ ပြန်ကြွလာတာကို ကြိုဆိုနိုင်ခဲ့တဲ့အတွက် ကျွန်မ အရမ်းကို စိတ်လှုပ်ရှားခဲ့ရပြီး ဒီသတင်းကောင်းကို သခင်ဘုရားကို ယုံကြည်တဲ့ ညီအစ်ကိုမောင်နှမတွေကို အမြန်ဆုံး ပြောပြချင်ခဲ့တယ်၊ ဒါမှ သူတို့အားလုံး ဘုရားသခင်ရှေ့ကို လာနိုင်ကြမှာလေ။ ဒါကြောင့် ကျွန်မက ဧဝံဂေလိအဖွဲ့ထဲကို ချက်ချင်းပဲ ဝင်ခဲ့တယ်။

၂၀၀၄ ခုနှစ်၊ မတ်လမှာ အလုပ်လိုအပ်ချက်ကြောင့် ဧဝံဂေလိတရား ဟောဖို့ တခြားဒေသတွေကို ကျွန်မ သွားခဲ့တယ်။ အဲဒီအချိန်တုန်းကဆို ကျွန်မမှာ သန္နိဋ္ဌာန်တွေ ပြည့်ဝနေပြီး ဧဝံဂေလိတရားကို အမြန်ဆုံးထွက်ဟောချင်နေခဲ့တာ၊ ဒါမှ ဘုရားသခင်ရဲ့ အသံတော်ကို လူများများ ပိုကြားနိုင်ဖို့နဲ့ ဘုရားသခင်ရဲ့ နောက်ဆုံးသောကာလ ကယ်တင်ခြင်းကို လက်ခံနိုင်ဖို့ ကျွန်မ ကူညီနိုင်မှာလေ။ ဒါပေမဲ့ နောက်တော့ ကျွန်မ တွေးမိတယ်၊ “ငါသာ ထွက်သွားရင် ငါ့ကလေးနှစ်ယောက်ကို ဘယ်သူ စောင့်ရှောက်မှာလဲ။ သမီးက ၁၃ နှစ်၊ သားက ၁၂ နှစ်လေ။ ငယ်ငယ်ကတည်းက သူတို့ကို ငါပဲ ပြုစုပျိုးထောင်လာခဲ့တာ။ ငါ့ယောကျ်ားကလည်း တစ်နေကုန် အလုပ်နဲ့ မအားဘူး၊ ပြီးတော့ သူက ကလေးတွေကို ဘယ်တုန်းကမှ သိပ်ဂရုမစိုက်ဘူး။ ငါသာ တာဝန်ထမ်းဆောင်ဖို့ ထွက်သွားရင် သူတို့ တစ်နေ့ သုံးနပ် မှန်မှန်စားရဖို့ ဘယ်သူက သေချာလုပ်ပေးမှာလဲ။ ကလေးတွေကို စောင့်ရှောက်မဲ့သူမရှိလို့ တစ်ခုခုဖြစ်သွားရင် ငါ့ယောကျ်ားနဲ့ ယောက္ခမက ငါ့ကို အမေတစ်ယောက်ရဲ့ တာဝန် မကျေပွန်ဘူးလို့ ပြောကြမှာ မဟုတ်လား။ ဆွေမျိုးတွေနဲ့ အိမ်နီးချင်းတွေကလည်း ငါ့ကို အမေကောင်းတစ်ယောက် မဟုတ်ဘူးလို့ ပြောကြမှာပဲ” လို့ပေါ့။ ဒီလို တွေးမိတော့ ကျွန်မရင်ထဲမှာ တော်တော်လေးကို ခံစားရခက်သွားတယ်၊ ဧရာမ ကျောက်တုံးကြီး ဖိထားသလိုမျိုးပေါ့။ ကျွန်မ ဘုရားသခင်ရှေ့ကိုလာပြီး ဆုတောင်းခဲ့တယ်၊ “ချစ်လှစွာသော ဘုရားသခင်၊ သမီး ဧဝံဂေလိတရား သွားဟောချင်ပေမဲ့ ကလေးတွေကို စိတ်မချနိုင်ဖြစ်နေပါတယ်။ သမီး မရှိတဲ့နောက် ကလေးတွေကို ဘယ်သူမှ မစောင့်ရှောက်မှာကို စိုးရိမ်နေမိတယ်။ သမီး ဘယ်လို လက်တွေ့လုပ်ဆောင်ရမလဲ။ သမီးကို ဉာဏ်အလင်းပေးပြီး လမ်းပြတော်မူပါ” လို့ပေါ့။ ဆုတောင်းပြီးတဲ့နောက်မှာ ဘုရားနှုတ်ကပတ်တော်တွေကို ကျွန်မ သတိရမိတယ်။ “မည်သူသည် ငါ့အတွက် သူတို့ကိုယ်သူတို့ အမှန်တကယ် ပြည့်ဝစွာ အသုံးခံကာ သူတို့၏ အရာအားလုံးကို ငါ့အတွက် ဆက်ကပ်နိုင်သနည်း။ သင်တို့ အားလုံးသည် စိတ်မပါ့တပါဖြစ်နေကြပြီး သင်တို့၏ အတွေးများသည် တဝဲလည်လည် ဖြစ်ကာ အိမ်၊ အပြင်လောက၊ အစားအစာနှင့် အဝတ်အစားများအကြောင်း တွေးနေကြသည်။ သင်သည် ငါ့အရှေ့ ဤနေရာတွင် ရှိနေပြီး ငါ့အတွက် အမှုအရာများကို လုပ်ဆောင်နေသော်လည်း သင်၏ စိတ်နှလုံးအတွင်းထဲတွင်မူ သင်သည် အိမ်ရှိ သင်၏ ဇနီးသည်၊ သားသမီးများနှင့် မိဘများအကြောင်းကို တွေး၍နေသေးသည်။ ဤအရာအားလုံးသည် သင်၏ ဥစ္စာဖြစ်သလော။ ၎င်းတို့ကို ငါ၏ လက်ထဲသို့ သင်အဘယ်ကြောင့် မအပ်နှံသနည်း။ ငါ့ကို သင် ယုံကြည်ကိုးစားခြင်း မရှိသလော။ ထိုသို့မဟုတ်လျှင် ငါသည် သင့်အတွက် မဆီလျော်သော စီစဉ်ပြင်ဆင်မှုများကို ပြုလိမ့်မည်ဟူ၍ သင်စိုးရိမ်သောကြောင့် ဖြစ်သလော။ သင်သည် သင်၏ဇာတိပကတိ မိသားစုကို အဘယ်ကြောင့် အမြဲတစေ ပူပန်ပြီး သင်ချစ်ရသူများအတွက် အဘယ်ကြောင့် အမြဲစိုးရိမ်ကြောင့်ကြနေသနည်း။ ငါသည် သင်၏ နှလုံးသားထဲတွင် ကျိန်းသေနေရာတစ်ခု ရှိသလော။ ငါ့ကို သင့်အထဲ၌ အုပ်စိုးမှုရှိရန်နှင့် သင်၏ ဖြစ်တည်ခြင်းအလုံးစုံထဲတွင် နေရာယူရန် ငါ့ကို ခွင့်ပြုသည့်အကြောင်း သင်ပြောဆဲဖြစ်သည်၊ ဤအရာအားလုံးမှာ လှည့်စားသော မုသားများပင် ဖြစ်သည်။ သင်တို့ထဲမှ မည်မျှသည် သင်တို့၏ စိတ်နှလုံးအကြွင်းမဲ့ဖြင့် အသင်းတော်ထံ ကတိခံကြသနည်း။ ထို့အပြင် သင်တို့ထဲမှ မည်သူသည် ကိုယ့်အတွက်ကိုယ် မတွေးဘဲ ယခုကာလ၏ နိုင်ငံတော်အတွက် ပြုမူလုပ်ဆောင်ကြသနည်း။ ဤအကြောင်းကို အလွန် သေချာစွာ စဉ်းစားလော့။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၅၉)) ဘုရားသခင်ဟာ ဖန်ဆင်းရှင်ဖြစ်ပြီး လူအားလုံးရဲ့ ကံကြမ္မာအပေါ် အချုပ်အခြာအာဏာ ကိုင်စွဲထားပြီး အုပ်စိုးတယ်ဆိုတာကို ဘုရားနှုတ်ကပတ်တော်တွေကနေ ကျွန်မ နားလည်ခဲ့ရတယ်၊ ဒါဆိုရင် ကျွန်မရဲ့ ကလေးနှစ်ယောက်ကလည်း ဘုရားသခင်ရဲ့ လက်တော်ထဲမှာ ရှိနေတာ မဟုတ်ဘူးလား။ ကျွန်မကလေးတွေ အနာဂတ်မှာ ဘာဖြစ်လာမယ်ဆိုတာကို ဘုရားသခင်က စီစဉ်ပေးပြီးသားပါ။ ကျွန်မ စိတ်ပူနေလည်း အလကားပဲလေ။ ဘုရားသခင်ကို ယုံကြည်ခြင်းရှိပြီး ကလေးတွေကို ကိုယ်တော့်ဆီ အပ်နှံရမယ်။ ဒါနဲ့ ကျွန်မလည်း ကလေးနှစ်ယောက်ကို နေရာချထားပေးပြီးတော့ စိတ်အေးလက်အေးနဲ့ ကျွန်မရဲ့ တာဝန်ကို ထမ်းဆောင်ဖို့ ထွက်လာခဲ့တယ်။

၂၀၀၄ ခုနှစ် ဆောင်းတွင်းမှာ ရာသီဥတုက အရမ်းအေးတယ်။ ညီအစ်ကိုမောင်နှမတချို့က သူတို့ကလေးတွေအတွက် ဆောင်းတွင်းဝတ် အင်္ကျီတွေ ဝယ်ပေးချင်တယ်လို့ ပြောတာကြားတော့ ကျွန်မရဲ့ ကလေးနှစ်ယောက်အတွက် ကျွန်မ စပြီး စိတ်ပူလာတယ်။ “အေးလိုက်တာ၊ သူတို့ နွေးနွေးထွေးထွေး ဝတ်ထားကြရဲ့လား။ အအေးမိသွားရင် ဘယ်လိုလုပ်မလဲ” ပေါ့။ ဒါနဲ့ ကျွန်မအလုပ်အတွက် အစီအစဉ်တွေလုပ်ပြီး အိမ်ကို ပြန်ခဲ့တယ်။ အိမ်ရောက်တော့ ကလေးနှစ်ယောက်က သူတို့ဘာသာသူတို့ ထမင်းဟင်းချက်၊ အဝတ်လျှော်တတ်နေတာကို တွေ့ရတဲ့အပြင် နှစ်ယောက်စလုံး ကျန်းမာရေး ဒေါင်ဒေါင်မြည်နေတာကိုပါ မြင်လိုက်ရတယ်။ ဘုရားသခင် ပြောခဲ့တဲ့စကားကို ကျွန်မ တွေးမိလိုက်တယ်။ “၎င်းတို့ကို ငါ၏ လက်ထဲသို့ သင်အဘယ်ကြောင့် မအပ်နှံသနည်း။ ငါ့ကို သင် ယုံကြည်ကိုးစားခြင်း မရှိသလော။ ထိုသို့မဟုတ်လျှင် ငါသည် သင့်အတွက် မဆီလျော်သော စီစဉ်ပြင်ဆင်မှုများကို ပြုလိမ့်မည်ဟူ၍ သင်စိုးရိမ်သောကြောင့် ဖြစ်သလော။ သင်သည် သင်၏ဇာတိပကတိ မိသားစုကို အဘယ်ကြောင့် အမြဲတစေ ပူပန်ပြီး သင်ချစ်ရသူများအတွက် အဘယ်ကြောင့် အမြဲစိုးရိမ်ကြောင့်ကြနေသနည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၅၉)) အရင်က ကျွန်မမှာ ယုံကြည်ခြင်း သိပ်နည်းခဲ့တာ၊ ဒါပေမဲ့ အခု ကလေးတွေ အဆင်ပြေနေတာကို မြင်လိုက်ရတော့ သူတို့ကို စိတ်ချလက်ချထားခဲ့ပြီး ကျွန်မရဲ့ တာဝန်တွေကို တည်ငြိမ်တဲ့စိတ်နဲ့ ထမ်းဆောင်နိုင်ပြီလေ။ နောက်ပိုင်း ကလေးနှစ်ယောက်ကို ပြန်တွေ့တဲ့အခါ သူတို့ အရပ်တွေ ရှည်လာကြပြီ။ အဖေဖြစ်သူကို ဆိုင်မှာ ကူရောင်းပေးနိုင်ရုံသာမကဘဲ ပစ္စည်းတွေ ဘယ်လိုအဝယ်လိုက်ရမယ်ဆိုတာကိုပါ သင်ယူတတ်မြောက်နေကြတယ်။ ပတ်ဝန်းကျင်က လူတိုင်းကလည်း ကလေးနှစ်ယောက်က အရည်အချင်းရှိပြီး တော်ကြတယ်လို့ ချီးမွမ်းကြတယ်။ ကျွန်မ အရမ်းဝမ်းသာပြီး ဘုရားသခင်ကို ကျေးဇူးတင်ခဲ့တယ်။ အဲဒီနောက် ကလေးနှစ်ယောက်ကို ကျွန်မ ဧဝံဂေလိတရား ဟောပြောခဲ့တယ်။ သူတို့လည်း လက်ခံပြီး အိမ်မှာ ဘုရားနှုတ်ကပတ်တော်တွေကို ဖတ်ကြတယ်။

၂၀၁၂ ခုနှစ်အကုန်မှာ အိမ်နဲ့ဝေးတဲ့ နေရာမှာ ဧဝံဂေလိတရား ဟောနေတုန်း ကျွန်မ အဖမ်းခံခဲ့ရတယ်။ အသင်းတော် ခေါင်းဆောင်ကို သစ္စာဖောက်ဖို့အတွက် ရဲတွေက ကျွန်မကို တစ်ပတ်လုံး ညှဉ်းပန်းနှိပ်စက်ခဲ့ပြီး အဲဒီအချိန်အတွင်းမှာလည်း ဆက်တိုက် ခြိမ်းခြောက် အကျပ်ကိုင်ခဲ့တယ်၊ ဘုရားသခင်ကို ယုံကြည်တဲ့အတွက် ကျွန်မကို နိုင်ငံရေးရာဇဝတ်ကောင်လို့ စွပ်စွဲပြီး ကျွန်မလို အမှုမျိုးဆိုရင် အနည်းဆုံး သုံးနှစ်ကနေ ခုနစ်နှစ်အထိ ထောင်ကျလိမ့်မယ်လို့ ပြောတယ်။ ဒီလောက်နှစ်တွေအကြာကြီး ထောင်ကျရမယ်လို့ တွေးမိတော့ ကျွန်မ မနားတမ်း ငိုနေမိတယ်။ ကိုယ့်ဘာသာကိုယ် တွေးမိတယ်၊ “ငါ အဖမ်းခံရတာကို သိရင် ကလေးနှစ်ယောက် ငါ့ကို စိတ်ပူနေကြမလား။ သူတို့လည်း ဘုရားသခင်ကို ယုံကြည်တယ်ဆိုတာကို ရဲတွေ သိသွားရင် သူတို့ကိုရော ဖမ်းသွားမလား။ ဒီနှစ်တွေအတွင်းမှာ သူတို့ကို ငါ ကောင်းကောင်း မစောင့်ရှောက်နိုင်ခဲ့ဘူး။ ငါ့ကြောင့် သူတို့ပါ ဒုက္ခရောက်ရရင်တော့...” လို့ပေါ့။ တွေးလေလေ၊ ပိုပြီး ဝမ်းနည်းရလေလေပါပဲ။ မထင်မှတ်ဘဲ ရက်ပိုင်းလောက်နေတော့ ရဲတွေက ကျွန်မကို အချုပ်ခန်းတံခါးဝဆီ ခေါ်သွားတယ်။ အဲဒီမှာ သမီးကို မြင်လိုက်ရပြီး ကလေးနှစ်ယောက်က အသိအကျွမ်းတွေရှာ၊ အဆက်အသွယ်တွေသုံးပြီး အခက်အခဲအများကြီး ခံခဲ့ကြတယ်၊ ကျွန်မကို ရုံးမတင်ခင် အာမခံနဲ့ လွတ်ဖို့အတွက် ယွမ် ၇ သောင်း၊ ၈ သောင်းလောက် သုံးခဲ့တယ်ဆိုတာကို သိလိုက်ရတယ်၊ ဒါကြောင့် ကျွန်မ ထောင်ဒဏ်ကို အပြင်မှာ ၁၈ လ ဖြတ်သန်းခွင့် ရခဲ့တာပါ။ အိမ်ကို ရောက်တော့ ကျွန်မယောကျ်ားက ပြောတယ်၊ “မင်းကို အဲဒီကနေ ထုတ်နိုင်ဖို့ ကလေးနှစ်ယောက်က အတော်လေး ပြေးလွှားခဲ့ရတာ။ နေ့တိုင်း ဟိုမေးဒီမေးနဲ့ဆိုတော့ အလုပ်လုပ်ဖို့လည်း သူတို့ စိတ်မပါကြတော့ဘူး။ မင်းကို ရဲတွေ ရိုက်သတ်လိုက်မှာကြောက်ပြီး တစ်နေကုန် စိုးရိမ်ထိတ်လန့်နေခဲ့ကြတာ။ သားကဆိုရင် သူပိုင်တာ အကုန်ရောင်းရပါစေ မင်းကို အပြင်ရောက်အောင် ထုတ်မယ်လို့တောင် ပြောသေးတယ်” တဲ့။ ကျွန်မယောကျ်ားက ဒီစကားတွေပြောတာကို ကြားတော့ ကျွန်မ အငိုမတိတ်နိုင်ခဲ့ဘူး။ ပြန်ကြည့်ရင် ကလေးတွေ ဆယ်ကျော်သက်အရွယ်မှာ ကျွန်မက တာဝန်ထမ်းဆောင်ဖို့ အိမ်ကနေ ထွက်သွားခဲ့တာလေ။ ဒီနှစ်တွေတစ်လျှောက် သူတို့ကို ကျွန်မ ကောင်းကောင်း မစောင့်ရှောက်ခဲ့ဘူး၊ အခုဆို သူတို့က ကျွန်မအတွက် ဒီလောက်ကြီးမားတဲ့ အဖိုးအခကိုတောင် ပေးဆပ်ခဲ့ကြပြီ။ သူတို့အပေါ် ကျွန်မ တကယ် တာဝန်မကျေခဲ့ဘူးလို့ ခံစားရပြီး အဲဒီအချိန်ကစလို့ အိမ်မှာပဲနေပြီး သူတို့ကို သေချာ စောင့်ရှောက်ချင်ခဲ့တယ်၊ သူတို့ရဲ့ကလေးတွေကို စောင့်ရှောက်ပေးဖို့ ကူညီရင်းနဲ့ သူတို့အပေါ် အကြွေးတင်နေတာတွေကို ပြန်ဆပ်ဖို့ အလုပ်နည်းနည်းပါးပါး ကူလုပ်ပေးချင်ခဲ့တာပါ။ အိမ်မှာနေရတာ ဆယ်ရက်ပဲ ရှိသေးတဲ့အချိန် ရဲငါးယောက် ခြောက်ယောက်လောက်က ကျွန်မအိမ်ထဲကို ရုတ်တရက် ဝင်လာပြီး ကျွန်မကို ဖမ်းမယ်၊ အချုပ်ခန်းဆီ ထပ်ခေါ်သွားမယ်လို့ ကျွန်မ မထင်ထားခဲ့မိဘူး။ ခြောက်ရက်တိတိ ကျွန်မကို ညှဉ်းပန်းနှိပ်စက်ပြီး စစ်ကြောမေးမြန်းပေမဲ့ ကျွန်မဆီက ဘာမှမရဘဲ လွှတ်ပေးလိုက်တယ်။ ရဲတွေ ဖမ်းဆီးတာကို ရှောင်ဖို့ ကျွန်မမှာ အိမ်ကနေ ထွက်ပြီး တခြားနေရာမှာ တာဝန်တွေ သွားထမ်းဆောင်ဖို့ကလွဲလို့ ရွေးချယ်စရာ မရှိတော့ဘူးလေ။

တစ်ခါတော့ အိမ်က အခြေအနေတွေကို မေးဖို့ သမီးဆီကို စာရေးခဲ့တယ်။ ကျွန်မ အိမ်ကထွက်သွားကတည်းက ကျွန်မ ဘယ်မှာရှိနေတယ်ဆိုတာကို ဖော်ထုတ်ခိုင်းဖို့ ရဲတွေက အိမ်ကို အကြိမ်ကြိမ် လာခဲ့ကြတယ်လို့ သမီးက ပြောတယ်။ သားရဲ့ အလုပ်ကိုလည်း အစိုးရက ရပ်ခိုင်းလိုက်ပြီး ကျွန်မ အဖမ်းခံရတာက သူ့အတွက် လုံခြုံရေးအန္တရာယ် ရှိလာတာကြောင့် သမီးလည်း စုဝေးပွဲတွေ မတက်တော့ဘဲ တာဝန်တွေလည်း မထမ်းဆောင်တော့ဘူးတဲ့။ အချိန်တွေကြာလာတာနဲ့အမျှ သမီးလည်း အားနည်းလာပြီး သားကလည်း စုဝေးပွဲတွေကို ဆက်မတက်ချင်တော့ဘူးလေ။ စာကို ဖတ်ပြီးတဲ့နောက် ကျွန်မ အရမ်းကို စိတ်ဆင်းရဲသွားပြီး ကိုယ့်ဘာသာကိုယ် တွေးမိတယ်၊ “ငါ့ကလေးနှစ်ယောက်က ဘုရားသခင်ကို မယုံကြည်ရင် နောင်အနာဂတ်မှာ ကောင်းတဲ့ အဆုံးသတ်ကို သူတို့ ရနိုင်တော့မှာ မဟုတ်ဘူး မဟုတ်လား။ ငါသာ အိမ်မှာရှိပြီး သူတို့နဲ့အတူ ဘုရားနှုတ်ကပတ်တော်တွေကို မိတ်သဟာယဖွဲ့နေရင် သူတို့က ဘုရားသခင်ကို ဆက်ယုံကြည်ပြီး သူတို့ရဲ့ တာဝန်တွေကို ကောင်းကောင်း ထမ်းဆောင်နိုင်ဦးမှာ မဟုတ်ဘူးလား။ သူများတွေကို ဧဝံဂေလိတရား ဟောဖို့အတွက် ငါ့အချိန်တွေကို တခြားဒေသတွေမှာ ကုန်ဆုံးနေပေမဲ့ အခုတော့ ငါ့သွေးရင်းသားရင်း ကလေးတွေက အားနည်းနေပြီ၊ သူတို့ကို ငါ သေချာ မကူညီခဲ့ဘူး၊ မထောက်ပံ့ပေးခဲ့ဘူး။ ငါက တကယ်ကို အမေကောင်းတစ်ယောက် မဟုတ်ဘူးပဲ” လို့ပေါ့။ အဲဒီကာလအတွင်းမှာ ကျွန်မရဲ့ အခြေအနေက ဆိုးရွားနေပြီး တာဝန်ထမ်းဆောင်ဖို့ စိတ်မပါတော့ဘူး။ လူသစ်တွေကို အချိန်မီ ရေမလောင်းပေးဖြစ်တော့ သူတို့ထဲက တချို့ အပျက်သဘောဆောင်သွားကြတယ်။ ကျွန်မရဲ့ အခြေအနေကိုသာ မပြောင်းလဲရင် အရမ်းအန္တရာယ်များမယ်ဆိုတာ ကျွန်မသိလိုက်တယ်၊ ဒါကြောင့် ကိုယ့်ကိုယ်ကိုယ် နားလည်ပြီး ကိုယ်တော်ရဲ့ ရည်ရွယ်ချက်ကို နားလည်အောင် ဦးဆောင်ပေးဖို့ ဘုရားသခင်ဆီ ဆုတောင်းခဲ့တယ်။ ဘုရားနှုတ်ကပတ်တော် တစ်ပိုဒ်ကို သတိရတာနဲ့ အဲဒါကို ရှာဖတ်လိုက်တယ်။ အနန္တတန်ခိုးရှင် ဘုရားသခင် ပြောသည်မှာ “ဤတကယ့်လူ့အဖွဲ့အစည်းတွင် အသက်ရှင်ကြသည့် လူတို့သည် စာတန်၏ နက်ရှိုင်းစွာ ဖောက်ပြန်ပျက်စီးစေခြင်းကို ခံထားရသည်။ လူတို့ ပညာတတ်သည်ဖြစ်စေ၊ မတတ်သည်ဖြစ်စေ ရိုးရာယဉ်ကျေးမှုများစွာသည် လူတို့၏ အတွေးများနှင့် အမြင်များတွင် အရိုးစွဲနေပေသည်။ အထူးသဖြင့် အမျိုးသမီးများသည် မိမိတို့ လင်ယောက်ျားနှင့် သားသမီးများအတွက် မိမိတို့ ဘဝတစ်ခုလုံးကို ပေးအပ်မြှုပ်နှံထားကာ သူတို့အတွက် အသက်ရှင်လျက်၊ မိသားစုက တစ်နေ့ ထမင်းသုံးနပ် ဝဝလင်လင် စားရအောင် သေချာလုပ်ပေးလျက်၊ လျှော်ဖွတ်ရေး၊ သန့်ရှင်းရေးနှင့် အခြား အိမ်အလုပ်အားလုံးကို ကောင်းစွာလုပ်လျက် မိမိတို့ လင်ယောက်ျားကို ပြုစုပြီး မိမိတို့ သားသမီးများကို ပျိုးထောင်ဖို့၊ ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦးဖြစ်ဖို့ တောင်းဆိုခြင်းခံရသည်။ ဤသည်မှာ ဇနီးကောင်းတစ်ဦး၊ ချစ်ခင်တတ်သော မိခင်တစ်ဦးဖြစ်ခြင်းနှင့်ဆိုင်သည့် လက်ခံထားသော စံနှုန်းဖြစ်သည်။ အမျိုးသမီးတိုင်းကလည်း ဤသည်မှာ အမှုအရာများကို လုပ်ဆောင်သင့်သည့် နည်းလမ်းဖြစ်ကြောင်းနှင့် ထိုသို့မလုပ်ပါက ကောင်းမြတ်သော အမျိုးသမီးတစ်ဦး မဟုတ်သကဲ့သို့ အသိစိတ်နှင့် ကိုယ်ကျင့်တရား၏ စံနှုန်းများကိုလည်း ချိုးဖောက်မိပြီဖြစ်ကြောင်း တွေးထင်ကြသည်။ ဤကိုယ်ကျင့်တရား စံနှုန်းများကို ချိုးဖောက်ခြင်းက လူတချို့၏ အသိစိတ်အပေါ် လေးလံစွာ ဖိစီးလိမ့်မည်။ ၎င်းတို့၏ လင်ယောက်ျားနှင့် သားသမီးများကို စိတ်ပျက်စေမိပြီဖြစ်ကြောင်းနှင့် ၎င်းတို့က ကောင်းမြတ်သည့် အမျိုးသမီးများ မဟုတ်ကြောင်း ခံစားကြရလိမ့်မည်။ သို့ရာတွင် ဘုရားသခင်ကို ယုံကြည်သည့်နောက်၊ သူ၏ နှုတ်ကပတ်တော်များစွာကို ဖတ်ရှုပြီးသည့်နောက်၊ သမ္မာတရားတချို့ကို နားလည်ကာ အချို့သော ကိစ္စရပ်များကို ရိပ်စားမိပြီးသည့်နောက်တွင် သင်က ‘ငါသည် ဖန်ဆင်းခံတစ်ဦးဖြစ်၍ ငါ့တာဝန်ကို ဖန်ဆင်းခံတစ်ဦးအဖြစ် ထမ်းဆောင်သင့်ပြီး ဘုရားသခင်အတွက် ငါ့ကိုယ်ငါ အသုံးခံသင့်သည်’ ဟု တွေးလိမ့်မည်။ ဤအချိန်တွင် ဇနီးကောင်းနှင့် ချစ်ခင်တတ်သော မိခင်ဖြစ်ရေးနှင့် ဖန်ဆင်းခံတစ်ဦးအဖြစ် သင်၏ တာဝန်ကို ထမ်းဆောင်ရေးတို့ကြား ဆန့်ကျင်ကွဲလွဲမှုတစ်ခု ရှိသလော။ သင့်အနေဖြင့် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦးဖြစ်လိုလျှင် သင်၏ တာဝန်ကို အချိန်ပြည့် သင်မထမ်းဆောင်နိုင်ပေ။ သို့သော် သင်၏ တာဝန်ကို အချိန်ပြည့် ထမ်းဆောင်လိုပါက သင်သည် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦး မဖြစ်နိုင်ပေ။ ဤအခါ သင်မည်သည့်အရာ လုပ်မည်နည်း။ သင်၏ တာဝန်ကို ကောင်းစွာ ထမ်းဆောင်ပြီး အသင်းတော်အလုပ်အတွက် တာဝန်ယူရန်၊ ဘုရားသခင်ကို သစ္စာစောင့်သိရန် သင်ရွေးချယ်ပါက သင့်အနေဖြင့် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦးဖြစ်ရေးကို စွန့်ရမည်။ ဤအခါ သင်မည်သည့်အရာ စဉ်းစားမည်နည်း။ သင့်စိတ်ထဲတွင် မည်သည့်သဘောကွဲလွဲခြင်းမျိုး ဖြစ်ပေါ်မည်နည်း။ သင်၏ သားသမီးများကို၊ သင်၏ လင်ယောက်ျားကို သင်စိတ်ပျက်စေမိပြီဟု ခံစားမည်လော။ အပြစ်ရှိပြီး မသက်မသာဖြစ်သည့် ဤခံစားချက်သည် မည်သည့်နေရာမှ လာသနည်း။ ဖန်ဆင်းခံတစ်ဦး၏ တာဝန်ကို သင်မဖြည့်ဆည်းသည့်အခါ၌မူ ဘုရားသခင်ကို သင်စိတ်ပျက်စေမိပြီဟု ခံစားရသလော။ သင်သည် အပြစ်ရှိသည့်စိတ် သို့မဟုတ် ကိုယ့်ကိုယ်ကိုယ် အပြစ်တင်သည့်စိတ် မရှိပေ။ အဘယ်ကြောင့်ဆိုသော် သင်၏ နှလုံးနှင့် စိတ်တွင် သမ္မာတရား အရိပ်အယောင် အနည်းငယ်မျှပင် မရှိသောကြောင့် ဖြစ်သည်။ ထို့ကြောင့် မည်သည့်အရာကို သင်နားလည်သနည်း။ ရိုးရာယဉ်ကျေးမှုနှင့် ဇနီးကောင်းတစ်ဦး၊ ချစ်ခင်တတ်သော မိခင်တစ်ဦးဖြစ်ရေးတို့ ဖြစ်သည်။ ထိုသို့ဖြင့် ‘ကျွန်ုပ်သည် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦး မဟုတ်လျှင် ကောင်းမြတ်သော သို့မဟုတ် ရည်မွန်သော အမျိုးသမီးတစ်ဦး မဟုတ်ပါ’ ဟူသည့် အယူအဆက သင်၏ စိတ်တွင် ထွက်ပေါ်လာလိမ့်မည်။ ထိုအချိန်မှစ၍ သင်သည် ဤအယူအဆ၏ ချည်နှောင်ခြင်းနှင့် ချုပ်ချယ်ခြင်းကို ခံရလိမ့်မည်ဖြစ်ပြီး ဘုရားသခင်ကို သင်ယုံကြည်ကာ သင်၏ တာဝန်ကို ထမ်းဆောင်သည့်နောက်တွင်ပင် ဤအယူအဆမျိုးများ၏ ထိုသို့ ချည်နှောင်ချုပ်ချယ်ခြင်းတို့ကို ဆက်လက်ခံနေရလိမ့်မည် ဖြစ်သည်။ သင်၏ တာဝန်ကို ထမ်းဆောင်ရေးနှင့် ဇနီးကောင်းတစ်ဦး၊ ချစ်ခင်တတ်သော မိခင်တစ်ဦးဖြစ်ရေးတို့ကြား ဆန့်ကျင်ကွဲလွဲမှုတစ်ခု ရှိသည့်အခါ သင့်အနေဖြင့် ဘုရားသခင်အတွက် သစ္စာစောင့်သိမှု အနည်းငယ် ပိုင်ဆိုင်ကောင်းပိုင်ဆိုင်မည်ဖြစ်လျက် သင်၏ တာဝန်ကို ထမ်းဆောင်ရန် အင်တင်တင်ဖြင့် ရွေးချယ်နေနိုင်လင့်ကစား သင်၏ စိတ်နှလုံး၌မူ မသက်မသာဖြစ်ကာ မိမိကိုယ်ကို အပြစ်တင်သည့် ခံစားချက်တစ်ခုကား ရှိနေလိမ့်ဦးမည် ဖြစ်သည်။ ထို့ကြောင့် သင်၏ တာဝန်ကို ထမ်းဆောင်နေစဉ် သင့်ထံတွင် အချိန်ပိုတချို့ရှိသည့်အခါ သင့်အနေဖြင့် သင်၏ သားသမီးများနှင့် လင်ယောက်ျားကို ပို၍ အတိုးချ ပြုစုပေးရန် အလိုရှိလျက် ၎င်းတို့ကို စောင့်ရှောက်ပေးဖို့ အခွင့်အရေးများ ရှာဖွေလိမ့်မည်ဖြစ်ပြီး သင့်ထံတွင် စိတ်ငြိမ်သက်ခြင်း ရှိသရွေ့ သင့်အနေဖြင့် သာ၍ ဆင်းရဲဒုက္ခခံစားရမည်ဆိုလျှင်ပင် အဆင်ပြေသည်ဟု တွေးလိမ့်မည်ဖြစ်သည်။ ဤအရာကို ဇနီးကောင်းတစ်ဦး၊ ချစ်ခင်တတ်သော မိခင်တစ်ဦး ဖြစ်ရေးနှင့်ပတ်သက်သည့် ရိုးရာယဉ်ကျေးမှု၏ စိတ်ကူးများနှင့် သဘောတရားများ၏ လွှမ်းမိုးမှုက ဖြစ်ပေါ်စေသည် မဟုတ်လော။ သင်သည် သင်၏ တာဝန်ကို ကောင်းစွာ ဖြည့်ဆည်းရန် လိုလားသော်လည်း ဇနီးကောင်းနှင့် ချစ်ခင်တတ်သော မိခင်ဖြစ်ရန်လည်း အလိုရှိလျက် ယခုတွင် လှေနံနှစ်ဖက်နင်းနေမိပေသည်။ သို့ရာတွင် ဘုရားသခင်၏ ရှေ့မှောက်၌ ငါတို့သည် တာဝန်နှင့် ဝတ္တရားတစ်ခု၊ ဘဝပေးတာဝန်တစ်ခုသာ ရှိ၏။ ဖန်ဆင်းခံတစ်ဦး၏ တာဝန်ကို သင့်တင့်လျောက်ပတ်စွာ ဖြည့်ဆည်းရန် ဖြစ်သည်။ ဤတာဝန်ကို ကောင်းမွန်စွာ သင်ဖြည့်ဆည်းပြီးပြီလော။ အဘယ်ကြောင့် တစ်ဖန် သင်လမ်းလွဲသွားပြန်သနည်း။ သင်၏ စိတ်နှလုံးတွင် ကိုယ့်ကိုယ်ကိုယ် အပြစ်တင်စိတ် သို့မဟုတ် ကိုယ့်ကိုယ်ကိုယ် ဝေဖန်မောင်းမဲစိတ်တို့ အမှန်တကယ် မရှိလေသလော။ သင်၏ စိတ်နှလုံးတွင် သမ္မာတရားက အခြေခံအုတ်မြစ်ချထားခြင်း မရှိသေးသကဲ့သို့ ထိုစိတ်နှလုံးကို အုပ်စိုးခြင်းလည်း မရှိသေးသောကြောင့် သင်၏ တာဝန်ကို ထမ်း‌ဆောင်နေချိန်တွင် သင်သည် လမ်းလွဲသွားနိုင်သည်။ ယခုတွင် သင်သည် သင်၏ တာဝန်ကို ထမ်းဆောင်နေနိုင်သော်လည်း တကယ်တမ်း၌မူ သမ္မာတရားနှင့် ဘုရားသခင်၏ သတ်မှတ်ချက်များနှင့်ဆိုင်သည့် စံနှုန်းများကို အလွန်စံမမီဖြစ်နေဆဲ ဖြစ်သည်။...ဘုရားသခင်ကို ကျွန်ုပ်တို့ ယုံကြည်နိုင်သည်မှာ သူက ကျွန်ုပ်တို့ကို ပေးထားသည့် အခွင့်အရေးတစ်ခု ဖြစ်သည်။ ယင်းကို သူက စီမံထားပြီး၊ သူ၏ ကျေးဇူးတော် ဖြစ်သည်။ ထို့ကြောင့် အခြားတစ်ဦးတစ်ယောက်ထံ သင်၏ ဝတ္တရား သို့မဟုတ် တာဝန်ကို ဖြည့်ဆည်းရန် သင့်အတွက် မလိုအပ်ပေ။ သင်သည် ဖန်ဆင်းခံတစ်ဦးအဖြစ် သင်၏ တာဝန်ကို ဘုရားသခင်ထံတွင်သာ ဖြည့်ဆည်းသင့်သည်။ ဤသည်မှာ အခြားမည်သည့်အရာမဆိုထက် လူတို့လုပ်ဆောင်ရမည့်အရာ၊ မိမိဘဝ၏ အဓိက အရေးကိစ္စအဖြစ် လုပ်ဆောင်သင့်သည့် အဓိကအရာ ဖြစ်သည်။ သင်သည် သင်၏ တာဝန်ကို ကောင်းစွာ မဖြည့်ဆည်းပါက၊ သင်သည် အရည်အချင်းပြည့်မီသည့် အဖန်ဆင်းခံ သတ္တဝါတစ်ဦး မဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ကိုယ်ပိုင် မှားယွင်းသောအမြင်များကို သိကျွမ်းခြင်းဖြင့်သာ အမှန်တကယ် ပြောင်းလဲနိုင်သည်) ဘုရားနှုတ်ကပတ်တော်ရဲ့ ဖော်ထုတ်ချက်ကနေ ရိုးရာယဉ်ကျေးမှုရဲ့ ဘောင်ခတ်မှုကို ကျွန်မ ကျပ်ကျပ်တည်းတည်း ခံထားရမှန်း ကျွန်မ မြင်လိုက်ရတယ်။ အမေကောင်းတစ်ယောက်ဆိုတာ သားသမီးတွေအတွက် အသက်ရှင်ရမယ်၊ သူတို့ တစ်နေ့ သုံးနပ် မှန်မှန်စားရဖို့ သေချာလုပ်ပေးရမယ်၊ အိမ်မှုကိစ္စတွေအပြင် သူတို့ဘဝရဲ့ ကိစ္စအဝဝကိုပါ စောင့်ရှောက်ပေးရမယ်လို့ ကျွန်မ ယုံကြည်ခဲ့တာလေ။ ဒီလိုလုပ်မှသာ ဇနီးကောင်း၊ မိခင်မေတ္တာရှင်တစ်ယောက် ဖြစ်နိုင်မယ်ပေါ့။ ဒါတွေကို မလုပ်နိုင်ရင်တော့ အမျိုးသမီးကောင်း တစ်ယောက် မဟုတ်ဘူး၊ အသိစိတ်နဲ့ ကိုယ်ကျင့်တရား စံနှုန်းတွေကို ချိုးဖောက်မိတာပဲပေါ့။ ဒီနှစ်တွေတစ်လျှောက် ဇနီးကောင်း၊ မိခင်မေတ္တာရှင်တစ်ယောက် ဖြစ်ဖို့ဆိုတာကိုပဲ အမျိုးသမီးကောင်း တစ်ယောက်ဖြစ်ခြင်းရဲ့ စံနှုန်းအနေနဲ့ ကျွန်မ အမြဲ မှတ်ယူခဲ့တယ်။ ကလေးတွေအတွက် ဘယ်လောက်ပဲ ဒုက္ခခံရပါစေ၊ အဲဒါဟာ လုံးဝ သဘာဝကျပြီး ကျိုးကြောင်းခိုင်လုံမျှတတယ်လို့ ယုံကြည်ခဲ့ပြီး ကလေးတွေအတွက် ကျွန်မဘဝတစ်လျှောက်လုံး ကျွန်ခံဖို့ကို လုံးဝ ဆန္ဒရှိခဲ့တာပါ။ ဒီလို လုပ်မှပဲ အမေတစ်ယောက်ရဲ့ တာဝန်တွေကို ကောင်းကောင်း ဖြည့်ဆည်းနိုင်မယ်လို့ ထင်ခဲ့တယ်။ အထူးသဖြင့် ကွန်မြူနစ်ပါတီက ကျွန်မကို ဖမ်းဆီးပြီးတဲ့နောက်မှာ ကလေးနှစ်ယောက်က ကျွန်မအတွက် ငွေတွေ အများကြီး ကုန်ကျခဲ့တယ်၊ သူတို့အလုပ်တွေလည်း နှောင့်နှေးခဲ့ရပြီး ကြောက်လည်းကြောက် လန့်လည်းလန့်ခဲ့ကြရတယ်လေ။ ကလေးတွေအပေါ် ကျွန်မ ပိုပြီးတော့တောင် အကြွေးတင်သလို ခံစားမိတယ်။ သူတို့ကို သေချာ မစောင့်ရှောက်နိုင်ခဲ့တဲ့အပြင် ကျွန်မအတွက်နဲ့ သူတို့ကို အရမ်းဒုက္ခရောက်စေခဲ့တယ်လို့ ထင်မိတဲ့အတွက် သူတို့အပေါ် တာဝန်မကျေခဲ့တာတွေကို အစားထိုးပေးဖို့အတွက် သူတို့အတွက် အလုပ်တွေ ပိုလုပ်ပေးချင်ပြီး သူတို့ကလေးတွေကို ကူထိန်းပေးချင်ခဲ့တယ်။ ကျွန်မ အဖမ်းခံရတာကြောင့် သမီးက စုဝေးပွဲ မတက်နိုင်တော့တာ၊ တာဝန်တွေ မထမ်းဆောင်နိုင်တော့တာ၊ သား အလုပ်ပြုတ်သွားတာ၊ ပြီးတော့ ချွေးမကလည်း သူ့ကို တားဆီးနှောင့်ယှက်တာတွေကြောင့် သားက ဘုရားသခင်ကို ယုံကြည်ဖို့ စိတ်မပါတော့ဘူးဆိုတာတွေကို ကြားရတဲ့အခါ သူတို့ကို ဘုရားနှုတ်ကပတ်တော်တွေ ပိုပြီး မဖတ်ပြခဲ့မိလို့ ကျွန်မရဲ့ တာဝန်တွေ ပျက်ကွက်ခဲ့ပြီလို့ ယုံကြည်ခဲ့တယ်။ ဒါကြောင့်ပဲ ကိုယ့်ကိုယ်ကိုယ် အပြစ်တင်ရင်း အသက်ရှင်နေခဲ့ပြီး တာဝန်ထမ်းဆောင်ဖို့ စိတ်မပါတော့တာပါ။ ကျွန်မ ရေလောင်းပေးဖို့ တာဝန်ယူထားတဲ့ လူသစ်တွေက အပျက်သဘောဆောင်ပြီး အားနည်းနေတာကြောင့် စုဝေးပွဲတွေကို ပုံမှန် မတက်နိုင်ကြဘူး၊ ဒါပေမဲ့ သူတို့ရဲ့ ပြဿနာတွေကို ဖြေရှင်းပေးဖို့ သင့်တော်တဲ့ ဘုရားနှုတ်ကပတ်တော်တွေကို ကျွန်မ အမြန်မရှာပေးခဲ့ဘူး။ အဲဒီအစား ကျွန်မခေါင်းထဲမှာ အိမ်ပြန်ပြီး ကလေးတွေကို ဘယ်လိုစောင့်ရှောက်ရမလဲ ဆိုတာတွေချည်း ပြည့်နှက်နေတာလေ။ လုံခြုံရေးအန္တရာယ်တွေ ရှိနေလို့ အိမ်ကို ပြန်လို့မရတဲ့အတွက် ကျွန်မက ကလေးတွေအပေါ် အကြွေးတင်နေသလို အမြဲ ခံစားနေရပြီး ကျွန်မရဲ့ စိတ်နှလုံးထဲမှာလည်း နာကျင်မှုတွေ၊ ညှဉ်းပန်းမှုတွေနဲ့ ပြည့်နေခဲ့တယ်။ သမ္မာတရားကို ရရှိဖို့၊ ကိုယ့်တာဝန်ကို ထမ်းဆောင်ဖို့နဲ့ ကယ်တင်ခံရဖို့တွေထက် ဇနီးကောင်း၊ မိခင်မေတ္တာရှင်တစ်ယောက် ဖြစ်ဖို့က ပိုအရေးကြီးတယ်လို့ ကျွန်မ မှတ်ယူထားခဲ့တာလေ။ ဒီနှစ်တွေတစ်လျှောက် တာဝန်ထမ်းဆောင်ဖို့အတွက် မိသားစုနဲ့ အလုပ်ကို စွန့်လွှတ်ခဲ့ပေမဲ့ ကျွန်မရဲ့ အတွေးတွေ၊ အမြင်တွေကတော့ နည်းနည်းလေးမှ မပြောင်းလဲခဲ့ပါဘူး။ ဘုရားသခင်ရှေ့မှာ ဖန်ဆင်းခံတစ်ယောက်ရဲ့ တာဝန်ကို ကောင်းကောင်း ဘယ်လို ဖြည့်ဆည်းရမလဲဆိုတာကို ကျွန်မ မတွေးခဲ့ဘဲ ဇနီးကောင်း၊ မိခင်မေတ္တာရှင်တစ်ယောက် ဖြစ်ဖို့ကိုပဲ လိုက်စားနေခဲ့တာလေ။ ကျွန်မရဲ့ တာဝန်နဲ့ ကယ်တင်ခံရဖို့ အခွင့်အရေးကို ကျွန်မ ဖျက်ဆီးပစ်လုနီးပါး ဖြစ်ခဲ့တယ်။ ကျွန်မ တကယ်ကို မျက်စိကန်းပြီး မိုက်မဲခဲ့တာပဲ။ ပြန်တွေးကြည့်ရင် ဘုရားသခင်ကို ယုံကြည်တဲ့အကြောင်း ကလေးတွေကို ကျွန်မ ခဏခဏ ပြောပြခဲ့ပြီး သူတို့ကို ဘုရားသခင်ရှေ့ ရောက်လာအောင် ခေါ်ဆောင်ပေးခဲ့တာဆိုတော့ ကျွန်မရဲ့ တာဝန်တွေကို ကောင်းကောင်း ဖြည့်ဆည်းပြီးပြီမို့ သူတို့အပေါ် ဘာအကြွေးမှ မရှိတော့ပါဘူး။ ကလေးတွေ ခံစားရတဲ့ ဆင်းရဲဒုက္ခတွေက တကယ်တော့ ကွန်မြူနစ်ပါတီကြောင့် ဖြစ်ရတာပါ။ ဘုရားသခင်ကို ယုံကြည်တဲ့သူတွေကို ကွန်မြူနစ်ပါတီကသာ ဖိနှိပ်၊ ဖမ်းဆီးတာတွေ မလုပ်ခဲ့ဘူးဆိုရင် ကျွန်မလည်း အိမ်ပြန်ပြီး သူတို့ကို စောင့်ရှောက်နိုင်မှာပေါ့။ ကျွန်မနဲ့ ကလေးတွေကို ဆင်းရဲဒုက္ခတွေ ယူဆောင်လာတဲ့ ကွန်မြူနစ်ပါတီကိုသာ ကျွန်မ မုန်းတီးသင့်တာပါ။ ဒါပေမဲ့ အဲဒီအစား ကျွန်မက ကိုယ့်ကိုယ်ကိုယ်ပဲ အကုန်လုံး အပြစ်တင်ခဲ့ပြီး အမေတစ်ယောက်အနေနဲ့ ကောင်းကောင်း မစောင့်ရှောက်ခဲ့လို့ ကလေးတွေ အခုလို ဒုက္ခရောက်ရတာလို့ပဲ တဇွတ်ထိုး တွေးနေခဲ့တယ်။ ကျွန်မ အရမ်းကို မိုက်မဲပြီး အမှုအရာတွေကို ထိုးထွင်းမသိမြင်နိုင်ခဲ့ဘူး။ ဒါကို နားလည်သွားတော့ ကျွန်မရဲ့ အခြေအနေက နည်းနည်း ပြောင်းလဲသွားတယ်။ ကိုယ့်တာဝန်မှာ စိတ်နှလုံး အပြည့်အဝ မြှုပ်နှံနိုင်လာပြီး အပျက်သဘောဆောင်၊ အားနည်းနေတဲ့ လူသစ်တွေလည်း စုဝေးပွဲတွေကို ပုံမှန် ပြန်တက်နိုင်လာတယ်။

၂၀၂၃ ခုနှစ်မှာတော့ ယုဒတစ်ယောက်ရဲ့ သစ္စာဖောက်မှုကြောင့် ရဲတွေက ကျွန်မကို လိုက်ဖမ်းဖို့ ဆက်တိုက် ကြိုးစားခဲ့တယ်။ ၂၀၂၄ ခုနှစ်၊ ဇန်နဝါရီလမှာ သမီးဆီကို ရဲတွေက ဖုန်းဆက်ပြီး ရဲစခန်းကို လာခဲ့ဖို့ ခေါ်တယ်။ ကျွန်မ ထပ်အဖမ်းခံရပြီလို့ ထင်ပြီး သမီးက ရဲစခန်းကို ထိတ်ထိတ်ပျာပျာနဲ့ ပြေးသွားခဲ့တာပေါ့။ မထင်မှတ်ဘဲ ရဲတွေက သမီးကို ဘုရားသခင်ကို ငြင်းပယ်ပြီး သစ္စာဖောက်ဖို့ “ကတိခံဝန်ချက်သုံးမျိုး” ကို လက်မှတ်ထိုးခိုင်းခဲ့တဲ့အပြင် ခြိမ်းခြောက်၊ အကျပ်ကိုင်တာတွေပါ လုပ်ခဲ့တယ်။ သမီးက စာတန်ရဲ့ အကြံအစည်ကို ထိုးထွင်းမသိမြင်နိုင်ဘဲ “ကတိခံဝန်ချက်သုံးမျိုး” ကို လက်မှတ်ထိုးလိုက်တယ်။ ဒီသတင်းကို ကြားတော့ ကျွန်မ ရင်ထဲမှာ အရမ်းကို ဝမ်းနည်းသွားတယ်။ ကိုယ့်ဘာသာကိုယ် တွေးမိတယ်၊ “ငါ့သမီးက လိမ္မာပြီး စဉ်းစားတတ်တယ်၊ ငါ ဘုရားသခင်ကို ယုံကြည်တာကိုလည်း ဘယ်တုန်းကမှ မတားဆီးခဲ့ဘူး။ ရဲတွေက ငါ့ကို ဖမ်းသွားတုန်းကလည်း အဖမ်းခံရမယ့် အန္တရာယ်ကြောင့် သူ စုဝေးပွဲ မတက်နိုင်၊ တာဝန်မထမ်းဆောင်နိုင် ဖြစ်ခဲ့ရတယ်။ နောက်ပိုင်းကျတော့လည်း သူ့ယောကျ်ားနဲ့ ယောက္ခထီးရဲ့ ဘောင်ခတ်တာကို ခံခဲ့ရတယ်၊ အဲဒီတော့ ဒီနှစ်တွေအတွင်း သူ သမ္မာတရားကို သေချာ မလိုက်စားဖြစ်ခဲ့ဘဲ ပိုက်ဆံရှာဖို့ကိုပဲလိုက်စားပြီး အသက်ရှင်နေခဲ့ရတယ်။ အကျိုးဆက်အနေနဲ့ ဘုရားနှုတ်ကပတ်တော်တွေကိုလည်း သေချာ မစားသောက်ဖြစ်တော့သလို တာဝန်လည်း မထမ်းဆောင်ဖြစ်ခဲ့ဘူးလေ။ မယုံကြည်သူ ဖြစ်သွားလို့ အသင်းတော်က သူ့ကို ရှင်းလင်းပစ်ပြီးသွားပြီ။ အခု သူက ‘ကတိခံဝန်ချက်သုံးမျိုး’ ကို လက်မှတ်ထိုးလိုက်ပြီဆိုတော့ ကယ်တင်ခံရဖို့ အခွင့်အရေးကို လုံးဝ ဆုံးရှုံးသွားပြီဆိုတဲ့ သဘောပဲ” ပေါ့။ ဒီလို တွေးမိတော့ ကျွန်မ မျက်ရည်မဆည်နိုင်ဖြစ်ခဲ့ရတယ်။ ကျွန်မသာ ကလေးတွေကို ပုံမှန် သွားကြည့်နိုင်ပြီး သူတို့နဲ့အတူ ဘုရားနှုတ်ကပတ်တော်တွေကို ခဏခဏ မိတ်သဟာယဖွဲ့ပေးနိုင်ခဲ့မယ်ဆိုရင် သမီးလည်း သမ္မာတရားတွေကို ပိုနားလည်လာနိုင်ပြီး “ကတိခံဝန်ချက်သုံးမျိုး” ကို လက်မှတ်ထိုးဖြစ်ချင်မှ ထိုးဖြစ်မှာလေ။ တွေးလေလေ၊ ကိုယ့်ကိုယ်ကိုယ် အပြစ်တင်မိလေလေပါပဲ။ အဲဒီရက်တွေမှာ ကျွန်မ ဘာမှမလုပ်ချင်သလို တာဝန်ထမ်းဆောင်ဖို့လည်း စိတ်မပါတော့ဘူး။ ကျွန်မရဲ့ အခြေအနေ ဆိုးရွားနေပြီဆိုတာကို သဘောပေါက်မိလို့ ဘုရားသခင်ရှေ့ကိုလာပြီး ကိုယ်တော်ရဲ့ ရည်ရွယ်ချက်ကို နားလည်အောင် ဦးဆောင်ပေးဖို့ ဆုတောင်းခဲ့တယ်။

ဆုတောင်းပြီးတဲ့နောက် ဘုရားနှုတ်ကပတ်တော်တွေကို ကျွန်မ ဖတ်လိုက်ရတယ်။ “မည်သူဖြစ်စေ လူတစ်မျိုးမျိုးဖြစ်လျှင် လမ်းကြောင်းတစ်ခုခုကို လျှောက်လိမ့်မည် ဖြစ်သည်။ ဤသည်မှာ သေချာသည် မဟုတ်လော။ (သေချာပါသည်။) လူတစ်ဦး လျှောက်သည့် လမ်းကြောင်းက ၎င်းဖြစ်သည့်အရာကို အဆုံးအဖြတ်ပေးသည်။ ၎င်းတို့ လျှောက်သည့် လမ်းကြောင်းနှင့် ဖြစ်လာသည့် လူအမျိုးအစားတို့သည် ၎င်းတို့နှင့် သက်ဆိုင်သည်။ ဤသည်တို့မှာ ကြိုတင်စီမံထားသည့်အရာ၊ မွေးရာပါဖြစ်ပြီး လူတစ်ဦး၏ သဘာဝနှင့် ပတ်သက်ပေသည်။ သို့ဆိုလျှင် မိဘ၏ လေ့ကျင့်သင်ကြားပေးခြင်း၏ အသုံးဝင်မှုမှာ အဘယ်နည်း။ ထိုအရာက လူတစ်ဦး၏ သဘာဝကို စိုးမိုးနိုင်သလော။ (မစိုးမိုးနိုင်ပါ။) မိဘ၏ လေ့ကျင့်သင်ကြားပေးခြင်းက လူသား၏ သဘာဝကို မစိုးမိုးနိုင်သကဲ့သို့ လူတစ်ဦးက မည်သည့်လမ်းကြောင်း လျှောက်သည်ဆိုသည့် ပြဿနာကို မဖြေရှင်းပေးနိုင်ပေ။ မိဘများက ပေးနိုင်သည့် တစ်ခုတည်းသော လေ့ကျင့်သင်ကြားပေးခြင်းမှာ အဘယ်နည်း။ ၎င်းတို့ သားသမီးများ၏ နေ့စဉ်ဘဝရှိ ရိုးရှင်းသော အပြုအမူအချို့၊ အတန်အတင့် အပေါ်ယံဆန်သော အတွေးများနှင့် ကိုယ်ပိုင်ကျင့်ကြံပြုမူခြင်း စည်းအချို့ဖြစ်သည်။ ဤသည်တို့မှာ မိဘများနှင့် တစ်စုံတစ်ရာ ပတ်သက်မှုရှိသည့် အရာများ ဖြစ်သည်။ ၎င်းတို့၏ သားသမီးများက လူလားမြောက်သောအရွယ် မရောက်မီတွင် မိမိတို့၏ သားသမီးများ မှန်ကန်သည့် လမ်းကြောင်းကို လိုက်လျှောက်ရန်၊ စာကြိုးစားကာ ၎င်းတို့ အရွယ်ရောက်ပြီးနောက်တွင် အားလုံး၏ အထက်တွင်ရှိနိုင်ဖို့ ကြိုးပမ်းရန်၊ မကောင်းသည့်အရာများ မလုပ်ဆောင်ရန် သို့မဟုတ် မကောင်းသည့် လူများ ဖြစ်မလာရန် မိဘများက လေ့ကျင့်သင်ကြားပေးခြင်းဖြစ်သည့် ၎င်းတို့၏ သတ်မှတ်ထားသော တာဝန်ကို ဖြည့်ဆည်းသင့်ပေသည်။ မိဘများသည် ၎င်းတို့ သားသမီးများ၏ အပြုအမူကိုလည်း စည်းကမ်းဖြင့် ထိန်းပေးသင့်သည်၊ ၎င်းတို့အား ယဉ်ကျေးကာ ၎င်းတို့၏ လူကြီးသူမများကို တွေ့သည့်အခါတိုင်းတွင် နှုတ်ခွန်းဆက်ရန် သွန်သင်ပေးသင့်ပြီး အပြုအမူနှင့် ဆက်စပ်သည့် အခြားသောအရာများကို သွန်သင်ပေးသင့်သည်။ ဤသည်မှာ မိဘများ ဖြည့်ဆည်းသင့်သည့် တာဝန်ဖြစ်သည်။ ၎င်းတို့ကလေး၏ ဘဝကို စောင့်ရှောက်ခြင်းနှင့် ၎င်းတို့ကို ကိုယ်ပိုင်ကျင့်ကြံပြုမူခြင်း အခြေခံစည်းအချို့ဖြင့် လေ့ကျင့်သင်ကြားပေးခြင်းသည် မိဘများ၏ လွှမ်းမိုးခြင်းပင် ဖြစ်သည်။ ၎င်းတို့ကလေး၏ ပင်ကိုစရိုက်အတွက်မူ မိဘများက ဤအရာကို မသွန်သင်နိုင်ပေ။ မိဘအချို့သည် အေးအေးလူလူရှိကြပြီး အရာရာကို အေးအေးဆေးဆေး အရှိန်ဖြင့် လုပ်ဆောင်ကြပြီး ၎င်းတို့၏ သားသမီးများမှာမူ အလွန် စိတ်မရှည်ဖြစ်ကြပြီး တိုတောင်းသည့် အချိန်တစ်ခဏအတွက်ပင် ငြိမ်ငြိမ် မနေနိုင်ကြပေ။ ၎င်းတို့ ၁၄ သို့မဟုတ် ၁၅ နှစ်အရွယ်ရောက်သည့်အခါ စားဝတ်နေရေးအတွက် ကိုယ့်ခြေထောက်ပေါ်ကိုယ် ရပ်တည်ကြပြီး အရာရာတွင် ၎င်းတို့ကိုယ်ပိုင် ဆုံးဖြတ်ချက်များချကြသည်။ ၎င်းတို့၏ မိဘများကို ၎င်းတို့ မလိုအပ်ကြသကဲ့သို့ အလွန် အမှီအခိုကင်းကြလေသည်။ ဤအရာကို ၎င်းတို့၏ မိဘများက သွန်သင်ထားခြင်း ဖြစ်သလော။ မဟုတ်ပေ။ ထို့ကြောင့် လူတစ်ဦး၏ ပင်ကိုစရိုက်၊ စိတ်သဘောထားနှင့် ၎င်းတို့၏ အနှစ်သာရအပြင် အနာဂတ်တွင် ၎င်းတို့ ရွေးချယ်သည့် လမ်းကြောင်းတို့သည် ၎င်းတို့၏ မိဘများနှင့် ပတ်သက်မှု ဘာဆိုဘာမျှ မရှိပေ။...ဘဝတွင် လူတစ်ဦးလျှောက်သည့် လမ်းကြောင်းကို ၎င်းတို့၏ မိဘများက ဆုံးဖြတ်ခြင်းမဟုတ်ဘဲ ဘုရားသခင်က ကြိုတင်စီမံထားခြင်း ဖြစ်သည်။ ‘လူ၏ ကံကြမ္မာကို ကောင်းကင်ဘုံက ဆုံးဖြတ်သည်’ ဟု ပြောထားပြီး ဤဆိုရိုးကို လူသားအတွေ့အကြုံမှ ကောက်ချက်ချထားသည်။ လူတစ်ဦးက လူလားမြောက်သည့်အရွယ်သို့ မရောက်မီတွင် ၎င်းက မည်သည့်လမ်းကြောင်း လျှောက်မည်ကို သင် မပြောနိုင်ပေ။ ၎င်းတို့အနေဖြင့် အရွယ်ရောက်သူဖြစ်လာပြီး အတွေးအခေါ်များရှိကာ ပြဿနာများအပေါ် ပြန်လည်သုံးသပ်နိုင်သည်နှင့် တစ်ပြိုင်နက် အပြင်ဘက် ပိုမိုကျယ်ပြန့်သည့် လူ့အသိုင်းအဝိုင်းတွင် မည်သည့်အရာ လုပ်ဆောင်ရမည်ကို ၎င်းတို့ ရွေးချယ်ကြလိမ့်မည်ဖြစ်သည်။ လူအချို့က အဆင့်မြင့်အရာရှိများဖြစ်ချင်သည်ဟု ပြောကြသည်၊ အခြားသူတို့က ရှေ့နေများဖြစ်ချင်သည်ဟု ပြောသည့်တိုင်အောင် အခြားသူတို့က စာရေးဆရာများ ဖြစ်ချင်သည်ဟု ပြောကြသည်။ လူတိုင်းတွင် မိမိတို့ကိုယ်ပိုင် ရွေးချယ်မှုများနှင့် မိမိတို့ကိုယ်ပိုင် စိတ်ကူးများရှိကြသည်။ မည်သူကမျှ ‘ကျွန်ုပ်ကို လေ့ကျင့်သင်ကြားပေးရန် ကျွန်ုပ်၏ မိဘများကိုသာစောင့်မည်။ ကျွန်ုပ်၏ မိဘများက ကျွန်ုပ် ဖြစ်လာစေရန် လေ့ကျင့်သင်ကြားပေးသည့် မည်သည့်အရာမဆို ဖြစ်လာအောင်လုပ်မည်’ဟု မပြောပေ။ မည်သူကမျှ ဤမျှလောက်မမိုက်မဲပေ။ လူလားမြောက်သည့်အရွယ်သို့ ရောက်ပြီးနောက်တွင် လူတို့၏ စိတ်ကူးများက စတင် နိုးကြွလာပြီး တဖြည်းဖြည်း ရင့်ကျက်ကာ ထိုသို့ဖြင့် ၎င်းတို့ရှေ့ရှိ လမ်းကြောင်းနှင့် ရည်မှန်းချက်ပန်းတိုင်တို့မှာ တိုး၍ ရှင်းလင်းလာလေသည်။ ဤအချိန်တွင် ၎င်းတို့ မည်သည့်လူစားမျိုး ဖြစ်သည်ဆိုသည်နှင့် မည်သည့် အဖွဲ့နှင့်ဆိုင်သည်ဆိုသည်တို့မှာ နည်းနည်းချင်း သိသာထင်ရှားပြီး ထင်သာမြင်သာဖြစ်လာလေသည်။ ဤအချိန်မှစ၍ ၎င်းတို့၏ စိတ်သဘောထားအပြင် ၎င်းတို့ လိုက်စားသည့်လမ်းကြောင်း၊ ဘဝတွင် ၎င်းတို့၏ ဦးတည်ချက်နှင့် ၎င်းတို့ သက်ဆိုင်သည့် အဖွဲ့ကဲ့သို့ပင် လူတစ်ဦးစီ၏ ပင်ကိုစရိုက်သည် တဖြည်းဖြည်း သိသာထင်ရှားစွာ သတ်မှတ်ခြင်းခံလာရသည်။ ဤအရာအားလုံးသည် မည်သည့်အရာအပေါ် အခြေခံသနည်း။ နောက်ဆုံးတွင် ဤသည်မှာ ဘုရားသခင် ကြိုတင်စီမံထားပြီးဖြစ်သည့်အရာ ဖြစ်သည်။ မိမိ၏ မိဘများနှင့် မည်သည့်ပတ်သက်မှုမျှ မရှိပေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၁)) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာတော့ ကလေးတွေ ဘယ်လမ်းကြောင်းကို ရွေးချယ်မလဲဆိုတာ မိဘတွေက ဆုံးဖြတ်၊ပြောင်းလဲမပေးနိုင်ဘူးဆိုတာကို ကျွန်မ နားလည်သွားတယ်။ အဲဒါက သူတို့ရဲ့ သဘာဝ အနှစ်သာရက သတ်မှတ်ပေးထားတာဖြစ်ပြီး မိဘတွေရဲ့ ပညာပေးမှုနဲ့ ဘာမှ မသက်ဆိုင်ပါဘူး။ သမီးက “ကတိခံဝန်ချက်သုံးမျိုး” ကို လက်မှတ်မထိုးခင်ကတည်းက သမ္မာတရားကို မလိုက်စားခဲ့ဘူးဆိုတာကို ကျွန်မ တွေးမိတယ်၊ သူ့အလုပ်တွေ များလာတာနဲ့ စုဝေးပွဲလည်း မတက်တော့သလို ဘုရားနှုတ်ကပတ်တော်လည်း မဖတ်တော့ဘူး၊ တာဝန်ထမ်းဆောင်ဖို့လည်း ဆန္ဒမရှိခဲ့ဘူးလေ။ ငွေရှာဖို့နဲ့ လောကရဲ့ ဆိုးယုတ်တဲ့ ရေစီးကြောင်းတွေနောက် လိုက်ဖို့ကိုပဲ သူ အာရုံစိုက်ခဲ့တယ်။ ခေါင်းဆောင်က သူ့ကို အကြိမ်ကြိမ် မိတ်သဟာယဖွဲ့ပေးခဲ့ပေမဲ့ သူက နောင်တမရလို့ သမီးရဲ့ တစ်သမတ်တည်းဖြစ်နေတဲ့ အပြုအမူတွေအပေါ် အခြေခံပြီး သူ့ကို မယုံကြည်သူတစ်ယောက်အဖြစ် အသင်းတော်က ရှင်းလင်းပစ်လိုက်တာပါ။ အခု သူက “ကတိခံဝန်ချက်သုံးမျိုး” ကို လက်မှတ်ထိုးလိုက်ပြီဆိုတော့ သူ့ရဲ့ အနှစ်သာရက မယုံကြည်သူတစ်ယောက်ရဲ့ အနှစ်သာရဖြစ်မှန်း လုံးဝ ထုတ်ဖော်လိုက်တာပါပဲ။ သူ သမ္မာတရားကို မလိုက်စားတာ၊ မှန်ကန်တဲ့ လမ်းကြောင်းပေါ် မလျှောက်တာတွေဟာ သူ့ကိုယ်ပိုင် သဘာဝ အနှစ်သာရက သတ်မှတ်ပေးထားတာဖြစ်ပြီး အမေဖြစ်တဲ့ ကျွန်မနဲ့ ဘာမှ မသက်ဆိုင်ပါဘူး။ ကျွန်မကလေးတွေ အခုလို အခြေအနေ ရောက်သွားတာဟာ သဘာဝအရ သမ္မာတရားကို မချစ်မြတ်နိုးလို့၊ သမ္မာတရားကို မလိုက်စားလို့ပါပဲ။ တခြားဘယ်သူ့ကိုမှ အပြစ်တင်လို့ မရပါဘူး၊ ကျွန်မက သူတို့ကို ဘုရားနှုတ်ကပတ်တော်တွေ ပိုဖတ်ပြခဲ့ရင် သူတို့က သမ္မာတရားကို စိတ်ရင်းနဲ့ လိုက်စားပြီး မှန်ကန်တဲ့ လမ်းကြောင်းပေါ် လျှောက်ဖြစ်ခဲ့မှာမျိုးလည်း မဟုတ်ပါဘူး။ သဘာဝအရ သူတို့က သမ္မာတရားကို အလွန်အမင်း မနှစ်မြို့ဘူး၊ သမ္မာတရားကိုလည်း မလိုက်စားကြဘူးလေ၊ ဒါကြောင့် ကျွန်မက နေ့တိုင်း သူတို့နဲ့ မိတ်သဟာယဖွဲ့ပေးခဲ့ရင်တောင် သူတို့ရဲ့ အနှစ်သာရကိုရော သူတို့လျှောက်နေတဲ့ လမ်းကြောင်းကိုရော ကျွန်မ ပြောင်းလဲပေးနိုင်မှာ မဟုတ်ပါဘူး။ ကလေးတွေကို ဘုရားနှုတ်ကပတ်တော်တွေနဲ့အညီ ကျွန်မ ရှုမြင်လိုက်တဲ့အခါ ကျွန်မရဲ့ စိတ်နှလုံးက အများကြီး လွတ်မြောက်သွားသလို ခံစားရတယ်၊ သူတို့အပေါ် အကြွေးတင်နေသလို မခံစားရတော့သလို ကျွန်မရဲ့ တာဝန်ထမ်းဆောင်မှုမှာလည်း အနှောင့်အယှက် မဖြစ်တော့ပါဘူး။ ဘုရားသခင်ကို ကျေးဇူးတင်ပါတယ်။


၆၀။ ကျွန်မရဲ့ တာဝန်ကို ကျွန်မ ဘာကြောင့်ဇီဇာကြောင်ခဲ့တာလဲ

တရုတ်နိုင်ငံ၊ ကျိုးဖုန်း

၂၀၂၃ ခုနှစ်၊ ဇူလိုင်လမှာ ဂုဏ်သတင်းနဲ့ အဆင့်အတန်းကို လိုက်စားပြီး တကယ့်အလုပ်ကို မလုပ်ခဲ့လို့ ခေါင်းဆောင်တာဝန်ကနေ ကျွန်မ ဖြုတ်ချခံခဲ့ရတယ်။ နှစ်ပတ်ကြာတော့ အရင်က ကျွန်မရဲ့ တွဲဖက်ဖြစ်တဲ့ ညီအစ်မ လျှိုရှောင်က ကျွန်မဆီ လာတွေ့တယ်။ သူက ပြောတယ်၊ “စီစီပီက အခုဆိုရင် ဘုရားသခင်ကို ယုံကြည်သူတွေကို နေရာအနှံ့မှာ ဖမ်းဆီးနေတယ်။ ဧည့်ခံတဲ့ မိသားစုတချို့က လူသိရှင်ကြား ဘုရားသခင်ကို ယုံကြည်သူတွေဆိုတော့ သူတို့တွေ မလုံခြုံတော့ဘူး။ အစ်မကတော့ လူသိရှင်ကြား ယုံကြည်သူမဟုတ်ဘူးလေ၊ ပြီးတော့ အစ်မရဲ့ မိသားစုအခြေအနေကလည်း သင့်တော်တယ်။ အခုကစပြီး အစ်မအိမ်မှာ ဧည့်ခံတဲ့တာဝန်ကို ထမ်းဆောင်ပေးလို့ ရတယ်နော်” တဲ့။ လျှိုရှောင်ကို မြင်တော့ ကျွန်မ ရှက်သွားတယ်။ တွေးမိတာက “လွန်ခဲ့တဲ့ နှစ်ပတ်ကမှ ငါက သူနဲ့တွဲဖက်ပြီး ခေါင်းဆောင်တာဝန်တွေကို ထမ်းဆောင်နေခဲ့သေးတာ။ အခုကျတော့ သူက ငါ့ရဲ့တာဝန်ကို လာစီစဉ်ပေးနေပါလား။ ပိုဆိုးတာက ဒါဟာ ဧည့်ခံတဲ့တာဝန် ဖြစ်နေတာပဲ။ ငါ တော်တော်အခြေအနေဆိုးသွားပြီပဲ။ ငါက သမ္မာတရားကို မလိုက်စားတဲ့သူ၊ ဧည့်ခံတဲ့တာဝန်နဲ့ပဲ သင့်တော်တဲ့သူလို့ သူက ထင်နေတာလား” ပေါ့။ အဲဒီနောက် ဧည့်ခံတဲ့တာဝန်ကို ထမ်းဆောင်တဲ့ ညီအစ်ကိုမောင်နှမ အများစုက အသက်ကြီးတဲ့သူတွေ၊ အစွမ်းအစ သာမန်ပဲရှိတဲ့သူတွေဆိုတာကို ကျွန်မ တွေးမိတယ်။ ကျွန်မကို သိတဲ့ ညီအစ်ကိုမောင်နှမတွေက ကျွန်မ အိမ်မှာ ဧည့်ခံတဲ့တာဝန် ထမ်းဆောင်နေတယ်ဆိုတာကို သိသွားရင် အရမ်း ရှက်ဖို့ကောင်းမှာပဲ။ ဧည့်ခံတဲ့တာဝန်ကို ကျွန်မ တကယ်ပဲ၊ လုံးဝ မထမ်းဆောင်ချင်ခဲ့ဘူး၊ သွားလေရာတိုင်းမှာ ဂုဏ်ရှိပြီး ထင်ပေါ်ကျော်ကြားတဲ့ ခေါင်းဆောင်တွေနဲ့ မတူဘဲ ဧည့်ခံတဲ့တာဝန်က အောက်ကျတယ်လို့ တွေးခဲ့တယ်။ ဒါပေမဲ့ တာဝန်ပေးလာတဲ့အခါ ငြင်းပယ်တာက ဆင်ခြင်တုံတရား ကင်းမဲ့တာကို ပြနေတယ်လေ၊ ဒါကြောင့် ကျွန်မ အင်တင်တင်နဲ့ပဲ သဘောတူလိုက်တယ်။ ကိုယ့်ဘာသာကိုယ်လည်း တွေးနေမိတယ်၊ “နည်းနည်းပါးပါး ဝတ်ပြုပြီး ကိုယ့်ကိုယ်ကိုယ် ဆင်ခြင်သုံးသပ်လို့ ကိုယ့်အကြောင်း နားလည်မှုတချို့ ရလာတဲ့အခါ၊ နောက်ထပ်တာဝန်တစ်ခုကို ငါ အပြောင်းခံရရင်အပြောင်းခံရမှာပဲ” ပေါ့။

ဧည့်ခံတဲ့တာဝန် စထမ်းဆောင်ပြီးတဲ့နောက်မှာ လျှိုရှောင်က ညီအစ်ကိုမောင်နှမတွေနဲ့ အလုပ်ကိစ္စ ဆွေးနွေးဖို့ တစ်ခါတလေ ကျွန်မအိမ်ကို လာတယ်။ အရင်ကဆို ငါလည်း သူနဲ့ တန်းတူပဲဖြစ်ခဲ့တာ၊ အခုကျတော့ နေ့တိုင်း သူတို့အတွက် ထမင်းဟင်းချက်ပေး၊ ပန်းကန်တွေဆေး၊ သန့်ရှင်းရေးတွေ လုပ်ပေးနေရပါလားလို့ တွေးမိတယ်။ ဒီထက်ပိုပြီး ရှက်စရာကောင်းတာ မရှိနိုင်တော့ဘူးလေ။ တစ်နေ့တော့ လူခေါ်ခေါင်းလောင်း မြည်လာလို့ တံခါးဖွင့်လိုက်တော့ ညီအစ်မ ဝမ်တန် ဖြစ်နေတာကို တွေ့လိုက်ရတယ်။ ကျွန်မ မျက်နှာ ချက်ချင်းပဲ ပူထူသွားတာပေါ့။ အရင်တုန်းက အချိန်တွေကို ပြန်တွေးကြည့်ရင် ဝမ်တန် လုပ်စရာရှိတာ မှန်သမျှကို ငါကပဲ အမြဲ စီစဉ်ပေးခဲ့တာ၊ အခုကျတော့ ဝမ်တန်က ငါ့အတွက် အလုပ်စီစဉ်ပေးနေပါလားပေါ့။ ဒီလောက်ကြီးမားတဲ့ အခြေအနေ အပြောင်းအလဲကြီးက အရမ်းကို ရှက်စရာကောင်းလိုက်တာ။ ဝမ်တန်က ပြောတယ်၊ “နောက်ရက်ပိုင်းအတွင်းမှာ အစ်မအိမ်မှာ တည်းနေတဲ့ ညီအစ်ကိုမောင်နှမတွေကို ခေါ်သွားပြီး နောက်ထပ် ဧည့်ခံတဲ့အိမ်တစ်ခုကို ပြောင်းပေးမယ်နော်” တဲ့။ ဒါကိုကြားတော့ ကျွန်မ အရမ်းပျော်သွားတယ်၊ “သူတို့က ငါ့ကို နောက်ထပ်တာဝန်တစ်ခု ထမ်းဆောင်ဖို့ စီစဉ်ပေးတော့မလို့လား။ ဧည့်ခံတဲ့တာဝန်သာ မဟုတ်ရင် ယုံကြည်သူအသစ်တွေကို ရေလောင်းပေးရတာပဲဖြစ်ဖြစ်၊ ဧဝံဂေလိတရား ဟောပြောရတာပဲဖြစ်ဖြစ် ငါ ကိစ္စမရှိဘူး။ ညီအစ်ကိုမောင်နှမတွေနဲ့ ဆက်သွယ်ခွင့်ရနေသရွေ့ အသင်းတော်မှာ ရွေးကောက်ပွဲလုပ်တဲ့နေ့ရောက်ရင် ခေါင်းဆောင် ဒါမှမဟုတ် သင်းထောက်နေရာအတွက် အရွေးခံဖို့ ငါ့မှာ အခွင့်အရေးရှိမှာပဲ။ မျက်နှာပြစရာ အခွင့်အရေးလေးတောင် မရှိတဲ့ ဧည့်ခံတဲ့တာဝန်နဲ့တော့ မတူဘူးလေ” လို့ပေါ့။ ကျွန်မ စိတ်ကူးယဉ်နေတုန်းမှာပဲ ဝမ်တန်က “သူတို့ကို ခေါ်သွားပြီး သူတို့နေရာမှာ တခြား ညီအစ်ကိုမောင်နှမတွေနဲ့ အစားထိုးပေးမယ်နော်” လို့ ပြောလိုက်တယ်။ ဒါကိုကြားတော့ ကျွန်မ အရမ်းကို စိတ်ပျက်သွားတာပဲ။ “ဒီဧည့်ခံတဲ့တာဝန်က ဘယ်တော့မှ ပြီးမှာလဲ” ပေါ့။ နောက်ပိုင်းမှာ အထက်ခေါင်းဆောင်တွေဆီက စာတစ်စောင်ကို ကျွန်မ တွေ့လိုက်ရတယ်။ အဲဒီစာထဲမှာ စီစီပီက ဘုရားသခင်ကို ယုံကြည်သူတွေကို စုံစမ်းတာတွေ၊ ရှာဖွေတာတွေနဲ့ ဖမ်းဆီးတာတွေ လုပ်နေတယ်၊ ဒါကြောင့် လူတိုင်းက လုံခြုံရေးကို ဂရုစိုက်ပြီး အသင်းတော်ရဲ့ အကျိုးစီးပွားကို ကာကွယ်ရမယ်၊ အထူးသဖြင့် ဧည့်ခံတဲ့ မိသားစုတွေက ပတ်ဝန်းကျင်ကောင်းတစ်ခုကို ထိန်းသိမ်းထားပြီး ညီအစ်ကိုမောင်နှမတွေကို ကာကွယ်ပေးရမယ်လို့ ရေးထားတယ်။ စာကို ဖတ်ပြီးတော့ ကျွန်မ တွေးမိတယ်၊ “လက်ရှိ ပတ်ဝန်းကျင်အခြေအနေက ပိုပိုပြီး တင်းမာလာနေတယ်၊ ပြီးတော့ လုံခြုံတဲ့ ဧည့်ခံတဲ့မိသားစုတွေ ပိုလိုနေတယ်။ ငါ့ရဲ့ ဧည့်ခံတဲ့တာဝန်ကို ပြောင်းဖို့ဆိုတာ လွယ်မယ့်ပုံ မပေါ်ဘူး” လို့ပေါ့။ အဲဒီအချိန်တုန်းက တစ်နေကုန် ကျွန်မ စိတ်မချမ်းမသာဖြစ်ပြီး စိတ်ဆင်းရဲနေခဲ့တယ်။ နေ့စဉ်ဘဝမှာ ညီအစ်မတွေက ကျွန်မ မကြိုက်တာလုပ်ရင်၊ ကျွန်မ မကြိုက်တာပြောရင်၊ သူတို့ကို မြင်တာနဲ့ အမြင်ကပ်မိတယ်။ သန့်ရှင်းရေးလုပ်တဲ့အခါ ရှင်းလင်းစရာတွေ အများကြီးရှိနေရင်လည်း ဒေါသထွက်ပြီး အတိုက်အခံဖြစ်မိတယ်။ ညစ်ပတ်ပြီး ပင်ပန်းတဲ့ အလုပ်တွေအကုန်လုံး လုပ်နေရတော့ ကိုယ့်ကိုယ်ကိုယ် အိမ်ဖော်တစ်ယောက်လိုပဲ ခံစားရတယ်၊ ပြီးတော့ ဒေါသတကြီးနဲ့ ပစ္စည်းတွေကို ဆောင့်အောင့်ပြီး ရှင်းလင်းတတ်တယ်။ ညီအစ်မတွေနဲ့ စကားပြောရင်လည်း မျက်နှာက မကြည်သာဘူးလေ။ အဲဒီအချိန်အတောအတွင်းမှာ ညီအစ်မတွေအားလုံးက ကျွန်မကြောင့် ဘောင်ခတ်ခံရတယ်၊ ကျွန်မရဲ့ ကိုယ်ပိုင်အခြေအနေကလည်း ပိုပိုပြီး ဆိုးလာတယ်။ ပုံမှန်တောင် ဝတ်မပြုဖြစ်တော့ဘူး၊ တစ်ခါတလေ ဖုန်းသုံးပြီး ဇာတိပကတိ သာယာမှုကိုတောင် ထင်သလို မွေ့လျော်ခံစားနေမိတယ်။ ကျွန်မ အခြေအနေဆိုးနေတာကို ညီအစ်မ လီလုက မြင်တော့၊ ဘုရားနှုတ်ကပတ်တော်တွေကို ပိုဖတ်ဖို့၊ ဓမ္မတေးတွေ ပိုသင်ယူဖို့နဲ့ ဆောင်းပါးတွေရေးဖို့ လေ့ကျင့်ပါလို့ သတိပေးပေမဲ့ ကျွန်မက သူ့စကားကို နားမထောင်ခဲ့ဘူး။ တစ်နေ့တော့ လီလုက ကျွန်မရဲ့ အခြေအနေကို ထောက်ပြတယ်၊ အပြင်ပန်းမှာတော့ တာဝန်ကို ထမ်းဆောင်နေပေမဲ့ ကျွန်မက စိတ်မပါဘူးတဲ့။ သူ့စကားကို ကြားပြီးတော့ ကျွန်မ နည်းနည်း အတိုက်အခံဖြစ်သွားတယ်၊ “ငါက နေ့တိုင်း နင်တို့အဖွဲ့အတွက် ထမင်းဟင်းချက်ပေးရတာနဲ့ အလုပ်များနေတာပဲ။ အဲဒါက ဘယ်လိုလုပ်ပြီး စိတ်မပါတာဖြစ်မှာလဲ” ပေါ့။ အဲဒီနောက်တော့ သူ့စကားတွေက ကျွန်မခေါင်းထဲမှာ ခဏခဏ ပြန်ပေါ်လာတယ်။ အဲဒီညက အိပ်ရာထဲမှာ ဟိုဘက်ဒီဘက် လူးလွန့်ရင်းနဲ့ အိပ်လို့မရဘူး။ ကျွန်မ ကိုယ့်ဘာသာကိုယ် တွေးမိတယ်၊ “ငါ့ညီအစ်မက ငါ့ကို ဘာလို့ ဝေဖန်ရတာလဲ။ ဘုရားသခင်ရဲ့ ရည်ရွယ်ချက်က ဘာလဲ” ပေါ့။ လတ်တလော ကျွန်မအခြေအနေက ဆိုးနေပြီး ကိုယ့်တာဝန်ကို အာရုံမစိုက်ခဲ့သလို၊ ညီအစ်မတွေအပေါ်မှာလည်း မေတ္တာမပြခဲ့ဘူးဆိုတာကို တွေးမိတယ်။ သူတို့ကို ကျွန်မ မျက်စောင်းခဲပြီး ခဏခဏ ဘောင်ခတ်ခဲ့တယ်လေ...တွေးလေလေ၊ ပိုပြီး အပြစ်ရှိသလို ခံစားရပြီး ကိုယ့်ကိုယ်ကိုယ် အပြစ်တင်မိလေလေပဲ။ ဒါနဲ့ ကိုယ့်အကြောင်း နားလည်အောင် ဦးဆောင်ပေးဖို့ ဘုရားသခင်ကို ကျွန်မ ဆုတောင်းတောင်းလျှောက်ခဲ့တယ်။ အရင်က ဖတ်ဖူးတဲ့ ဘုရားနှုတ်ကပတ်တော်တချို့ကို ကျွန်မ သတိရသွားတယ်။ “သင်၏တာဝန် မည်သို့ပင်ဖြစ်ပါစေ၊ အထက်အောက် မခွဲခြားနှင့်။ ‘ဤအလုပ်သည် ဘုရားသခင်ထံမှ အပ်နှံသည့်အလုပ်နှင့် ဘုရားသခင်အိမ်တော်၏ အလုပ်ဖြစ်သော်လည်း၊ အကယ်၍ ငါလုပ်ပါက လူအများက ငါ့ကိုအထင်သေးနိုင်သည်။ တစ်ပါးသူများက သူတို့အား ထင်ရှားစေသောအလုပ်ကို လုပ်ကြသည်။ ငါ့ကို မထင်ရှားစေဘဲ နောက်ကွယ်တွင် ကြိုးပမ်းအားထုတ်ရမည့် ဤအလုပ်ကို ငါ့အား ပေး၏၊ ဤသည်မှာ မျှတခြင်း မရှိ။ ဤတာဝန်ကို ငါလုပ်ဆောင်မည်မဟုတ်။ ငါ၏တာဝန်သည် သူတစ်ပါးတို့ရှေ့တွင် ငါ့အားထင်ရှားစေသောအလုပ် ဖြစ်ပြီး၊ ငါ့ကိုကျော်ကြားစေသောအလုပ် ဖြစ်ရမည်။ ထို့အပြင် အကယ်၍ ငါ မကျော်ကြားပါက သို့မဟုတ် မထင်ရှားပါက၊ ထိုအလုပ်မှ ငါအကျိုးအမြတ်ရဖို့နှင့် ရုပ်ပိုင်းဆိုင်ရာ အပူအပင်ကင်းဖို့ လိုသည်။’ ဟု သင်ကပြောသည် ဆိုပါစို့။ ယင်းသည် လက်ခံနိုင်ဖွယ် သဘောထားလော။ ဇီဇာကြောင်ခြင်းဟူသည် ဘုရားသခင်ထံမှ အမှုအရာများကို လက်မခံခြင်း ဖြစ်သည်။ သင့်အကြိုက်များအတိုင်း ရွေးချယ်ခြင်းဖြစ်သည်။ ဤသည်မှာ သင်၏တာဝန်ကို လက်ခံခြင်းမဟုတ်၊ သင်၏တာဝန်ကို ငြင်းပယ်ခြင်းဖြစ်သည်။ ဘုရားသခင်အပေါ် သင့်ပုန်ကန်မှု၏ သရုပ်သကန်ဖြစ်၏။ ထိုကဲ့သို့သော ဇီဇာကြောင်မှုဟူသည် သင်၏ပုဂ္ဂိုလ်ရေးအကြိုက်များ၊ အလိုဆန္ဒများဖြင့် ရောနေသည်။ သင်သည် သင်၏ ဂုဏ်သိက္ခာနှင့် အဆင့်အတန်း၊ သင်တို့၏ ကိုယ်ပိုင်အကျိုးစီးပွားများနှင့် ထိုသို့သော အခြားအရာများကို အလေးထားသောအခါ သင်၏ တာဝန်အပေါ် သင၏ သဘောထားသည် ကျိုးနွံနာခံခြင်းနှင့်ဆိုင်သော သဘောထားတစ်ခု မဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ တာဝန်ကို စံနှုန်းပြည့်မီအောင် ထမ်းဆောင်ခြင်းဟူသည်မှာ အဘယ်နည်း) ဘုရားသခင် ပြောခဲ့တာက ကျွန်မရဲ့ အခြေအနေနဲ့ ကွက်တိပဲ။ အရင်က အသင်းတော်မှာ ခေါင်းဆောင်လုပ်ခဲ့ပြီး မျက်နှာပြနိုင်ခဲ့တဲ့အချိန်တွေကို ကျွန်မ ပြန်တွေးကြည့်တယ်။ သွားလေရာတိုင်းမှာ ညီအစ်ကိုမောင်နှမတွေရဲ့ အထင်ကြီးလေးစားမှုကို ရတော့ ကျွန်မ စိတ်နှလုံးထဲမှာ ပျော်ရွှင်ပြီး တာဝန်တွေ ထမ်းဆောင်ဖို့ ခွန်အားတွေ ရှိခဲ့တယ်လေ။ အထူးသဖြင့် ခရိုင်ခေါင်းဆောင်အနေနဲ့ ရွေးချယ်ခံရတုန်းကဆို ကိုယ်က လူတွေကြားမှာ ထင်ပေါ်ကျော်ကြားပြီး ဂုဏ်ရှိတယ်လို့ တွေးပြီး အရမ်းကို ဝမ်းသာခဲ့တာ။ တာဝန်ထမ်းဆောင်ဖို့ ကျွန်မခွန်အားတွေက နှစ်ဆတိုးသွားခဲ့တယ်။ အဲဒီအချိန်တုန်းက နေ့တိုင်း မိုးလင်းကနေ မိုးချုပ်အထိ ကျွန်မ အလုပ်လုပ်ခဲ့တယ်။ ဆောင်းရာသီဆိုတော့ အရမ်းအေးတယ်၊ ဒါပေမဲ့ ည ၁၁ နာရီ၊ ၁၂ နာရီလောက်မှ အိမ်ပြန်ရောက်ရင်တောင် ကျွန်မ ပျော်နေတုန်းပဲ၊ အေးမှန်းလည်း မသိ၊ ပင်ပန်းမှန်းလည်း မသိခဲ့ဘူး။ ဒါပေမဲ့ ဖြုတ်ချခံရပြီး ခေါင်းဆောင်က ကျွန်မကို ဧည့်ခံတဲ့တာဝန် ထမ်းဆောင်ဖို့ စီစဉ်ပေးပြီးတဲ့နောက်မှာတော့၊ ပင်ပန်းတဲ့အလုပ်တွေနဲ့ အသေးအဖွဲ ကိစ္စတွေကို လုပ်ပေးရတဲ့ အိမ်ဖော်တစ်ယောက်လို၊ အောက်ကျတဲ့ အစေခံတစ်ယောက်လို ခံစားခဲ့ရတယ်။ ကျွန်မစိတ်နှလုံးက ကျိုးနွံနာခံနိုင်မှုမရှိခဲ့ဘဲ ခေါင်းဆောင်တွေက ကျွန်မကို နောက်ထပ်တာဝန်တစ်ခု ပြောင်းပေးမယ့်နေ့ကိုပဲ စောင့်မျှော်နေခဲ့တယ်။ နောက်ပိုင်းမှာ အထက်ခေါင်းဆောင်တွေက စာတစ်စောင် ပို့လိုက်တယ်၊ စာထဲမှာ လက်ရှိ ပတ်ဝန်းကျင်က ပိုပိုပြီး တင်းမာလာနေလို့ ပိုလုံခြုံတဲ့ ဧည့်ခံတဲ့ မိသားစုတွေ လိုအပ်တယ်လို့ ပြောထားတယ်။ လတ်တလောမှာ ကျွန်မတာဝန်အပြောင်းခံရဦးမှာ မဟုတ်မှန်း သဘောပေါက်လိုက်တဲ့အခါ၊ စိတ်မသက်မသာဖြစ်ပြီး အပျက်သဘောဆောင်မှုထဲမှာ အသက်ရှင်ခဲ့တယ်။ တာဝန်ကို ထမ်းဆောင်ခဲ့ပေမဲ့ ကျွန်မစိတ်နှလုံးက လုံးဝကို စိတ်မပါခဲ့ဘူး။ ပြီးတော့ ညီအစ်မတွေကိုလည်း မျက်စောင်းခဲပြီး မလိုမုန်းထားတဲ့ အကြည့်တွေနဲ့ ကြည့်ရင်း သူတို့ကို ဘောင်ခတ်ခဲ့တယ်။ ဘုရားသခင်အပေါ် ကျွန်မ ဘယ်လို ကျိုးနွံနာခံမှုမျိုး ရှိခဲ့လို့လဲ။ ကျွန်မရဲ့ ကျိုးနွံနာခံမှုက အပေးအယူဆန်ပြီး ကိုယ်ပိုင်နှစ်သက်မှုတွေ၊ မသန့်ရှင်းတဲ့အရာတွေ ပါဝင်နေခဲ့တယ်။ အဲဒါက ဘုရားသခင်အပေါ် စစ်မှန်တဲ့ ကျိုးနွံနာခံခြင်း မဟုတ်ဘူး။ ကိုယ့်အတွက် အကျိုးရှိပြီး နည်းနည်းပါးပါး ဂုဏ်သိက္ခာရမှပဲ ကျိုးနွံနာခံခဲ့တာ၊ ကိုယ့်အတွက် အကျိုးမရှိဘဲ မျက်နှာပြစရာ မရှိရင်တော့ ကျိုးနွံနာခံနိုင်မှု မရှိခဲ့ဘူး။ ဒီအခြေအနေကိုသာ ကျွန်မ မပြောင်းလဲရင် အရမ်းကို အန္တရာယ်များမှာပဲ။

တစ်နေ့တော့ ဘုရားသခင်ရဲ့ နှုတ်ကပတ်တော်တွေကို ကျွန်မ ဖတ်ခဲ့ရတယ်။ “ဘုရားသခင်၏ အိမ်တော်တွင် ဘုရားသခင်၏ တာဝန်ပေးစေခိုင်းချက်အား လက်ခံခြင်းနှင့် မိမိတာ၀န်ကို ကောင်းစွာထမ်းဆောင်ခြင်းတို့နှင့် ပတ်သက်၍ အစဉ်ပြောဆိုကြသည်။ သို့ဆိုလျှင် တာဝန်သည် မည်သို့ ဖြစ်ပေါ်လာသနည်း။ ယေဘုယျအားဖြင့် ပြောရလျှင် ယင်းသည် လူသားမျိုးနွယ်ထံသို့ ကယ်တင်ခြင်း ဆောင်ကြဉ်းပေးသည့် ဘုရားသခင်၏ စီမံခန့်ခွဲမှုအလုပ်၏ အကျိုးဆက်အနေဖြင့် ဖြစ်ပေါ်လာသည်။ တိတိကျကျ ပြောရလျှင် ဘုရားသခင်၏ စီမံခန့်ခွဲမှုအလုပ်ကို လူသားမျိုးနွယ်အကြားတွင် လုပ်ဆောင်သည်နှင့်အမျှ အလုပ်အမျိုးမျိုး ပေါ်ပေါက်လာပြီး ယင်းတို့အားလုံးသည် လူတို့က မိမိတို့၏ အပိုင်းကို ပူးပေါင်းဆောင်ရွက်ကာ ပြီးမြောက်စေရန် လိုအပ်သည်။ ဤနည်းအားဖြင့် လူတို့၏ တာဝန်ဝတ္တရားများနှင့် အထူးတာဝန်များ ဖြစ်ပေါ်လာပြီး ဤတာဝန်ဝတ္တရားများနှင့် အထူးတာဝန်များသည် ဘုရားသခင်က လူတို့အပေါ် ပေးအပ်ချီးမြှင့်သည့် တာဝန်များ ဖြစ်ကြသည်။ ဘုရားသခင်၏ အိမ်တော်တွင် လူတို့၏ ပူးပေါင်းဆောင်ရွက်မှု လိုအပ်သည့် အလုပ်အမျိုးမျိုးမှာ ၎င်းတို့ထမ်းဆောင်သင့်သည့် တာဝန်များဖြစ်သည်။ ထို့ကြောင့် တာဝန်များကြားတွင် သာ၍ကောင်းမွန်ခြင်းနှင့် သာ၍ဆိုးခြင်း၊ မြင့်မားခြင်းနှင့် နိမ့်ကျခြင်း၊ သို့မဟုတ် ကြီးမြတ်ခြင်းနှင့် သေးငယ်ခြင်းတို့အရ ခြားနားချက်များရှိသလော။ ထိုသို့သော ခြားနားချက်များ မတည်ရှိပေ။ တစ်စုံတစ်ရာသည် ဘုရားသခင်၏ စီမံခန့်ခွဲခြင်းအမှုနှင့် ပတ်သက်သရွေ့၊ တစ်စုံတစ်ရာသည် သူ့အိမ်တော်အမှု၏ သတ်မှတ်ချက်တစ်ခု ဖြစ်သရွေ့၊ ဘုရားသခင်၏ ဧဝံဂေလိဖြန့်ဝေခြင်း၌ လိုအပ်သရွေ့ ယင်းသည် လူတစ်ဦး၏ တာဝန်ဖြစ်သည်။ ဤသည်မှာ တာဝန်၏ ဇာစ်မြစ်နှင့် အဓိပ္ပာယ်ဖွင့်ဆိုချက်ဖြစ်သည်။ ဘုရားသခင်၏ စီမံခန့်ခွဲခြင်းအမှု မရှိဘဲနှင့်၊ ကမ္ဘာပေါ်ရှိ လူတို့၌ ၎င်းတို့မည်သို့အသက်ရှင်ကြသည်ဖြစ်စေ တာဝန်များ ရှိကြမည်လော။ ရှိမည်မဟုတ်ပါ။ ယခု သင်တို့ ရှင်းလင်းစွာ မြင်ရပြီ။ လူတစ်ဦး၏ တာဝန်သည် မည်သည့်အရာနှင့် ပတ်သက်သနည်း။ (ယင်းသည် လူသားမျိုးနွယ်အား ကယ်တင်ခြင်းအပေါ် ဘုရားသခင်၏ စီမံခန့်ခွဲမှုအလုပ်နှင့် ပတ်သက်သည်။) မှန်ပေ၏။ လူသားမျိုးနွယ်၏ တာဝန်များ၊ ဖန်ဆင်းခံများ၏ တာဝန်များနှင့် လူသားမျိုးနွယ်ကို ကယ်တင်ခြင်းနှင့် သက်ဆိုင်သော ဘုရားသခင်၏ စီမံခန့်ခွဲခြင်း အမှုတို့ကြားတွင် တိုက်ရိုက်ဆက်နွှယ်မှုတစ်ခု ရှိသည်။ လူသားမျိုးနွယ်ကို ဘုရားသခင်၏ ကယ်တင်ခြင်းမရှိဘဲ၊ ထို့ပြင် လူသားကြားတွင် လူဇာတိခံယူသော ဘုရားသခင်အစပျိုးထားသည့် စီမံခန့်ခွဲမှုအလုပ် မရှိဘဲ၊ လူတို့၌ ပြောစရာ မည်သည့်တာဝန်များမျှ ရှိမည်မဟုတ်ကြောင်း ဆိုနိုင်သည်။ တာဝန်များသည် ဘုရားသခင်၏အလုပ်မှ ထွက်ပေါ်လာသည်။ ယင်းမှာ လူတို့အပေါ် ဘုရားသခင်တောင်းဆိုသည့် အရာဖြစ်၏။ ယင်းကို ဤရှုထောင့်မှ ကြည့်သည့်အခါ တာဝန်သည် ဘုရားသခင်နောက်လိုက်သည့် လူတိုင်းအတွက် အရေးကြီး၏၊ ဟုတ်သည် မဟုတ်လော။ ယင်းမှာ အလွန်အရေးကြီး၏။ ယေဘုယျအားဖြင့် ပြောရလျှင် သင်သည် ဘုရားသခင်၏ စီမံခန့်ခွဲမှုအစီအစဉ်နှင့်သက်ဆိုင်သော အလုပ်တွင် ပါဝင်ဆောင်ရွက်နေကြခြင်း ဖြစ်သည်။ ပို၍ တိတိကျကျ ပြောရလျှင် သင်သည် ဘုရားသခင်က အချိန်အခါအမျိုးမျိုးနှင့် လူအုပ်စုအမျိုးမျိုးတို့တွင် ဆောင်ရွက်တော်မူသော အလုပ်၏ အချက်အမျိုးမျိုးတို့၏ လိုအပ်ချက်များနှင့်အညီ လုပ်ဆောင်နေကြခြင်း ဖြစ်သည်။သင်၏တာဝန်သည် မည်သည့်အရာဖြစ်နေပါစေ ယင်းသည် သင့်ကို ဘုရားသခင်ပေးထားသည့် လုပ်ငန်းတာဝန်ဖြစ်၏။ တစ်ခါတစ်ရံ အရေးကြီးသော အရာဝတ္ထုတစ်ခုကို စောင့်ရှောက်ဖို့၊ သို့မဟုတ် ကာကွယ်ပေးဖို့ သင်သည် တောင်းဆိုခံရကောင်း ခံရနိုင်သည်။ ဤသည်မှာ ကြီးကျယ်သော ကိစ္စတစ်ရပ် မဟုတ်ပေ၊၊ ဤသည်ကို သင်၏ တာဝန်တစ်ရပ်ဟုသာ ဆိုနိုင်သည်၊၊ သို့သော်လည်း ဤသည်မှာ ဘုရားသခင်က သင့်ကို ပေးအပ်ထားသည့် တာဝန်တစ်ရပ် ဖြစ်သည်၊၊ သင်သည် ကိုယ်တော့်ထံမှ ယင်းကို ခံယူခဲ့ပြီး ယခုအခါ သင်၏ တာဝန် ဖြစ်လာသည်။ ဤကိစ္စ၏ အရင်းခံကို ပြောရလျှင် လူတစ်ဦး၏ တာဝန်ကို ဘုရားသခင်က ယုံကြည်စွာ အပ်နှံထားခြင်း ဖြစ်သည်။ ယင်းတွင် အဓိကအားဖြင့် ဧဝံဂေလိတရားဟောခြင်း၊ သက်သေခံခြင်း၊ ဗီဒီယိုများ ပြုလုပ်ခြင်းနှင့် အသင်းတော်တွင် ခေါင်းဆောင် သို့မဟုတ် အမှုဆောင်တစ်ဦး ဖြစ်ခြင်းတို့ ပါဝင်သည်၊၊ သို့မဟုတ်ပါက ပို၍ အန္တရာယ်များသော အလုပ် သို့မဟုတ် ပို၍ အရေးကြီးသော အလုပ် ဖြစ်ကောင်းဖြစ်နိုင်သည်။ မည်သို့ပင်ဖြစ်စေ ယင်းသည် ဘုရားသခင်၏ အလုပ်နှင့်လည်းကောင်း၊ ဧဝံဂေလိတရား ဖြန့်ဝေခြင်းအလုပ်၏ လိုအပ်ချက်များနှင့်လည်းကောင်း သက်ဆိုင်နေသရွေ့ လူတို့သည် ယင်းကို ဘုရားသခင်ထံမှ တာဝန်တစ်ရပ်အဖြစ် ခံယူသင့်သည်။ပို၍ပင် ကျယ်ပြန့်သော စကားလုံးဖြင့် ဖော်ပြရလျှင် တာဝန်ဟူသည် လူတစ်ဦး၏ အထူးတာဝန်၊ ဘုရားသခင်အပ်နှံသည့် တာဝန်ပေးစေခိုင်းချက်ပင် ဖြစ်သည်။ ပို၍အတိအကျဆိုရလျှင် ယင်းမှာ သင်၏တာဝန်၊ သင်၏ဝတ္တရားဖြစ်၏။ ယင်းသည် သင်၏အထူးတာဝန်၊ သင့်အား ဘုရားသခင်အပ်နှံသည့် တာဝန်ပေးစေခိုင်းချက် ဖြစ်သည့်အပြင် သင်၏ တာဝန်နှင့်ဝတ္တရားတို့ဖြစ်သည်ကို ထောက်ဆလျှင် သင်၏ တာဝန်ထမ်းဆောင်ခြင်းသည် သင်၏တစ်ကိုယ်ရေ အရေးကိစ္စများနှင့် သက်ဆိုင်မှုမရှိ‌ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ တာဝန်ကို စံနှုန်းပြည့်မီအောင် ထမ်းဆောင်ခြင်းဟူသည်မှာ အဘယ်နည်း) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ၊ လူသားတွေကို ကယ်တင်ဖို့ ဘုရားသခင်ရဲ့ စီမံခန့်ခွဲမှုအစီအစဉ်ကြောင့်သာ လူတွေက တာဝန်တွေ ထမ်းဆောင်ဖို့နဲ့ ကယ်တင်ခံရဖို့ အခွင့်အရေးရှိတာဖြစ်ပြီး၊ ဘုရားသခင်ရဲ့ အိမ်တော်မှာ ထမ်းဆောင်ဖို့လိုအပ်တဲ့ တာဝန်တွေ အများကြီးရှိတယ်ဆိုတာကို ကျွန်မ နားလည်ခဲ့တယ်။ တချို့က အသင်းတော်ကို ဦးဆောင်တယ်၊ တချို့က ဧဝံဂေလိတရား ဟောပြောတယ်၊ တချို့ကကျတော့ အထွေထွေကိစ္စရပ်တွေ လုပ်တယ်၊ အစရှိသဖြင့်ပေါ့။ ဘုရားသခင်ရဲ့ အမြင်မှာတော့ ပိုကောင်းတဲ့၊ ဒါမှမဟုတ် ပိုဆိုးတဲ့ တာဝန်တွေ၊ အဆင့်မြင့်တဲ့၊ ဒါမှမဟုတ် အောက်ကျတဲ့ တာဝန်တွေဆိုပြီး ခွဲခြားထားတာ မရှိပါဘူး။ ဖန်ဆင်းခံတွေအနေနဲ့ ဘယ်လိုတာဝန်ကိုပဲ ထမ်းဆောင်ရပါစေ၊ ကိုယ့်ကိုယ်ကိုယ် မျက်နှာပြခွင့်ရရ မရရ ဘုရားသခင်ကို ကျွန်မတို့ ကျိုးနွံနာခံသင့်တယ်၊ ကိုယ်ပိုင်နှစ်သက်မှုတွေအပေါ် အခြေခံပြီး မရွေးချယ်သင့်ဘူး။ အဲဒီအစား ဘုရားသခင်ဆီက လာတဲ့ တာဝန်တွေကို အဆင့်အမျိုးမျိုး ကျွန်မ ခွဲခြားခဲ့တယ်၊ ခေါင်းဆောင်လုပ်ရတာက သွားလေရာတိုင်းမှာ အထင်ကြီးခံရ၊ အားကျခံရလို့ အရမ်းကို ဂုဏ်ရှိတယ်လို့ ယုံကြည်ခဲ့တယ်။ သူတို့က ကုမ္ပဏီတစ်ခုက အကြီးတန်း မန်နေဂျာတွေလိုပဲ၊ သူတို့ကို လေးစားအားကျတဲ့ သူတွေက ဝိုင်းရံနေတာပေါ့။ ဒါပေမဲ့ ဧည့်ခံတဲ့တာဝန် ထမ်းဆောင်ရတဲ့အခါ ပင်ပန်းပြီး ညစ်ပတ်တဲ့ အသေးအဖွဲအလုပ်တွေကို ပင်ပင်ပန်းပန်း လုပ်ရတယ်လေ၊ အပြင်လောကမှာ အိမ်ဖော်တစ်ယောက်ဖြစ်ရင် အစေခံဖြစ်ပြီး အထင်သေးခံရသလိုမျိုးပေါ့။ ဒါကြောင့် ခေါင်းဆောင်က ဧည့်ခံတဲ့တာဝန်ထမ်းဆောင်ဖို့ စီစဉ်ပေးတော့၊ ဒီတာဝန်က အရမ်းရှက်စရာကောင်းပြီး အဆင့်အတန်းနိမ့်တယ်လို့ တွေးခဲ့တယ်၊ တာဝန်ထမ်းဆောင်နေရင်းနဲ့ ညည်းညူနေခဲ့မိတယ်။ နောက်ဆုံးတော့ ပုံမှန်တောင် ဝတ်မပြုဖြစ်တော့တဲ့အထိ၊ ဆောင်းပါးတွေတောင် မရေးချင်တော့တဲ့အထိ ကျွန်မရဲ့ အခြေအနေက ပိုပိုပြီး ဆိုးလာတယ်။ ဒါတွေအားလုံးက တာဝန်အပေါ်ထားတဲ့ ကျွန်မရဲ့ မှားယွင်းတဲ့အမြင်ကြောင့် ဖြစ်ရတာပါ။ ဘာသာတရား မရှိသူတစ်ယောက်ရဲ့ ရှုထောင့်ကနေ အမှုအရာတွေကို ကျွန်မ ကြည့်ခဲ့ပြီး၊ ကိုယ့်တာဝန်ကို ကိုယ့်ရဲ့ ဝတ္တရားနဲ့ တာဝန်ခံယူမှုတစ်ခုအနေနဲ့ မသတ်မှတ်ခဲ့ဘူး။ ဖန်ဆင်းခံတစ်ဦးအနေနဲ့ လူသားတွေကို ကယ်တင်ဖို့ ဘုရားသခင်ရဲ့ စီမံခန့်ခွဲမှုအစီအစဉ်မှာ ကိုယ့်တာဝန်ကို ထမ်းဆောင်နိုင်တာဟာ အဓိပ္ပာယ်အရှိဆုံးအရာပဲလေ။ ဒါဟာ အကြီးမားဆုံး ဂုဏ်ကျေးဇူးဖြစ်ပြီး၊ ဒီအခွင့်အရေးပေးတဲ့ ဘုရားသခင်ကို ကျွန်မ ကျေးဇူးတင်သင့်တာပါ။ စီစီပီက ဘုရားသခင်ကို အရူးအမူး အတိုက်အခံလုပ်နေပြီး၊ ဘုရားသခင်ရဲ့ အလုပ်ကို အနှောင့်အယှက်ပေးပြီး ဖျက်ဆီးဖို့ ခရစ်ယာန်တွေကို ညှဉ်းပန်းနှိပ်စက်ပြီး ဖမ်းဆီးတဲ့ နည်းလမ်းတွေကို မရိုးမသား သုံးနေတယ်။ ဒီလို ဆိုးရွားတဲ့ ပတ်ဝန်းကျင်မှာ ညီအစ်ကိုမောင်နှမတွေကို ကောင်းကောင်း ဧည့်ခံပေးပြီး လုံခြုံတဲ့ ပတ်ဝန်းကျင်မှာ သူတို့ရဲ့ တာဝန်တွေကို ထမ်းဆောင်နိုင်အောင် ကူညီပေးဖို့က ကျွန်မရဲ့ ဝတ္တရားနဲ့ တာဝန်ယူမှုတစ်ခုပါပဲ။ ဒါပေမဲ့ ကျွန်မက ဂုဏ်သိက္ခာနဲ့ အဆင့်အတန်းရဲ့ တင်းတင်းကျပ်ကျပ် ချည်နှောင်တာကို ခံခဲ့ရပြီး၊ ဧည့်ခံတဲ့တာဝန် ထမ်းဆောင်တဲ့သူတွေဟာ သမ္မာတရားကို မလိုက်စားတဲ့သူတွေဖြစ်တယ်၊ အသက်ကြီးတဲ့သူတွေပဲ ဒီတာဝန်ကို လုပ်တယ်လို့ မှားယွင်းပြီး အဓိပ္ပါယ်မဲ့ ယုံကြည်ခဲ့တယ်။ ဒါတွေအားလုံးက ကျွန်မရဲ့ အယူအဆတွေနဲ့ စိတ်ကူးယဉ်မှုတွေချည်းပါပဲ။

နောက်ပိုင်းမှာ ဘုရားနှုတ်ကပတ်တော် နောက်တစ်ပိုဒ်ကို ကျွန်မ ဖတ်ခဲ့ရတယ်။ “ဤမျှညစ်ညမ်းသောမြေတွင် မွေးဖွားလာသည့် လူသားသည် လူ့အဖွဲ့အစည်း၏ ကူးစက်စေခြင်းကို ပြင်းထန်သော အတိုင်းအတာအထိ ခံခဲ့ရပြီးဖြစ်သည်၊ သူသည် ပဒေသရာဇ်ဆန်သော လူ့ကျင့်ဝတ်များ၏ ပုံသွင်းခြင်းခံရပြီးဖြစ်ကာ ‘အဆင့်မြင့် ပညာသင်ကျောင်းများ’ ၏ သွန်သင်လေ့ကျင့်ပေးမှုကို လက်ခံရရှိခဲ့ပြီးဖြစ်၏။ ခေတ်နောက်ပြန်ဆွဲသော စဉ်းစားတွေးတောခြင်း၊ ဖောက်ပြန်ပျက်စီးသော ကိုယ်ကျင့်တရား၊ အောက်တန်းကျသော ဘဝအမြင်၊ လောကီဆိုင်ရာ ဆက်ဆံရေးများအတွက် စက်ဆုပ်ဖွယ်အတွေးအခေါ်၊ လုံးဝဥဿုံ တန်ဖိုးမရှိသော တည်ရှိမှုနှင့် ယုတ်ညံ့သော ထုံးတမ်းအစဉ်အလာများနှင့် တစ်ရက်ပြီးတစ်ရက် ဘဝ ဟူသည့် ဤအရာများအားလုံးသည် လူ့စိတ်နှလုံး အတွင်းသို့ ပြင်းပြင်းထန်ထန် ကျူးကျော်ဝင်ရောက်နေခဲ့ပြီးဖြစ်ကာ လူသား၏ အသိစိတ်ကို ပြင်းထန်စွာ ထိခိုက်ပျက်စီးနေစေခဲ့သည့်အပြင် တိုက်ခိုက်နေခဲ့သည်။ ရလဒ်အနေဖြင့် လူသားသည် ဘုရားသခင်နှင့် တိုး၍ ဝေးသည်ထက် ဝေးသွားသည့်အပြင် သူ့ကို ယခင်ကထက် ပိုမို ဆန့်ကျင်လာသည်။ လူ၏ စိတ်သဘောထားသည် တစ်နေ့ထက်တစ်နေ့ ပို၍ ရက်စက်ကြမ်းကြုတ်လာပြီး ဘုရားသခင်အတွက် မည်သည့်အရာကိုမဆို လိုလိုလားလား စွန့်လွှတ်သောသူ တစ်ဦးတစ်ယောက်မျှ မရှိ၊ ဘုရားသခင်ကို လိုလိုလားလား ကျိုးနွံနာခံသောသူ တစ်ဦးတစ်ယောက်မျှ မရှိ၊ ထို့ထက်မက ဘုရားသခင်၏ ပေါ်ထွန်းခြင်းကို လိုလိုလားလား ရှာဖွေသောသူ တစ်ဦးတစ်ယောက်မျှ မရှိပေ။ ထိုအစား လူသည် စာတန်၏ အာဏာအောက်တွင် အပျော်အပါးကို အားရပါးရ လိုက်စားကာ နွံထဲတွင် ပေါက်လွှတ်ပဲစား နေခြင်းအားဖြင့် သူ၏ ဇာတိပကတိကို ဖောက်ပြန်ပျက်စီးစေသည်။ ၎င်းတို့သည် သမ္မာတရားကို ကြားသည့်အချိန်တွင်ပင် အမှောင်ထဲတွင် ရှင်သန်နေထိုင်သည့်လူများ သမ္မာတရားကို လက်တွေ့လုပ်ဆောင်ရန် လိုအင်ဆန္ဒတစ်စက်မျှ မရှိဘဲ ဘုရားသခင် ပေါ်ထွန်းပြီးဖြစ်သည်ကို ၎င်းတို့ မြင်သည့်အချိန်တွင်ပင် ၎င်းတို့သည် ရှာဖွေရန် ဆန္ဒမရှိကြချေ။ ဤကဲ့သို့ ယုတ်ညံ့သော လူသားမျိုးနွယ်သည် ကယ်တင်ခြင်းအတွက် မည်သို့ အခွင့်အလမ်းရှိနိုင်မည်နည်း။ ဤကဲ့သို့ အကျင့်စာရိတ္တယိုယွင်းသော လူသားမျိုးနွယ်သည် အလင်းတွင် မည်သို့များ အသက်ရှင်နိုင်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စိတ်သဘောထားတွင် မပြောင်းလဲဘဲ ရှိနေခြင်းသည် ဘုရားသခင်ကို ရန်ဘက်ပြုခြင်းဖြစ်သည်) ဘုရားနှုတ်ကပတ်တော်တွေကို ဖတ်ပြီးတဲ့နောက်မှာ ဘုရားသခင်ကို ကျွန်မ မကျိုးနွံနာခံနိုင်တဲ့ အဓိကအကြောင်းရင်းက “ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏”၊ “သစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်” နဲ့ “လူသားသည် အထက်သို့ ရုန်းကန်ဆန်တက်သည်၊ ရေသည်နိမ့်ရာသို့ စီးဆင်း၏” ဆိုတဲ့ စာတန်ဆန်တဲ့ အတွေးအခေါ်တွေ၊ အမြင်တွေရဲ့ ပုံသွင်းတာကို ခံခဲ့ရလို့ဆိုတာကို ကျွန်မ နားလည်ခဲ့တယ်။ ကျွန်မရဲ့ ဂုဏ်သိက္ခာနဲ့ အဆင့်အတန်းကို ကျွန်မ အရမ်း အလေးထားခဲ့တာကိုး။ အရင်က နိုင်ငံပိုင်လုပ်ငန်းမှာ အလုပ်လုပ်တုန်းက ကိုယ့်ကိုယ်ကိုယ် သူများထက် သာတယ်လို့ အမြဲ ခံစားခဲ့ရတာကို ကျွန်မ ပြန်တွေးမိတယ်။ အုတ်ဖုတ်တဲ့နေရာတွေ၊ ဆောက်လုပ်ရေးလုပ်ငန်းခွင်တွေ၊ ဒါမှမဟုတ် စက်ရုံအသေးလေးတွေမှာ အလုပ်လုပ်တဲ့သူတွေကိုဆို ကျွန်မ အထင်သေးခဲ့တာ။ ဘုရားသခင်ကို စယုံကြည်ပြီးတဲ့နောက်မှာလည်း အတူတူပဲ၊ ခေါင်းဆောင်လုပ်ရတာ ဂုဏ်ရှိတယ်လို့ တွေးခဲ့ပြီး ဧည့်ခံတဲ့တာဝန် ဒါမှမဟုတ် အထွေထွေကိစ္စရပ်တာဝန် ထမ်းဆောင်တဲ့သူတွေကိုကျတော့ အထင်သေးခဲ့တယ်။ အဲဒီတာဝန်တွေက ဟိုပြေးဒီလွှားနဲ့ ကာယအလုပ်တွေ လုပ်နေရတာ၊ အောက်ကျတယ်လို့ ခံစားခဲ့ရတာလေ။ ဒါကြောင့် လျှိုရှောင်က ဧည့်ခံတဲ့တာဝန်ထမ်းဆောင်ဖို့ စီစဉ်ပေးတဲ့အခါ ကိုယ့်ကိုယ်ကိုယ် သူများထက် အောက်ကျတယ်လို့ ခံစားခဲ့ရပြီး သူ့ကို မြင်ရင် ပုန်းနေချင်ခဲ့တာ။ ဝမ်တန်က ကိစ္စတစ်ခုခုရှိလို့ ကျွန်မဆီ လာရင်တောင် သူ့ကို တွေ့ရမှာ အရမ်းရှက်ခဲ့တာ၊ ပြီးတော့ သူတို့တွေ ခေါင်းဆောင်ဖြစ်ပြီး သွားလေရာတိုင်းမှာ ဂုဏ်ရှိတာတွေ၊ ညီအစ်ကိုမောင်နှမတွေရဲ့ အထင်ကြီးလေးစားမှုကို ရတာတွေကို ကျွန်မ မနာလိုဖြစ်ခဲ့တယ်။ ဧည့်ခံတဲ့တာဝန်ကို ထမ်းဆောင်ရတော့ ကိုယ်က သူတို့နဲ့ အဆင့်မတူဘူးလို့ တွေးပြီး အရမ်းကို ရှက်ခဲ့ရတယ်။ ဝမ်တန်က ညီအစ်ကိုမောင်နှမတွေကို ခေါ်သွားမယ်လို့ ပြောတာ ကြားတာနဲ့ ကျွန်မ ပျော်သွားပြီး၊ တစ်နေ့ကျရင် အသင်းတော်က စုဝေးတဲ့ အဖွဲ့တွေကို ကြီးကြပ်ခွင့်ရပြီး အနာဂတ်မှာ ရာထူးတိုးမယ့် အခွင့်အရေးရဖို့ မျှော်လင့်ခဲ့တယ်။ ဒါပေမဲ့ ဧည့်ခံတဲ့တာဝန်ကိုပဲ ဆက်ထမ်းဆောင်ရမယ်လို့ ကြားလိုက်တာနဲ့ ကျွန်မ အခြေအနေက ထိုးကျသွားပြီး အပျက်သဘောဆောင်သွားတယ်၊ တာဝန်ထမ်းဆောင်တဲ့နေရာမှာ အချောင်ခိုခဲ့တယ်။ ခေါင်းဆောင်ဖြစ်ခဲ့တုန်းက အချိန်ကို ပြန်တွေးကြည့်တော့ ဂုဏ်သတင်းနဲ့ အဆင့်အတန်းကို လိုက်စားပြီး လမ်းကြောင်းအမှားကို လျှောက်ခဲ့လို့ ဖြုတ်ချခံခဲ့ရတာလေ။ အခု ဧည့်ခံတဲ့တာဝန် ထမ်းဆောင်နေတာတောင် ကျွန်မရဲ့ သဘာဝဟောင်းက မပြောင်းလဲသေးဘူး။ ဂုဏ်သိက္ခာနဲ့ အဆင့်အတန်းကိုပဲ တွေးနေတုန်းမို့ ကိုယ့်တာဝန်ကို ကောင်းကောင်း မထမ်းဆောင်နိုင်ခဲ့ဘူး။ စာတန်ရဲ့ မှားယွင်းပြီး အဓိပ္ပာယ်မဲ့တဲ့ အတွေးတွေ၊ အမြင်တွေရဲ့ ချည်နှောင်မှုနဲ့ ထိန်းချုပ်မှုကို ကျွန်မ ခံနေရပြီး၊ တာဝန်ထမ်းဆောင်ရာမှာ အချိန်တိုင်း ကိုယ့်ရဲ့ ဂုဏ်သိက္ခာနဲ့ အဆင့်အတန်းကိုပဲ တွေးနေခဲ့တာကို သတိပြုမိသွားတယ်။ ကျိုးနွံနာခံမှု တစ်စက်မှ မပြခဲ့ဘူး၊ သစ္စာစောင့်သိမှုဆိုတာကတော့ ပိုတောင် နည်းသေးတာပေါ့။ လူတွေ၊ အမှုအရာတွေကို ကြည့်တဲ့ ကျွန်မရဲ့ အမြင်က ဘာသာတရား မရှိသူတစ်ယောက်လို ဖြစ်နေခဲ့တာ။ အမှုအရာတွေကို ဘုရားနှုတ်ကပတ်တော်တွေပေါ် အခြေမခံခဲ့ဘူးလေ။ ကျွန်မ လုပ်ခဲ့သမျှက သမ္မာတရားကို ရန်လိုပြီး ဘုရားသခင်ကို အတိုက်အခံလုပ်နေတာချည်းပဲ။ ဒါကို နားလည်သွားတော့ ကျွန်မ ဘုရားသခင်ကို ဆုတောင်းခဲ့တယ်၊ “ချစ်လှစွာသော ဘုရားသခင်၊ ကိုယ်ပိုင် ဂုဏ်သိက္ခာနဲ့ အဆင့်အတန်းကို ကာကွယ်ဖို့အတွက် ကိုယ်တော့်ရဲ့ စီစဉ်မှုတွေကို သမီး မကျိုးနွံနာခံနိုင်ခဲ့ဘူး။ စာတန်ဆန်တဲ့ အတွေးတွေ၊ အမြင်တွေနဲ့ ဆက်ပြီး အသက်မရှင်ချင်တော့ပါဘူး။ လူတွေ၊ အမှုအရာတွေကို ကိုယ်တော့်ရဲ့ နှုတ်ကပတ်တော်တွေနဲ့အညီ ကြည့်မြင်နိုင်ဖို့နဲ့ ကိုယ်တော့်ရဲ့ စီစဉ်မှုတွေကို ကျိုးနွံနာခံနိုင်ဖို့ သမီးကို ဦးဆောင်ပေးတော်မူပါ” လို့ပေါ့။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ပိုဖတ်ခဲ့ရတယ်။ “တာဝန်ထမ်းဆောင်သောသူ အားလုံးအတွက် ၎င်းတို့၏ သမ္မာတရားကို နားလည်မှုသည် မည်မျှ နက်နဲသည်ဖြစ်စေ၊ အပေါ်ယံဆန်သည်ဖြစ်စေ သမ္မာတရား လက်တွေ့ကျမှုထဲသို့ ဝင်ရောက်ရန် အရိုးရှင်းဆုံးသော လက်တွေ့လုပ်ဆောင်မှုမှာ အရာရာတိုင်း၌ ဘုရားအိမ်တော်၏ အကျိုးစီးပွားများကို စဉ်းစားရန်၊ ၎င်းတို့၏ တစ်ကိုယ်ကောင်းဆန်သော လိုအင်ဆန္ဒများ၊ ကိုယ်ရေးကိုယ်တာ ရည်ရွယ်ချက်များ၊ ကြံရွယ်ချက်များ၊ ဂုဏ်နှင့် အဆင့်အတန်းတို့ကို စွန့်လွှတ်ပြီး ဘုရားအိမ်တော်၏ အကျိုးစီးပွားများကို ဦးစားပေးခြင်း ဖြစ်သည်၊ ဤသည်မှာ ၎င်းတို့ အနည်းဆုံး လုပ်ဆောင်သင့်သည့်အရာ ဖြစ်သည်။ တာဝန်ထမ်းဆောင်သောသူတစ်ဦးသည် ဤမျှလောက်ကိုပင် မလုပ်ဆောင်နိုင်ပါက ၎င်းသည် မိမိ၏ တာဝန်ကို ထမ်းဆောင်နေသည်ဟု မည်သို့ ဆိုနိုင်မည်နည်း။ ယင်းမှာ လူတစ်ဦး၏ တာဝန်ကို ထမ်းဆောင်ခြင်း မဟုတ်ပေ။ သင်သည် ဦးစွာ ဘုရားအိမ်တော်၏ အကျိုးစီးပွားများကို စဉ်းစားသင့်သည်၊ ဘုရားသခင်၏ ရည်ရွယ်ချက်များကို အလေးထားသင့်ပြီး အသင်းတော်၏ အလုပ်ကို ထည့်သွင်းစဉ်းစားသင့်သည်။ ဤအရာများကို ဦးစားပေး ထားရှိပါ၊ ထို့နောက်မှသာ သင်သည် သင်၏ အဆင့်အတန်း တည်ငြိမ်မှု သို့မဟုတ် အခြားသူများ သင့်ကို မည်သို့ သဘောထားသည်ကို စဉ်းစားနိုင်သည်။ ယင်းကို အဆင့်နှစ်ဆင့်ခွဲ၍ နှစ်ဦးနှစ်ဖက် အဆင်ပြေမည့်နည်းလမ်းကို ရှာဖွေလိုက်ပါ၊ ဤအရာက အမှုအရာများကို အနည်းငယ် ပိုမိုလွယ်ကူစေသည်ဟု သင်တို့ မခံစားရသလော။ သင်သည် ဤသို့ ခဏတာ လက်တွေ့လုပ်ဆောင်ပါက ဘုရားသခင်ကို စိတ်ကျေနပ်စေခြင်းသည် ခက်ခဲသောအရာမဟုတ်ကြောင်း သင် ခံစားလာရလိမ့်မည်။ ထို့အပြင် သင်သည် သင်၏ တာဝန်ယူမှုများကို ကောင်းမွန်စွာ ဖြည့်ဆည်းနိုင်ပြီး သင်၏ ဝတ္တရားများနှင့် တာဝန်များကို ကောင်းမွန်စွာ ဖြည့်ဆည်းနိုင်သည့်အပြင် သင်၏ တစ်ကိုယ်ကောင်းဆန်သော လိုအင်ဆန္ဒများ၊ ရည်ရွယ်ချက်များနှင့် ကြံရွယ်ချက်များကို ဘေးဖယ်ထားကာ ဘုရားသခင်၏ ရည်ရွယ်ချက်များကို အလေးထား၍ ဘုရားအိမ်တော်၏ အကျိုးစီးပွားများ၊ အသင်းတော်၏ အလုပ်နှင့် သင် ထမ်းဆောင်သင့်သည့် တာဝန်ကို ဦးစားပေးနိုင်လျှင် ဤသို့ အချိန်တစ်ခုကြာ တွေ့ကြုံခံစားပြီးနောက် ဤနည်းလမ်းအတိုင်း ကျင့်ကြံပြုမူခြင်းသည် ကောင်းကြောင်း၊ လူတို့သည် ရိုးသားပြီး ပွင့်လင်းသောပုံစံဖြင့် အသက်ရှင်သင့်ကြောင်း၊ ၎င်းတို့သည် စိတ်ဓာတ်ပျော့ညံ့ပြီး အောက်တန်းကျကာ ယုတ်ညံ့သော တည်ရှိမှုဖြင့် အသက်မရှင်သင့်ဘဲ ထိုအစား ၎င်းတို့သည် တော်ဖြောင့်ပြီး တရားမျှတသင့်ကြောင်း သင် ခံစားရလိမ့်မည်။ ဤသည်မှာ လူတစ်ဦး အသက်ရှင်နေထိုင်သင့်သည့် ပုံသဏ္ဌာန်ဖြစ်သည်ဟု သင် ခံစားရလိမ့်မည်။ တဖြည်းဖြည်းနှင့် သင်၏ ကိုယ်ပိုင်အကျိုးစီးပွားများကို ဖြည့်ဆည်းလိုသော သင်၏ လိုအင်ဆန္ဒသည် လျော့နည်းသွားလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်) ဘုရားနှုတ်ကပတ်တော်တွေကို ဖတ်လိုက်ရတော့ ကျွန်မရဲ့ စိတ်နှလုံး လင်းလက်သွားတယ်။ ကျွန်မတို့ တာဝန်တွေကို ထမ်းဆောင်တဲ့အခါ၊ ကိုယ်ကျိုးစီးပွားတွေ၊ ဂုဏ်သိက္ခာနဲ့ အဆင့်အတန်းတွေကို အရင်ဆုံး စွန့်လွှတ်ရမယ်။ တခြားသူတွေက ကိုယ့်ကို ဘယ်လိုပဲထင်ထင်၊ ကိုယ့်တာဝန်ကို ရှေ့တန်းတင်ပြီး ဘုရားသခင်အိမ်တော်ရဲ့ အကျိုးစီးပွားကို ဦးစားပေးရမယ်။ ဒီနည်းနဲ့ ဘုရားသခင်ရှေ့မှောက်မှာ ကျွန်မတို့ ပြုမူပြီး ကိုယ့်တာဝန်ကို ထမ်းဆောင်ကြတာပဲ။ အခုခေတ်မှာ စီစီပီက ဘုရားသခင် ယုံကြည်သူတွေကို အရူးအမူး ဖမ်းဆီးဖို့ နည်းလမ်းပေါင်းစုံကို သုံးပြီး ကြိုးစားနေတယ်။ သူတို့က အဆင့်မြင့် နည်းပညာသုံး စောင့်ကြည့်ရေး ကိရိယာမျိုးစုံကို မိတ်ဆက်ပြီး လမ်းတွေ၊ လမ်းကြားတွေမှာ ရုပ်ထွက်ကောင်းတဲ့ ကင်မရာတွေ တပ်ဆင်ထားတယ်၊ ပြီးတော့ ဘုရားသခင် ယုံကြည်သူတွေကို စောင့်ကြည့်ပြီး နောက်ယောင်ခံလိုက်ဖို့ ရပ်ကွက်ကော်မတီတွေနဲ့ အနိမ့်ဆုံး နေထိုင်မှုစရိတ် ရနေတဲ့ လူတွေကြားထဲမှာ သတင်းပေးတွေကိုလည်း ပျိုးထောင်ထားသေးတယ်။ ဧည့်ခံတဲ့ မိသားစုတော်တော်များများက လုံခြုံရေး အန္တရာယ်တွေနဲ့ ရင်ဆိုင်နေရပြီး၊ လုံခြုံတဲ့ ဧည့်ခံတဲ့ မိသားစုကို ရှာဖို့ဆိုတာ မလွယ်ကူဘူးလေ။ ကျွန်မက လူသိရှင်ကြား ယုံကြည်သူမဟုတ်ဘူး၊ ပြီးတော့ ဘာလုံခြုံရေး အန္တရာယ်မှလည်း မရှိတော့ ဧည့်ခံတဲ့တာဝန် ထမ်းဆောင်ဖို့က ကျွန်မအတွက် သင့်တော်ပါတယ်။ အသင်းတော်ရဲ့ စီစဉ်မှုတွေကို ကျိုးနွံနာခံပြီး ကျွန်မရဲ့ ဧည့်ခံတဲ့တာဝန်ကို ကောင်းကောင်း ထမ်းဆောင်သင့်တယ်။ ဒါက အသင်းတော်ရဲ့ အကျိုးစီးပွားကို ကာကွယ်တာလည်း ဖြစ်တယ်လေ။ ဘုရားသခင်ရဲ့ ရည်ရွယ်ချက်ကို နားလည်သွားတော့ ညီအစ်ကိုမောင်နှမတွေကို ကာကွယ်ပေးဖို့၊ သူတို့တာဝန်တွေ ထမ်းဆောင်ဖို့ လုံခြုံတဲ့ ပတ်ဝန်းကျင်တစ်ခု ပေးနိုင်ဖို့အတွက် ကျွန်မရဲ့ ဂုဏ်သိက္ခာနဲ့ အဆင့်အတန်းကို စွန့်လွှတ်ပြီး ဧည့်ခံတဲ့တာဝန်ကို ကောင်းကောင်းထမ်းဆောင်ဖို့ ကျွန်မ စိတ်ပါသွားပြီ။ အဲဒီနောက်ပိုင်း အားတဲ့အခါ၊ ဘုရားနှုတ်ကပတ်တော်တွေကို ပိုဖတ်တယ်၊ ဝတ်ပြုဖြစ်တယ်၊ ပြီးတော့ ဆောင်းပါးတွေရေးဖို့ လေ့ကျင့်တယ်။ ဒီလို လက်တွေ့လုပ်ဆောင်လိုက်တော့ ကျွန်မ စိတ်နှလုံးက အများကြီး ပိုပြီး အေးချမ်းသွားတယ်။ အခုလို အကျိုးကျေးဇူးတွေ ရရှိနိုင်တာဟာ ဘုရားသခင်ရဲ့ ဦးမှုကြောင့်ပါပဲ။ ဘုရားသခင် ကျေးဇူးတော်ကို ချီးမွမ်းပါတယ်။


၆၁။ ကျွန်မရဲ့ ညံ့ဖျင်းတဲ့ အစွမ်းအစကြောင့် နောက်ထပ် ဘောင်ခတ်ခြင်းမခံရတော့ပါ

လီရှန်၊ တရုတ်ပြည်

၂၀၂၁ ခုနှစ်တုန်းက အသင်းတော်မှာ စာနဲ့ပတ်သက်တဲ့ တာဝန်တွေကို ကျွန်မ ထမ်းဆောင်နေခဲ့တယ်။ ဒါပေမဲ့ ၂၀၂၂ အစပိုင်းမှာတော့ ကျွန်မကို တခြားတာဝန်တစ်ခု ပြောင်းပေးလိုက်တယ်။ နောက်ပိုင်းမှာ ကိုယ့်ကိုယ်ကိုယ် ဆင်ခြင်သုံးသပ်ကြည့်တော့၊ ကျွန်မရဲ့ ပြင်းထန်တဲ့ ဖောက်ပြန်ပျက်စီးတဲ့ စိတ်သဘောထားနဲ့ ကိုယ့်အမြင်တွေကိုပဲ အမြဲတမ်း ဖက်တွယ်ထားတာတွေကြောင့် ကျွန်မတာဝန်က စံနှုန်းမပြည့်မီခဲ့တာကို သဘောပေါက်သွားတယ်။ လပိုင်းလောက်ကြာတော့ ကျွန်မကို ခေါင်းဆောင်တွေက စာနဲ့ပတ်သက်တဲ့ တာဝန်တွေကို ဆက်ထမ်းဆောင်ခိုင်းတယ်။ တစ်နေ့မှာတော့ အရင်က ကျွန်မ တာဝန်ပြောင်းခံရတာ ကျွန်မရဲ့ ညံ့ဖျင်းတဲ့ အစွမ်းအစကြောင့်ဆိုတာကို မတော်တဆ သိလိုက်ရတယ်။ စာနဲ့ပတ်သက်တဲ့ အလုပ်တွေ များလာပြီး စာနဲ့ပတ်သက်တဲ့ အမှုဆောင်တွေ မလောက်တာကြောင့်သာ အသင်းတော်က ကျွန်မကို ပြန်လာဖို့ စီစဉ်ပေးခဲ့တာတဲ့လေ။ ဒါကိုကြားတော့ ကျွန်မ အရမ်းကို စိတ်ဆင်းရဲသွားပြီး တွေးမိတယ်၊ “ဒီတစ်ခါ ငါ့ကို ပြန်ခေါ်တာ ငါ့မှာ အစွမ်းအစ နည်းနည်းရှိပြီး ဒီတာဝန်ကို ကိုင်တွယ်နိုင်လို့ပဲလို့ အစက ထင်ခဲ့တာ၊ ညီအစ်ကိုမောင်နှမတွေက ငါ့ကို ဒီလို အကဲဖြတ်ထားလိမ့်မယ်လို့ မထင်ထားခဲ့ဘူး။ ဒီတာဝန်မှာ ငါ ဘယ်လောက်ပဲ ကြိုးစားကြိုးစား အချည်းနှီး ဖြစ်မယ့်ပုံပဲ။ စာနဲ့ပတ်သက်တဲ့ အလုပ်ကို အခုမှ စထမ်းဆောင်တဲ့ ညီအစ်ကိုမောင်နှမတွေက အစွမ်းအစ ကောင်းကြတယ်၊ နည်းနည်းလောက် ပျိုးထောင်ပေးလိုက်ရင်ပဲ ငါ့ကို ကျော်တက်သွားကြမှာ။ ငါက ဒီတာဝန်မှာ ယာယီ အလုပ်လုပ်ပေးနေရုံပါပဲ။ အစွမ်းအစကောင်းတဲ့ ညီအစ်ကိုမောင်နှမတွေက သူတို့အလုပ်မှာ အရေးပါတဲ့ အခန်းကဏ္ဍကနေ ပါဝင်နိုင်တော့ သူတို့ ကယ်တင်ခံရဖို့ မျှော်လင့်ချက်က ပိုကြီးတယ်။ ဒါပေမဲ့ ငါ့ရဲ့ ညံ့ဖျင်းတဲ့ အစွမ်းအစနဲ့ဆိုရင် အရေးကြီးတဲ့ အလုပ်တွေကို မကိုင်တွယ်နိုင်ဘူးဆိုတဲ့ သဘောပဲ။ ပြီးတော့ အချိန်မရွေး တာဝန်ပြောင်းခံရနိုင်တယ်ဆိုတော့ ငါ့မှာ ကယ်တင်ခြင်းရဖို့ ဘာမျှော်လင့်ချက် ရှိနိုင်တော့မှာလဲ။ ဒါကို လုပ်နေမဲ့အစား ဧဝံဂေလိတရား ဟောတာ၊ လူသစ်တွေကို ရေလောင်းတာကမှ ငါ့အတွက် ပိုကောင်းဦးမယ်။ အနည်းဆုံးတော့ ဧဝံဂေလိအလုပ်မှာ ကောင်းမှုတချို့ကို ငါ ပြင်ဆင်နိုင်ပြီး အသက်ရှင်ကျန်ရစ်ဖို့ မျှော်လင့်ချက် နည်းနည်းတော့ ရှိနိုင်သေးတယ်” လို့ပေါ့။ ဒါတွေကို တွေးမိပြီး ကျွန်မ တော်တော်လေးကို စိတ်မချမ်းမသာဖြစ်ရတယ်၊ စာနဲ့ပတ်သက်တဲ့ အလုပ်ကို ပြန်လာထမ်းဆောင်မိတာကိုတောင် နောင်တရမိတယ်။

နောက်ပိုင်းကျမှ ကျွန်မရဲ့ အခြေအနေ မှားနေတာကို သဘောပေါက်မိပြီး ဘုရားသခင်ရှေ့သွားပြီး ဆုတောင်းခဲ့တယ်၊ “ဘုရားသခင်၊ အရင်က ကျွန်မ တာဝန်ပြောင်းခံရတာ ကျွန်မရဲ့ ညံ့ဖျင်းတဲ့ အစွမ်းအစကြောင့်လို့ ညီအစ်မတွေ ပြောတာကို ကျွန်မ ကြားခဲ့ရပါတယ်။ ကျွန်မ အရမ်းကို ဝမ်းနည်းရပေမဲ့ အပျက်သဘော မဆောင်သင့်ဘူး၊ အထင်မလွဲသင့်ဘူးဆိုတာကို သိပါတယ်။ ရှေ့ဆက် ကြိုးစားဖို့ ယုံကြည်ခြင်း ရှိနိုင်အောင် ကိုယ်တော့်ရဲ့ ရည်ရွယ်ချက်ကို နားလည်အောင် ဉာဏ်အလင်းပေးဖို့ တောင်းလျှောက်ပါတယ်” လို့ပေါ့။ အဲဒီအချိန်မှာ ဘုရားနှုတ်ကပတ်တော် တစ်ပိုဒ်ကို ကျွန်မ သတိရသွားတယ်။ “ဘုရားသခင်၏အလိုဆန္ဒမှာ လူတိုင်း စုံလင်စေခြင်းခံရဖို့၊ နောက်ဆုံးတွင် သူ၏ရယူခြင်းခံရဖို့၊ သူ၏ လုံးဝသန့်စင်စေခြင်းကို ခံရဖို့နှင့် သူချစ်သော လူများဖြစ်လာကြရန် ဖြစ်၏။ သင်တို့ ခေတ်နောက်ကျန်နေသည် သို့မဟုတ် အရည်အချင်း ညံ့ဖျင်းသည်ဟု ငါပြောသည် မပြောသည်မှာ အရေးမကြီးပေ။ ဤအရာအားလုံးမှာ အမှန်တရားဖြစ်၏။ ငါ ဤသို့ပြောဆိုခြင်းမှာ ငါသည် သင်တို့ကို ကယ်တင်ရန် လိုလားခြင်းမရှိဖို့ မဆိုထားနှင့်၊ သင့်ကို စွန့်ပစ်ရန် ငါရည်ရွယ်သည်၊ ငါသည် သင်တို့၌ မျှော်လင့်ချက် ကုန်ဆုံးသည်ကို သက်သေမပြပေ။ ယနေ့တွင် ငါသည် သင်တို့၏ ကယ်တင်ခြင်းအမှုကို လုပ်ဆောင်ရန် ကြွလာပြီဖြစ်သည်၊ ဆိုလိုသည်မှာ ငါ လုပ်ဆောင်သည့်အမှုသည် ကယ်တင်ခြင်းအမှု၏ အဆက် ဖြစ်ပေသည်။ လူတိုင်း စုံလင်အောင်ပြုခြင်းခံရရန် အခွင့်အရေးရှိသည်။ သင် လိုလားပါက၊ သင် လိုက်စားပါက အဆုံးတွင် သင်သည် ဤရလဒ်ကို ရရှိနိုင်မည်ဖြစ်ပြီး သင်တို့ထဲမှ တစ်ဦးတစ်ယောက်မျှ စွန့်ပယ်ခြင်းခံရမည် မဟုတ်ပေ။ သင်သည် အစွမ်းအစ ညံ့ဖျင်းပါက သင့်အပေါ် ငါ၏ တောင်းဆိုချက်များသည် သင်၏ ညံ့ဖျင်းသော အစွမ်းအစနှင့်အညီ ဖြစ်လိမ့်မည်၊ သင်သည် အစွမ်းအစ မြင့်မားပါက သင့်အပေါ် ငါ၏ တောင်းဆိုချက်များသည် သင်၏ မြင့်မားသော အစွမ်းအစနှင့်အညီ ဖြစ်လိမ့်မည်၊ သင်သည် အသိဉာဏ်မဲ့ပြီး စာမတတ်ပါက သင့်အပေါ် ငါ၏ တောင်းဆိုချက်များသည် သင်၏ အသိဉာဏ်မဲ့ပြီး စာမတတ်ခြင်းနှင့်အညီ ဖြစ်လိမ့်မည်၊ သင်သည် စာတတ်ပါက သင့်အပေါ် ငါ၏ တောင်းဆိုချက်များသည် သင် စာတတ်သည်ဟူသော အချက်နှင့်အညီ ဖြစ်လိမ့်မည်၊ သင်သည် သက်ကြီးရွယ်အိုဖြစ်ပါက သင့်အပေါ် ငါ၏ တောင်းဆိုချက်များသည် သင်၏ အသက်အရွယ်နှင့်အညီ ဖြစ်လိမ့်မည်၊ သင်သည် ဧည့်ခံဝတ်ပြုသည့် တာဝန်ကို ထမ်းဆောင်နိုင်စွမ်းရှိပါက သင့်အပေါ် ငါ၏ တောင်းဆိုချက်များသည် သင်၏ ဧည့်ခံဝတ်ပြုခြင်း တာဝန်ကို ထမ်းဆောင်နိုင်စွမ်းရှိခြင်းနှင့်အညီ ဖြစ်လိမ့်မည်၊ သင်သည် ဧည့်ခံဝတ်ပြုခြင်း တာဝန်ကို မထမ်းဆောင်နိုင်ဟု ဆိုပြီး ဧဝံဂေလိတရားကို ဟောပြောခြင်းဖြစ်စေ၊ အသင်းတော်ကို ဂရုစိုက်ခြင်းဖြစ်စေ၊ သို့မဟုတ် အခြားသော အထွေထွေကိစ္စရပ်များကို ဆောင်ရွက်ခြင်းဖြစ်စေ၊ သတ်သတ်မှတ်မှတ် တာဝန်တစ်ခုကိုသာ ထမ်းဆောင်နိုင်ပါက သင့်ကို ငါ၏ စုံလင်စေခြင်းသည် သင် ထမ်းဆောင်သော တာဝန်အတိုင်း ဖြစ်လိမ့်မည်။ သစ္စာစောင့်သိခြင်း၊ အဆုံးတိုင်အောင် ကျိုးနွံနာခံခြင်းနှင့် ဘုရားသခင်အပေါ် အမြင့်မြတ်ဆုံးသော ချစ်ခြင်းမေတ္တာကို လိုက်စားခြင်းဟူသည့် ဤသည်တို့မှာ သင် ဖြစ်မြောက်အောင်မြင်ရမည့်အရာများဖြစ်ပြီး ဤအရာသုံးခုသာဖြစ်ကာ ဤသည်တို့မှာ အကောင်းဆုံးသော လက်တွေ့လုပ်ဆောင်မှုများ ဖြစ်ကြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ၏ပုံမှန်ဘဝကို နဂိုအတိုင်း ပြန်ဖြစ်လာစေခြင်းနှင့် သူ့ကို အံ့သြဖွယ်ကောင်းသော ခရီးပန်းတိုင်သို့ ခေါ်ဆောင်သွားခြင်း) ဘုရားသခင်ရဲ့ နှုတ်ကပတ်တော်တွေက ကျွန်မကို တကယ်ပဲ တို့ထိခဲ့ပါတယ်။ ဘုရားသခင်က လူတိုင်းအတွက် ကယ်တင်ခြင်းရဖို့ အခွင့်အရေးကို ပြင်ဆင်ပေးထားပါတယ်။ လူတစ်ယောက်ရဲ့ အစွမ်းအစက ညံ့ဖျင်းတာပဲဖြစ်ဖြစ်၊ ကောင်းတာပဲဖြစ်ဖြစ်၊ အသက်ကြီးတာပဲဖြစ်ဖြစ်၊ ငယ်တာပဲဖြစ်ဖြစ်၊ ဘုရားသခင်က လူတစ်ဦးစီရဲ့ လက်တွေ့ ဝိညာဉ်ရင့်ကျက်မှုနဲ့ အစွမ်းအစအပေါ် မူတည်ပြီး တောင်းဆိုမှုတွေ လုပ်ပါတယ်။ ပြီးတော့ လူတစ်ဦးစီအတွက် သင့်တော်တဲ့ တာဝန်တွေကို စီစဉ်ပေးပါတယ်။ လူတစ်ယောက်က ဘယ်လိုတာဝန်ကိုပဲ ထမ်းဆောင်ပါစေ၊ သမ္မာတရားကို လိုက်စားပြီး ဘုရားသခင်အပေါ် သစ္စာရှိသရွေ့၊ ဘုရားသခင်က မျက်နှာလိုက်တာမျိုး မရှိဘဲ သူ့ရဲ့ ကယ်တင်ခြင်းကို တန်းတူညီမျှ ပေးသနားမှာပါ။ “အသက်ကြီးသူက ဘုရားသခင်အတွက် သက်သေခံနိုင်ပါသေးသည်” ဆိုတဲ့ အတွေ့အကြုံဆိုင်ရာ သက်သေခံချက် ဗီဒီယိုထဲက ညီအစ်ကိုကို ကျွန်မ တွေးမိလိုက်တယ်။ သူက အသက်အရမ်းကြီးပြီး ဖျားနာနေပေမဲ့၊ ဧည့်ခံတဲ့ တာဝန်မှာ အကောင်းဆုံး ထမ်းဆောင်ခဲ့တယ်၊ ပြီးတော့ ဘုရားသခင်အတွက် သက်သေခံဖို့ အတွေ့အကြုံဆိုင်ရာ ဆောင်းပါးတွေရေးဖို့ လက်တွေ့လုပ်ဆောင်ခဲ့တယ်။ သူက သမ္မာတရားတချို့ကို နားလည်နိုင်ခဲ့ပြီး သူ့ရဲ့ အသက်တာမှာ တိုးတက်မှုတွေ ပြသခဲ့တယ်။ ဒါက ဘုရားသခင်ရဲ့ တရားမျှတမှုနဲ့ ဖြောင့်မတ်မှုကို ပြသနေတာပါပဲ။ ဘုရားသခင်က လူတစ်ဦးစီရဲ့ နောက်ခံ၊ ဝိညာဉ်ရင့်ကျက်မှုနဲ့ အစွမ်းအစအပေါ် မူတည်ပြီး တောင်းဆိုမှုတွေ လုပ်ပါတယ်၊ ဘယ်သူ့ကိုမှ အခက်တွေ့အောင် လုပ်ဖို့ သူမကြိုးစားဘူး။ ဒါပေမဲ့ ကျွန်မက ဘုရားသခင်ရဲ့ ရည်ရွယ်ချက်ကို နားမလည်ခဲ့ဘဲ အစွမ်းအစ ကောင်းတဲ့သူတွေမှ ကယ်တင်ခံရနိုင်ပြီး၊ အစွမ်းအစ ညံ့ဖျင်းတဲ့သူတွေက ကယ်တင်မခံရနိုင်ဘူးလို့ မှားယွင်းပြီး အဓိပ္ပာယ်မဲ့ တွေးထင်ခဲ့မိတယ်။ ဒါကြောင့် ကျွန်မမှာ ညံ့ဖျင်းတဲ့ အစွမ်းအစရှိတယ်၊ စာနဲ့ပတ်သက်တဲ့ အလုပ်အတွက် စံနှုန်းမပြည့်မီဘူးလို့ ညီအစ်ကိုမောင်နှမတွေက အကဲဖြတ်ထားတာကို သိလိုက်ရတဲ့အခါ၊ အသင်းတော်မှာ ကိုယ်က အရေးပါတဲ့ အခန်းကဏ္ဍကနေ မပါဝင်နိုင်ဘူး၊ ဘုရားသခင်က ကိုယ့်ကို မနှစ်သက်ဘူး၊ ကျွန်မမှာ ကယ်တင်ခြင်းရဖို့ မျှော်လင့်ချက် မရှိတော့ဘူးလို့ ခံစားခဲ့ရတယ်။ စာနဲ့ပတ်သက်တဲ့ အလုပ်ကို ပြန်လာထမ်းဆောင်မိတာကိုတောင် နောင်တရခဲ့တယ်။ ကိုယ့်အယူအဆတွေ၊ စိတ်ကူးတွေထဲမှာ နေထိုင်ရင်း ဘုရားသခင်ကို အထင်လွဲနေခဲ့တာ၊ ကျွန်မ တကယ်ကို မိုက်မဲပြီး ဆင်ခြင်တုံတရား ကင်းမဲ့ခဲ့တာပဲ။ တကယ်တော့ ကျွန်မရဲ့ အစွမ်းအစ ဘယ်လိုရှိလဲဆိုတာကို ဘုရားသခင်က သိသလို၊ ညီအစ်ကိုမောင်နှမတွေကလည်း သိကြပါတယ်။ စာနဲ့ပတ်သက်တဲ့ အလုပ်ကို ထမ်းဆောင်ဖို့ အသင်းတော်က ကျွန်မကို စီစဉ်ပေးခဲ့တာဆိုတော့ ကျွန်မ ကျိုးနွံနာခံသင့်တယ်၊ ကျွန်မ နားလည်ထားတာတွေ၊ လုပ်နိုင်တာတွေကို အသုံးပြုပြီး ကိုယ့်အလုပ်ကို အကောင်းဆုံး လုပ်ဆောင်သင့်တယ်၊ ပြီးတော့ အသိစိတ်ရှင်းရှင်းနဲ့ ပြုမူသင့်တယ်။ ဒါ ကျွန်မလုပ်သင့်တဲ့အရာပဲ။ ကျွန်မရဲ့ ညံ့ဖျင်းတဲ့ အစွမ်းအစကြောင့် ကျွန်မ ဆက်ပြီး စိတ်မချမ်းမသာ ဖြစ်မနေသင့်တော့ပါဘူး။

အဲဒီနောက်မှာ၊ “ငါ့ရဲ့ ညံ့ဖျင်းတဲ့ အစွမ်းအစအကြောင်း သိလိုက်ရတဲ့အခါ ငါဘာလို့ ဒီလောက်တောင် စိတ်မချမ်းမသာဖြစ်ပြီး ဝမ်းနည်းသွားရတာလဲ” လို့ ကိုယ့်ကိုယ်ကိုယ် မေးရင်း ကျွန်မ စရှာဖွေခဲ့တယ်။ ဘုရားသခင်ရဲ့ နှုတ်ကပတ်တော်တွေကို ကျွန်မ ဖတ်ခဲ့တယ်။ “၎င်းတို့၌ ဝိညာဉ်ရေးရာ နားလည်သဘောပေါက်မှု မရှိဟု အထက်အဆင့် ခေါင်းဆောင်တစ်ဦးက ပြောသည်ကို လူအချို့က ကြားသောအခါ ၎င်းတို့အနေဖြင့် သမ္မာတရားကို နားလည်နိုင်စွမ်းမရှိကြောင်း၊ ဘုရားသခင်က ၎င်းတို့ကို သေချာပေါက် အလိုမရှိတော့ကြောင်း၊ ကောင်းချီးခံစားရရန် မျှော်လင့်ချက်မရှိတော့ကြောင်း ၎င်းတို့ ခံစားကြရသည်။ သို့သော် ၎င်းတို့ ဝမ်းနည်းသည်ဟူသော အချက်ရှိလင့်ကစား ၎င်းတို့သည် မိမိတို့၏ တာဝန်ကို ပုံမှန်အတိုင်း ထမ်းဆောင်နိုင်ကြဆဲဖြစ်သည်။ ထိုသို့သောလူတို့၌ ဆင်ခြင်တုံတရား အနည်းငယ် ရှိသည်။ လူအချို့သည် တစ်စုံတစ်ဦးက ၎င်းတို့၌ ဝိညာဉ်ရေးရာ နားလည်သဘောပေါက်မှု မရှိကြောင်း ပြောသည်ကို ကြားသောအခါ အပျက်သဘောဆောင်လာကြပြီး မိမိတို့၏ တာဝန်ကို မထမ်းဆောင်လိုကြတော့ပေ။ ၎င်းတို့က၊ ‘ဝိညာဉ်ရေးရာ နားလည်သဘောပေါက်မှု မရှိဟု သင် ငါ့ကို ပြောသည်။ ယင်းမှာ ငါ ကောင်းချီးခံစားရမည့် မျှော်လင့်ချက်မရှိဟု ဆိုလိုသည် မဟုတ်လော။ အနာဂတ်တွင် မည်သည့် ကောင်းချီးမျှ ငါ ရမည်မဟုတ်သည့်အတွက်၊ အဘယ်အရာအတွက် ငါ ယုံကြည်နေသေးသနည်း။ အစေခံမှုပေးစေခြင်းကို ငါ လက်ခံမည်မဟုတ်ပါ။ အပြန်အလှန်အနေဖြင့် မည်သည့်အရာမျှ မရပါက မည်သူက သင့်အတွက် အလုပ်လုပ်ပေးမည်နည်း။ ငါသည် ထိုမျှ စဉ်းစားဉာဏ်မကင်းမဲ့ပါ’ဟု တွေးကြသည်။ ထိုသို့သောလူတို့သည် အသိစိတ်နှင့် ဆင်ခြင်တုံတရား ပိုင်ဆိုင်ကြသလော။ ၎င်းတို့သည် ဘုရားသခင်ထံမှ အလွန်များပြားသော ကျေးဇူးတော်ကို မွေ့လျော်ခံစားသော်လည်း ယင်းကို ပြန်လည်ပေးဆပ်ရန် မသိကြသည့်အပြင် အစေခံမှုပေးရန်ပင် အလိုမရှိကြပေ။ ဤသို့သော လူတို့သည် အဆုံးသတ်ပြီဖြစ်သည်။ ၎င်းတို့သည် အဆုံးတိုင် အစေခံမှုကိုပင် မပေးနိုင်ကြသကဲ့သို့ ဘုရားသခင်ကို စစ်မှန်သော ယုံကြည်ခြင်း မရှိကြပေ။ ၎င်းတို့သည် မယုံကြည်သူများ ဖြစ်ကြသည်။ အကယ်၍ ၎င်းတို့သည် ဘုရားသခင်အတွက် ရိုးသားသော စိတ်နှလုံးနှင့် ဘုရားသခင်ကို စစ်မှန်သော ယုံကြည်ခြင်း ရှိပါက ၎င်းတို့အနေဖြင့် မည်သို့ပင် အကဲဖြတ်ခံရသည်ဖြစ်စေ၊ ဤအရာက ၎င်းတို့အား မိမိတို့ကိုယ်ကို ပို၍ စစ်မှန်စွာနှင့် တိကျစွာ သိရှိနိုင်စေလိမ့်မည် ဖြစ်သည်။ ၎င်းတို့သည် ဤကိစ္စရပ်ကို မှန်ကန်စွာ ချဉ်းကပ်သင့်ပြီး ဘုရားသခင်နောက် ၎င်းတို့လိုက်ခြင်း သို့မဟုတ် မိမိတို့၏ တာဝန်ကို ထမ်းဆောင်ခြင်းအပေါ် ထိုအရာက သက်ရောက်မှု မဖြစ်စေသင့်ပေ။ ၎င်းတို့အနေဖြင့် ကောင်းချီးများကို မရရှိနိုင်လျှင်ပင် ဘုရားသခင်အတွက် အဆုံးထိတိုင် အစေခံမှုပေးရန် လိုလားနေဆဲဖြစ်သင့်ပြီး ညည်းညူခြင်းများမရှိဘဲ ဘုရားစီစဉ်ညွှန်ကြားခြင်း၏ ပြုသမျှကို ၎င်းတို့ ခံသင့်သည်။ ထိုအခါမှသာ ၎င်းတို့သည် အသိစိတ်နှင့် ဆင်ခြင်တုံတရားရှိသောသူတစ်ဦး ဖြစ်ကြလိမ့်မည်။ လူတစ်ဦးသည် ကောင်းချီးများကို လက်ခံရရှိခြင်း ရှိမရှိ သို့မဟုတ် ကံအကြောင်းမလှသည့်ဖြစ်ရပ်များကို ခံစားရခြင်း ရှိမရှိဟူသည်မှာ ဘုရားသခင်၏ လက်ထဲ၌ ရှိသည်။ ဘုရားသခင်သည် ဤအရာအပေါ် အချုပ်အခြာအာဏာရှိပြီး ဤအရာကို စီစဉ်ပေးသည်။ ယင်းမှာ လူတို့ တောင်းဆိုနိုင်သော သို့မဟုတ် ကြိုးစားလုပ်ဆောင်နိုင်သော အရာတစ်ခု မဟုတ်ပေ။ ယင်းအစား ယင်းမှာ ထိုလူက ဘုရားသခင်၏ နှုတ်ကပတ်တော်များကို နာခံနိုင်ခြင်းရှိမရှိ၊ သမ္မာတရားကို လက်ခံနိုင်ခြင်းရှိမရှိဟူသည်နှင့် ဘုရားသခင်၏ သတ်မှတ်ချက်များအတိုင်း မိမိ၏တာဝန်ကို ကောင်းစွာ ထမ်းဆောင်နိုင်ခြင်း ရှိမရှိဟူသည်တို့အပေါ် မူတည်သည်။ ဘုရားသခင်သည် လူတစ်ဦးစီကို ၎င်းတို့၏ လုပ်ဆောင်ချက်များအတိုင်း ပြန်လည်ပေးဆပ်လိမ့်မည်။ တစ်စုံတစ်ဦး၌ ဤရိုးသားမှုအနည်းငယ် ရှိပြီး ၎င်းတို့ ထမ်းဆောင်သင့်သော တာဝန်အတွက် မိမိတို့ စုစည်းနိုင်သမျှ အစွမ်းခွန်အားအားလုံးကို ဆက်ကပ်ပါက ယင်းမှာလုံလောက်ပြီး ဘုရားသခင်၏ အသိအမှတ်ပြုခြင်းနှင့် ကောင်းချီးကို ၎င်းတို့ ရရှိကြလိမ့်မည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၂- အဆင့်အတန်းနှင့် သို့မဟုတ် ကောင်းချီးများရရှိရန် မျှော်လင့်ချက်မရှိသောအခါ ၎င်းတို့က နောက်ဆုတ်ချင်ကြသည်) “အန္တိခရစ်တို့သည် အကျိုးအမြတ်နှင့် ကောင်းချီးများ ရရှိရန် ရည်ရွယ်ချက်တစ်ခုတည်းအတွက် ဘုရားသခင်ကို ယုံကြည်ကြသည်။ ဆင်းရဲဒုက္ခတစ်ခုခုကို ၎င်းတို့ ခါးစည်းခံရလျှင်၊ သို့မဟုတ် အဖိုးအခအချို့ကို ပေးရလျှင် ဘုရားသခင်နှင့် အပေးအယူလုပ်ရန်အလို့ငှာသာ ဖြစ်သည်။ ကောင်းချီးများနှင့် ဆုလာဘ်များ ရရှိရန်ဖြစ်သော ၎င်းတို့၏ ရည်ရွယ်ချက်နှင့် လိုအင်ဆန္ဒတို့သည် အလွန်ကြီးမားပြီး ထိုအရာကို ၎င်းတို့က တင်းကျပ်စွာ ဖက်တွယ်ကြသည်။ ဘုရားသခင် ဖော်ပြပြီးဖြစ်သည့် သမ္မာတရားများစွာထဲမှ တစ်ခုကိုမျှ ၎င်းတို့ လက်မခံကြပေ။ ၎င်းတို့က ဘုရားသခင်ကို ယုံကြည်ခြင်းသည် ကောင်းချီးများ ရရှိခြင်းနှင့် ကောင်းမွန်သော ခရီးပန်းတိုင်တစ်ခုကို အရယူခြင်းအကြောင်းသာ ဖြစ်ကြောင်း၊ ယင်းမှာ အမြင့်ဆုံးသော စည်းမျဉ်းဖြစ်ပြီး ထိုအရာကို မည်သည့်အရာကမျှ မကျော်လွန်နိုင်ကြောင်း ၎င်းတို့၏ စိတ်နှလုံးများတွင် အမြဲ တွေးထင်ကြသည်။ ကောင်းချီးများ ရရှိဖို့အတွက် မဟုတ်လျှင် လူတို့အနေဖြင့် ဘုရားသခင်ကို မယုံကြည်သင့်ကြောင်းနှင့် ကောင်းချီးများအတွက် မဟုတ်လျှင် ဘုရားသခင်ကို ယုံကြည်မှုသည် မည်သည့် အဓိပ္ပာယ် သို့မဟုတ် တန်ဖိုးမျှ ရှိမည်မဟုတ်ကြောင်း၊ ထိုအရာက အဓိပ္ပာယ်နှင့် တန်ဖိုး ဆုံးရှုံးမည်ဖြစ်ကြောင်း ၎င်းတို့ တွေးထင်ကြလေသည်။ ဤအရာများကို အန္တိခရစ်များထဲသို့ အခြားတစ်စုံတစ်ဦးက သွတ်သွင်းပေးခဲ့ခြင်း ဖြစ်သလော။ ယင်းတို့သည် အခြားတစ်စုံတစ်ဦး၏ လေ့ကျင့်သင်ကြားပေးခြင်း သို့မဟုတ် လွှမ်းမိုးမှုမှ ဆင်းသက်သလော။ မဟုတ်ပေ၊ ယင်းတို့ကို မည်သူမျှ ပြောင်းလဲ၍ မရနိုင်သည့်အရာတစ်ခု ဖြစ်သော အန္တိခရစ်များ၏ ပင်ကိုသဘာဝ အနှစ်သာရက အဆုံးအဖြတ်ပေးခြင်းဖြစ်သည်။ လူ့ဇာတိခံ ဘုရားသခင်က ယနေ့ခေတ်တွင် နှုတ်ကပတ်တော်များစွာ ပြောဆိုနေလင့်ကစား အန္တိခရစ်များက ထိုအရာများထဲမှ တစ်ခုကိုမျှ လက်မခံကြဘဲ ထိုအစား ယင်းတို့ကို အတိုက်အခံလုပ်ကာ ပြစ်တင်ရှုတ်ချကြလေသည်။ သမ္မာတရားကို ၎င်းတို့၏ အလွန်အမင်း မနှစ်မြို့ခြင်းနှင့် သမ္မာတရားကို မုန်းတီးခြင်း သဘာဝသည် လုံးဝ မပြောင်းလဲနိုင်ပေ။ ယင်းတို့ မပြောင်းလဲနိုင်လျှင် ဤအရာက မည်သည့်အရာကို ညွှန်ပြသနည်း။ ၎င်းတို့၏ သဘာဝက ကောက်ကျစ်ဆိုးယုတ်ကြောင်း ညွှန်ပြပေသည်။ ဤသည်မှာ သမ္မာတရားကို လိုက်စားခြင်း၊ မလိုက်စားခြင်း ကိစ္စတစ်ခု မဟုတ်ပေ။ ဤသည်မှာ ကောက်ကျစ်ဆိုးယုတ်သော စိတ်သဘောထားတစ်ခု ဖြစ်သည်။ ဘုရားသခင်ကို ပြောင်ပြောင်တင်းတင်း ကန့်ကွက်ပြောဆိုခြင်းနှင့် ဘုရားသခင်ကို ရန်လုပ်ခြင်းဖြစ်သည်။ ဤသည်မှာ အန္တိခရစ်များ၏ သဘာဝ အနှစ်သာရဖြစ်သည်။ ၎င်းတို့၏ စစ်မှန်သော စရိုက်အမှန်သာဖြစ်သည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၇- ၎င်းတို့သည် ကောက်ကျစ်ဆိုးယုတ်ကာ မသိမသာ ဒုက္ခပေးတတ်ပြီး လှည့်စားတတ်သည် (အပိုင်း ၂)) ဘုရားနှုတ်ကပတ်တော်တွေရဲ့ ဖော်ထုတ်ခြင်းကြောင့် ပြဿနာရဲ့ ဇာစ်မြစ်ကို ကျွန်မ တွေ့ခဲ့ရတယ်။ တကယ်တော့ ကျွန်မရဲ့ အပျက်သဘောဆောင်ခြင်းနဲ့ အထင်အမြင်လွဲမှားမှုတွေရဲ့ နောက်ကွယ်မှာ ဘာကို လိုက်စားရမလဲဆိုတဲ့ မှားယွင်းတဲ့ အမြင်တွေ ရှိနေတာကိုး။ ဘုရားသခင်ကို ယုံကြည်ခြင်းကနေ ကောင်းချီးတွေ ရဖို့ ရှာဖွေတာကို လိုက်စားရမယ့် တကယ့်ပန်းတိုင်တစ်ခုအနေနဲ့ ကျွန်မ သဘောထားခဲ့တယ်။ ကျွန်မရဲ့ ကောင်းချီးရလိုတဲ့ လိုအင်ဆန္ဒ မပြည့်ဝတဲ့အခါ စိတ်ဓာတ်ကျလာတယ်၊ စိတ်ပျက်လာတယ်၊ အပျက်သဘောဆောင်လာပြီး နာကျင်သွားတယ်။ ကျွန်မမှာ ညံ့ဖျင်းတဲ့ အစွမ်းအစရှိပြီး စာနဲ့ပတ်သက်တဲ့ အလုပ်အတွက် မသင့်တော်ဘူးလို့ အကဲဖြတ်ခံရတဲ့အခါ၊ ငါတော့ သွားပြီ၊ ငါ ဘယ်လောက်ပဲ လိုက်စားလိုက်စား အချည်းနှီးပဲ ဖြစ်မှာ၊ အနှေးနဲ့အမြန်ဆိုသလို ငါ ဖယ်ရှားရှင်းလင်း ခံရတော့မှာလို့ တွေးခဲ့မိတယ်။ အကျိုးဆက်အနေနဲ့ ကျွန်မက အပျက်သဘောဆောင်တဲ့ အခြေအနေမှာ နေထိုင်ခဲ့ပြီး ကိုယ့်တာဝန်တွေကို ထမ်းဆောင်ဖို့ စိတ်အားထက်သန်မှု မရှိတော့ဘူးလေ။ ကျွန်မက ကောင်းချီးတွေရဖို့အတွက်ပဲ ကိုယ့်တာဝန်တွေကို ထမ်းဆောင်နေတာဖြစ်ပြီး၊ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” နဲ့ “ဆုလာဘ်မရှိဘဲ လုံးဝ မလုပ်နှင့်” ဆိုတဲ့ စာတန်ဆန်တဲ့ အတွေးအခေါ်တွေနဲ့ အသက်ရှင်နေတာကို ကျွန်မ မြင်ခဲ့ရတယ်။ ကျွန်မလုပ်သမျှ အရာအားလုံးကို “အကျိုးအမြတ်” ဆိုတဲ့ စကားလုံးကပဲ တွန်းအားပေးနေတာ။ တစ်ခုခုက ကျွန်မရဲ့ အနာဂတ်အတွက် အကျိုးရှိမယ်၊ ဒါမှမဟုတ် ကောင်းချီးတွေ ယူဆောင်လာပေးနိုင်မယ်ဆိုရင် ကျွန်မ လုပ်ချင်စိတ်ရှိတယ်၊ ဒုက္ခခံနိုင်ပြီး အဖိုးအခ ပေးနိုင်တာကို တွေ့ရတယ်။ ဒါပေမဲ့ တစ်ခုခုက ကျွန်မအတွက် အကျိုးမရှိဘူးဆိုရင်တော့ လုပ်ချင်စိတ် မရှိဘူး၊ အဲဒါကို ရှောင်ချင်၊ ငြင်းချင်စိတ်တောင် ဖြစ်တယ်။ ကျွန်မက တကယ်ကို တစ်ကိုယ်ကောင်းဆန်ပြီး အကျိုးအမြတ်ကိုပဲ မက်မောနေတာကို မြင်လိုက်ရတယ်လေ။ ဘုရားသခင်ကို စယုံကြည်ခဲ့တဲ့ အချိန်ကို ပြန်ကြည့်တော့၊ ကောင်းမွန်တဲ့ အဆုံးသတ်နဲ့ ပန်းတိုင်ကို ရဖို့အတွက် ဘုရားသခင် နောက်ကိုလိုက်ဖို့ အရာအားလုံးကို ကျွန်မ စွန့်လွှတ်ခဲ့တာကို မြင်ရတယ်။ ပြီးတော့ အသင်းတော်က ကျွန်မအတွက် ဘယ်လိုတာဝန်မျိုးတွေပဲ စီစဉ်ပေးပါစေ၊ ကျွန်မ လက်ခံပြီး ကျိုးနွံနာခံနိုင်ခဲ့တယ်၊ ဒုက္ခခံပြီး အဖိုးအခလည်း ပေးနိုင်ခဲ့တယ်။ ကျွန်မ ကယ်တင်ခံရပြီး အသက်ရှင်ကျန်ရစ်မယ်လို့ တွေးခဲ့လို့ အဆုံးအစမရှိတဲ့ ခွန်အားတွေ ရှိနေခဲ့တာပါ။ ဒါပေမဲ့ ညီအစ်ကိုမောင်နှမတွေက ကျွန်မမှာ ညံ့ဖျင်းတဲ့ အစွမ်းအစရှိတယ်လို့ အကဲဖြတ်လိုက်တဲ့အခါ၊ ကျွန်မမှာ ရာထူးတိုးဖို့နဲ့ ပျိုးထောင်ခံရဖို့ အခွင့်အရေးတွေ မရှိတော့ဘူး၊ အရေးကြီးတဲ့ အလုပ်တွေကို မလုပ်နိုင်တော့ဘူး၊ နောက်ဆုံးမှာ ဖယ်ရှားရှင်းလင်း ခံရတော့မှာလို့ ခံစားခဲ့ရတယ်။ ဒါကြောင့် ကျွန်မ အပျက်သဘောဆောင်လာတယ်၊ အထင်အမြင်လွဲမှားမှုတွေကို ရင်ဘတ်ထဲ ထည့်ထားပြီး စာနဲ့ပတ်သက်တဲ့ အလုပ်ကို ဆက်ထမ်းဆောင်ဖို့ စိတ်မပါတော့ဘူး။ ဘုရားသခင်ကို ယုံကြည်ပြီး နောက်တော်ကို လိုက်နေတယ်လို့ ထင်ရပေမဲ့၊ ကျွန်မရဲ့ အဓိက အာရုံစိုက်မှုက ကိုယ့်ရဲ့ အနာဂတ်နဲ့ ကံကြမ္မာအပေါ်မှာပဲ ရှိနေတုန်းပဲလေ။ ကိုယ့်တာဝန်ကို ထမ်းဆောင်တာနဲ့ ကောင်းမွန်တဲ့ အဆုံးသတ်၊ ပန်းတိုင်တစ်ခုကို လဲလှယ်ချင်ခဲ့တာ၊ ဒီအထဲမှာ ကျွန်မက ဘုရားသခင်နဲ့ အပေးအယူလုပ်ဖို့၊ ဘုရားကို လှည့်စားဖို့ ကြိုးစားနေခဲ့တာ။ ကျွန်မက အန္တိခရစ်တစ်ယောက်ရဲ့ လမ်းကြောင်းပေါ် လျှောက်နေခဲ့တာပဲ။ ဒါတွေကို သဘောပေါက်သွားတော့ ကျွန်မ အရမ်းကို အပြစ်ရှိသလို ခံစားရတယ်။ အသင်းတော်က ကျွန်မကို စာနဲ့ပတ်သက်တဲ့ အလုပ်လုပ်ဖို့ စီစဉ်ပေးခဲ့ပြီး ကိုယ့်တာဝန်တွေမှာ လေ့ကျင့်ဖို့ အခွင့်အရေးပေးခဲ့တာကို စဉ်းစားမိတော့၊ ဒါဟာ ဘုရားသခင်ရဲ့ ကျေးဇူးတော်ပဲဆိုတာ ကျွန်မ မြင်လိုက်ရတယ်။ ဒါပေမဲ့ ကျွန်မက ကျေးဇူးတင်ဖို့လည်း မတွေးခဲ့ဘူး၊ ဘုရားသခင်ရဲ့ ချစ်ခြင်းမေတ္တာကို ကျေးဇူးဆပ်ဖို့လည်း မစဉ်းစားခဲ့ဘူး။ အဲဒီအစား ဘုရားသခင်နဲ့ အပေးအယူလုပ်ဖို့ပဲ အမြဲ ကြိုးစားချင်ခဲ့တာ။ လူတစ်ယောက်မှာ ရှိသင့်တဲ့ အသိစိတ်နဲ့ ဆင်ခြင်တုံတရားတောင် ကျွန်မမှာ မရှိခဲ့ပါဘူး။ ကျွန်မဟာ တကယ်ကို လူ့သဘာဝ ကင်းမဲ့နေခဲ့တာပါ။ ဘုရားသခင်အပေါ် တကယ်ကို အကြွေးတင်နေတယ်လို့ ခံစားရတယ်၊ ဒီလောက်တောင် နက်နက်ရှိုင်းရှိုင်း ဖောက်ပြန်ပျက်စီးနေတဲ့ ကိုယ့်ကိုယ်ကိုယ် မုန်းတီးမိပြီး ဒီလို အပျက်သဘောဆောင်မှုထဲမှာ ဆက်ရှိမနေချင်တော့ဘူး။

နောက်ပိုင်းမှာ ကျွန်မ ဆက်ပြီး ဆင်ခြင်သုံးသပ်မိတယ်၊ “ငါ့မှာ ညံ့ဖျင်းတဲ့ အစွမ်းအစရှိတယ်လို့ ညီအစ်ကိုမောင်နှမတွေ ပြောတဲ့အခါ ငါ စိတ်မချမ်းမသာဖြစ်ပြီး ဝမ်းနည်းသွားခဲ့ရတယ်။ ဒီအတွက် နောက်ထပ် အကြောင်းပြချက်တစ်ခု ရှိသေးတယ်၊ အဲဒါက ကောင်းတဲ့ အစွမ်းအစ၊ ညံ့တဲ့ အစွမ်းအစဆိုတာ ဘာလဲဆိုတာကို ငါ မတိုင်းတာနိုင်ခဲ့လို့၊ နောက်ပြီး ကိုယ့်ကိုယ်ကိုယ်လည်း မှန်မှန်ကန်ကန် သဘောမထားနိုင်ခဲ့လို့ပဲ” ဆိုပြီးတော့ပေါ့။ ဘုရားသခင်ရဲ့ နှုတ်ကပတ်တော်တွေကို ကျွန်မ ဖတ်ခဲ့တယ်။ “လူတစ်ဦး၏ အစွမ်းအစကို မည်သို့ အကဲဖြတ်သင့်သနည်း။ ယင်းကို ၎င်းတို့ ဘုရားသခင်၏ နှုတ်ကပတ်တော်များနှင့် သမ္မာတရားကို နားလည်သဘောပေါက်သည့် အတိုင်းအတာကို အခြေခံ၍ တိုင်းတာသင့်သည်။ ဤသည်မှာ တိကျမှန်ကန်မှု အရှိဆုံးသော ချဉ်းကပ်နည်း ဖြစ်သည်။ အချို့လူများသည် စကားပြောကောင်းကြသည်၊ ဉာဏ်ထက်မြက်ကြပြီး လူတို့နှင့် ဆက်ဆံရာတွင် အထူးသဖြင့် ကျွမ်းကျင်ကြသည်။ သို့သော် ၎င်းတို့သည် တရားဒေသနာများကို နားထောင်သောအခါ မည်သို့ပင် ကြိုးစားသည်ဖြစ်စေ မည်သည့်အခါမျှ အဓိပ္ပာယ်မဖော်နိုင်ကြပေ၊ ဘုရားသခင်၏ နှုတ်ကပတ်တော်များကို ဖတ်သောအခါ ၎င်းတို့ကို နားမလည်နိုင်ကြပေ။ ၎င်းတို့၏ အတွေ့အကြုံဆိုင်ရာ သက်သေခံချက်ကို မျှဝေသောအခါ ယင်းမှာ အစဉ်သဖြင့် စကားလုံးများနှင့် အယူဝါဒများသာ ဖြစ်သည်၊ ၎င်းတို့သည် လူပြိန်းများအဖြစ်သာ ထင်ရပြီး အခြားသူများက ၎င်းတို့တွင် ဝိညာဉ်ရေးရာ သိနားလည်မှု မရှိဟု ခံစားကြရသည်။ ဤလူများသည် ညံ့ဖျင်းသည့် အစွမ်းအစရှိသည့် လူများ ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို နားလည်သဘောပေါက်ခြင်းသည် မိမိ၏ တာဝန်ကို ကောင်းစွာ ဖြည့်ဆည်းရန် အရေးကြီးဆုံးဖြစ်သည်) “သမ္မာတရားကို သဘောပေါက်နားလည်ခြင်းဖြစ်စေ၊ အလုပ်အကိုင်တစ်ခု သို့မဟုတ် အထူးပြု ကျွမ်းကျင်မှုတစ်ခုကို သင်ယူခြင်းဖြစ်စေ အစွမ်းအစကောင်းရှိသည့်လူများသည် ထိုအရာများတွင် ပါဝင်သည့် စည်းမျဉ်းများကို သဘောပေါက်နိုင်ကြသည်၊ အမှုအရာများ၏ ရင်းမြစ်ကို နားလည်နိုင်ကြပြီး ယင်းတို့၏ စစ်မှန်မှုနှင့် အနှစ်သာရကို ပိုင်ခြားသိမြင်နိုင်ကြလေသည်။ ဤသို့ဖြင့် ၎င်းတို့ လုပ်ဆောင်သမျှအရာတိုင်းတွင်၊ ၎င်းတို့ ပါဝင်သည့် အလုပ်တိုင်းတွင် ၎င်းတို့သည် မှန်ကန်သည့် အကဲဖြတ်မှုများကို ပြုလုပ်ကြပြီး မှန်ကန်သည့် စံနှုန်းများနှင့် စည်းမျဉ်းများကို သတ်မှတ်ကြလေသည်။ ဤသည်မှာ အစွမ်းအစကောင်း ဟူသည့်အရာ ဖြစ်သည်။ အစွမ်းအစကောင်း ရှိသည့်လူများသည် ဘုရားအိမ်တော်၏ အမျိုးမျိုးသော အလုပ်အပေါ် ကြီးကြပ်ရေးတာဝန်ကို ကိုင်တွယ်နိုင်ကြသည်။ သာမန် သို့မဟုတ် ညံ့ဖျင်းသည့် အစွမ်းအစရှိသူများသည် ထိုသို့သော အလုပ်ကို မတတ်စွမ်းနိုင်ကြပေ။ ဤသည်မှာ ဘုရားအိမ်တော်က လူအချို့အပေါ် မျက်နှာသာပေးခြင်းဖြစ်စေ၊ အထင်သေးခြင်းဖြစ်စေ၊ လူတို့ကို မတူကွဲပြားစွာ ဆက်ဆံခြင်းဖြစ်စေ လုံးဝ မဟုတ်ပေ။ ထိုအရာမှာ များစွာသော လူတို့က ၎င်းတို့၏အစွမ်းအစကြောင့် ကြီးကြပ်ရေးတာဝန်ကို မကိုင်တွယ်နိုင်ခြင်းသာ ဖြစ်သည်။ အဘယ်ကြောင့် ကြီးကြပ်ရေးတာဝန်ကို ၎င်းတို့ မကိုင်တွယ်နိုင်သနည်း။ ဖြစ်ကြောင်းရင်းမြစ်မှာ အဘယ်နည်း။ သမ္မာတရားကို ၎င်းတို့ နားမလည်ကြခြင်း ဖြစ်သည်။ ပြီးလျှင် ၎င်းတို့သည် အဘယ်ကြောင့် သမ္မာတရားကို နားမလည်ကြသနည်း။ ယင်းမှာ ၎င်းတို့၏ အစွမ်းအစသည် သာမန်ဖြစ်သောကြောင့်၊ သို့မဟုတ် အလွန်ပင် ညံ့ဖျင်းနေသောကြောင့် ဖြစ်သည်။ ထိုအကြောင်းကြောင့် သမ္မာတရားကို ၎င်းတို့ ဉာဏ်မမီနိုင်ကြ၊ ၎င်းတို့သည် သမ္မာတရားကို ကြားသည့်အခါ နားမလည်နိုင်ကြပေ။ လူအချို့က အလေးဂရုပြု၍ နားမထောင်သောကြောင့် သမ္မာတရားကို နားမလည်နိုင်ကြခြင်း ဖြစ်ကောင်းဖြစ်နိုင်သည်၊ သို့မဟုတ် ၎င်းတို့သည် ငယ်ရွယ်ပြီး ဘုရားသခင်ကို ၎င်းတို့၏ယုံကြည်မှု၌ မည်သည့်စိတ်ကူးစိတ်သန်းမျှ မရှိသေးသည့်အပြင် ၎င်းတို့အတွက် ယင်းက အထူးစိတ်ဝင်စားဖွယ် မကောင်းသောကြောင့် ဖြစ်နိုင်သည်။ သို့ရာတွင် ဤအရာများက အဓိက အကြောင်းအရင်း မဟုတ်ပေ။ အဓိကအကြောင်းရင်းမှာ ၎င်းတို့၏အစွမ်းအစသည် မလုံလောက်သောကြောင့် ဖြစ်သည်။ နိမ့်ကျသော အစွမ်းအစရှိသည့် လူများသည် ၎င်းတို့၏တာဝန်က မည်သည့်အရာ ဖြစ်ပါစေ၊ သို့မဟုတ် ၎င်းတို့သည် မည်မျှကြာအောင် အလုပ်လုပ်နေခဲ့ပါစေ၊ ဒေသနာမည်မျှကို ၎င်းတို့ကြားနာရသည်ဖြစ်စေ၊ ၎င်းတို့ကို သမ္မာတရားမည်မျှကို သင်မိတ်သဟာယပြုပေးသည်ဖြစ်စေ ၎င်းတို့သည် နားမလည်နိုင်ကြသေး။ ၎င်းတို့၏တာဝန်ကို ထမ်းဆောင်ခြင်းတွင် အချိန်ဆွဲကာ အမှုအရာများကို လုံးလုံး ရှုပ်ထွေးစေပြီး မည်သည့်အရာမျှ မဖြစ်မြောက်ပေ။ အဖွဲ့ခေါင်းဆောင်များအဖြစ် အစေခံကြပြီး အလုပ်အချို့ကို ကြီးကြပ်ရေးတာဝန် ကိုင်တွယ်သည့် လူအချို့အတွက် အလုပ်အတွက် တာဝန်ကို ၎င်းတို့ စတင်ခံယူသည့်အချိန်တွင် ၎င်းတို့သည် စည်းမျဉ်းများကို သဘောမပေါက်ကြချေ။ ကျရှုံးမှုအချို့ကြုံရသည့်နောက်တွင် ၎င်းတို့သည် သမ္မာတရားကို နားလည်လာကြပြီး မေးခွန်းများကို ရှာဖွေကာ မေးမြန်းခြင်းအားဖြင့် စည်းမျဉ်းများကို သဘောပေါက်လာကြလေသည်။ ထို့နောက် ဤစည်းမျဉ်းများကို အခြေခံ၍ ၎င်းတို့သည် ကြီးကြပ်ရေးတာဝန်ကို ကိုင်တွယ်နိုင်ကြပြီး မိမိတို့ဘာသာ အလုပ်ကို ထမ်းရွက်နိုင်ကြသည်။ ဤသည်မှာ အစွမ်းအစရှိခြင်းဟု ဆိုလိုသည့်အရာ ဖြစ်သည်။ အခြားလူတို့အတွက် သင်သည် ၎င်းတို့ကို စည်းမျဉ်းအားလုံး ပြောပြနိုင်ပြီး ယင်းတို့ကို မည်သို့ အကောင်အထည်ဖော်ရမည်ကို အသေးစိတ်ပင် ဖော်ပြနိုင်ပြီး သင် ပြောသည့်အရာကို ၎င်းတို့ နားလည်ပုံရသော်လည်း အမှုအရာများကို လုပ်ဆောင်သည့်အခါ စည်းမျဉ်းများကို သဘောမပေါက်နိုင်ရှိကြဆဲ ဖြစ်သည်။ ထိုအစား မိမိတို့ကိုယ်ပိုင် အယူအဆများနှင့် စိတ်ကူးများကို မှီခိုကြပြီး ဤအရာ မှန်သည်ဟုပင် ယုံကြည်နေကြသည်။ သို့ရာတွင် စည်းမျဉ်းများနှင့်အညီ အမှုအရာများကို ၎င်းတို့ လုပ်ဆောင်ခြင်း ရှိမရှိဟူသည်ကို ၎င်းတို့ ရှင်းလင်းစွာ မပြောနိုင်ကြသကဲ့သို့ အမှန်တကယ် မသိကြပေ။ အထက်က ၎င်းတို့ကို မေးခွန်းများမေးလျှင် ၎င်းတို့သည် ပျာယာခတ်လာကြပြီး မည်သည့်အရာ ပြောဆိုရမည်ကို မသိကြချေ။ အထက်က ကြီးကြပ်ရေးတာဝန်ကို ကိုင်တွယ်ကာ လမ်းညွှန်မှု ပေးသည့်အခါတွင်သာ ၎င်းတို့ ယုံကြည်စိတ်ချကြသည်။ ဤအရာက ၎င်းတို့၏ အစွမ်းအစ အလွန်ညံ့ဖျင်းသည်ကို ညွှန်ပြသည်။ ထိုသို့သော ညံ့ဖျင်းသည့် အစွမ်းအစနှင့်အတူ ၎င်းတို့သည် မိမိတို့၏ တာဝန်များကို စိတ်ကျေနပ်ဖွယ်ပုံစံဖြင့် ထမ်းဆောင်ရန်မဆိုထားနှင့်၊ ဘုရားသခင်၏ သတ်မှတ်ချက်များကို ၎င်းတို့ ဖြည့်ဆည်းနိုင်ခြင်းမရှိ၊ သို့မဟုတ် သမ္မာတရား စည်းမျဉ်းများနှင့် လျော်ညီအောင် အသက်မရှင်နိုင်ကြပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို နားလည်သဘောပေါက်ခြင်းသည် မိမိ၏ တာဝန်ကို ကောင်းစွာ ဖြည့်ဆည်းရန် အရေးကြီးဆုံးဖြစ်သည်) အစွမ်းအစ ကောင်းတဲ့သူတွေက ဘုရားသခင်ရဲ့ နှုတ်ကပတ်တော်တွေကို ကြားပြီးတဲ့အခါ အဓိကအချက်တွေကို နားလည်သဘောပေါက်နိုင်တယ်၊ ပြီးတော့ ဒီနှုတ်ကပတ်တော်တွေကနေ သူတို့က သမ္မာတရားကို နားလည်နိုင်တယ်၊ ကိုယ့်ကိုယ်ကိုယ် ဆင်ခြင်သုံးသပ်ပြီး သိမြင်နိုင်တယ်၊ လက်တွေ့လုပ်ဆောင်မှုနဲ့ ဝင်ရောက်မှု လမ်းကြောင်းတစ်ခုကို ရှာတွေ့နိုင်တယ်ဆိုတာကို ဘုရားနှုတ်ကပတ်တော်တွေကနေ ကျွန်မ နားလည်ခဲ့တယ်။ နောက်ပြီး အစွမ်းအစ ကောင်းတဲ့သူတွေက ဝိညာဉ်ရေးရာ နားလည်သဘောပေါက်မှု ရှိကြပြီး အကင်းပါးကြတယ်။ အခြေအနေတွေနဲ့ ကြုံတွေ့ရတဲ့အခါ သူတို့က ဆက်စပ်တွေးခေါ်နိုင်ပြီး၊ ဘုရားသခင် သတ်မှတ်ထားတဲ့ စည်းမျဉ်းတွေအတိုင်း တိတိကျကျ လက်တွေ့လုပ်ဆောင်နိုင်ကြတယ်။ တစ်ဖက်မှာကျတော့ အစွမ်းအစ ညံ့ဖျင်းတဲ့သူတွေက သမ္မာတရားကို သဘောပေါက်နားလည်ဖို့ ပိုအားနည်းတယ်၊ သိပ်အကင်းမပါးကြဘူး၊ ပြီးတော့ တရားဟောချက်တွေကို ဘယ်လောက်ပဲကြားကြား သူတို့ရဲ့ အသက်တာ ကြီးထွားမှုက နှေးကွေးတယ်။ ကိုယ့်တာဝန်မှာ စည်းမျဉ်းတွေကို ဆုပ်ကိုင်နိုင်ဖို့ ရုန်းကန်ရပြီး၊ စည်းမျဉ်းစည်းကမ်းတွေကိုပဲ ပုံသေဖက်တွယ်ထားတတ်ကြလို့ သူတို့တာဝန်တွေရဲ့ ထိရောက်မှုက သိပ်မကောင်းကြဘူး။ ဘုရားသခင်ရဲ့ နှုတ်ကပတ်တော်တွေကို ချင့်ချိန်စဉ်းစားရင်း၊ “စာနဲ့ပတ်သက်တဲ့ အလုပ်ကို ငါလုပ်နေတာ သုံးလေးနှစ်ရှိပြီ၊ စည်းမျဉ်းတွေကိုလည်း အများကြီး ကြားခဲ့ရပေမဲ့၊ သိပ်တိုးတက်မှု မရှိခဲ့ဘူး။ အထူးသဖြင့် နည်းနည်းလေး ရှုပ်ထွေးတဲ့ ပြဿနာတွေနဲ့ ကြုံလာရင် ခေါင်းရှုပ်သွားပြီး စည်းမျဉ်းစည်းကမ်းတွေကိုပဲ ပုံသေစောင့်ထိန်းဖြစ်တယ်။ ငါ အလုပ်တစ်ခု လုပ်ပြီးတိုင်း ခေါင်းဆောင်တွေက စစ်ဆေးပေးဖို့၊ လမ်းပြပေးဖို့ လိုနေတုန်းပဲ၊ ငါ့အလုပ်ရဲ့ ထိရောက်မှုကလည်း တော်တော်လေး ညံ့နေတယ်” ဆိုပြီး ကိုယ့်ကိုယ်ကိုယ် ဆင်ခြင်သုံးသပ်မိတယ်။ အဲဒီတော့မှပဲ ကျွန်မရဲ့ အစွမ်းအစက တကယ်ကို ညံ့ဖျင်းနေမှန်း သဘောပေါက်သွားတယ်။ အရင်တုန်းကတော့ ကျွန်မမှာ အစွမ်းအစ ကောင်းရှိတယ်လို့ ထင်ခဲ့တာ၊ ဒါပေမဲ့ ဒါက သမ္မာတရား စည်းမျဉ်းတွေအပေါ် အခြေခံပြီး တိုင်းတာထားတာ မဟုတ်ဘဲ၊ ကိုယ့်အယူအဆတွေ၊ စိတ်ကူးတွေနဲ့ပဲ ဆုံးဖြတ်ထားခဲ့တာလေ။ အလုပ်တချို့ကို ကျွန်မ လုပ်နိုင်ပေမဲ့၊ ဒါက ကျွန်မမှာ အစွမ်းအစ ကောင်းရှိတယ်ဆိုတဲ့ သဘောမဟုတ်ဘူး။ ဒီအလုပ်ကို အချိန်အကြာကြီး လုပ်ခဲ့ပြီးတဲ့နောက်မှာ အလုပ်မှာ အတွေ့အကြုံတချို့ ရလာတာလောက်ပါပဲ။ ဒါပေမဲ့ တကယ် အစွမ်းအစ ကောင်းတဲ့ ညီအစ်ကိုမောင်နှမတွေနဲ့ ယှဉ်လိုက်ရင်၊ ကျွန်မက တကယ်ကို လိုအပ်ချက်တွေ အများကြီး ရှိနေတုန်းပဲလေ။ ဒီအချိန်မှာ ကျွန်မရဲ့ တကယ့် အစွမ်းအစနဲ့ ပတ်သက်လို့ မှန်ကန်တဲ့ အကဲဖြတ်မှုတစ်ခုကို ရရှိခဲ့ပြီး၊ ညီအစ်ကိုမောင်နှမတွေရဲ့ အကဲဖြတ်ချက်ကို ကျွန်မ ရင်ထဲကနေ လက်ခံ အသိအမှတ်ပြုနိုင်လာတယ်။ ကျွန်မရဲ့ အစွမ်းအစ သိပ်မကောင်းပေမဲ့လည်း၊ အသင်းတော်က စာနဲ့ပတ်သက်တဲ့ အလုပ်ကို လုပ်ဖို့ အခွင့်အရေး ပေးထားတုန်းပဲ။ ဒါဟာ ဘုရားသခင်ရဲ့ ကျေးဇူးတော်ပါပဲ။ ကျွန်မ အသိစိတ် ကင်းမဲ့နေလို့ မဖြစ်ဘူး၊ ဘုရားသခင်ရဲ့ ချစ်ခြင်းမေတ္တာကို ကျေးဇူးဆပ်ဖို့ တက်တက်ကြွကြွ အလုပ်လုပ်ပြီး ကိုယ့်တာဝန်ကို ထမ်းဆောင်ရမယ်။

အဲဒီနောက် ဘုရားနှုတ်ကပတ်တော် နောက်တစ်ပိုဒ်ကို ကျွန်မ ဖတ်ခဲ့ပြီး၊ ကောင်းချီးရဖို့ လိုက်စားတာနဲ့ ပတ်သက်တဲ့ ကျွန်မရဲ့ မှားယွင်းတဲ့ အမြင်ကို နည်းနည်းပြင်ဆင်ခဲ့တယ်။ ဘုရားသခင်က ပြောသည် “ကောင်းချီးများအား လိုက်စားခြင်းကို ရည်မှန်းချက်တစ်ခုအဖြစ် မှတ်ယူခြင်းသည် မည်သည့်ပုံစံဖြင့် မှားယွင်းသနည်း။ ယင်းသည် သမ္မာတရားနှင့် လုံးလုံးဆန့်ကျင်ပြီး လူတို့ကို ကယ်တင်ရန် ဘုရားသခင်၏ ရည်ရွယ်ချက်ဖြင့် ထပ်တူညီခြင်းမရှိ။ ကောင်းချီးခံစားရခြင်းသည် လူတို့လိုက်စားရန်အတွက် သင့်တင့်လျောက်ပတ်သည့် ရည်မှန်းချက်တစ်ခု မဟုတ်သောကြောင့် အဘယ်အရာက သင့်တင့်လျောက်ပတ်သည့် ရည်မှန်းချက်တစ်ခု ဖြစ်သနည်း။ သမ္မာတရားကို လိုက်စားခြင်း၊ စိတ်သဘောထားပြောင်းလဲမှုများကို လိုက်စားခြင်း၊ ဘုရားသခင်၏ စီစဉ်ညွှန်ကြားမှုများဖြင့် အစီအစဉ်များအားလုံးကို ကျိုးနွံနာခံနိုင်ခြင်း၊ ဤအရာတို့သည် လူတို့ လိုက်စားသင့်သည့် ရည်မှန်းချက်များဖြစ်သည်။ ဥပမာအားဖြင့် ပြုပြင်ခံရခြင်းက သင့်ကို အယူအဆများ၊ နားလည်မှုလွဲခြင်းများဖြစ်စေပြီး သင်သည် ကျိုးနွံနာခံခြင်းကို မလုပ်ဆောင်နိုင် ဖြစ်လာသည်ဆိုပါစို့။ အဘယ့်ကြောင့် မကျိုးနွံမနာခံနိုင်သနည်း။ အဘယ်ကြောင့်ဆိုသော် ကောင်းချီးခံစားရဖို့ဖြစ်သည့် သင်၏ ခရီးပန်းတိုင်၊ သို့မဟုတ် အိပ်မက်ကို ခက်ခဲသွားစေသည်ဟု သင် ခံစားရခြင်းကြောင့်ဖြစ်သည်။ သင်သည် အပျက်သဘောဆောင်လာပြီး စိတ်မကောင်းဖြစ်လာသည်။ ပြီးလျှင် သင်၏တာဝန်ကို စွန့်လွှတ်လိုသည်။ ဤအရာအတွက် အကြောင်းပြချက်မှာ အဘယ်နည်း။ သင်၏ အားထုတ်လိုက်စားမှုတွင် ပြဿနာတစ်ခုရှိသည်။ ဤသို့ဆိုလျှင် ဤအရာကို မည်သို့ ဖြေရှင်းသင့်သနည်း။ ဤမှားယွင်းသော စိတ်ကူးများကို သင် ချက်ချင်းစွန့်ပစ်ရန်၊ သင်၏ ဖောက်ပြန်ပျက်စီးသောစိတ်သဘောထား၏ ပြဿနာကို ဖြေရှင်းရန်အတွက် သမ္မာတရားကို ချက်ချင်းရှာဖွေရန် အလွန်အရေးကြီးသည်။ သင်သည် မိမိကိုယ်ကို ‘ငါ နုတ်ထွက်၍မဖြစ်။ ဖန်ဆင်းခံတစ်ဦး ထမ်းဆောင်သင့်သည့် တာဝန်ကို ငါ ကောင်းစွာထမ်းဆောင်ရဦးမည်ဖြစ်ပြီး ကောင်းချီးခံစားရဖို့ ငါ၏ ဆန္ဒကို ဘေးချထားရမည်’ ဟူ၍ ပြောသင့်သည်။ သင်သည် ကောင်းချီးခံစားရဖို့ ဆန္ဒကို စွန့်လွှတ်ပြီး သမ္မာတရားအား လိုက်စားခြင်းလမ်းကြောင်းကို လျှောက်သောအခါတွင် သင်၏ ပခုံး၌ ဝန်တစ်ခုပေါ့သွားသည်။ သင်သည် အပျက်သဘောဆောင်နိုင်စွမ်း ရှိဦးမည်လော။ သင် အပျက်သဘောဆောင်သည့် အချိန်များရှိဆဲဖြစ်သော်လည်း သင်က ဤအရာကို သင့်အား ဘောင်ခတ်ခွင့်မပြုဘဲ သင်၏ စိတ်နှလုံးတွင် ဆက်လက်၍ ဆုတောင်းကာ ကြိုးစားသည်။ သင်၏ လိုက်စားမှု ရည်မှန်းချက်ကို ကောင်းချီးခံရခြင်းနှင့် ခရီးပန်းတိုင်တစ်ခုထားရှိခြင်းမှ သမ္မာတရား လိုက်စားခြင်းအဖြစ်သို့ ပြောင်းလဲပြီး ‘သမ္မာတရားကို လိုက်စားခြင်းသည် ဖန်ဆင်းခံတစ်ယောက်၏ တာဝန်ဖြစ်သည်။ ယနေ့တွင် သမ္မာတရားအချို့ကို နားလည်ရန်အတွက် ပိုကောင်းသော အကျိုးတရားမရှိ။ ဤသည်မှာ အားလုံးထဲတွင် အကြီးမြတ်ဆုံးကောင်းချီးဖြစ်သည်။ ဘုရားသခင်က ငါ့အား အလိုမရှိလျှင်ပင်၊ ငါသည် ကောင်းမွန်သော ခရီးပန်းတိုင်မရှိဘဲ ငါ၏ ကောင်းချီးခံစားရဖို့ မျှော်လင့်ချက်များ ကြေမွသွားခဲ့လျှင်ပင် ငါ၏တာဝန်ကို မှန်မှန်ကန်ကန် ထမ်းဆောင်ဦးမည်။ ငါ ထိုသို့လုပ်ဆောင်ရန် ဝတ္တရားရှိသည်။ ငါ၏ တာဝန်ကို သင့်တင့်လျောက်ပတ်စွာ ထမ်းဆောင်ရာတွင် မည်သည့်အကြောင်းပြချက်ကိုမျှ ထိခိုက်ခွင့်ပေးမည် မဟုတ်။ ဘုရားသခင်၏ တာဝန်ပေးစေခိုင်းချက်ကို ငါ ဖြစ်မြောက်အောင်မြင်အောင် လုပ်ဆောင်ရာတွင် ထိခိုက်ခွင့်ပေးမည် မဟုတ်။ ဤသည်မှာ ငါပြုမူနေထိုင်သည့် စည်းမျဉ်းဖြစ်သည်’ ဟူ၍ သင် စဉ်းစားသည်။ ဤတွင် သင်သည် ဇာတိပကတိ၏ ဘောင်ခတ်မှုများကို ကျော်လွန်ပြီးဖြစ်သည်မဟုတ်လော။ အချို့က ‘ကောင်းပြီ၊ ငါ အပျက်သဘောဆောင်နေသေးလျှင် အဘယ်သို့ လုပ်ရမည်နည်း’ဟု ဆိုကောင်းဆိုနိုင်သည်။ သို့ဆိုလျှင် ယင်းကို ဖြေရှင်းရန် သမ္မာတရားကို တစ်ဖန်ရှာဖွေလော့။ အပျက်သဘောဆောင်ခြင်းထဲသို့ အကြိမ်မည်မျှ သင် ကျရောက်ပါစေ ယင်းကို ဖြေရှင်းရန် သမ္မာတရားကိုသာ သင် ရှာဖွေမြဲ ရှာဖွေပြီး သမ္မာတရားအတွက် ကြိုးပမ်းမြဲ ကြိုးပမ်းပါက သင်၏ အပျက်သဘောဆောင်ခြင်းမှ တဖြည်းဖြည်း သင် လွတ်လာလိမ့်မည် ဖြစ်သည်။ တစ်နေ့တွင် သင်သည် ကောင်းချီးများရရှိရန် စိတ်ဆန္ဒမရှိဟု ခံစားရလိမ့်မည်ဖြစ်ပြီး သင်၏ ခရီးပန်းတိုင်နှင့် ရလဒ်များ၏ ဘောင်ခတ်ခြင်းကို မခံရတော့သကဲ့သို့ ဤအရာများဖြင့် အသက်မရှင်ဘဲ သင်သည် ပိုမို အေးဆေးကာ ပိုမိုလွတ်လပ်သည်ကို သင် ခံစားရလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို လက်တွေ့လုပ်ဆောင်ခြင်းသည် အသက်ဝင်ရောက်မှု ရရှိရန် တစ်ခုတည်းသော နည်းလမ်းဖြစ်၏) ဘုရားနှုတ်ကပတ်တော်တွေကနေ မှန်ကန်တဲ့ လိုက်စားရမဲ့ ပန်းတိုင်ကို ကျွန်မ ရှာတွေ့ခဲ့တယ်။ ယုံကြည်ခြင်းဆိုတာ ကောင်းချီးတွေ ရဖို့အတွက် မဖြစ်သင့်ဘူး၊ သမ္မာတရားကို လိုက်စားဖို့၊ စိတ်သဘောထား ပြောင်းလဲခြင်းကို လိုက်စားဖို့နဲ့ ဘုရားသခင်ကို ကျိုးနွံနာခံမှု ရရှိဖို့ ဖြစ်သင့်တယ်။ ကျွန်မမှာ ကောင်းမွန်တဲ့ အဆုံးသတ်၊ ဒါမှမဟုတ် ပန်းတိုင်တစ်ခု ရသည်ဖြစ်စေ၊ မရသည်ဖြစ်စေ၊ ကျွန်မက ဖန်ဆင်းခံတစ်ဦးပါ၊ ဒါကြောင့် ဖန်ဆင်းခံတစ်ဦးအနေနဲ့ ဘုရားသခင်ကို ကျိုးနွံနာခံပြီး ကိုးကွယ်သင့်တယ်၊ ကိုယ့်တာဝန်ကို ကောင်းကောင်း ဖြည့်ဆည်းသင့်တယ်။ ဒါဟာ ဖန်ဆင်းခံတစ်ဦးမှာ ရှိသင့်တဲ့ ဆင်ခြင်တုံတရားပဲလေ။ ကျွန်မတို့ရဲ့ ကယ်တင်ခြင်းအတွက် ဘုရားသခင် တောင်းဆိုထားတဲ့ စံသတ်မှတ်ချက် ဆယ့်တစ်ချက်ကို ကျွန်မ သတိရသွားတယ်၊ အဲဒီအထဲက တစ်ချက်က ဒီလိုပြောထားတယ်၊ “သင်သည် အမှန်တကယ် အစေခံသူတစ်ဦး ဖြစ်ပါက၊ ဝတ်ကျေတမ်းကျေဆန်မှု သို့မဟုတ် အပျက်သဘောဆောင်ခြင်း တစ်ခုမျှ မပါဘဲ၊ သင်သည် ငါ့ကို သစ္စာရှိရှိ အစေခံမှု ပေးနိုင်သလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အလွန်ကြီးလေးသော ပြဿနာတစ်ခု- သစ္စာဖောက်ခြင်း (၂)) ဆင်ခြင်သုံးသပ်ကြည့်တော့၊ ကိုယ့်တာဝန်ကို ထမ်းဆောင်တဲ့နေရာမှာ ကိုယ်ပိုင် လိုအင်ဆန္ဒတွေ၊ တောင်းဆိုမှုတွေ တကယ်ကို မပါဝင်သင့်ဘူး၊ ဘုရားသခင်က အမှုအရာတွေကို ဘယ်လိုပဲ စီစဉ်ညွှန်ကြားပါစေ၊ ကိုယ့်အတွက် ရွေးချယ်ဖို့ မကြိုးစားဘဲ ကျိုးနွံနာခံသင့်ပါတယ်။ ဘုရားသခင်က ကျွန်မကို အစေခံသူလို့ ပြောရင်တောင်မှ၊ ဘုရားသခင်အတွက် သစ္စာရှိရှိ အစေခံပြီး ဖန်ဆင်းခံတစ်ဦးအနေနဲ့ ကိုယ့်နေရာမှာကိုယ် ရပ်တည်သင့်သေးတာပေါ့။ ဒီတစ်ကြိမ် ညီအစ်ကိုမောင်နှမတွေက ကျွန်မကို ညံ့ဖျင်းတဲ့ အစွမ်းအစရှိတယ်လို့ အကဲဖြတ်တာကို ကြားခဲ့ရတာဟာ ဘုရားသခင် ခွင့်ပြုထားတာဖြစ်ပြီး၊ ကျွန်မ သင်ယူရမဲ့ သင်ခန်းစာတစ်ခု ရှိနေလို့ပါ။ ဒီအခြေအနေကတစ်ဆင့် ကောင်းချီးရဖို့အတွက် ဘုရားသခင်ကို ယုံကြည်ပြီး ဘုရားသခင်နဲ့ အပေးအယူလုပ်ဖို့ ကြိုးစားနေတဲ့ ကျွန်မရဲ့ စက်ဆုပ်စရာကောင်းတဲ့ ရည်ရွယ်ချက်တွေ ထုတ်ဖော်ခံခဲ့ရတယ်၊ ဒါကြောင့် ဘာကို လိုက်စားရမလဲဆိုတာနဲ့ ပတ်သက်တဲ့ အရင်က မှားယွင်းတဲ့ အမြင်တွေကို ချက်ချင်း သတိပြုမိ၊ နောင်တရပြီး ပြုပြင်ခွင့်ရခဲ့တယ်လေ။ ဒါဟာ ဘုရားသခင်ရဲ့ ချစ်ခြင်းမေတ္တာပါပဲ။ ဒါသာမရှိရင်၊ ကိုယ့်ကိုယ်ကိုယ် ဘယ်တော့မှ သိမှာမဟုတ်သလို၊ သမ္မာတရားကို လိုက်စားပြီး ကယ်တင်ခံရဖို့ လမ်းကြောင်းပေါ် လျှောက်လှမ်းဖို့လည်း ကျွန်မအတွက် ခက်ခဲမှာပါ။ ဒီလို သဘောပေါက်သွားတော့၊ ဒီအခြေအနေကို အတိုက်အခံလုပ်ချင်စိတ် မရှိတော့ဘူး၊ ကျွန်မရဲ့ အနာဂတ်၊ ဒါမှမဟုတ် ပန်းတိုင်အတွက်လည်း စိုးရိမ်ပူပန်ချင်တဲ့စိတ်၊ စိတ်ပူချင်တဲ့စိတ် မရှိတော့ဘူး။

နောက်ပိုင်းမှာ ဘုရားသခင်ရဲ့ နှုတ်ကပတ်တော် တစ်ပိုဒ်ကို ကျွန်မ ဖတ်ခဲ့ရတယ်၊ အဲဒါက ကျွန်မကို လက်တွေ့လုပ်ဆောင်ဖို့ လမ်းကြောင်းတစ်ခု ပေးခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “‘ငါ့အစွမ်းအစက နည်းသော်လည်း ငါ့ထံတွင် ရိုးသားသည့် နှလုံးသားတစ်ခု ရှိသည်’ ဤစကားလုံးများသည် အလွန်စစ်မှန်သည်ဟု ထင်ရပြီး ဘုရားသခင်က လူများကို လုပ်ဆောင်ခိုင်းသည့် သတ်မှတ်ချက်တစ်ခုအကြောင်းကို ပြောသည်။ မည်သည့်လိုအပ်ချက်နည်း။ လူများသည် အစွမ်းအစနည်းပါက ယင်းသည် ကမ္ဘာပျက်သောကိစ္စ မဟုတ်ပေ၊ သို့သော် သူတို့တွင် ရိုးသားသောနှလုံးသားတစ်ခု ပိုင်ဆိုင်ရမည်၊ ထိုသို့ပိုင်ဆိုင်လျှင် သူတို့သည် ဘုရားသခင်၏ အသိအမှတ်ပြုခြင်းကို ရနိုင်လိမ့်မည်။ သင့်အခြေအနေ သို့မဟုတ် နောက်ကြောင်းရာဇဝင်က မည်သို့ပင်ရှိစေ သင်သည် ရိုးသားသောလူတစ်ဦး ဖြစ်ရမည်၊ ရိုးရိုးသားသား ပြောဆိုရမည်၊ ရိုးရိုးသားသား ပြုမူရမည်၊ သင့်တာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှဖြင့် ထမ်းဆောင်နိုင်ရမည်၊ သင့်တာဝန်ကို သစ္စာစောင့်သိရမည်၊ ဖြတ်လမ်းမလိုက်ရ၊ စိတ်မချရသော သို့မဟုတ် လိမ်လည်လှည့်ဖြားတတ်သောသူတစ်ဦး မဖြစ်ရ၊ မုသားမပြောရ သို့မဟုတ် မလှည့်စားရ၊ စကားကို ဝေ့လည်ကြောင်ပတ် မပြောရ။ သင်သည် သမ္မာတရားအတိုင်း ပြုမူရမည်ဖြစ်ပြီး သမ္မာတရားလိုက်စားသော သူတစ်ဦးဖြစ်ရမည်။ လူများစွာက သူတို့သည် အစွမ်းအစညံ့ပြီး သူတို့၏ တာဝန်ကို မည်သည့်အခါမျှ ကောင်းစွာ မထမ်းဆောင်ဟုဖြစ်စေ၊ စံနှုန်းပြည့်မီအောင် မလုပ်ဆောင်ဟုဖြစ်စေ ထင်ကြသည်။ သူတို့ လုပ်ဆောင်သည့်အရာတွင် အစွမ်းကုန် လုပ်ဆောင်ကြသော်လည်း စည်းမျဉ်းများကို သူတို့ မည်သည့်အခါမျှ နားလည်သဘောမပေါက်နိုင်ကြချေ။ ပြီးလျှင် အလွန်ကောင်းမွန်သော ရလဒ်များရအောင် မလုပ်နိုင်ကြသေးပေ။ နောက်ဆုံးတွင် သူတို့လုပ်နိုင်သမျှအားလုံးမှာ သူတို့သည် အစွမ်းအစ ညံ့လွန်းသည်ဟု မကျေမနပ်ပြောကြပြီး အပျက်သဘောဆောင်လာကြခြင်းသာ ဖြစ်သည်။ သို့ဖြစ်၍ လူတစ်ယောက်သည် အစွမ်းအစညံ့နေသည့်အခါတွင် ရှေ့ဆက်ရန်လမ်း မရှိတော့သလော။ အစွမ်းအစ ညံ့ခြင်းသည် သေစေနိုင်သောရောဂါတစ်ခု မဟုတ်ပေ၊ သည့်ပြင် ဘုရားသခင်က အစွမ်းအစညံ့သောလူများကို သူမကယ်တင်ပါဟု မည်သည့်အခါကမှ မပြောခဲ့ပေ။ ဘုရားသခင်သည် ရိုးသားသော်လည်း မသိနားမလည်သော သူများကြောင့် သူဝမ်းနည်းကြေကွဲရသည်ဟု ယခင်က ပြောခဲ့သည်။ မသိနားမလည်ခြင်း ဆိုသည်မှာ အဘယ်နည်း။ ကိစ္စအတော်များများတွင် မသိနားမလည်ခြင်းသည် အစွမ်းအစညံ့ခြင်းမှ လာသည်။ လူများ အစွမ်းအစညံ့သောအခါ သူတို့ သမ္မာတရားအကြောင်း နားလည်ခြင်းသည် ပေါ့တန်လေသည်။ တိကျမှု သို့မဟုတ် လက်တွေ့ကျမှု လုံလုံလောက်လောက် မရှိချေ။ ပြီးလျှင် မကြာခဏ အပေါ်ယံအဆင့် သို့မဟုတ် တိုက်ရိုက်အဓိပ္ပာယ်သာ နားလည်ခြင်းဖြင့် အကန့်အသတ်ရှိနေသည်၊ အယူဝါဒနှင့် စည်းမျဉ်းစည်းကမ်းများမျှသာ နားလည်ခြင်းဖြင့် အကန့်အသတ် ရှိနေသည်။ ထို့ကြောင့်သာ သူတို့သည် ပြဿနာများစွာကို ရှင်းရှင်းလင်းလင်း မမြင်နိုင်ကြဘဲ သူတို့၏တာဝန်ကို ထမ်းဆောင်နေစဉ်အတွင်း စည်းမျဉ်းများကို မည်သည့်အခါမျှ နားလည်သဘောမပေါက်နိုင်ခြင်း သို့မဟုတ် သူတို့၏တာဝန်ကို ကောင်းစွာ မလုပ်ဆောင်နိုင်ခြင်း ဖြစ်သည်။ ထိုသို့ဆိုလျှင် ဘုရားသခင်သည် အစွမ်းအစ ညံ့သောလူများကို အလိုမရှိသလော။ (သူအလိုရှိပါသည်။) ဘုရားသခင်က မည်သည့်လမ်းကြောင်းနှင့် ဦးတည်ရာတို့ဆီသို့ လူများကို ညွှန်ပြသနည်း။ (ရိုးသားသောလူတစ်ယောက်ဖြစ်ခြင်းဆီသို့ ညွှန်ပြပါသည်။) ထိုသို့ပြောရုံမျှဖြင့် သင်သည် ရိုးသားသော လူတစ်ယောက် ဖြစ်နိုင်သလော။ (မဖြစ်နိုင်ပါ၊ သင့်တွင် ရိုးသားသော လူတစ်ယောက်၏ သရုပ်သကန်များ ရှိရမည်။) ရိုးသားသောလူတစ်ယောက်၏ သရုပ်သကန်များက မည်သည်တို့နည်း။ ပထမအချက်မှာ ဘုရားသခင်၏နှုတ်ကပတ်တော်များအကြောင်း သံသယမရှိခြင်းဖြစ်သည်။ ၎င်းသည် ရိုးသားသော လူတစ်ယောက်၏ သရုပ်သကန်များအနက်မှ တစ်ခုဖြစ်သည်။ ဤသည်မှလွဲ၍ အရေးအကြီးဆုံး သရုပ်သကန်မှာ ကိစ္စအားလုံးတွင် သမ္မာတရားကို ရှာဖွေပြီး လက်တွေ့လုပ်ဆောင်ခြင်း ဖြစ်သည်။ ဤသည်မှာ အရေးအပါဆုံးဖြစ်သည်။ သင်သည် ရိုးသားသည်ဟု ဆိုသော်လည်း အစဉ်သဖြင့် ဘုရားနှုတ်ကပတ်တော်ကို စိတ်ထဲတွင် မထားဘဲ သင် အလိုရှိသမျှကို လုပ်ဆောင်သည်။ ဤသည်မှာ ရိုးသားသူတစ်ယောက်ဖြစ်ကြောင်း သရုပ်သကန် ဖြစ်သလော။ သင်က ‘ငါ့အစွမ်းအစက ညံ့သော်လည်း ငါ့ထံတွင် ရိုးသားသည့် စိတ်နှလုံးရှိသည်’ ဟု ဆိုသည်။ သို့တိုင်အောင် တာဝန်တစ်ခုသည် သင့်အပေါ်သို့ ကျရောက်သောအခါ ဒုက္ခခံရမည်ကိုလည်းကောင်း၊ သင်သည် ကောင်းစွာ မလုပ်ဆောင်လျှင် တာဝန်ခံရမည်ကိုလည်းကောင်း ကြောက်သည်။ ထို့ကြောင့် သင်၏တာဝန်ကို ရှောင်ရန်အတွက် ဆင်ခြေများပေးသည်။ သို့မဟုတ် အခြားလူတစ်ယောက်ကို လုပ်ဆောင်ဖို့ အကြံပြုသည်။ ဤသည်မှာ ရိုးသားသူတစ်ယောက် ဖြစ်ကြောင်း သရုပ်သကန်ဖြစ်သလော။ မဟုတ်သည်မှာ သိသာထင်ရှား၏။ ဤသို့ဆိုလျှင် ရိုးသားသူတစ်ယောက်က မည်သို့ ပြုမူသင့်သနည်း။ ဘုရားသခင်၏ အစီအစဉ်များကို ကျိုးနွံနာခံသင့်သည်။ မိမိထမ်းဆောင်ရမည့် တာဝန်တွင် သစ္စာစောင့်သိခြင်းရှိရမည်။ ဘုရားသခင်၏ ရည်ရွယ်ချက်များကို ဖြည့်ဆည်းဖို့ ကြိုးပမ်းရမည်။ ဤအရာသည် နည်းလမ်းအချို့ဖြင့် သူ့ဘာသာသူ ပေါ်လွင်ထင်ရှားလေသည်။ တစ်ခုမှာ ရိုးသားသော နှလုံးသားဖြင့် မိမိတာဝန်ကို လက်ခံခြင်း၊ သင်၏ ဇာတိပကတိ အကျိုးစီးပွားများကို မစဉ်းစားခြင်း၊ ဤအရာနှင့်ပတ်သက်ပြီး စိတ်မပါတပါ မဖြစ်ခြင်းနှင့် သင်၏ ကိုယ်ပိုင်အကျိုးအမြတ်အတွက် ကြံစည်မှုမရှိခြင်းဖြစ်သည်။ ယင်းတို့သည် ရိုးသားမှု၏ သရုပ်သကန်များဖြစ်သည်။ အခြားတစ်ခုမှာ သင်၏ တာဝန်ကို ကောင်းစွာ ထမ်းဆောင်ခြင်း၌ စိတ်နှလုံး အကြွင်းမဲ့၊ အစွမ်းသတ္တိရှိသမျှ ထည့်ထားခြင်း၊ ဘုရားအိမ်တော်မှ သင့်အား အပ်နှံထားသော လုပ်ငန်းဆောင်တာများကို ကောင်းမွန်စွာ လုပ်ဆောင်ခြင်း၊ ဘုရားသခင်ကို ကျေနပ်စေရန်အတွက် သင်၏တာဝန်အပေါ် သင်၏ စိတ်နှလုံးနှင့် ချစ်ခြင်းကို မြှုပ်နှံခြင်းတို့ဖြစ်သည်။ ဤအရာတို့သည် ရိုးသားသူတစ်ယောက်က မိမိတာဝန်ကို ထမ်းဆောင်စဉ်တွင် ရှိသင့်သည့် သရုပ်သကန်များဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) လူတစ်ယောက်ရဲ့ အစွမ်းအစဆိုတာ သူတို့ ကယ်တင်ခံရနိုင်သလားဆိုတာကို တိုင်းတာတဲ့ စံနှုန်းတစ်ခု မဟုတ်ဘူးဆိုတာကို ဘုရားနှုတ်ကပတ်တော်တွေကနေ ကျွန်မ နားလည်ခဲ့တယ်၊ အဓိကကျတာက လူတစ်ယောက်ဟာ သမ္မာတရားကို နားလည်ပြီး လက်တွေ့လုပ်ဆောင်နိုင်သလားဆိုတာနဲ့ အဆုံးမှာ သူတို့ရဲ့ အသက်စိတ်သဘောထား ပြောင်းလဲသွားသလား ဆိုတာပါပဲ။ တချို့လူတွေအတွက်တော့၊ သူတို့ရဲ့ အစွမ်းအစက ညံ့ဖျင်းပြီး သမ္မာတရားကို သဘောပေါက်နားလည်တာ နှေးပေမဲ့ သမ္မာတရားကို လိုက်စားကြတယ်၊ ရိုးသားတဲ့လူတွေဖြစ်ဖို့ လက်တွေ့လုပ်ဆောင်ကြတယ်၊ ပြီးတော့ သူတို့ရဲ့ တာဝန်တွေမှာ စိတ်နှစ်ပြီး အစွမ်းကုန် အားထုတ်ကြတယ်။ ဒီလိုလူမျိုးတွေက အဆုံးမှာ ကယ်တင်ခံရနိုင်ပါတယ်။ ကိုယ့်ကိုယ်ကိုယ် တွေးကြည့်တော့၊ ကျွန်မရဲ့ အစွမ်းအစက ညံ့ဖျင်းတယ်၊ ပြီးတော့ စည်းမျဉ်းစည်းကမ်းတွေကိုပဲ ပုံသေစောင့်ထိန်းဖြစ်လို့ ရလဒ်ကောင်းတွေ မရခဲ့ဘူး။ ဒါက ကျွန်မရဲ့ လက်တွေ့ အခြေအနေပါပဲ။ ဒါပေမဲ့ အစွမ်းအစ ညံ့ဖျင်းတာက သေနိုင်လောက်တဲ့ ရောဂါတစ်ခု မဟုတ်ဘူးလို့ ဘုရားသခင်က ပြောထားပါတယ်။ ကျွန်မရဲ့ အစွမ်းအစက ညံ့ဖျင်းပြီး သမ္မာတရားကို နားလည်သဘောပေါက်တာ နှေးကွေးတယ်ဆိုတော့၊ ဘုရားသခင်ရဲ့ နှုတ်ကပတ်တော်တွေအပေါ်မှာ ပိုပြီး အားထုတ်သင့်တယ်။ အထက်က တရားဟောချက်တွေနဲ့ မိတ်သဟာယတွေကို ပိုနားထောင်သင့်တယ်၊ ဘာပြဿနာ၊ ဘာအခက်အခဲဖြစ်ဖြစ် ညီအစ်ကိုမောင်နှမတွေနဲ့ ပိုပြီး ရှာဖွေ၊ မိတ်သဟာယပြု၊ ဆွေးနွေးသင့်တယ်။ ဒီလိုလုပ်ရင် ကျွန်မ တိုးတက်လာနိုင်ပြီး တကယ့် အလုပ်တချို့ကို လုပ်နိုင်မှာပါ။ အသင်းတော်မှာ ထုတ်ဖော်ခံရတဲ့ ခေါင်းဆောင်တုတွေနဲ့ အန္တိခရစ်တွေ အကြောင်းကို ကျွန်မ စဉ်းစားမိတယ်။ တချို့က အစွမ်းအစကောင်းနဲ့ ဆုကျေးဇူးတွေ ရှိကြတယ်၊ ဒါပေမဲ့ သူတို့က သမ္မာတရားကို လုံးဝ မလိုက်စားဘဲ၊ ကိုယ့်ဂုဏ်သတင်းနဲ့ အဆင့်အတန်းအတွက်ပဲ တာဝန်တွေကို ထမ်းဆောင်ခဲ့လို့၊ နောက်ဆုံးမှာ အသင်းတော်ရဲ့ အလုပ်ကို အဖျက်အမှောင့်လုပ်ပြီး နှောင့်ယှက်ခဲ့ကြတယ်၊ အဲဒီလိုနဲ့ သူတို့ နှင်ထုတ်ခံရပြီး ဖယ်ရှားရှင်းလင်းခံရတာပဲ။ တချို့ ညီအစ်ကိုမောင်နှမတွေမှာ အစွမ်းအစ ကောင်းကောင်း ရှိချင်မှရှိနိုင်မယ်၊ ဘုရားနှုတ်ကပတ်တော်တွေကနေ သူတို့ နားလည်ထားတာတွေကို လက်တွေ့လုပ်ဆောင်ကြတယ်၊ ကိုယ့်တာဝန်ကို စိတ်ပါလက်ပါ ကြိုးကြိုးစားစား လုပ်ကြတယ်၊ ပြီးတော့ အသင်းတော်က ဘယ်လိုတာဝန်မျိုးပဲ စီစဉ်ပေးပေး ကျိုးနွံနာခံကြတယ်။ သူတို့က မှန်ကန်တဲ့သူတွေ ဖြစ်တဲ့အတွက်၊ မှန်ကန်တဲ့ စိတ်နှလုံး ရှိကြပြီး၊ ဘုရားသခင်နဲ့ သူတို့ရဲ့ တာဝန်တွေအပေါ် ရိုးသားတဲ့ သဘောထား ရှိကြလို့၊ သူတို့တာဝန်တွေမှာ ရလဒ်တချို့ ရနိုင်ကြတာပေါ့။ ဟုတ်တာပေါ့၊ လူတစ်ယောက်ရဲ့ အစွမ်းအစက တကယ်ကို ညံ့ဖျင်းနေမယ်၊ ဘုရားသခင်ရဲ့ နှုတ်ကပတ်တော်တွေ၊ ဒါမှမဟုတ် သမ္မာတရားကို လုံးဝနီးပါး နားမလည်နိုင်တဲ့ အဆင့်အထိ ဖြစ်နေမယ်ဆိုရင်တော့၊ သမ္မာတရားကို ရဖို့၊ အသက်စိတ်သဘောထား ပြောင်းလဲခြင်းကို ရရှိဖို့နဲ့ ဘုရားသခင်ရဲ့ ကယ်တင်ခြင်းကို ခံရဖို့ သူတို့အတွက် ခက်ခဲသွားမှာပါ။ ဒါကလည်း လက်တွေ့ အခြေအနေပါပဲ။ ဒါကြောင့် လူတစ်ယောက် ကယ်တင်ခံရနိုင်သလားဆိုတာက၊ ဘုရားသခင်ရဲ့ နှုတ်ကပတ်တော်တွေကို နားလည်နိုင်သလား၊ သမ္မာတရားကို နားလည်ပြီး လက်တွေ့လုပ်ဆောင်နိုင်သလား၊ ပြီးတော့ သူတို့ရဲ့ အသက်စိတ်သဘောထား ပြောင်းလဲသွားသလား ဆိုတာတွေအပေါ်မှာ မူတည်ပါတယ်။ ဒါတွေက အရေးအကြီးဆုံး အရာတွေပါပဲ။

အဲဒီနောက် ဘုရားနှုတ်ကပတ်တော် နောက်တစ်ပိုဒ်ကို ကျွန်မ ဖတ်ခဲ့ပြီး လက်တွေ့လုပ်ဆောင်ရမဲ့ လမ်းကြောင်းနဲ့ပတ်သက်ပြီး ပိုရှင်းသွားတယ်။ ဘုရားသခင်က ပြောသည် “လူတို့၏ အရည်အချင်း မြှင့်တင်ခြင်းဆိုသည်မှာ သင်တို့အနေဖြင့် ဘုရားသခင်၏ နှုတ်ကပတ်တော်များကို နားလည်ပြီး ၎င်းတို့နှင့်ပတ်သက်၍ မည်သို့ဆောင်ရွက်ရမည်ကို သိရှိဖို့အလို့ငှာ သင်တို့၏ သဘောပေါက်နားလည်နိုင်စွမ်းများကို တိုးတက်စေဖို့ သတ်မှတ်ခြင်းဟု ဆိုလိုပေသည်။ ဤသည်မှာ အားလုံးထဲတွင် အခြေခံကျဆုံး သတ်မှတ်ချက် ဖြစ်သည်။ ငါပြောသည့် အရာကို နားမလည်ဘဲ ငါ့နောက်သို့ သင် လိုက်ပါက၊ သင်၏ ယုံကြည်ခြင်းသည် မရေမရာ ဖြစ်နေသည် မဟုတ်လော။ နှုတ်ကပတ်တော် မည်မျှ ငါ မိန့်မြွက်သည်ဖြစ်စေ၊ ထိုနှုတ်ကပတ်တော်များကို သင်တို့ လက်လှမ်းမမီနိုင်ပါက၊ မည်သည့်အရာကို ငါပြောသည်ဖြစ်စေ သင်တို့ သိပ်နားမလည်ပါက၊ ဤသည်မှာ သင်တို့ အရည်အချင်းညံ့ဖျင်းသည်ဟု ဆိုလိုပေသည်။ သဘောပေါက်နားလည်နိုင်စွမ်းများ မရှိဘဲ၊ ငါပြောသည့်အရာများထဲမှ မည်သည့်အရာကိုမျှ သင်တို့ နားမလည်ပေ၊ ယင်းက လိုချင်သော အကျိုးဆက်ကို ရရှိဖို့ အလွန်ခက်ခဲစေသည်။ သင်တို့ကို ငါ တိုက်ရိုက် ပြော၍မရသည့် အရာများစွာရှိနေပြီး၊ ရည်ရွယ်သည့် အကျိုးဆက်ကိုလည်း မရရှိနိုင်၊ ထို့ကြောင့် နောက်ထပ်အလုပ် လိုအပ်ပေသည်။ သင်တို့၏ သဘောပေါက်နားလည်နိုင်စွမ်း၊ အမှုအရာများကို သိမြင်နိုင်စွမ်းနှင့် သင် အသက်ရှင်သည့် စံနှုန်းများသည် မပြည့်ဝလွန်းသည့်အတွက်၊ ‘အရည်အချင်း မြှင့်တင်ခြင်း’ အလုပ်ကို သင်တို့တွင် ဆောင်ရွက်ရမည်ဖြစ်သည်။ ဤအရာကို ရှောင်လွှဲမရသကဲ့သို့၊ အခြားနည်းလမ်းလည်း မရှိပေ။ ဤသို့ဖြင့်သာ အချို့သော အကျိုးဆက်များကို ရရှိနိုင်ပေသည်။ သို့မဟုတ်ပါက၊ ငါပြောသမျှသော နှုတ်ကပတ်တော်အားလုံးသည် အချည်းနှီး ဖြစ်လိမ့်မည်။ ထိုအခါ သင်တို့အားလုံးသည် အပြစ်သားများအဖြစ် သမိုင်းတွင်သွားကြလိမ့်မည် မဟုတ်လော။ သင်တို့သည် ကမ္ဘာမြေ၏ လူဖျင်းများ ဖြစ်သွားကြလိမ့်မည် မဟုတ်လော။ သင်တို့၌ မည်သည့်အမှု ဆောင်ရွက်လျက်ရှိပြီး သင်တို့ကို မည်သည့်အရာ တောင်းဆိုထားသည်ကို သင်တို့ မသိကြသလော။ သင်တို့၏ ကိုယ်ပိုင်အရည်အချင်းကို သင်တို့ သိသင့်သည်။ ယင်းသည် ငါ၏ သတ်မှတ်ချက်များကို လုံးဝ မဖြည့်ဆည်းပေ။ ဤအရာက ငါ၏အမှုကို နှောင့်နှေးစေသည် မဟုတ်လော။ သင်တို့၏ လက်ရှိ အရည်အချင်းနှင့် လက်ရှိ သင်၏ အကျင့်စရိုက် အခြေအနေပေါ် အခြေခံ၍၊ သင်တို့ထဲမှ မည်သူမျှ ငါ့ကို သက်သေခံဖို့ မသင့်တော်သကဲ့သို့ ငါ၏ အနာဂတ်အမှုနှင့်ဆိုင်သည့် လေးလံသော တာဝန်များကို ထမ်းဆောင်ခြင်း အလုပ်ကို သင်တို့မည်သူမျှ မထမ်းဆောင်နိုင်ပေ။ သင်တို့ အလွန်အမင်း အရှက်မရကြသလော။ ဤသို့ သင် ဆက်ဖြစ်နေပါက၊ ငါ၏ ရည်ရွယ်ချက်များကို သင် အဘယ်သို့ ဖြည့်ဆည်းနိုင်မည်နည်း။ သင်သည် သင်၏အသက်တာကို အစွမ်းကုန် အသက်ရှင်သင့်၏။ အချိန်ကို အလဟဿ မကုန်စေနှင့်။ ထိုသို့ အချိန်ကုန်စေခြင်းသည် တန်ဖိုးမရှိပေ။ မည်သည့်အရာများဖြင့် သင် ပြင်ဆင်ထားသင့်သည်ကို သင် သိသင့်သည်။ မိမိကိုယ်ကိုယ် ဟိုစပ်စပ် ဒီစပ်စပ် လုပ်တတ်သူဟု မထင်လေနှင့်၊ သင် သွားရမည့် ခရီးဝေးသေး၏။ သင်သည် လူ့သဘာဝ၏ အနိမ့်ဆုံး သာမန်အသိစိတ်ပင် မပိုင်ဆိုင်ပါက၊ နောက်ထပ် မည်သည့်အရာ ပြောစရာရှိသနည်း။ ထိုအရာအားလုံး အချည်းနှီး ဖြစ်သည်မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစွမ်းအစကို မြှင့်တင်ခြင်းသည် ဘုရားသခင်၏ ကယ်တင်ခြင်းကို ရရှိရေးအတွက် ဖြစ်သည်) ကျွန်မရဲ့ အစွမ်းအစက ညံ့ဖျင်းတယ်၊ သမ္မာတရားထဲကို ဝင်ရောက်တာ နှေးကွေးပြီး တခြားသူတွေထက် အလုပ်စွမ်းဆောင်ရည် နိမ့်ကျနေပေမဲ့၊ ကိုယ့်ကိုယ်ကိုယ် လက်မလျှော့လိုက်နိုင်ဘူး၊ အပျက်သဘော မဆောင်နိုင်ဘူး၊ နောက်မတွန့်နိုင်ဘူးဆိုတာကို ဘုရားနှုတ်ကပတ်တော်တွေကနေ ကျွန်မ နားလည်ခဲ့တယ်။ သမ္မာတရားအတွက် တက်တက်ကြွကြွ ကြိုးစားရမယ်၊ သက်ဆိုင်ရာ စည်းမျဉ်းတွေကို သင်ယူရမယ်၊ ကိုယ့်အစွမ်းအစကို တိုးတက်အောင်လုပ်ပြီး၊ ကိုယ့်တာဝန်တွေကို ကောင်းကောင်း ဖြည့်ဆည်းဖို့ အကောင်းဆုံး ကြိုးစားရမယ်။ ညီအစ်ကိုမောင်နှမတွေဆီက ဒီအကဲဖြတ်ချက်သာ မရခဲ့ရင်၊ ကိုယ့်ကိုယ်ကိုယ် သိခဲ့မှာ မဟုတ်ဘူးလေ။ ကျွန်မမှာ အစွမ်းအစကောင်း ရှိတယ်၊ အလုပ်တချို့ကို လုပ်နိုင်စွမ်းရှိတယ်လို့ အမြဲ ထင်ခဲ့ပြီး၊ ကိုယ့်ကိုယ်ကိုယ် အထင်ကြီး၊ ကျေနပ်နေတဲ့ အခြေအနေမှာ နေထိုင်ခဲ့တာကိုး။ ဒီအတိုင်းသာ ဆက်သွားနေရင်၊ ဘယ်တော့မှ ဘာတိုးတက်မှုမှ ရမှာမဟုတ်ဘူး။ ဘုရားသခင်ရဲ့ ရည်ရွယ်ချက်ကို နားလည်သွားတော့၊ ကိုယ့်ရဲ့ ညံ့ဖျင်းတဲ့ အစွမ်းအစရဲ့ ဘောင်ခတ်တာကို မခံရတော့ဘူး၊ ဒီတာဝန်မှာ ဘယ်လောက်ကြာကြာ ဆက်ထမ်းဆောင်ရပါစေ၊ တာဝန်မှာ ကျွန်မရဲ့ ခွန်အားတွေကို ပေးအပ်ပြီး ဆက်ကြိုးစားသွားဖို့ ဆန္ဒရှိပါတယ်။ တစ်နေ့နေ့ကျလို့ ကျွန်မရဲ့ အစွမ်းအစက မလုံလောက်တော့ဘဲ တခြားတာဝန်တစ်ခုကို ထပ်ပြောင်းခံရမယ်ဆိုရင်တောင်၊ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံဖို့ ကျွန်မ ဆန္ဒရှိပါတယ်။ နောက်ပိုင်းမှာတော့ ကျွန်မရဲ့ အစွမ်းအစ တိုးတက်လာဖို့ စတင် အာရုံစိုက်လာတယ်။ ကျွန်မရဲ့ တာဝန်မှာ တက်တက်ကြွကြွ လေ့လာတယ်၊ သုတေသနလုပ်တယ်၊ အရင်တာဝန်တွေတုန်းက အမှားတွေ၊ လမ်းလွဲတာတွေကို ဆင်ခြင်သုံးသပ်ပြီး အကျဉ်းချုပ်တယ်၊ ပြီးတော့ စည်းမျဉ်းတွေအတိုင်း အလုပ်လုပ်ဖို့ အာရုံစိုက်လာတယ်။ ကျွန်မတောင် မသိလိုက်ဘဲနဲ့၊ တာဝန်တွေမှာ တိုးတက်မှုတချို့ စရရှိလာတယ်၊ ကြိုးကြိုးစားစား လုပ်လာတာနဲ့အမျှ တာဝန်တွေမှာ ကျွန်မရဲ့ စွမ်းဆောင်ရည်ကလည်း တိုးတက်လာတယ်။

ဒီအတွေ့အကြုံကနေတစ်ဆင့်၊ ကျွန်မအပေါ်ထားတဲ့ ဘုရားသခင်ရဲ့ ချစ်ခြင်းမေတ္တာနဲ့ ကယ်တင်ခြင်းကို ခံစားရတယ်၊ ပြီးတော့ အစွမ်းအစ မတူညီတဲ့ လူတွေအတွက် ဘုရားသခင်မှာ မတူညီတဲ့ တောင်းဆိုမှုတွေ ရှိတယ်ဆိုတာကို ကျွန်မ မြင်ခဲ့ရတယ်။ လူတစ်ယောက်မှာ ဘယ်လို အစွမ်းအစမျိုးပဲ ရှိနေပါစေ၊ သမ္မာတရားကို ရိုးရိုးသားသား လိုက်စားပြီး ကိုယ့်တာဝန်တွေမှာ သစ္စာရှိရှိ၊ ကျိုးနွံနာခံမယ်ဆိုရင်၊ သူတို့ ဘယ်သူပဲဖြစ်နေပါစေ ကယ်တင်ခံရဖို့ အခွင့်အရေး ရှိပါတယ်။ ဒါက ဘုရားသခင်ရဲ့ ဖြောင့်မတ်မှုပါပဲ။


၆၃။ ကိုယ့်တာဝန်မှာ ကျွန်မ ဝန်တာ ထမ်းရွက်လိုပါတယ်

ရှောင်ယွီရှင်း၊ တရုတ်နိုင်ငံ

၂၀၂၃ ခုနှစ်၊ ဇူလိုင်လလယ်မှာ အသင်းတော်က စာနဲ့ပတ်သက်တဲ့ တာဝန်ကို ကျွန်မ ထမ်းဆောင်နေခဲ့ပြီး တခြား ညီအစ်မ နှစ်ယောက်နဲ့ အတူတူလုပ်နေခဲ့ပါတယ်။ တစ်ယောက်က အသင်းသားသစ် ဝမ်ရွှယ်ဖြစ်ပြီး၊ နောက်တစ်ယောက်က လင်းရှီးပါ။ ဩဂုတ်လကုန်မှာတော့ ခေါင်းဆောင်တွေက လင်းရှီးကို တခြားတာဝန်တစ်ခု ခဏသွားလုပ်ခိုင်းလိုက်တော့ ကျွန်မတို့အဖွဲ့မှာ ဝမ်ရွှယ်နဲ့ ကျွန်မ နှစ်ယောက်ပဲ ကျန်တော့တယ်။ ပုံမှန်ဆိုရင် ကြီးကြပ်ရေးမှူးက ကျွန်မတို့နဲ့ အလုပ်ဆွေးနွေးပြီးတဲ့နောက်မှာ၊ ပိုခက်တဲ့ အလုပ်တွေကို သူက ကျွန်မကို အကောင်အထည်ဖော်ပြီး ကိုင်တွယ်ခိုင်းတတ်ပြီး၊ ဝမ်ရွှယ်ကိုတော့ ပိုလွယ်တဲ့ အလုပ်တွေလုပ်ဖို့ စီစဉ်ပေးတတ်တယ်။ အစကတော့ ဒါကို ကျွန်မ မှန်မှန်ကန်ကန် သဘောထားနိုင်ခဲ့ပေမဲ့၊ အချိန်ကြာလာတော့ အဖွဲ့ထဲက အလုပ်တော်တော်များများအတွက် ကျွန်မ ပူပန်ဖို့လိုလာတယ်၊ ကြီးကြပ်ရေးမှူးကလည်း ပိုခက်တဲ့ အလုပ်တွေကို ကျွန်မကိုပဲ အမြဲ တာဝန်ပေးတော့၊ အဲဒါတွေကို ကောင်းကောင်းလုပ်နိုင်ဖို့ အချိန်နဲ့ ခွန်အားတွေ အများကြီး စိုက်ထုတ်ရတာပေါ့။ ရလဒ်အနေနဲ့ ကျွန်မမှာ အားလပ်ချိန် သိပ်မရှိတော့ဘူး၊ ဒါနဲ့ ရင်ထဲမှာ နည်းနည်း မခံချင်စိတ်ဖြစ်လာပြီး စညည်းညူမိပါလေရော၊ “ခက်တဲ့ အလုပ်တွေအားလုံးကို ဘာလို့ ငါ့ချည်းပဲ တာဝန်ပေးနေရတာလဲ။ ဝမ်ရွှယ် လေ့ကျင့်နေတာ သိပ်မကြာသေးလို့ စည်းမျဉ်းတွေကို ခိုင်ခိုင်မာမာ သဘောမပေါက်သေးဘူးဆိုပေမဲ့၊ အရင်က စာနဲ့ပတ်သက်တဲ့ တာဝန်ကို သူထမ်းဆောင်ဖူးတော့၊ အဲဒီတာဝန်မှာ အခြေခံတော့ ရှိတာပဲလေ။ နည်းနည်းပိုခက်တဲ့ အလုပ်တချို့ကို လုပ်ဖို့ သူ့ကိုရော လေ့ကျင့်ပေးလို့ မရနိုင်ဘူးလား။ အားလုံး ငါ့ကိုချည်းပဲ တာဝန်ပေးထားတော့ တစ်နေ့လုံး ဖိအားတွေနဲ့ ခေါင်းတွေတောင် ပေါက်ကွဲထွက်တော့မယ်၊ ကိုယ့်တာဝန်ကို ဒီလိုထမ်းဆောင်ရတာ အရမ်းပင်ပန်းလွန်းတယ်” လို့ပေါ့။ ဒါကို တွေးမိလေလေ၊ ပိုပြီး စိတ်မချမ်းမသာဖြစ်လေလေပါပဲ။

တစ်နေ့တော့ တော်တော်အလျင်လိုနေတဲ့ စာနဲ့ပတ်သက်တဲ့ အလုပ်တစ်ခုကို အကောင်အထည်ဖော်ဖို့ ခေါင်းဆောင်တွေက ကျွန်မကို စာတချို့ ရေးခိုင်းတယ်။ ကျွန်မလည်း ချက်ချင်း စလုပ်လိုက်ပြီး စာနှစ်စောင်ကို ဆက်တိုက် ရေးလိုက်တယ်၊ အဲဒီအတွက် ခေါင်းတော်တော်စားသွားတာပေါ့။ စာတွေ ရေးပြီးသွားတော့ ကျွန်မ သက်ပြင်းချလိုက်ပြီး ကိုယ့်ဘာသာ တွေးမိတယ်၊ “ဆက်သွယ်ရေးစာ တစ်စောင် ရေးဖို့ ကျန်သေးတယ်၊ ဘယ်လိုပဲကြည့်ကြည့် ဒါက ဝမ်ရွှယ် ရေးရမယ့် အလှည့်ပဲ။ အဲဒါဆိုရင် ငါလည်း နည်းနည်း သက်သာသွားမှာပဲ” လို့ပေါ့။ ဒါပေမဲ့ ကြီးကြပ်ရေးမှူးက ဆက်သွယ်ရေးစာကို ရေးဖို့ ကျွန်မကိုပဲ ထပ်ရေးခိုင်းလိမ့်မယ်လို့ မထင်ထားဘူး။ ကျွန်မစိတ်ထဲမှာ တော်တော်လေး အတိုက်အခံ ဖြစ်သွားတယ်၊ “ဘာလို့ ငါပဲ ထပ်ဖြစ်ရတာလဲ။ ဆက်သွယ်ရေးစာတွေ ရေးဖို့ ဝမ်ရွှယ်ကို ဘာလို့ လေ့ကျင့်မပေးတာလဲ။ အဲဒါမှ တရားမျှတပြီး အကျိုးအကြောင်းသင့်မှာပေါ့။ ဝမ်ရွှယ်က အတတ်ပညာပိုင်းမှာ နည်းနည်း အားနည်းပေမဲ့၊ သူရေးတဲ့အပေါ်မှာ ငါက ဖြည့်စွက်ပြီး ပြင်ပေးလိုက်ရင် မရဘူးလား။ အဲဒါဆို ငါလည်း အင်အားနည်းနည်း သက်သာတာပေါ့” လို့လေ။ ဒါပေမဲ့ ကြီးကြပ်ရေးမှူးက အကုန် စီစဉ်ပြီးနေပြီဆိုတော့ ကျွန်မလည်း တကယ် မငြင်းသာခဲ့ဘူး။ အဲဒီရက်တွေမှာ ကြီးကြပ်ရေးမှူးက ကျွန်မကိုပဲ ဟိုဟာလုပ်ဖို့၊ ဒီဟာလုပ်ဖို့ အမြဲတာဝန်ပေးနေတာကို တွေးမိတိုင်း၊ ပြီးတော့ အချိန်အများစုက ခေါင်းအရမ်းစားတဲ့ အလုပ်တွေ ဖြစ်နေတာကို တွေးမိတိုင်း ကျွန်မ စိတ်ဖိစီးပြီး ဒေါသထွက်လာတယ်၊ ကျွန်မ နည်းနည်း ပိုသက်သာသွားအောင် လင်းရှီးကို အမြန် ပြန်လာစေချင်ခဲ့တယ်။ အဲဒီနောက်ပိုင်း၊ ကျွန်မတာဝန်တွေ ထမ်းဆောင်ရာမှာ အရင်ကလို အပြုသဘောဆောင်တော့ဘူး။ အဖွဲ့ထဲမှာ လူနှစ်ယောက်ပဲ ရှိတာဆိုတော့၊ ကျွန်မ ပျင်းမနေဘဲ တစ်နေ့ကို အလုပ်နည်းနည်းစီ ပြီးအောင်လုပ်နိုင်သရွေ့ လုံလောက်ပြီလို့ ခံစားလာရတယ်။ အဲဒါဆို ကျွန်မလည်း သိပ်ပင်ပန်းမှာ မဟုတ်ဘူးလေ။ ကိုယ့်ကိုယ်ကိုယ် သတ်မှတ်ချက်တွေ လျှော့ချလိုက်ပြီး အမှုအရာတွေကို တင်းတင်းကျပ်ကျပ် မစီစဉ်တော့တဲ့အတွက်၊ တစ်ရက်တည်းနဲ့ပြီးနိုင်တဲ့ အမှုအရာတွေက နောက်နေ့အထိ နှောင့်နှေးသွားတယ်၊ ခေါင်းထဲ ဒီတာဝန်ကို မထမ်းဆောင်ချင်တော့ဘူးဆိုတဲ့ အတွေးတောင် ခဏခဏ ဝင်လာသေးတယ်။ ကိုယ့်တာဝန်အပေါ် ထားတဲ့ ကျွန်မရဲ့ သဘောထားက မမှန်ဘူးဆိုတာ သဘောပေါက်မိသလို၊ တာဝန်ထမ်းဆောင်တာနဲ့ ပတ်သက်တဲ့ ဘုရားနှုတ်ကပတ်တော် တချို့ကို ဖတ်ခဲ့ပေမဲ့လည်း၊ ကိုယ့်ပြဿနာတွေကို ဘယ်တော့မှ အလေးအနက်ထားပြီး မဆင်ခြင်သုံးသပ်ခဲ့ဘူး၊ ဒါကြောင့် ဒီအခြေအနေတွေက မပြေလည်သွားခဲ့ဘူး။ အလုပ်အကြောင်း အတူတူ ဆွေးနွေးကြတဲ့အခါမှာတောင် ကျွန်မ ဘာမှ မပြောချင်ခဲ့ဘူး၊ ကြီးကြပ်ရေးမှူးက ကျွန်မမှာ အကြံဉာဏ်တချို့ ရှိတာကို မြင်သွားပြီး ကျွန်မကို တာဝန်ပေးမှာ ကြောက်လို့လေ။ နောက်ပိုင်းမှာ၊ ကိုယ့်တာဝန်အပေါ်ထားတဲ့ ကျွန်မရဲ့ သဘောထားကို ဆင်ခြင်သုံးသပ်မိတယ်။ ကြီးကြပ်ရေးမှူး စီစဉ်ပေးတာကို ကျွန်မ လုပ်ခဲ့ပေမဲ့၊ ရင်ထဲမှာတော့ ညည်းညူမှုတွေ အများကြီး ရှိနေတုန်းပဲ။ ကျွန်မတို့ တာဝန်တွေကို အမြဲတမ်း စိတ်မပါလက်မပါ ထမ်းဆောင်နေတာကို ဘုရားသခင်က အသိအမှတ်မပြုဘူးလေ။ ကိုယ့်အခြေအနေနဲ့ ပတ်သက်ပြီး ကိုယ့်ကိုယ်ကိုယ် ဆင်ခြင်သုံးသပ်ပြီး နားလည်နိုင်အောင် ကျွန်မကို ဉာဏ်အလင်းပေးပြီး လမ်းပြပေးဖို့ ဘုရားသခင်ကို ဆုတောင်းခဲ့တယ်။

ဝတ်ပြုနေတုန်း ကိုယ့်ကိုယ်ကိုယ် ဆင်ခြင်သုံးသပ်နေရင်း၊ ဒီဘုရားနှုတ်ကပတ်တော်တွေကို ဖတ်ခဲ့ရတယ်၊ “တာဝန်များသည် အလွန်ကျယ်ပြန့်သည့် နယ်ပယ်တစ်ခုကို ခြုံငုံပြီး၊ နေရာများစွာ ပါဝင်သော်လည်း မည်သည့်တာဝန်ကို သင်ထမ်းဆောင်သည်ဖြစ်စေ ရိုးရှင်းစွာဆိုရလျှင် ယင်းမှာ သင်၏ ဝတ္တရားဖြစ်ပြီး သင်လုပ်ဆောင်နေသင့်သည့် အရာတစ်ခုဖြစ်သည်။ သင်၏ စိတ်နှလုံးဖြင့် ကောင်းစွာ ထမ်းဆောင်သရွေ့ ဘုရားသခင်က သင့်ကို အသိအမှတ်ပြုလိမ့်မည်။ ဘုရားသခင်ကို အမှန်တကယ် ယုံကြည်သူတစ်ယောက်အဖြစ် အသိအမှတ်ပြုလိမ့်မည်။ သင် မည်သူဖြစ်စေ သင်၏ တာဝန်ကို အစဉ်သဖြင့် ရှောင်ကြဉ်ရန်၊ သို့မဟုတ် ကွယ်ဝှက်ရန် ကြိုးစားနေလျှင် ပြဿနာတစ်ခုရှိသည်။ လျှော့ပြောရလျှင် သင်သည် အလွန်ပျင်းရိပြီး အလွန်လှည့်ဖြားတတ်သည်၊ သင်သည် အလဟဿနေပြီး အားလပ်ချိန်ကို နှစ်သက်ကာ အလုပ်လုပ်ပေးရခြင်းကို စက်ဆုပ်သည်။ ပို၍လေးနက်စွာ ဆိုရလျှင် သင်သည် သင့်တာဝန်ကို ထမ်းဆောင်လိုစိတ်မရှိဘဲ သစ္စာစောင့်သိမှုဖြစ်စေ၊ ကျိုးနွံနာခံခြင်းဖြစ်စေ မရှိပေ။ သင်သည် ရုပ်ပိုင်းဆိုင်ရာ အားထုတ်ခြင်းဖြစ်သည့် အလုပ်ကိုပင် မထမ်းရွက်နိုင်ပါက မည်သည့်အရာ လုပ်နိုင်သနည်း။ မည်သည့်အရာကို သင် ကောင်းမွန်စွာ လုပ်ဆောင်နိုင်စွမ်း ရှိသနည်း။ လူတစ်ဦးသည် အမှန်တကယ် သစ္စာစောင့်သိပြီး မိမိ၏ တာဝန်နှင့် ပတ်သက်လာသည့်အခါတွင် တာဝန်သိစိတ် ရှိပါက ယင်းကို ဘုရားသခင် တောင်းဆိုနေသရွေ့၊ ထို့ပြင် ယင်းကို ဘုရားသခင်၏ အိမ်တော်မှ လိုအပ်နေသရွေ့ သူ့အား ခိုင်းစေသည့်အရာတိုင်းကို ကိုယ့်ရွေးချယ်မှုကိုယ် မလုပ်ဘဲ သူလုပ်ဆောင်လိမ့်မည်။ ဤသည်မှာ မိမိတတ်နိုင်ပြီး လုပ်ဆောင်သင့်သည့်အရာကို ထမ်းဆောင်ရန်နှင့် တာဝန်ယူထမ်းရွက်ရန် မိမိတာဝန်ကို ထမ်းဆောင်ခြင်းစည်းမျဉ်းများထဲမှ တစ်ခုမဟုတ်လော။ (ဟုတ်ပါသည်။)...အရာရာတိုင်းက လုပ်ရသည်ထက် ပြောရသည်မှာ ပိုလွယ်ကူသည်။ တစ်ဖက်တွင် လူတို့က အလုပ်တာဝန်တစ်ခုကို အမှန်တကယ် တာဝန်ယူဆောင်ရွက်သည့်အခါ အရေးကြီးသည့်အရာမှာ သူတို့၏ ကိုယ်ကျင့်စရိုက် ဖြစ်ပြီး အခြားတစ်ဖက်တွင် သမ္မာတရားကို သူတို့ ချစ်ခြင်းရှိမရှိဖြစ်၏။ ဦးစွာ လူတို့၏ စရိုက်လက္ခဏာအကြောင်းကို ပြောကြပါစို့။ အကယ်၍ လူတစ်ဦး၌ ကောင်းသောစရိုက်ရှိပါက သူသည် အရာရာတိုင်း၏ အပြုသဘောဆောင်သောဘက်ကို မြင်တတ်သည်၊ အရာများကို အပြုသဘောဆောင်သောရှုထောင့်မှ၊ သမ္မာတရားကို အခြေခံပြီး လက်ခံကာ နားလည်သဘောပေါက်နိုင်ကြသည်။ ယင်းမှာ သူ၏ စိတ်နှလုံး၊ စရိုက်လက္ခဏာနှင့် ဝိညာဉ်တို့က ဖြောင့်မတ်ခြင်းဖြစ်သည်။ ယင်းမှာ စရိုက်လက္ခဏာရှုထောင့်မှ ဖြစ်သည်။ ဆက်လက်၍ လူတစ်ယောက်သည် သမ္မာတရားကို ချစ်ခြင်းရှိမရှိဖြစ်သည့် အခြားကဏ္ဍတစ်ခုအကြောင်း ပြောကြပါစို့။ သမ္မာတရားကို ချစ်ခြင်းသည် သမ္မာတရားကို လက်ခံနိုင်ခြင်းကို ရည်ညွှန်းသည်။ ဆိုလိုသည်မှာ သင်သည် ဘုရားနှုတ်ကပတ်တော်များကို နားလည်သဘောပေါက်ခြင်း ရှိသည်ဖြစ်စေ၊ မရှိသည်ဖြစ်စေ၊ ဘုရားသခင်၏ ရည်ရွယ်ချက်ကို နားလည်သည်ဖြစ်စေ၊ နားမလည်သည်ဖြစ်စေ၊ အလုပ်နှင့်လည်းကောင်း၊ သင်ထမ်းဆောင်ရမည့် တာဝန်နှင့်လည်းကောင်း ပတ်သက်သည့် သင်၏ အမြင်၊ ထင်မြင်ချက်နှင့် ရှုထောင့်တို့သည် သမ္မာတရားနှင့် ကိုက်ညီခြင်း ရှိသည်ဖြစ်စေ၊ မရှိသည်ဖြစ်စေ သင်သည် ဘုရားသခင်ထံမှလာသောတာဝန်ကို လက်ခံနိုင်ဆဲဖြစ်ပြီး ကျိုးနွံနာခံ၍ ရိုးသားလျှင် ဤသည်မှာ လုံလောက်သည်။ သင်၏တာဝန်ကို ထမ်းဆောင်ရန် အရည်အချင်း ပြည့်မီပြီး ယင်းသည် အနည်းဆုံးသော သတ်မှတ်ချက်ဖြစ်သည်။ သင်သည် ကျိုးနွံနာခံပြီး စိတ်ရင်းမှန်ပါက အလုပ်တစ်ခုကို လုပ်ဆောင်သောအခါ သင်သည် ဝတ်ကျေတမ်းကျေ ပြုလုပ်မည်မဟုတ်ဘဲ ကလိမ်ဉာဏ်ဆင်လျက် ခိုကပ်မည်လည်း မဟုတ်ပေ၊ ထိုအစား သင်သည် မိမိ၏ စိတ်နှလုံးနှင့် ခွန်အားအားလုံးကို ယင်းထဲသို့ နှစ်ထားမည် ဖြစ်သည်။ အကယ်၍ လူတစ်ဦး၏ အတွင်းစိတ်အခြေအနေသည် မှားယွင်းပြီး ၎င်းတို့၌ အပျက်သဘောဆောင်မှု ပေါ်ပေါက်လာပါက ၎င်းတို့သည် မိမိတို့၏ စိတ်အားထက်သန်မှု ပျောက်ဆုံးမည်ဖြစ်ပြီး ဝတ်ကျေတမ်းကျေ ပြုလုပ်လိုကြမည်ဖြစ်သည်၊ ၎င်းတို့၏ အခြေအနေ မမှန်ကန်ကြောင်းကို မိမိတို့၏ စိတ်နှလုံးထဲ၌ ကောင်းစွာ သိကြသည့်တိုင် ၎င်းတို့သည် သမ္မာတရားကို ရှာဖွေခြင်းဖြင့် ဤသည်ကို ဖြေရှင်းရန် မကြိုးစားကြပါက ဤကဲ့သို့သောလူစားမျိုး၌ သမ္မာတရားကို ချစ်မြတ်နိုးခြင်း မရှိဘဲ မိမိ၏ တာဝန်ကို ထမ်းဆောင်ရန် အနည်းငယ်မျှသာ လိုလိုလားလား ရှိသည်၊ သို့ရာတွင် သူသည် မည်သည့်အားစိုက်ထုတ်မှုကိုမျှ ပြုလုပ်လိုခြင်း သို့မဟုတ် ဆင်းရဲဒုက္ခကို ခံလိုခြင်း မရှိကြပေ၊ ပြီးလျှင် ကလိမ်ဉာဏ်ဆင်လျက် ခိုကပ်ရန် အစဉ်သဖြင့် ကြိုးစားနေကြသည်။ အမှန်တကယ်တွင် ဘုရားသခင်သည် ဤအရာအားလုံးကို စေ့စေ့စပ်စပ် ကြည့်ရှုစစ်ဆေးပြီး ဖြစ်သည်၊ သို့ဆိုလျှင် အဘယ်ကြောင့် ကိုယ်တော်သည် ဤလူတို့ကို အရေးမစိုက်ဘဲ နေရသနည်း။ ဘုရားသခင်သည် ကိုယ်တော် ရွေးချယ်ထားသောလူများ နိုးထလာရန်၊ ထိုလူများကို ပိုင်းခြားသိမြင်ပြီး ဖော်ထုတ်ရန်နှင့် ၎င်းတို့ကို ဖယ်ရှားရှင်းလင်းရန် စောင့်ဆိုင်းနေခြင်းမျှသာ ဖြစ်သည်။ သို့ရာတွင် ထိုသို့သောလူများသည် မိမိတို့ဘာသာ ဤသို့ တွေးထင်နေဆဲ ဖြစ်သည်၊ ‘ငါ၏ ဉာဏ်ကောင်းပုံကို ကြည့်ကြလော့။ ငါတို့သည် အစားအစာတစ်ပုံစံတည်းကို စားသုံးကြသော်လည်း အလုပ်လုပ်ပြီးသောအခါ သင်တို့မှာ လုံးဝ မောပန်းနွမ်းနယ်နေကြပြီး ငါမူကား လုံးဝ မပင်ပန်းပေ။ ငါသာလျှင် ဉာဏ်ကောင်းသူ ဖြစ်သည်။ ငါသည် အလုပ်ကို ထိုမျှ မကြိုးစား။ အလုပ်ကို ကြိုးစားသူတိုင်းသည် ငတုံးများသာ ဖြစ်ကြသည်’ ဟူ၍ ဖြစ်လေသည်။ ၎င်းတို့အနေဖြင့် ရိုးသားသောလူများကို ဤနည်းလမ်းဖြင့် ရှုမြင်ခြင်းသည် မှန်ကန်သလော။ မမှန်ပေ။ အမှန်တကယ်တွင် မိမိတို့၏ တာဝန်ကို ထမ်းဆောင်သောအခါ ကြိုးစားပမ်းစား အလုပ်လုပ်သောလူများသည် သမ္မာတရားကို လက်တွေ့လုပ်ဆောင်နေပြီး ဘုရားသခင်ကို ကျေနပ်စေနေခြင်း ဖြစ်သဖြင့် ၎င်းတို့သည် လူအားလုံးထဲတွင် အထက်မြက်ဆုံးသောလူများ ဖြစ်ကြသည်။ အဘယ်အရာက ၎င်းတို့ကို ထက်မြက်စေသနည်း။ ၎င်းတို့က ‘ဘုရားသခင်က ကျွန်ုပ်ကို မလုပ်ခိုင်းသည့် မည်သည့်အရာကိုမျှ ကျွန်ုပ်မလုပ်ပေ၊ ပြီးတော့ ကိုယ်တော်က ကျွန်ုပ်ကို လုပ်ခိုင်းသည့် အရာအားလုံးကို ကျွန်ုပ်လုပ်သည်။ ကိုယ်တော် ခိုင်းသည့် မည်သည့်အရာကိုမဆို ကျွန်ုပ်လုပ်သည်၊ ကျွန်ုပ်၏ စိတ်နှလုံးနှင့် ခွန်အားအားလုံးကို ယင်း၌နှစ်ထားသည်၊ ပြီးလျှင် ကျွန်ုပ် လုံးဝ ဟန်ပြမလုပ်ပေ။ ကျွန်ုပ်သည် ဤအရာကို မည်သည့်လူတစ်ဦးတစ်ယောက်အတွက်မျှ လုပ်ဆောင်နေခြင်း မဟုတ်ဘဲ ဘုရားသခင်အတွက်သာ လုပ်ဆောင်နေခြင်း ဖြစ်ပါသည်။ ဘုရားသခင်သည် ကျွန်ုပ်ကို အလွန်ချစ်သောကြောင့် ကိုယ်တော့်ကို စိတ်ကျေနပ်မှုရှိစေရန် ကျွန်ုပ် ဤသို့ လုပ်ဆောင်သင့်ပါသည်’ ဟု ဆိုကြသည်။ ဤသည်မှာ မှန်ကန်သော စိတ်အခြေအနေ ဖြစ်သည်။ အကျိုးဆက်အားဖြင့် အသင်းတော်က လူတို့ကို ဖယ်ရှားပစ်သောအခါ မိမိတို့၏ တာဝန်ကို ထမ်းဆောင်ရာ၌ ကလိမ်ကျသောသူအားလုံး ဖယ်ရှားရှင်းလင်းခြင်း ခံရပြီး ဘုရားသခင်၏ စေ့စေ့စပ်စပ် ကြည့်ရှုစစ်ဆေးမှုကို လက်ခံသော ထိုရိုးသားသောလူများမှာမူ ကျန်ရစ်ကြသည်။ ထိုရိုးသားသောလူများ၏ အခြေအနေများသည် တိုးတက်နေမြဲ တိုးတက်နေပြီး ၎င်းတို့အပေါ် ကျရောက်သမျှအားလုံး၌ ဘုရားသခင်၏ ကာကွယ်စောင့်ရှောက်ခြင်းကို ခံကြရသည်။ ပြီးလျှင် အဘယ်အရာက ၎င်းတို့အား ဤကာကွယ်စောင့်ရှောက်မှုကို ရရှိစေသနည်း။ အကြောင်းမှာ ၎င်းတို့၏ စိတ်နှလုံးထဲ၌ ၎င်းတို့သည် ရိုးသားသောကြောင့် ဖြစ်သည်။ ၎င်းတို့သည် မိမိတို့၏ တာဝန်ကို ထမ်းဆောင်သောအခါ အခက်အခဲ သို့မဟုတ် ပင်ပန်းနွမ်းနယ်မှုကို မကြောက်ရွံ့ကြဘဲ ၎င်းတို့ထံ ပေးအပ်သမျှ မည်သည့်အရာကိုမျှ ဇီဇာကြောင်ခြင်း မရှိကြပေ၊ ၎င်းတို့သည် အကြောင်းအရင်းကို မမေးကြဘဲ ခိုင်းသည့်အတိုင်းသာ လုပ်ဆောင်ကြသည်၊ ၎င်းတို့သည် မည်သည့် စုံစမ်းစစ်ဆေးမှု၊ သို့မဟုတ် ဆန်းစစ်လေ့လာမှုများကိုမျှ မလုပ်ဆောင်ဘဲ သို့မဟုတ် အခြားမည်သည့်အရာကိုမျှလည်း ထည့်သွင်းစဉ်းစားခြင်းမရှိဘဲ နာခံကြသည်။ ၎င်းတို့၌ စဉ်းစားတွက်ချက်မှုများ မရှိဘဲ အရာရာ၌ နာခံနိုင်စွမ်း ရှိကြသည်။ ၎င်းတို့၏ အတွင်းစိတ်အခြေအနေသည် အစဉ်သဖြင့် အလွန် ပုံမှန်ဖြစ်သည်။ အန္တရာယ်နှင့် ရင်ဆိုင်ရသောအခါ ဘုရားသခင်သည် ၎င်းတို့ကို ကာကွယ်တော်မူသည်၊ နာမကျန်းမှု သို့မဟုတ် ကပ်ရောဂါ ၎င်းတို့အပေါ် ကျရောက်သောအခါ ဘုရားသခင်သည် ၎င်းတို့ကို ကာကွယ်ပေးသည်၊ အနာဂတ်တွင် ၎င်းတို့သည် ကောင်းချီးများကိုသာ ခံစားကြရလိမ့်မည်။ လူအချို့သည် ဤကိစ္စရပ်ကို ထိုးထွင်းသိမြင်နိုင်ခြင်း မရှိကြပေ။ ရိုးသားသောလူများက မိမိတို့၏ တာဝန်ကို ထမ်းဆောင်ရာ၌ ဆင်းရဲဒုက္ခနှင့် ပင်ပန်းနွမ်းနယ်မှုကို လိုလိုလားလား ခါးစည်းခံနေသည်ကို ၎င်းတို့ မြင်သောအခါ ဤရိုးသားသောလူများသည် မိုက်မဲသည်ဟု ၎င်းတို့ ထင်ကြသည်။ ဤသည်မှာ မိုက်မဲခြင်းလောဟူသည်ကို ငါ့ကိုပြောလော့။ ဤသည်မှာ စိတ်ရင်းမှန် ဖြစ်သည်၊ ဤသည်မှာ စစ်မှန်သော ယုံကြည်ခြင်း ဖြစ်သည်။ စစ်မှန်သော ယုံကြည်ခြင်းမရှိဘဲ လူတစ်ဦးသည် မည်သည့်အခါမျှ အမှန်တကယ် နားလည်နိုင်ခြင်း သို့မဟုတ် ရှင်းပြနိုင်ခြင်းမရှိမည့် အရာများစွာ ရှိသည်။ သမ္မာတရားကို နားလည်သောသူများ၊ ဘုရားသခင်ရှေ့၌ အစဉ်အသက်ရှင်ပြီး ကိုယ်တော်နှင့် ပုံမှန်ပေါင်းသင်းဆက်ဆံမှုများ ရှိသောသူများနှင့် ဘုရားသခင်ကို အမှန်တကယ် ကျိုးနွံနာခံပြီး စစ်မှန်စွာ ကြောက်ရွံ့သောသူများသာလျှင် အမှန်တကယ် အဘယ်အရာ ဖြစ်ပျက်နေသည်ကို ၎င်းတို့၏ စိတ်နှလုံးထဲ၌ အရှင်းလင်းဆုံး သိကြသည်။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၁၀ (အပိုင်း ၄)) ကိုယ့်တာဝန်ကို ထမ်းဆောင်ပေမဲ့ ဆင်းရဲဒုက္ခ မခံချင်တဲ့သူ၊ အဖိုးအခ မပေးချင်တဲ့သူနဲ့ အမြဲတမ်း ထွက်ပြေးဖို့ ကြိုးစားနေတဲ့သူတွေဟာ ပျင်းရိပြီး သက်သာတာကို နှစ်သက်ကြတယ်၊ အလုပ်လုပ်ရမှာကို စက်ဆုပ်တဲ့သူတွေ ဖြစ်တယ်လို့ ဘုရားသခင်က ဖော်ထုတ်ထားတယ်။ အဲဒီလိုလူတွေဟာ လူ့သဘာဝ မရှိသလို ကိုယ့်တာဝန်တွေ ထမ်းဆောင်ရာမှာ သစ္စာမရှိကြဘူး။ ဘုရားနှုတ်ကပတ်တော်တွေနဲ့ ယှဉ်ပြီး ကိုယ်ပိုင် အခြေအနေနဲ့ အပြုအမူကို ကျွန်မ ဆင်ခြင်သုံးသပ်မိတယ်။ လင်းရှီး ပြောင်းသွားပြီးတဲ့နောက်မှာ အဖွဲ့ထဲမှာ ဝမ်ရွှယ်နဲ့ ကျွန်မပဲ ကျန်တော့တယ်။ အစကတော့ ကိုယ့်တာဝန်ကို ထမ်းဆောင်ဖို့ လိုလားခဲ့ပေမဲ့၊ အချိန်တွေ ကြာလာတာနဲ့အမျှ အလုပ်တွေ အများကြီးအတွက် ကျွန်မ ပူပန်ဖို့လိုလာတယ်၊ ပြီးတော့ ကြီးကြပ်ရေးမှူးကလည်း အားစိုက်ထုတ်ဖို့၊ အဖိုးအခပေးဖို့ လိုတဲ့ ခက်ခဲတဲ့ အလုပ်တွေကို ကျွန်မကိုချည်း အမြဲတမ်း တာဝန်ပေးနေတော့ နေ့တိုင်း ခေါင်းတွေတောင် ပေါက်ကွဲထွက်တော့မလို ဖိအားတွေ များခဲ့တယ်။ ကိုယ့်တာဝန်ကို ဒီလို ထမ်းဆောင်ရတာ ဆင်းရဲဒုက္ခတွေ အရမ်းများတယ်လို့ စတွေးလာမိတော့၊ မကျေမနပ်ဖြစ်ပြီး ညည်းညူမိခဲ့တယ်။ ကိုယ့်ဇာတိပကတိ ဆင်းရဲဒုက္ခခံရတာနဲ့ ခြေကုန်လက်ပန်းကျတာကနေ သက်သာအောင်လို့၊ အလုပ်တွေကို ဝမ်ရွှယ်ဆီ ပုံချပြီး ကိုယ်က ပိုအေးအေးဆေးဆေး နေရဖို့ကိုပဲ ဆက်တိုက် တွေးနေမိတယ်၊ ဒါပေမဲ့ ကြီးကြပ်ရေးမှူးကတော့ ခက်တဲ့ အလုပ်တွေ အားလုံးကို ကျွန်မလုပ်ဖို့ စီစဉ်နေတာလေ။ ကိုယ့်ဇာတိပကတိရဲ့ အကျိုးစီးပွားတွေ မပြည့်ဝတဲ့အခါ၊ ကျွန်မ အတိုက်အခံဖြစ်ပြီး မကျေမနပ် ဖြစ်လာတယ်။ အလုပ်ကို လုပ်နေပေမဲ့လည်း၊ ရွေးချယ်စရာ မရှိလို့သာ လုပ်နေရတာပါ၊ စိတ်ထဲမှာတော့ လင်းရှီး ပြန်လာမယ့်အချိန်ကိုပဲ အရမ်းကို မျှော်လင့်နေမိတယ်။ အဲဒါမှ အလုပ်တွေကို ခွဲဝေလုပ်ပြီး ကျွန်မ ဆင်းရဲဒုက္ခခံရတာ နည်းသွားမှာကိုး။ ကျွန်မတို့ အကုန်လုံး အလုပ်အကြောင်း အတူတူ ဆွေးနွေးကြတဲ့အခါမှာလည်း၊ ကြီးကြပ်ရေးမှူးက ကျွန်မကို အလုပ်တွေ ပိုခိုင်းမှာ ကြောက်လို့ ဉာဏ်များပြီး ကိုယ့်အမြင်တွေကို ဖွင့်မပြောခဲ့ဘူး။ ဒီတာဝန်ကိုတောင် မထမ်းဆောင်ချင်ခဲ့ဘူး။ ကျွန်မက ဘုရားသခင် ဖော်ထုတ်ထားတဲ့ ပျင်းရိပြီး သက်သာတာကို နှစ်သက်တဲ့သူ၊ အလုပ်လုပ်ရမှာကို စက်ဆုပ်တဲ့သူဆိုတာ အတိအကျပဲဆိုတာကို မြင်လိုက်ရတယ်။ ကိုယ့်တာဝန်ကို သစ္စာရှိရှိ ထမ်းဆောင်တဲ့သူတွေကတော့ သူတို့ရဲ့ တာဝန်ကို သူတို့ရဲ့ အခြေခံ တာဝန်ဝတ္တရားတွေရဲ့ အစိတ်အပိုင်းတစ်ခုအနေနဲ့ သဘောထားကြတယ်။ သူတို့ ဘယ်လောက်ပဲ ဆင်းရဲဒုက္ခခံရပါစေ၊ အဖိုးအခ ဘယ်လောက်ပဲ ပေးရပါစေ၊ သူတို့ လုပ်သင့်လုပ်ထိုက်တာ မှန်သမျှကို တာဝန်ယူဖို့ ဦးဆောင်ဦးရွက်ပြုပြီး စိတ်ရောကိုယ်ပါ နှစ်ပြီး လုပ်ကြတယ်။ သူတို့က ပျင်းရိတာ၊ ဉာဏ်များတာမျိုး မရှိဘဲ ကိုယ့်တာဝန်ကို ကောင်းကောင်းထမ်းဆောင်ဖို့ အသိတရားနဲ့ တာဝန်ယူကြတယ်။ ဒါက လူတွေအတွက် စိတ်သက်သာရာရစေပြီး ဘုရားသခင်ကိုလည်း ကျေနပ်စေတယ်။ ဒါပေမဲ့ ကျွန်မကတော့ ကိုယ့်တာဝန်ကို ထမ်းဆောင်တဲ့နေရာမှာ ဇာတိပကတိကိုပဲ အမြဲ အလေးထားနေခဲ့တယ်။ ပျင်းရိပြီး ဉာဏ်များတဲ့အပြင် ကိုယ့်တာဝန်မှာ စိတ်ရောကိုယ်ပါ အပြည့်အဝ မနှစ်မြှုပ်နိုင်ခဲ့ဘူး။ ကျွန်မဟာ ကိုယ့်တာဝန်ကို ထမ်းဆောင်တယ်ဆိုတဲ့ အကြောင်းပြချက်နဲ့ သက်သာမှုကို မွေ့လျော်ပြီး ဘုရားသခင်ရဲ့ အိမ်တော်မှာ မှီခိုကပ်ရပ်နေတဲ့ ကိုယ်ကျင့်စရိုက် မကောင်းတဲ့သူတစ်ယောက်ဆိုတာကို မြင်လိုက်ရတယ်။ ကျွန်မက အရမ်းကို စက်ဆုပ်စရာကောင်းပြီး ယုတ်မာလွန်းတယ်။ ဘုရားသခင်က ကျွန်မကို တာဝန်ထမ်းဆောင်ဖို့နဲ့ သမ္မာတရားကို ရရှိဖို့ အခွင့်အရေး ပေးခဲ့ပေမဲ့၊ ကျွန်မက ဇာတိပကတိကိုပဲ အလေးထားပြီး အဲဒါကို တန်ဖိုးမထားခဲ့ဘူး။ ဒီအခွင့်အရေးသာ ဆုံးရှုံးသွားရင် နောင်တရဖို့ နောက်ကျသွားမှာပဲ။ ကိုယ့်တာဝန်ကို ဒီလိုမျိုး ဆက်သဘောထားလို့ မဖြစ်နိုင်တော့ဘူး။ အခြေအနေတွေကို အမြန်ဆုံး ပြောင်းလဲပစ်မှ ဖြစ်မယ်။

နောက်ပိုင်းမှာ ကြီးကြပ်ရေးမှူးက ကျွန်မတို့နဲ့အတူ စုဝေးပြီး ဘုရားနှုတ်ကပတ်တော် တချို့ကို ဖတ်ပြတယ်။ ကျွန်မရဲ့ အခြေအနေနဲ့ တော်တော်လေး ကိုက်ညီနေတဲ့ အပိုဒ်တစ်ခု ပါလာတယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် ဘုရားသခင်၏ အမှုတော်ကို မတွေ့ကြုံမီနှင့် သမ္မာတရားကို နားမလည်မီတွင် ၎င်းတို့၏ အတွင်းမှ ချုပ်ထိန်းပြီး လွှမ်းမိုးထားသည်မှာ စာတန်၏ သဘာဝ ဖြစ်သည်။ ထိုသဘာဝတွင် အတိအကျအားဖြင့် မည်သည့်အရာ ပါဝင်သနည်း။ ဥပမာအားဖြင့် အဘယ်ကြောင့် သင်သည် တစ်ကိုယ်ကောင်းဆန်ရသနည်း။ အဘယ်ကြောင့် သင်သည် သင်၏ ကိုယ်ပိုင်အဆင့်အတန်းကို ကာကွယ်ရသနည်း။ အဘယ်ကြောင့် သင်သည် သင်၏ ခံစားချက်များ၏ လွှမ်းမိုးခြင်းကို ဤမျှလောက် ခံရသနည်း။ အဘယ်ကြောင့် သင်သည် ထိုမဖြောင့်မတ်သောအရာများနှင့် ထိုဆိုးယုတ်သောအရာများကို ကြိုက်နှစ်သက်ရသနည်း။ ထိုသို့သောအရာများကို သင် ကြိုက်နှစ်သက်ခြင်းအတွက် အခြေခံအကြောင်းရင်းမှာ အဘယ်အရာဖြစ်သနည်း။ ဤအရာများသည် အဘယ်မှ လာသနည်း။ အဘယ်ကြောင့် သင်သည် ၎င်းတို့ကို ကြိုက်နှစ်သက်ပြီး လက်ခံရသနည်း။ ယခုအချိန်တွင် သင်တို့အားလုံး နားလည်လာကြပြီး ဖြစ်သည်၊ အဓိကအကြောင်းရင်းမှာ စာတန်၏ အဆိပ်အတောက်များသည် လူ၏ အတွင်း၌ ရှိနေသောကြောင့် ဖြစ်သည်။ ဤသို့ဆိုလျှင် စာတန်၏ အဆိပ်အတောက်များဟူသည်မှာ အဘယ်နည်း။ ယင်းတို့ကို မည်သို့ ဖော်ပြနိုင်သနည်း။ ဥပမာအားဖြင့်၊ သင်က ‘လူများ အဘယ်သို့ အသက်ရှင်နေထိုင်သင့်သနည်း။ လူများသည် အဘယ်အရာအတွက် အသက်ရှင်သင့်သနည်း’ ဟု မေးပါက လူတိုင်းက ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟု ဖြေကြလိမ့်မည်။ ဤတစ်ခုတည်းသော စကားစုက ပြဿနာ၏ တကယ့်အရင်းအမြစ်ကို ဖော်ပြလေသည်။ စာတန်၏ အတွေးအခေါ်နှင့် တွေးခေါ်မှုစနစ်တို့သည် လူသားတို့၏ အသက် ဖြစ်လာပြီဖြစ်သည်။ လူများသည် အဘယ်အရာကို လိုက်စားသည်ဖြစ်စေ စင်စစ်အားဖြင့် မိမိတို့အတွက်သာ လုပ်ဆောင်ကြခြင်း ဖြစ်သည်။ ထို့ကြောင့် ၎င်းတို့သည် မိမိတို့ကိုယ်ကိုအတွက်သာ အသက်ရှင်ကြသည်။ ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟူသော ဤအရာမှာ လူသား၏အသက် ဒဿနအမြင်ဖြစ်ပြီး ယင်းက လူသား၏ သဘာဝကိုလည်း ကိုယ်စားပြုလေသည်။ ဤစကားများသည် ဖောက်ပြန်ပျက်စီးသော လူသားမျိုးနွယ်၏ သဘာဝ၊ ဖောက်ပြန်ပျက်စီးသော လူသားမျိုးနွယ်၏ စာတန်ဆန်သော သဘာဝ၏ အမှန်တကယ် ပြယုဂ်ဖြစ်လာနှင့်ပြီးဖြစ်သည်။ ဤစာတန်ဆန်သော သဘာဝသည် ဖောက်ပြန်ပျက်စီးသော လူသားမျိုးနွယ်၏ ဖြစ်တည်မှုအတွက် အခြေခံအုတ်မြစ် လုံးလုံး ဖြစ်လာခဲ့ပြီဖြစ်သည်။ နှစ်ထောင်ချီကြာအောင် ဖောက်ပြန်ပျက်စီးသော လူသားမျိုးနွယ်သည် လက်ရှိအချိန်ကာလအထိ စာတန်၏ အဆိပ်အတောက်ဖြင့် အသက်ရှင်ခဲ့ပြီးဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ပေတရု၏လမ်းကြောင်းအတိုင်း လျှောက်လှမ်းနည်း) ဘုရားနှုတ်ကပတ်တော်တွေကို ဖတ်ပြီးတဲ့နောက်၊ ဝန်တာတွေကို မထမ်းချင်တဲ့ ကျွန်မရဲ့ အရင်းခံ အကြောင်းရင်းကို နည်းနည်း နားလည်သွားတယ်။ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဆိုတာနဲ့ “ဘယ်တော့မှ အရှုံးမခံဘူး” ဆိုတဲ့ စာတန်ဆန်တဲ့ ရှင်သန်မှု ဥပဒေသတွေနဲ့ပဲ ကျွန်မ အမြဲတမ်း အသက်ရှင်နေခဲ့တာကိုး။ ဒီအရာတွေက ကျွန်မနှလုံးသားထဲမှာ နက်နက်ရှိုင်းရှိုင်း စွဲခိုင်နေပြီး ကျွန်မရဲ့ သဘာဝ ဖြစ်လာခဲ့တာလေ။ ဒီစာတန်ဆန်တဲ့ အဆိပ်အတောက်တွေနဲ့ အသက်ရှင်တဲ့အတွက်၊ ကျွန်မဟာ ပိုပိုပြီး တစ်ကိုယ်ကောင်းဆန်လာသလို စက်ဆုပ်စရာလည်း ကောင်းလာတယ်။ ကျင့်ကြံပြုမူတဲ့ နေရာမှာရော၊ ဘာပဲလုပ်လုပ် ကိုယ့်ဇာတိပကတိရဲ့ အကျိုးစီးပွားကိုပဲ ထည့်တွက်နေတော့တာပဲ။ အစတုန်းက ကျွန်မတို့ သုံးယောက် အတူတူ အလုပ်လုပ်ကြတော့ အားလုံးက အလုပ်တွေကို ခွဲဝေလုပ်လို့ ရခဲ့တယ်။ ဇာတိပကတိအတွက် သိပ်မပင်ပန်းဘဲ ပုံမှန် အလုပ်လုပ်နိုင်ခဲ့တယ်။ ဒါပေမဲ့ လင်းရှီး တခြားတာဝန်တွေ ထမ်းဆောင်ဖို့ ထွက်သွားပြီးတဲ့နောက်မှာတော့၊ ကျွန်မရဲ့ တစ်ကိုယ်ကောင်းဆန်ပြီး စက်ဆုပ်စရာကောင်းတဲ့ သဘာဝ ထုတ်ဖော်ခံလိုက်ရတယ်။ ကြီးကြပ်ရေးမှူးက ကျွန်မကို ပိုခက်တဲ့ အလုပ်တွေ လုပ်ဖို့ စီစဉ်ပေးတဲ့အခါ၊ အတိုက်အခံဖြစ်ပြီး ညည်းညူမိတယ်။ ကိုယ်က အရှုံးခံရတယ်လို့ ခံစားရတယ်။ ကိုယ့်တာဝန်ကို ကိုယ့်ရဲ့ တာဝန်ဝတ္တရားလို့ လုံးဝကို မသဘောထားခဲ့ဘူးလေ။ တကယ်တော့၊ စာနဲ့ပတ်သက်တဲ့ တာဝန်ကို ကျွန်မ ထမ်းဆောင်နေတာ ကြာပြီဖြစ်သလို၊ စည်းမျဉ်းတချို့ကိုလည်း သဘောပေါက်ထားတယ်လေ။ အလုပ်တွေ ပိုပြီး တာဝန်ယူရတာက ဖြစ်သင့်ပါတယ်။ ဒါက ကျွန်မ လုပ်သင့်လုပ်ထိုက်တဲ့ တာဝန်ပါပဲ။ ဒါပေမဲ့ ကျွန်မက တစ်ကိုယ်ကောင်းဆန်ပြီး စက်ဆုပ်စရာကောင်းတဲ့အတွက် ဆင်းရဲဒုက္ခ မခံချင်ဘူး။ အစွမ်းကုန် အားထုတ်ဖို့ မလိုလားသလို၊ အလုပ်ရဲ့ ရလဒ်တွေကိုလည်း ထည့်မစဉ်းစားခဲ့ဘူး။ ကျွန်မမှာ တာဝန်ယူစိတ် လုံးဝကို မရှိခဲ့ပါဘူး။ ဘုရားနှုတ်ကပတ်တော်တွေရဲ့ ရေလောင်းပေးခြင်းနဲ့ ထောက်ပံ့မှုကိုတော့ ကျွန်မ မွေ့လျော်ခံစားခဲ့ပေမဲ့၊ ဘုရားသခင်ရဲ့ ချစ်ခြင်းမေတ္တာကို ကျေးဇူးဆပ်ဖို့အတွက် ကိုယ်တော့်အတွက် အလေးအနက်ထားပြီး အသုံးမခံခဲ့ဘူး။ တာဝန်နဲ့ ကိုယ့်ဇာတိပကတိရဲ့ အကျိုးစီးပွားတွေ ပွတ်တိုက်မှု ဖြစ်လာတဲ့အခါ၊ အသင်းတော်ရဲ့ အလုပ်ကို ကျွန်မ မစဉ်းစားခဲ့ဘူး။ ကိုယ့်တာဝန်နဲ့ ဝတ္တရားတွေကိုတောင် ကောင်းကောင်း မဖြည့်ဆည်းချင်ခဲ့ဘူး။ ကျွန်မ အရမ်းကို တစ်ကိုယ်ကောင်းဆန်ပြီး စက်ဆုပ်စရာကောင်းလွန်းတယ်။ တာဝန်ဆိုတာ ဘုရားသခင်ဆီက လာတာဖြစ်လို့ တာဝန်အပေါ် ထားတဲ့ သဘောထားဟာ ဘုရားသခင်အပေါ် ထားတဲ့ သဘောထားပဲဆိုတာကို တွေးမိတယ်။ ကိုယ့်တာဝန်ကို ငြင်းပယ်ချင်တာ၊ ကိုယ့်တာဝန်ဝတ္တရားတွေကို ရှောင်လွှဲချင်တာဟာ ဘုရားသခင်ကို သစ္စာဖောက်တာပဲ။ ဒါကို တွေးမိတော့ ကျွန်မ အရမ်း စိတ်မကောင်းဖြစ်ပြီး ကိုယ့်ကိုယ်ကိုယ် အပြစ်တင်စိတ်နဲ့ ပြည့်သွားတယ်။ ဘုရားသခင်ဆီမှာ နောင်တရပြီး ကျွန်မ ဖြည့်ဆည်းသင့်တဲ့ တာဝန်ကို ကောင်းကောင်း ဖြည့်ဆည်းဖို့၊ အသိစိတ်နဲ့ ဆင်ခြင်တုံတရားရှိတဲ့သူ တစ်ယောက်ဖြစ်ဖို့ ကျွန်မ လိုလားခဲ့တယ်။

အဲဒီနောက် ကြီးကြပ်ရေးမှူးက ပွင့်ပွင့်လင်းလင်းနဲ့ ကျွန်မကို မိတ်သဟာယဖွဲ့ပေးတယ်။ အလုပ်တွေကို ဒီလို စီစဉ်ရတာဟာ အဓိကအားဖြင့် ဝမ်ရွှယ်က လေ့ကျင့်တာ သိပ်မကြာသေးတဲ့အတွက် အလုပ်နဲ့ ရင်းနှီးကျွမ်းဝင်ဖို့ အချိန်ယူရမှာ ဖြစ်ပြီး၊ ကျွန်မကတော့ ဒီတာဝန်ကို ထမ်းဆောင်နေတာ ကြာပြီဖြစ်တဲ့အတွက် အတတ်ပညာပိုင်း အပါအဝင် အလုပ်ရဲ့ ကဏ္ဍစုံနဲ့ ပိုရင်းနှီးနေတာကို ထည့်သွင်းစဉ်းစားပြီး စီစဉ်ခဲ့တာပါတဲ့။ အဲဒါကြောင့်မို့ ကျွန်မကို ပိုလုပ်ဖို့ စီစဉ်ပေးခဲ့တာပါ။ ကြီးကြပ်ရေးမှူးက ဘုရားနှုတ်ကပတ်တော်တွေကိုလည်း ဖတ်ပြသေးတယ်၊ “သင်တို့သည် သမ္မာတရားအား လိုက်စားလျှင် အမှုအရာများအား သင်တို့ လုပ်ဆောင်သည့် ပုံစံကို ပြောင်းလဲသင့်သည်။ သင်တို့၏ ကိုယ်ပိုင်အကျိုးစီးပွားများ၊ တစ်ကိုယ်ရေရည်ရွယ်ချက်များနှင့် ဆန္ဒများကို စွန့်လွှတ်သင့်သည်။ အမှုအရာများကို လုပ်ဆောင်သည့်အခါ သမ္မာတရားကို အတူတကွ ဦးစွာ မိတ်သဟာယပြုသင့်သည်။ ပြီးလျှင် မည်သူက မည်သည့်နေရာတွင် တော်ပြီး မည်သည့်နေရာတွင် ညံ့သည်ဆိုသည့် အမြင်ဖြင့် သင်တို့ကြား အလုပ်ကို မခွဲခြားမီတွင် ဘုရားသခင်၏ ရည်ရွယ်ချက်များနှင့် သတ်မှတ်ချက်များကို နားလည်သင့်သည်။ သင်တို့ လုပ်ဆောင်နိုင်သည့်အရာကို တာဝန်ယူလုပ်ဆောင်သင့်ပြီး သင်တို့၏တာဝန်ကို မြဲမြံစွာ ထိန်းသိမ်းသင့်သည်။ အမှုအရာများ၌ ရုန်းကန်ခြင်း၊ သို့မဟုတ် အလုအယက်ကြိုးပမ်းခြင်း မပြုနှင့်။ အလျှော့ပေးပြီး သည်းခံတတ်ရန် သင်ယူရမည်။ တစ်စုံတစ်ယောက်သည် တာဝန်ကို စတင်လုပ်ဆောင်သည်မှာ မကြာသေးဘဲ၊ သို့မဟုတ် နယ်ပယ်တစ်ခုအတွက် ကျွမ်းကျင်မှုများကို တတ်မြောက်သည်မှာ မကြာသေးဘဲ အလုပ်အချို့ကို မလုပ်နိုင်လျှင် သင်သည် ထိုသူအား အတင်းအဓမ္မမခိုင်းရ။ သင်သည် ထိုသူအား အနည်းငယ်ပို၍ လွယ်ကူသောအလုပ်များကို ချပေးရမည်။ ဤသည်မှာ ၎င်းတို့တာဝန်ကို ထမ်းဆောင်ရာတွင် ရလဒ်များကို ရရှိစေရန် ၎င်းတို့အတွက် ပို၍ လွယ်ကူစေသည်။ ဤသည်မှာ သည်းခံခြင်း၊ စိတ်ရှည်ခြင်း၊ မူရှိခြင်းပင်ဖြစ်သည်။ သာမန်လူ့သဘာဝက ရှိသင့်သည့် အရာ၏ အစိတ်အပိုင်းတစ်ခုဖြစ်သည်။ ဘုရားသခင်က လူတို့အပေါ် တောင်းဆိုသည့်အရာဖြစ်ပြီး လူတို့ လက်တွေ့လုပ်ဆောင်သင့်သည့်အရာဖြစ်သည်။ သင်သည် နယ်ပယ်တစ်ခုခုတွင် အတော်အတန် ကျွမ်းကျင်မှုရှိပြီး ထိုနယ်ပယ်၌ လူအများစုထက်ပို၍ ကြာရှည်စွာ လုပ်ဆောင်နေပြီးဖြစ်လျှင် သင့်အား ပို၍ခက်ခဲသောအလုပ်ကို ချပေးသင့်သည်။ သင်သည် ဤအရာကို ဘုရားသခင်ထံမှ လက်ခံသင့်ပြီး ကျိုးနွံနာခံသင့်သည်။ ‘အဘယ်ကြောင့် ကျွန်ုပ်သည် သူများ မလုပ်ချင်သည့်အရာကို အခိုင်းခံရပါသနည်း။ အခြားလူများအား လွယ်ကူသောအလုပ်များကိုပေးပြီး ကျွန်ုပ်အား ခက်ခဲသောအလုပ်များကိုပေးသည်၊ ကျွန်ုပ်အတွက် ဘဝကို ခက်ခဲစေဖို့ ကြိုးစားနေခြင်းဖြစ်သလော’ ဟု ပြောလျက် ဇီဇာကြောင်ခြင်း၊ စောဒကတက်ခြင်းမပြုလုပ်နှင့်။ ‘သင့်အတွက် ဘဝကို ခက်ခဲစေရန် ကြိုးစားနေခြင်း’ ဆိုသည်မှာ မည်သည့်အရာကို သင် ဆိုလိုသနည်း။ အလုပ်အစီအစဉ်များကို လူတစ်ဦးချင်းစီအား အံဝင်ခွင်ကျ စီမံပေးထားသည်။ ပို၍လုပ်ဆောင်နိုင်သူများသည် ပို၍ လုပ်ဆောင်ရသည်။ သင်သည် များစွာ သင်ယူတတ်မြောက်ခဲ့ပြီး ဘုရားသခင်က များစွာပေးထားလျှင်၊ သင့်အား ပို၍ကြီးလေးသော ဝန်ထုပ်ဝန်ပိုးကို ပေးသင့်သည်။ သင့်အတွက် ဘဝကို ခက်ခဲစေရန်မဟုတ်ဘဲ ဤသည်မှာ သင့်အတွက် အတိအကျပင် သင့်တော်သောကြောင့်ဖြစ်သည်။ ထိုအရာသည် သင်၏တာဝန်ဖြစ်သည်။ ထို့ကြောင့် ရွေးချယ်ရန်၊ သို့မဟုတ် ငြင်းဆန်ရန် မကြိုးစားနှင့်၊ သို့မဟုတ် လွတ်မြောက်ရန် မကြိုးစားနှင့်။ ဤသည်မှာ ခက်ခဲသည်ဟု သင် အဘယ်ကြောင့် ထင်သနည်း။ အမှန်မှာ သင်သည် အနည်းငယ် စိတ်နှစ်မြုပ်လုပ်ကိုင်လျှင် အလုပ်ကို လုံးလုံးပင် လုပ်နိုင်မည်ဖြစ်သည်။ ဤသည်မှာ ခက်ခဲသည်ဟုလည်းကောင်း၊ ဘက်လိုက်သော ဆက်ဆံခြင်းဖြစ်သည်ဟုလည်းကောင်း၊ သင်သည် တမင်သက်သက် မတရားသဖြင့် ဆက်ဆံခံရသည်ဟုလည်းကောင်း သင်ထင်နေခြင်းသည် ဖောက်ပြန်ပျက်စီးသော စိတ်သဘောထားကို ထုတ်ဖော်ခြင်းဖြစ်သည်။ ဤသည်မှာ သင့်တာဝန်ကို ထမ်းဆောင်ရန် ငြင်းဆန်ခြင်း၊ ဘုရားသခင်ထံမှ လက်မခံခြင်းဖြစ်သည်။ ယင်းသည် သမ္မာတရားအား လက်တွေ့လုပ်ဆောင်ခြင်းမဟုတ်ပေ။ သင်က တာဝန်ထမ်းဆောင်ရာတွင် ရွေးချယ်လုပ်ဆောင်ပြီး လွယ်ကူပေါ့ပါးသောအရာမှန်သမျှကို လုပ်ဆောင်လျှင်၊ သင့်အား အမြင်ကောင်းစေသည့်အရာကိုသာ လုပ်ဆောင်လျှင် ယင်းသည် ဖောက်ပြန်ပျက်စီး၊ ဆိုးယုတ်သော စိတ်သဘောထားဖြစ်သည်။ သင့်တာဝန်ကို သင်လက်မခံနိုင်ခြင်း၊ မနာခံနိုင်ခြင်းသည် သင်က ဘုရားသခင်ကို ပုန်ကန်နေဆဲဖြစ်သည်ကိုလည်းကောင်း၊ သင်သည် ဘုရားသခင်ကို ဆန့်ကျင်နေခြင်း၊ ငြင်းဆန်ခြင်း၊ ရှောင်ကြဉ်ခြင်းဖြစ်သည်ကိုလည်းကောင်း သက်သေပြသည်။ ဤသည်မှာ ဖောက်ပြန်ပျက်စီးသော စိတ်သဘောထားတစ်ခုဖြစ်သည်။ ဤသည်မှာ ဖောက်ပြန်ပျက်စီးသော စိတ်သဘောထားတစ်ခုဖြစ်သည်ကို သင်သိလာသောအခါတွင် မည်သည့်အရာကို သင်လုပ်ဆောင်သင့်သနည်း။ သူတစ်ပါးတို့အား ပေးသော အလုပ်များသည် အလွယ်တကူပြီးမြောက်နိုင်ပြီး သင့်အား ပေးသောအလုပ်များကမူ သင့်ကို အချိန်ကြာမြှင့်စွာ အလုပ်ရှုပ်စေပြီး ရှာဖွေလေ့လာရန်အတွက် ပို၍ အားစိုက်ထုတ်ဖို့လိုအပ်စေလျှင်၊ ဤအတွက်ကြောင့် သင်က မပျော်ရွှင်လျှင် သင်မပျော်မရွှင်ဖြစ်ခြင်းသည် တရားနည်းလမ်းကျပါသလော။ အသေအချာပင် တရားနည်းလမ်းမကျပေ။ ဤသို့ဆိုလျှင် ဤသည်မှာ တရားနည်းလမ်းမကျသည်ကို သင်ခံစားမိလျှင် မည်သည့်အရာကို သင်လုပ်ဆောင်သင့်သနည်း။ သင်သည် အတိုက်အခံပြုပြီး ‘အလုပ်များကို ၎င်းတို့ ချပေးသည့်အချိန်တိုင်းတွင် ခက်ခဲသော၊ ညစ်ပေသော၊ အလွန်အားထုတ်ဖို့လိုအပ်သောအလုပ်များအား ကျွန်ုပ်ကိုပေးပြီး သူတစ်ပါးတို့ကို ပေါ့ပါး၊ ရိုးရှင်းပြီး အဆင့်မြင့်သောအလုပ်များကို ပေးသည်၊ ကျွန်ုပ်ကို ၎င်းတို့က ဩဇာပေး၍ရသော သူတစ်ယောက်ဟု ၎င်းတို့ ထင်သလော၊ ဤသို့ အလုပ်များကို ဖြန့်ဝေပေးခြင်းသည် မျှတသောနည်းလမ်းမဟုတ်’ဟု ပြောလျှင်၊ ဤသည်မှာ သင်၏ စဉ်းစားတွေးခေါ်မှုဖြစ်လျှင် မှားယွင်းသည်။ အလုပ် ဖြန့်ဝေခြင်းတွင် လမ်းလွဲမှုတစ်ခုခုရှိသည်ဖြစ်စေ၊ မရှိသည်ဖြစ်စေ၊ ကျိုးကြောင်းသင့်စွာ ဖြန့်ဝေပေးခြင်းဟုတ်သည်ဖြစ်စေ၊ မဟုတ်သည်ဖြစ်စေ ဘုရားသခင်က မည်သည့်အရာကို စိစစ်သနည်း။ သူစိစစ်သည့်အရာမှာ လူတစ်ဦး၏ စိတ်နှလုံးဖြစ်သည်။ လူတစ်ဦးက သူ၏ စိတ်နှလုံးတွင် ကျိုးနွံနာခံခြင်းရှိမရှိ၊ ဘုရားသခင်အတွက် ဝန်ထုပ်ဝန်ပိုးအချို့ကို တာဝန်ယူလုပ်ဆောင်နိုင်သလောဆိုသည်ကိုလည်းကောင်း၊ ဘုရားသခင်အား ချစ်မြတ်နိုးသူများဖြစ်သလောဆိုသည်ကိုလည်းကောင်း ကြည့်သည်။ ဘုရားသခင်၏ သတ်မှတ်ချက်များဖြင့် တိုင်းတာသည်နှင့်အမျှ၊ သင်၏ ဆင်ခြေများက မခိုင်လုံပေ။ သင်၏ တာဝန်ထမ်းဆောင်ခြင်းသည် စံမမီသကဲ့သို့၊ သင့်တွင် သမ္မာတရား စစ်မှန်မှုကင်းမဲ့သည်။ သင့်၌ ကျိုးနွံနာခံခြင်းလုံးဝ မရှိသကဲ့သို့၊ အားစိုက်ထုတ်ရသော၊ သို့မဟုတ် ညစ်ပေသောအလုပ်အနည်းငယ်ကို သင်လုပ်ဆောင်ရသောအခါတွင် ညည်းညူသည်။ ဤတွင် ပြဿနာသည် အဘယ်နည်း။ ပထမဦးစွာ သင်၏ စိတ်နေစိတ်ထားသည် မှားယွင်းသည်။ ဤသည်မှာ မည်သည့်အရာကို ဆိုလိုသနည်း။ သင်၏ တာဝန်အပေါ် သင်၏ သဘောထားသည် မှားယွင်းသည်ဟု ဆိုလိုသည်။ သင်သည် သင်၏ကိုယ်ပိုင်ဝင့်ဝါမှုနှင့် အကျိုးစီးပွားများကို အစဉ် စဉ်းစားနေပြီး၊ ဘုရားသခင်၏ ရည်ရွယ်ချက်များကို အလေးမထားသကဲ့သို့၊ လုံးဝ ကျိုးနွံနာခံခြင်းမရှိလျှင်၊ ဤသည်မှာ သင့်တာဝန်အပေါ် ရှိသင့်သော မှန်ကန်သော သဘောထားမဟုတ်ပေ။ သင်သည် ဘုရားသခင်အတွက် ရိုးသားစစ်မှန်စွာ အသုံးခံပြီး ဘုရားသခင်ကို ချစ်သော စိတ်နှလုံးရှိလျှင် ညစ်ပေသော၊ အားစိုက်ထုတ်ရသော၊ ခက်ခဲသောအလုပ်များကို သင် မည်သို့ကိုင်တွယ်မည်နည်း။ သင်၏ စိတ်နေစိတ်ထားက မတူကွဲပြားဖြစ်လိမ့်မည်။ သင်သည် ခက်ခဲသည့်အရာမှန်သမျှကို လုပ်ဆောင်ရန် ရွေးချယ်ပြီး လေးလံသော ဝန်ထုပ်ဝန်ပိုးများကို ထမ်းရွက်ရန် ရှာဖွေလိမ့်မည်။ အခြားသောလူများက မလုပ်ဆောင်လိုသည့်အရာကို သင် တာဝန်ယူဆောင်ရွက်လိမ့်မည်ဖြစ်ပြီး၊ သင်သည် ဘုရားသခင်အား ချစ်မြတ်နိုးကာ ဘုရားသခင်အား ကျေနပ်စေရန်အတွက် သက်သက်ဖြင့် ထိုအရာကို လုပ်ဆောင်လိမ့်မည်။ သင်သည် ညည်းညူခြင်း အရိပ်အယောင်တစ်ခုမျှမရှိဘဲ ဤသို့လုပ်ဆောင်ရသည်ကို ဝမ်းမြောက်မှုနှင့် ပြည့်နေလိမ့်မည်။ ညစ်ပေသော၊ အားစိုက်ထုတ်ရသော၊ ခက်ခဲသောအလုပ်များသည် လူတို့အား အရှိအတိုင်း ဖော်ပြသည်။ သင်သည် ပေါ့ပါးပြီး အဆင့်မြင့်သော အလုပ်များကိုသာ တာဝန်ယူဆောင်ရွက်သည့်လူများနှင့် မည်သို့ ကွဲပြားသနည်း။ သင်သည် ၎င်းတို့ထက် များစွာ သာ၍ တော်ခြင်းတတ်ခြင်း မရှိပေ။ ထိုသို့မဟုတ်သလော။ ဤသည်မှာ ဤအရာများကို သင်မြင်ရမည့်ပုံစံဖြစ်သည်။ ဤသို့ဆိုလျှင် လူတို့အား အရှိအတိုင်း အထုတ်ဖော်ဆုံးသောအရာသည် ၎င်းတို့၏တာဝန်ကို ထမ်းဆောင်ခြင်းဖြစ်သည်။ လူအချို့သည် ဘုရားသခင်အား ချစ်ပြီး ကျိုးနွံနာခံလိုစိတ်ရှိသည်ဟု အခိုင်အမာဆိုလျက်၊ အချိန်အများစုတွင် အလွန်ကောင်းသောအရာများကို ပြောဆိုကြသော်လည်း၊ ၎င်းတို့တာဝန်ကို ထမ်းဆောင်ရာတွင် အခက်အခဲတစ်ခုကို အမှတ်မထင် ကြုံရသည့်အခါ၌ ညည်းညူခြင်းနှင့် အပျက်သဘောဆောင်သော စကားမျိုးစုံကို ထုတ်ပြောကြသည်။ ၎င်းတို့သည် ကြောင်သူတော်များဖြစ်သည်မှာ သိသာသည်။ တစ်စုံတစ်ယောက်သည် သမ္မာတရားအား ချစ်မြတ်နိုးသူဖြစ်လျှင် မိမိတို့တာဝန်ထမ်းဆောင်ရာ၌ အခက်အခဲတစ်ခုကို ရင်ဆိုင်ရသောအခါ သူ၏တာဝန်သည် သင့်လျော်စွာ စီစဉ်ထားခြင်းမရှိလျှင်ပင် ထိုတာဝန်ကို အလေးအနက် သဘောထားလျက်ဖြင့် ဘုရားသခင်ကို ဆုတောင်းပြီး သမ္မာတရားကို ရှာဖွေလိမ့်မည်။ လေးလံသော၊ ညစ်ပေသော၊ ခက်ခဲသောအလုပ်များကို ရင်ဆိုင်ရလျှင်ပင် ညည်းညူမည်မဟုတ်ဘဲ ၎င်းတို့သည် ဘုရားသခင်ကို ကျိုးနွံနာခံသော စိတ်နှလုံးဖြင့် သူ၏ အလုပ်များကို ကောင်းစွာ လုပ်ပြီး တာဝန်ကို ကောင်းစွာထမ်းဆောင်နိုင်သည်။ သူသည် ထိုသို့လုပ်ဆောင်ရာတွင် အလွန်ဝမ်းမြောက်ခြင်းရှိပြီး ဘုရားသခင်က ယင်းကို မြင်ရသည်မှာ စိတ်သက်သာရာရသည်။ ဤသည်မှာ ဘုရားသခင်၏ လက်ခံမှု ပြည့်မီသော သူမျိုးဖြစ်သည်။ တစ်စုံတစ်ယောက်သည် ညစ်ပေသော၊ ခက်ခဲသော၊ အားစိုက်ထုတ်ရသောအလုပ်များကို ကြုံရသည်နှင့်တစ်ပြိုင်နက် စိတ်တိုပြီး ဒေါသထွက်လျှင် သူ့အား မည်သို့ကိုမျှ ဝေဖန်ခွင့်မပြုလျှင် ထိုသို့သောသူသည် ဘုရားသခင်အတွက် မိမိကိုယ်ကို ရိုးသားစစ်မှန်စွာ အသုံးခံသည့်သူတစ်ယောက်မဟုတ်ပေ။ သူသည် ထုတ်ဖော်ပြီး ဖယ်ရှားရှင်းလင်းခြင်းကိုသာ ခံရနိုင်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကြောင့် ကျွန်မ ရှက်မိသွားတယ်။ ကျွန်မကို စာနဲ့ပတ်သက်တဲ့ တာဝန်ထမ်းဆောင်ဖို့ နှစ်တွေအများကြီး အသင်းတော်က ဘယ်လို ပျိုးထောင်ပေးခဲ့သလဲ၊ ကျွန်မက ဝမ်ရွှယ်ထက် စည်းမျဉ်းတွေကို ဘယ်လို ပိုနားလည်သလဲ ဆိုတာတွေကို တွေးမိတယ်။ ပိုခက်တဲ့ အလုပ်တွေ တာဝန်ပေးတဲ့အခါ ဝန်တာ ထမ်းဖို့က ကျွန်မရဲ့ တာဝန်ပဲလေ၊ အဲဒါကို ပြန်ပြောပြီး ရှောင်လွှဲဖို့ မကြိုးစားသင့်ခဲ့ဘူး။ ကြီးကြပ်ရေးမှူးက အသင်းတော် အလုပ်ရဲ့ လိုအပ်ချက်တွေကို ထည့်တွက်ပြီး ဒီလို စီစဉ်ခဲ့တာပါ။ အဲဒီ အစီအစဉ်တွေက အကျိုးအကြောင်းသင့်ပါတယ်။ ဝမ်ရွှယ်က လေ့ကျင့်တာ သိပ်မကြာသေးတော့ စည်းမျဉ်းတွေနဲ့ ရင်းနှီးအောင် လုပ်နေတုန်းပဲ ရှိသေးတယ်။ သူ့ကို ခက်ခဲပြီး ရှုပ်ထွေးတဲ့ အလုပ်တွေ တာဝန်ပေးလိုက်ရင်၊ အလုပ်ရဲ့ တိုးတက်မှုကို နှောင့်နှေးစေမှာဖြစ်ပြီး သူ့အတွက်လည်း ဖိအားဖြစ်စေမှာပေါ့။ ဒါကြောင့် သူ့ကို လေ့ကျင့်နိုင်ဖို့ အရင်ဆုံး ပိုလွယ်တဲ့ အလုပ်တချို့ကို ခိုင်းသင့်တာပေါ့၊ သူ စည်းမျဉ်း အမျိုးမျိုးကို ပိုသဘောပေါက်လာတဲ့အခါ၊ ပိုခက်တဲ့ အလုပ်တွေ တာဝန်ပေးတဲ့အခါမှာ သူ ကိုင်တွယ်နိုင်မှာပါ။ ဒါပေမဲ့ ကျွန်မက ဒါကို နည်းနည်းလေးမှ မစဉ်းစားခဲ့ဘဲ မကျေမနပ်တောင် ဖြစ်နေသေးတယ်။ ကျွန်မမှာ လူ့သဘာဝနဲ့ ဆင်ခြင်တုံတရား တကယ်ကို ကင်းမဲ့လွန်းတာပဲ။ ကိုယ့်တာဝန်ကို ထမ်းဆောင်တဲ့အခါ အသင်းတော်ရဲ့ အကျိုးစီးပွားတွေကို ကျွန်မတို့ ကာကွယ်ရမယ်၊ တစ်ယောက်နဲ့တစ်ယောက် သည်းခံနားလည်ပေးဖို့ သင်ယူရမယ်၊ ပြီးတော့ ကိုယ့်တာဝန်တွေမှာ ကိုယ်လုပ်ရမယ့်အပိုင်းကို အားလုံး လုပ်ကြရမယ်ဆိုတာကို အခု ကျွန်မ နားလည်သွားပြီ။ ဒီလို အတူတူ ပူးပေါင်းလုပ်ဆောင်မှ အလုပ်က ကောင်းကောင်း ပြီးမြောက်နိုင်မှာပါ။ အရင်တုန်းက ကြီးကြပ်ရေးမှူးက ကျွန်မကိုပဲ ခက်တဲ့ အလုပ်တွေ အမြဲ လုပ်ဖို့ စီစဉ်တာဟာ မတရားဘူးလို့ ကျွန်မ ထင်ခဲ့တယ်။ အခုတော့ ဒီလို ရှုမြင်တာ မှားတယ်ဆိုတာ ကျွန်မ သဘောပေါက်သွားပြီ။ တာဝန်ထမ်းဆောင်တဲ့ နေရာမှာ ပိုလုပ်ရတယ်၊ လျော့လုပ်ရတယ်၊ တရားတယ်၊ မတရားဘူးဆိုတာ မရှိပါဘူး။ ဘုရားသခင်က ကျွန်မတို့ တစ်ယောက်ချင်းစီရဲ့ ဝိညာဉ်ရင့်ကျက်မှုနဲ့ အစွမ်းအစကို သိသလို၊ ကျွန်မတို့ ဘယ်လောက် လုပ်နိုင်တယ်ဆိုတာကိုလည်း သိတယ်။ ဝန်တာဆိုတာ ဘုရားသခင်ဆီကလာတဲ့ ကောင်းချီးတစ်ခုဖြစ်ပြီး လူတွေ လေ့ကျင့်နိုင်ဖို့ ဘုရားသခင် ပေးထားတဲ့ အခွင့်အရေး တစ်ခုလည်း ဖြစ်တယ်။ ပိုခက်တဲ့ အလုပ်တွေကို ပိုလုပ်ရတာဟာ သေချာ စဉ်းစားဆင်ခြင်ဖို့ လိုအပ်ပေမဲ့၊ အဲဒါက စည်းမျဉ်းတွေအကြောင်း ပိုတွေးမိစေဖို့ တွန်းအားပေးနိုင်သလို၊ ကိုယ့်ရဲ့ အတတ်ပညာပိုင်းဆိုင်ရာ ကျွမ်းကျင်မှု အဆင့်ကိုလည်း တိုးတက်စေနိုင်တယ်။ နောက်ပြီး ကိုယ့်တာဝန်မှာ ဖိအားတွေကို ပိုယူရင်၊ တာဝန်ယူလိုတဲ့ စိတ်နှလုံးရှိလာဖို့ ကိုယ့်ကိုယ်ကိုယ် လေ့ကျင့်ပေးလို့လည်း ရတယ်လေ။ ဒါတွေက အကုန်ကောင်းတာချည်းပါပဲ။ ဒါပေမဲ့ ကျွန်မက ကိုယ့်ရဲ့ တစ်ကိုယ်ကောင်းဆန်ပြီး စက်ဆုပ်စရာကောင်းတဲ့ စာတန်ဆန်တဲ့ စိတ်သဘောထားနဲ့ အသက်ရှင်နေတော့၊ ဘုရားသခင်ရဲ့ အပင်ပန်းခံရတဲ့ ရည်ရွယ်ချက်တွေကို မမြင်နိုင်ခဲ့ဘူး၊ ကိုယ့်တာဝန်ကနေတောင် အမြဲတမ်း ထွက်ပြေးချင်နေခဲ့တယ်။ ကျွန်မအတွက် ဘာက ကောင်းတယ်ဆိုတာကို တကယ် မသိခဲ့ဘဲ ဘုရားသခင်ရဲ့ ရည်ရွယ်ချက်တွေကို စိတ်ပျက်စေခဲ့တယ်။ ဘုရားနှုတ်ကပတ်တော်တွေရဲ့ လမ်းပြမှုနဲ့အတူ ကျွန်မရဲ့ အခြေအနေကို နည်းနည်း ပြောင်းလဲခဲ့ပြီး၊ အခု ကျွန်မ လုပ်ရမှာက ကျိုးနွံနာခံဖို့နဲ့ ကိုယ့်တာဝန်ကို ဆက်ထမ်းဆောင်ဖို့ပဲလို့ ကိုယ့်ဘာသာကိုယ် တွေးလိုက်တယ်။

နောက်ပိုင်းမှာ ဝမ်ရွှယ်က တခြားတာဝန်တစ်ခုကို ခဏသွားလုပ်ဖို့ တာဝန်ပေးခံရလို့ ကိစ္စတော်တော်များများကို ကျွန်မပဲ တာဝန်ယူရတော့တယ်။ အလုပ်တွေကို နေ့တိုင်း စီစဉ်ရပြီး တစ်နေ့တည်းမှာတင် အကုန်ပြီးအောင် ကြိုးစားလုပ်ရတာပေါ့။ နေ့တိုင်း ခေါင်းတွေတောင် ပေါက်ကွဲထွက်တော့မလို ဖိအားတွေ များနေခဲ့ပြီး၊ ကျွန်မ နည်းနည်း ပိုသက်သာသွားအောင် လင်းရှီး အမြန်ပြန်လာဖို့ကိုပဲ အသည်းအသန် မျှော်လင့်နေမိတယ်။ ဒါကို တွေးမိတဲ့အခါ အရင်က ဖတ်ခဲ့ဖူးတဲ့ ဘုရားနှုတ်ကပတ်တော် တချို့ကို သတိရသွားတယ်၊ “အရွယ်ရောက်သူတိုင်းသည် ဆင်းရဲဒုက္ခများ၊ နာမကျန်းမှုများနှင့် အမျိုးမျိုးသော အခက်အခဲများကဲ့သို့သော ဖိအားများကို မည်မျှ ရင်ဆိုင်ရပါစေ အရွယ်ရောက်သူတစ်ယောက်၏ တာဝန်များကို တာဝန်ယူ ထမ်းရွက်ရမည်။ ဤအရာများသည် လူတိုင်း ကြုံတွေ့ပြီး ခံယူသင့်သည့် အရာများဖြစ်သည်။ ဤသည်မှာ ပုံမှန်လူတစ်ယောက်၏ ဘဝ၏ ပကတိအခြေအနေဖြစ်သည်။ သင်သည် ဖိအားကို မခံနိုင်လျှင်၊ ဆင်းရဲဒုက္ခကို ကြံ့ကြံ့မခံနိုင်လျှင်၊ သို့မဟုတ် ထိုးနှက်မှုများကို မခံနိုင်လျှင် ယင်းက သင်၌ ဇွဲလုံ့လ သို့မဟုတ် စိတ်ပိုင်းဖြတ်ချက် မရှိကြောင်းနှင့် သင်သည် အလွန် ပျော့ညံ့ပြီး အသုံးမကျကြောင်း ဆိုလိုသည်။ လူတိုင်းသည် လူ့အဖွဲ့အစည်း၌ဖြစ်စေ၊ ဘုရားအိမ်တော်၌ဖြစ်စေ မိမိတို့၏ အသက်တာတွင် ဤဆင်းရဲဒုက္ခကို ခံနိုင်ရမည်။ ဤသည်မှာ အရွယ်ရောက်ပြီးသူတိုင်း ခံယူသင့်သော တာဝန်ဝတ္တရားဖြစ်သည်၊ ၎င်းတို့ ထမ်းပိုးသင့်သော ဝန်ထုပ်ဖြစ်ပြီး မည်သူမျှ ရှောင်လွှဲ၍မရပေ။ သို့ဖြစ်၍ သင်သည် ယင်းကို ရှောင်တိမ်းရန် မကြိုးစားသင့်ပေ။ သင်သည် ဤဆင်းရဲဒုက္ခအားလုံးမှ အစဉ်သဖြင့် ရုန်းထွက်လိုလျှင် သို့မဟုတ် လွတ်မြောက်လိုလျှင် သင်၏ ဖိနှိပ်ချုပ်ချယ်သော စိတ်ခံစားချက် ထွက်ပေါ်လာမည်ဖြစ်ပြီး ယင်းသည် သင့်ကို အစဉ်သဖြင့် ရစ်ပတ်ချည်နှောင်လိမ့်မည်။ သို့သော် သင်သည် ဤအရာအားလုံးကို ကောင်းစွာ သဘောပေါက်နားလည်ပြီး လက်ခံနိုင်လျှင်၊ ယင်းကို သင်၏ ဘဝနှင့် ဖြစ်တည်မှု၏ မရှိမဖြစ် အစိတ်အပိုင်းတစ်ခုအဖြစ် ရှုမြင်လျှင် ဤပြဿနာများကြောင့် သင်သည် အပျက်သဘောဆောင်သော စိတ်ခံစားချက်များ ဖြစ်ပေါ်လာတော့မည် မဟုတ်ပေ။ တစ်ဖက်တွင် သင်သည် အရွယ်ရောက်ပြီးသူများ ရှိသင့်ပြီး တာဝန်ယူထမ်းဆောင်သင့်သော တာဝန်များနှင့် ဝတ္တရားများကို ထမ်းပိုးရန် သင်ယူရမည်။ အခြားတစ်ဖက်တွင် သင်သည် ပုံမှန်လူ့သဘာဝ၌ သင်၏ နေထိုင်မှုနှင့် အလုပ်လုပ်သည့် ပတ်ဝန်းကျင်တွင် အခြားသူများနှင့် သဟဇာတဖြစ်စွာ အတူယှဉ်တွဲနေထိုင်ရန် သင်ယူသင့်သည်။ သင်နှစ်သက်သလိုသာ မလုပ်ဆောင်နှင့်။ သဟဇာတဖြစ်စွာ အတူယှဉ်တွဲနေထိုင်ခြင်း၏ ရည်ရွယ်ချက်မှာ အဘယ်နည်း။ ယင်းမှာ အရွယ်ရောက်ပြီးသူတစ်ဦးအနေဖြင့် သင်ဖြည့်ဆည်းသင့်သော အလုပ်နှင့် ဝတ္တရားများနှင့် တာဝန်များကို ပိုမိုကောင်းမွန်စွာ ပြီးမြောက်စေရန် ဖြစ်သည်။ သင်သည် မည်သည့်အလုပ်ကိုပင် သို့မဟုတ် မည်သည့်တာဝန်ကိုပင် ထမ်းဆောင်ပါစေ၊ အန္တရာယ်နှင့် ရင်ဆိုင်ရသည့်အခါ၊ စာတန်၏ စွမ်းအားများ၏ နှောင့်ယှက်မှုများ၊ ဖျက်စီးမှုများနှင့် ရင်ဆိုင်ရသည့်အခါ သင်သည် ဆုံးရှုံးမှုများကို အနည်းဆုံးဖြစ်အောင် လျှော့ချနိုင်ရမည်ဖြစ်ပြီး ဤသို့ဖြင့် သင်၏အလုပ်နှင့် တာဝန်၏ရလဒ်များ အနည်းငယ် ပိုမိုကောင်းမွန်လာမည်ဖြစ်သည်။ ဤသည်မှာ စိတ်ပိုင်းဖြတ်ချက်ရှိသူတစ်ဦး ဖြစ်မြောက်အောင်မြင်သင့်သည့်အရာ ဖြစ်သည်။ သင်သည် ပုံမှန်လူ့သဘာဝကို ပိုင်ဆိုင်ပါက အလုပ်လုပ်သည့်အခါ ဤအရာကို ပြီးမြောက်အောင် လုပ်ဆောင်သင့်သည်။ အလုပ်ဖိအားနှင့်ပတ်သက်လျှင် ယင်းသည် အထက်မှဖြစ်စေ၊ ဘုရားအိမ်တော်မှဖြစ်စေ၊ သို့မဟုတ် ညီအစ်ကိုမောင်နှမများက သင့်အပေါ် ပေးသော ဖိအားဖြစ်စေ ယင်းသည် သင်ခံယူသင့်သည့်အရာ ဖြစ်သည်။ သင်က ‘ဖိအားကြောင့် ကျွန်ုပ် ဤအရာကို လုပ်တော့မည် မဟုတ်ပါ။ ကျွန်ုပ်က ဘုရားအိမ်တော်တွင် မိမိ၏တာဝန်ထမ်းဆောင်ပြီး အလုပ်လုပ်ရာ၌ နားနားနေနေရှိမှု၊ အေးဆေးသက်သာရှိမှု၊ ပျော်ရွှင်မှုနှင့် သက်သာခြင်းတို့ကိုသာ ရှာနေခြင်းဖြစ်သည်’ ဟု ပြော၍မရပေ။ ဤသည်မှာ အလုပ်ဖြစ်မည်မဟုတ်၊ ပြီးလျှင် ဤသည်မှာ ပုံမှန်အရွယ်ရောက်ပြီးသူတစ်ဦး ပိုင်ဆိုင်သင့်သည့် အတွေးမဟုတ်ပေ၊ ဘုရားအိမ်တော်သည် သင် သက်သာခြင်းတွင် မွေ့လျော်ခံစားနေရန် နေရာတစ်ခုမဟုတ်ပေ။ လူတိုင်းသည် မိမိတို့၏ ဘဝနှင့် အလုပ်တွင် ဖိအားနှင့် စွန့်စားမှု ပမာဏတစ်ခုကို ယူကြရသည်။ မည်သည့်အလုပ်တွင်မဆို အထူးသဖြင့် ဘုရားအိမ်တော်တွင် သင်၏ တာဝန်ကို ထမ်းဆောင်ရာ၌ သင်သည် အကောင်းဆုံးသော ရလဒ်များအတွက် ကြိုးစားသင့်သည်။ ကျယ်ပြန့်သော အတိုင်းအတာအရ ဤသည်မှာ ဘုရားသခင်၏ သွန်သင်ချက်နှင့် တောင်းဆိုချက်ဖြစ်သည်။ သေးငယ်သော အတိုင်းအတာအရ ဤသည်မှာ လူတိုင်း၏ ကျင့်ကြံပြုမူခြင်းနှင့် လုပ်ဆောင်ချက်များတွင် ပိုင်ဆိုင်သင့်သည့် သဘောထား၊ ရှုမြင်ပုံ၊ စံနှုန်းနှင့် စည်းမျဉ်းတို့ဖြစ်သည်။ သင်သည် ဘုရားအိမ်တော်တွင် တာဝန်တစ်ခုကို ထမ်းဆောင်သည့်အခါ ဘုရားအိမ်တော်၏ ပြဋ္ဌာန်းချက်များနှင့် စနစ်များကို လိုက်နာရန် သင်ယူရမည်ဖြစ်ပြီး ကောင်းမွန်စွာ ပြုမူနေထိုင်သည့်နည်းလမ်းဖြင့် ကျင့်ကြံနေထိုင်လျက် စည်းမျဉ်းများကို လိုက်နာရန် သင်ယူရမည်။ ဤသည်မှာ ကိုယ်ပိုင်ကျင့်ကြံပြုမူခြင်းတွင် မရှိမဖြစ်သော အစိတ်အပိုင်းတစ်ခု ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၅)) ဘုရားသခင်က ကျွန်မတို့ကို ကိုယ်တော့်ရဲ့ သတ်မှတ်ချက်တွေနဲ့အညီ ကျင့်ကြံပြုမူဖို့ မျှော်လင့်တယ်၊ ပြီးတော့ အရွယ်ရောက်သူတွေအနေနဲ့ အရွယ်ရောက်သူတွေ ထမ်းရွက်သင့်တဲ့ ဝတ္တရားတွေကို ထမ်းရွက်သင့်တယ်၊ မှန်ကန်တဲ့ ကိစ္စရပ်တွေနဲ့ ကိုယ့်စိတ်နှလုံးကို ပြည့်စေပြီး ကိုယ်လုပ်သင့်တဲ့အလုပ်ကို လုပ်သင့်တယ်ဆိုတာကို ဘုရားနှုတ်ကပတ်တော်တွေကနေ ကျွန်မ နားလည်ခဲ့တယ်။ အလုပ်တစ်ခုကို တာဝန်ယူတဲ့အခါမှာ တာဝန်ယူစိတ် ရှိသင့်ပြီး၊ ဘယ်လို ပြဿနာတွေ၊ အခက်အခဲတွေနဲ့ပဲ ကြုံကြုံ၊ ကျွန်မတို့က ဘုရားသခင်ဆီ ဆုတောင်းပြီး ကိုယ်တော့်ကို အားကိုးသင့်တယ်၊ အဲဒါတွေကို ဖြေရှင်းဖို့ သမ္မာတရားကို ရှာဖွေပြီး ကိုယ် ကောင်းကောင်းလုပ်နိုင်တဲ့ အရာအားလုံးကို ပြီးမြောက်အောင် လုပ်သင့်တယ်။ ဒါက အသိစိတ်နဲ့ ဆင်ခြင်တုံတရားရှိတဲ့ လူတွေ လုပ်သင့်တဲ့အရာပဲ။ ပြီးခဲ့တဲ့ နှစ်လမှာ ဘုရားသခင်က ကျွန်မအတွက် ဒီပတ်ဝန်းကျင်ကို ဘယ်လို စီစဉ်ပေးခဲ့လဲ ဆိုတာကို ကျွန်မ တွေးမိတယ်။ တစ်ဖက်မှာ ဒါဟာ ကျွန်မရဲ့ တစ်ကိုယ်ကောင်းဆန်ပြီး စက်ဆုပ်စရာကောင်းတဲ့ ဖောက်ပြန်ပျက်စီးတဲ့ စိတ်သဘောထားကို ထုတ်ဖော်ခဲ့သလို၊ ဝန်တာကို ဘယ်လို ထမ်းရမယ်၊ တာဝန်ကို ဘယ်လို ယူရမယ်၊ ပြီးတော့ အသိစိတ်နဲ့ ဆင်ခြင်တုံတရားရှိတဲ့ သူတစ်ယောက် ဘယ်လိုဖြစ်အောင်လုပ်ရမယ်ဆိုတာကိုလည်း သင်ပေးခဲ့တယ်။ ဘုရားသခင်ရဲ့ ရည်ရွယ်ချက်ကို ကျွန်မ စိတ်ပျက်အောင် လုပ်လို့ မဖြစ်ဘူး။ ကိုယ့်တာဝန်ကို ကောင်းကောင်းထမ်းဆောင်ဖို့ ဘုရားသခင်ကို အားကိုးပြီး ဇာတိပကတိကို ပုန်ကန်ရမယ်။ အဲဒီနောက်မှာတော့ ကိုယ့်စိတ်ထားကို မှန်အောင် ပြင်လိုက်ပြီး နေ့တိုင်း လုပ်မယ့်အလုပ်တွေကို စီစဉ်လိုက်တယ်။ ကျွန်မမှာ လုပ်စရာ အလုပ်တွေ အများကြီး ရှိပြီး မအားလပ်ပေမဲ့၊ ကိုယ့်တာဝန်ကို ထမ်းဆောင်တဲ့နေရာမှာ စိတ်ကို ငြိမ်အောင်ထားနိုင်လာတယ်။ တစ်ခါတလေ ခက်တဲ့ အလုပ်တချို့ကို လုပ်ဖို့ စဉ်းစားဆင်ခြင်မှုတွေ အများကြီး လိုအပ်ပေမဲ့၊ ဒါတွေကို သမ္မာတရား ရရှိဖို့နဲ့ စည်းမျဉ်းတွေထဲ ဝင်ရောက်ဖို့ အခွင့်အရေးတွေလို့ သဘောထားတဲ့အတွက် နေ့တစ်နေ့ ကုန်ဆုံးသွားတိုင်း တစ်ခုခု ရလိုက်တယ်လို့ ခံစားရတယ်။ ဘုရားနှုတ်ကပတ်တော်တွေနဲ့အညီ လက်တွေ့လုပ်ဆောင်တဲ့အခါ ကိုယ့်စိတ်နှလုံးက ငြိမ်းချမ်းပြီး အေးချမ်းတယ်ဆိုတာကို ကျွန်မ ကြုံတွေ့ခဲ့ရတယ်။ အဲဒီ နှစ်လအတွင်း ကျွန်မဆီ ကျရောက်လာတဲ့ ပတ်ဝန်းကျင်ဟာ ကျွန်မအတွက် ထုတ်ဖော်ခြင်းတစ်ခု ဖြစ်သလို၊ ဘုရားသခင်ရဲ့ ကယ်တင်ခြင်းလည်း ဖြစ်ပါတယ်။ ရင်ထဲကနေ ဘုရားသခင်ကို ကျွန်မ တိတ်တိတ်လေး ကျေးဇူးတင် ချီးမွမ်းနေမိပါတော့တယ်။


၆၅။ ရောဂါဝေဒနာကြားမှာ ဘုရားသခင်၏မေတ္တာကို တွေ့ကြုံခံစားရခြင်း

ယိရှင်း၊ တရုတ်ပြည်

၂၀၀၃ ခုနှစ်မှာ ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ လက်ခံခဲ့တယ်။ မကြာခင်မှာပဲ ကျွန်မတောင် သတိမထားမိလိုက်ဘဲ အစာအိမ်ရောဂါ၊ သွေးပေါင်ကျတာ၊ သွေးတွင်းသကြားဓာတ်နည်းတာနဲ့ တခြားရောဂါတွေ ပျောက်သွားတယ်။ ကျွန်မ အရမ်းဝမ်းသာပြီး ကျေးဇူးတင်ခဲ့တယ်။ ကျွန်မ ကိုယ့်ဘာသာကိုယ်တွေးမိတာပေါ့၊ “ဘုရားသခင်က လူတွေကို ဂရုစိုက်ပြီး ကာကွယ်ပေးရုံတင်မကဘူး၊ လူတွေကို သန့်စင်ပြီး ကယ်တင်ဖို့ သူ့နှုတ်ကပတ်တော်တွေကိုလည်း ဖော်ပြတယ်၊ ပြီးတော့ သူတို့ကို သာယာလှပတဲ့ ပန်းတိုင်တစ်ခုဆီ ခေါ်ဆောင်သွားပေးတယ်။ ဘုရားကို ယုံကြည်ဖို့ ငါ ရွေးချယ်ခဲ့တာ မှန်သွားပြီ” ပေါ့။ နေ့တိုင်း ဘုရားနှုတ်ကပတ်တော်တွေ ဖတ်ဖို့၊ ဓမ္မတေးတွေ သင်ယူဖို့ အချိန်ပေးခဲ့တယ်၊ ပြီးတော့ ကိုယ့်ကိုယ်ကိုယ် အသုံးခံဖို့ စိတ်အားထက်သန်ခဲ့တယ်။ မိုးရွာရွာ၊ နေပူပူ၊ အေးအေး၊ လေတိုက်တိုက် ကိုယ့်တာဝန်ကို ကျွန်မ ဆက်ထမ်းဆောင်ခဲ့တယ်။ ဒီအတောအတွင်းမှာ မိသားစုက ကျွန်မကို နှိပ်စက်ညှဉ်းပန်းတယ်၊ ဆွေမျိုးတွေနဲ့ အိမ်နီးချင်းတွေက လှောင်ပြောင်ပြီး အသရေဖျက်ကြတယ်၊ စီစီပီကလည်း ကျွန်မကို နှိပ်စက်ညှဉ်းပန်းပြီး လိုက်ဖမ်းနေတယ်။ ဒါပေမဲ့ ဒီအခြေအနေတွေက ကျွန်မကို တာဝန်မထမ်းဆောင်ဖြစ်အောင် မလုပ်ခဲ့ဘူး။ ဒါတွေကို တွေးမိတိုင်း၊ ကျွန်မရဲ့ ကြိုးစားအားထုတ်မှုတွေနဲ့ အသုံးခံခဲ့တာတွေကို ရေတွက်မိတယ်၊ နောက်ပြီး ကိုယ့်ကိုယ်ကိုယ် ဘုရားကို စစ်မှန်တဲ့ ယုံကြည်သူတစ်ယောက်လို့ ခံစားခဲ့ရတယ်။ ပြီးတော့ ဒီပုံအတိုင်း ဆက်သွားရင်၊ ကျွန်မက ကယ်တင်ခံရပြီး အသက်ရှင်ကျန်ရစ်မှာပဲဆိုပြီး သေချာခဲ့တယ်။ ကျွန်မ အရမ်းပျော်ခဲ့တာပေါ့။

၂၀၂၀ ခုနှစ်မှာ ကျွန်မ ရက်အတော်ကြာ ချောင်းဆိုးခဲ့ပေမဲ့ အဲဒါကို သိပ်အလေးမထားခဲ့ဘူး။ ၂၀၂၁ ခုနှစ် ရောက်တော့ ကျွန်မချောင်းဆိုးတာ ပိုဆိုးလာတယ်။ တစ်နေ့လုံး ချောင်းဆိုးနေပြီး အထူးသဖြင့် လှဲအိပ်လိုက်ရင် ချောင်းဆိုးတာ မရပ်တော့ဘူး။ ဘယ်အချိန် အိပ်ပျော်သွားမှန်း မသိတဲ့အထိ ချောင်းဆိုးနေတတ်ပြီး၊ ခဏခဏ ခေါင်းမူးတယ်၊ ရင်တုန်တယ်၊ အသက်ရှူမဝဖြစ်ပြီး ချွေးစေးတွေ ထွက်တယ်။ မကြာခင်မှာပဲ ကျွန်မကိုယ်အလေးချိန်က ပေါင် ၁၀၀ ကျော်ကနေ ပေါင် ၈၀ ဝန်းကျင်အထိ ကျသွားတယ်။ နောက်ပိုင်း ကျွန်မ အခြေအနေက ပိုဆိုးလာတယ်။ ပြင်းပြင်းထန်ထန် ချောင်းဆိုးတာကြောင့် ရင်ဘတ်နဲ့ ဗိုက်တစ်ပြင်လုံး နာကျင်ပြီး အနားယူလို့မရတော့ဘူး၊ ပက်လက်လှဲနေမှပဲ နည်းနည်း သက်သာသလို ခံစားရတယ်။ ကျွန်မက အအေးဒဏ်ကို အရမ်းမခံနိုင်ဖြစ်လာတယ်။ တခြားသူတွေက အင်္ကျီပါးပါးလေးတွေ ဝတ်နေချိန်မှာ ကျွန်မက အထူကြီးတွေ ဝတ်ထားရတယ်၊ အိပ်ရင်လည်း စောင်အထူကြီးတွေ ခြုံအိပ်ရတယ်။ အိမ်မှုကိစ္စ ပေါ့ပေါ့ပါးပါးလေး လုပ်ရရင်ကို လှုပ်တောင်မလှုပ်နိုင်လောက်အောင် ခြေကုန်လက်ပန်းကျပြီး၊ လေကို အငမ်းမရ ရှူရတဲ့အပြင် စကားကို မပြောနိုင်ဘူး။ ဗိုက်က ဖောင်းကားပြီး နာနေတယ်၊ ခဏခဏ အစာစားလို့မရဘူး။ ဗိုက်ကို ဘယ်နေရာဖိဖိ နာနေပြီး ဆက်တိုက် ချောင်းဆိုးတဲ့အခါ ပိုဆိုးလာတယ်။ “ဘာလို့ ငါ့ရောဂါလက္ခဏာတွေက ရောဂါကြီးကြီးမားမား ရှိနေသလို ဖြစ်နေတာလဲ” လို့ ကျွန်မ ကိုယ့်ဘာသာကိုယ် တွေးမိတယ်။ ကပ်ရောဂါနောက်ပိုင်းမှာ ဗိုက်ကို အာထရာဆောင်းရိုက်ဖို့ ဆေးရုံသွားခဲ့တယ်။ ကျွန်မရဲ့ သည်းခြေပြွန်တွေထဲမှာ ကျောက်သေးသေးလေးတွေ အများကြီးရှိနေပြီး တင်ပါးဆုံကွင်းထဲမှာ အရည်တွေရှိနေတယ်၊ အဲဒါက ရေဖျဉ်းစွဲနေတာလား၊ သွေးပုပ်တွေလားဆိုတာကို ရှင်းရှင်းလင်းလင်း ခွဲခြားမရဘူးလို့ ဆရာဝန်က လေးလေးနက်နက် ပြောတယ်။ သူက ကျွန်မကို ဆေးရုံကြီးတစ်ခုမှာ ထပ်ပြီး စစ်ဆေးဖို့အတွက်လည်း ခဏခဏ တိုက်တွန်းခဲ့ပြီး ချက်ချင်းသွားသင့်တယ်လို့ ပြောတယ်။ ကျွန်မ နည်းနည်း သံသယဖြစ်သွားတယ်။ ဒီနှစ်တွေတစ်လျှောက်လုံး ဘုရားအတွက် ကျွန်မ အနစ်နာခံပြီး ကိုယ့်ကိုယ်ကိုယ် အသုံးခံခဲ့တာဆိုတော့ ဘုရားက ကျွန်မကို ရောဂါကြီးကြီးမားမား မဖြစ်အောင် ကွယ်ကာပေးသင့်တယ်လို့ တွေးခဲ့တယ်။ တွေးမိတယ်၊ “တချို့ ညီအစ်ကိုမောင်နှမတွေက ငါ့လောက် အနစ်နာမခံဘူး၊ ကိုယ့်ကိုယ်ကိုယ် အသုံးမခံဘူး၊ ဆင်းရဲဒုက္ခတွေလည်း မခံရပေမဲ့ သူတို့က ကျန်းမာပြီး သူတို့တာဝန်တွေကို ပုံမှန်ထမ်းဆောင်နိုင်ကြတယ်။ ငါက ဆင်းရဲဒုက္ခတွေ အများကြီးခံပြီး အနစ်နာခံခဲ့တာတောင် ရောဂါတစ်ခုမဟုတ် တစ်ခု ဆက်တိုက်ဖြစ်နေတယ်။ ဘာလို့ ဘုရားက ငါ့ကို ဘေးကင်းအောင် မစောင့်ရှောက်ပေးခဲ့တာလဲ။ ဘုရားက ငါ့ကို စက်ဆုပ်ရွံရှာလာပြီး စွန့်ပစ်လိုက်တာများလား။ မဟုတ်ရင် ဘာလို့ ငါက ရောဂါဝေဒနာတွေ ဆက်တိုက် ခံစားနေရမှာလဲ” လို့ပေါ့။ ကျွန်မ တွေးလေ၊ စိတ်ဆင်းရဲရလေပဲ။ ဘုရားဆီ ဆုတောင်းတဲ့အခါ ဘာပြောရမှန်းမသိဘူး၊ ပြီးတော့ ဘုရားနှုတ်ကပတ်တော် ဘယ်အခန်းကို ဖတ်ရမှန်းလည်း မသိခဲ့ဘူး။ ကျွန်မတာဝန်တချို့နဲ့ အလုပ်ရှုပ်နေချင်ပေမဲ့ လှုပ်တောင်မလှုပ်နိုင်အောင် ခြေကုန်လက်ပန်းကျနေတယ်။ ရင်ထဲမှာ မဖော်ပြတတ်အောင် စိတ်ဆင်းရဲရပြီး ခွန်အား တစ်စက်မှကို မရှိတော့ဘူး။

နောက်နေ့မှာ ဆရာဝန်က ကျွန်မရောဂါ အခြေအနေ ဘယ်လောက်ဆိုးတယ်လို့ ပြောခဲ့တာကို သတိရတော့ အရမ်းစိုးရိမ်ပြီး စိတ်ဆင်းရဲရတယ်။ ဒါနဲ့ ဘုရားဆီ ဆုတောင်းခဲ့တယ်၊ “ဘုရားသခင်၊ ဒီရောဂါကြောင့် သမီး အရမ်းကို နာကျင်ခံစားနေရပါတယ်။ သမီးရဲ့ ဝိညာဉ်ရင့်ကျက်မှုက တကယ်ကို သေးငယ်တော့ ဒါကို ဘယ်လို တွေ့ကြုံရမလဲဆိုတာ မသိတော့ပါဘူး။ ဒီကိစ္စမှာ ကိုယ်တော်ရဲ့ ရည်ရွယ်ချက်ကို နားလည်ဖို့နဲ့ နောက်ဆက်ဖြစ်လာမယ့်အရာတွေကို ဘယ်လို တွေ့ကြုံရမလဲဆိုတာ သိအောင် ကူညီလမ်းပြပေးဖို့ တောင်းလျှောက်ပါတယ်” လို့ပေါ့။ နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်၊ “ဘုရားသခင်၌ သူတို့၏ ယုံကြည်ခြင်းတွင် လူတို့ ရှာဖွေကြသည့်အရာမှာ အနာဂတ်အတွက် ကောင်းချီးမင်္ဂလာများကို ရရှိရန်ဖြစ်သည်၊ ဤသည်မှာ သူတို့၏ ယုံကြည်ခြင်းထဲက သူတို့၏ ရည်ရွယ်ချက်ဖြစ်သည်။ လူအပေါင်း၌ ဤရည်ရွယ်ချက်နှင့် မျှော်လင့်ချက် ရှိကြသည်။ သို့သော်လည်း သူတို့၏သဘာဝဗီဇအတွင်းမှ ဖောက်ပြန်ပျက်စီးခြင်းကို စမ်းသပ်မှုများနှင့် စစ်ဆေးခြင်းတို့အားဖြင့် ဖြေရှင်းရမည်ဖြစ်သည်။ သင်တို့အနေဖြင့် သန့်စင်စေခြင်း မခံရသေးသော၊ ဖောက်ပြန်ပျက်စီးခြင်းကို ဖွင့်ပြသော မည်သည့်ကဏ္ဍများတွင်မဆို ယင်းကဏ္ဍများ၌ စစ်ဆေးခြင်းကို သင်ခံရမည်၊ ဤသည်မှာ ဘုရားသခင်၏ အစီအစဉ်ဖြစ်သည်။ ဘုရားသခင်သည် သင့်အတွက် ပတ်ဝန်းကျင်တစ်ခုကို ဖန်တီးပေးသည်၊ သင်၏ဖောက်ပြန်ပျက်စီးခြင်းကို သင်သိနိုင်ရန် ထိုနေရာတွင် သင့်ကို မဖြစ်မနေ အစစ်ဆေးခံစေသည်။ အဆုံးတွင် သင်သည် သင်၏ ရည်ရွယ်ချက်များနှင့် အလိုဆန္ဒများကို စွန့်လွှတ်ရန်၊ ဘုရားသခင်၏ အချုပ်အခြာအာဏာနှင့် အစီအစဉ်ကို ကျိုးနွံနာခံရန် သေသာသေလိုသည့် အနေအထားသို့ ရောက်သည်။ ထို့ကြောင့် အကယ်၍ လူတို့သည် နှစ်အနည်းငယ် စစ်ဆေးခံရခြင်း မရှိပါက၊ အကယ်၍ ၎င်းတို့သည် အတိုင်းအတာတစ်ခုအထိ ဒုက္ခဆင်းရဲခြင်းကို မခံရပါက ၎င်းတို့သည် ၎င်းတို့၏အတွေးများနှင့် စိတ်နှလုံးများထဲမှ ဇာတိပကတိဖောက်ပြန်ပျက်စီးခြင်း၏ ဘောင်ခတ်မှုများကို ဖယ်ရှားနိုင်မည် မဟုတ်ပေ။ လူတို့သည် မိမိတို့၏ စာတန်ဆန်သော သဘာဝ၏ ဘောင်ခတ်မှုများကို ခံနေရသေးသော မည်သည့်ကဏ္ဍများတွင်မဆို၊ ၎င်းတို့၏ ကိုယ်ပိုင် လိုအင်ဆန္ဒများ၊ ၎င်းတို့၏ တောင်းဆိုမှုများ ရှိနေသေးသော မည်သည့်ကဏ္ဍများတွင်မဆို ၎င်းတို့ ဒုက္ခဆင်းရဲခံသင့်သည့် ကဏ္ဍများမှာ ဤသည်တို့ဖြစ်သည်။ ဒုက္ခဆင်းရဲမှတစ်ဆင့်သာ လူတို့သည် သင်ခန်းစာများကို သင်ယူနိုင်ပြီး ယင်းမှာ ၎င်းတို့သည် သမ္မာတရားကို ရနိုင်ကာ ဘုရားသခင်၏ ရည်ရွယ်ချက်များအား နားလည်နိုင်သည်ဟု ဆိုလိုသည်။ အမှန်အားဖြင့် သမ္မာတရားများစွာကို ဆင်းရဲဒုက္ခနှင့် စမ်းသပ်မှုများအား တွေ့ကြုံခြင်းဖြင့် နားလည်ကြခြင်း ဖြစ်သည်။ သက်သောင့်သက်သာရှိပြီး လွယ်ကူသော ပတ်ဝန်းကျင်တစ်ခု၌ ရှိသောအခါ၊ သို့မဟုတ် အခြေအနေများ ကောင်းမွန်နေသောအခါ၌ မည်သူမျှ ဘုရားသခင်၏ ရည်ရွယ်ချက်များကို နားလည်နိုင်ခြင်း၊ ဘုရားသခင်၏ အနန္တတန်ခိုးနှင့် ဉာဏ်ပညာကို အသိအမှတ်ပြုနိုင်ခြင်း၊ သို့မဟုတ် ဘုရားသခင်၏ ဖြောင့်မတ်သော စိတ်သဘောထားကို နားလည်သဘောပေါက်ခြင်း ရှိနိုင်မည် မဟုတ်ပေ။ ထိုအရာမှာ ဖြစ်နိုင်လိမ့်မည် မဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားကို ယုံကြည်ရာမှာ လူတွေထားရှိတဲ့ ရည်ရွယ်ချက်နဲ့ မျှော်လင့်ချက်အပြင်၊ ဘုရားရဲ့ စမ်းသပ်မှုနဲ့ စစ်ဆေးခြင်းတွေ နောက်ကွယ်က အဓိပ္ပာယ်တွေကို ဘုရားနှုတ်ကပတ်တော်တွေက ဖော်ထုတ်ထားတယ်။ ဘုရားက အဓိပ္ပာယ်မရှိတဲ့ အလုပ်ကို မလုပ်ဘူး၊ လူတွေအတွက် ထိခိုက်နစ်နာစေမယ့် ဘယ်အလုပ်ကိုမှလည်း မလုပ်ဘူး။ ကျွန်မဆီ ကျရောက်လာတဲ့ ဒီရောဂါက ဘုရားက ကျွန်မကို စွန့်ပစ်ချင်တယ်ဆိုတဲ့ အဓိပ္ပာယ်မဟုတ်ဘဲ၊ ကျွန်မရဲ့ ယုံကြည်ခြင်းထဲက အညစ်အကြေးတွေကို သန့်စင်ပေးဖို့ ဘုရားက ကျွန်မကို စမ်းသပ်ပြီး စစ်ဆေးနေတာပဲ ဖြစ်တယ်။ ကျွန်မရောဂါတွေ စပျောက်ခဲ့တဲ့အချိန်ကို ပြန်တွေးမိတယ်။ ကိုယ့်ကိုယ်ကိုယ် အသုံးခံဖို့ ကျွန်မ အရမ်းစိတ်အားထက်သန်ခဲ့ပြီး ဘုရားရဲ့မေတ္တာကို အလေးအနက် ပြန်ဆပ်မယ်လို့ ဆုံးဖြတ်ခဲ့တယ်၊ ဘယ်လောက်ပဲ ကိုယ်တိုင် ဆင်းရဲဒုက္ခခံရပါစေ၊ အသုံးခံရပါစေ၊ အဲဒီအရာအားလုံးကို ကျွန်မ ဝမ်းသာအားရနဲ့ လိုလိုလားလား လုပ်ခဲ့တယ်။ ကျွန်မက ကိုယ့်ကိုယ်ကိုယ် ဘုရားကို စစ်စစ်မှန်မှန် ယုံကြည်သူတစ်ယောက်လို့ ထင်ခဲ့ပြီး ဒီအတိုင်း ဆက်သွားရင် ကယ်တင်ခြင်းဆိုတာ လက်တစ်ကမ်းမှာပဲ ရှိတယ်လို့ ယုံကြည်ခဲ့တာလေ။ ဒါပေမဲ့ ရောဂါဝေဒနာက ထပ်ပြီး ဝင်လာတဲ့အခါမှာတော့ ကျွန်မရဲ့ ယုံကြည်ခြင်း သေးငယ်မှု၊ တစ်ကိုယ်ကောင်းဆန်မှုနဲ့ ဘုရားအပေါ် အထင်လွဲမှုတွေက ထုတ်ဖော်ခံလိုက်ရတယ်။ ကျွန်မဟာ တခြားလူတစ်ယောက် ဖြစ်သွားသလိုပါပဲ။ ဒါဟာ ဘုရားသခင်က ဖော်ထုတ်ထားတဲ့အတိုင်းပါပဲ၊ “လူအများစုသည် ငြိမ်သက်ခြင်းနှင့် အခြားသော အကျိုးကျေးဇူးများအတွက် ဘုရားသခင်ကို ယုံကြည်ကြသည်။ သင်၏ အကျိုးအဖို့မဟုတ်ပါက၊ ဘုရားသခင်ကို သင်မယုံကြည်သကဲ့သို့၊ ဘုရားသခင်၏ ကျေးဇူးတရားများကို သင်မရရှိနိုင်ပါက၊ သင် သုန်မှုန်လေသည်။ သင်ပြောပြီးသောအရာသည် သင်၏ စစ်မှန်သော ဝိညာဉ်ရင့်ကျက်မှု မည်သို့ဖြစ်နိုင်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လက်တွေ့လုပ်ဆောင်ခြင်း (၃)) တစ်လျှောက်လုံးမှာ ကျွန်မရဲ့ အနစ်နာခံမှုတွေနဲ့ အသုံးခံမှုတွေဟာ ကိုယ့်အတွက်ချည်းပဲ ဖြစ်နေခဲ့တယ်။ ဒီနေရာမှာ ကျွန်မက ဘုရားကို လှည့်ဖြားပြီး အပေးအယူလုပ်ဖို့ ကြိုးစားနေခဲ့တာပဲ။ ကျွန်မက အရမ်းကို တစ်ကိုယ်ကောင်းဆန်ပြီး စက်ဆုပ်စရာကောင်းခဲ့တယ်၊ ဘုရားကို စိတ်ကျေနပ်အောင်လုပ်ချင်တဲ့ လိုအင်ဆန္ဒ တစ်စက်မှ မရှိခဲ့ဘူး။ ဒီရောဂါကြောင့်သာ ကျွန်မ ထုတ်ဖော်မခံရဘူးဆိုရင်၊ ဒီနှစ်တွေအတွင်း ယုံကြည်ခြင်းမှာ ကျွန်မ ပေးဆပ်ခဲ့တဲ့ အနစ်နာခံမှုတွေ အားလုံးက ကျေးဇူးတော်နဲ့ ကောင်းချီးတွေအတွက်ပဲ ဖြစ်နေတယ်ဆိုတာရယ်၊ ကျွန်မက ဘုရားနဲ့ အပေးအယူလုပ်ဖို့ ကြိုးစားနေခဲ့တယ်ဆိုတာကိုရယ် ကျွန်မ သဘောပေါက်မိမှာ မဟုတ်ဘူး။ ကျွန်မကို ကယ်တင်ဖို့အတွက် ဘုရားက ဒီအခြေအနေကို စီစဉ်ပြီး ကျွန်မကို ဒီလိုမျိုး ထုတ်ဖော်ခဲ့တာပဲ။ ဒါပေမဲ့ ကျွန်မက ဘုရားရဲ့ ရည်ရွယ်ချက်ကို နားမလည်ခဲ့ဘဲ သူ့ကို ညည်းညူပြီး အထင်လွဲခဲ့တယ်။ ဘုရားအပေါ် အကြွေးတင်နေတယ်လို့ နက်နက်ရှိုင်းရှိုင်း ခံစားရပြီး နောင်တရချင်တဲ့စိတ်နဲ့ သူ့ဆီ ဆုတောင်းခဲ့တယ်။

အဲဒီညမှာပဲ “ယောဘနှင့် ပေတရုကဲ့သို့ သက်သေခံများ ဖြစ်လော့ာ့” ဆိုတဲ့ ဘုရားနှုတ်ကပတ်တော် ဓမ္မတေးဗီဒီယို တစ်ပုဒ်ကို ကျွန်မ ကြည့်ခဲ့တယ်။ “သင့်အနေဖြင့် သိမ်းပိုက်ခံရပြီး ဖြစ်သည်ဟု ပြောကောင်း ပြောနိုင်သော်လည်း၊ သေသည်အထိ သင် ကျိုးနွံနာခံနိုင်ပါသလော။ အလားအလာများ တစ်ခုတစ်လေ ရှိသည်ဖြစ်စေ မရှိသည်ဖြစ်စေ၊ တကယ့်အဆုံးထိ သင် လိုက်နာနိုင်ရမည် ဖြစ်ပြီး ပတ်ဝန်းကျင်က မည်သို့ပင်ဖြစ်စေ ဘုရားသခင်၌ သင်၏ ယုံကြည်ခြင်းကို မဆုံးရှုံးရ။ နောက်ဆုံးတွင်၊ သက်သေခံချက်နှင့်ဆိုင်သည့် ရှုထောင့်နှစ်ခုကို သင် စွမ်းဆောင်ရရှိရမည်။ ယောဘ၏ သက်သေခံချက်၊ သေသည်အထိ ကျိုးနွံနာခံခြင်းနှင့်၊ ပေတရု၏ သက်သေခံချက်၊ ဘုရားသခင်ကို အထွတ်အထိပ် ချစ်ခြင်းတို့ ဖြစ်သည်။ ရှုထောင့် တစ်ခုအနေဖြင့်၊ သင်သည် ယောဘကဲ့သို့ ဖြစ်ရမည်။ သူသည် ရုပ်ဝတ္ထုပိုင်ဆိုင်မှု အားလုံးကို ဆုံးရှုံးသွားခဲ့ပြီး၊ ဇာတိပကတိ၏ နာမကျန်းဖြစ်ခြင်းဖြင့် ဝန်းရံဖိစီးခြင်း ခံခဲ့ရသော်လည်း ယေဟောဝါ၏ အမည်နာမကို မစွန့်လွှတ်ခဲ့ပေ။ ဤသည်မှာ ယောဘ၏ သက်သေခံချက် ဖြစ်သည်။ ပေတရုသည် ဘုရားသခင်ကို သေသည့်တိုင်အောင် ချစ်နိုင်ခဲ့သည်။ သူသည် သူ၏ သေခြင်းကို ရင်ဆိုင်ခဲ့ရချိန်တွင် ဘုရားသခင်ကို သူ ချစ်ဆဲ ဖြစ်သည်။ သူသည် ကားစင်တင်ခံရသည့်အချိန်တွင် ဘုရားသခင်ကို ချစ်ဆဲဖြစ်သည်။ သူ၏ကိုယ်ပိုင်ရှေ့ရေးကို မစဉ်းစားခဲ့၊ သို့မဟုတ် နှစ်သက်ဖွယ် မျှော်လင့်ချက်များ သို့မဟုတ် လွန်ကဲသော အတွေးများနောက် မလိုက်ခဲ့ဘဲ၊ ဘုရားသခင်ကို ချစ်ဖို့နှင့် ဘုရားသခင်၏ စီစဉ်မှုများအားလုံးကို ကျိုးနွံနာခံဖို့သာ သူကြိုးစားခဲ့သည်။ ယင်းမှာ သင့်အနေဖြင့် သက်သေခံပြီးဖြစ်သည်ဟု မှတ်ယူခြင်း မခံရမီ၊ သိမ်းပိုက်ခြင်းခံရပြီးနောက် စုံလင်စေခြင်းခံရပြီး သူတစ်ဦး ဖြစ်မလာမီ၊ သင် စွမ်းဆောင်ရရှိရမည့် စံနှုန်း ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သိမ်းပိုက်ခြင်းအမှု၏ စစ်မှန်သော ဇာတ်လမ်း (၂)) ဒီဓမ္မတေးကို နားထောင်ရင်း ကျွန်မ တို့ထိမိသွားပြီး မျက်ရည်ကျခဲ့ရတယ်။ ယောဘက အဲဒီလောက် ကြီးမားတဲ့ စမ်းသပ်မှုတွေကို ရင်ဆိုင်ခဲ့ရတယ်။ သူ့ရဲ့ စည်းစိမ်ဥစ္စာတွေ ဆုံးရှုံးတယ်၊ သားသမီးတွေ သေဆုံးတယ်၊ သူ့ကိုယ်ပေါ်မှာလည်း အနာစိမ်းတွေ ပေါက်လာတယ်၊ ဒါတောင်မှ အဲဒီလောက် ပြင်းထန်တဲ့ နာကျင်မှုတွေကြားမှာ ယောဘက ဘုရားကို မငြင်းပယ်ခဲ့သလို မညည်းညူခဲ့တဲ့အပြင်၊ ဘုရားကို ချီးမွမ်းတယ်၊ သူ့နာမတော်ကို ထောပနာပြုပြီး ဘုရားအတွက် ခိုင်မာတဲ့ သက်သေခံချက်ပေးခဲ့တယ်။ ပေတရုက သူ့တစ်သက်တာလုံးကို ဘုရားကို သိကျွမ်းဖို့နဲ့ ချစ်ဖို့ ရှာဖွေရင်း ကုန်ဆုံးခဲ့တယ်၊ သူ့သေခါနီးအချိန်မှာတောင် ဘုရားကို လုံလောက်အောင် မချစ်ခဲ့ရသေးဘူးလို့ သူပြောခဲ့တယ်။ သူ့အပေါ်ထားတဲ့ ကတိတော်တွေကို ဘုရားက ဖြည့်ဆည်းပေးသည်ဖြစ်စေ၊ မပေးသည်ဖြစ်စေ၊ သူက ဘုရားကို ယုံကြည်ပြီး ချစ်နေဦးမှာပဲ။ ပေတရုက ဘုရားအတွက် သက်သေခံခဲ့ပြီး ဘုရားရဲ့ စိတ်နှလုံးကို နှစ်သိမ့်ပေးခဲ့တယ်။ ယောဘနဲ့ ပေတရုဟာ ဘုရားကို ဘုရားအနေနဲ့ တကယ်ဆက်ဆံခဲ့တဲ့ လူတွေပါပဲ။ သူတို့က ဘုရားကို ကျိုးနွံနာခံကြတယ်၊ ဘုရားနဲ့ အပေးအယူလုပ်ဖို့ ဒါမှမဟုတ် တောင်းဆိုမှုတွေလုပ်ဖို့ လိုအင်ဆန္ဒမရှိကြဘူး၊ ပြီးတော့ သူတို့ရဲ့ သက်သေခံချက်တွေကနေ ဘုရားက ဘုန်းအသရေကို ရရှိခဲ့တယ်။ ကျွန်မကျတော့ ကျွန်မရဲ့ ရောဂါပိုဆိုးလာပြီး ကျွန်မရဲ့ လိုအင်ဆန္ဒတွေ၊ တောင်းဆိုမှုတွေကို ဘုရားက မဖြည့်ဆည်းပေးတဲ့အခါ အတိုက်အခံလုပ်ချင်စိတ်ဖြစ်ပြီး စိတ်ထဲမှာ ညည်းညူခဲ့တယ်။ ဘုရားနှုတ်ကပတ်တော်တွေ ဖတ်ဖို့နဲ့ ဆုတောင်းဖို့ကိုတောင် ပုံမှန် မလုပ်နိုင်ခဲ့ဘူး။ ကျွန်မမှာ အခြေခံအကျဆုံး ကျိုးနွံနာခံမှု ဒါမှမဟုတ် ဆင်ခြင်တုံတရားတောင် မရှိခဲ့ဘူး၊ ဘုရားအတွက် သက်သေခံဖို့ဆိုတာ ပိုတောင်ဝေးသေးတာပေါ့။ ဘုရားကို နှစ်တွေအများကြီး ယုံကြည်ခဲ့ပြီး၊ ဘုရားနှုတ်ကပတ်တော်တွေ အများကြီး စားသောက်ပြီး တရားဟောချက်တွေ အများကြီး ကြားခဲ့ရတာတောင်မှ၊ ငါက ဒီလို ပြုမူနေတုန်းပဲ၊ ဘုရားနဲ့ အပေးအယူလုပ်ဖို့ အမြဲ ကြိုးစားနေတုန်းပဲလို့ တစ်ခါမှ မတွေးမိခဲ့ဘူး။ ကျွန်မက တကယ်ကို တစ်ကိုယ်ကောင်းဆန်ပြီး စက်ဆုပ်စရာကောင်းခဲ့တာပဲ။ တွေးမိလေ ဘုရားအပေါ် အကြွေးတင်လေလို့ ခံစားရတယ်။ ဘုရားဆီ ဆုတောင်းရင်း ငိုမိတယ်၊ “ဘုရားသခင်၊ ကိုယ်တော့်ကို ယုံကြည်ခဲ့တဲ့ နှစ်တွေတစ်လျှောက်လုံး သမီးတာဝန်ကို ထမ်းဆောင်တာက ကိုယ်တော့်ကို စိတ်ကျေနပ်အောင် လုပ်ဖို့လို့ သမီး ထင်ခဲ့ဖူးပေမဲ့ ဒီရောဂါရဲ့ ထုတ်ဖော်မှုကနေတစ်ဆင့် သမီးရဲ့ အနစ်နာခံမှုတွေနဲ့ အသုံးခံမှုတွေအားလုံးက ကောင်းချီးတွေ ရဖို့အတွက်ပဲဆိုတာကို နောက်ဆုံးမှာ သမီး သဘောပေါက်သွားပါပြီ။ ကိုယ်တော့်ကို ဘုရားအနေနဲ့ သမီး တကယ် မဆက်ဆံခဲ့ဘူး။ ဘုရားသခင်၊ သမီးက အရမ်းကို ဖောက်ပြန်ပျက်စီးနေပြီး ကိုယ်တော်ရဲ့ မေတ္တာနဲ့ မထိုက်တန်ပါဘူး။ သမီးရောဂါ ဘယ်လိုပဲဖြစ်ဖြစ်၊ ကိုယ်တော်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံဖို့ သမီး လိုလားပါတယ်” လို့ပေါ့။ တဖြည်းဖြည်းနဲ့ ကျွန်မရဲ့ အခြေအနေက ပိုကောင်းလာတယ်၊ နေ့တိုင်း ကိုယ့်တာဝန်မှာ အားစိုက်ထုတ်နိုင်လာပြီး ရောဂါကြောင့် အရင်လောက် ဘောင်ခတ်မခံရတော့ဘူး။ ကိုယ့်တာဝန် ထမ်းဆောင်ဖို့ စိတ်ကို ငြိမ်အောင်ထားလိုက်တဲ့အခါ မမျှော်လင့်ဘဲ ကျွန်မ ကျန်းမာရေး နည်းနည်း ပြန်ကောင်းလာပြီး အရင်ကလောက် မချမ်းတော့ဘူး။ ဘုရားကို အရမ်းကျေးဇူးတင်တာပဲ။ အဲဒီနောက်မှာ ကျွန်မ တာဝန်ထမ်းဆောင်ရင်းနဲ့ ဆေးဆက်သောက်ခဲ့တယ်။

၂၀၂၂ ခုနှစ် ဇူလိုင်လမှာ၊ ကျွန်မ အဖျားကြီးပြီး ရက်ပိုင်းလောက် ချောင်းဆိုးတဲ့အပြင် အမြဲတမ်း ပင်ပန်းနေသလို ခံစားရတယ်။ လှေကားတက်တဲ့အခါ အသက်ရှူမဝဘဲ နှလုံးက ပေါက်ထွက်မတတ် ခုန်နေတယ်။ “ဒီတစ်ခါတော့ ငါ ကျိုးနွံနာခံရမယ်၊ မညည်းညူရဘူး” လို့ ကိုယ့်ဘာသာကိုယ် တွေးမိတယ်။ ဒါပေမဲ့ စက်တင်ဘာလ ရောက်တော့ ရောဂါက ပိုပိုဆိုးလာတယ်။ ချောင်းဆိုးတာ ပိုစိပ်လာတယ်၊ နှစ်ပတ်ဆက်တိုက် အဖျားကြီးနေပြီး ဆေးသောက်တာတောင် မသက်သာဘူး။ အစကတော့ ရိုးရိုး အအေးမိဖျားနာတာလို့ပဲ ထင်ခဲ့ပေမဲ့ အခြေအနေက ဆက်ဆိုးလာတာနဲ့ ဆေးရုံသွားပြဖြစ်တယ်။ ကနဦး ရောဂါအမည်တပ်တာကတော့ တီဘီရောဂါ သံသယနဲ့ အဆုတ်အမြှေးပါး အရည်အောင်းတာတဲ့။ အဆုတ်အမြှေးပါး အရည်အောင်းတာ အရမ်းများလို့ ညာဘက်အဆုတ်က အလုပ်မလုပ်တော့ဘူး၊ ကျွန်မ အခြေအနေက အရမ်းဆိုးနေပြီမို့လို့ ချက်ချင်း ဆေးရုံတက် ကုသရမယ်၊ ဆက်ဆိုင်းငံ့ထားလို့ မရတော့ဘူးလို့ ဆရာဝန်က လေးလေးနက်နက် အလေးပေးပြောတယ်။ ကျွန်မ ရင်ထဲ လေးလံသွားပြီး တွေးမိတယ်၊ “ငါ့ရောဂါက ဘယ်လိုလုပ် ဒီလောက်ထိ ဆိုးသွားရတာလဲ။ ပြီးခဲ့တဲ့ နှစ်နှစ်အတွင်းမှာ ငါ ခဏခဏ ရောဂါကြီးကြီးမားမား ဖြစ်ခဲ့ပေမဲ့ အားနည်းနေတာတောင် ငါ့တာဝန်ငါ ဆက်ထမ်းဆောင်ခဲ့တယ်။ ဘာလို့ ငါ့အခြေအနေက မကောင်းလာဘဲ ပိုဆိုးသွားရတာလဲ” လို့ပေါ့။ ကျွန်မ အရမ်း စိတ်မချမ်းမသာဖြစ်ပြီး ကြောက်သွားတယ်၊ “ငါ ဘုရားကို ယုံကြည်လာတာ ၁၉ နှစ် ရှိပြီ။ ငါ့တာဝန်ငါ ထမ်းဆောင်ဖို့ မိသားစုနဲ့ အလုပ်ကို စွန့်လွှတ်ခဲ့တယ်။ ခံသင့်ခံထိုက်တဲ့ ဆင်းရဲဒုက္ခ အားလုံးကိုလည်း ခံခဲ့တယ်။ ငါပြေးရမယ့် လမ်းကိုလည်း ပြေးခဲ့တယ်၊ ဘယ်လောက်ပဲ နေမကောင်းဖြစ်ဖြစ် ငါ့တာဝန်ကို စွဲစွဲမြဲမြဲ ထမ်းဆောင်ခဲ့တယ်။ ဘုရားနောက်လိုက်ရင် ကောင်းချီးတွေရပြီး ကယ်တင်ခံရမယ်လို့ ငါ ထင်ခဲ့ပေမဲ့ အခုကျတော့ သေနိုင်လောက်တဲ့အထိ ရောဂါဆိုးနေပြီ။ ငါသေသွားရင် ကယ်တင်ခံရဖို့ အခွင့်အရေးကို လုံးဝ ဆုံးရှုံးသွားမှာပဲ။ အဲဒီလိုဆိုရင် ငါ့ရဲ့ ကြိုးစားအားထုတ်မှုတွေနဲ့ အသုံးခံမှုတွေ အားလုံးက အချည်းနှီး ဖြစ်သွားမှာ မဟုတ်ဘူးလား” လို့ တွေးမိတယ်။ အဲဒီလို တွေးမိတော့ ကျွန်မ ရင်လေးပြီး လုံးဝ မျှော်လင့်ချက် မဲ့သွားသလို ခံစားရတယ်။ ဒီအချိန်မှာ၊ ကျွန်မရဲ့ အခြေအနေ တစ်ခုခု မှားနေပြီဆိုတာ သဘောပေါက်မိပြီး ဘုရားဆီ ဆုတောင်းရင်း ငိုခဲ့တယ်၊ “ဘုရားသခင်၊ သမီး သေတော့မယ်လို့ ခံစားရတယ်။ အခု သမီးမှာ ဖြေရှင်းစရာ နည်းလမ်း လုံးဝ မရှိတော့ဘူး၊ သမီးစိတ်နှလုံးက နာကျင်မှုတွေနဲ့ ပြည့်နေပါတယ်။ ဘုရားသခင်၊ ကိုယ်တော်ရဲ့ ရည်ရွယ်ချက်ကို နားလည်ဖို့ လမ်းပြပေးပါ” လို့ပေါ့။ ဆုတောင်းပြီးတဲ့အခါ ဘုရားနှုတ်ကပတ်တော် အပိုဒ်တချို့ကို သတိရလိုက်တယ်၊

၅။  ငါ့အတွက် ချစ်ခြင်းများစွာနှင့်အတူ အစဉ်အမြဲ အလွန် သစ္စာစောင့်သိပြီးသည့်တိုင် မကျန်းမာမှု၊ ငွေကြေးကျပ်တည်းမှုနှင့် သင်၏ မိတ်ဆွေများ၊ ဆွေမျိုးများ၏ စွန့်ပစ်ခြင်းတည်းဟူသော ညှဉ်းဆဲမှုကို သင် ခံရပါက၊ သို့မဟုတ် ဘဝတွင် အခြား ကံအကြောင်းမလှသည့် ဖြစ်ရပ်တစ်ခုကို သင် ကြံ့ကြံ့ခံရပါက၊ ငါ့အတွက် သင်၏ သစ္စာစောင့်သိခြင်းနှင့် ချစ်ခြင်းမေတ္တာတို့ ဆက်ရှိဦးမည်လော။

၆။  သင်၏ စိတ်နှလုံးထဲက သင် စိတ်ကူးထားသည့် မည်သည့်အရာကမျှ ငါ လုပ်ဆောင်ခဲ့သည့်အရာနှင့် တစ်ထပ်တည်းမဖြစ်ပါက၊ သင်၏ အနာဂတ်လမ်းကြောင်းကို သင် မည်သို့ လျှောက်လှမ်းသင့်နည်း။

၇။  သင် ရရှိဖို့ မျှော်လင့်ခဲ့သည့် အရာများ တစ်ခုကိုမျှ သင် မရရှိပါက၊ သင်သည် ငါ၏ နောက်လိုက်အဖြစ် ဆက်လက်ရှိနိုင်မည်လော။

—နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အလွန်ကြီးလေးသော ပြဿနာတစ်ခု- သစ္စာဖောက်ခြင်း (၂)

ဘုရားရဲ့ သတ်မှတ်ချက်တွေကို ရင်ဆိုင်ရတဲ့အခါ ကျွန်မစိတ်ထဲ ရုတ်တရက် ရှင်းလင်းသွားတယ်။ ဒီသတ်မှတ်ချက်တွေဟာ လူတစ်ယောက်ရဲ့ စိတ်သဘောထား ပြောင်းလဲသွားပြီလားဆိုတာကို ဘုရားက တိုင်းတာတဲ့ စံနှုန်းတွေပဲ။ အဲဒါတွေက ယုံကြည်သူတစ်ယောက် ကယ်တင်ခြင်း ရနိုင်မရနိုင်ဆိုတာအတွက် လိုအပ်ချက်တွေလည်း ဖြစ်တယ်။ ဘုရားကို စစ်စစ်မှန်မှန် ယုံကြည်သူတွေက သူ့အပေါ် သစ္စာစောင့်သိပြီး ချစ်ကြတယ်၊ အခြေအနေ ဘယ်လိုပဲဖြစ်ဖြစ် စမ်းသပ်မှုတွေကို ခံနိုင်ရည်ရှိကြတယ်။ ဘုရားလုပ်ရပ်က သူတို့ရဲ့ စိတ်ကူးစိတ်သန်းတွေ ဒါမှမဟုတ် မျှော်လင့်ချက်တွေနဲ့ မကိုက်ညီရင်တောင်မှ၊ ဘုရားနောက်ကို လိုက်ပြီး သစ္စာစောင့်သိနေနိုင်သေးတယ်။ ပြန်တွေးကြည့်ရင်၊ ကျွန်မ ဘုရားရှေ့မှာ သစ္စာဆိုပြီး ခိုင်ခိုင်မာမာ ကတိပြုခဲ့ဖူးတယ်၊ ဘာပဲဖြစ်ဖြစ် ဘုရားနောက်ကို လိုက်မယ်၊ အခြေအနေတွေ ဘယ်လိုပဲ ပြောင်းလဲပြောင်းလဲ၊ ဘယ်လို နာကျင်မှု၊ ဆင်းရဲဒုက္ခ၊ စမ်းသပ်မှု ဒါမှမဟုတ် စစ်ဆေးခြင်းတွေကိုပဲ တွေ့ကြုံရပါစေ၊ ဘုရား ယုံကြည်ခြင်းကို စွဲကိုင်ပြီး အဆုံးထိ သူ့နောက် လိုက်မယ်လို့ပေါ့။ ဒါပေမဲ့ ကျွန်မမှာ ယုံကြည်ခြင်း မရှိဘူး၊ ဆင်ခြင်တုံတရား လုံးဝ မရှိဘူးဆိုတာကို အဖြစ်မှန်တွေက ထုတ်ဖော်ခဲ့တယ်။ ကျွန်မဆီ ရောဂါဝေဒနာတွေ ကျရောက်လာပြီး အသက်ရှင်ဖို့ မျှော်လင့်ချက် မမြင်ရတဲ့အခါ၊ ပြင်းထန်တဲ့ ရောဂါတွေကြားမှာ ကျွန်မတာဝန်ကို စွဲစွဲမြဲမြဲ ထမ်းဆောင်ခဲ့တာတောင်မှ ဘာလို့ ကျွန်မရောဂါက မသက်သာဘဲ ပိုဆိုးလာရတာလဲလို့ တွေးပြီး ဘုရားနဲ့ ငြင်းခုံခဲ့တယ်။ ကျွန်မ နေမကောင်းဖြစ်နေရင်းနဲ့ တာဝန်တွေထမ်းဆောင်ခဲ့ရတဲ့ နာကျင်မှုတွေအပါအဝင်၊ ကျွန်မရဲ့ နှစ်နဲ့ချီတဲ့ အနစ်နာခံမှုတွေနဲ့ အသုံးခံမှုတွေ အားလုံးကို ဘုရားရှေ့ ယူဆောင်လာပြီး၊ ဒါတွေကို အရင်းအနှီးနဲ့ ကုသိုလ်တွေအနေနဲ့ မှတ်ယူခဲ့တယ်။ ကြီးမားတဲ့ အောင်မြင်မှုတွေ မရှိပေမဲ့ အနည်းဆုံးတော့ ငါ ဆင်းရဲဒုက္ခ ခံခဲ့ရတယ်၊ ဒါကြောင့် ဘုရားက ငါ့ကို ဒီလို မဆက်ဆံသင့်ဘူးလို့ တွေးခဲ့တယ်။ ကျွန်မက ဘုရားနဲ့ ငြင်းခုံပြီး ကျွန်မကို မတရားဆက်ဆံတယ်လို့ ညည်းညူခဲ့တယ်။ အတိတ်က အနစ်နာခံခဲ့တာတွေကိုတောင် နောင်တရမိတယ်။ ကျွန်မက အရမ်းကို ပုန်ကန်ပြီး ဆင်ခြင်တုံတရားကင်းမဲ့ခဲ့တာပဲ။ ယုံကြည်ခြင်းမှာ အနစ်နာခံပြီး အသုံးခံခဲ့တဲ့ နှစ်တွေဟာ ကျေးဇူးတော်နဲ့ ကောင်းချီးတွေကို အပြန်အလှန်ရဖို့အတွက်ပဲ ဆိုတာကို ကျွန်မ မြင်ခဲ့ရတယ်။ ဘုရားကို မယုံကြည်တဲ့သူတွေအကြောင်း စဉ်းစားမိတယ်။ သူတို့က ဘုရားပေးသနားထားသမျှကို စားသောက်ပြီး ပျော်မွေ့ကြပေမဲ့ ကျေးဇူးတင်တာ ဒါမှမဟုတ် ကောင်းကင်ဘုံကို ကိုးကွယ်တာမျိုး မရှိဘူး၊ သဘာဝဘေးအန္တရာယ်ဖြစ်စေ၊ လူလုပ်ဘေးအန္တရာယ်ဖြစ်စေ ရင်ဆိုင်ရတဲ့အခါ ကောင်းကင်ဘုံကို ညည်းညူပြီး ဆန့်ကျင်ကြတယ်။ ကျွန်မက ဒီမယုံကြည်သူတွေနဲ့ အတူတူပဲ မဟုတ်ဘူးလား။ တကယ်တော့ မြေကြီးကထွက်တဲ့ အသီးအနှံတွေကို စားတဲ့အတွက် လူတွေ နေမကောင်းဖြစ်တာဟာ လုံးဝကို ပုံမှန်ပါပဲ။ ရောဂါဝေဒနာဆိုတာ ဘုရားကို ယုံကြည်တာ၊ မယုံကြည်တာနဲ့ ဘာမှမဆိုင်ပါဘူး၊ ဒါပေမဲ့ ကျွန်မက ရောဂါကြောင့် ဘုရားကို ညည်းညူတယ်၊ မေးခွန်းထုတ်တယ်၊ ကန့်ကွက်အော်ဟစ်ခဲ့တယ်။ ကျွန်မမှာ အသိစိတ်ရော ဆင်ခြင်တုံတရားရော လုံးဝမရှိတာကို မြင်လိုက်ရတယ်။ ကျွန်မမှာ ဘုရားသခင်ကို ကြောက်ရွံ့တဲ့စိတ်နှလုံး နည်းနည်းလေးတောင် မရှိခဲ့ဘူး။ ကျွန်မ တော်တော် ပုန်ကန်တတ်ခဲ့တာပဲ။ ဒီရောဂါက ကျွန်မကို လုံးဝ ထုတ်ဖော်လိုက်ပြီး ကျွန်မရဲ့ ဝိညာဉ်ရင့်ကျက်မှုက တကယ်ကို သနားစရာကောင်းလောက်အောင် သေးငယ်နေတယ်ဆိုတာကို မြင်လိုက်ရတယ်။ ကျွန်မမှာ ဘုရားအပေါ် သစ္စာစောင့်သိမှု တစ်စက်မှ မရှိခဲ့ဘူး။ ဒါကို တွေးမိတော့ ကိုယ့်ကိုယ်ကိုယ် အပြစ်ရှိတယ်လို့ နက်နက်ရှိုင်းရှိုင်း ခံစားရတယ်။ အဲဒီနောက် ဘုရားနှုတ်ကပတ်တော်တွေကို သတိရမိတယ်၊ “ငါသည် တစ်လျှောက်လုံး လူသားကို တင်းကျပ်သော စံနှုန်းတစ်ခု သတ်မှတ်ထားပြီးဖြစ်သည်။ အကယ်၍ သင်၏ သစ္စာစောင့်သိမှုသည် ရည်ရွယ်ချက်များနှင့် သတ်မှတ်ချက်များဖြင့် လာပါက၊ ၎င်းတို့၏ ရည်ရွယ်ချက်များမှတစ်ဆင့် ငါ့ကို လှည့်ဖြားပြီး၊ သတ်မှတ်ချက်များဖြင့် ငါ့ကို ခြိမ်းခြောက်ညှစ်ယူသောသူတို့ကို ငါ စက်ဆုပ်သည့်အတွက်၊ သင်၏ သစ္စာစောင့်သိမှုဟု ခေါ်သောအရာမရှိဘဲသာ နေလိုက်ချင်သည်။ လူ့အနေဖြင့် ငါ့အား လုံးဝ သစ္စာစောင့်သိကြရန်နှင့် ယုံကြည်ခြင်း ဟူသော စကားလုံး တစ်လုံးအတွက် သက်သေပြရန်အလို့ငှာ အရာခပ်သိမ်းကို လုပ်ဆောင်ဖို့ကိုသာ ငါ အလိုရှိသည်။ ငါသည် သင်တို့ကို စစ်မှန်ရိုးသားမှုဖြင့် အမြဲ ဆက်ဆံခဲ့ပြီး၊ ထို့ကြောင့် သင်တို့သည်လည်း ငါ့အပေါ် စစ်မှန်သော ယုံကြည်ခြင်းဖြင့် ပြုမူရန် ငါ ဆန္ဒရှိသည့်အတွက်၊ ငါကို ဝမ်းမြောက်စေရန် ကြိုးစားဖို့ သင်တို့၏ ချော့လုံးမြှောက်လုံးများ အသုံးပြုခြင်းကို ငါ စက်ဆုပ်ရွံရှာသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်သည် အမှန်တကယ် ဘုရားသခင်ကို ယုံကြည်သူတစ်ယောက် ဖြစ်သလော) “မည်ကဲ့သို့သော လူမျိုးကို ငါ လိုချင်သည်ကို သင်သိရမည်။ မဖြူစင်သော သူများကို နိုင်ငံတော်အထဲသို့ ဝင်ရောက်ရန် အခွင့်မပြုထားပေ၊ မဖြူစင်သော သူများကို သန့်ရှင်းသောမြေအား ညစ်ညူးစေရန် အခွင့်မပြုထားပေ။ သင်သည် အလွန်များသော အလုပ်ကို လုပ်ဆောင်ပြီးဖြစ်ကာ နှစ်ပေါင်းများစွာ အလုပ်လုပ်ပြီးသော်လည်း၊ အဆုံး၌ သင်သည် မနှစ်မြို့ဖွယ်ရာ ညစ်ညူးနေဆဲ ဖြစ်ပါက၊ သင်သည် ငါ့နိုင်ငံတော်ထဲသို့ ဝင်ရောက်လိုသည်မှာ ကောင်းကင်ဘုံ၏ ဥပဒေသအဖို့ သည်းမခံနိုင်ဖွယ် ဖြစ်ပေလိမ့်မည်။ ကမ္ဘာလောကကို အုတ်မြစ်ချသည့် အချိန်မှသည် ယနေ့အထိ၊ ငါ့ကို မျက်နှာလို မျက်နှာရ ပြုကြသော ထိုသူများအား ငါ့နိုင်ငံတော်ထဲသို့ မည်သည့်အခါမျှ လွယ်ကူစွာ ဝင်ရောက်ခွင့် မပေးဖူးပေ။ ဤသည်မှာ ကောင်းကင်ဘုံဆိုင်ရာ စည်းမျဉ်း ဖြစ်ပြီး၊ မည်သူမျှ ချိုးဖောက်၍မရနိုင်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အောင်မြင်မှု သို့မဟုတ် ရှုံးနိမ့်မှုသည် မိမိလျှောက်သော လမ်းကြောင်းအပေါ်တွင် မူတည်သည်) ဘုရားနှုတ်ကပတ်တော်တွေမှာ အာဏာနဲ့ တန်ခိုးပါတာကို ကျွန်မ ခံစားရတယ်၊ ပြီးတော့ ပုန်ကန်ပြစ်မှားလို့ မရတဲ့ ဘုရားရဲ့ သန့်ရှင်းပြီး ဖြောင့်မတ်တဲ့ စိတ်သဘောထားကိုလည်း ခံစားရတယ်။ ကောင်းကင်နိုင်ငံတော်ရဲ့ တံခါးကို ဘုရားက စောင့်ကြပ်နေတယ်၊ မသန့်ရှင်းတဲ့သူနဲ့ ဖောက်ပြန်ပျက်စီးတဲ့သူတွေဟာ နိုင်ငံတော်ထဲ ဝင်ခွင့်မရှိဘူး။ လူတစ်ယောက်ကို သူ့ရဲ့ အလုပ်တွေ၊ ကြိုးစားအားထုတ်မှုတွေကြောင့်နဲ့တော့ ဘုရားက သူ့ရဲ့ နိုင်ငံတော်ထဲကို အလွယ်တကူ ဝင်ခွင့်ပေးမှာမဟုတ်ဘူး။ ဒါဟာ ဘယ်သူမှ ချိုးဖောက်လို့မရတဲ့ ကောင်းကင်ဘုံရဲ့ စည်းမျဉ်းပဲ။ ကျွန်မရဲ့ ယုံကြည်ခြင်း နှစ်တွေတစ်လျှောက်လုံးအကြောင်း စဉ်းစားမိတယ်။ ကောင်းကင်နိုင်ငံတော်ထဲ ဝင်ဖို့ ကျွန်မရဲ့ အပြင်ပန်း အနစ်နာခံမှု၊ အသုံးခံမှု၊ ဆင်းရဲဒုက္ခနဲ့ ကြိုးစားအားထုတ်မှုတွေကို အရင်းအနှီးတွေအနေနဲ့ သတ်မှတ်ခဲ့တယ်။ ဘုရားအပေါ်ထားရမယ့် အခြေခံအကျဆုံး ကျိုးနွံနာခံမှုတောင် မရှိခဲ့တာဆိုတော့ ဘုရားက ကျွန်မကို ဘယ်လိုလုပ် မစက်ဆုပ်ဘဲ နေမလဲ။ ဘုရားက သစ္စာရှိပြီး၊ လူသားတွေအတွက် သူလုပ်ပေးသမျှက ရိုးသားဖြူစင်တယ်။ လူတွေမှာ ဘုရားအပေါ် စစ်မှန်တဲ့ ယုံကြည်ခြင်းနဲ့ အစစ်အမှန် သစ္စာစောင့်သိမှုရှိဖို့ကိုလည်း ဘုရားက မျှော်လင့်ပေမဲ့၊ ကျွန်မရဲ့ ယုံကြည်ခြင်း နှစ်တွေတစ်လျှောက်မှာတော့ အပေးအယူလုပ်ချင်တဲ့ ရည်ရွယ်ချက်တွေကို အမြဲ ထားရှိပြီး၊ ကိုယ့်တာဝန်တွေမှာ သူ့ကို လှည့်ဖြားဖို့ ကြိုးစားခဲ့သလို၊ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားတွေကလည်း နည်းနည်းလေးမှ မပြောင်းလဲခဲ့ဘူး။ ဘုရားရဲ့ နိုင်ငံတော်ထဲ ဝင်ဖို့ ကျွန်မက ဘယ်နေရာမှာ အရည်အချင်းပြည့်မီလို့လဲ။ ဒါကို တွေးမိတော့ ကြောက်စိတ်ဝင်လာတယ်။ ဘုရားက အချိန်မီ ထုတ်ဖော်ပေးလို့ ကျွန်မ ကံကောင်းသွားတာ၊ မဟုတ်ရင် မှားယွင်းတဲ့ အမြင်ရှုထောင့်နဲ့ ဆက်လိုက်စားနေမိပြီး လုံးဝ ပျက်စီးဆုံးရှုံးမှာပဲလေ။ ဘုရားကို တကယ်ပဲ ကျေးဇူးတင်ပါတယ်။ “အို ဘုရားသခင်၊ သမီးက အရမ်း ဖောက်ပြန်ပျက်စီးနေပါတယ်။ သမီးရောဂါ ပျောက်သည်ဖြစ်စေ၊ မပျောက်သည်ဖြစ်စေ ဒီကိစ္စကို ကိုယ်တော့်ဆီ အပ်နှံပါတယ်။ သမီးရှင်တာပဲဖြစ်ဖြစ်၊ သေတာပဲဖြစ်ဖြစ် အားလုံး ကိုယ်တော်ရဲ့ လက်ထဲမှာပဲလို့ ယုံကြည်ပါတယ်” လို့ ကျွန်မ စိတ်နှလုံးထဲကနေ တိတ်တိတ်လေး ဆုတောင်းခဲ့တယ်။ ဆုတောင်းပြီးတဲ့အခါ ပိုပြီး စိတ်အေးသွားတယ်။

မမျှော်လင့်ဘဲ၊ ကျွန်မ ကျိုးနွံနာခံဖို့ လိုလားလာတဲ့အချိန်မှာ ကျွန်မ မောင်လေးက တခြားနေရာကနေ ရုတ်တရက် ပြန်ရောက်လာတယ်။ ကျွန်မရဲ့ အခြေအနေကို သိသွားတဲ့အခါ ကျွန်မ ဆေးရုံတက်ကုသနိုင်ဖို့ သူ အများကြီး ဒုက္ခခံပြီး စီစဉ်ပေးခဲ့တယ်။ ကျွန်မနားကိုတောင် ကျွန်မ မယုံနိုင်ခဲ့ဘူး။ ကပ်ရောဂါ အရမ်းဆိုးနေတဲ့အချိန်မှာ ဆေးရုံတက်ဖို့ဆိုတာ လုံးဝ မဖြစ်နိုင်သလောက်ပဲ၊ ဒါကြောင့် ဒီလောက်မြန်မြန် ဆေးရုံတက်ပြီး ကုသမှုခံယူရမယ်လို့ ကျွန်မ တစ်ခါမှ မမျှော်လင့်ထားခဲ့ဘူး။ ဒါဟာ ဘုရားက ကျွန်မအတွက် ထွက်ပေါက်တစ်ခု ဖွင့်ပေးနေတာဆိုတာ အရမ်းကို ရှင်းလင်းနေတယ်။ ကျေးဇူးတင်မျက်ရည်တွေနဲ့အတူ လှိုက်လှိုက်လှဲလှဲ ဘုရားသခင်ကို ကျေးဇူးတင်ချီးမွမ်းခဲ့ပါတယ်။ စစ်ဆေးမှုတွေလုပ်ပြီးတဲ့အခါ၊ အဆုတ်အမြှေးပါး အရည်အောင်းတာနဲ့ တီဘီရောဂါကြောင့် အဆုတ်အမြှေးပါး ရောင်ရမ်းတာဖြစ်တယ်လို့ ရောဂါအမည်တပ်ခံရပြီး ခွဲစိတ်ပြီးတဲ့နောက်မှာတော့ ညာဘက်အဆုတ်က ပုံမှန် ပြန်အလုပ်လုပ်လာတယ်။ အသက်ရှုရတာ ပြန်လွယ်လာပြီး ကျွန်မရဲ့ စိတ်ဓာတ်တွေလည်း အများကြီး တက်ကြွလာတယ်။ ဆေးရုံတက်ပြီး တစ်ပတ်အကြာမှာ၊ တီဘီရောဂါကြောင့် အဆုတ်အမြှေးပါး ရောင်ရမ်းတာကို ကုသပေးတဲ့ တခြားဆေးရုံတစ်ခုနဲ့ ဆက်သွယ်ဖို့ ဆေးရုံက ကူညီပေးခဲ့တယ်။ ဒီနည်းနဲ့ ရောဂါနှစ်မျိုးလုံးကို တစ်ပြိုင်နက်တည်း ကုသဖြစ်ခဲ့တယ်။ ကျွန်မ မောင်လေး ပြန်ရောက်လာတာ၊ ကျွန်မ ဆေးရုံတက်ပြီး ကုသမှုခံယူနိုင်တာတွေ အားလုံးက ဘုရားလက်ထဲမှာ ရှိနေတာကို ကျွန်မ မြင်ခဲ့ရတယ်။ ဘုရားက ကျွန်မအတွက် စီစဉ်ပေးတဲ့ အခြေအနေဟာ ကျွန်မ ခံနိုင်ရည်ရှိတဲ့ အရာဖြစ်ပြီး၊ ဘုရားအပေါ် ထုတ်ဖော်မိခဲ့တဲ့ စိုးရိမ်ပူပန်မှု၊ ယုံကြည်ခြင်း သေးငယ်မှုနဲ့ အထင်လွဲမှုတွေအတွက် ကျွန်မ နောင်တရမိတယ်။ တစ်လကြာတော့ ဆေးရုံက ဆင်းခဲ့တယ်။ အသင်းတော် အသက်တာကို ပြန်စပြီး ကျွန်မတာဝန်ကိုလည်း စပြီးပြန်ထမ်းဆောင်ခဲ့တယ်။

ဒီရောဂါကတစ်ဆင့်၊ ဘုရားလုပ်သမျှအားလုံးဟာ အဓိပ္ပာယ်ရှိပြီး ဘုရားရဲ့ အပင်ပန်းခံရတဲ့ ရည်ရွယ်ချက်တွေ ပါဝင်တယ်ဆိုတာကို ကျွန်မ နားလည်လာတယ်။ ကျွန်မ ခံစားခဲ့ရတဲ့ ဆင်းရဲဒုက္ခတွေဟာ ကျွန်မ နက်နက်ရှိုင်းရှိုင်း ဖောက်ပြန်ပျက်စီးနေတာကြောင့် ဖြစ်ပြီး၊ အဲဒါက ကျွန်မအတွက် ဘုရားရဲ့ သန့်စင်ခြင်းနဲ့ ကယ်တင်ခြင်းလည်း ဖြစ်တယ်။ ဒီရောဂါနဲ့ သေမလိုဖြစ်တာကိုသာ မကြုံခဲ့ရရင်၊ ကောင်းချီးတွေ ရှာဖွေချင်တဲ့ ကျွန်မရဲ့ ရည်ရွယ်ချက်တွေက ဘယ်လောက်တောင် ဆိုးရွားနေခဲ့လဲဆိုတာကို သဘောပေါက်မိမှာ မဟုတ်ဘူး၊ ပြီးတော့ ဆင်းရဲဒုက္ခခံပြီး အဖိုးအခပေးနေသယောင် ထင်ရတဲ့ လှည့်စားမှုအောက်မှာ ဆက်ပြီး လှည့်စားခံနေရဦးမှာပဲ။ ဘုရားနှုတ်ကပတ်တော်တွေရဲ့ ဖော်ထုတ်မှုနဲ့ တရားစီရင်ခြင်းကသာ ကျွန်မရဲ့ တစ်ကိုယ်ကောင်းဆန်မှု၊ စက်ဆုပ်ဖွယ်ကောင်းမှုနဲ့ ကျွန်မယုံကြည်ခြင်းထဲက မသန့်စင်မှုတွေကို မြင်စေခဲ့ပြီး၊ မှန်ကန်တဲ့ ရည်မှန်းချက်နဲ့ လိုက်စားရမယ့် လမ်းကြောင်းကို ရရှိစေခဲ့သလို ကောင်းချီးတွေရှာဖွေချင်တဲ့ ကျွန်မရဲ့ ရည်ရွယ်ချက်ကို အတိုင်းအတာတစ်ခုအထိ လက်လွှတ်စေခဲ့တယ်။ အခုဆို ကျွန်မ အများအားဖြင့် ပုံမှန် အသက်ရှင်နေထိုင် အလုပ်လုပ်နိုင်နေပါပြီ၊ တချို့အချိန်တွေမှာ ရောဂါ ပြန်ဖြစ်တတ်ပေမဲ့ ဒါဟာ ကျွန်မ ခံနိုင်ရည်ရှိသင့်တဲ့ ဆင်းရဲဒုက္ခပဲဆိုတာကို သိထားပြီး ရင်ထဲမှာ ကျိုးနွံနာခံနိုင်ပါတယ်။ ဘုရားဆီက ကျန်းမာရေးအတွက် ကျွန်မ မမျှော်လင့်တော့သလို၊ ကျွန်မရဲ့ ခန္ဓာကိုယ် ကျန်းမာရေးအခြေအနေနဲ့အညီ ကိုယ့်တာဝန်ကိုလည်း အစွမ်းကုန် ထမ်းဆောင်နိုင်နေပါပြီ။ ကျွန်မရောဂါ လုံးဝ ပျောက်ကင်းနိုင်သည်ဖြစ်စေ၊ မပျောက်ကင်းနိုင်သည်ဖြစ်စေ၊ သမ္မာတရားကို လုံ့လဝီရိယရှိရှိ လိုက်စားမယ်၊ စိတ်သဘောထား အပြောင်းအလဲကို ရှာဖွေပြီး ကိုယ့်တာဝန်ကို ကောင်းကောင်း ဖြည့်ဆည်းသွားပါမယ်။


၆၈။ ကျွန်မ ကံကြမ္မာဆိုးရလေခြင်းလို့ ဆက်ပြီး မညည်းညူတော့ပါ

ရှောင်ယွင်၊ တရုတ်ပြည်

ကျွန်မက သာမန်မိသားစုတစ်ခုမှာ မွေးခဲ့ပြီး ငွေဇွန်းကိုက်မွေးလာတဲ့ ကလေးတွေနဲ့ မတူဘဲ ကျွန်မရဲ့ ဘဝအစက သူတို့ထက် နိမ့်ကျခဲ့တယ်။ ပိုပြီးကံမကောင်းတာက ကျွန်မ မူလတန်းကျောင်းတက်တုန်းမှာတင် မိဘတွေ ကွာရှင်းခဲ့ကြတယ်။ အဖေက ကျွန်မကို ကျောင်းနားက ဘော်ဒါဆောင်မှာ ထားခဲ့ပြီး၊ နောက်ပိုင်းကျတော့ အဒေါ်နဲ့ အဖွားဆီကို ပြောင်းနေခဲ့ရတယ်။ ကျွန်မရဲ့ မိသားစုနောက်ခံကို ရွယ်တူကလေးတွေ သိသွားတဲ့အခါ ကျွန်မကို ရှောင်ကြတယ်။ ကိုယ့်ကိုယ်ကိုယ် သူများတွေထက် အမြဲ နိမ့်ကျတယ်လို့ ခံစားခဲ့ရတယ်။ ညဘက်ဆို ခဏခဏ ငိုပြီး လောကကြီးက မတရားဘူးလို့ ခံစားရတယ်၊ “ငါ့ရဲ့ ကံကြမ္မာက ဘာလို့များ ဒီလောက်ဆိုးရတာလဲ” လို့ တွေးမိတယ်။ ကျွန်မ တစ်ယောက်တည်း သီးသန့်ခွဲနေပြီး ဘယ်သူနဲ့မှ သိပ်စကားမပြောဖြစ်ဘူး။ တီဗီထဲမှာ ပန်းတွေ၊ ထည်ဝါမှုတွေနဲ့ ဝန်းရံနေတဲ့ စွမ်းဆောင်ရည်မြင့် အမျိုးသမီး စီအီးအိုတွေကို မြင်တော့ သူတို့ကို ကျွန်မ အားကျမိတယ်၊ သူတို့က ကံကြမ္မာ တကယ်ကောင်းတာပဲလို့ တွေးမိတယ်။ သူများအိမ်မှာ ကပ်နေရပြီး အထင်သေးခံနေရတာကို တွေးမိပြီး “ငါကြီးလာရင် တီဗီထဲက အမျိုးသမီးတွေလိုပဲ လူရာဝင်အောင် လုပ်မယ်၊ ငါ့ကို အထင်သေးတဲ့သူတွေ ငါ့ကို အမြင်သစ်နဲ့ မြင်လာအောင် လုပ်မယ်” လို့ ကိုယ့်ဘာသာကိုယ် စိတ်ပိုင်းဖြတ်ခဲ့တယ်။

ဒါပေမဲ့ မိဘတွေ ကွာရှင်းတာက ကျွန်မရဲ့ ကလေးဘဝမှာ အရိပ်မည်းကြီး ဖြစ်ခဲ့ပြီး၊ နာကျင်ဝမ်းနည်းမှုတွေ ခဏခဏ ခံစားရသလို၊ ကိုယ့်ကိုယ်ကိုယ် မလုံမလဲဖြစ်ပြီး တစ်ကိုယ်တည်းသမားဖြစ်လာခဲ့တယ်။ နောက်ပိုင်းမှာ အဖွားနောက်လိုက်ပြီး သခင်ယေရှုကို ကျွန်မ ယုံကြည်ခဲ့တယ်။ အသက် ၁၆ နှစ်မှာတော့ အနန္တတန်ခိုးရှင် ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ လက်ခံခဲ့တယ်။ လူတွေဆင်းရဲဒုက္ခရောက်ရတဲ့ အရင်းအမြစ်က စာတန်ရဲ့ ဖောက်ပြန်ပျက်စီးစေမှုကြောင့်ဆိုတာနဲ့ ဒီအဆင့် ဘုရားသခင်ရဲ့ အမှုတော်က လူတွေကို အပြစ်ထဲကနေ ကယ်တင်ပြီး သာယာလှပတဲ့ ပန်းတိုင်ဆီ ခေါ်ဆောင်သွားဖို့ဆိုတာတွေကို ကျွန်မ သိလာရတယ်။ နောက်ဆုံးသော ကာလမှာ ဘုရားသခင်ရဲ့ ကယ်တင်ခြင်း အခွင့်အရေးက ရခဲတယ်ဆိုတာနဲ့၊ ဘုရားရဲ့ အမှုတော်က အဆုံးသတ်တော့မယ်ဆိုတာတွေကို တွေးမိပြီး ကျောင်းထွက်ပြီး အသင်းတော်မှာ တာဝန်တွေထမ်းဆောင်ဖို့ ကျွန်မ လေ့ကျင့်ခဲ့တယ်။ အသင်းတော်မှာ ညီအစ်ကိုမောင်နှမတွေ ပြဿနာရှိရင် ခေါင်းဆောင်တွေကို မေးကြတာ၊ ခေါင်းဆောင်တွေကလည်း ဖြေရှင်းနည်းတွေကို မိတ်သဟာယဖွဲ့ပေးတာကို ကျွန်မ မြင်ရတယ်။ ညီအစ်ကိုမောင်နှမတွေ အားလုံးက သူတို့ကို အထင်ကြီးလေးစားကြပုံရတော့ ကျွန်မလည်း သူတို့ကို အားကျမိပြီး “ငါလည်း သေချာ လိုက်စားမှဖြစ်မယ်၊ ဒါမှ နောင်တစ်ချိန်ကျရင် ခေါင်းဆောင် ဒါမှမဟုတ် အမှုဆောင်တစ်ယောက် ဖြစ်လာနိုင်မှာ၊ အဲဒီအခါကျရင် ဘာမဟုတ်တဲ့ သာမန် နောက်လိုက်တစ်ယောက် မဟုတ်ဘဲ ခေါင်းဆောင်ပိုင်း ဖြစ်လာမှာပဲ” လို့ တွေးခဲ့တယ်။ အဲဒီနောက်မှာ အသင်းတော်က ဘာတာဝန်ပဲပေးပေး အကောင်းဆုံး ကြိုးစားပြီး ထမ်းဆောင်ခဲ့တယ်။ ညီအစ်ကိုမောင်နှမတွေကလည်း ကျွန်မကို ငယ်ငယ်ရွယ်ရွယ်နဲ့ အစွမ်းအစကောင်းတယ်လို့ ချီးကျူးကြပြီး သေချာဆက်ပြီး လိုက်စားဖို့ အားပေးကြတယ်။ ကျွန်မ အတော်လေး ကျေနပ်သွားပြီး “ကြည့်ရတာ ငါက ပျိုးထောင်ပေးဖို့ အလားအလာရှိတဲ့သူပဲ။ ငါ ဆက်ပြီး ကောင်းကောင်း လိုက်စားရမယ်” လို့ တွေးမိတယ်။ ဒါကြောင့် ကျွန်မတာဝန်တွေကို တက်တက်ကြွကြွ ထမ်းဆောင်ခဲ့တယ်။ ယုံကြည်သူအသစ်တွေကို ရေလောင်းပေးဖို့ အဝေးကြီး သွားရရင်တောင် မပင်ပန်းသလို ခံစားရပြီး၊ မိုးရွာရွာ နေပူပူ ကျွန်မရဲ့ တာဝန်ကို လုံးဝ မနှောင့်နှေးစေခဲ့ဘူး။ ကျွန်မရဲ့ ကြိုးစားအားထုတ်မှုတွေ၊ အနစ်နာခံမှုတွေကို ညီအစ်ကိုမောင်နှမတွေ သတိထားမိပြီး တစ်နေ့နေ့ကျရင် ခေါင်းဆောင် ဒါမှမဟုတ် အမှုဆောင်အနေနဲ့ အရွေးခံရမယ်လို့ပဲ မျှော်လင့်ခဲ့တယ်။ ဒါပေမဲ့ အသင်းတော် ရွေးကောက်ပွဲလုပ်တိုင်း ကျွန်မ အရွေးမခံခဲ့ရဘူး။ သုံးနှစ်ကြာတဲ့အထိ စာနဲ့ပတ်သက်တဲ့ တာဝန်တွေကိုပဲ ထမ်းဆောင်နေရတုန်းပဲ။ ကျွန်မ နားမလည်ခဲ့ဘူး၊ “ငါက စာနဲ့ပတ်သက်တဲ့ တာဝန်တွေ ထမ်းဆောင်ဖို့ပဲလား။ ဒါက အသင်းတော်မှာ တကယ်ပဲ ငါ့နေရာလား” လို့ တွေးမိတယ်။

၂၀၁၉ ခုနှစ် ဖေဖော်ဝါရီလမှာ အသင်းတော်ရဲ့ စာနဲ့ပတ်သက်တဲ့ အလုပ်အတွက် ကျွန်မ တာဝန်ခံ ဖြစ်လာတယ်။ ဒါက အလှည့်အပြောင်းတစ်ခုပဲလို့ တွေးပြီး အတော်လေး ဝမ်းသာသွားတယ်။ ကျွန်မ ကိုယ့်ဘာသာကိုယ် တွေးမိတယ်၊ “ဒါက ဘုရားသခင် ငါ့ကို ကြိုတင် လေ့ကျင့်ပေးနေတာ ဖြစ်မယ်။ ကြည့်ရတာ ဘုရားအိမ်တော်မှာ ငါ့အတွက် အနာဂတ်ရှိသေးတဲ့ပုံပဲ။ ခေါင်းဆောင်တစ်ယောက်ဖြစ်ဖို့ ပြဿနာတွေကို ဖြေရှင်းပေးဖို့ သမ္မာတရားကို မိတ်သဟာယပြုပေးနိုင်ရမယ်။ ဒီတော့ ညီအစ်ကိုမောင်နှမတွေရဲ့ ပြဿနာတွေကို ဖြေရှင်းဖို့ ဘုရားနှုတ်ကပတ်တော်တွေကို မိတ်သဟာယဖွဲ့တာကိုလည်း ငါလက်တွေ့လုပ်ဆောင်ရမယ်။ အခုမှ စာနဲ့ပတ်သက်တဲ့အလုပ်ကို တာဝန်ယူရကာစဆိုတော့ အချိန်တစ်ခုကြာအောင် လေ့ကျင့်ပြီးသွားရင် ငါလည်း ခေါင်းဆောင်ဖြစ်လာနိုင်တာပဲ” လို့ပေါ့။ တစ်ခါက စုဝေးပွဲတစ်ခုမှာ လူသစ်တစ်ယောက်က ခေါင်းဆောင်အနေနဲ့ အရွေးခံရတယ်ဆိုတာကို တိုက်တိုက်ဆိုင်ဆိုင် ကြားလိုက်ရတော့ ကျွန်မ မကျေမနပ်ဖြစ်သွားပြီး “ယုံကြည်တာ တစ်နှစ်ကျော်လေးပဲရှိသေးတဲ့ ဒီလူသစ်က ဒီလောက်အရေးကြီးတဲ့ နေရာကို ယူရတယ်။ ငါ ဘုရားကို ယုံကြည်လာတာ သုံးလေးနှစ်ရှိနေပြီကို ဘာလို့များ ဒီလိုအခွင့်အရေးကောင်းမျိုး ငါ့ဆီ မရောက်လာရတာလဲ။ ဘာလို့ ငါက တစ်နေရာမှာပဲ တစ်ဝဲလည်လည် ဖြစ်နေရတာလဲ။ စာနဲ့ပတ်သက်တဲ့ တာဝန်တွေက အရေးကြီးပေမဲ့ ခေါင်းဆောင်၊ အမှုဆောင်ဖြစ်ရတာလောက် လူမြင်တာမဟုတ်ဘူး။ ဒီနှစ်ခုကြားက ကွာခြားချက်က အကြီးကြီးပဲ” လို့ တွေးမိတယ်။ စက်ဘီးတွန်းရင်းနဲ့ ကျွန်မ မငိုဘဲမနေနိုင်ခဲ့ဘူး။ အဲဒီနောက်မှာ ကိုယ့်တာဝန်တွေကို ထမ်းဆောင်ချင်စိတ် ကုန်သွားတယ်။ ၂၀၂၂ ခုနှစ်မှာ စာနဲ့ပတ်သက်တဲ့ လူတွေကို အပြောင်းအလဲတွေ လုပ်ခဲ့ပေမဲ့ ကျွန်မကတော့ စာနဲ့ပတ်သက်တဲ့ တာဝန်တွေကိုပဲ ဆက်ထမ်းဆောင်ခဲ့ရတယ်။ ကျွန်မ တကယ်ကို စိတ်ပျက်အားလျော့သွားပြီး တွေးမိတယ်၊ “ဘုရားကို ယုံကြည်တာ ဒီလောက်နှစ်တွေကြာတာတောင် ဘာလို့များ စာနဲ့ပတ်သက်တဲ့ တာဝန်တွေကိုပဲ ထမ်းဆောင်နေရသေးတာလဲ။ ငါက စာနဲ့ပတ်သက်တဲ့ တာဝန်တွေနဲ့ပဲ သင့်တော်နေလို့လား။ ခေါင်းဆောင်ဖြစ်ဖို့ ငါကံမပါတာများ ဖြစ်နိုင်မလား။ ကိုယ်ထမ်းဆောင်ရတဲ့ တာဝန်တွေ၊ အဲဒီတာဝန်ကို ထမ်းဆောင်ရတဲ့အချိန်တွေ အားလုံးက ဘုရားသခင်ရဲ့ ကြိုတင်သတ်မှတ်ချက်နဲ့ အချုပ်အခြာအာဏာအတိုင်းပဲလို့ ဘုရားနှုတ်ကပတ်တော်တွေက ပြောထားတယ် မဟုတ်လား။ ငါက စာနဲ့ပတ်သက်တဲ့ တာဝန်တွေကိုပဲ ထမ်းဆောင်ဖို့ ကံပါလာတာ ဖြစ်မယ်” လို့ပေါ့။ ကျွန်မထက် အသက်နည်းနည်းပိုကြီးတဲ့ ညီအစ်ကိုတစ်ယောက်ကို သွားသတိရတယ်။ သူက ဘုရားသခင်ကို တွေ့ပြီးသိပ်မကြာခင်မှာပဲ အသင်းတော်မှာ ခေါင်းဆောင်ဖြစ်လာပြီး နောက်ပိုင်းမှာ တရားဟောဆရာ ဖြစ်လာတယ်။ သူက ခေါင်းဆောင်ဖြစ်ဖို့ကို မွေးလာတာလို့ ခံစားရတယ်၊ ကျွန်မ ဘယ်လောက်ပဲ ကြိုးစားကြိုးစား ခေါင်းဆောင် ဒါမှမဟုတ် အမှုဆောင်ဖြစ်လာဖို့ အခွင့်အရေး ဘယ်တော့မှ ရမှာမဟုတ်ဘူး၊ ကျွန်မမှာ တိုးတက်ဖို့ အနာဂတ်မရှိတော့ဘူး၊ ကျွန်မဘဝက ဒီလိုပဲဖြစ်နေတော့မှာပဲ လို့ တွေးမိလိုက်တယ်။ အဲဒီနောက်ပိုင်း ကြီးကြပ်ရေးမှူးက တစ်ခုခုလုပ်ခိုင်းတိုင်း ကျွန်မ လုပ်တော့လုပ်တယ်၊ ဒါပေမဲ့ ပိုကောင်းအောင်လုပ်ဖို့ တက်တက်ကြွကြွ မကြိုးစားတော့ဘူး၊ တစ်ခါတလေ ကိုယ့်တာဝန်မှာ ပြဿနာတွေတွေ့ရင်တောင် ဖြေရှင်းချင်စိတ် မရှိတော့ဘူး။ ကျွန်မရဲ့ အလုပ်ရလဒ်တွေက ပိုပိုပြီး ကျဆင်းလာတော့ ကိုယ့်တာဝန်မှာ တိုးတက်မှုမရှိတာနဲ့ မတက်ကြွတဲ့ သဘောထားရှိတာတွေကြောင့် ကြီးကြပ်ရေးမှူးက ကျွန်မကို ပြုပြင်ပါလေရော။ ကိုယ့်တာဝန်မှာ ကျွန်မ မတက်မကြွဖြစ်နေမှန်း ရင်ထဲမှာ သိပေမဲ့ ကိုယ့်ပြဿနာတွေကို သိပ်နားမလည်ခဲ့ဘူး။

နောက်ပိုင်းမှာ စိတ်မချမ်းမသာဖြစ်ရတဲ့ ပြဿနာကို ဖော်ထုတ်ထားတဲ့ ဘုရားနှုတ်ကပတ်တော်တွေကို ဖတ်ရတော့မှ ကိုယ့်အခြေအနေကို စပြီး နားလည်လာတယ်။ အနန္တတန်ခိုးရှင် ဘုရားသခင် ပြောသည်မှာ “အမှုအရာများကို လုပ်ဆောင်သည့်အခါ အမြဲ စိတ်မချမ်းမြေ့ဘဲ မတက်ကြွသည့်၊ မည်သည့် အားအင်မျှ မစုစည်းနိုင်သည့် တစ်စုံတစ်ဦးကို သင် မြင်သည်။ ၎င်းတို့၏ စိတ်ခံစားမှုများနှင့် သဘောထားတို့သည် သိပ်အပြုသဘောမဆောင်သကဲ့သို့၊ သို့မဟုတ် အကောင်းမြင်စိတ် မရှိသကဲ့သို့ ထိုသို့သော အပျက်သဘောဆောင်သော၊ အပြစ်တင်ပြီး စိတ်ပျက်လက်ပျက်ဖြစ်သော သဘောထားတစ်ခု အမြဲ ဖော်ပြကြသည်။ သင်သည် ၎င်းတို့ကို အကြံပေးသော်လည်း ထိုအကြံကို ၎င်းတို့ လုံးဝ နားမထောင်ကြသကဲ့သို့ ၎င်းတို့ကို သင်ထောက်ပြသည့် နည်းလမ်းသည် မှန်ကန်သည့် နည်းလမ်းဖြစ်ပြီး သင်၏ တွေးခေါ်မြော်မြင်မှုက အလွန် ကောင်းသည်ဟု ၎င်းတို့ ဝန်ခံသော်ငြားလည်း အမှုအရာများကို လုပ်ဆောင်သည့်အခါ မည်သည့် အားအင်မျှ ၎င်းတို့ မစုစည်းနိုင်သကဲ့သို့ အပျက်သဘောဆောင်ကာ မတက်ကြွဘဲ ရှိနေကြဆဲ ဖြစ်သည်။ ဆိုးရွားသည့် ကိစ္စရပ်များတွင် ၎င်းတို့၏ ခန္ဓာကိုယ်လှုပ်ရှားမှုများ၊ ပုံပန်း၊ လမ်းလျှောက်သည့်ပုံ၊ ၎င်းတို့၏ စကားလေသံနှင့် ပြောသည့် စကားလုံးများမှ ဤလူ၏ စိတ်ခံစားမှုများသည် အထူးသဖြင့် စိတ်မချမ်းမြေ့ကြောင်း၊ မိမိတို့ လုပ်ဆောင်သမျှတိုင်းတွင် အားအင်ကင်းမဲ့ကြောင်းနှင့် ၎င်းတို့သည် ပျော့ကြေနေသည့် သစ်သီးများကဲ့သို့ဖြစ်ကာ ၎င်းတို့နှင့်အတူ အချိန်များစွာ ကုန်ဆုံးသောသူ မည်သူမဆိုသည် ၎င်းတို့အားဖြင့် ထိခိုက်ခံရလိမ့်မည်ဖြစ်ကြောင်းကို သင် မြင်နိုင်သည်။ ဤအရာအားလုံး အဘယ်သို့ဖြစ်သနည်း။ စိတ်မချမ်းမြေ့ခြင်းဖြင့် အသက်ရှင်သော လူများ ဖော်ပြသည့် အမျိုးမျိုးသော အပြုအမူများ၊ မျက်နှာအမူအရာများ၊ စကားပြောသည့်လေသံများအပြင် အတွေးများ၊ ရှုထောင့်အမြင်များပင်လျှင် အပျက်သဘောဆောင်သော ကြန်အင်လက္ခဏာများ ရှိကြ၏။ သို့ဆိုလျှင် ဤအပျက်သဘောဆောင်သော ဖြစ်ရပ်များ၏ နောက်ကွယ်ရှိ အကြောင်းရင်းမှာ အဘယ်နည်း။ မည်သည့်နေရာတွင် အရင်းအမြစ် တည်ပါသနည်း။ စိတ်မချမ်းမြေ့ခြင်းနှင့်ဆိုင်သည့် အပျက်သဘောဆောင်သော စိတ်ခံစားမှု ဖြစ်ပေါ်ခြင်းအတွက် ဖြစ်ကြောင်းရင်းမြစ်မှာ လူတိုင်းအတွက် ကွဲပြားသည်မှာ အမှန်ဖြစ်၏။ ယင်းအထဲမှ လူတစ်မျိုးတစ်စား၏ စိတ်မချမ်းမြေ့ခြင်းစိတ်ခံစားချက်သည် မိမိတို့ကိုယ်ပိုင် ဆိုးရွားသည့် ကံကြမ္မာကို အတောမသတ်သော ယုံကြည်မှုမှ ဖြစ်ပေါ်နိုင်သည်။ ဤသည်မှာ အကြောင်းတရားတစ်ခု မဟုတ်လော။ (ဟုတ်ပါသည်။)...ဘုရားသခင်ကို ၎င်းတို့ စတင်ယုံကြည်ပြီးသည်နှင့်တစ်ပြိုင်နက် ဘုရားအိမ်တော်တွင် မိမိတို့၏ တာဝန်ကို ကောင်းစွာ ထမ်းဆောင်ဖို့ မိမိတို့၏ စိတ်ဆုံးဖြတ်ချက်ကို ချမှတ်ကြသည်။ အခက်အခဲကို သည်းညည်းခံလာနိုင်ပြီး အလုပ်ကြိုးစားနိုင်ကြသည်၊ မည်သည့် ကိစ္စတွင်မဆို အခြားမည်သူမဆိုထက် သာ၍ သည်းညည်းခံနိုင်ကြပြီး လူအများစု၏ လက်ခံမှုနှင့် လေးစားသမှုကို ရရှိရန် ကြိုးပမ်းကြသည်။ ၎င်းတို့သည် အသင်းတော် ခေါင်းဆောင်တစ်ဦး၊ ကြီးကြပ်သည့် တစ်စုံတစ်ဦး၊ သို့မဟုတ် အဖွဲ့ခေါင်းဆောင်တစ်ဦးအဖြစ်ပင် အရွေးချယ်ခံရနိုင်သည်ဟု တွေးထင်ကြပြီး ထို့နောက်တွင် ၎င်းတို့သည် မိမိတို့၏ ဘိုးဘေးများနှင့် မိသားစုကို ဂုဏ်ပြုနေကြမည် မဟုတ်ပါလော။ ထို့နောက်တွင် ၎င်းတို့က မိမိတို့၏ ကံကြမ္မာကို ပြောင်းလဲကြပြီး ဖြစ်မည် မဟုတ်လော။ သို့ရာတွင် လက်တွေ့အရှိတရားက မိမိတို့ ဆန္ဒများအတိုင်း အတော်လေး ဖြစ်မြောက်လာခြင်းမရှိသကဲ့သို့ ၎င်းတို့ စိတ်ပျက်အားလျော့လာကြပြီး ‘ဘုရားသခင်ကို ငါနှစ်ချီယုံကြည်ပြီးဖြစ်ကာ ငါ၏ ညီအစ်ကို မောင်နှမများနှင့် ငါအလွန် အဆင်ပြေသော်လည်း ခေါင်းဆောင်တစ်ဦး၊ ကြီးကြပ်သည့် တစ်စုံတစ်ဦး၊ သို့မဟုတ် အဖွဲ့ခေါင်းဆောင်တစ်ဦး ရွေးချယ်ဖို့ ဖြစ်လာသည့်အခါတိုင်း အဘယ်သို့ ငါ၏ အလှည့် လုံးဝ မဖြစ်ရသနည်း။ ငါ အလွန်ရိုးရှင်းပုံရသောကြောင့်လား၊ သို့မဟုတ် လုံလောက်အောင် ကောင်းစွာ ထမ်းဆောင်ခြင်းမရှိသေးသကဲ့သို့ ငါ့ကို မည်သူမျှ သတိမထားမိသေးသောကြောင့်လား။ မဲပေးကြသည့်အခါတိုင်း ငါ မျှော်လင့်ချက် အနည်းငယ် ရှိနိုင်ပြီး အဖွဲ့ခေါင်းဆောင်တစ်ဦးအဖြစ် အရွေးခံရမည်ဆိုလျှင်ပင် ငါဝမ်းသာမည်ဖြစ်သည်။ ဘုရားသခင်ကို ပြန်ပေးဆပ်ရန် စိတ်ထက်သန်မှု အပြည့် ရှိသော်လည်း မဲပေးကြချိန် ငါ လုံးဝ ချန်ထားခံရသည့်အခါတိုင်း ငါ စိတ်သာပျက်သွားရသည်။ ယင်းနှင့်ပတ်သက်၍ အဘယ်သို့ဖြစ်ပါသနည်း။ ငါသည် သာမညောင်ညလူတစ်ဦး၊ သာမန်လူတစ်ဦး၊ ငါ့တစ်ဘဝလုံး မထူးခြားသည့် တစ်စုံတစ်ဦးသာ အမှန်တကယ် ဖြစ်နိုင်သည်များ ဖြစ်နိုင်မည်လော။ ငါ၏ ကလေးဘဝ၊ ငါ၏ ငယ်ရွယ်သည့် အချိန်နှင့် သက်လတ်ပိုင်းနှစ်ကာလများကို ပြန်ကြည့်သည့်အခါ ငါနင်းလျှောက်ပြီးဖြစ်သည့် ဤလမ်းကြောင်းသည် အမြဲ အလွန် သာမညောင်ညဖြစ်ခဲ့ပြီး မှတ်သားဖွယ် တစ်ခုမျှ မလုပ်ဆောင်ခဲ့သေးပါ။ ငါ့ထံတွင် မည်သည့် ရည်မှန်းချက်မျှ မရှိခြင်း၊ သို့မဟုတ် ငါ၏ အစွမ်းအစက အလွန် ချို့တဲ့လွန်းခြင်း မဟုတ်သကဲ့သို့ လုံလောက်သည့် အားထုတ်မှု မစိုက်ထုတ်ခြင်း၊ သို့မဟုတ် အခက်အခဲကို ငါ သည်းညည်းမခံနိုင်ခြင်း မဟုတ်ပါ။ ငါ့ထံတွင် စိတ်ပိုင်းဖြတ်ချက်များနှင့် ပန်းတိုင်များ ရှိပြီး ငါရည်မှန်းချက်ရှိသည်ဟုပင် ပြော၍ ရသည်။ ထို့ကြောင့် လူအုပ်မှ ငါ လုံးဝ မထင်ပေါ်နိုင်သည်မှာ အဘယ်ကြောင့်နည်း။ နောက်ဆုံး စိစစ်ချက်တွင် ငါ၌ မကောင်းသည့် ကံတစ်ခုရှိပြီး ဆင်းရဲဒုက္ခခံစားခြင်းအတွက် ငါ ကံဇာတာပါကာ ဤသည်မှာ ငါ့အတွက် အမှုအရာများကို ဘုရားသခင် စီစဉ်ပြီးဖြစ်သည့်ပုံ ဖြစ်သည်’ဟု တွေးကြလေသည်။ ထိုအရာကို ၎င်းတို့ တဝဲလည်လည် တွေးလေ၊ ၎င်းတို့၏ ကံကြမ္မာ ဆိုးရွားသည်ဟု တွေးလေ ဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂)) ဘုရားနှုတ်ကပတ်တော်တွေကို ဖတ်ပြီးတဲ့နောက် ကျွန်မတာဝန်မှာ ပိုပိုပြီး မတက်မကြွဖြစ်လာတာက အမှုအရာတွေအပေါ် မှားယွင်းပြီး အဓိပ္ပာယ်မဲ့တဲ့ အမြင်တွေကြောင့်ဆိုတာကို နောက်ဆုံးတော့ နားလည်သွားတယ်။ ခေါင်းဆောင် ဒါမှမဟုတ် အမှုဆောင် မဖြစ်နိုင်တာနဲ့ လူတွေကြားမှာ မထင်ပေါ်နိုင်တာက ကိုယ့်ကံကြမ္မာဆိုးလို့ပဲ၊ ခေါင်းဆောင် ဒါမှမဟုတ် အမှုဆောင် ဖြစ်လာမှသာ ကျွန်မမှာ အနာဂတ်ရှိပြီး ကံကြမ္မာကောင်းရှိတာကို ပြမှာပဲ တွေးမိခဲ့တာ။ ခေါင်းဆောင် ဒါမှမဟုတ် အမှုဆောင်အနေနဲ့ အရွေးခံရဖို့အတွက် ဘုရားနှုတ်ကပတ်တော်တွေနဲ့ ကိုယ့်ကိုယ်ကိုယ် ပြင်ဆင်ဖို့ ကျွန်မ ကြိုးစားခဲ့တယ်၊ ညီအစ်ကိုမောင်နှမတွေရဲ့ အခြေအနေတွေမှာ ပြဿနာရှိနေတာကို တွေ့တိုင်း မိတ်သဟာယဖွဲ့ဖို့နဲ့ ကူညီဖို့ ဘုရားနှုတ်ကပတ်တော်တွေကို တက်တက်ကြွကြွ ရှာဖွေခဲ့တယ်။ ကျွန်မရဲ့ မိတ်သဟာယဖွဲ့တာက ရလဒ်တွေထွက်လာတဲ့အခါ ကျွန်မမှာ အစွမ်းအစရှိတယ်၊ တကယ့်ပြဿနာတွေကို ဖြေရှင်းနိုင်တယ်လို့ တွေးပြီး တစ်နေ့နေ့ ကျွန်မရဲ့ အရည်အချင်းတွေကို လူတိုင်းမြင်သွားရင် ကျွန်မကို ခေါင်းဆောင်အနေနဲ့ ရွေးချယ်ရင်ရွေးချယ်မှာပဲလို့ တွေးခဲ့တယ်။ ဒါပေမဲ့ ကျွန်မ ဘယ်လောက်ပဲ ကြိုးစားကြိုးစား စာနဲ့ပတ်သက်တဲ့ တာဝန်တွေ ထမ်းဆောင်ရင်း တစ်ဝဲလည်လည် ဖြစ်နေခဲ့တယ်။ အထူးသဖြင့် ကျွန်မထက် ဘုရားယုံကြည်တာ သက်တမ်းပိုနုတဲ့ ညီအစ်ကိုမောင်နှမတွေ ခေါင်းဆောင်တွေ၊ အမှုဆောင်တွေ ဖြစ်ပြီးနေကြတာကို မြင်ရတဲ့အခါ သူတို့ ကံကြမ္မာကောင်းတယ်၊ သူတို့က ခေါင်းဆောင်တွေ၊ အမှုဆောင်တွေ ဖြစ်ဖို့ မွေးလာတာပဲလို့ တွေးမိတယ်။ ကျွန်မကတော့ စာနဲ့ပတ်သက်တဲ့ တာဝန်တွေကို သုံးလေးနှစ် ထမ်းဆောင်ထားပေမဲ့ တစ်နေရာတည်းမှာပဲ သောင်တင်နေတယ်၊ အသင်းတော်က သတိမထားမိတဲ့ သာမန်လူတစ်ယောက်ပဲလို့ ခံစားရတယ်။ ဒါကြောင့် ဒီပြဿနာကို ကိုယ့်ရဲ့ ဆိုးရွားတဲ့ ကံကြမ္မာအပေါ် ပုံချလိုက်တယ်၊ ဘုရားက ကျွန်မကို မျက်နှာသာမပေးဘူး၊ ကျွန်မအတွက် သူ ကြိုတင်သတ်မှတ်ပြီး စီစဉ်ပေးတဲ့တာဝန်က ညံ့ဖျင်းတယ်လို့ တွေးပြီး ကိုယ့်တာဝန်တွေမှာ ပိုပိုပြီး စိတ်ပါဝင်စားမှု ကင်းမဲ့လာတယ်။ ကျွန်မရဲ့ အလုပ်ရလဒ်တွေ ဆိုးရွားလာတဲ့အခါ ကိုယ့်ကိုယ်ကိုယ် ဆင်ခြင်သုံးသပ်တာ မလုပ်ခဲ့ဘူး၊ ပြဿနာတွေတွေ့ရင်တောင် ဖြေရှင်းဖို့ စိတ်ရောကိုယ်ပါ အားမထုတ်ချင်တော့ဘူး။ ကျွန်မမှာ လက်တွေ့ကျတဲ့ အတွေ့အကြုံ လိုအပ်နေတယ်၊ ပိုပြီး လက်တွေ့လုပ်ဆောင်ဖို့နဲ့ သမ္မာတရားတွေ ပိုတပ်ဆင်ဖို့ လိုတယ်ဆိုတာကို ရှင်းရှင်းလင်းလင်း သိပေမဲ့ အားစိုက်ထုတ်ဖို့ မလိုလားတော့ဘဲ ကိုယ့်ကိုယ်ကိုယ် လက်လျှော့လိုက်တယ်။ ရွှံ့နွံထဲ နစ်နေသလိုပဲ၊ တဖြည်းဖြည်း နစ်မြုပ်သွားပြီး ရုန်းထွက်ဖို့ အင်အားမရှိခဲ့ဘူး။ စိတ်မချမ်းမသာဖြစ်ခြင်းရဲ့ သက်ရောက်မှုက တကယ်ကို ကြီးမားလိုက်တာ။

နောက်ပိုင်းမှာ ဘုရားနှုတ်ကပတ်တော်တွေရဲ့ ဖော်ထုတ်ချက်တွေကို ဖတ်ရတော့မှ ကျွန်မရဲ့ မှားယွင်းပြီး အဓိပ္ပာယ်မဲ့တဲ့ အမြင်တွေကို စပြီး နားလည်လာတယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်သည် လူတို့၏ ကံကြမ္မာများကို အချိန်ကြာမြင့်စွာက ကြိုတင်စီမံခဲ့ပြီး ထိုအရာများသည် ပြောင်းလဲမရပေ။ ဤ ‘ကောင်းသော ကံ’ နှင့် ‘ဆိုးသောကံ’တို့သည် လူတစ်ဦးနှင့်တစ်ဦး မတူကြသကဲ့သို့ ထိုအရာများသည် ပတ်ဝန်းကျင်၊ လူတို့ ခံစားပုံနှင့် ၎င်းတို့ လိုက်စားသည့်အရာတို့အပေါ် မူတည်လေသည်။ ထို့ကြောင့် တစ်ဦးတစ်ယောက်၏ ကံကြမ္မာသည် ကောင်းလည်း မကောင်းသကဲ့သို့ ဆိုးလည်းမဆိုးရခြင်း ဖြစ်သည်။ သင့်အနေဖြင့် အလွန်ခက်ခဲသည့် ဘဝကို ရှင်သန်ကောင်း ရှင်သန်နိုင်သော်လည်း ‘ငါသည် ချမ်းသာကြွယ်ဝပြီး သက်သောင့်သက်သာရှိသော ဘဝကို အသက်ရှင်ဖို့ မျှော်လင့်နေခြင်း မဟုတ်ပါ။ စားစရာနှင့် ဝတ်စရာ လုံလုံလောက်လောက် ရှိရုံဖြင့် ငါ ပျော်ရွှင်ချမ်းမြေ့ပါသည်။ လူတိုင်းသည် မိမိတို့ တစ်သက်တာအတွင်းတွင် ဆင်းရဲဒုက္ခခံစားရပါသည်။ လောကီလူတို့က “မိုးရွာနေခြင်းမရှိပါက သက်တံကို သင် မမြင်နိုင်ပါ”ဟု ဆိုကြသည်။ ထို့ကြောင့် ဆင်းရဲဒုက္ခခံစားရခြင်းတွင် တန်ဖိုးရှိလေသည်။ ဤသည်မှာ သိပ်မဆိုးပါ၊ ပြီးလျှင် ငါ၏ ကံဇာတာသည် မဆိုးပါ။ အထက်ကောင်းကင်က ငါ့ကို စိတ်ဆင်းရဲမှုအချို့၊ စမ်းသပ်မှုများအချို့နှင့် အတိဒုက္ခများကို ပေးပြီးဖြစ်သည်။ ယင်းမှာ သူသည် ငါ့ကို အထင်ကြီးသောကြောင့် ဖြစ်သည်။ ဤသည်မှာ ကောင်းသည့် ကံဇာတာ ဖြစ်ပါသည်’ဟု တွေးကောင်းတွေးပေမည်။ ဆင်းရဲဒုက္ခခံစားရခြင်းသည် မကောင်းသည့်အရာတစ်ခု ဖြစ်ကြောင်း၊ ၎င်းတို့သည် မကောင်းသည့် ကံဇာတာတစ်ခု ရှိသည့်သဘောဖြစ်ကြောင်းနှင့် ဆင်းရဲဒုက္ခခံစားရခြင်း မရှိသည့်၊ ကိုယ်စိတ်ချမ်းသာပြီး စိတ်အေးလက်အေးဖြစ်သည့် ဘဝတစ်ခုသည်သာ ၎င်းတို့တွင် ကောင်းမွန်သည့် ကံဇာတာတစ်ခုရှိသည့် သဘောဖြစ်ကြောင်း လူအချို့က တွေးထင်ကြသည်။ ဘာသာတရားမရှိသူများက ဤအရာကို ‘အယူအဆနှင့်ဆိုင်သည့် ကိစ္စတစ်ခု’ဟု ခေါ်ဆိုကြသည်။ ဘုရားသခင်ကို ယုံကြည်သူတို့သည် ဤ‘ကံဇာတာ’နှင့်ဆိုင်သည့် ကိစ္စကို မည်သို့ မှတ်ယူကြသနည်း။ ကျွန်ုပ်တို့သည် ‘ကောင်းသည့် ကံ’၊ သို့မဟုတ် ‘ဆိုးသည့် ကံ’တစ်ခု ရှိခြင်းအကြောင်း ပြောကြသလော။ (မပြောကြပါ။) ဤသို့သော အရာများကို ကျွန်ုပ်တို့ မပြောကြပါ။ သင်သည် ဘုရားသခင်ကို ယုံကြည်သောကြောင့် ကောင်းသော ကံတစ်ခုရှိသည်ဆိုပါစို့။ ထို့နောက်တွင် သင်၏ ယုံကြည်မှု၌ မှန်ကန်သည့် လမ်းကြောင်း မလျှောက်လျှင်၊ သင် အပြစ်ပေးခံရ၊ ဖော်ထုတ်ခံရပြီး ဖယ်ရှားရှင်းလင်းခြင်းခံရလျှင် သင်သည် ကောင်းသည့် ကံရှိသည်ဟု ဆိုလိုသလော၊ မကောင်းသည့် ကံရှိသည်ဟု ဆိုလိုသလော။ ဘုရားသခင်ကို သင် မယုံကြည်ပါက သင်သည် တကယ်ကို ဖော်ထုတ်မခံရနိုင်ပေ၊ သို့မဟုတ် ဖယ်ရှားရှင်းလင်းခြင်းမခံရနိုင်ပေ။ ဘာသာတရားမရှိသူများနှင့် ဘာသာရေးသမားများသည် လူတို့ကို ဖော်ထုတ်ခြင်းအကြောင်း၊ သို့မဟုတ် လူတို့ကို ပိုင်းခြားသိမြင်ခြင်းအကြောင်း မပြောကြသကဲ့သို့ လူတို့ ရှင်းလင်းခံရသည့်အကြောင်း၊ သို့မဟုတ် ဖယ်ရှားရှင်းလင်းခြင်းခံရသည့်အကြောင်းလည်း မပြောကြချေ။ ထိုအရာမှာ လူတို့အနေဖြင့် ဘုရားသခင်ကို ယုံကြည်နိုင်သည့်အခါ ကောင်းသည့် ကံတစ်ခုရှိသည်ဟု ဆိုလိုခြင်း ဖြစ်လောက်သော်လည်း အဆုံးတွင် ၎င်းတို့ အပြစ်ပေးခံရပါက ၎င်းတို့တွင် မကောင်းသည့်ကံရှိသည်ဟု ဆိုလိုသလော။ အချိန်တစ်မိနစ်တွင် ၎င်းတို့၏ ကံဇာတာသည် ကောင်းမွန်၏၊ နောက်တစ်မိနစ်တွင် ၎င်းတို့၏ ကံဇာတာ ဆိုးသွားသည်။ ထို့ကြောင့် ယင်းမှာ မည်သည့်အရာ ဖြစ်ပါသနည်း။ ယင်းမှာ တစ်စုံတစ်ဦးသည် ကောင်းသည့် ကံဇာတာ ရှိမရှိကို အကဲဖြတ်၍ရသည့် တစ်စုံတစ်ရာ မဟုတ်၊ လူတို့သည် ဤကိစ္စရပ်ကို အကဲဖြတ်၍မရပေ။ အားလုံးကို ဘုရားသခင်က လုပ်ဆောင်ထားခြင်း ဖြစ်ပြီး ဘုရားသခင် စီစဉ်သမျှတိုင်းသည် ကောင်းမွန်၏။ လူတစ်ဦးစီတိုင်း၏ ကံကြမ္မာလမ်းကြောင်း၊ သို့မဟုတ် ၎င်းတို့ ကြုံရသည့် ပတ်ဝန်းကျင်၊ လူများ၊ အဖြစ်အပျက်များနှင့် အမှုအရာများ၊ ပြီးလျှင် မိမိတို့၏ ဘဝအသက်တာများအတွင်း တွေ့ကြုံရသည့် ဘဝလမ်းကြောင်းသည် အားလုံး ကွဲပြားခြင်းသာ ဖြစ်သည်။ ဤအရာများသည် လူတစ်ဦးမှတစ်ဦးသို့ ကွဲပြားခြားနားလေသည်။ လူတစ်ဦးစီတိုင်း၏ အသက်ရှင်မှု ပတ်ဝန်းကျင်နှင့် ၎င်းတို့ ကြီးပြင်းသည့် ပတ်ဝန်းကျင်နှစ်ခုလုံးသည် ၎င်းတို့အတွက် ဘုရားသခင် စီမံထားခြင်းဖြစ်ပြီး အားလုံး ကွဲပြားလေသည်။ မိမိတို့ အသက်တာများအတွင်း လူတစ်ဦးစီတိုင်း ကြုံရသည့် အရာများသည် အားလုံး ကွဲပြား၏။ ကောင်းသည့်ကံ၊ သို့မဟုတ် ဆိုးသည့်ကံဟု ခေါ်ဆိုသည့်အရာ မရှိပေ။ အားလုံးကို ဘုရားသခင် စီစဉ်ပြီး အားလုံးကို ဘုရားသခင် လုပ်ဆောင်ခြင်း ဖြစ်သည်။ ကိစ္စရပ် အားလုံးကို ဘုရားသခင် လုပ်ဆောင်ခြင်းဖြစ်သည်ဟူသည့် ရှုထောင့်အမြင်မှ ငါတို့ မှတ်ယူပါက ဘုရားသခင် လုပ်ဆောင်သမျှတိုင်းသည် ကောင်းမွန်ပြီး မှန်ကန်ပေသည်။ လူတို့၏ နှစ်ခြိုက်ခြင်းများ၊ ခံစားချက်များ၊ ရွေးချယ်မှုများနှင့် ဆိုင်သည့် ရှုထောင့်အမြင်မှ လူအချို့သည် ကျော်ကြားမှု၊ အကျိုးအမြတ်နှင့် နာမည်ဂုဏ်သတင်းကောင်းတစ်ခုကို ရွေးချယ်လျက် သက်သောင့်သက်သာရှိသည့် ဘဝကို အသက်ရှင်ရန်၊ လောကတွင် ချမ်းသာကြွယ်ဝခြင်း ရှိပြီး အဘက်ဘက်က ပြည့်စုံသော ဘဝကို အသက်ရှင်ရန် ရွေးချယ်ကြခြင်းသာ ဖြစ်သည်။ ဤသည်မှာ ၎င်းတို့အနေဖြင့် ကောင်းသည့် ကံရှိခြင်းဖြစ်ကြောင်းနှင့် တစ်သက်တာ သာမညောင်ည ဖြစ်ခြင်းနှင့် မအောင်မြင်ခြင်း၊ လူမှုအဖွဲ့အစည်း၏ အောက်ခြေတွင် အမြဲ အသက်ရှင်ခြင်းသည် မကောင်းသည့် ကံဖြစ်သည်ဟု ၎င်းတို့ ယုံကြည်ကြသည်။ ဤသည်မှာ လောကီအရာများကို လိုက်စားရင်းနှင့် လောကတွင် အသက်ရှင်ရန် ကြိုးစားရင်း ဘာသာတရားမရှိသူများနှင့် လောကီလူတို့၏ အမှုအရာများအပေါ် ရှုမြင်ပုံဖြစ်ပြီး ဤသည်မှာ ကောင်းသည့် ကံနှင့် မကောင်းသည့်ကံဆိုင်ရာ စိတ်ကူး ဖြစ်ပေါ်ပုံဖြစ်သည်။ ကောင်းသည့်ကံနှင့် မကောင်းသည့်ကံဆိုင်ရာ စိတ်ကူးသည် လူသားများ၏ ကျဉ်းမြောင်းသည့် သိနားလည်မှုနှင့် ကံကြမ္မာအပေါ် အပေါ်ယံ အသိအမြင်မှ၊ ပြီးလျှင် ၎င်းတို့ မည်မျှ ရုပ်ပိုင်းဆိုင်ရာ ဆင်းရဲဒုက္ခခံရသည်ဆိုသည်နှင့် ၎င်းတို့တွင် ပျော်မွေ့ခံစားမှု မည်မျှရှိသည်၊ ပြီးလျှင် ကျော်ကြားမှုနှင့် အကျိုးအမြတ် မည်မျှတို့ကို ၎င်းတို့ ကြိုးပမ်းရရှိသည် စသည်တို့အပေါ် လူတို့၏ အကဲဖြတ်မှုများမှ ဖြစ်ပေါ်ခြင်းသာ ဖြစ်သည်။ အမှန်တွင် ထိုအရာကို လူ၏ ကံကြမ္မာအပေါ် ဘုရားသခင်၏ စီစဉ်မှုနှင့် အချုပ်အခြာအာဏာ ရှုထောင့်အမြင်မှ ကြည့်ပါက ကောင်းသည့် ကံ၊ သို့မဟုတ် ဆိုးသည့်ကံနှင့်ဆိုင်သည့် ထိုသို့သော အဓိပ္ပာယ်ကောက်ယူချက်များ မရှိပေ။ ဤသည်မှာ တိကျမှန်ကန်သည် မဟုတ်လော။ (မှန်ကန်ပါသည်။) လူ၏ ကံကြမ္မာကို ဘုရားသခင်၏ အချုပ်အခြာအာဏာ ရှုထောင့်အမြင်မှ မှတ်ယူပါက ဘုရားသခင် လုပ်ဆောင်သမျှသည် ကောင်းမွန်ပြီး ထိုအရာမှာ လူတစ်ဦးစီတိုင်း လိုအပ်သည့် အရာ ဖြစ်သည်။ ဤသည်မှာ အဘယ်ကြောင့်ဆိုသော် အတိတ်နှင့် ပစ္စုပ္ပန် ဘဝများတွင် အကြောင်းနှင့် အကျိုး ပါဝင်ပြီး၊ ထိုအရာများကို ဘုရားသခင် စီမံထားခြင်းဖြစ်သည်။ ထိုအရာများအပေါ် ဘုရားသခင်က အချုပ်အခြာအာဏာ စွဲကိုင်ပြီး ထိုအရာများကို ဘုရားသခင် ကြံစည်ကာ စီစဉ်ခြင်း ဖြစ်သည်။ လူသားမျိုးနွယ်၌ ရွေးချယ်စရာ မရှိပေ။ ဤရှုထောင့်အမြင်မှ ထိုအရာကို ငါတို့ ကြည့်ပါက လူတို့သည် မိမိတို့ကိုယ်ပိုင် ကံကြမ္မာကို ကောင်းမည်၊ ဆိုးမည်ဟု အကဲမဖြတ်သင့်ပေ၊ ဟုတ်ပါသလော။ လူတို့သည် ဤကိစ္စရပ်နှင့်ပတ်သက်၍ အကဲဖြတ်မှုများ သာမန်ကာလျှံကာ ပြုလုပ်ကြပါက ၎င်းတို့သည် ဆိုးရွားသည့် အမှားတစ်ခုကို ပြုလုပ်မိကြခြင်း ဖြစ်သည် မဟုတ်လော။ ဘုရားသခင်၏ အကြံအစည်များ၊ အစီအစဉ်များနှင့် အချုပ်အခြာအာဏာတို့ကို အကဲဖြတ်သည့် အမှားကို ၎င်းတို့ ပြုမိကြခြင်း ဖြစ်သည် မဟုတ်လော။ (ဟုတ်ပါသည်။) ထိုအမှားသည် ဆိုးရွားသည့် အမှားတစ်ခု မဟုတ်လော။ ထိုအရာက ဘဝတွင် ၎င်းတို့ လျှောက်လှမ်းသည့် လမ်းကြောင်းကို ထိခိုက်မည် မဟုတ်လော။ (ထိခိုက်မည်ဖြစ်သည်။) ထို့နောက်တွင် ထိုအမှားက ၎င်းတို့ကို ပျက်စီးခြင်းသို့ ဆိုက်ရောက်စေလိမ့်မည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂)) လူတွေကြားမှာ ထင်ပေါ်နိုင်ပြီး ကျော်ကြားမှုနဲ့ အကျိုးအမြတ်ကို ရနိုင်တာက ကံကြမ္မာကောင်းတယ်၊ တစ်သက်လုံး သာမန်ပဲနေရပြီး မအောင်မြင်တာက ကံကြမ္မာဆိုးတယ်၊ နောက်ပြီး ဆင်းရဲဒုက္ခခံရတာက လူတစ်ယောက် ကံကြမ္မာဆိုးတာပဲလို့ လူတချို့ တွေးကြတယ်ဆိုတာကို ဘုရားသခင်က ဖော်ထုတ်ထားတယ်။ သက်သောင့်သက်သာ၊ ချောချောမွေ့မွေ့နဲ့ အေးအေးချမ်းချမ်း အသက်ရှင်ရတာကို ကံကြမ္မာကောင်းတယ်လို့ သူတို့ ထင်ကြတယ်။ ကံကြမ္မာကောင်းတယ်၊ ကံကြမ္မာဆိုးတယ်ဆိုတာနဲ့ပတ်သက်တဲ့ ဒီ အတွေးတွေအားလုံးက လူတွေရဲ့ ကိုယ်ပိုင် လိုက်စားမှုတွေနဲ့ လိုအင်ဆန္ဒတွေအပေါ် အခြေခံထားတာပဲ။ လူတိုင်းရဲ့ ဘဝလမ်းကြောင်းက ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေအတိုင်း ဖြစ်နေလို့၊ ဘုရားက လူတွေရဲ့ လိုအပ်ချက်တွေအပေါ် အခြေခံပြီး အမှုအရာတွေကို စီစဉ်ပေးတယ်၊ အရာအားလုံးက သူတို့ရဲ့ အသက်တာအတွက် အကျိုးရှိစေတယ်၊ ကံကြမ္မာကောင်းတာ၊ ဆိုးတာ ဆိုတာမျိုး မရှိဘူး။ ကိုယ်ပိုင် အကြိုက်တွေအပေါ် အခြေခံပြီး ကိုယ့်ကိုယ်ကိုယ် ကံကြမ္မာဆိုးတယ်လို့ ပြောတာက ဘုရားသခင် စီစဉ်ပေးထားတဲ့ အခြေအနေတွေကို မကျိုးနွံမနာခံတာဖြစ်ပြီး သူ့ရဲ့ အချုပ်အခြာအာဏာကို မယုံကြည်တာပဲ။ အမှန်တော့ ဘုရားသခင် စီစဉ်သမျှ အရာအားလုံးက ကောင်းမွန်ပါတယ်။ ကျွန်မ ငယ်ငယ်တုန်းက မိသားစုရဲ့ ကံဆိုးမိုးမှောင်ကျမှုတွေကို ကြုံခဲ့ရပြီး လျစ်လျူရှုခံရတာ၊ နှိမ်ခံရတာ၊ အထင်သေးခံရတာတွေလိုပါပဲ။ ဒီဆုတ်ယုတ်မှုတွေနဲ့ နာကျင်မှုတွေကို ကျွန်မ မဖြတ်သန်းခဲ့ရဘူးဆိုရင် ဘုရားသခင် ရှေ့မှောက်ကို ရောက်လာမှာ မဟုတ်ဘူး။ ဘုရားသခင်ရဲ့ ချစ်ခြင်းမေတ္တာနဲ့ ကယ်တင်ခြင်းကြောင့်သာ ဒီကနေ့ ကိုယ်တော့် နှုတ်ကပတ်တော်တွေကို ဖတ်ခွင့်ရပြီး ကိုယ့်တာဝန်ကို ထမ်းဆောင်ဖို့ လက်တွေ့လုပ်ဆောင်ခွင့် ရနေတာပါ။ ဒါပေမဲ့ နာမည်ကြီးတဲ့သူဖြစ်လာတာ၊ ထင်ပေါ်တာ၊ သူများတွေရဲ့ အထင်ကြီးလေးစားခံရတာကို ကံကြမ္မာကောင်းတယ်၊ သာမန်လူတစ်ယောက်အဖြစ် အသက်ရှင်ရတာ၊ အထင်သေးခံရတာကို ကံကြမ္မာဆိုးတယ်လို့ ကျွန်မ တွေးခဲ့တယ်။ ဒါတွေက မယုံကြည်သူတစ်ယောက်ရဲ့ အမြင်တွေပါပဲ။ ဘုရားသခင်ကို ယုံကြည်ပြီးနောက်မှာ ခေါင်းဆောင်တွေနဲ့ အမှုဆောင်တွေက ပြဿနာတွေကို ဖြေရှင်းနိုင်စွမ်းရှိလို့ ညီအစ်ကိုမောင်နှမတွေရဲ့ လေးစားအားကျတာကို ခံရတာမြင်တော့၊ ခေါင်းဆောင် ဒါမှမဟုတ် အမှုဆောင်ဖြစ်မှသာ တိုးတက်ဖို့ အနာဂတ်ရှိမယ်၊ သာမန် ညီအစ်ကိုမောင်နှမတွေထက် သူတို့က ကံကြမ္မာ ပိုကောင်းတယ်လို့ တွေးခဲ့တယ်။ ဘုရားကို ယုံကြည်တာ ဒီလောက်နှစ်တွေကြာတာတောင် စာနဲ့ပတ်သက်တဲ့ တာဝန်တွေကိုပဲ ထမ်းဆောင်နေရသေးတော့၊ တန်ဖိုးထားမခံရဘူး၊ တိုးတက်ဖို့ အနာဂတ်မရှိတော့ဘူးလို့ ခံစားရပြီး ကိုယ့်တာဝန်အတွက် စိတ်ပါဝင်စားမှု ကင်းမဲ့သွားခဲ့တာ။ ဒါပေမဲ့ စဉ်းစားကြည့်လိုက်တော့ ခေါင်းဆောင် ဒါမှမဟုတ် အမှုဆောင်ဖြစ်ဖို့ ရာထူးတိုးခံရတာက တကယ်ပဲ ကံကြမ္မာကောင်းတယ်ဆိုတာ ပြနေလို့လား။ လက်တွေ့မှာ လူတစ်ယောက်က သမ္မာတရားကို မလိုက်စားရင်၊ သူ့ရဲ့ ဖောက်ပြန်ပျက်စီးနေတဲ့ စိတ်သဘောထားက သန့်စင်ခြင်း မခံရရင် ဒါမှမဟုတ် မပြောင်းလဲရင်၊ လူတွေရဲ့ အားကျတာ၊ ကိုးကွယ်တာကို ရရင်တောင် ကယ်တင်ခြင်း မခံရနိုင်ဘူး၊ စုံလင်အောင် ပြုခြင်းမခံရနိုင်ဘူး။ သမ္မာတရားကို မလိုက်စားတဲ့ ခေါင်းဆောင်တွေနဲ့ အမှုဆောင်တချို့က သူတို့ရဲ့ နှစ်နဲ့ချီတဲ့ အလုပ်အတွေ့အကြုံတွေကို အရင်းအနှီးလုပ်ပြီး တခြားသူတွေကို အမြဲ ဘောင်ခတ်တယ်၊ ကိုယ့်သဘောနဲ့ကိုယ် အလုပ်လုပ်တယ်၊ အသင်းတော်အလုပ်ကို ဟန့်တားပြီး အနှောင့်အယှက်ပေးလို့ နောက်ဆုံးမှာ ထုတ်ဖော်ခံရပြီး ဖြုတ်ချခံရသလိုမျိုးပေါ့။ တစ်ဖက်မှာကျတော့ လူတချို့က ခေါင်းဆောင် ဘယ်တော့မှ မဖြစ်ဖူးပေမဲ့ ကိုယ့်နေရာနဲ့ကိုယ် တာဝန်တွေကို ထမ်းဆောင်ကြတယ်။ သူတို့က သမ္မာတရား လိုက်စားဖို့နဲ့ သူတို့ရဲ့ ရည်ရွယ်ချက်တွေ၊ အမြင်တွေ၊ ဖောက်ပြန်ပျက်စီးနေတဲ့ စိတ်သဘောထားတွေကို ဆင်ခြင်သုံးသပ်ဖို့ အာရုံစိုက်ကြတယ်၊ သူတို့ဆိုရင် ဘုရားသခင်ရဲ့ ဉာဏ်အလင်းပေးခြင်းနဲ့ လမ်းပြမှုကိုလည်း ရနေတုန်းပဲ၊ သူတို့တာဝန်တွေမှာ ရလဒ်တွေရကြပြီး အသက်တာမှာလည်း ကြီးထွားလာကြတယ်။ ဘာတာဝန်ပဲထမ်းဆောင်ထမ်းဆောင် အဓိကက သမ္မာတရားကို လိုက်စားဖို့ပါပဲ။ ကံကြမ္မာကောင်းတယ်၊ ကံကြမ္မာဆိုးတယ်ဆိုတာမျိုး မရှိပါဘူး။ ဒါကို သဘောပေါက်သွားတဲ့အခါ ကျွန်မ ရင်ထဲမှာ နည်းနည်း ပိုလင်းလက်သွားတယ်။ ကျွန်မက ကျော်ကြားမှု၊ အကျိုးအမြတ်နဲ့ အဆင့်အတန်းကို အရမ်း အာရုံစိုက်လွန်းနေပြီး ဖန်ဆင်းခံတစ်ယောက်အနေနဲ့ ကိုယ့်တာဝန်ကို အသိတရားရှိရှိ လက်တွေ့ကျတဲ့ သဘောထားနဲ့ ထမ်းဆောင်ဖို့ မလိုလားဘူးဆိုတာကို မြင်သွားတယ်၊ ကိုယ့်တာဝန်ထမ်းဆောင်ရတဲ့ အခွင့်အရေးကို သုံးပြီး နာမည်ရဖို့ကိုပဲ အမြဲ လိုက်စားချင်နေခဲ့တာ။ ကျွန်မရဲ့ လိုအင်ဆန္ဒတွေသာ ပြည့်ဝခဲ့မယ်ဆိုရင် ကျော်ကြားမှု၊ အကျိုးအမြတ်နဲ့ အဆင့်အတန်းအတွက် ကျွန်မရဲ့ တပ်မက်မှုတွေက ပိုပြင်းထန်လာဖို့ပဲ ရှိပြီး၊ ပိုပြီး မာနထောင်လွှားကာ စိတ်ကြီးဝင်လာမယ်၊ ကိုယ့်ကိုယ်ကိုယ် ဘယ်သူ့ထက်မဆို သာတယ်လို့ တွေးမိမှာပဲ။ အဲဒါက ကျွန်မအတွက် ကောင်းတဲ့အရာ ဖြစ်ဖို့နည်းမှာပဲ။ ဘုရားသခင် စီစဉ်ပေးသမျှ အရာအားလုံးက ကောင်းမွန်ပြီး၊ အဲဒီနောက်ကွယ်မှာ ဘုရားသခင်ရဲ့ အပင်ပန်းခံရတဲ့ ရည်ရွယ်ချက်တွေ ရှိနေတယ်ဆိုတာကို ကျွန်မ တကယ် သဘောပေါက်သွားတယ်။

အဲဒီနောက်မှာ ကျွန်မ ထပ်တွေးမိတယ်၊ “ဘုရားသခင် အုပ်စိုးပြီး စီစဉ်ပေးထားတဲ့ အခြေအနေတွေအပေါ် ငါ ဘယ်လို သဘောထားမျိုး ထားသင့်လဲ” လို့ပေါ့။ ဘုရားနှုတ်ကပတ်တော် တစ်ပိုဒ်ကို ကျွန်မ ဖတ်ခဲ့တယ်၊ “ကံကြမ္မာအကြောင်း လူတို့ ခံစားပုံနှင့် စပ်လျဉ်း၍ ၎င်းတို့တွင် ကောင်းသည့် ခံစားချက်များနှင့် ဆိုးသည့် ခံစားချက်များ ရှိနိုင်သည်။ အရာရာ အဆင်ပြေချောမွေ့သည့် ကံကြမ္မာများ ရှိနိုင်သည်၊ အတားအဆီးများနှင့် ပြည့်သည့် ကံကြမ္မာများ ရှိနိုင်သည်၊ ခက်ခဲသည့် ကံကြမ္မာများနှင့် ပျော်ရွှင်မှုမရှိသည့် ကံကြမ္မာများ ရှိနိုင်သည်။ ကောင်းသည့်ကံကြမ္မာများ၊ သို့မဟုတ် ဆိုးသည့် ကံကြမ္မာများဟူ၍ မရှိပေ။ ကံကြမ္မာအပေါ် မည်သည့်သဘောထားကို လူတို့ ရှိသင့်ကြသနည်း။ သင်သည် ဖန်ဆင်းရှင်၏ အစီအစဉ်များကို လိုက်နာသင့်သည်၊ ဤအရာခပ်သိမ်းအပေါ် ဖန်ဆင်းရှင်၏ အစီအစဉ်များရှိ သူ၏ ရည်ရွယ်ချက်နှင့် အဓိပ္ပာယ်တို့ကို တက်ကြွစွာနှင့် အစွမ်းကုန် ရှာဖွေသင့်ပြီး သမ္မာတရားအပေါ် သိနားလည်မှု ရရှိသင့်သည်၊ သင့်အတွက် ဘုရားသခင် စီစဉ်ထားသည့် ဤဘဝတွင် သင်၏ အကြီးမားဆုံး လုပ်ငန်းဆောင်တာများကို ဆောင်ရွက်သင့်သည်၊ အဖန်ဆင်းခံတစ်ဦး၏ အလုပ်များ၊ တာဝန်များနှင့် ဝတ္တရားများကို ကောင်းမွန်စွာ ဖြည့်ဆည်းသင့်ပြီး ဖန်ဆင်းရှင်က သင်နှင့်ပတ်သက်၍ ကျေနပ်အားရပြီး သင့်ကို အောက်မေ့သတိရသည်အထိ သင်၏ ဘဝကို သာ၍ အဓိပ္ပာယ်ရှိစေပြီး သာ၍ တန်ဖိုးရှိစေသင့်ပေသည်။ သာ၍ပင် ကောင်းမည့်အရာမှာ သင်၏ ရှာဖွေခြင်းနှင့် အားသွန်ခွန်စိုက် အားထုတ်မှုမှတစ်ဆင့် ကယ်တင်ခြင်း ရယူရန်ဖြစ်သည်မှာ အမှန်ဖြစ်၏။ ဤသည်မှာ အကောင်းဆုံးသော ရလဒ်ဖြစ်ပေမည်။ မည်သို့ဆိုစေ ကံကြမ္မာနှင့် စပ်လျဉ်း၍ အဖန်ဆင်းခံ လူသားမျိုးနွယ်က ရှိသင့်သည့် အသင့်လျော်ဆုံးသော သဘောထားမှာ အကြောင်းမဲ့ အကဲဖြတ်ပြီး အဓိပ္ပာယ်သတ်မှတ်သည့်၊ သို့မဟုတ် ထိုအရာကို ကိုင်တွယ်ဖြေရှင်းရန် အစွန်းရောက်သော နည်းစနစ်များကို အသုံးပြုသည့် သဘောထား မဟုတ်ပေ။ လူတို့အနေဖြင့် များစွာပို၍ပင် မိမိတို့၏ ကံကြမ္မာကို ခုခံရန်၊ ရွေးချယ်ရန်၊ သို့မဟုတ် ပြောင်းလဲရန် မကြိုးစားသင့်ဘဲ ထို့ထက် ထိုအရာကို အသိအမှတ်ပြုရန် မိမိတို့ စိတ်နှလုံးကို အသုံးပြုသင့်ပြီး ထိုကံကြမ္မာကို အပြုသဘောဆောင်စွာ ရင်မဆိုင်မီတွင် ရှာဖွေ၊ လေ့လာစူးစမ်းပြီး လိုက်နာသင့်ကြပေသည်။ နောက်ဆုံးတွင် ဘဝ၌ ဘုရားသခင်က သင့်အတွက် ချမှတ်ထားသည့် အသက်ရှင်ခြင်း ပတ်ဝန်းကျင်နှင့် ခရီးစဉ်တွင် ဘုရားသခင် သင့်ကို သွန်သင်သည့် ပြုမူခြင်းနည်းလမ်းကို သင် ရှာဖွေသင့်သည်၊ သင့်ကို လျှောက်လှမ်းရန် ဘုရားသခင် တောင်းဆိုသည့် လမ်းကြောင်းကို ရှာဖွေသင့်ပြီး ဤနည်းဖြင့် သင့်အတွက် ဘုရားသခင် စီစဉ်ပြီးဖြစ်သည့် ကံကြမ္မာကို တွေ့ကြုံသင့်ကာ အဆုံးတွင် သင်သည် ကောင်းချီးခံစားရလိမ့်မည်။ သင့်အတွက် ဖန်ဆင်းရှင်က စီစဉ်ထားသည့် ကံကြမ္မာကို သင် ဤနည်းဖြင့် တွေ့ကြုံသည့်အခါ သင် ခံစားရလာသည့် အရာမှာ ပူဆွေးခြင်း၊ ဝမ်းနည်းခြင်း၊ မျက်ရည်များ၊ နာကျင်မှု၊ စိတ်ပျက်ခြင်းနှင့် ကျရှုံးမှုများသာမက သာ၍ အရေးကြီးသည်မှာ ဝမ်းမြောက်ခြင်း၊ ငြိမ်သက်ခြင်းနှင့် နှစ်သိမ့်ခြင်းအပြင် သင့်အပေါ် ဖန်ဆင်းရှင် ပေးသနားသည့် သမ္မာတရား၏ ဉာဏ်အလင်းပေးခြင်းနှင့် အလင်းပြခြင်းတို့ကိုလည်း သင် တွေ့ကြုံခံစားရလိမ့်မည်။ ထို့အပြင် သင်၏ ဘဝလမ်းကြောင်းတစ်လျှောက် သင်လမ်းပျောက်လာသည့်အခါ၊ စိတ်ပျက်ခြင်းနှင့် ကျရှုံးမှုတို့ဖြင့် သင် ရင်ဆိုင်ရပြီး ရွေးချယ်မှုပြုရန်ရှိသည့်အခါ ဖန်ဆင်းရှင်၏ လမ်းပြမှုကို သင် တွေ့ကြုံလိမ့်မည်ဖြစ်ပြီး အဆုံးတွင် သင်သည် အဓိပ္ပာယ်အရှိဆုံးသော ဘဝကို မည်သို့ အသက်ရှင်ရမည်ဆိုသည်နှင့်သက်ဆိုင်သည့် သိနားလည်မှု၊ အတွေ့အကြုံနှင့် အသိအမှတ်ပြုခြင်းတို့ကို ရရှိလိမ့်မည်။ ထို့နောက် ဘဝတွင် သင်သည် မည်သည့်အခါတွင်မျှ နောက်တစ်ဖန် လမ်းပျောက်တော့မည်မဟုတ်။ စဉ်ဆက်မပြတ် ပူပန်သောကရောက်သည့် အခြေအနေတစ်ခုတွင် သင် တစ်ဖန် ရှိမည်မဟုတ်သကဲ့သို့ သင်၏ ကံ ဆိုးသည်ဟု သင်ခံစားရသောကြောင့် စိတ်မချမ်းမြေ့သည့် စိတ်ခံစားချက်ထဲသို့ ကျဆင်းရန်မဆိုထားနှင့်၊ မကောင်းသည့် ကံရှိခြင်းအကြောင်းကို သင် တစ်ဖန် တစ်ကြိမ်တစ်ခါမျှ ညည်းတွားမည် မဟုတ်ပေ။ သင်သည် ဤသဘောထားရှိပြီး သင့်အတွက် ဖန်ဆင်းရှင်က စီစဉ်ထားပြီးဖြစ်သည့် ကံကြမ္မာကို ရင်ဆိုင်ရန် ဤနည်းလမ်းကို အသုံးပြုပါက သင်၏ လူ့သဘာဝသည် သာ၍ ပုံမှန် ဖြစ်လာလိမ့်မည်ဖြစ်ကာ သင်သည် ပုံမှန်လူ့သဘာဝရှိလာလိမ့်မည်ဖြစ်ပြီး ပုံမှန် လူ့သဘာဝနှင့်ဆိုင်သည့် အမှုအရာများကို ရှုမြင်ခြင်းအတွက် အတွေးအခေါ်၊ အမြင်ရှုထောင့်များနှင့် စည်းမျဉ်းများ ရှိလာလိမ့်မည်ဖြစ်သည်သာမက ဘဝ၏ အဓိပ္ပာယ်အပေါ် ဘာသာတရားမရှိသူများက မည်သည့်အခါတွင်မျှ ရှိလိမ့်မည်မဟုတ်သည့် အမြင်များနှင့် သိနားလည်မှုတို့ ရှိလာလိမ့်မည်မှာ အမှန်ဖြစ်၏။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၂)) ဘုရားနှုတ်ကပတ်တော်တွေကို ဖတ်ပြီးတဲ့နောက် လူတစ်ယောက်က သူ့ကံကြမ္မာ ကောင်းတယ်၊ဆိုးတယ် ဘယ်လိုပဲခံစားရပါစေ၊ ဘုရားသခင်ရဲ့ စီစဉ်ညွှန်ကြားမှုတွေနဲ့ အစီအစဉ်တွေကို ကျိုးနွံနာခံသင့်တယ်၊ အခြေအနေတစ်ခုမှာ ဘုရားသခင်ရဲ့ ရည်ရွယ်ချက်က ဘာလဲဆိုတာကို ရှာဖွေပြီး ကိုယ့်တာဝန်တွေနဲ့ ဝတ္တရားတွေကို ကောင်းကောင်း ဖြည့်ဆည်းသင့်တယ်ဆိုတာကို နားလည်သွားတယ်။ အဲဒါကမှ ဘုရားသခင်ရဲ့ ရည်ရွယ်ချက်နဲ့ ကိုက်ညီတာပါ။ အဲဒါနဲ့ ကျွန်မ ကိုယ်ဘာသာကိုယ် တွေးဆမိတယ်၊ “ငါက စာနဲ့ပတ်သက်တဲ့ တာဝန်တွေကိုပဲ အမြဲ ထမ်းဆောင်နေခဲ့တာ၊ ဒီထမ်းဆောင်ခြင်းမှာ ဘုရားသခင်ရဲ့ ရည်ရွယ်ချက်က ဘာများလဲ” ပေါ့။ အမှုအရာတွေ ဖြစ်လာတဲ့အခါ သမ္မာတရားကို ဘယ်လိုရှာဖွေရမှန်း ကျွန်မ မသိခဲ့သလို၊ ဘုရားနှုတ်ကပတ်တော်တွေကို တွေးဆဖို့ အားထုတ်ခဲတယ်ဆိုတာကို တွေးမိတယ်။ စာနဲ့ပတ်သက်တဲ့ တာဝန်တွေကို ထမ်းဆောင်ပြီး ဒီအားနည်းချက်တွေကို ကျွန်မ ဖြည့်ဆည်းနိုင်ခဲ့တယ်၊ ဘုရားနှုတ်ကပတ်တော်တွေကို ဝီရိယရှိရှိ ဆင်ခြင်ဖို့နဲ့ ကျွန်မရဲ့ ဖောက်ပြန်ပျက်စီးနေတဲ့ စိတ်သဘောထားကို ဆင်ခြင်သုံးသပ်ဖို့ သင်ယူခွင့်ပေးခဲ့တယ်။ ဒါက ကျွန်မရဲ့ အသက် ဝင်ရောက်မှုအတွက် အကျိုးရှိတာပဲ။ တစ်ချိန်တည်းမှာပဲ ဒီအခြေအနေက ကျွန်မဟာ အဆင့်အတန်းကို အရမ်းတန်ဖိုးထားလွန်းနေပြီး၊ အဆင့်အတန်းအတွက် လိုအင်ဆန္ဒ မပြည့်ဝတဲ့အခါ လက်လျှော့ချင်ခဲ့တယ်ဆိုတာကို ထုတ်ဖော်ခဲ့တယ်။ ကျွန်မ ယုံကြည်မှုမှာ လိုက်စားခဲ့တာက သမ္မာတရား မဟုတ်ဘဲ အဆင့်အတန်းဖြစ်နေမှန်း သဘောပေါက်သွားတယ်။ အကြိမ်ကြိမ် ဆုတ်ယုတ်မှုတွေနဲ့ ကြုံပြီးတဲ့နောက်မှာ အဆင့်အတန်း လိုက်စားတဲ့ လမ်းကြောင်းအမှားကို ကျွန်မ စပြီး သတိပြုမိလာတယ်၊ ခေါင်းဆောင်ဖြစ်ချင်တဲ့ ရည်မှန်းချက်ကို စွန့်လွှတ်ပြီး ကိုယ့်တာဝန်တွေကို အသိတရားရှိရှိ လက်တွေ့ကျတဲ့ သဘောထားနဲ့ ထမ်းဆောင်နိုင်လာတယ်။ ခေါင်းဆောင်အနေနဲ့ ကျွန်မ ဘာလို့ အရွေးမခံရတာလဲ ဆိုတာကိုလည်း ဆင်ခြင်သုံးသပ်ခဲ့တယ်။ အဓိကကတော့ ကိုယ့်တာဝန်တွေမှာ တာဝန်ယူစိတ် ကင်းမဲ့ပြီး၊ ကျွန်မရဲ့ အလုပ်လုပ်နိုင်စွမ်းက မလုံလောက်လို့၊ ကျွန်မမှာ ခေါင်းဆောင်တစ်ယောက်ဖြစ်ဖို့ အစွမ်း မရှိသလို စံသတ်မှတ်ချက်တွေနဲ့လည်း မပြည့်မီလို့ပဲ။ ဒါက ကျွန်မမှာ ကံကြမ္မာကောင်းတာ၊ ဆိုးတာနဲ့ ဘာမှမဆိုင်ဘူးလေ။ ဒါကို သဘောပေါက်သွားတော့၊ ကိုယ့်ရဲ့ အားနည်းချက်တွေနဲ့ မလုံလောက်မှုတွေကို မှန်မှန်ကန်ကန် သဘောထားနိုင်လာတယ်၊ ဘုရားသခင် စီစဉ်ညွှန်ကြားတဲ့ အခြေအနေတွေကို ကျိုးနွံနာခံပြီး လက်ရှိတာဝန်တွေမှာ စည်းမျဉ်းတွေနဲ့အညီ သင့်တော်သလို လုပ်ဆောင်နိုင်လာတယ်။ နောက်ပိုင်းမှာ ညီအစ်ကိုမောင်နှမတွေက ကျွန်မကို ရေလောင်းတဲ့ သင်းထောက်အနေနဲ့ ရွေးချယ်ခဲ့ကြတယ်၊ နှစ်ပတ်သုံးပတ် လေ့ကျင့်ပြီးချိန်မှာ စာနဲ့ပတ်သက်တဲ့ လူတွေ လိုအပ်နေလို့ ခေါင်းဆောင်တွေက ကျွန်မကို စာနဲ့ပတ်သက်တဲ့ တာဝန်တွေ ပြန်ထမ်းဆောင်ဖို့ တာဝန် ပြောင်းပေးခဲ့တယ်။ ဒီတစ်ခါတော့ ကျွန်မ မညည်းညူတော့သလို စိတ်မချမ်းမသာလည်း မဖြစ်တော့ဘူး။ အဲဒီအစား၊ စာနဲ့ပတ်သက်တဲ့ တာဝန်တွေထမ်းဆောင်ဖို့ အသင်းတော်က ကျွန်မကို နှစ်တွေအများကြီး ပျိုးထောင်ပေးခဲ့ပုံနဲ့ ဒီအပိုင်းမှာ ကျွန်မမှာ အားသာချက်တချို့ ရှိနေတာတွေကို တွေးမိတယ်။ သင်းထောက်လုပ်တာထက်စာရင် စာနဲ့ပတ်သက်တဲ့ တာဝန်တွေက ကျွန်မနဲ့ ပိုသင့်တော်တယ်လေ၊ ပြီးတော့ “အရင်တုန်းက စာနဲ့ပတ်သက်တဲ့ တာဝန်တွေထမ်းဆောင်တုန်းက ငါ့နောက်မှာ နောင်တရစရာတချို့ ချန်ထားခဲ့မိတယ်၊ ဒါပေမဲ့ ဒီတစ်ခါတော့ စိတ်ပါလက်ပါနဲ့ ထမ်းဆောင်ရမယ်” လို့ တွေးရင်း ရင်ထဲကနေ လှိုက်လှိုက်လှဲလှဲ ကျိုးနွံနာခံခဲ့တယ်။ အချိန်တစ်ခု ကြာပြီးတဲ့နောက်မှာ ကျွန်မရဲ့ တာဝန်တွေက ရလဒ်တချို့ ထွက်လာပြီး တော်တော်လေး စိတ်အေးချမ်းသွားတယ်။

ဒီအတွေ့အကြုံ တစ်ခုလုံးကို ဖြတ်သန်းပြီးတဲ့နောက်မှာ၊ ဘုရားသခင်ရဲ့ အချုပ်အခြာအာဏာ တစ်စိတ်တစ်ပိုင်းအနေနဲ့ သူစီစဉ်ပေးတဲ့ အခြေအနေတွေက အမြဲတမ်း ကောင်းမွန်ပြီး၊ ကျွန်မရဲ့ အသက်တာအတွက် အတိအကျ လိုအပ်နေတဲ့အရာတွေပဲ ဆိုတာကို မြင်လာရတယ်။ ဒီလို နားလည်သဘောပေါက်မှုမျိုး ရလာပြီး အခြေအနေကို ပြောင်းလဲနိုင်ခဲ့တာက ဘုရားနှုတ်ကပတ်တော်တွေရဲ့ ရလဒ်ပါပဲ။ ဘုရားသခင် ကျေးဇူးတော်ပါပဲ။


၆၉။ ဂုဏ်သတင်းနဲ့ အဆင့်အတန်းကို ကာကွယ်ခြင်း၏ အကျိုးဆက်များ

ဆယ်လ်ဗီ၊ ဖိလစ်ပိုင်

လစ်ဇ်က အသင်းတော်မှာ အထွေထွေအလုပ်ကို တာဝန်ယူရတယ်။ ရော်ဂျာက စပြီးလေ့ကျင့်ခါစပဲ ရှိသေးတော့ အထွေထွေအလုပ်နဲ့ သိပ်မရင်းနှီးဘူးလေ။ အဲဒါနဲ့ လစ်ဇ်က သူ့ကို စိတ်ရှည်လက်ရှည် သင်ပေးခဲ့တယ်။ အချိန်နည်းနည်းကြာတော့၊ အခြေခံအလုပ်တွေကို ဘယ်လိုလုပ်ရမလဲဆိုတာ ရော်ဂျာ သိသွားတယ်။ လစ်ဇ်ကလည်း သူ့အတွက် အလုပ်တချို့ စီစဉ်ပေးခဲ့တယ်။ သုံးလေးရက် ကြာသွားတယ်။ ရော်ဂျာရဲ့ အလုပ်ကို လစ်ဇ် စစ်ဆေးကြည့်တဲ့အခါ၊ စာအုပ်တွေကို သိမ်းဆည်းစောင့်ရှောက်တဲ့ လူတချို့က မသင့်တော်ဘဲ ရွေးချယ်ခံထားရတာကိုရော၊ လူသစ်တချို့ဆီကို ဘုရားသခင်ရဲ့ နှုတ်ကပတ်တော် စာအုပ်တွေ အချိန်မီ မဝေပေးရသေးတာကိုပါ သူ တွေ့လိုက်ရတယ်။ ဒီအခြေအနေနှစ်ခုလုံးကို ရော်ဂျာက နားမလည်ဘူး။ အဲဒါကို သိလိုက်ရတဲ့အခါ လစ်ဇ်ရဲ့ လေသံက တင်းမာသွားပြီး ဒီအလုပ်တွေကို ဘာလို့ မလုပ်ရတာလဲလို့ ရော်ဂျာကို မေးလိုက်တယ်။ ရော်ဂျာက “ကျွန်တော် တကယ် တောင်းပန်ပါတယ်။ အခုတလော အလုပ်မှာ အရမ်းရှုပ်နေတော့ ဒါတွေကို သွားမစစ်ဆေးဖြစ်ဘူး။ တချို့ကိစ္စတွေကိုတော့ ကျွန်တော် နောက်ဆက်တွဲလုပ်ခဲ့ပါတယ်...” လို့ ပြောတယ်။ ရော်ဂျာက အကြောင်းပြချက် အမျိုးစုံ ပေးနေခဲ့တာပေါ့။ လစ်ဇ်က သူ့စိတ်ထဲမှာ ဒေါသတွေ ထွက်လာတာကို ခံစားရပြီး တာဝန်ထမ်းဆောင်တဲ့နေရာမှာ ကိုယ့်သဘောထားကိုယ်ပြန်ဆင်ခြင်သုံးသပ်လာအောင်လို့ ရော်ဂျာရဲ့ ပြဿနာတွေကို ထောက်ပြချင်ခဲ့တယ်။ ဒါပေမဲ့ စကားတွေ လျှာဖျားရောက်မှ သူ ပြန်မျိုသိပ်လိုက်ပြီး သူ တွေးမိတယ်၊ “ရော်ဂျာကို ငါ ပြုပြင်လိုက်ရင်၊ ငါ အရမ်းကြမ်းတမ်းတယ်လို့ သူ ထင်သွားမလား။ သူနဲ့ အလုပ်စလုပ်ခါစမှာ ငါ့ကိုသူမကောင်းမြင်သွားအောင်လုပ်မိရင် ငါက ပေါင်းသင်းရခက်တဲ့သူလို့ သူ ထင်သွားမလား” ပေါ့။ ဒါနဲ့ လစ်ဇ်က သူပြောမယ့် ပုံစံကို ပြောင်းလိုက်ပြီး လည်ချောင်းရှင်းလိုက်တယ်၊ ပြီးတော့ အစက တင်းမာနေတဲ့ သူ့မျက်နှာပေါ်မှာ အပြုံးတစ်ခုကို အတင်းဖန်တီးလိုက်တယ်။ ညင်သာတဲ့ လေသံနဲ့ ရော်ဂျာကို သူက ပြောတယ်၊ “အစ်ကို၊ အထွေထွေအလုပ်က အရမ်းအရေးကြီးတယ်။ အဲဒါသာ နှောင့်နှေးသွားရင် အသင်းတော်ရဲ့ အလုပ်ကို ထိခိုက်လိမ့်မယ်။ အစ်ကို နားလည်နိုင်မယ်လို့ မျှော်လင့်ပါတယ်။ အစ်ကို အလုပ်များနေတာ၊ အစ်ကို့ရဲ့ အခက်အခဲတွေကို ကျွန်မ နားလည်ပေးနိုင်ပါတယ်။ အစ်ကို့ကို ပေးထားတဲ့ အလုပ်တွေကို အကောင်းဆုံး လုပ်နိုင်ဖို့ ကျွန်မ မျှော်လင့်ပါတယ်။ အစ်ကို အလုပ်များနေရင် ကျွန်မကို ပြောလို့ရပါတယ်၊ ကျွန်မ လုပ်ပေးလို့ ရပါတယ်” တဲ့။ ရော်ဂျာက အပြစ်ရှိသလိုပုံစံနဲ့ “အစ်မ၊ ကျွန်တော် တောင်းပန်ပါတယ်။ ဒါ ကျွန်တော့် ပြဿနာပါ။ ကျွန်တော် ပြင်ပါ့မယ်” လို့ ပြောတယ်။ ရော်ဂျာ့စကားတွေကို ကြားတော့ လစ်ဇ်က နည်းနည်း စိတ်သက်သာရာရသွားတယ်။ သူ့ဘာသာသူ တွေးလိုက်တယ်၊ “ညင်သာတဲ့ လေသံက ပြဿနာတွေကို ဖြေရှင်းပေးနိုင်တဲ့ပုံပဲ။ ဒီလို ပြောဆိုတဲ့ပုံစံက သူ့ကို မျက်နှာမပျက်စေရုံတင်မကဘူး၊ ငါက ပေါင်းသင်းရလွယ်တဲ့သူလို့လည်း သူ့ကို ခံစားရစေတယ်။ ဒါ ကောင်းတယ်မဟုတ်လား” ပေါ့။ ရက်ပိုင်းလောက်နေတော့၊ တာဝန်တွေအပေါ် ရော်ဂျာရဲ့ သဘောထားက တော်တော်လေး ပေါ့ဆနေတုန်းပဲဆိုတာနဲ့ အလုပ်တွေကို သူ တကယ် သေသေချာချာ နောက်ဆက်တွဲမလိုက်ဘူးဆိုတာကို လစ်ဇ် သိလိုက်ရတယ်။ ရော်ဂျာကို သူ ပြုပြင်ချင်ခဲ့ပေမဲ့၊ နောက်တော့ သူ တွေးလိုက်တယ်၊ “လွန်ခဲ့တဲ့ ရက်ပိုင်းကမှ သူ့ပြဿနာတွေကို ငါ ထောက်ပြခဲ့တာ။ သူ့ဆီသွားပြီး ငါ ထပ်မိတ်သဟာယပြုရင်၊ ငါက စိတ်အနှောင့်အယှက်ပေးတဲ့သူလို့ သူ ထင်သွားမလား။ ဘာပဲဖြစ်ဖြစ်၊ တင်းမာမှုတွေ ပြေလျော့သွားဖို့ အချိန်တစ်ခုတော့ ငါတို့ လိုတယ်။ တကယ်လို့ တကယ်အဆင်မပြေရင်တော့ ဒီအလုပ်တွေကို ငါပဲ လုပ်လိုက်တော့မယ်” ပေါ့။ လစ်ဇ်က ရော်ဂျာ့ဆီ မသွားတော့ဘဲ အဲဒီအလုပ်တွေကို ကိုယ်တိုင် ဦးဆောင်ပြီး ယူလုပ်လိုက်တယ်။

အချိန်တွေ ကုန်လွန်သွားပြီး မျက်စိတစ်မှိတ်အတွင်းမှာတင် တစ်လ ကြာသွားခဲ့ပြီလေ။ တစ်နေ့တော့၊ လစ်ဇ်က အစ်မ လူနာကို မေးလိုက်တယ်၊ “ရော်ဂျာက အခုတလော အလုပ်လုပ်တာ အရမ်းနှေးကွေးနေတယ်။ သူ အခက်အခဲ တစ်ခုခု ကြုံနေရတာများ သိလား” ပေါ့။ လူနာက စိတ်ပျက်လက်ပျက်ပုံစံနဲ့ “သူ့တာဝန်အပေါ်ထားတဲ့ သဘောထားနဲ့ပတ်သက်ပြီး ရော်ဂျာနဲ့ ကျွန်မ မိတ်သဟာယပြုပြီးပြီ၊ ဒါပေမဲ့ သူက အလုပ်များတယ်၊ အချိန်မရှိဘူးလို့ပဲ အမြဲပြောနေတယ်” လို့ ပြန်ဖြေတယ်။ ဒီသတင်းကို ကြားတော့ လစ်ဇ်ရဲ့ ရင်ထဲမှာ ဖော်ပြလို့မရတဲ့ ခံစားချက်တစ်ခု ဖြစ်သွားတယ်။ ဒီကိစ္စကနေ ဘာသင်ခန်းစာတွေ ယူသင့်လဲဆိုတာကို ရှာဖွေဖို့ ဘုရားသခင်ဆီ သူ တိတ်တဆိတ် ဆုတောင်းလိုက်တယ်။ နောက်ပိုင်းမှာ ဘုရားနှုတ်ကပတ်တော်တွေကို သူ ဖတ်ခဲ့ရတယ်။ “ဘာသာတရားမရှိသူများအားလုံးက စာတန်၏ အတွေးအခေါ်များဖြင့် အသက်ရှင်ကြသည်။ ၎င်းတို့အားလုံးသည် လူ့အကြိုက်လိုက်သူများဖြစ်ပြီး မည်သူ့ကိုမျှ စိတ်ဆိုးအောင် မပြုလုပ်ကြပေ။ သင်သည် ဘုရားအိမ်တော်သို့ လာပြီးဖြစ်သည်။ ဘုရားနှုတ်ကပတ်တော်ကို ဖတ်ပြီးဖြစ်ကာ ဘုရားအိမ်တော်၏ တရားဒေသနာများကို ကြားနာပြီးဖြစ်သည်။ ဤသို့ဆိုလျှင် သင်သည် အဘယ်ကြောင့် သမ္မာတရားကို မလိုက်စားနိုင်ဘဲ၊ စိတ်နှလုံးမှ စကားမပြောနိုင်ဘဲ ရိုးသားသူတစ်ဦးမဖြစ်နိုင်ဘဲ ရှိရသနည်း။ သင်သည် အဘယ်ကြောင့် အစဉ်သဖြင့် လူ့အကြိုက်လိုက်သူဖြစ်နေရသနည်း။ လူ့အကြိုက်လိုက်သူများသည် ၎င်းတို့၏ အကျိုးစီးပွားကိုသာ ကာကွယ်သည်။ အသင်းတော်၏ အကျိုးစီးပွားကို မကာကွယ်ပေ။ တစ်ယောက်ယောက်က မကောင်းမှုပြုလုပ်ပြီး အသင်းတော်၏ အကျိုးစီးပွားအား ထိခိုက်နစ်နာစေသည်ကို ၎င်းတို့မြင်သောအခါ လျစ်လျူရှုကြသည်။ ၎င်းတို့သည် လူ့အကြိုက်လိုက်သူများ ဖြစ်လိုကြသည်။ ပြီးလျှင် မည်သူ့ကိုမျှ စိတ်ဆိုးအောင်မပြုပေ။ ဤသည်မှာ တာဝန်မသိတတ်ခြင်းဖြစ်သည်။ ဤသို့သော လူစားမျိုးသည် ဉာဏ်များလွန်းပြီး မယုံကြည်ထိုက်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေက ဖော်ထုတ်ထားတဲ့ အခြေအနေနဲ့ သူ့ကိုယ်သူ နှိုင်းယှဉ်ကြည့်တဲ့အခါ လစ်ဇ်က သူလည်း အဲဒီအတိုင်းပဲဆိုတာ နားလည်သွားတယ်။ တခြားလူတွေရဲ့ အမြင်မှာ လူကောင်းတစ်ယောက်ပုံပေါက်အောင်လို့ သူက အချိန်တိုင်းမှာ စာတန်ရဲ့ လောကီဆိုင်ရာ ဆက်ဆံမှုတွေအတွက် အတွေးအခေါ်တွေကိုပဲ အားကိုးနေပြီး သူ့ရဲ့ လူမှုဆက်ဆံရေးတွေကို ကာကွယ်နေခဲ့တာလေ။ ရော်ဂျာ အလုပ်တွေ နှောင့်နှေးနေတာကို သူ မြင်ခဲ့ပြီး သူ့ပြဿနာတွေကို ထောက်ပြချင်ခဲ့တယ်၊ ဒါပေမဲ့ ရော်ဂျာက သူ့အပေါ် မကောင်းမြင်သွားမှာကိုရယ်၊ ရော်ဂျာ့စိတ်နှလုံးထဲမှာ သူ့ကို ဆိုးဆိုးညံ့ညံ့ အကဲဖြတ်မှာကို ကြောက်နေလို့ ဒီပြဿနာတွေကို မထောက်ပြခဲ့ဘူး၊ မကူညီခဲ့ဘူး။ ကြီးကြပ်ရေးမှူးတစ်ယောက်အနေနဲ့ သူက အသင်းတော်ရဲ့ အလုပ်ကို ကာကွယ်သင့်ပေမဲ့ နောက်ဆုံးမှာတော့ ရော်ဂျာ့စိတ်ထဲက သူ့ရဲ့ ပုံရိပ်ကောင်းကိုပဲ သူ ကာကွယ်ခဲ့ပြီး သူ ကောင်းကောင်း ဖြည့်ဆည်းသင့်တဲ့ တာဝန်တွေကို မဖြည့်ဆည်းခဲ့ဘူးလေ။ သူ့မှာ တရားမျှတစိတ် တစ်စက်မှ မရှိခဲ့ဘူး။ လစ်ဇ်က ဘုရားသခင် ပြောခဲ့တဲ့စကားတွေကို သူ့စိတ်ထဲမှာ အခေါက်ခေါက်အခါခါ တွေးဆမိတယ်၊ “ဤသို့သော လူစားမျိုးသည် ဉာဏ်များလွန်းပြီး မယုံကြည်ထိုက်ပေ။” ဝမ်းနည်းမှုက သူ့စိတ်နှလုံးကို ထိုးဖောက်သွားသလို ခံစားလိုက်ရတယ်။ အစတည်းက သူလုပ်ခဲ့သမျှ၊ သူ့လုပ်ရပ်အားလုံးက ဘုရားသခင်ရဲ့ အမြင်မှာ စက်ဆုပ်ရွံရှာစရာ ဖြစ်နေခဲ့တာပဲ။ ဒါနဲ့ လစ်ဇ်က သူ့ကိုယ်သူ စပြီး ဆင်ခြင်သုံးသပ်မိတယ်။ တခြားလူတွေရဲ့ စိတ်နှလုံးထဲက သူ့ရဲ့ ပုံရိပ်ကောင်းကို သူ ဘာလို့ အလိုလို ကာကွယ်နေမိတာလဲ။ ဘယ်လိုအတွေးတွေက ဒါကို ထိန်းချုပ်ထားတာလဲ ပေါ့။

ဆင်ခြင်သုံးသပ်နေတုန်းမှာ၊ လစ်ဇ်က ဘုရားနှုတ်ကပတ်တော် တစ်ပိုဒ်ကို ဖတ်လိုက်ရတယ်။ “မိသားစုသည် လူတို့အား ဆိုရိုးစကားတစ်ခု၊ သို့မဟုတ် နှစ်ခုဖြင့်သာ ပုံစံသွင်းခြင်းမဟုတ်ဘဲ လူသိများသော ကိုးကားချက်များနှင့် ဆောင်ပုဒ်များ အများအပြားတို့ဖြင့် ပုံစံသွင်းခြင်းဖြစ်သည်။ ဥပမာ သင်၏ မိသားစုရှိ လူကြီးသူမများနှင့် မိဘများသည် ‘ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏’ ဟူသည့် ဆိုရိုးစကားကို မကြာခဏ ပြောဆိုသလော။ (ပြောဆိုပါသည်။) ၎င်းတို့က သင့်ကို ပြောနေကြသည်၊ ‘လူတို့သည် မိမိတို့၏ ဂုဏ်သတင်းအတွက် အသက်ရှင်ရမည်။ လူတို့သည် မိမိတို့၏ တစ်သက်တာတွင် နာမည်ကောင်းတစ်ခု တည်ဆောက်ရန်နှင့် အခြားသူများ၏ စိတ်ထဲတွင် အကောင်းမြင်သွားစေရန်မှလွဲ၍ အခြား မည်သည့်အရာကိုမျှ မရှာဖွေသင့်ပေ။ သင် မည်သူနှင့် စကားပြောသည်ဖြစ်စေ ၎င်းတို့ကို နားထောင်ကောင်းသော စကားများ ပြောဆိုလော့၊ မြှောက်ပင့်သော စကားများနှင့် ကြင်နာသော စကားများကိုသာ ပြောဆိုပြီး ၎င်းတို့ကို စိတ်အနှောင့်အယှက်မဖြစ်စေနှင့်။ ထိုအစား ကောင်းသောအရာများနှင့် ကြင်နာသော လုပ်ရပ်များကို ပို၍ လုပ်ဆောင်လော့’ ဟူ၍ ဖြစ်သည်။ မိသားစုက သက်ရောက်စေသော ဤသီးခြား ပုံစံသွင်းခြင်း၏ အကျိုးသက်ရောက်မှုသည် လူတို့၏ အပြုအမူ သို့မဟုတ် ကျင့်ကြံပြုမူခြင်း စည်းမျဉ်းများအပေါ် သက်ရောက်မှု တစ်စုံတစ်ရာ ရှိပြီး ၎င်းတို့သည် ကျော်ကြားမှုနှင့် အကျိုးအမြတ်ကို အလွန် အလေးထားသည်ဟူသော ရှောင်လွှဲ၍မရသည့် အကျိုးဆက် ရှိလေသည်။ ဆိုလိုသည်မှာ ၎င်းတို့သည် မိမိတို့၏ ကိုယ်ပိုင် ဂုဏ်သတင်း၊ ကျော်ကြားမှု၊ လူတို့၏ စိတ်ထဲတွင် ၎င်းတို့ ဖန်တီးသည့် အထင်အမြင်နှင့် ၎င်းတို့ လုပ်ဆောင်သမျှ အရာအားလုံးအပြင် ၎င်းတို့ ဖော်ပြသည့် ထင်မြင်ချက်တိုင်းအပေါ် အခြားသူများ၏ အကဲဖြတ်မှုတို့ကို အလွန် အလေးထားကြသည်။ လူတို့သည် ကျော်ကြားမှုနှင့် အကျိုးအမြတ်ကို အလွန် အလေးထားကြသည်၊ သို့ဖြစ်၍ ရိုးရာယဉ်ကျေးမှုတွင် အမှုအရာများကို ကိုင်တွယ်ဖြေရှင်းခြင်းအတွက် ထိုလူသိများသော ဆိုရိုးစကားများနှင့် စည်းမျဉ်းများ၏ စကားလုံးများသည် ၎င်းတို့၏ စိတ်နှလုံးထဲတွင် လွှမ်းမိုးသော နေရာတစ်ခုကို ရယူထားပြီး ယင်းတို့ကို လုံးလုံးလျားလျားပင် နေရာယူထားလေသည်။ အမှုမဲ့အမှတ်မဲ့ဆိုသလိုပင် ၎င်းတို့သည် သမ္မာတရား၊ စည်းမျဉ်းများနှင့်အညီ ၎င်းတို့၏ တာဝန်ကို ထမ်းဆောင်နေခြင်း ရှိမရှိဟူသည်ကို အရေးမကြီးဟု မြင်လာကြပြီး ၎င်းတို့သည် ထိုသို့သော စဉ်းစားဆင်ခြင်မှုများကို လုံးဝပင် စွန့်လွှတ်ကောင်း စွန့်လွှတ်နိုင်လေသည်။ ၎င်းတို့၏ စိတ်နှလုံးထဲတွင် ‘ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏’ ကဲ့သို့သော ရိုးရာယဉ်ကျေးမှု၏ ထိုစာတန်ဆန်သော အတွေးအခေါ်များနှင့် လူသိများသော ဆိုရိုးစကားများသည် အထူးသဖြင့် အရေးကြီးလာလေသည်။...‘ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏’ ဟူသည့် ဆိုရိုးစကားသည် သင့်စိတ်နှလုံးတွင် နက်နဲစွာ အမြစ်တွယ်နေပြီး သင်၏ ဆောင်ပုဒ်ဖြစ်လာသည်။ သင်သည် ငယ်ရွယ်စဉ်ကတည်းက ဤဆိုရိုးစကား၏ လွှမ်းမိုးခြင်း၊ ပုံစံသွင်းခြင်းကို ခံခဲ့ရသည်။ ကြီးပြင်းလာပြီးနောက်တွင်ပင် သင်သည် သင့်မိသားစု၏ နောက်မျိုးဆက်နှင့် သင့်အနီးရှိလူတို့ကို လွှမ်းမိုးရန်အတွက် ဤဆိုရိုးစကားကို မကြာခဏ ထပ်ခါထပ်ခါ ဆက်လက်၍ ပြောဆိုသည်။ ပို၍ပင် ဆိုးသည်မှာ သင်သည် ယင်းကို ပြုမူနေထိုင်ခြင်း၊ အမှုအရာများအား ကိုင်တွယ်ဖြေရှင်းခြင်းအတွက် သင်၏ နည်းလမ်းနှင့် စည်းမျဉ်းအဖြစ် ခံယူပြီး ဘဝတွင် သင်လိုက်စားသည့် ပန်းတိုင်နှင့် ဦးတည်ချက်အဖြစ်ဖြင့်ပင် ခံယူခြင်းဖြစ်သည်မှာ အမှန်ပင်ဖြစ်သည်။ သင်၏ ပန်းတိုင်နှင့် ဦးတည်ချက်သည် မှားယွင်းသည်။ ထို့ကြောင့် နောက်ဆုံးရလဒ်မှာ အပျက်သဘောဆောင်ဖို့ သေချာသည်။ အဘယ်ကြောင့်ဆိုသော် သင်လုပ်ဆောင်သမျှတိုင်း၏ အနှစ်သာရမှာ သင်၏ ဂုဏ်သတင်းအတွက်သက်သက်ဖြစ်သောကြောင့်လည်းကောင်း၊ ‘ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏’ဟူသည့် ဆိုရိုးစကားကို လက်တွေ့လုပ်ဆောင်ရန်အတွက် သက်သက်ဖြစ်သောကြောင့်လည်းကောင်း ဖြစ်သည်။ သင်သည် သမ္မာတရားကို လိုက်စားနေခြင်းမရှိပေ။ သို့တိုင်အောင် ယင်းကို သင်ကိုယ်တိုင်မသိပေ။ ဤဆိုရိုးစကားသည် လုံးဝ မှားယွင်းခြင်းမရှိဟု သင်ထင်သည်။ လူတို့သည် အဘယ်ကြောင့်များ ၎င်းတို့၏ ဂုဏ်သတင်းအတွက် အသက်မရှင်သင့်သနည်း။ ‘ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏’ဟူသည့် လူသိများသည့် ဆိုရိုးစကားကဲ့သို့ဖြစ်သည်။ ဤဆိုရိုးစကားသည် အလွန်အပြုသဘောဆောင်ပြီး သဘာဝကျသည့်ပုံစံရှိသည်။ ထို့ကြောင့် သင်သည် သတိမမူမိဘဲ ယင်း၏ ပုံစံသွင်းသည့် သက်ရောက်မှုကို လက်ခံပြီး အပြုသဘောဆောင်သောအရာအဖြစ် မှတ်ယူလိုက်သည်။ ဤဆိုရိုးစကားကို အပြုသဘောဆောင်သောအရာအဖြစ် သင် မှတ်ယူလိုက်သည်နှင့် သင်သည် အမှုမဲ့အမှတ်မဲ့ဖြင့် ယင်းကို လိုက်စားပြီး လက်တွေ့လုပ်ဆောင်နေခြင်းဖြစ်သည်။ တစ်ချိန်တည်းတွင် သင်သည် ယင်းကို သမ္မာတရားအဖြစ်၊ သမ္မာတရား၏ စံသတ်မှတ်ချက်အဖြစ် အမှုမဲ့အမှတ်မဲ့ဖြင့်၊ စိတ်ရှုပ်ထွေးစွာဖြင့် အဓိပ္ပာယ်ကောက်လွဲသည်။ သင်သည် ယင်းကို သမ္မာတရား၏ စံသတ်မှတ်ချက်အဖြစ် မှတ်ယူသောအခါ ဘုရားသခင်ပြောသည့်အရာကို သင် နားမထောင်တော့သကဲ့သို့ နားလည်နိုင်ခြင်းလည်းမရှိပေ။ သင်သည် ‘ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏’ဟူသည့် ဤဆောင်ပုဒ်ကို မစဉ်းမစားဖြင့် လက်တွေ့လုပ်ဆောင်ကာ ယင်းနှင့်အညီ ပြုမူဆောင်ရွက်သည်။ အဆုံး၌ ယင်းမှ သင်ရရှိသည့်အရာမှာ ကောင်းသော ဂုဏ်သတင်းဖြစ်သည်။ သင် ရရှိလိုသောအရာကို သင်ရရှိပြီးဖြစ်သော်လည်း ဤသို့ လုပ်ဆောင်ရာတွင် သင်သည် သမ္မာတရားကို ချိုးဖောက်ပြီး စွန့်ပစ်ခဲ့သည်။ ကယ်တင်ခြင်းခံရရန် အခွင့်အရေးကို ဆုံးရှုံးခဲ့သည်။ ဤသည်မှာ နောက်ဆုံးရလဒ်ဖြစ်သည်ကို ကြည့်လျှင် သင့်မိသားစုက သင့်အား ပုံစံသွင်းပေးခဲ့သည့် ‘ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏’ဟူသည့် အယူအဆကို လက်လွှတ်ပြီး စွန့်ပစ်သင့်သည်။ ယင်းသည် သင် ကိုင်စွဲထားသင့်သည့် အရာတစ်ခုမဟုတ်သကဲ့သို့ လက်တွေ့လုပ်ဆောင်ရန်အတွက် အားထုတ်မှုနှင့် စွမ်းအင်ကို တစ်သက်လုံး အသုံးချသင့်သည့် ဆိုရိုးစကား၊ သို့မဟုတ် အယူအဆမဟုတ်ပေ။ သင် စွဲမှတ်အောင် သွန်သင်ခြင်းခံရပြီး ပုံစံသွင်းခြင်းခံရသည့် ဤအယူအဆနှင့် အမြင်သည် မှားယွင်းသည်။ ထို့ကြောင့် သင်သည် ယင်းကို လက်လွှတ်သင့်သည်။ ယင်းကို သင် လက်လွှတ်သင့်သည့် အကြောင်းရင်းမှာ ယင်းသည် သမ္မာတရားမဟုတ်ခြင်းကြောင့်သာမဟုတ်ဘဲ ယင်းသည် သင့်အား လမ်းလွဲစေပြီး အဆုံး၌ ပျက်စီးခြင်းသို့ ပို့ဆောင်မည်ဖြစ်သောကြောင့် ဖြစ်သည်။ ထို့ကြောင့် အကျိုးဆက်များသည် အလွန်ဆိုးရွားသည်။ သင့်အတွက် ယင်းမှာ ရိုးရှင်းသော ဆိုရိုးစကားတစ်ခု သက်သက်မဟုတ်ဘဲ ကင်ဆာတစ်ခုဖြစ်သည်။ လူတို့ကို ဖျက်ဆီးသည့် နည်းစနစ်၊ နည်းလမ်းတစ်ခုဖြစ်သည်။ အဘယ်ကြောင့်ဆိုသော် ဘုရားနှုတ်ကပတ်တော်တွင်၊ လူတို့အတွက် သူ၏ သတ်မှတ်ချက်များအားလုံးထဲတွင် ဘုရားသခင်သည် လူတို့အား ကောင်းသောဂုဏ်သတင်းကို လိုက်စားရန်၊ သို့မဟုတ် သိက္ခာကို ရှာဖွေရန်၊ သို့မဟုတ် လူတို့ကို ထင်မြင်ချက်အကောင်းဖြစ်အောင် လုပ်ရန်၊ သို့မဟုတ် လူတို့၏ လက်ခံမှုကို ရယူရန်၊ သို့မဟုတ် လူတို့ထံမှ နှစ်လိုဖွယ် အသိအမှတ်ပြုခြင်းကို ရယူရန် မည်သည့်အခါမျှ မစေခိုင်းသကဲ့သို့ လူတို့အား ကျော်ကြားမှုအတွက် အသက်ရှင်ရန်၊ သို့မဟုတ် ဂုဏ်သတင်းကောင်းကို ချန်ထားရစ်ခဲ့ရန် လုံးဝ မလုပ်ဆောင်ခဲ့ဖူးပေ။ ဘုရားသခင်သည် လူတို့အား မိမိတို့တာဝန်ကိုသာ ကောင်းစွာ ထမ်းဆောင်စေလိုသည်။ ပြီးလျှင် သူ့ကိုလည်းကောင်း၊ သမ္မာတရားကိုလည်းကောင်း ကျိုးနွံနာခံစေသည်။ ထို့ကြောင့် သင်နှင့်ပတ်သက်လျှင် ဤဆိုရိုးစကားသည် သင် လက်လွှတ်သင့်သည့် သင့်မိသားစုထံမှ ပုံစံသွင်းသည့် အမျိုးအစားတစ်ခုဖြစ်သည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၂)) ဘုရားနှုတ်ကပတ်တော်တွေရဲ့ ဖော်ထုတ်ချက်ကို ဖတ်ပြီးတဲ့နောက် လစ်ဇ် နားလည်သွားတယ်။ စာတန်က မိသားစုရဲ့ ပညာပေးမှုနဲ့ လေ့ကျင့်ပုံသွင်းမှု အကျိုးသက်ရောက်မှုတွေကို အသုံးပြုပြီး လူတွေရဲ့ နုနယ်တဲ့ စိတ်နှလုံးထဲကို စာတန်ဆန်တဲ့ ဥပဒေသအမျိုးမျိုး သွတ်သွင်းပေးတယ်ဆိုတာကိုပေါ့။ ဥပမာ “ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏” တို့၊ “သစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်” တို့လိုမျိုးပေါ့။ ဒီစာတန်ဆန်တဲ့ အဆိပ်အတောက်တွေက လူတွေရဲ့ သွေးသားနဲ့ အရိုးထဲအထိ စိမ့်ဝင်သွားပြီး လူတွေရဲ့ သဘာဝစစ်စစ် ဖြစ်လာတယ်။ လူတွေက ဒီအရာတွေအတိုင်း အသက်ရှင်နေထိုင်မိပြီး ဂုဏ်သတင်းနဲ့ အဆင့်အတန်းကို သူတို့ရဲ့ အသက်သွေးကြောလို သဘောထားကြတယ်။ ငယ်ငယ်ကတည်းက တခြားလူတွေရဲ့ စိတ်ထဲမှာရှိတဲ့ သူ့ပုံရိပ်ကို သူ အမြဲ ဂရုစိုက်ခဲ့တာကို လစ်ဇ် ဆင်ခြင်သုံးသပ်မိတယ်။ မိဘတွေနဲ့ ပတ်ဝန်းကျင်က လူတွေဆီကနေ ချီးမွမ်းခံရဖို့အတွက် သူက တခြားကလေးတွေတိုင်းထက် ပိုပြီး လိမ္မာရေးခြားရှိအောင် နေခဲ့တယ်၊ မိဘတွေကိုလည်း အိမ်မှုကိစ္စတွေ ခဏခဏ ကူလုပ်ပေးခဲ့တယ်။ အိမ်နီးချင်းတွေရဲ့ အလုပ်တွေကိုတောင် သူ လုပ်ပေးခဲ့သေးတယ်။ သူငယ်ချင်းတွေနဲ့ ကစားတဲ့အခါ တစ်ခါမှ ရန်မဖြစ်ဘူး၊ ဒါကြောင့် မိဘတွေနဲ့ ရွာကလူတွေအားလုံးက သူ့ကို သိတတ်တဲ့ ကလေးလေးဆိုပြီး ချီးမွမ်းကြတယ်။ အလုပ်ပြီးလို့၊ လုပ်ဖော်ကိုင်ဖက်တွေက အကူအညီတောင်းရင် လစ်ဇ်က အမြဲတမ်း ဟုတ်ကဲ့လို့ပဲ ဖြေခဲ့တယ်။ တစ်ခါတလေ လုပ်ဖော်ကိုင်ဖက်တွေနဲ့ ပွတ်တိုက်မှုတွေ ရှိလာတဲ့အခါ၊ သူ ဘယ်လောက်ပဲ စိတ်မချမ်းမသာဖြစ်နေပါစေ ဒေါသပေါက်ကွဲတာမျိုး မလုပ်ဘဲ လုပ်ဖော်ကိုင်ဖက်တွေနဲ့ ရှိတဲ့ သဟဇာတဖြစ်တဲ့ ဆက်ဆံရေးကို အမြဲတမ်း ကာကွယ်ခဲ့တယ်။ အသင်းတော်ထဲ ရောက်လာပြီးတဲ့နောက်မှာလည်း၊ ညီအစ်ကို မောင်နှမတွေရဲ့ စိတ်ထဲက သူ့ပုံရိပ်ကို လစ်ဇ်က အများကြီး အလေးထားနေတုန်းပဲ။ တချို့လူတွေက သူတို့တာဝန်ကို စည်းမျဉ်းတွေနဲ့အညီ မထမ်းဆောင်တာ၊ ဒါမှမဟုတ် ဝတ်ကျေတမ်းကျေ လုပ်နေတာကို သူ မြင်တဲ့အခါ၊ အဲဒါကို ထောက်ပြပြီး သူတို့ကို ပြုပြင်ချင်စိတ် ရှင်းရှင်းလင်းလင်း ရှိနေပေမဲ့လည်း၊ သူ့အပေါ် သူတို့ ထားလာနိုင်တဲ့ အမြင်ကို သူ စဉ်းစားပြီး သူတို့နဲ့ ဆက်ဆံရေးကို ကာကွယ်ဖို့အတွက် နားဝင်ချိုမယ့် စကားတွေနဲ့ပဲ သူတို့ကို တိုက်တွန်းအားပေးဖို့ ရွေးချယ်ခဲ့တယ်။ ရော်ဂျာနဲ့ သူ့ဆက်ဆံရေးကိုပဲ ဥပမာအနေနဲ့ ကြည့်လိုက်ပေါ့။ ဇာတိပကတိရဲ့ ငြိတွယ်မှုတွေထဲမှာ ရော်ဂျာ အသက်ရှင်နေပြီး သူ့တာဝန်ကို ပေါ့ဆတဲ့ သဘောထားနဲ့ ဆက်ဆံရင်း အလုပ်ကို နှောင့်နှေးစေတာကို လစ်ဇ် မြင်တဲ့အခါ၊ သူ့ပြဿနာတွေကို ထောက်ပြပြီး တာဝန်အပေါ် ဒီလိုသဘောထားတဲ့ သဘာဝနဲ့ အကျိုးဆက်တွေအကြောင်း ရော်ဂျာနဲ့ မိတ်သဟာယပြုသင့်တာလေ။ ဒါပေမဲ့၊ လစ်ဇ်က သူ့အပေါ် ရော်ဂျာ မကောင်းမြင်သွားမှာ၊ သူ့ကို ကိုယ်ချင်းစာတရား မရှိဘူးလို့ ပြောမှာကို ကြောက်နေတော့၊ နားဝင်ချိုတဲ့ စကားတွေနဲ့ သူ့ကို ညင်ညင်သာသာ တိုက်တွန်းအားပေးဖို့ ကြိုးစားခဲ့တယ်။ ရော်ဂျာ လုပ်ခဲ့သင့်တဲ့ အလုပ်တွေကိုတောင် ယူပြီး ကိုယ်တိုင် လုပ်ပေးခဲ့သေးတယ်။ ရော်ဂျာက သူ့ကိုယ်သူ တကယ်တမ်း ဆင်ခြင်သုံးသပ်တာ၊ နားလည်တာမျိုး မလုပ်ခဲ့တဲ့အတွက်၊ သူ့တာဝန်အပေါ် သူ့သဘောထားက မပြောင်းလဲသွားဘူး။ ဒါက သူ့ရဲ့ အသက်ဝင်ရောက်မှုကို အဟန့်အတား ဖြစ်စေရုံတင်မကဘူး၊ အသင်းတော်ရဲ့ အလုပ်ကိုလည်း နှောင့်နှေးစေခဲ့တယ်။ ဒီအချက်ကို နားလည်သွားတဲ့အခါ၊ လစ်ဇ်က သူ့ကိုယ်သူ တော်တော်လေး ယုတ်ညံ့ပြီး ကောက်ကျစ်ဆိုးယုတ်တယ်လို့ ခံစားလိုက်ရတယ်။ ကြီးကြပ်ရေးမှူးတစ်ယောက်အနေနဲ့ သူက အသင်းတော်ရဲ့ အလုပ်ကို ကာကွယ်ပြီး ညီအစ်ကို မောင်နှမတွေရဲ့ အသက်ဝင်ရောက်မှုအတွက် ဝန်တာကို ထမ်းရွက်သင့်တာလေ။ အဲဒီအစား သူ လုပ်ခဲ့သမျှက သူ့သိက္ခာနဲ့ အဆင့်အတန်းကို ကာကွယ်ခဲ့တာချည်းပဲ။ ဒါကို သူ မပြင်ဘူးဆိုရင်၊ နောက်ဆုံးမှာ ဘုရားသခင်ရဲ့ စက်ဆုပ်ရွံရှာတာ၊ ဖယ်ရှားရှင်းလင်းတာကို သူ ခံရမှာပဲ။

တစ်နေ့ ဝတ်ပြုတဲ့အချိန်မှာ၊ သူဖတ်လိုက်ရတဲ့ ဘုရားနှုတ်ကပတ်တော် တစ်ပိုဒ်က သူ့ကို တကယ် တို့ထိသွားခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ကောင်းမွန်သော လူ့သဘာဝ ရှိခြင်းအတွက် စံနှုန်းရှိရမည်။ ယင်းသည် အလယ်အလတ်လမ်းကြောင်းကို လျှောက်လှမ်းခြင်း၊ အခြေခံသဘောတရားများကို မလိုက်နာခြင်း၊ မည်သူကိုမျှ စိတ်အနှောင့်အယှက်မဖြစ်စေဖို့ ကြိုးပမ်းအားထုတ်မှု၊ သင် သွားသည့် နေရာတိုင်းတွင် မျက်နှာလို မျက်နှာရ လုပ်ခြင်း၊ သင် တွေ့ဆုံသည့် လူတိုင်းကို ပြေပြစ်စွာ ဆက်ဆံခြင်းနှင့် လူတိုင်းကို သင့်အား အကောင်းပြောစေခြင်းတို့ မပါဝင်ပေ။ ဤသည်မှာ စံနှုန်းမဟုတ်။ ထိုသို့ဆိုလျှင် မည်သည်မှာ စံနှုန်းဖြစ်သနည်း။ ဘုရားသခင်နှင့် သမ္မာတရားကို ကျိုးနွံနာခံနိုင်ခြင်း ဖြစ်သည်။ ယင်းမှာ မိမိတို့၏ တာဝန်နှင့် အမျိုးမျိုးသော လူများ၊ ဖြစ်ရပ်များနှင့် အမှုအရာများအပေါ် မည်သို့ချဉ်းကပ်သည်နှင့် စပ်လျဉ်းရာတွင် စည်းမျဉ်းရှိခြင်းနှင့် တာဝန်ယူခြင်းတို့ဖြစ်သည်။ ဤသည်မှာ အားလုံးမြင်နိုင်လောက်အောင် ရိုးရှင်းပေသည်။ လူတိုင်းက မိမိတို့၏စိတ်နှလုံးထဲတွင် ဤအရာနှင့်ပတ်သက်၍ ရှင်းလင်းကြသည်။ ထို့အပြင် ဘုရားသခင်က လူတစ်ဦးစီတိုင်း၏ စိတ်နှလုံးများကို စိစစ်ပြီး ၎င်းတို့၏ အမှန်တကယ်ဖြစ်သော အခြေအနေကို သိသည်။ ၎င်းတို့ မည်သူဖြစ်ပါစေ၊ မည်သူမျှ ဘုရားသခင်ကို မလှည့်စားနိုင်ပေ။ အချို့သောသူတို့သည် မိမိတို့၌ လူ့သဘာဝကောင်းရှိသည်ဟု အစဉ် ကြွားဝါတတ်ကြ၏။ သူတို့သည် သူတစ်ပါးအပေါ် မကောင်းပြောခြင်း၊ သူတစ်ပါး၏ အကျိုးစီးပွားကို ထိခိုက်စေခြင်းနှင့် သူတစ်ပါး၏ ပစ္စည်းကို တပ်မက်ခြင်းတို့ကို မည်သည့်အခါမျှ မပြုလုပ်ဘဲ အကျိုးစီးပွားနှင့်ပတ်သက်၍ အငြင်းပွားမှုရှိသောအခါ၌ပင် သူတစ်ပါးထံမှ အမြတ်ထုတ်မည့်အစား အရှုံးခံလိုက်သည်ကို ပို၍နှစ်သက်ကြ၏။ အခြားသူအားလုံးကလည်း သူတို့ကို လူကောင်းများဟု ထင်မှတ်ကြ၏။ သို့သော်လည်း ဘုရားသခင်၏ အိမ်တော်၌ မိမိတို့၏ တာဝန်များကို ထမ်းဆောင်သောအခါ၌မူ သူတို့သည် မိမိတို့အတွက်သာ အစဉ် ကြံစည်လျက် ကလိမ်ကကျစ်ကျ၍ လည်ကြ၏၊ ဘုရားသခင်၏ အိမ်တော်၏ အကျိုးစီးပွားကို အလေးထားခြင်း တစ်စက်မျှမရှိသကဲ့သို့ ဘုရားသခင်၏ အရေးတကြီးဖြစ်မှုကို ဝေမျှခံစားခြင်းနှင့် ဘုရားသခင် တွေးတောသည့်အရာကို တွေးတောခြင်းလည်း မရှိသည့်အပြင် မိမိတို့၏ တာဝန်များအတွက် မိမိတို့၏ ကိုယ်ပိုင်အကျိုးစီးပွားကို ဘေးဖယ်ထားနိုင်ခြင်းလည်း မရှိပေ။ ၎င်းတို့၏ အကျိုးစီးပွားများကို ၎င်းတို့ လုံးဝ မစွန့်လွှတ်ကြချေ။ ဆိုးယုတ်သောလူများက မကောင်းမှု ကျူးလွန်နေကြသည်ကို ၎င်းတို့ မြင်သည့်အချိန်တွင်ပင်၊ ထိုသူတို့ကို မဖော်ထုတ်ကြချေ။ ၎င်းတို့သည် မည်သည့်စည်းမျဉ်းများ တစ်ခုတလေမျှ မရှိကြပေ။ ဤသည်မှာ မည်သည့် လူ့သဘာဝမျိုးဖြစ်သနည်း။ ကောင်းသောလူ့သဘာဝမဟုတ်ပေ။ ထိုသို့သောလူများ ပြောသည့်အရာကို အာရုံမစိုက်လေနှင့်။ သူအသက်ရှင် နေထိုင်သည့်အရာ၊ သူ ထုတ်ဖော်ပြသည့်အရာနှင့် သူ၏ တာဝန်များကို ဆောင်ရွက်ချိန်တွင် သူ၏သဘောထား မည်သည့်အရာ ဖြစ်သည် ဆိုသည့်အပြင် သူ၏ အတွင်းပိုင်းအခြေအနေ မည်သည့်အရာ ဖြစ်ပြီး သူ မည်သည့်အရာ ချစ်သည်ကို သင် မြင်ရမည်။ ၎င်းတို့၏ ကိုယ်ပိုင်ကျော်ကြားမှုနှင့် အကျိုးအမြတ်ကို ၎င်းတို့ချစ်ခြင်းသည် ဘုရားသခင်အပေါ် ၎င်းတို့သစ္စာရှိခြင်းထက် ပိုလွန်ပါက၊ ၎င်းတို့၏ ကိုယ်ပိုင် ကျော်ကြားမှုနှင့် အကျိုးအမြတ်ကို ချစ်ခြင်းသည် ဘုရားအိမ်တော်၏ အကျိုးစီးပွားများထက် သာလွန်ပါက၊ သို့မဟုတ် ၎င်းတို့၏ ကိုယ်ပိုင် ကျော်ကြားမှုနှင့် အကျိုးအမြတ်များကို ချစ်ခြင်းသည် ဘုရားသခင်ကို ၎င်းတို့ပြသည့် အရေးထားမှုထက် သာလွန်ပါက၊ ထိုသို့သောလူများသည် လူ့သဘာဝကို ပိုင်ဆိုင်ကြသလော။ ၎င်းတို့သည် လူ့သဘာဝရှိသည့်သူများ မဟုတ်ပေ။ သူတို့၏ အပြုအမူကို အခြားသူများနှင့် ဘုရားသခင်က မြင်နိုင်ပေသည်။ ထိုသို့သော လူတို့အတွက် သမ္မာတရားကို ရရှိဖို့ အလွန်ခက်ခဲပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ စိတ်နှလုံးကို ဘုရားသခင်အား ပေးအပ်ခြင်းအားဖြင့် သမ္မာတရားကို ရရှိနိုင်သည်) ဘုရားနှုတ်ကပတ်တော်တွေကို ဖတ်ပြီးတဲ့နောက်၊ တကယ့်ကို ကောင်းမွန်တဲ့ လူ့သဘာဝဆိုတာ အပေါ်ယံ အပြုအမူ ကောင်းရုံလောက်ပဲ မဟုတ်သလို၊ တခြားသူတွေကနေ လူကောင်းတစ်ယောက်လို့ အသိအမှတ်ပြု ချီးမွမ်းခံရရုံလောက်ပဲ မဟုတ်ဘူးဆိုတာ လစ်ဇ် နားလည်သွားတယ်။ အဲဒီအစား၊ ဘုရားသခင်ရဲ့ စိတ်တော်နဲ့ တညီတညွတ်တည်း ဖြစ်တာ၊ ဘုရားသခင်ကို ကျိုးနွံနာခံတာ၊ ကိုယ့်တာဝန်အပေါ် သစ္စာစောင့်သိတာ၊ အသင်းတော်ရဲ့ အလုပ်ကို ကာကွယ်နိုင်တာ ဖြစ်တယ်။ ပြီးတော့ ဆိုးယုတ်တဲ့လူတွေ မကောင်းမှု လုပ်နေတာကို မြင်ရင် ချက်ချင်း ဖော်ထုတ်ပြီး တားဆီးတာ၊ ညီအစ်ကို မောင်နှမတွေက စည်းမျဉ်းတွေကို ချိုးဖောက်ပြီး တစ်ခုခု လုပ်နေတာကို မြင်ရင်၊ ဒါမှမဟုတ် ဖောက်ပြန်ပျက်စီးတဲ့ စိတ်သဘောထားတွေအတိုင်း ပြုမူပြီး အသင်းတော်ရဲ့ အကျိုးစီးပွားကို ထိခိုက်စေတာကို မြင်ရင်၊ သူတို့ စည်းမျဉ်းတွေနဲ့အညီ ပြုမူလာအောင် မေတ္တာနဲ့ မိတ်သဟာယပြု ကူညီပေးတာ၊ ဒါမှမဟုတ် သူတို့လုပ်ရပ်ရဲ့ သဘာဝက ကြီးလေးနေရင် သူတို့ကို ပြုပြင်တာတွေ လုပ်နိုင်တာမျိုး ဖြစ်တယ်။ ဒါမှသာ တကယ့်ကို ကောင်းမွန်တဲ့ လူ့သဘာဝ ရှိတာပဲ။ အရင်တုန်းကတော့၊ ကောင်းမွန်တဲ့ လူ့သဘာဝရှိတယ်ဆိုတာ ဒေါသမထွက်တာ၊ မငြင်းခုံတာ၊ ရန်မဖြစ်တာ၊ ပြီးတော့ တခြားလူတွေအပေါ် ကြင်နာပြီး ညင်သာတာလို့ လစ်ဇ်က အမြဲ ယုံကြည်ခဲ့တာလေ။ ဘုရားနှုတ်ကပတ်တော်တွေရဲ့ ဖော်ထုတ်ချက်ကတစ်ဆင့်၊ တကယ်တော့ ဒီလိုမျိုး “ကောင်းမွန်တဲ့ လူ့သဘာဝ” ရဲ့ နောက်ကွယ်မှာ ဖောက်ပြန်ပျက်စီးတဲ့ စိတ်သဘောထားတွေ ပုန်းကွယ်နေတယ်ဆိုတာကို သူ နောက်ဆုံးမှာ နားလည်သွားတယ်၊ အဲဒါက သူတော်ကောင်းယောင်ဆောင်ပြီး လှည့်ဖြားတတ်တာပဲ။ လစ်ဇ်က သူ တကယ်ကို မိုက်မဲလွန်းခဲ့တယ်လို့ ခံစားလိုက်ရတယ်။ ရော်ဂျာ အလုပ်ကို နှောင့်နှေးစေတာကို သူ ရှင်းရှင်းလင်းလင်း မြင်ခဲ့ရပေမဲ့၊ သူ့ပြဿနာတွေကို ထောက်ပြတာ၊ မိတ်သဟာယပြုတာ၊ ကူညီတာမလုပ်ခဲ့တဲ့အပြင်၊ တကယ် ရင်ထဲမရှိတဲ့ တိုက်တွန်းအားပေးတဲ့ စကားတချို့ကိုတောင် ပြောခဲ့သေးတာကို လစ်ဇ် ပြန်ဆင်ခြင်သုံးသပ်မိတယ်။ တခြားလူတွေရဲ့ စိတ်ထဲမှာ သူ့ရဲ့ ပုံရိပ်ကောင်းကို ကာကွယ်ဖို့အတွက် ဒါတွေအားလုံးကို သူ လုပ်ခဲ့တာ။ သူက ကောင်းမွန်တဲ့ လူ့သဘာဝ လုံးဝမရှိခဲ့တဲ့ လူတစ်ယောက်ပဲဆိုတာ သူ မြင်သွားတယ်။ လစ်ဇ်က ဘုရားနှုတ်ကပတ်တော်တွေကနေ သူ့ပြဿနာတွေတချို့ နားလည်သဘောပေါက်သွားပြီး သမ္မာတရားကို လက်တွေ့လုပ်ဆောင်ဖို့ စိတ်ပိုင်းဖြတ်မှု ရသွားတယ်။ ဒီတစ်ခါတော့ ရော်ဂျာ့ကို အမြန်ရှာပြီး သူ့ပြဿနာတွေကို ထောက်ပြရမယ်။ ရော်ဂျာနဲ့ မိတ်သဟာယပြုပြီးတဲ့နောက်မှာ သူက လက်မခံဘူး၊ နောင်တမရဘူးဆိုရင်၊ အဲဒီအခါကျရင်တော့ စည်းမျဉ်းတွေအရ သူ့တာဝန်ကို အပြောင်းအလဲ လုပ်ပေးရမယ်လေ။

ရော်ဂျာက တစ်နေ့လုံး မိသားစုရဲ့ ငြိတွယ်မှုတွေထဲမှာ အသက်ရှင်နေရပြီး သူကိုယ်တိုင်လည်း အရမ်း ပင်ပန်းနေမှာပဲ ဆိုတာကို လစ်ဇ် ရုတ်တရက် တွေးမိတယ်။ ရော်ဂျာကို ပြုပြင်ပြီး ပြဿနာတွေကို ထောက်ပြရုံသက်သက်ဆိုရင်၊ သူ အပျက်သဘောဆောင်သွားမလား ပေါ့။ ဒါပေမဲ့၊ မထောက်ပြရင်လည်း ပြဿနာကို ဖြေရှင်းနိုင်မှာ မဟုတ်ဘူး။ ဒီလိုတွေးမိတော့ လစ်ဇ် ဘယ်လို လက်တွေ့လုပ်ဆောင်ရမှန်း မသိတော့လို့ ဘုရားသခင်ဆီ ဆုတောင်းလိုက်တယ်။ အဲဒီနောက်မှာ ဘုရားနှုတ်ကပတ်တော်တွေထဲကနေ လက်တွေ့လုပ်ဆောင်ဖို့ လမ်းကြောင်းတစ်ခုကို သူ ရှာဖွေခဲ့တယ်။ ဘုရားနှုတ်ကပတ်တော်တွေကို သူ ဖတ်လိုက်တယ်၊ “စစ်မှန်သော ညီအစ်ကိုမောင်နှမများကို သမ္မာတရားစည်းမျဉ်းများနှင့်အညီ ဆက်ဆံရမည်။ ၎င်းတို့က ဘုရားသခင်ကို မည်သို့ယုံကြည်သည်ဖြစ်စေ၊ မည်သည့်လမ်းကြောင်းတွင် ရှိနေသည်ဖြစ်စေ မေတ္တာစိတ်ဖြင့် ၎င်းတို့ကို ကူညီသင့်သည်။ စွမ်းဆောင်ရရှိသင့်သည့် အနည်းဆုံးသော အကျိုးသက်ရောက်မှုမှာ အဘယ်နည်း။ ရှေးဦးစွာ ၎င်းတို့ကို လဲကျအောင်မပြုခြင်း ဖြစ်သည်။ ၎င်းတို့ကို အပျက်သဘောဆောင်ခွင့် မပေးခြင်းဖြစ်သည်။ ဒုတိယအနေဖြင့် ၎င်းတို့ကို ကူညီခြင်းဖြစ်သည်။ မှားယွင်းသောလမ်းမှ ပြန်လှည့်ရန် ပြုလုပ်ခြင်းဖြစ်သည်။ တတိယအနေဖြင့် ၎င်းတို့ကို သမ္မာတရားကို နားလည်ပြီး မှန်ကန်သောလမ်းကို ရွေးချယ်အောင် ပြုလုပ်ခြင်းဖြစ်သည်။ ဤအကျိုးသက်ရောက်မှု သုံးမျိုးကို ၎င်းတို့ကို မေတ္တာစိတ်ဖြင့် ကူညီခြင်းအားဖြင့်သာ ရရှိနိုင်သည်။ သင့်တွင် စစ်မှန်သော ချစ်ခြင်းမရှိလျှင် ဤအကျိုးသက်ရောက်မှုသုံးမျိုးကို မရရှိနိုင်ပေ။ အများဆုံးအနေဖြင့် တစ်ခု၊ နှစ်ခုသာရရှိနိုင်သည်။ ဤအကျိုးသက်ရောက်မှုသုံးမျိုးသည် သူတစ်ပါးတို့ကို ကူညီရန်အတွက် စည်းမျဉ်းသုံးခုလည်းဖြစ်သည်။ ဤစည်းမျဉ်းသုံးခုကို သင်သိပြီး ကိုင်တွယ်နိုင်သည်။ သို့သော် ၎င်းတို့ကို အမှန်တကယ် မည်သို့လက်တွေ့လုပ်ဆောင်ရသနည်း။ သူတစ်ပါးတို့၏ အခက်အခဲကို သင် အမှန်တကယ် နားလည်သလော။ ဤသည်မှာ နောက်ပြဿနာတစ်ခုပင် မဟုတ်လော။ သင်သည် ‘သူတို့အခက်အခဲ၏ အရင်းအမြစ်က အဘယ်နည်း။ ကျွန်ုပ် သူတို့ကို ကူညီနိုင်စွမ်းရှိသလော။ အကယ်၍ ကျွန်ုပ်၏ ဝိညာဉ်ရင့်ကျက်မှုသည် အလွန်နုနယ်ပြီး သူတို့၏ပြဿနာကို ကျွန်ုပ် မဖြေရှင်းနိုင်ဘဲ သတိလက်လွတ် စကားပြောမိလျှင် သူတို့ကို ကျွန်ုပ် လမ်းမှား ညွှန်ပြမိနိုင်သည်။ ထို့ထက်ပို၍ ဤလူ၏ သဘောပေါက်နားလည်နိုင်စွမ်းသည် အဘယ်သို့နည်း၊ ပြီးလျှင် သူတို့၏ အစွမ်းအစက အဘယ်နည်း။ သူတို့ ခေါင်းမာသလော။ ၎င်းတို့တွင် ဝိညာဉ်ရေးရာ နားလည်သဘောပေါက်မှု ရှိကြသလော။ သူတို့ သမ္မာတရားကို လက်ခံနိုင်သလော။ သူတို့ သမ္မာတရားကို လေ့လာလိုက်စားသလော။ အကယ်၍ ကျွန်ုပ်သည် သူတို့ထက် ပို၍ စွမ်းဆောင်နိုင်သည်ကို သူတို့မြင်ပြီး သူတို့ကို ကျွန်ုပ် မိတ်သဟာယပြုလျှင် သူတို့ထဲ၌ မနာလိုမှု သို့မဟုတ် အပျက်သဘောဆောင်ခြင်း ပေါ်ပေါက်လာမည်လော’ ဟုလည်း စဉ်းစားရမည်။ ဤမေးခွန်းများအားလုံးကို စဉ်းစားသုံးသပ်ရမည်။ ဤမေးခွန်းများကို သင်စဉ်းစားပြီး ရှင်းလင်းမှုရှိပြီးနောက်တွင် ထိုသူဆီသွား၍ မိတ်သဟာယပြုလော့။ ထိုသူ၏ ပြဿနာနှင့်သက်ဆိုင်သော ဘုရားနှုတ်ကပတ်တော်အချို့ကို ဖတ်လော့။ ဘုရားနှုတ်ကပတ်တော်ထဲမှ သမ္မာတရားကို နားလည်ပြီး လက်တွေ့လုပ်ဆောင်ရန်လမ်းကြောင်းကို ရှာတွေ့နိုင်ရန် ၎င်းတို့ကို ထောက်ကူပေးလော့။ ထို့နောက်တွင် ပြဿနာက ပြေလည်သွားလိမ့်မည်။ ပြီးလျှင် ထိုသူသည် မိမိ၏ အခက်အခဲမှ လွတ်မြောက်လိမ့်မည်။...ပြဿနာကို အမှန်တကယ် ဖြေရှင်းရန် မလွယ်ကူပေ။ သမ္မာတရားကို သင် နားလည်ရမည်၊ ပြဿနာ၏ အနှစ်သာရကို သင် ရိပ်စားမိရမည်ဖြစ်ပြီး ထို့နောက်တွင် သမ္မာတရား စည်းမျဉ်းများနှင့်အညီ အခြားသူများနှင့် ရှင်းလင်းစွာ မိတ်သဟာယပြုကာ အခြားသူများ နားလည်နိုင်သည့် နည်းလမ်းတစ်ခုဖြင့် လက်တွေ့လုပ်ဆောင်မှု လမ်းကြောင်းကို မိတ်သဟာယပြုနိုင်ရမည်ဖြစ်သည်။ ဤသို့ဖြင့် လူတို့သည် သမ္မာတရားကို နားလည်ကြလိမ့်မည်ဖြစ်ရုံမက ထိုသမ္မာတရားကို လက်တွေ့လုပ်ဆောင်ခြင်းအတွက် လမ်းကြောင်းတစ်ခုလည်း ရှိကြလိမ့်မည်။ ထို့နောက်တွင်မှ ပြဿနာ ပြေလည်သွားသည်ဟု ယူဆ၍ ရနိုင်ပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို လိုက်စားခြင်းအားဖြင့်သာ ဘုရားသခင်အပေါ် မိမိတို့၏အယူအဆများနှင့် နားလည်မှုလွဲခြင်းများကို ဖြေရှင်းနိုင်၏) လူတွေကို ဘယ်လို ကူညီပေးရမလဲဆိုတဲ့ စည်းမျဉ်းတွေကို ဘုရားနှုတ်ကပတ်တော်တွေက အရမ်းကို ရှင်းလင်းအောင် ရှင်းပြထားတယ်။ လူတွေရဲ့ ဝိညာဉ်ရင့်ကျက်မှုနဲ့အညီ ပြုမူပြီး သူတို့ရဲ့ တကယ့် အခက်အခဲတွေကို လေ့လာရှာဖွေရမယ်ဆိုတာကို လစ်ဇ် နားလည်သွားတယ်။ ဒါမှသာ လူတွေကို မလဲကျစေဘဲ ကူညီပေးနိုင်မယ်၊ ဘုရားသခင်ရဲ့ ရည်ရွယ်ချက်တွေကို နားလည်စေပြီး သူတို့ကိုယ်ပိုင် ဖောက်ပြန်ပျက်စီးတဲ့ စိတ်သဘောထားတွေကို နားလည်စေမယ်၊ ပြီးတော့ ဘုရားနှုတ်ကပတ်တော်တွေထဲကနေ လက်တွေ့လုပ်ဆောင်ခြင်းနဲ့ ဝင်ရောက်မှု လမ်းကြောင်းတစ်ခုကို ရှာတွေ့စေနိုင်မှာ ဖြစ်တယ်။ နောက်ပြီး၊ မိတ်သဟာယပြုတဲ့ အချိန်မှာ လူတွေကို ရိုးရိုးသားသား ဆက်ဆံရမယ်၊ လူတွေအပေါ် ဝတ်ကျေတမ်းကျေ မလုပ်ရဘူး၊ တခြား ဘာရည်ရွယ်ချက်မျ မထားရဘူး။ ကိုယ့်ရင်ထဲမှာရှိတာနဲ့ ဆန့်ကျင်ဘက်ဖြစ်တဲ့ နားဝင်ချိုတဲ့ စကားတွေကိုပဲ ပြောနေမယ်ဆိုရင်၊ ညင်ညင်သာသာ ပြောရင်တောင်မှ အဲဒါက သူတော်ကောင်းယောင်ဆောင်တာပဲ၊ တကယ်ကို မရိုးသားတာပဲလေ။ တစ်ဖက်မှာတော့၊ ကိုယ့်စကားတွေက စိတ်ရင်းမှန်ပြီး လူတွေကို ကူညီဖို့ ရည်ရွယ်တယ်ဆိုရင်၊ ကြမ်းကြမ်းတမ်းတမ်း ပြောမိရင်တောင်မှ၊ ဒါမှမဟုတ် သူတို့ကို ပြစ်တင်ဆုံးမမိရင်တောင်မှ အဲဒါက သင့်တော်နေတုန်းပဲ။ သမ္မာတရားအကြောင်း ရှင်းရှင်းလင်းလင်း မိတ်သဟာယပြုပေးပြီး၊ တစ်ဖက်လူက သမ္မာတရားကို နားလည်ပေမဲ့ လက်တွေ့မလုပ်ဘူး၊ ဒါမှမဟုတ် ဘုရားအိမ်တော်ရဲ့ အလုပ်ကို လုံးဝ အလေးမထားဘူးဆိုရင်တော့ သူတို့ကို ပြုပြင်တာ လုပ်နိုင်တယ်၊ သဘာဝ ကြီးလေးတဲ့ အခြေအနေမျိုးဆိုရင် ဖြုတ်ချတာမျိုး လုပ်နိုင်တယ်။ ရော်ဂျာက လူသစ်ဖြစ်ပြီး ဘုရားသခင်ကို စစ်မှန်တဲ့ ယုံကြည်ခြင်း ရှိတယ်ဆိုတာကို လစ်ဇ် တွေးမိတယ်။ သူ့ဘဝမှာ တကယ့် အခက်အခဲတချို့ ရှိနေလို့သာ သူ အလုပ်သွားလုပ်နေရတာ၊ ပြီးတော့ အလုပ်နဲ့ တာဝန်ကြားမှာ ပဋိပက္ခဖြစ်လာတဲ့အခါ သူ ဘယ်လို လက်တွေ့လုပ်ဆောင်ရမှန်း မသိတာလေ။ သူ့အခြေအနေနဲ့ အခက်အခဲတွေကို ရည်ရွယ်ပြီး သူ့ကို မိတ်သဟာယပြု ကူညီပေးဖို့အတွက် ဆီလျော်တဲ့ ဘုရားနှုတ်ကပတ်တော်တွေကို ရှာရမယ်၊ ဒီအခြေအနေမှာ အသက်ရှင်နေခြင်းရဲ့ အန္တရာယ်ရှိတဲ့ အကျိုးဆက်တွေကို ထောက်ပြရမယ်၊ ပြီးတော့ လူသားတွေကို ကယ်တင်ဖို့ ဘုရားသခင်ရဲ့ ရည်ရွယ်ချက်အကြောင်း၊ ဝိညာဉ်ရေးရာ တိုက်ပွဲတွေအကြောင်း၊ ဇာတိပကတိကို ပုန်ကန်ဖို့ လက်တွေ့လုပ်ဆောင်ရမယ့် လမ်းကြောင်းအကြောင်း မိတ်သဟာယပြုပေးရမယ်။ ဒါတွေအကြောင်း ရှင်းရှင်းလင်းလင်း မိတ်သဟာယပြုပြီးတဲ့နောက်မှာလည်း၊ရော်ဂျာက အခြေအနေကို မပြောင်းလဲသေးဘူးဆိုရင်တော့ သူ့ကို ပြုပြင်တာ ဒါမှမဟုတ် သတိပေးတာတွေ လုပ်လို့ရတယ်၊ ဒါတောင်မှ မပြောင်းလဲသေးဘူးဆိုရင်တော့ သူ့ကို ဖြုတ်ချရမှာပေါ့။ လက်တွေ့လုပ်ဆောင်ရမယ့် လမ်းကြောင်းတစ်ခု ရသွားတော့၊ လစ်ဇ်ရဲ့ စိတ်နှလုံးက ရုတ်တရက် ပေါ့ပါးသွားတယ်။

နောက်နေ့မှာ လစ်ဇ်က ရော်ဂျာနဲ့ တွေ့တယ်။ သူက ပြောတယ်၊ “အစ်ကို ရော်ဂျာ၊ အရင်က ကျွန်မ သမ္မာတရားကို လက်တွေ့မလုပ်ခဲ့ဘူး။ အစ်ကိုက အလုပ်များတယ်၊ တာဝန်ထမ်းဆောင်ဖို့ အချိန်မရှိဘူးလို့ ခဏခဏ ပြောတာကို ကြားမိတော့၊ ကျွန်မက အစ်ကို့ ဇာတိပကတိဘက်က ရပ်တည်ပြီး အစ်ကို့ရဲ့ အားနည်းချက်ကို နားလည်မှုပေးခဲ့တယ်။ အပေါ်ယံကြည့်ရင်တော့၊ ကျွန်မက အစ်ကို့အပေါ် တစ်ခါမှ တင်းတင်းကျပ်ကျပ် မလုပ်ခဲ့ဘူး၊ အစ်ကို့ ပြဿနာတွေကိုလည်း မထောက်ပြခဲ့ဘူးပေါ့။ တကယ်တော့ အဲဒီလိုလုပ်တာက အစ်ကို့ကို ဒုက္ခပေးနေတာပဲ။ အခု အစ်ကိုနဲ့ အရေးကြီးတဲ့ ကိစ္စတစ်ခု ဆွေးနွေးချင်တယ်။ ဒါက ကျွန်မတို့ တာဝန်အပေါ်ထားတဲ့ သဘောထားနဲ့ ပတ်သက်တဲ့ ကိစ္စပါပဲ...” ပေါ့။ လစ်ဇ် မိတ်သဟာယပြုလို့ ပြီးသွားတဲ့အခါ၊ ရော်ဂျာက နောင်တရတဲ့ပုံစံနဲ့ “ဒါ အမှန်ပါပဲ။ ကျွန်တော်က ဇာတိပကတိထဲမှာပဲ အမြဲ အသက်ရှင်နေခဲ့ပြီး ဘုရားသခင်နဲ့ ကျွန်တော့် ဆက်ဆံရေးကလည်း အရမ်းကို ကင်းကွာနေခဲ့တယ်။ ကျွန်တော့် အခြေအနေ ဆိုးနေတုန်းကဆို တာဝန်ထမ်းဆောင်ရတာက ဝန်ထုပ်ဝန်ပိုးတစ်ခုလို့တောင် ခံစားခဲ့ရတယ်။ အခု ဒီမိတ်သဟာယကြောင့် ကျွန်တော့် အခြေအနေ ဘယ်လောက်တောင် ကြောက်စရာကောင်းနေခဲ့လဲဆိုတာကို နောက်ဆုံးတော့ ကျွန်တော် နားလည်သွားပြီ။ ဘုရားသခင် ကျေးဇူးတော်ပါပဲ။ အစ်မစကားတွေက ကျွန်တော့် ရင်ထဲကို စူးဝင်သွားပေမဲ့၊ ကျွန်တော့်အတွက် အရမ်း အကူအညီဖြစ်ပါတယ်။ အခုကစပြီး ကျွန်တော့် တာဝန်ကို ကောင်းကောင်းမွန်မွန် ထမ်းဆောင်ပါ့မယ်” လို့ ပြောတယ်။ အဲဒီနောက်မှာ၊ ရော်ဂျာက အလုပ်အရမ်းများနေသေးပေမဲ့ သူ့တာဝန်သူ ထမ်းဆောင်နိုင်ဖို့ သူ့အချိန်တွေကို အကျိုးသင့်အကြောင်းသင့် စီစဉ်လာနိုင်ပြီး ရလဒ်တချို့လည်း ရလာတယ်။ ဒီမြင်ကွင်းကို မြင်ရတော့ လစ်ဇ် အရမ်းကို တို့ထိခံခဲ့ရတယ်။ ဘုရားနှုတ်ကပတ်တော်တွေနဲ့အညီ ပြုမူမှသာ လျှောက်လှမ်းရမယ့် လမ်းကြောင်းရှိလာပြီး တခြားသူတွေကို အကျိုးပြုနိုင်မယ်ဆိုတာကို သူ တွေ့ကြုံခံစားခဲ့ရတယ်။ ဒီအတွေ့အကြုံ ကြုံတွေ့ပြီး၊ လစ်ဇ်က အရမ်းကို တို့ထိခံခဲ့ရပြီး စာတန်ရဲ့ ဥပဒေသတွေအတိုင်း အသက်ရှင်တာက သူ့ကို ပိုပိုပြီး သူတော်ကောင်းယောင်ဆောင်အောင် လုပ်မှာဖြစ်ပြီး ကောက်ကျစ်ပြီး လှည့်ဖြားတတ်တဲ့သူ ဖြစ်လာမယ်၊ ပြီးတော့ ကိုယ်တိုင်နဲ့ တခြားသူတွေကို ဒုက္ခပေးတာနဲ့ပဲ အဆုံးသတ်မယ်ဆိုတာကို မြင်တွေ့ခဲ့တယ်။ ဘုရားနှုတ်ကပတ်တော်တွေနဲ့အညီ လက်တွေ့လုပ်ဆောင်မှသာ လူသားပုံသဏ္ဌာန်နဲ့ သူ အသက်ရှင်နိုင်မှာ ဖြစ်ပါတယ်။


၇၂။ နှိပ်စက်ညှဉ်းပန်းမှုနဲ့ ဆင်းရဲဒုက္ခများအား တွေ့ကြုံခံစားရခြင်းမှ ကျွန်မ သင်ယူရရှိခဲ့သော သင်ခန်းစာများ

ချန်ဝမ်၊ တရုတ်နိုင်ငံ

၂၀၂၂ ခုနှစ်တုန်းက အသင်းတော်မှာ လူသစ်တွေကို ကျွန်မ ရေလောင်းပေးနေခဲ့တယ်။ သြဂုတ်လအစပိုင်းမှာ ကျွန်မတို့ရဲ့ ခရိုင်ခေါင်းဆောင်တွေအားလုံး စီစီပီ ဖမ်းတာခံလိုက်ရတယ်လို့ ကျွန်မ သိလိုက်ရတယ်။ သတင်းကြားကြားချင်းပဲ ကျွန်မ လန့်သွားတာပေါ့။ “ဒီခေါင်းဆောင်တွေ အားလုံး ဘယ်လိုလုပ်ပြီး အဖမ်းခံလိုက်ရတာလဲ။ အသင်းတော်အလုပ်က ဘယ်လိုဆက်ဖြစ်မှာလဲ” ပေါ့။ နောက်မှ သူတို့ အဖမ်းခံရတဲ့နေ့ မနက်ပိုင်းက ခရိုင်ခေါင်းဆောင် နှစ်ယောက် ကျွန်မအိမ်ကိုလာပြီး လူသစ်တွေကို အတူတူ သွားရေလောင်းပေးခဲ့ကြတာကို ကျွန်မ သတိရလိုက်တယ်။ ကျွန်မက သူတို့နဲ့ ခဏခဏ အဆက်အသွယ်ရှိခဲ့တာလေ။ စီစီပီက ကျွန်မကိုရော စောင့်ကြည့်နေမလားပေါ့။ မကြာခင်မှာပဲ ညီအစ်ကိုမောင်နှမတွေ နောက်ထပ် အများကြီး အဖမ်းခံလိုက်ရတယ်လို့ ကျွန်မ ကြားလိုက်ရပြန်တယ်။ အဖမ်းခံရတဲ့သူ အားလုံးနီးပါးက ကျွန်မအိမ်ကို လာဖူးကြတယ်။ သူတို့သာ သူတို့ရဲ့ သက်သေခံချက်မှာ ခိုင်ခိုင်မာမာ မရပ်တည်နိုင်ဘဲ ကျွန်မကို ဖော်ကောင်လုပ်လိုက်ရင်၊ အန္တရာယ်အရမ်းများတဲ့ အခြေအနေထဲ ကျွန်မ ရောက်သွားမှာပဲလေ။ နောက်ပြီး၊ ဘုရားသခင်ကို ကျွန်မ စယုံကြည်ခါစတုန်းက အတိုင်ခံခဲ့ရတော့ လွန်ခဲ့တဲ့ နှစ်နှစ်သုံးနှစ်အတွင်းမှာ ရဲတွေက ကျွန်မကို အမြဲရှာနေခဲ့တာ။ ကျွန်မသာ အဖမ်းခံရရင်၊ ရဲတွေက သေချာပေါက် လွယ်လွယ်နဲ့လွှတ်ပေးမှာမဟုတ်ဘူး။ ကျွန်မက အရင်က ကင်ဆာဖြစ်ဖူးပြီး ခွဲစိတ်ထားရတော့ ကျန်းမာရေးက အားနည်းနေတာ။ ညှဉ်းဆဲတာကို ဘယ်လိုလုပ် ခံနိုင်ရည်ရှိမှာလဲပေါ့။ မကြာခင်မှာပဲ စာတစ်စောင် ကျွန်မ ရခဲ့တယ်။ မကြာသေးခင်ကမှ ပြန်လွတ်လာတဲ့ အဖမ်းခံရတဲ့ ခေါင်းဆောင်တစ်ယောက်က ရဲတွေဟာ ကျွန်မနေတဲ့နယ်မြေကို စောင့်ကြည့်နေတယ်လို့ ပြောတဲ့အကြောင်း စာထဲမှာ ပါတယ်၊ ပြီးတော့ အမြန်ဆုံး အိမ်ကနေထွက်ပြီး သွားပုန်းနေခိုင်းတယ်။ ဒီသတင်းတွေ ဆက်တိုက်ကြားရတော့ ကျွန်မ အရမ်းကို ကြောက်လန့်နေခဲ့ရတယ်။ ကျွန်မလည်း ကတိုက်ကရိုက် ပစ္စည်းတွေသိမ်းပြီး အိမ်ပြောင်းလိုက်တယ်။ ကျွန်မ ကိုယ့်ဘာသာကိုယ် တွေးမိတယ်၊ “ငါ အိမ်မှာပဲ နေတာ ပိုကောင်းမယ်၊ ငါ လူလုံးထွက်ပြလို့ မဖြစ်ဘူး” ပေါ့။ ဒါပေမဲ့ ကျွန်မက ရေလောင်းတဲ့အဖွဲ့ ခေါင်းဆောင်ဆိုတာကို သတိပြုမိလိုက်တယ်။ အခု လူတွေ အဖမ်းခံရပြီး နှိပ်စက်ညှဉ်းပန်းခံနေရချိန်မှာ၊ လူသစ်တွေက ရေလောင်းပေးမှုနဲ့ ပံ့ပိုးမှု လိုအပ်နေတယ်။ ဒီအချိန်မှာ အရေးတကြီး လုပ်ရမယ့်အလုပ်က ဒီလူသစ်တွေကို ကောင်းကောင်း ပံ့ပိုးပေးဖို့ပဲ။ ဒါပေမဲ့ လူသစ်တွေကို သွားရေလောင်းပေးတဲ့အခါ ရဲတွေနောက်ယောင်ခံလိုက်တာကို ငါ ခံရမလား။ စီစီပီရဲ့ စောင့်ကြည့်မှုတွေက နေရာတိုင်းမှာ ရှိတာလေ။ ငါသာ အဖမ်းခံရပြီး သက်သေခံချက်မှာ ခိုင်ခိုင်မာမာ မရပ်တည်နိုင်ဘဲ၊ အဲဒီအစား ယုဒဖြစ်သွားခဲ့ရင်၊ ဒီနှစ်တွေတစ်လျှောက်လုံး ငါ့ရဲ့ယုံကြည်မှုက အချည်းနှီးဖြစ်သွားမှာ မဟုတ်ဘူးလား။ ဒီလိုဆိုရင် ကောင်းတဲ့ ပန်းတိုင်ကို ငါ ဘယ်လိုလုပ် ရတော့မှာလဲ။ အဖမ်းမခံရအောင်လို့၊ ရေလောင်းတဲ့တာဝန်ကို အခုမှ စပြီး လေ့ကျင့်နေတဲ့ ညီအစ်မ ရှောင်လဲ့ကို လူသစ်တွေနဲ့ သွားစုဝေးခိုင်းလိုက်တယ်။

တစ်ခါတော့၊ ရှောင်လဲ့က စုဝေးပွဲကနေ ပြန်ရောက်လာပြီး လူသစ်တစ်ယောက်က အဖမ်းခံရမှာကြောက်လို့ ဘုရားသခင်ကို ဆက်မယုံကြည်ရဲတော့ဘူးလို့ ပြောတယ်။ နောက်လူသစ်တစ်ယောက်ကလည်း အဖမ်းခံရရင် သူ့ကလေးရဲ့ အနာဂတ်ကို ထိခိုက်မှာစိုးရိမ်လို့ ဆက်မယုံကြည်ရဲတော့ဘူးတဲ့။ ဒါကိုကြားတော့ ကျွန်မ တော်တော်လေး စိုးရိမ်ပူပန်သွားတယ်။ ရှောင်လဲ့က ဘုရားသခင်ကို ယုံကြည်တာ အချိန်တိုလေးပဲ ရှိသေးပြီး လူသစ်တွေကိုလည်း အရင်က တစ်ခါမှ ရေမလောင်းပေးဖူးဘူးဆိုတာ ကျွန်မ သိတယ်။ လူသစ်တွေမှာရှိတဲ့ ပြဿနာတချို့နဲ့ အခြေအနေတွေကို သူ အပြည့်အဝ ဖြေရှင်းမပေးနိုင်ဘူးလေ။ ဒီလူသစ်တွေရဲ့ ပြဿနာတွေကို သမ္မာတရားကို မိတ်သဟာယပြုပေးပြီး အမြန်ဆုံး ဖြေရှင်းပေးရမှာ။ မဟုတ်ရင် သူတို့ အသင်းတော်ကနေ ထွက်သွားမယ့် အန္တရာယ်ရှိတယ်။ ဒါပေမဲ့ လူသစ်တွေကို သွားရေလောင်းပေးဖို့ ငါ အပြင်ထွက်ရင် အချိန်မရွေး အဖမ်းခံရနိုင်တယ်။ ငါက ရောဂါကြီးကြီးမားမား ဖြစ်ခဲ့ဖူးတာ၊ ရဲတွေရဲ့ ညှဉ်းဆဲမှုကို ဘယ်လိုလုပ် ခံနိုင်ရည်ရှိမှာလဲပေါ့။ ညီအစ်ကိုမောင်နှမတွေ ညှဉ်းဆဲခံရတဲ့ မြင်ကွင်းတွေကို ကျွန်မ တွေးမိတယ်၊ ရဲတွေက သူတို့ကို ကြိုးဆွဲချပြီး ရိုက်နှက်တယ်၊ ခန္ဓာကိုယ်တွေပေါ် ရေနွေးပူတွေလောင်းချတယ်၊ လျှပ်စစ်ရှော့တိုက်တယ် စသဖြင့်ပေါ့။ သူတို့ မလုပ်တဲ့ ယုတ်မာတဲ့ နည်းလမ်းဆိုတာ မရှိဘူး။ ညီအစ်ကိုမောင်နှမ အများအပြားဟာ အဖမ်းခံရပြီးနောက်မှာ ညှဉ်းဆဲခံခဲ့ရတယ်။ တချို့ဆို မသန်စွမ်းဖြစ်သွားတယ်၊ တချို့ဆို ရိုက်သတ်ခံရတဲ့အထိပဲ။ ငါသာ အဖမ်းခံရပြီး ရဲတွေရဲ့ ညှဉ်းဆဲမှုကြောင့် သေဆုံးသွားခဲ့ရင်၊ ကယ်တင်ခြင်းရဖို့ ငါ့အခွင့်အရေး ဆုံးရှုံးသွားမှာပဲ။ တွေးလေလေ၊ ပိုကြောက်လာလေလေပဲ။ ကျွန်မ တွေးမိတယ်၊ “လူသစ်တွေကို ပံ့ပိုးဖို့ ရှောင်လဲ့ကိုပဲ လွှတ်လိုက်တာ ပိုကောင်းမယ်ထင်တယ်။ ဘုရားသခင်ကို ယုံကြည်သူတစ်ယောက်အနေနဲ့ သူ့ကို လူသိပ်မသိကြဘူးလေ” လို့ပေါ့။ ဒါပေမဲ့ ဒီလိုတွေးလိုက်တဲ့အခါ ကျွန်မစိတ်ထဲမှာ နည်းနည်းစနိုးစနောင့် ဖြစ်သွားတယ်၊ “ရှောင်လဲ့က လူသစ်တွေကို ရေလောင်းဖို့ အခုမှစပြီး လေ့ကျင့်နေတာ။ လူသစ်တွေရဲ့ ပြဿနာတွေနဲ့ပတ်သက်ပြီး သူ သိပ်ရှင်းရှင်းလင်းလင်း မိတ်သဟာယမပြုပေးနိုင်ဘူးလေ။ လူသစ်တွေက သမ္မာတရားကို နားမလည်ရင် ထွက်သွားဖို့ လွယ်တယ်၊ ပြီးတော့ သူတို့ရဲ့အသက်တာမှာ ဆုံးရှုံးမှုဖြစ်မှာပဲ။ နောက်ပြီး ဒီလူသစ်တွေက အမြဲတမ်း ငါ့ရဲ့တာဝန် ဖြစ်ခဲ့တာ။ တခြားလူတွေက သူတို့ရဲ့ အခြေအနေတွေကို နားမလည်ကြဘူးလေ။ ငါသွားပြီး သူတို့ကို ပံ့ပိုးပေးတာက အသင့်တော်ဆုံးပဲ။ ကိုယ့်လုံခြုံရေးကြောင့် သူတို့ကို ဘေးဖယ်ထားပြီး ဂရုမစိုက်ဘဲနေရင်၊ ဒါက ကိုယ့်တာဝန်အပေါ် တာဝန်မဲ့တာ မဟုတ်ဘူးလား” လို့ပေါ့။ ဒါပေမဲ့ အပြင်ထွက်ရင် အဖမ်းခံရမှာကို ကျွန်မ ကြောက်နေခဲ့တယ်။ ဒီလို အကျပ်အတည်းထဲ ရောက်နေတော့၊ ဒီပတ်ဝန်းကျင်မှာ အသင်းတော်အလုပ်ကို ကာကွယ်စောင့်ရှောက်နိုင်ဖို့ ကျွန်မကို လမ်းပြပေးဖို့ ဘုရားသခင်ဆီ ဆုတောင်းခဲ့တယ်။ ဆုတောင်းပြီးတဲ့နောက် ဘုရားနှုတ်ကပတ်တော်တစ်ပိုဒ်ကို ကျွန်မ သတိရလိုက်တယ်။ “စာတန်က မည်မျှပင် ‘အလွန့်အလွန် အာဏာရှိ’ ပါစေ၊ မည်မျှပင် ရဲတင်းပြီး ရည်မှန်းချက် ကြီးမားပါစေ၊ ထိခိုက်မှုများ ပေးနိုင်သော ၎င်း၏အစွမ်းက မည်မျှပင်ကြီးမားပါစေ၊ လူသားကို ၎င်း၏ ဖောက်ပြန်ပျက်စီးစေနိုင်စွမ်းနှင့် မျှားခေါ်နိုင်စွမ်းတို့က မည်မျှပင် ကျယ်ပြန့်ပါစေ၊ လူသားကို ၎င်းခြိမ်းခြောက်သည့် ပရိယာယ်များနှင့် လှည့်ကွက်များက မည်မျှပါးနပ်နေပါစေ၊ ၎င်းဖြစ်တည်နေသည့် ပုံစံက မည်မျှပင် မဆုံးနိုင်အောင် ပြောင်းလဲ၍ရနေပါစေ စာတန်သည် သက်ရှိအရာတစ်ခုကို တစ်ခါမျှ မဖန်ဆင်းနိုင်ခဲ့ပေ။ အရာအားလုံးဖြစ်တည်မှုအတွက် နိယာမများ၊ သို့မဟုတ် စည်းမျဉ်းတို့ကို တစ်ခါမျှ ၎င်းမချပေးနိုင်ခဲ့ပေ။ သို့မဟုတ် သက်ရှိဖြစ်စေ၊ သက်မဲ့ဖြစ်စေ မည်သည့်အရာဝတ္ထုကိုမျှ ၎င်း အုပ်စိုးပြီး အချုပ်အခြာအာဏာ ကိုင်စွဲနိုင်စွမ်း တစ်ခါမျှ မရှိခဲ့ပေ။ စကြဝဠာနှင့် မိုးမျက်နှာကြက်အတွင်းတွင် စာတန်ထံမှ ပေါက်ဖွားလာသည့်၊ သို့မဟုတ် ၎င်းကြောင့် ဖြစ်တည်နေသည့် လူပုဂ္ဂိုလ်တစ်ယောက်တလေ၊ သို့မဟုတ် အရာဝတ္ထုတစ်ခုတလေမျှ မရှိပေ။ လူတစ်ဦးမျှ သို့မဟုတ် အရာဝတ္ထုတစ်ခုမျှ ၎င်း၏ အချုပ်အခြာအာဏာအောက်တွင်ဖြစ်စေ၊ ၎င်း၏ အုပ်စိုးခံရခြင်းဖြစ်စေ မရှိချေ။ ဆန့်ကျင်ဘက်အနေနှင့် ၎င်းသည် ဘုရားသခင်၏ အုပ်စိုးမှုအောက်တွင် နေရရုံသာမကဘဲ ဘုရားသခင်၏ အမိန့်များနှင့် ခိုင်းစေမှုများအားလုံးကို ကျိုးနွံနာခံရသည်။ ဘုရားသခင်၏ ခွင့်ပြုချက်မပါဘဲ စာတန်သည် ကုန်းမြေပေါ်မှ ရေတစ်စက်၊ သို့မဟုတ် သဲတစ်ပွင့်ကိုပင် အလွယ်တကူ မထိနိုင်ပေ။ ဘုရားသခင်၏ ခွင့်ပြုချက်မပါဘဲ ဘုရားသခင်ဖန်ဆင်းခဲ့သည့် လူသားမျိုးနွယ်ကိုမဆိုထားနှင့်၊ စာတန်သည် ကုန်းမြေပေါ်က ပုရွက်ဆိတ်များကိုပင်လျှင် ထိပါးပိုင်ခွင့်မရှိပေ။ ဘုရားသခင်၏ အမြင်တွင် စာတန်သည် တောင်ပေါ်က နှင်းပန်းများ၊ လေထဲတွင် ပျံနေသည့်ငှက်များ၊ ပင်လယ်ထဲက ငါးများနှင့် ကမ္ဘာမြေကြီးပေါ်က လောက်များထက် နိမ့်ကျသည်။ အရာအားလုံးထဲတွင် ၎င်း၏ကဏ္ဍသည် အရာအားလုံးကို အစေခံရန်၊ လူသားမျိုးနွယ်အတွက် အစေခံရန်နှင့် ဘုရားသခင်၏အမှုနှင့် သူ၏စီမံခန့်ခွဲမှု အစီအစဉ်တို့ကို အစေခံရန်ဖြစ်သည်။ ၎င်း၏သဘာဝက မည်မျှပင် မလိုမုန်းထားတတ်ပါစေ၊ ၎င်း၏အနှစ်သာရက မည်မျှပင် ကောက်ကျစ်ဆိုးယုတ်ပါစေ ၎င်းလုပ်နိုင်သည့် တစ်ခုတည်းသောအရာက ဘုရားသခင်အတွက် အစေခံမှုပေးခြင်းဟူသည့် ၎င်း၏ တာဝန်ကို ကျေပွန်စွာ လိုက်နာရန်နှင့် အဖြည့်ခံတစ်ဦးအနေဖြင့် ကောင်းမွန်စွာ အစေခံရန် ဖြစ်၏။ ယင်းမှာ စာတန်၏ အခြေအမြစ်နှင့် မူလနေရာဖြစ်သည်။ သူ၏ အနှစ်သာရသည် အသက်နှင့် ဆက်စပ်မှုမရှိပေ။ တန်ခိုးနှင့် ဆက်စပ်မှုမရှိပေ။ သြဇာအာဏာနှင့် ဆက်စပ်မှုမရှိပေ။ ၎င်းသည် ဘုရားသခင်၏ လက်ထဲမှ ကစားစရာတစ်ခုမျှသာဖြစ်သည်။ အစေခံမှုအတွက် ဘုရားသခင် အသုံးချသည့် စက်ယန္တရားတစ်လုံးသာ ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၁)) စာတန် ဘယ်လောက်ပဲ သောင်းကျန်းနေပါစေ၊ သူဟာ ဘုရားသခင်ရဲ့ လက်ထဲမှာ အမြဲရှိနေတယ်ဆိုတာကို ဘုရားနှုတ်ကပတ်တော်ကနေ ကျွန်မ မြင်ခဲ့ရတယ်။ သူက ဘုရားသခင်ရဲ့ ညွှန်ကြားချက်တွေနဲ့ အမိန့်တွေကို နားထောင်ရမှာပဲ။ ဘုရားသခင်ရဲ့ ခွင့်ပြုချက်မရှိဘဲ မြေကြီးပေါ်က ရေတစ်ပေါက်၊ သဲတစ်ပွင့်ကိုတောင် သူ မထိရဲဘူးလေ။ အရာအားလုံးနဲ့ ဖြစ်ရပ်အားလုံးကို ဘုရားသခင်က ထိန်းချုပ်ထားတယ်ဆိုတဲ့ ယုံကြည်ခြင်းကို ဘုရားနှုတ်ကပတ်တော်က ကျွန်မကို ပေးခဲ့တယ်။ ကျွန်မ အဖမ်းခံရမလား၊ မခံရဘူးလားဆိုတာ ဘုရားသခင်အပေါ်မှာပဲ မူတည်တယ်။ အခု ဒီလူသစ်တွေရဲ့ ပြဿနာတွေကို အရေးတကြီး ဖြေရှင်းဖို့ လိုနေပြီ။ ကိုယ့်လုံခြုံရေးကိုချည်းပဲ တွေးနေလို့ မရဘူးလေ။ လူသစ်တွေရဲ့ ပြဿနာတွေကို ဖြေရှင်းဖို့က အရမ်းအရေးကြီးတယ်။ နောက်တစ်ခါ လူသစ်တွေ စုဝေးပွဲရှိရင် ငါ သွားကိုသွားရမယ်။ ငါသာ တကယ် အဖမ်းခံရရင်၊ အဲဒါက ဘုရားသခင်ရဲ့ ခွင့်ပြုလို့ပဲဖြစ်မှာ။ ဘုရားသခင်ရဲ့ ခွင့်ပြုချက်မရှိရင် စာတန် ဘယ်လောက်ပဲ သောင်းကျန်းနေပါစေ၊ ငါ ဘေးကင်းမှာပါလို့ပေါ့။ စုဝေးပွဲရှိတဲ့နေ့မှာ ကျွန်မ စောစောထွက်လာပြီး စုဝေးပွဲလုပ်မယ့် နေရာကို မသွားခင် ဟိုနားဒီနား လှည့်ပတ်သွားနေခဲ့တယ်။ စုဝေးပွဲမှာ ဘုရားနှုတ်ကပတ်တော်တွေကို ဖတ်ပြီး အတွေ့အကြုံဆိုင်ရာ နားလည်သဘောပေါက်မှုတွေကို မိတ်သဟာယပြုပေးလိုက်တော့၊ လူသစ်တွေဟာ ဘုရားသခင်ရဲ့ ရည်ရွယ်ချက်ကို နားလည်သွားကြပြီး အရင်လို ကြောက်ရွံ့တုန်လှုပ်မနေကြတော့ဘူး။ သူတို့ မျက်နှာပေါ်မှာ အပြုံးတွေ ပေါ်လာပြီး သူတို့ရဲ့ အခြေအနေတွေ ပြောင်းလဲသွားတယ်။ ကျွန်မရဲ့ စိတ်နှလုံးထဲမှာလည်း ပျော်ရွှင်ပြီး ငြိမ်သက်သွားတာပေါ့။

၂၀၂၃ ခုနှစ်မှာ အသင်းတော်မှာ ခေါင်းဆောင်တာဝန်ကို ကျွန်မ စပြီး ထမ်းဆောင်ခဲ့တယ်။ ဇူလိုင်လ ၆ ရက်နေ့ နေ့လယ်ပိုင်းမှာ ကျွန်မနဲ့အတူ အလုပ်တွဲလုပ်နေတဲ့ ညီအစ်မ ကောင်းလီဟာ ခေါင်းဆောင်တွေနဲ့ သင်းထောက်တွေဖြစ်တဲ့ လူသစ်သုံးယောက်နဲ့ စုဝေးပွဲလုပ်နေတုန်း အဖမ်းခံလိုက်ရတယ်။ ဒီသတင်းကို ကြားလိုက်ရတဲ့အခါ ကျွန်မ ရင်ထဲမှာ ဒိန်းကနဲ ဖြစ်သွားတာပေါ့။ “ကောင်းလီရဲ့အိမ်ကို ငါ နေ့တိုင်းနီးပါး သွားပြီး ဒီလူသစ်သုံးယောက်နဲ့ ခဏခဏ တွေ့ဖြစ်တယ်။ ဒီလူသစ်တွေက ဘုရားသခင်ကို ယုံကြည်တာ သိပ်မကြာသေးတော့ သမ္မာတရားကို နားလည်မှုက အပေါ်ယံပဲ ရှိသေးတယ်လေ။ သူတို့က ရဲတွေရဲ့ နှိပ်စက်ညှဉ်းပန်းမှုကို ခံနိုင်ရည်ရှိပြီး သူတို့ရဲ့ သက်သေခံချက်မှာ ခိုင်ခိုင်မာမာ ရပ်တည်နိုင်ပါ့မလား။ သူတို့ ညှဉ်းဆဲတာကို မခံနိုင်ဘဲ ယုဒဖြစ်သွားပြီး ငါ့ကို ဖော်ကောင်လုပ်လိုက်ရင် ဘယ်လိုလုပ်မလဲ။ ငါက အစကတည်းက နေမကောင်းဖြစ်နေတာ၊ ငါသာ အဖမ်းခံရရင် ရဲတွေရဲ့ ညှဉ်းဆဲမှုကို ဘယ်လိုလုပ် ခံနိုင်ရည်ရှိမှာလဲ” လို့ပေါ့။ အဲဒီရက်တွေမှာ ကျွန်မနဲ့ အဆက်အသွယ်ရှိခဲ့တဲ့ ညီအစ်ကို မောင်နှမ ဘယ်သူဘယ်ဝါတော့ အဖမ်းခံလိုက်ရပြီဆိုတဲ့ စာတွေကို ခဏခဏ ရခဲ့တယ်။ ကျွန်မ အချိန်မရွေး အဖမ်းခံရနိုင်တယ်လို့ ခံစားနေရပြီး စိတ်ကို ငြိမ်အောင်မထားနိုင်ခဲ့ဘူး။ နေ့တိုင်း စိုးရိမ်ပူပန်မှုတွေနဲ့ပဲ အချိန်ကုန်နေခဲ့တာ။ နောက်ထပ် မျက်နှာမပြတော့ဘဲ သွားပုန်းနေလို့ရမယ့် နေရာတစ်ခုကိုပဲ ရှာချင်နေမိတယ်။ ဒါပေမဲ့ နောက်တော့ ကျွန်မတွေးမိတယ်၊ ငါက အသင်းတော်ရဲ့ ခေါင်းဆောင်တစ်ယောက်ပဲ၊ နောက်ဆက်တွဲအလုပ်တွေကို ကိုင်တွယ်ဖြေရှင်းဖို့က ငါ့တာဝန်လေ။ အထူးသဖြင့် ကောင်းလီက ဘုရားနှုတ်ကပတ်တော် စာအုပ်တွေ လုံခြုံအောင် သိမ်းထားတဲ့ အိမ်တွေကို အရမ်းရင်းနှီးတာ။ စာအုပ်တွေကို အမြန်ဆုံး နေရာပြောင်းရွှေ့ဖို့ လိုနေတယ်။ ဒါပေမဲ့ အဲဒီအချိန်က ပတ်ဝန်းကျင်က အရမ်းကို ဆိုးရွားနေပြီး စောင့်ကြည့်မှုတွေက နေရာတိုင်းမှာ ရှိနေတာ။ ဒီစာအုပ်တွေအားလုံးကို နေရာပြောင်းနေတာကို ရဲတွေက တွေ့သွားရင် အကျိုးဆက်က တွေးမကြည့်ရဲအောင် အရမ်းဆိုးမှာပဲလေ။ ကိုယ်က အသင်းတော်ရဲ့ ခေါင်းဆောင်တစ်ယောက်ဖြစ်နေကို ပြောမနေနဲ့တော့။ ငါက ခေါင်းဆောင်မှန်း ရဲတွေ သိသွားတာနဲ့၊ သေတဲ့အထိ ညှဉ်းဆဲမှာ သေချာတယ်။ ရဲတွေက ညီအစ်ကိုမောင်နှမတွေကို ညှဉ်းဆဲတဲ့ မြင်ကွင်းတွေကို တွေးလိုက်တာနဲ့၊ ငါ ကြောက်ပြီး တုန်သွားတာ။ ငါသာ ရဲတွေရဲ့ ရိုက်သတ်တာကို ခံလိုက်ရရင် ထာဝရ ကယ်တင်ခြင်းရဖို့ အခွင့်အရေး ဆုံးရှုံးသွားမှာပဲ၊ ပြီးတော့ ဒီနှစ်တွေတစ်လျှောက်လုံး ဘုရားသခင်ကို ယုံကြည်ခဲ့တာတွေက အလကားဖြစ်သွားမှာပေါ့။ ဒါပေမဲ့ ကောင်းလီက ညှဉ်းဆဲတာကို မခံနိုင်ဘဲ ယုဒဖြစ်သွားပြီး ဘုရားနှုတ်ကပတ်တော် စာအုပ်တွေကို အချိန်မီ နေရာမပြောင်းဖြစ်ခဲ့ရင် ရဲတွေလက်ထဲ ဒီစာအုပ်တွေ ရောက်သွားနိုင်တယ်လေ။ အဲဒီလိုဆိုရင် ငါက ကိုယ့်တာဝန်ကို ပျက်ကွက်ရာကျသွားမှာပေါ့။ အဲဒါက ကြီးလေးတဲ့ ပြစ်မှားခြင်းတစ်ခုပဲ။ ဘုရားနှုတ်ကပတ်တော် စာအုပ်တွေကို နေရာပြောင်းတဲ့ကိစ္စက တစ်ခဏလေးတောင် နှောင့်နှေးလို့ မရဘူးလေ။ အဲဒီညက ဘုရားသခင်ဆီကို အကြိမ်ကြိမ် ဆုတောင်းခဲ့တယ်၊ ကိုယ့်ကိုယ်ကိုယ် ဆန်းစစ်ကြည့်တော့ ကျွန်မက ကြောက်ရွံ့စိတ်နဲ့ အသက်ရှင်နေခဲ့ပြီး မျက်နှာပြဖို့ကြောက်နေတာကို တွေ့လိုက်ရတယ်၊ အဲဒါက ဘုရားသခင်ရဲ့ ရည်ရွယ်ချက်တွေနဲ့ မကိုက်ညီဘူး၊ နောက်ပြီး ကြောက်ရွံ့တုန်လှုပ်မှုဆိုတာက စာတန်ရဲ့ လှည့်စားမှုတွေပဲဆိုတာ တွေ့လိုက်ရတယ်။ ကျွန်မ ခဏခဏ ဖတ်ဖြစ်တဲ့ ဘုရားနှုတ်ကပတ်တော်တစ်ပိုဒ်ကို သတိရလိုက်တယ်။ “ငါ လိုအင်ဆန္ဒရှိသည်မှာ ယခု သင်၏သစ္စာစောင့်သိမှုနှင့် ကျိုးနွံနာခံမှု၊ ယခု သင်၏ ချစ်ခြင်းမေတ္တာနှင့် သက်သေခံချက်တို့ ဖြစ်သည်။ လက်ရှိတွင် သက်သေခံချက်က အဘယ်အရာဖြစ်သည်၊ ချစ်ခြင်းမေတ္တာက အဘယ်အရာဖြစ်သည်ကို သင်မသိလျှင်ပင် ငါ့ထံ သင်၏ အရာအားလုံးကို ယူဆောင်လာသင့်ပြီး သင်၌ တစ်ခုတည်းသော ရတနာများဖြစ်သည့် သင်၏ သစ္စာစောင့်သိမှုနှင့် ကျိုးနွံနာခံခြင်းကို ငါ့ထံ လွှဲအပ်သင့်ပေသည်။ လူသားကို ငါ၏ လုံးဝ သိမ်းပိုက်ခြင်း သက်သေခံချက်ကဲ့သို့၊ စာတန်ကို ငါ၏ အောင်နိုင်ခြင်းနှင့်ဆိုင်သော သက်သေခံချက်သည် လူသား၏ သစ္စာစောင့်သိမှုနှင့် ကျိုးနွံနာခံမှုအတွင်းတွင် တည်ရှိသည်ကို သင် သိသင့်သည်။ ငါ၌ သင့်ယုံကြည်ခြင်းနှင့်ဆိုင်သော တာဝန်မှာ ငါ့အဖို့ သက်သေခံရန်၊ ငါ့ကို သစ္စာစောင့်သိရန်နှင့် အခြားမည်သူ့ကိုမျှ သစ္စာမစောင့်သိရန်၊ ပြီးလျှင် အဆုံးတိုင်အောင် ကျိုးနွံနာခံရန် ဖြစ်သည်။ ငါ့အမှု၏ နောက်တစ်ဆင့်ကို ငါ မစတင်မီ၊ သင်သည် ငါ့အဖို့ မည်သို့ သက်သေခံလိမ့်မည်နည်း။ ငါ့ကို သင် မည်သို့သစ္စာရှိကာ ကျိုးနွံနာခံမည်နည်း။ သင်၏သစ္စာစောင့်သိမှုအားလုံးကို သင်၏ အလုပ်တာဝန်အဖို့ သင် ဆက်ကပ်ပါသလော သို့မဟုတ် တကယ်ကို လက်လျှော့လိမ့်မည်လော။ ယင်းထက် သင်သည် (သေသည်ဖြစ်စေ၊ ပျက်စီးခြင်း ဖြစ်စေ) ငါ၏စီမံခန့်ခွဲမှုတိုင်းကို ကျိုးနွံနာခံလိုမည်လော သို့မဟုတ် ငါ၏ ပြစ်တင်ဆုံးမမှုကို ရှောင်ရှားရန် လမ်းတစ်ဝက်တွင် ထွက်ပြေးလိုလိမ့်မည်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ယုံကြည်ခြင်းအကြောင်း သင် မည်သည့်အရာ သိရှိသနည်း) ဘုရားနှုတ်ကပတ်တော်တွေကို ဖတ်ပြီးတဲ့နောက် ဘုရားသခင်ရဲ့ ရည်ရွယ်ချက်ကို ကျွန်မ နားလည်သွားတယ်။ စာတန်နဲ့ ရင်ဆိုင်ရချိန်မှာ ကျွန်မ သက်သေခံနိုင်မလား၊ ဘုရားသခင်အပေါ် သစ္စာစောင့်သိပြီး ကျိုးနွံနာခံမှု ရှိမရှိ ဆိုတာကို ဘုရားသခင်က အခုအချိန်မှာ စိစစ်နေတာပဲ။ အခု ပတ်ဝန်းကျင်က အန္တရာယ်များနေပြီး ဘုရားနှုတ်ကပတ်တော် စာအုပ်တွေကို အရေးတကြီး နေရာပြောင်းဖို့ လိုနေတယ်။ အသင်းတော်ရဲ့ ခေါင်းဆောင်တစ်ယောက်အနေနဲ့ ဒီအလုပ်ကို တုံ့ဆိုင်းမနေဘဲ လုပ်ရမှာ။ စီစီပီက ဆိုးညစ်ပြီး စက်ဆုပ်စရာကောင်းသလို အကြံအစည်တွေနဲ့ ပြည့်နေတယ်ဆိုတာကို ကျွန်မ တွေးမိတယ်။ အဖမ်းခံရတဲ့ ညီအစ်ကိုမောင်နှမတွေက ရဲတွေရဲ့ ခြိမ်းခြောက်တာတွေ၊ သွေးဆောင်ဖြားယောင်းတာတွေကို ခံရချိန်မှာ ခိုင်ခိုင်မာမာ ရပ်တည်နိုင်မလားဆိုတာ ကျွန်မ မသိဘူးလေ။ နောက်ဆက်တွဲအလုပ်တွေကို အမြန်ဆုံး ကိုင်တွယ်ဖြေရှင်းဖို့ လိုတယ်။ စာအုပ်တွေကို နေရာပြောင်းတဲ့ကိစ္စက တစ်ခဏလေးတောင် နှောင့်နှေးလို့မဖြစ်ဘူး။ ကျွန်မ ဒီထက်ပိုပြီး အချိန်ဆွဲမနေနိုင်တော့ဘူး။ စာအုပ်တွေကို ဘယ်လိုနေရာပြောင်းမလဲဆိုတာ တရားဟောဆရာနဲ့ အရေးတကြီး တိုင်ပင်ဆွေးနွေးခဲ့တယ်၊ ပြီးတော့ ဒီကိစ္စကို ကိုယ်တော့်ဆီ အပ်နှံရင်း ဘုရားသခင်ကို ဆုတောင်းခဲ့တယ်။ ဘုရားသခင်ရဲ့ ကာကွယ်စောင့်ရှောက်မှုအောက်မှာ ဘုရားနှုတ်ကပတ်တော် စာအုပ်တွေအားလုံးကို အဲဒီကနေ ဘေးကင်းကင်းနဲ့ ချောချောမွေ့မွေ့ နေရာပြောင်းဖြစ်ခဲ့တယ်။ အဲဒီတော့မှပဲ ကျွန်မ သက်ပြင်းချဖြစ်ခဲ့တယ်။

နောက်ပိုင်းမှာ ညီအစ်မ လီကျဲလည်း အဖမ်းခံရတယ်၊ နောက်ညီအစ်မ တစ်ယောက်ကတော့ အဖမ်းခံရပြီး သုံးရက်အကြာမှာ ရိုက်သတ်ခံရတယ်၊ အသင်းတော်က ညီအစ်ကိုမောင်နှမတွေကလည်း ရဲတွေရဲ့ နောက်ယောင်ခံလိုက်တာနဲ့ ဖမ်းဆီးတာကို ဆက်တိုက်ခံနေရတယ်ဆိုပြီး ပြောထားတဲ့ စာတစ်စောင်ကို ကျွန်မ ထပ်ရခဲ့တယ်။ ဒီသတင်းတွေကို ကြားလိုက်ရတဲ့အခါ ကျွန်မ ပြန်ပြီး စိုးရိမ်လာပြန်တယ်။ ငါသာ အဖမ်းခံရပြီး ညှဉ်းဆဲခံရလို့ ရိုက်သတ်ခံရရင် ဘယ်လိုလုပ်မလဲပေါ့။ ကိုယ်တိုင်တောင် သတိမထားမိလိုက်ဘဲ ကျွန်မရဲ့ စိတ်နှလုံးဟာ ကြောက်ရွံ့တုန်လှုပ်လာတယ်။ ငါ အပြင်ထွက်လို့ မဖြစ်တော့ဘူး၊ အိမ်မှာပဲ ပုန်းနေမှပါလို့ တွေးမိတယ်။ ဒီလိုအတွေးတွေ ထုတ်ဖော်မိတာက မှားနေမှန်း သဘောပေါက်မိပြီး ကိုယ့်ကိုယ်ကိုယ် စပြီးဆင်ခြင်သုံးသပ်ခဲ့တယ်။ အန္တရာယ်ရှိတဲ့ အခြေအနေနဲ့ ကြုံရတာနဲ့ ငါ ဘာလို့ ကြောက်ရွံ့တုန်လှုပ်စိတ်နဲ့ အသက်ရှင်ခဲ့ရပြီး ထွက်ပြေးချင်နေရတာလဲပေါ့။ ကျွန်မရဲ့ အခြေအနေနဲ့ပတ်သက်ပြီး ဘုရားသခင်ဆီ ဆုတောင်းခဲ့တယ်။ ဆုတောင်းပြီးတဲ့နောက်မှာ ဘုရားနှုတ်ကပတ်တော်တွေကို ဖတ်ခဲ့တယ်။ “၎င်းတို့၏ တစ်ကိုယ်ရေ ဘေးကင်းရေးကို စဉ်းစားခြင်းအပြင် အချို့သော အန္တိခရစ်များက မည်သည့်အရာကိုပါ စဉ်းစားကြသနည်း။...၎င်းနေထိုင်သည့် နေရာက ဘေးကင်းလုံခြုံခြင်း မရှိသောကြောင့် ရဲများထံ တိုင်ကြားခြင်းခံရသည့် ခေါင်းဆောင်တစ်ဦးအကြောင်းကိုဖြစ်စေ၊ မိမိတို့၏တာဝန်များကို လုပ်ဆောင်ရန် မကြာခဏ အပြင်ထွက်လွန်းပြီး အလွန်များသော လူတို့နှင့် ဆက်ဆံခဲ့ရသောကြောင့် အဆင်းနီသော နဂါးကြီး၏ သူလျှိုများက ပစ်မှတ်ထားခြင်း ခံရသည့် ခေါင်းဆောင်တစ်ဦးအကြောင်းကိုဖြစ်စေ၊ ဤလူများက ဖမ်းဆီးခြင်းခံရကာ ပြစ်ဒဏ်ချမှတ်ခြင်း ခံရပုံကိုဖြစ်စေ ၎င်းတို့ ကြားရသည်နှင့်တစ်ပြိုင်နက် ချက်ချင်း ကြောက်လန့်လာကြသည်။ ၎င်းတို့က ‘အို မဖြစ်ပါ၊ အဖမ်းခံရမည့် နောက်တစ်ယောက်မှာ ငါများ ဖြစ်လိမ့်မည်လော။ ဤအရာမှ ငါ သင်ယူရမည်။ ငါ အလွန် မတက်ကြွသင့်ပါ။ အသင်းတော် အလုပ်အချို့ကို လုပ်ဆောင်ခြင်းအား ငါ ရှောင်ရှား၍ရနိုင်လျှင် ငါ ရှောင်ရှားလိုက်မည်။ ငါ့မျက်နှာပြခြင်းကို ရှောင်ရှား၍ရနိုင်လျှင် ငါ ရှောင်ရှားလိုက်မည်။ ငါ့အလုပ်ကို ငါ ဖြစ်နိုင်သမျှ နည်းအောင်လုပ်မည်၊ အပြင်ထွက်ခြင်းကို ရှောင်မည်၊ မည်သူမဆိုနှင့် ဆက်ဆံခြင်းကို ရှောင်မည်ဖြစ်ပြီး ငါ ခေါင်းဆောင်ဖြစ်ကြောင်း မည်သူမျှမသိသည်ကို သေချာအောင်လုပ်မည်။ ယနေ့ခေတ်တွင် အခြားတစ်ဦးတစ်ယောက်ကို မည်သူက ဂရုစိုက်ဖို့ တတ်နိုင်မည်နည်း။ အသက်ရှင်နေဖို့သည်ပင် စိန်ခေါ်မှုတစ်ခု ဖြစ်နှင့်ပေပြီ’ဟု တွေးကြသည်။ ခေါင်းဆောင်တစ်ဦး၏ အခန်းကဏ္ဍကို ယူကတည်းက အိတ်တစ်ခုကို သယ်ဆောင်ပြီး ပုန်းကွယ်ခြင်းမှလွဲ၍ မည်သည့်အလုပ်ကိုမျှ ၎င်းတို့ မလုပ်ဆောင်ကြပေ။ ၎င်းတို့သည် အဖမ်းခံရကာ ပြစ်ဒဏ်ချမှတ်ခံရမည်ကို အမြဲကြောက်သောစိတ်ဖြင့် ရင်တမမ အသက်ရှင်နေကြသည်။ တစ်စုံတစ်ဦးက ‘သင် အဖမ်းခံရလျှင် အသတ်ခံရလိမ့်မည်။ သင် ခေါင်းဆောင်တစ်ဦး မဟုတ်လျှင်၊ သာမန် ယုံကြည်သူတစ်ဦးသာဖြစ်လျှင် ဒဏ်ငွေအနည်းငယ်မျှ ပေးပြီးနောက်တွင် လွတ်ကောင်းလွတ်မည် ဖြစ်သော်လည်း သင့်အနေဖြင့် ခေါင်းဆောင်တစ်ဦးဖြစ်သည့်အတွက် ပြောရခက်ပေသည်။ အလွန် အန္တရာယ်များသည်။ အဖမ်းခံရသည့် ခေါင်းဆောင် သို့မဟုတ် အမှုဆောင်အချို့သည် မည်သည့် သတင်းအချက်အလက်ကိုမဆို ပေးဖို့ ငြင်းဆန်ကြပြီး ရဲများက သေသည်အထိ ရိုက်နှက်ခြင်းကို ခံရကြသည်’ဟု ပြောသည်ကို ကြားကြသည်ဆိုပါစို့။ တစ်စုံတစ်ဦးက သေသည်ထိ ရိုက်နှက်ခံရသည်ကို ၎င်းတို့ ကြားသည်နှင့်တစ်ပြိုင်နက် ၎င်းတို့၏ အကြောက်တရားက ပြင်းထန်လာပြီး အလုပ်လုပ်ရန် သာ၍ပင် ကြောက်ရွံ့လာကြသည်။ နေ့စဉ် ၎င်းတို့တွေးသမျှအကြောင်းမှာ အဖမ်းခံရခြင်းအား မည်သို့ ရှောင်ရှားရမည်၊ မိမိတို့မျက်နှာများ ပြခြင်းအား မည်သို့ ရှောင်ရှားရမည်၊ စောင့်ကြည့်ခံရခြင်းအား မည်သို့ ရှောင်ရှားရမည်ဆိုသည်နှင့် ၎င်းတို့၏ ညီအစ်ကို မောင်နှမများနှင့် ထိတွေ့ဆက်ဆံရခြင်းအား မည်သို့ ရှောင်ရှားရမည်ဟူသည်တို့ ဖြစ်သည်။ ၎င်းတို့သည် ဤအရာများကို ဦးနှောက်ခြောက်ခံ စဉ်းစားကြပြီး မိမိတို့၏ တာဝန်များကို လုံးဝ မေ့လျော့ကြသည်။ ဤသည်တို့မှာ သစ္စာစောင့်သိသော လူများ ဖြစ်ကြသလော။ ဤကဲ့သို့သော လူများသည် အလုပ်တစ်ခုတလေကို ကိုင်တွယ်နိုင်ကြသလော။ (မကိုင်တွယ်နိုင်ကြပါ။) ဤကဲ့သို့သော လူများသည် ကြောက်သာကြောက်တတ်ကြပြီး ဤသရုပ်သကန်တစ်ခုတည်းအပေါ် အခြေခံ၍ အန္တိခရစ်များအဖြစ် ၎င်းတို့ကို ငါတို့ သေချာပေါက် သရုပ်ဖော်၍မရနိုင်သော်လည်း ဤသရုပ်သကန်၏ သဘာဝမှာ အဘယ်နည်း။ ဤသရုပ်သကန်၏ အနှစ်သာရမှာ မယုံကြည်သူတစ်ဦး၏ အနှစ်သာရ ဖြစ်သည်။ ဘုရားသခင်က လူတို့၏ ဘေးကင်းရေးကို ကာကွယ်ပေးနိုင်ကြောင်း ၎င်းတို့ မယုံကြည်ကြသကဲ့သို့ ဘုရားသခင်အတွက် အသုံးခံရန် မိမိကိုယ်ကို ရည်စူးအပ်နှံခြင်းသည် သမ္မာတရားအတွက် မိမိကိုယ်ကို ဆက်ကပ်ခြင်း ဖြစ်ကြောင်းနှင့် ထိုအရာသည် ဘုရားသခင် အသိအမှတ်ပြုသည့် အရာတစ်ခုဖြစ်ကြောင်းတို့ကို ၎င်းတို့ သေချာပေါက် မယုံကြည်ကြပေ။ ၎င်းတို့၏ စိတ်နှလုံးများတွင် ဘုရားသခင်ကို ၎င်းတို့ မကြောက်ရွံ့ ကြပေ။ စာတန်နှင့် ဆိုးယုတ်သော နိုင်ငံရေး ပါတီများကိုသာ ကြောက်ကြသည်။ ဘုရားသခင်၏ တည်ရှိခြင်းကို ၎င်းတို့ မယုံကြည်ကြ။ အရာရာက ဘုရားသခင်၏ လက်ထဲတွင်ရှိသည်ကို မယုံကြည်ကြသကဲ့သို့ သူ့အတွက်လည်းကောင်း၊ သူ၏ လမ်းခရီးကို လိုက်လျှောက်ခြင်းနှင့် သူ၏ တာဝန်ပေးစေခိုင်းချက်ကို ပြီးစီးစေခြင်းအတွက်လည်းကောင်း အရာရာကို အသုံးခံသည့် လူတစ်ဦးအား ဘုရားသခင် အသိအမှတ်ပြုလိမ့်မည် ဖြစ်သည်ကို သေချာပေါက် မယုံကြည်ကြပေ။ ဤအရာတစ်ခုကိုမျှ ၎င်းတို့ မယုံကြည်ကြပေ။ မည်သည့်အရာကို ၎င်းတို့ ယုံကြည်ကြသနည်း။ ၎င်းတို့အနေဖြင့် အဆင်းနီသော နဂါးကြီး၏ လက်ထဲသို့ ကျရောက်သွားလျှင် မကောင်းသည့် အဆုံးသတ်တစ်ခု တွေ့ကြုံရမည် ဖြစ်ကြောင်း၊ ၎င်းတို့ ပြစ်ဒဏ်ချမှတ်ခံရနိုင်မည့် သို့မဟုတ် ၎င်းတို့၏ အသက်များပင် ဆုံးရှုံးမည့် အန္တရာယ်ရှိနိုင်ကြောင်းကို ယုံကြည်ကြသည်။ ၎င်းတို့၏ စိတ်နှလုံးများတွင် ၎င်းတို့၏ တစ်ကိုယ်ရေ ဘေးကင်းရေးကိုသာ စဉ်းစားကြပြီး အသင်းတော်၏ အလုပ်ကို မစဉ်းစားကြချေ။ ဤလူများသည် မယုံကြည်သူများဖြစ်သည် မဟုတ်လော။ (ဟုတ်ပါသည်။) ကျမ်းစာက မည်သည့်အရာ ပြောသနည်း။ ‘ငါ့ကြောင့် မိမိအသက်ရှုံးသောသူမူကား အသက်ကို တွေ့လိမ့်မည်။’ (ရှင်မဿဲခရစ်ဝင် ၁၀:၃၉) ဤစကားများကို ၎င်းတို့ ယုံကြည်ကြသလော။ (မယုံကြည်ကြပါ။) မိမိတို့တာဝန်ကို လုပ်ဆောင်စဉ် စွန့်စားရန် စေခိုင်းခြင်းခံရလျှင် မိမိတို့ကိုယ်ကို ပုန်းကွယ်ကာ ၎င်းတို့အား မည်သူမျှ မြင်ခွင့်မပေးရန် ဆန္ဒရှိကြလိမ့်မည် ဖြစ်သည်။ ကိုယ်ပျောက်သောသူ ဖြစ်ချင်ကြလိမ့်မည်။ ဤသည်မှာ ၎င်းတို့ ကြောက်ရွံ့သည့်အတိုင်းအတာ ဖြစ်သည်။ ဘုရားသခင်သည် လူ၏ အထောက်အပံ့ဖြစ်သည်ကြောင်း၊ အရာရာက ဘုရားသခင်၏ လက်ထဲတွင် ရှိကြောင်း၊ တစ်စုံတစ်ရာ မှားယွင်းလျှင် သို့မဟုတ် ၎င်းတို့ အမှန်တကယ် အဖမ်းခံရလျှင် ထိုအရာကို ဘုရားသခင်က ခွင့်ပြုထားခြင်းဖြစ်ကြောင်းနှင့် လူတို့အနေဖြင့် ကျိုးနွံနာခံသည့် စိတ်နှလုံးများရှိသင့်ကြောင်းတို့ကို ၎င်းတို့က မယုံကြည်ကြပေ။ ဤလူများသည် ဤစိတ်နှလုံးများ၊ ဤသိနားလည်မှု သို့မဟုတ် ဤပြင်ဆင်မှုတို့ မရှိကြချေ။ ၎င်းတို့သည် ဘုရားသခင်ကို အမှန်တကယ် ယုံကြည်ကြသလော။ (မယုံကြည်ကြပါ။) ဤသရုပ်သကန်၏ အနှစ်သာရမှာ မယုံကြည်သူတစ်ဦး၏ အနှစ်သာရ ဖြစ်သည် မဟုတ်လော။ (ဟုတ်ပါသည်။)” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၂)) ဘုရားသခင် ဖော်ထုတ်ထားတာက ကျွန်မရဲ့ အခြေအနေ အတိအကျပဲလေ။ အတူအလုပ်လုပ်တဲ့ ညီအစ်မ အဖမ်းခံရတယ်လို့ ကြားကတည်းက စိုးရိမ်ပူပန်မှုနဲ့ ကြောက်လန့်စိတ်နဲ့ နေထိုင်ခဲ့ရတာ။ ကိုယ်က အသင်းတော်ရဲ့ ခေါင်းဆောင်တစ်ယောက်ဖြစ်လို့ အန္တရာယ်ရှိတဲ့ ပတ်ဝန်းကျင်နဲ့ ကျွန်မတို့ ကြုံလာရတဲ့အခါ ဘုရားသခင်ရဲ့ ပူဇော်သက္ကာတွေနဲ့ ဘုရားနှုတ်ကပတ်တော် စာအုပ်တွေကို ပထမဦးစားပေးအနေနဲ့ ကာကွယ်ရမယ်ဆိုတာကို ကျွန်မ သိသားပဲလေ။ ဒါပေမဲ့ နောက်တော့ လက်ရှိပတ်ဝန်းကျင်က ဘယ်လောက် အန္တရာယ်များနေလဲ၊ နေရာတိုင်းမှာ စောင့်ကြည့်မှုတွေ ရှိနေတယ်ဆိုတာကို ကျွန်မ တွေးမိလိုက်တယ်။ ဒီလိုပတ်ဝန်းကျင်မျိုးမှာ စာအုပ်တွေ အများကြီး နေရာပြောင်းရွှေ့နေတုန်း ရဲဖမ်းခံရပြီဆိုတာနဲ့ သူတို့က ကျွန်မကို လွယ်လွယ်နဲ့ လွှတ်ပေးမှာ မဟုတ်ဘူး။ ကျွန်မသာ မသန်စွမ်းဖြစ်သွားတဲ့အထိ၊ ဒါမှမဟုတ် သေတဲ့အထိ ရိုက်နှက်ခံရရင် ကယ်တင်ခြင်းရဖို့ အခွင့်အရေး လုံးဝဆုံးရှုံးသွားမှာပဲလေ။ ဒီလို ကြောက်စရာကောင်းတဲ့ အကျိုးဆက်တွေကို တွေးမိတဲ့အခါ စာအုပ်တွေကို နေရာမပြောင်းရဲတော့ဘူး။ ဒီအလုပ်ကို တရားဟောဆရာဆီ ပုံချချင်ခဲ့တာ။ ဒီအရေးကြီးတဲ့ အချိန်ရောက်မှ ကိုယ့်ရဲ့ လုံခြုံရေးကိုပဲ တွေးနေမိတယ်။ ခေါင်းထဲမှာ ကိုယ့်အကျိုးစီးပွားတွေနဲ့ပဲ ပြည့်နေပြီး အသင်းတော်ရဲ့ အကျိုးစီးပွားကို လုံးဝ ထည့်မတွေးခဲ့ဘူး။ ကျွန်မက အရမ်းကို တစ်ကိုယ်ကောင်းဆန်ပြီး စက်ဆုပ်စရာကောင်းတဲ့အပြင် လူ့သဘာဝလည်း ကင်းမဲ့နေခဲ့တာပဲ။ ဒီလိုအခြေအနေမျိုးနဲ့ ကျွန်မတို့ မကြုံရခင်တုန်းက၊ အဆင်းနီတဲ့ နဂါးကြီးဆိုတာ ဘုရားသခင်ရဲ့ အလုပ်အတွက် အလုပ်လုပ်ပေးဖို့ ကိရိယာတစ်ခုသက်သက်ပဲ ဖြစ်တယ်၊ လူတွေကို ထုတ်ဖော်ပြီး စုံလင်အောင်ပြုဖို့ အဆင်းနီတဲ့ နဂါးကြီးရဲ့ နှိပ်စက်ညှဉ်းပန်းမှုကို ဘုရားသခင်က အသုံးပြုတယ်ဆိုတာကို ညီအစ်ကိုမောင်နှမတွေနဲ့ ကျွန်မ ခဏခဏ မိတ်သဟာယပြုခဲ့ဖူးတယ်။ ဒါပေမဲ့ အန္တရာယ်နဲ့ တကယ်ကြုံလာရတဲ့အခါ ကျွန်မ ထုတ်ဖော်ခံလိုက်ရတယ်။ တစ်နေ့လုံး ကြောက်ရွံ့တုန်လှုပ်စိတ်တွေနဲ့ပဲ ကျွန်မ နေခဲ့ရတယ်။ ရဲတွေက ကျွန်မကို သေတဲ့အထိညှဉ်းဆဲမှာကို ကြောက်နေခဲ့တာ။ ဘုရားသခင်အပေါ်မှာ ကျွန်မ စစ်မှန်တဲ့ ယုံကြည်ခြင်း မရှိခဲ့ဘူး။ ပုံမှန်ဆိုရင် ကျွန်မ မိတ်သဟာယပြုခဲ့တာတွေ အားလုံးက စကားလုံးတွေနဲ့ အယူဝါဒတွေချည်းပဲဆိုတာ မြင်လိုက်ရတယ်။ ဘုရားသခင်အပေါ်မှာ ကျွန်မ ယုံကြည်ခြင်း တစ်စက်လေးတောင် မရှိခဲ့ဘူး။ ကျွန်မဟာ ဘုရားသခင် ဖော်ထုတ်လိုက်တဲ့ မယုံကြည်သူတစ်ယောက်ပဲ။

နောက်ပိုင်းမှာ ကိုယ့်ကိုယ်ကိုယ် ပြန်ဆင်ခြင်သုံးသပ်မိတယ်။ အန္တရာယ်ရှိတဲ့ ပတ်ဝန်းကျင်နဲ့ ကြုံလာရတာနဲ့ ကိုယ့်တာဝန်ကို သူများဆီ ဘာလို့ အမြဲ ပုံချချင်နေရတာလဲ။ ဘယ်လို သဘာဝ အနှစ်သာရကများ ဒီလိုဖြစ်စေတာလဲပေါ့။ ဒါနဲ့ ရှာဖွေရင်း ဘုရားနှုတ်ကပတ်တော်တွေကို ဖတ်ခဲ့တယ်။ “အန္တိခရစ်များသည် အလွန်အမင်း တစ်ကိုယ်ကောင်းဆန်ပြီး စက်ဆုပ်ဖွယ်ကောင်းကြသည်။ ၎င်းတို့၌ ဘုရားသခင်အပေါ် သစ္စာရှိဖို့ မဆိုထားနှင့်၊ ဘုရားသခင်ကို စစ်မှန်သော ယုံကြည်ခြင်းမရှိကြပေ။ ၎င်းတို့သည် ပြဿနာတစ်ခုကို ကြုံရသည့်အခါ မိမိကိုယ်ကိုသာ ကာကွယ်ပြီး ဘေးဆီးရန်ကာကြသည်။ ၎င်းတို့အတွက်မူ မိမိတို့ကိုယ်တိုင်၏ ဘေးကင်းရေးထက် မည်သည့်အရာမျှ သာ၍ အရေးမကြီးချေ။ ၎င်းတို့ အသက်ရှင်နိုင်ပြီး အဖမ်းမခံရသရွေ့ အသင်းတော်၏ အလုပ်အဖို့ မည်မျှ ဘေးဖြစ်စေသည်ကို ၎င်းတို့ ဂရုမစိုက်ကြချေ။...အန္တိခရစ်များသည် အသင်းတော်၏ အလုပ်နှင့် ဘုရားသခင်၏ အလှူငွေများကို စွန့်ပစ်ကြပြီး၊ နောက်ဆက်တွဲကိစ္စကို ကိုင်တွယ်ရန် လူတို့အတွက် မစီစဉ်ပေးကြပေ။ ဤသည်မှာ အဆင်းနီသော နဂါးကြီးအား ဘုရားသခင်၏ ပူဇော်သက္ကာများနှင့် သူ၏ ရွေးချယ်ခြင်းခံရသည့် လူတို့ကို ဖမ်းဆီးခွင့်ပေးခြင်းနှင့် တူသည်။ ဤသည်မှာ ဘုရားသခင်၏ ပူဇော်သက္ကာများနှင့် သူ၏ ရွေးချယ်ထားသောလူတို့အပေါ် သွယ်ဝိုက်သောနည်းဖြင့် သစ္စာဖောက်ဖျက်ခြင်း ဖြစ်သည် မဟုတ်လော။ ဘုရားသခင်ကို သစ္စာစောင့်သိသည့်သူများက ပတ်ဝန်းကျင်တစ်ခုသည် အန္တရာယ် ရှိသည်ကို ရှင်းလင်းစွာ သိသည့်အခါတွင် ၎င်းတို့ကိုယ်တိုင် မဆုတ်ခွာမီ နောက်ဆက်တွဲ အခြေအနေကို ကိုင်တွယ်သည့် အလုပ်ကို လုပ်ဖို့ လိုလားဆဲဖြစ်ကာ ဘုရားအိမ်တော်ကို ဆုံးရှုံးမှုများ အနည်းဆုံးဖြစ်အောင် ထိန်းသိမ်းကြသည်။ ၎င်းတို့သည် မိမိတို့ကိုယ်တိုင်၏ ဘေးကင်းရေးကို ဦးစားမပေးကြပေ။ ငါ့ကိုပြောလော့၊ အဆင်းနီသောနဂါးကြီး၏ ဤကောက်ကျစ်ဆိုးယုတ်သောနိုင်ငံတွင် ဘုရားသခင်ကို ယုံကြည်ခြင်းနှင့် တာဝန်တစ်ခုကို ထမ်းဆောင်ခြင်းတွင် အန္တရာယ်လုံးဝ မရှိဟု မည်သူက သေချာစေနိုင်သနည်း။ မည်သည့်တာဝန်ကို တာဝန်ယူဆောင်ရွက်ပါစေ ယင်းက အန္တရာယ်အချို့ ပါဝင်သည်။ သို့တိုင် တာဝန်ထမ်းဆောင်ခြင်းသည် ဘုရားသခင်၏ တာဝန်ပေးစေခိုင်းထားခြင်းဖြစ်ပြီး ဘုရားသခင်၏ နောက်လိုက်စဉ်တွင် မိမိ၏တာဝန် ထမ်းဆောင်ခြင်းနှင့် ပတ်သက်သည့် အန္တရာယ်ကို ခံယူရမည် ဖြစ်သည်။ အကြင်သူသည် ဉာဏ်ပညာကို အသုံးပြုသင့်ပြီး မိမိ၏ဘေးကင်းလုံခြုံရေးကို သေချာစေဖို့ ချိန်ဆရန် လိုအပ်သော်လည်း မိမိ၏ ကိုယ်ရေးကိုယ်တာ ဘေးကင်းလုံခြုံရေးကို ဦးစားမပေးသင့်ပေ။ ထိုသူသည် ဘုရားအိမ်တော်၏အလုပ်နှင့် ဧဝံဂေလိဖြန့်ဝေခြင်းကို ဦးစားပေးလျက် ဘုရားရည်ရွယ်ချက်များကို အလေးထားသင့်သည်။ မိမိအတွက် ဘုရားသခင်၏ တာဝန်ပေးစေခိုင်းချက်ကို ပြီးမြောက်ခြင်းသည် အရေးအကြီးဆုံး အရာဖြစ်ပြီး ဦးစားပေးဖြစ်သည်။ အန္တိခရစ်များသည် မိမိတို့ကိုယ်တိုင်၏ ဘေးကင်းရေးကိုသာ အဓိက ဦးစားပေးကြသည်။ အခြားမည်သည့်အရာမျှ ၎င်းတို့နှင့် မသက်ဆိုင်ဟု ၎င်းတို့ တွေးထင်ကြသည်။ အခြားသူတစ်ဦးကို တစ်စုံတစ်ခုဖြစ်သည့်အခါ၊ ထိုသူ မည်သူဖြစ်နိုင်ပါစေ ၎င်းတို့ ဂရုမစိုက်ကြချေ။ အန္တိခရစ်များ ကိုယ်တိုင် မည်သည့်ဆိုးရွားသည့်အရာမျှ မဖြစ်သရွေ့၊ ၎င်းတို့ စိတ်အေးလက်အေး ဖြစ်ကြသည်။ ၎င်းတို့၌ သစ္စာစောင့်သိခြင်း တစ်စက်မျှ မရှိပေ၊ ယင်းကို အန္တိခရစ်များ၏ သဘာဝ အနှစ်သာရက ဆုံးဖြတ်ပေး၏။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၉ (အပိုင်း ၂)) အန္တိခရစ်တွေဟာ အန္တရာယ်နဲ့ ကြုံရချိန်မှာ သူတို့ရဲ့ ကိုယ်ပိုင်လုံခြုံရေးကိုပဲ စဉ်းစားတယ်လို့ ဘုရားသခင်က ဖော်ထုတ်ထားတယ်။ ဘုရားအိမ်တော်ရဲ့ အကျိုးစီးပွားတွေ ထိခိုက်မလားဆိုတာကို သူတို့ မစဉ်းစားသလို၊ ညီအစ်ကိုမောင်နှမတွေရဲ့ လုံခြုံရေးကိုလည်း ဂရုမစိုက်ကြဘူး။ သူတို့က အရမ်းကို တစ်ကိုယ်ကောင်းဆန်ပြီး စက်ဆုပ်စရာကောင်းတာပဲ။ ကျွန်မ ဖော်ထုတ်ခဲ့တဲ့ စိတ်သဘောထားကို အန္တိခရစ်တစ်ယောက်ရဲ့ စိတ်သဘောထားနဲ့ ယှဉ်ကြည့်လိုက်တဲ့အခါ၊ တစ်ထပ်တည်းကျနေတာကို တွေ့လိုက်ရတယ်။ ကျွန်မဟာ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဆိုတဲ့ အဆိပ်အတောက်နဲ့ အသက်ရှင်နေခဲ့တာကိုး။ အန္တရာယ်ရှိတဲ့ ပတ်ဝန်းကျင်တွေမှာ ကိုယ့်အကျိုးစီးပွားကိုပဲ အရင်ဆုံး စဉ်းစားခဲ့တယ်။ လွန်ခဲ့တဲ့ တစ်နှစ်က ကျွန်မတို့ အသင်းတော်မှာ အခြေအနေတစ်ခု ပေါ်လာခဲ့တယ်။ ကျွန်မ အဖမ်းခံရပြီး ညှဉ်းဆဲခံရမှာကို စိုးရိမ်လို့ လူသစ်တွေကို သွားရေမလောင်းပေးရဲခဲ့ဘူးလေ။ ဒါကြောင့် လူသစ်တွေရဲ့ ပြဿနာတွေကို အချိန်မီ မဖြေရှင်းနိုင်ခဲ့ဘူး။ ကျွန်မနဲ့ အလုပ်အတူလုပ်တဲ့ ညီအစ်မနဲ့ ခေါင်းဆောင်တွေ၊ သင်းထောက် တချို့ အဖမ်းခံရတဲ့အခါ နောက်ဆက်တွဲအလုပ်တွေကို ကျွန်မ အရေးတကြီး ကိုင်တွယ်ဖြေရှင်းဖို့ လိုနေခဲ့တာ။ ဒါပေမဲ့ အဖမ်းခံရလို့ ညှဉ်းဆဲခံရမှာကို ကျွန်မ ကြောက်ခဲ့ပြီး ရိုက်သတ်ခံရမှာကိုလည်း ကြောက်တုန်းဆိုတော့ ကိုယ့်တာဝန်ကို တခြားလူတွေဆီ ပုံချချင်ခဲ့တယ်။ အသင်းတော်ရဲ့ ခေါင်းဆောင်တစ်ယောက်အနေနဲ့ အသင်းတော်ရဲ့ အကျိုးစီးပွားနဲ့ ညီအစ်ကိုမောင်နှမတွေရဲ့ လုံခြုံရေးကို ကာကွယ်စောင့်ရှောက်ဖို့ ကျွန်မမှာ တာဝန်ရှိတာပေါ့။ ဒါပေမဲ့ အန္တရာယ်ရှိတဲ့ ပတ်ဝန်းကျင်နဲ့ ကြုံရတဲ့အခါ ရှေ့တန်းကနေ ထွက်ပြေးဖို့ပဲ အမြဲ တွေးနေမိတယ်၊ ကိုယ့်ကိုယ်ကိုယ် ကယ်တင်ဖို့လောက်ပဲ တွေးပြီး ကိုယ့်တာဝန်ကို တခြားလူတွေဆီ ပုံချချင်နေခဲ့တာ။ သေရမှာကို အရမ်းကြောက်ပြီး ကိုယ့်အသက်ကို ဘယ်လိုနည်းနဲ့မဆို လောဘတကြီး ဖက်တွယ်ထားတာပေါ့။ ကိုယ့်ဇာတိပကတိအတွက်ပဲ ဂရုစိုက်ခဲ့တယ်။ ကျွန်မက အရမ်းကို တစ်ကိုယ်ကောင်းဆန်ပြီး စက်ဆုပ်စရာကောင်းလွန်းတယ်။ ဘုရားသခင်အပေါ် သစ္စာစောင့်သိခြင်း တစ်စက်မှ မရှိခဲ့ဘူး။ စာတန်ရဲ့ အာဏာအောက်ကနေ လူသားတွေကို အပြည့်အဝ ကယ်တင်ဖို့အတွက် ဘုရားသခင်က ကျားတွင်းထဲ ကိုယ့်အသက်ကို စွန့်ပြီး ကိုယ်တိုင်ဝင်ရောက်ခဲ့တာကို ကျွန်မ တွေးမိတယ်။ တရုတ်နိုင်ငံရဲ့ အာဏာရပါတီက ဘုရားသခင်ကို အဆက်မပြတ် လိုက်လံဖမ်းဆီးနေပေမဲ့၊ ကျွန်မတို့ရဲ့ ကယ်တင်ခြင်းကို ဘယ်တော့မှ မစွန့်လွှတ်ဘဲ အဲဒီအစား ကျွန်မတို့ကို လမ်းပြဖို့ စကားတွေ၊ မြွက်ဆိုချက်တွေကို ဆက်ပြီး ပြောနေခဲ့တာပါ။ လူတွေအပေါ်ထားတဲ့ ဘုရားသခင်ရဲ့ ချစ်ခြင်းမေတ္တာက အရမ်းကို ကြီးမားကျယ်ပြန့်တာပဲ။ ဘုရားသခင်အပေါ် တကယ်သစ္စာရှိတဲ့သူတွေက ဘုရားအိမ်တော်ရဲ့ အကျိုးစီးပွားကို ဦးစားပေးမှာပဲ။ စွန့်စားရမယ်ဆိုရင်တောင်မှ နောက်ဆက်တွဲအလုပ်တွေကို ကောင်းကောင်း ကိုင်တွယ်ဖြေရှင်းကြမှာပဲ။ ဘုရားနှုတ်ကပတ်တော်တွေရဲ့ ထောက်ပံ့မှုနဲ့ သိုးထိန်းခြင်းကို ကျွန်မ မွေ့လျော်ခံစားခဲ့ရပေမဲ့၊ ဘုရားသခင်ရဲ့ ရည်ရွယ်ချက်တွေကို အလေးထားရကောင်းမှန်း မသိခဲ့ဘူး၊ ပြီးတော့ ဘုရားသခင်ရဲ့ ချစ်ခြင်းမေတ္တာကို ကျေးဇူးဆပ်ဖို့လည်း မတွေးခဲ့ဘူး။ ကျွန်မမှာ အသိစိတ်နဲ့ ဆင်ခြင်တုံတရား တကယ်ကို ကင်းမဲ့နေခဲ့တာ။ လူ့သဘာဝ တစ်စက်မှမရှိတဲ့ တစ်ကိုယ်ကောင်းဆန်ပြီး စက်ဆုပ်စရာကောင်းတဲ့ အန္တိခရစ်တစ်ယောက်နဲ့ ကျွန်မ ဘာမှမကွာဘူးလေ။ ကျွန်မသာ နောင်တမရရင် ဘုရားသခင် ရွံရှာတာကို ခံရပြီး ဖယ်ရှားရှင်းလင်းခံရမှာပဲ။ ဒါကို သဘောပေါက်သွားတော့ ဆုတောင်းဖို့ ကပျာကယာ ဒူးထောက်လိုက်တယ်၊ “ချစ်လှစွာသော ဘုရားသခင်၊ အန္တရာယ်ရှိတဲ့ ပတ်ဝန်းကျင်နဲ့ ကြုံရတိုင်း သမီးရဲ့ လုံခြုံရေးကိုပဲ သမီး တွေးမိပါတယ်။ အသင်းတော်ရဲ့ အကျိုးစီးပွားကိုရော ညီအစ်ကိုမောင်နှမတွေရဲ့ လုံခြုံရေးကိုရော မစဉ်းစားခဲ့ပါဘူး။ သမီးက အရမ်းကို တစ်ကိုယ်ကောင်းဆန်ပြီး စက်ဆုပ်စရာကောင်းလွန်းပါတယ်။ သမီးရဲ့ အပြုအမူတွေက ကိုယ်တော့်အတွက် အရမ်းကို ရွံရှာစရာကောင်းနေမှာပဲနော်။ ချစ်လှစွာသော ဘုရားသခင်၊ သမီးရဲ့ ဖောက်ပြန်ပျက်စီးတဲ့ စိတ်သဘောထားနဲ့ သမီး ဆက်မရှင်သန်ချင်တော့ပါဘူး။ ကိုယ့်တာဝန်ကို ကောင်းကောင်း ထမ်းဆောင်နိုင်ဖို့ ကိုယ်တော့်ကိုပဲ အားကိုးဖို့ လိုလားပါတယ်” လို့ပေါ့။

နောက်ပိုင်းမှာ၊ အဖမ်းခံရမှာနဲ့ ရိုက်သတ်ခံရမှာကို အမြဲကြောက်နေတဲ့ ကျွန်မရဲ့ အခြေအနေနဲ့ပတ်သက်တဲ့ ဘုရားနှုတ်ကပတ်တော်တွေကို ကျွန်မ ရှာဖတ်ခဲ့တယ်။ ဘုရားနှုတ်ကပတ်တော်တွေကို ကျွန်မ ဖတ်လိုက်ရတယ်။ “သခင်ယေရှု၏ ဧဝံဂေလိတရားကို ဖြန့်ချိခြင်းအတွက် မာတုရဖြစ်ခဲ့ကြသူများသည် သူတို့၏ တာဝန်ကို မည်သည့်အတိုင်းအတာအထိ ထမ်းဆောင်ခဲ့ကြသနည်း။ယင်းက အဆုံးစွန်အတိုင်းအတာအထိ ဖြစ်ခဲ့သလော။ အဆုံးစွန်အတိုင်းအတာကို မည်သို့ထင်ရှားစေခဲ့သနည်း။ (၎င်းတို့က ၎င်းတို့၏ အသက်များကို ပူဇော်ဆက်ကပ်ကြသည်။) မှန်ပေသည်၊ ၎င်းတို့သည် ၎င်းတို့၏အသက်များဖြင့် အဖိုးအခကို ပေးဆပ်ခဲ့သည်။ မိသားစု၊ ကြွယ်ဝခြင်းနှင့် ဤအသက်တာ၏ ရုပ်ပိုင်းဆိုင်ရာ အရာဝတ္ထုများသည် အပြင်ပန်းအရာများသာ ဖြစ်သည်။ ကိုယ်နှင့်ဆက်စပ်သည့် တစ်ခုတည်းသော အရာမှာ အသက်ဖြစ်သည်။ အသက်ရှင်သည့် လူတိုင်းအတွက် အသက်သည် တန်ဖိုးအထားထိုက်ဆုံးသော အရာ၊ အဖိုးတန်ဆုံးသော အရာဖြစ်ပြီး ဖြစ်ချင်တော့ ဤလူများသည် လူသားမျိုးနွယ်အတွက် ဘုရားသခင်၏ ချစ်ခြင်းနှင့်ပတ်သက်၍ အတည်ပြုချက် အနေဖြင့်လည်းကောင်း၊ သက်သေခံချက် အနေဖြင့်လည်းကောင်း ၎င်းတို့၏ အဖိုးအတန်ဆုံး ပိုင်ဆိုင်မှုကို ပူဇော်ဆက်ကပ်နိုင်ခဲ့ကြသည်။ ၎င်းတို့ သေဆုံးသည့်အချိန်အထိ ၎င်းတို့သည် ဘုရားသခင်၏နာမတော်ကို မငြင်းပယ်ခဲ့ကြသကဲ့သို့ ဘုရားသခင်၏ အမှုတော်ကိုလည်း မငြင်းပယ်ခဲ့ကြဘဲ ဤအဖြစ်မှန် တည်ရှိမှုအတွက် သက်သေခံဖို့ ၎င်းတို့အသက်၏ နောက်ဆုံးအခိုက်အတန့်များကို အသုံးပြုခဲ့ကြသည်။ ဤသည်မှာ အမြင့်မားဆုံး သက်သေခံသည့် ပုံစံမဟုတ်လော။ ဤသည်မှာ တစ်စုံတစ်ဦး၏တာဝန်ကို ထမ်းဆောင်ဖို့ အကောင်းဆုံး နည်းလမ်းဖြစ်သည်။ ဤသည်မှာ တစ်စုံတစ်ဦး၏တာဝန်ကို ကောင်းမွန်စွာ ဖြည့်ဆည်းခြင်း ဆိုသည့်အရာဖြစ်သည်။ စာတန်က ၎င်းတို့ကို ခြိမ်းခြောက်ပြီး ခြောက်လှန့်ကာ အဆုံး၌ စာတန်သည် သူတို့၏ အသက်ကို အဖိုးအခ ပေးစေသည့်အခါတွင်ပင် ၎င်းတို့သည် ၎င်းတို့၏ တာဝန်ကို မစွန့်ပစ်ခဲ့ပေ။ ဤသည်မှာ တစ်စုံတစ်ဦး၏ တာဝန်ကို အဆုံးစွန်သော အတိုင်းအတာအထိ ကောင်းမွန်စွာ ဖြည့်ဆည်းခြင်းဖြစ်ပေသည်။ ဤအရာနှင့်ပတ်သက်၍ ငါ မည်သည့်အရာကို ဆိုလိုသနည်း။ ဘုရားသခင်ကို သက်သေခံဖို့နှင့် သူ၏ဧဝံဂေလိတရားအား ဖြန့်ချိဖို့ တစ်ထေရာတည်းသော နည်းစနစ်ကို သင်တို့ အသုံးပြုစေဖို့ ငါရည်ရွယ်သလော။ ထိုသို့ ပြုလုပ်ရန် မလိုအပ်သော်လည်း ဤသည်မှာ သင်၏တာဝန် ဖြစ်ကြောင်း၊ ဘုရားသခင်က သင့်အား လိုအပ်ပါက ယင်းကို မလွဲမသွေ တာဝန်ရှိသည့်အရာတစ်ခုအဖြစ် သင် လက်ခံသင့်ကြောင်းကို သင်နားလည်ရမည်။ ယနေ့လူများသည် ၎င်းတို့ထဲ၌ ကြောက်စိတ်နှင့် စိုးရိမ်မှုတို့ ရှိကြသော်လည်း ထိုခံစားချက်များသည် မည်သည့်အသုံးတည့်မှုရှိသနည်း။ ဘုရားသခင်က သင့်အား ဤသည်ကို လုပ်စေဖို့ လိုအပ်ခြင်းမရှိပါက ယင်းနှင့်ပတ်သက်၍ စိုးရိမ်နေခြင်းမှာ မည်သည့် အသုံးတည့်မှုရှိသနည်း။ ဘုရားသခင်က သင့်အား ဤသည်ကို လုပ်ဖို့ လိုအပ်ပါက သင်သည် သင်၏တာဝန်ကို ခေါင်းမရှောင်သင့်သကဲ့သို့ မငြင်းပယ်သင့်ပေ။ သင်သည် တက်ကြွစွာ ပူးပေါင်းသင့်ပြီး စိတ်ပူခြင်းမရှိဘဲ လက်ခံသင့်သည်။ တစ်စုံတစ်ဦးသည် မည်သို့သေဆုံးပါစေ ၎င်းသည် စာတန်ရှေ့မှောက်တွင် မသေဆုံးသင့်ပေ၊ ပြီးလျှင် စာတန်၏လက်ထဲတွင် မသေဆုံးသင့်ပေ။ တစ်စုံတစ်ဦးက သေဆုံးတော့မည်ဖြစ်ပါက ၎င်းသည် ဘုရားသခင်၏လက်ထဲတွင် သေဆုံးသင့်သည်။ လူများသည် ဘုရားသခင်ထံမှ လာကြသည်၊ ပြီးလျှင် ဘုရားသခင်ထံသို့ ၎င်းတို့ ပြန်ကြသည်။ ယင်းမှာ ဖန်ဆင်းခံတစ်ဦး ပိုင်ဆိုင်သင့်သည့် ဆင်ခြင်တုံတရားနှင့် သဘောထားတို့ ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ဧဝံဂေလိတရားဟောခြင်းသည် ယုံကြည်သူများအားလုံး ကောင်းမွန်စွာ ဖြည့်ဆည်းရမည့် တာဝန်ဖြစ်သည်) ဘုရားနှုတ်ကပတ်တော်တွေကနေ ဘုရားသခင်ရဲ့ ရည်ရွယ်ချက်တွေနဲ့ သတ်မှတ်ချက်တွေကို ကျွန်မ နားလည်သွားတယ်။ လူတစ်ယောက်ဟာ ဘုရားသခင်အတွက် သက်သေခံဖို့ ကိုယ့်အသက်ကို ပေးဆပ်တယ်ဆိုရင်၊ ဒါက အမြင့်မားဆုံး သက်သေခံတဲ့ ပုံစံပဲ။ ဒါကို ဘုရားသခင်က အသိအမှတ်ပြုတယ်။ တရားမျှတတဲ့အရာအတွက် တစ်စုံတစ်ယောက်က ကိုယ့်အသက်ကို ပေးဆပ်တဲ့အခါ ဇာတိပကတိက သေဆုံးသွားပေမဲ့၊ ဝိညာဉ်ကတော့ ဘုရားသခင်ဆီ ပြန်သွားတာပဲလေ။ သမ္မာကျမ်းစာထဲမှာ ပြောထားသလိုမျိုးပေါ့။ “မိမိအသက်ကို တွေ့သောသူသည် အသက်ရှုံးလိမ့်မည်။ ငါ့ကြောင့် မိမိအသက်ရှုံးသောသူမူကား အသက်ကို တွေ့လိမ့်မည်။” (ရှင်မဿဲခရစ်ဝင် ၁၀:၃၉) ပေတရုက ဘုရားသခင်အတွက် ဇောက်ထိုးကားတိုင်တင်ခံခဲ့ရပြီး သူ့ရဲ့ ဇာတိပကတိအသက်ကို ဆုံးရှုံးခဲ့ရပေမဲ့၊ သူဟာ ဘုရားသခင်အတွက် သက်သေခံခဲ့ပြီး ထာဝရအသက်ကို ရခဲ့တယ်။ အဲဒီလိုပဲ၊ အဆင်းနီတဲ့ နဂါးကြီးရဲ့ ညှဉ်းဆဲမှုအောက်မှာ ယုဒဖြစ်မယ့်အစား သေဖို့ကိုပဲ ရွေးချယ်ခဲ့ကြတဲ့ ညီအစ်ကိုမောင်နှမတွေက ဘုရားသခင်အတွက် သက်သေခံဖို့ သေဆုံးခဲ့ကြတာပဲလေ။ ဒီလိုသေခြင်းမျိုးကို ဘုရားသခင်က အမှတ်ရတယ်။ ကိုယ့်တာဝန်ကို ထမ်းဆောင်နေရင်း ရဲတွေဖမ်းပြီး ရိုက်သတ်ခံရမှာကို ကျွန်မ အမြဲစိုးရိမ်နေခဲ့တာ၊ ဒါက အသက်နဲ့ သေခြင်းရဲ့ အဓိပ္ပာယ်ကို နားမလည်လို့ပဲလေ။ ကျွန်မရဲ့အသက်ဟာ ဘုရားသခင်ရဲ့ လက်ထဲမှာ ရှိပြီး၊ ဘုရားသခင်က ကျွန်မအသက်ပေါ် အချုပ်အခြာအာဏာ ရှိတယ်။ ကျွန်မ အဆုတ်ထဲက အသက်ရှူသွင်းနေတဲ့ လေလေးကအစ ဘုရားသခင် ပေးထားတာပဲ။ ကျွန်မရဲ့ အသက်နဲ့ သေခြင်းကို ဘုရားသခင်ဆီ အပ်နှံပြီး၊ ဘုရားသခင်ရဲ့ စီစဉ်ညွှန်ကြားမှုနဲ့ အစီအစဉ်ကို ကျိုးနွံနာခံသင့်တာပေါ့။ ရဲတွေဖမ်းပြီး သေတဲ့အထိ ညှဉ်းဆဲခံရရင်တောင်မှ၊ ဘုရားသခင်အတွက် သက်သေခံချက်မှာ ကျွန်မ ခိုင်ခိုင်မာမာ ရပ်တည်နိုင်ခဲ့ရင် ဒါက တန်ဖိုးရှိပြီး အဓိပ္ပာယ်ရှိတာပဲ။ သခင်ယေရှု ပြောခဲ့သည်မှာ “ကိုယ်ခန္ဓာကိုသာ သတ်၍ စိတ်ဝိညာဉ်ကို မသတ်နိုင်သော သူတို့ကို မကြောက်ကြနှင့်။ ကိုယ်ခန္ဓာနှင့်စိတ်ဝိညာဉ်ကို ငရဲ၌ ဖျက်ဆီးနိုင်သောသူကို သာ၍ ကြောက်ကြလော့။” (ရှင်မဿဲခရစ်ဝင် ၁၀:၂၈) စာတန်က လူတစ်ယောက်ရဲ့ ဇာတိပကတိကိုပဲ ဒုက္ခပေးနိုင်တာလေ။ ဘုရားသခင်ကို ယုံကြည်လို့ ကျွန်မတို့ကို စီစီပီက ညှဉ်းဆဲပြီး ကျွန်မတို့ရဲ့ ဇာတိပကတိ ဆင်းရဲဒုက္ခခံရရင်၊ ဒါမှမဟုတ် အာဇာနည်ဖြစ်ခဲ့ရင်တောင်မှ၊ ဒီဖြစ်စဉ်မှာ ကျွန်မတို့ဟာ ဘုရားသခင်ရှေ့မှာ သက်သေခံချက် ခိုင်ခိုင်မာမာ ရပ်တည်နိုင်ခဲ့မှာပဲ။ ဒါက ဘုရားသခင်ရဲ့ အသိအမှတ်ပြုခြင်းကို ခံရတယ်။ ဒီဘဝမှာ၊ ဘုရားသခင်ရဲ့ နောက်ဆုံးသော ကာလ ဧဝံဂေလိတရားကို လက်ခံရရှိခွင့်ရပြီး ဘုရားနှုတ်ကပတ်တော်တွေဆီကနေ ထောက်ပံ့မှုနဲ့ လမ်းပြမှု အများကြီး ရရှိခဲ့တာ ကျွန်မ ကံကောင်းတာပဲ။ ဘဝရဲ့ နက်နဲမှုတွေနဲ့ အဓိပ္ပာယ်တွေကို ကျွန်မ နားလည်ခဲ့ပြီး၊ စာတန်ရဲ့ အန္တရာယ်ပြုမှုနဲ့ လှည့်ကွက်တွေကနေ ချမ်းသာရာရခဲ့တယ်။ ဖန်ဆင်းရှင်ရဲ့ ဂရုစိုက်စောင့်ရှောက်မှုအောက်မှာ အသက်ရှင်နိုင်ခဲ့တယ်။ ဒီအရာတွေက အမြင့်မားဆုံး ကောင်းချီးမင်္ဂလာတွေပဲလေ။ အခု ကျွန်မသေရရင်တောင် တန်နေပါပြီ၊ ဒီဘဝက အလကားဖြစ်မသွားပါဘူး။ ဒါကို နားလည်သွားတဲ့အခါ၊ အရင်ကလို သေခြင်းတရားရဲ့ ဘောင်ခတ်တာကို ကျွန်မ မခံရတော့ဘူး။ ဘုရားသခင်ဆီ ဆုတောင်းဖို့၊ ဘုရားသခင်ကို အားကိုးဖို့နဲ့ နောက်ဆက်တွဲအလုပ်တွေကို ဖြေရှင်းရာမှာ ကိုယ့်ဉာဏ်ပညာကို သုံးဖို့ ကျွန်မ ဆန္ဒရှိလာတယ်။

နောက်ပိုင်းမှာ၊ ရဲတွေက ကျွန်မရဲ့ နာမည်အရင်းကို သိသွားပြီလို့ ညီအစ်မတစ်ယောက်က ပြောတယ်။ ဒီသတင်းကို ကြားတော့၊ နောက်ဆို ဒီထက်ပိုပြီးတော့ကို သတိထားရမယ်လို့ ကျွန်မ တွေးမိတယ်။ ဒါပေမဲ့ မကြာခင်မှာပဲ၊ အရေးတကြီး အကောင်အထည်ဖော်ရမယ့် အလုပ်တချို့ရှိတယ်၊ ဒီကိစ္စကို သိတဲ့သူကို ရှာနိုင်တာ ကျွန်မ တစ်ယောက်တည်းပဲ ရှိတယ်လို့ ဆိုထားတဲ့ အထက်ခေါင်းဆောင်တွေဆီက စာရောက်လာတယ်။ ရဲတွေက ကျွန်မရဲ့ အခြေအနေမှန်ကို သိသွားပြီး နေရာတိုင်းမှာ စောင့်ကြည့်မှုတွေ ရှိနေတယ်ဆိုတာကို ကျွန်မ တွေးမိတယ်။ ငါ အပြင်ထွက်လို့ အဖမ်းခံရပြီး ရိုက်သတ်ခံရရင် ဘယ်လိုဖြစ်မလဲပေါ့။ အဲဒီအချိန်မှာ၊ ကျွန်မရဲ့ အခြေအနေက ထပ်ပြီး မှားနေပြန်ပြီဆိုတာကို သဘောပေါက်မိလိုက်တယ်။ ဘုရားနှုတ်ကပတ်တော်တွေကို ကျွန်မ သတိရလိုက်တယ်။ “ဘုရားသခင်၏ ခွင့်ပြုချက်မပါဘဲ စာတန်သည် ကုန်းမြေပေါ်မှ ရေတစ်စက်၊ သို့မဟုတ် သဲတစ်ပွင့်ကိုပင် အလွယ်တကူ မထိနိုင်ပေ။ ဘုရားသခင်၏ ခွင့်ပြုချက်မပါဘဲ ဘုရားသခင်ဖန်ဆင်းခဲ့သည့် လူသားမျိုးနွယ်ကိုမဆိုထားနှင့်၊ စာတန်သည် ကုန်းမြေပေါ်က ပုရွက်ဆိတ်များကိုပင်လျှင် ထိပါးပိုင်ခွင့်မရှိပေ။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၁)) ကျွန်မ အဖမ်းခံရမလား၊ မခံရဘူးလားဆိုတာ ဘုရားသခင်အပေါ်မှာပဲ မူတည်တယ်။ ကျွန်မသာ အဖမ်းခံရရင်တောင်၊ ဒါက ကျွန်မရဲ့ သက်သေခံချက်မှာ ခိုင်ခိုင်မာမာ ရပ်တည်ရမယ့်အချိန်ပဲ။ ရဲတွေက ကျွန်မကို သေတဲ့အထိ ရိုက်နှက်မယ်ဆိုရင်တောင်၊ လိုလိုလားလား လက်ခံပြီး ကျိုးနွံနာခံမယ်။ ယုဒ လုံးဝမဖြစ်ဘူး၊ ဘုရားသခင်ကို လုံးဝ သစ္စာမဖောက်ဘူးပေါ့။ ဘုရားနှုတ်ကပတ်တော်တွေရဲ့ လမ်းပြမှုနဲ့ ဦးဆောင်မှုကြောင့်၊ စိုးရိမ်နေတဲ့ ကျွန်မရဲ့ စိတ်နှလုံးဟာ ငြိမ်သက်သွားပြီး ထပ်ပြီး ကြောက်ရွံ့တုန်လှုပ်မနေတော့ဘူး။ ဒါကြောင့် ကိုယ့်ကိုယ်ကိုယ် ရုပ်ဖျက်ပြီး အပြင်ထွက်ခဲ့တယ်၊ အရာအားလုံးကို အဆင်ပြေပြေ စီစဉ်ခဲ့တယ်။ အဲဒီအချိန်လေးမှာ ကျွန်မရဲ့ စိတ်နှလုံးဟာ အေးချမ်းပြီး ငြိမ်သက်သွားတာပေါ့။ အဲဒီနောက်ပိုင်းမှာ၊ ပတ်ဝန်းကျင်က အရမ်းကို အန္တရာယ်များနေသေးပေမဲ့၊ ဘုရားနှုတ်ကပတ်တော်တွေက ဦးဆောင်ပေးနေတော့ ကျွန်မ ကြောက်ရွံ့တုန်လှုပ်မနေတော့ဘူး။ အဲဒီအစား၊ ဘုရားသခင်ကို အားကိုးပြီး ကိုယ့်အလုပ်ကို ပြီးမြောက်ဖို့ ဉာဏ်ပညာကို သုံးခဲ့တယ်၊ အသင်းတော်ရဲ့ အသက်တာလည်း တဖြည်းဖြည်း ပုံမှန် ပြန်ဖြစ်သွားတယ်။

ဒီလို အခြေအနေတွေ ဆက်တိုက်ကြုံတွေ့ပြီးတဲ့နောက်မှာ၊ ဘုရားသခင်ရဲ့ ဉာဏ်ပညာနဲ့ အနန္တတန်ခိုးကို ကျွန်မ မြင်ခဲ့ရပြီး၊ ဘုရားသခင်ရဲ့ အချုပ်အခြာအာဏာကို ကိုယ်တိုင်ကိုယ်ကျ တွေ့ကြုံခံစားခဲ့ရတယ်။ တစ်ကိုယ်ကောင်းဆန်ပြီး စက်ဆုပ်စရာကောင်းတဲ့ ကျွန်မရဲ့ စာတန်ဆန်တဲ့ ကိုယ့်သဘာဝနဲ့ ပတ်သက်ပြီးလည်း နားလည်မှုတချို့ ရရှိခဲ့တယ်။ ဘုရားသခင်ဆီ ဘယ်လိုဆုတောင်းရမယ်၊ ဘုရားသခင်ကို ဘယ်လိုအားကိုးရမယ်ဆိုတာကို သင်ယူခဲ့ရပြီး၊ ဘုရားသခင်နဲ့ ကျွန်မရဲ့ ဆက်ဆံရေး ပိုရင်းနှီးလာတယ်လို့ ခံစားရတယ်။ အခုဆိုရင် အဆင်းနီတဲ့နဂါးကြီးက ညီအစ်ကိုမောင်နှမတွေကို အရူးအမူး ဖမ်းဆီးနေတုန်းဆိုပေမဲ့၊ အဖမ်းခံရမှာကို ကြောက်တဲ့ အခြေအနေထဲမှာ ကျွန်မ ဆက်ပြီး အသက်မရှင်တော့ဘူး။ ဘုရားသခင်ရဲ့ စီစဉ်ညွှန်ကြားမှုနဲ့ အစီအစဉ်အားလုံးကို ကျိုးနွံနာခံပြီး၊ ဆင်းရဲဒုက္ခတွေကြားထဲမှာ ကိုယ့်တာဝန်ကို ကောင်းကောင်း ထမ်းဆောင်ဖို့ ကျွန်မ ဆန္ဒရှိနေပါပြီ။ ဘုရားသခင် ကျေးဇူးတော်ပါပဲ။


၇၃။ အခက်အခဲတွေတွေ့ရင် ကျွန်မ ဘာကြောင့် အမြဲ နောက်တွန့်နေခဲ့သလဲ။

ဗာသာ၊ မြန်မာ

၂၀၂၂ ခုနှစ်၊ မေလမှာ ကျွန်မ အသင်းတော်ခေါင်းဆောင်တစ်ယောက်အနေနဲ့ ရွေးချယ်ခံခဲ့ရတယ်။ ဘုရားသခင်ရဲ့ ကျေးဇူးတော်နဲ့ ကျွန်မကို ချီးမြှောက်မှုအတွက် အရမ်းကျေးဇူးတင်ခဲ့ပြီး ကိုယ့်တာဝန်ကို ကောင်းကောင်းထမ်းဆောင်မှဖြစ်မယ်လို့ ခံစားခဲ့ရတယ်။ အစပိုင်းမှာတော့ ကိုယ့်တာဝန်မှာ ကျွန်မ အရမ်းတက်ကြွခဲ့တယ်။ နားမလည်တာတွေ ကြုံရတိုင်း အထက်ခေါင်းဆောင်နဲ့ ဆက်သွယ်ပြောဆိုဖို့ ရှာဖွေခဲ့တယ်။ ပြီးတော့ နားလည်သွားတဲ့အခါ မိတ်သဟာယပြုပြီး ပြဿနာကို ဖြေရှင်းခဲ့တာပေါ့။ နောက်ပိုင်း ကိုဗစ် (COVID-19) ကန့်သတ်ချက်တွေ စပြီး ဖြေလျှော့လာတော့ လူသစ်အတော်များများက အလုပ်စဝင်ကြလို့ ပုံမှန် မစုဝေးနိုင်၊ တာဝန်တွေ မထမ်းဆောင်နိုင် ဖြစ်ခဲ့ကြတယ်။ ဒီအခြေအနေနဲ့ ကြုံရတော့ ကျွန်မ ဘာလုပ်ရမှန်းမသိသလို ဖြစ်သွားတယ်။ “ခေါင်းဆောင်တစ်ယောက်အနေနဲ့ ညီအစ်ကိုမောင်နှမတွေကို ငါ ထောက်ပံ့ကူညီပေးသင့်တယ်။ ပြီးတော့ သူတို့ရဲ့ အခြေအနေတွေနဲ့ အခက်အခဲတွေကို ဖြေရှင်းပေးသင့်တယ်” လို့ ကိုယ့်ဘာသာကိုယ် တွေးမိတယ်။ အဲဒီနောက် ညီအစ်ကိုမောင်နှမတွေကို တစ်ယောက်ချင်းစီ ကျွန်မ မိတ်သဟာယပြုပေးခဲ့တယ်။ ဒါပေမဲ့ ဒီကနေ ဘာရလဒ်မှ မရတော့ သူတို့ကို ဆက်ပြီး မထောက်ပံ့ပေးချင်တော့ဘူး။ “ငါ အလုပ်လည်းသွားရသေးတယ်၊ ဧဝံဂေလိတရားလည်း ဟောရသေးတယ်။ ပုံမှန် စုဝေးပွဲမတက်တဲ့ ညီအစ်ကိုမောင်နှမတွေကိုပါ ထောက်ပံ့ပေးနေရမယ်ဆိုရင် ငါ့အတွက် နားဖို့အချိန်တောင် သိပ်ရှိတော့မှာ မဟုတ်ဘူး” လို့ ခံစားခဲ့ရတယ်။ ကျွန်မ အရမ်းပင်ပန်းတယ်လို့ ခံစားရပြီး အသင်းတော်ခေါင်းဆောင် ဆက်မလုပ်ချင်တော့တဲ့အထိ ဖြစ်လာတယ်။ ငါ့အစွမ်းအစက မကောင်းဘူး၊ ပြဿနာတွေကို ငါမဖြေရှင်းနိုင်ဘူး၊ ငါ့မှာ အလုပ်လုပ်နိုင်စွမ်း မရှိဘူးလို့ တွေးရင်း အပျက်သဘောဆောင်တဲ့ အခြေအနေထဲမှာ ကျွန်မ နေထိုင်နေခဲ့တယ်။ ဒါကြောင့် ကျွန်မရဲ့ တာဝန်ကို အထက်ခေါင်းဆောင် ပြောင်းပေးတာကိုပဲ လိုချင်ခဲ့တာပေါ့။

နောက်တော့ ကျွန်မရဲ့ အတွေးတွေကို အထက်ခေါင်းဆောင်ကို ပြောပြလိုက်တယ်။ သူက နားထောင်ပြီးတဲ့နောက်မှာ ဘုရားနှုတ်ကပတ်တော်တစ်ပိုဒ်ကို ကျွန်မဆီ ပို့ပေးခဲ့တယ်။ “ရိုးသားသူတစ်ဦးဖြစ်ခြင်း၏ အရေးအကြီးဆုံး သရုပ်သကန်မှာ ကိစ္စအားလုံးတွင် သမ္မာတရားကို ရှာဖွေပြီး လက်တွေ့လုပ်ဆောင်ခြင်း ဖြစ်သည်။ ဤသည်မှာ အရေးအပါဆုံးဖြစ်သည်။ သင်သည် ရိုးသားသည်ဟု ဆိုသော်လည်း အစဉ်သဖြင့် ဘုရားနှုတ်ကပတ်တော်ကို စိတ်ထဲတွင် မထားဘဲ သင် အလိုရှိသမျှကို လုပ်ဆောင်သည်။ ဤသည်မှာ ရိုးသားသူတစ်ယောက်ဖြစ်ကြောင်း သရုပ်သကန် ဖြစ်သလော။ သင်က ‘ငါ့အစွမ်းအစက ညံ့သော်လည်း ငါ့ထံတွင် ရိုးသားသည့် စိတ်နှလုံးရှိသည်’ ဟု ဆိုသည်။ သို့တိုင်အောင် တာဝန်တစ်ခုသည် သင့်အပေါ်သို့ ကျရောက်သောအခါ ဒုက္ခခံရမည်ကိုလည်းကောင်း၊ သင်သည် ကောင်းစွာ မလုပ်ဆောင်လျှင် တာဝန်ခံရမည်ကိုလည်းကောင်း ကြောက်သည်။ ထို့ကြောင့် သင်၏တာဝန်ကို ရှောင်ရန်အတွက် ဆင်ခြေများပေးသည်။ သို့မဟုတ် အခြားလူတစ်ယောက်ကို လုပ်ဆောင်ဖို့ အကြံပြုသည်။ ဤသည်မှာ ရိုးသားသူတစ်ယောက် ဖြစ်ကြောင်း သရုပ်သကန်ဖြစ်သလော။ မဟုတ်သည်မှာ သိသာထင်ရှား၏။ ဤသို့ဆိုလျှင် ရိုးသားသူတစ်ယောက်က မည်သို့ ပြုမူသင့်သနည်း။ ဘုရားသခင်၏ အစီအစဉ်များကို ကျိုးနွံနာခံသင့်သည်။ မိမိထမ်းဆောင်ရမည့် တာဝန်တွင် သစ္စာစောင့်သိခြင်းရှိရမည်။ ဘုရားသခင်၏ ရည်ရွယ်ချက်များကို ဖြည့်ဆည်းဖို့ ကြိုးပမ်းရမည်။ ဤအရာသည် နည်းလမ်းအချို့ဖြင့် သူ့ဘာသာသူ ပေါ်လွင်ထင်ရှားလေသည်။ တစ်ခုမှာ ရိုးသားသော နှလုံးသားဖြင့် မိမိတာဝန်ကို လက်ခံခြင်း၊ သင်၏ ဇာတိပကတိ အကျိုးစီးပွားများကို မစဉ်းစားခြင်း၊ ဤအရာနှင့်ပတ်သက်ပြီး စိတ်မပါတပါ မဖြစ်ခြင်းနှင့် သင်၏ ကိုယ်ပိုင်အကျိုးအမြတ်အတွက် ကြံစည်မှုမရှိခြင်းဖြစ်သည်။ ယင်းတို့သည် ရိုးသားမှု၏ သရုပ်သကန်များဖြစ်သည်။ အခြားတစ်ခုမှာ သင်၏ တာဝန်ကို ကောင်းစွာ ထမ်းဆောင်ခြင်း၌ စိတ်နှလုံး အကြွင်းမဲ့၊ အစွမ်းသတ္တိရှိသမျှ ထည့်ထားခြင်း၊ ဘုရားအိမ်တော်မှ သင့်အား အပ်နှံထားသော လုပ်ငန်းဆောင်တာများကို ကောင်းမွန်စွာ လုပ်ဆောင်ခြင်း၊ ဘုရားသခင်ကို ကျေနပ်စေရန်အတွက် သင်၏တာဝန်အပေါ် သင်၏ စိတ်နှလုံးနှင့် ချစ်ခြင်းကို မြှုပ်နှံခြင်းတို့ဖြစ်သည်။ ဤအရာတို့သည် ရိုးသားသူတစ်ယောက်က မိမိတာဝန်ကို ထမ်းဆောင်စဉ်တွင် ရှိသင့်သည့် သရုပ်သကန်များဖြစ်သည်။ သင်သည် မည်သည့်အရာလုပ်ဆောင်ရမည်ကို နားလည်ပြီး သိသော်လည်း ယင်းကို သင်မလုပ်ဆောင်လျှင် သင်သည် သင်၏ တာဝန်တွင် စိတ်နှလုံးအကြွင်းမဲ့၊ အစွမ်းသတ္တိရှိသမျှ ထည့်နေခြင်း မဟုတ်ပေ။ ထိုအစား သင်သည် ဉာဏ်များပြီး အချောင်ခိုရန် နည်းလမ်းများ ရှာနေခြင်းဖြစ်သည်။ မိမိတို့၏တာဝန်များကို ဤနည်းလမ်းဖြင့် ထမ်းဆောင်ကြသောသူများသည် ရိုးသားကြသလော။ လုံးဝ မရိုးသားပေ။ ဘုရားသခင်က ဤသို့သောစိတ်မချရသည့်အပြင် လှည့်ဖြားတတ်သောသူများကို အသုံးမပြုပေ။ ၎င်းတို့ကို ဖယ်ရှားရှင်းလင်းရမည်။ ဘုရားသခင်သည် တာဝန်များကို ထမ်းဆောင်ရန် ရိုးသားသောလူများကိုသာ အသုံးပြုသည်။ သစ္စာစောင့်သိသော အလုပ်လုပ်ပေးသူများသည်ပင် ရိုးသားရမည်။ တစ်သမတ်တည်း ဝတ်ကျေတမ်းကျေလုပ်ကာ ဉာဏ်များပြီး အချောင်ခိုသော လူများအားလုံးသည် လှည့်ဖြားတတ်ကြသည်။ ပြီးလျှင် ၎င်းတို့အားလုံးသည် မကောင်းဆိုးဝါးများဖြစ်သည်။ ၎င်းတို့ထဲမှ မည်သူကမျှ ဘုရားသခင်ကို အမှန်တကယ် မယုံကြည်ကြပေ။ ၎င်းတို့အားလုံးသည် ဖယ်ရှားရှင်းလင်းခြင်း ခံရလိမ့်မည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ရိုးသားတဲ့သူတွေဟာ ကိစ္စရပ်တိုင်းမှာ သမ္မာတရားကို ရှာဖွေပြီး သူတို့တာဝန်ကို ထမ်းဆောင်တဲ့အခါ ဘုရားသခင်ရဲ့ စီစဉ်ညွှန်ကြားမှုအားလုံးကို ကျိုးနွံနာခံတယ်လို့ ဘုရားနှုတ်ကပတ်တော်တွေက ပြောထားတယ်။ သူတို့တာဝန်ကို ကောင်းကောင်း ဖြည့်ဆည်းဖို့ သူတို့ရဲ့ စိတ်နှလုံးနဲ့ ခွန်အားအားလုံးကို သုံးကြပြီး အမှုအရာတွေလုပ်ဖို့ တခြားသူတွေ အားကိုးနိုင်တဲ့သူတွေ ဖြစ်ကြတယ်။ လှည့်ဖြားတတ်တဲ့သူတစ်ယောက်က သူတို့တာဝန်ကို ထမ်းဆောင်ရာမှာ သူတို့ရဲ့ ကိုယ်ကျိုးစီးပွားနဲ့ ပတ်သက်လာတဲ့အခါ ဒါမှမဟုတ် ဆင်းရဲဒုက္ခခံဖို့နဲ့ အားထုတ်ကြိုးပမ်းဖို့ လိုအပ်လာတဲ့အခါ တာဝန်ကို ခေါင်းရှောင်ဖို့ ဆင်ခြေတွေရှာကြတယ်။ သူတို့တာဝန်ကို ထမ်းဆောင်ရင်တောင်မှ အစွမ်းကုန် အားမထုတ်ဘဲ သူတို့ရဲ့ ခွန်အားတစ်စိတ်တစ်ပိုင်းကိုပဲ သုံးကြတယ်။ ဒါက ခိုကပ်ပြီး ပျင်းရိတာပဲလေ။ ဒါကို ကျွန်မရဲ့ ကိုယ်ပိုင် အပြုအမူနဲ့ နှိုင်းယှဉ်ကြည့်လိုက်တယ်။ လူသစ်တွေ စုဝေးပွဲတွေကို ပုံမှန်မတက်တာကို မြင်ရတဲ့အခါ၊ ပြီးတော့ သူတို့ကို ကူညီဖို့နဲ့ မိတ်သဟာယပြုပေးဖို့ ကြိုးစားပြီးတဲ့နောက်မှာ ဘာရလဒ်မှ မတွေ့ရတဲ့အခါ၊ သူတို့ကို ထောက်ပံ့ပေးဖို့ နောက်ထပ် စိတ်ပိုင်းဆိုင်ရာ အားမထုတ်ချင်တော့ဘူး။ ဒါကဘာဖြစ်လို့လဲဆိုရင် သူတို့ရဲ့ အခက်အခဲတွေကို ဖြေရှင်းဖို့ ငါ့အစွမ်းအစက မပြည့်မီလို့၊ ပြီးတော့ ငါ့မှာ အလုပ်လုပ်နိုင်စွမ်း မရှိလို့ ဆိုပြီးတောင် ကျွန်မ ပြောခဲ့သေးတယ်။ ပြီးတော့ ကျွန်မအတွက် တခြားတာဝန်တစ်ခု အထက်ခေါင်းဆောင် တာဝန်ပေးတာကို လိုချင်ခဲ့တယ်။ တကယ်တမ်းကျတော့ ဒုက္ခဆင်းရဲကို ရှောင်လွှဲဖို့နဲ့ ဇာတိပကတိကို အလိုလိုက်ဖို့အတွက် တာဝန်ယူရမှာကို ရှောင်ရှားဖို့ဆိုတဲ့ ကျွန်မရဲ့ ရည်ရွယ်ချက်တွေကို ဖုံးကွယ်ဖို့ ဆင်ခြေတွေ ပေးနေခဲ့တာပါ။ ခေါင်းဆောင်တစ်ယောက်အနေနဲ့ ညီအစ်ကိုမောင်နှမတွေကို သေချာရေလောင်းပြီး ထောက်ပံ့ပေးရမယ့် ကိုယ့်တာဝန်ကို ကျွန်မ ကောင်းကောင်း ဖြည့်ဆည်းနေသင့်တာ။ ဒါပေမဲ့ ကျွန်မက ဆင်းရဲဒုက္ခ မခံချင်ခဲ့ဘူး၊ အဖိုးအခလည်း မပေးချင်ခဲ့ဘူး။ ကိုယ့်ရဲ့ ဇာတိပကတိ အကျိုးစီးပွားတွေကိုပဲ အမြဲတွေးနေပြီး သက်သောင့်သက်သာရှိမှုကိုပဲ မွေ့လျော်နေခဲ့တယ်။ ဒီလိုမျိုး တာဝန်ကို ထမ်းဆောင်တာဟာ ကျွန်မ ဝတ်ကျေတမ်းကျေ လုပ်နေတာ၊ ခိုကပ်နေတာနဲ့ ပျင်းဖို့ နည်းလမ်းတွေ ရှာနေတာပါပဲ။ ကျွန်မ ထုတ်ဖော်နေခဲ့တာက တစ်ကိုယ်ကောင်းဆန်ပြီး စက်ဆုပ်စရာကောင်းတဲ့၊ လှည့်ဖြားတတ်တဲ့ စိတ်သဘောထားပါပဲ။ ဒီအရာတွေကို သဘောပေါက်သွားတော့ ကျွန်မ နည်းနည်း အပြစ်ရှိသလို ခံစားရတယ်။ လူသစ်တွေကို ထောက်ပံ့ပေးဖို့ ကျွန်မ ရင်ထဲက မပါခဲ့ဘဲ အဲဒီအစား ခိုကပ်ပြီး ပျင်းရိနေခဲ့တယ်။ ဒါဟာ ဘုရားသခင် စက်ဆုပ်ရွံရှာတဲ့ အရာပါပဲ။ ဘုရားသခင်ဆီ ကျွန်မ ဆုတောင်းခဲ့ပါတယ်။ “ဘုရားသခင်၊ မကြာသေးခင်က စုဝေးပွဲတွေကို ပုံမှန်မတက်တဲ့ လူသစ်တွေ အများကြီးရှိနေပြီး ဧဝံဂေလိအမှုဆောင်တွေ အရမ်း နည်းပါးနေပါတယ်။ သူတို့နဲ့ သမီး မိတ်သဟာယပြုပေးခဲ့ပေမဲ့ ရုပ်ပိုင်းဆိုင်ရာ ဆင်းရဲဒုက္ခကို ကြောက်ပြီး အဖိုးအခ မပေးချင်တဲ့အတွက် သူတို့ရဲ့ တကယ့်အခက်အခဲတွေကို ဖြေရှင်းပေးဖို့ သမီး အစွမ်းကုန် မကြိုးစားခဲ့ပါဘူး။ ကိုယ့်တာဝန်အပေါ်ထားတဲ့ ဝတ်ကျေတမ်းကျေ သဘောထားကို သမီး ပြောင်းလဲဖို့ လိုလားနေပါတယ်။ ကျေးဇူးပြုပြီး သမီးကို လမ်းပြပေးပါ” ပေါ့။ အဲဒီနောက်မှာ စုဝေးပွဲတွေကို ပုံမှန်မတက်တဲ့ ညီအစ်ကိုမောင်နှမတွေကို တစ်ယောက်ချင်းစီ ကျွန်မ စပြီး ထောက်ပံ့ပေးခဲ့တယ်။ ဘယ်လိုဖြေရှင်းရမှန်းမသိတဲ့ သူတို့ရဲ့ အခြေအနေတွေနဲ့ အခက်အခဲတချို့အတွက်ဆို ကျွန်မရဲ့ တွဲဖက်နဲ့ တိုင်ပင်ဆွေးနွေးခဲ့တယ်။ ပြီးတော့ လူသစ်တွေနဲ့ မိတ်သဟာယပြုပေးဖို့ ဆီလျော်တဲ့ ဘုရားနှုတ်ကပတ်တော်တွေကို ရှာဖွေခဲ့တယ်။ ဒီလိုမျိုး အချိန်အတိုင်းအတာတစ်ခုအထိ လုပ်ပြီးတဲ့နောက်မှာ လူသစ်တချို့ဟာ စုဝေးပွဲတွေကို ပုံမှန် တက်လာကြပြီး တာဝန်တချို့ကိုလည်း ထမ်းဆောင်နိုင်လာကြတယ်။ လူသစ်တစ်ယောက်ဆိုရင် ဧဝံဂေလိတရားဟောတဲ့နေရာမှာ အရမ်းတက်ကြွတော့ ဧဝံဂေလိတရားဟောဖို့ ကျွန်မနဲ့ ပူးပေါင်းဆောင်ရွက်ခိုင်းလိုက်တယ်။ တဖြည်းဖြည်းနဲ့ လူတိုင်းက ဧဝံဂေလိတရားဟောတဲ့နေရာမှာ ပိုပြီး တက်ကြွလာကြတော့ အမှုအရာတွေက အရင်ကလောက် မခက်ခဲတော့ဘူးလို့ ကျွန်မ ခံစားခဲ့ရတယ်။ ကိုယ့်တာဝန်မှာ အစွမ်းကုန် အားထုတ်မယ်ဆိုရင် ဘုရားသခင်ကလည်း ကျွန်မကို လမ်းပြပေးမယ်ဆိုတာကို သဘောပေါက်သွားတယ်။ ဒီလိုမျိုး လက်တွေ့လုပ်ဆောင်လိုက်တော့ ကျွန်မ မပင်ပန်းတော့ဘဲ စိတ်နှလုံးထဲမှာလည်း အေးချမ်းသွားတယ်။ ဒီကိစ္စကို ကြုံတွေ့ခဲ့ရလို့ ဇာတိပကတိ သက်သာမှုမှာ မွေ့လျော်တဲ့ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို နားလည်မှုတချို့ ရသွားပြီ၊ ပြီးတော့ နည်းနည်းတော့ ပြောင်းလဲသွားပြီလို့ အစက ထင်ခဲ့တာပေါ့။ ဒါပေမဲ့ တကယ့်အခြေအနေတွေနဲ့ ကြုံလာရတဲ့အခါ ဒီကိစ္စနဲ့ပတ်သက်ပြီး ဖောက်ပြန်ပျက်စီးတဲ့ စိတ်သဘောထားကို ကျွန်မ ထပ်ပြီး ထုတ်ဖော်မိပြန်တယ်။

တစ်ခါကဆိုရင် ခေါင်းဆောင်က ကျွန်မကို တရားဟောသူတစ်ယောက်ဖြစ်အောင် လေ့ကျင့်ပေးချင်ခဲ့တယ်။ ပြီးတော့ အသင်းတော်အတော်များများရဲ့ ဧဝံဂေလိအလုပ်ကို အဓိက တာဝန်ယူခိုင်းချင်ခဲ့တယ်။ ဒါကို ကြားရတော့ ကျွန်မ ခံစားချက်တွေ ရောထွေးသွားတယ်။ ကျွန်မရဲ့ အလုပ်ချိန်ကလည်း ပုံမှန်မရှိဘဲ အချိန်မရွေး အလုပ်ဆင်းရနိုင်တဲ့အပြင် တရားဟောသူတစ်ယောက်ရဲ့ အလုပ်ပမာဏကလည်း ပိုများမှာဆိုတော့ ကျွန်မအတွက် အားလပ်ချိန် ပိုနည်းသွားမယ်လို့ ခံစားခဲ့ရတယ်။ အထူးသဖြင့် ဧဝံဂေလိတရားဟောတာနဲ့ ဘုရားသခင်အတွက် သက်သေခံတဲ့နေရာမှာ ကျွန်မ အများကြီး အားနည်းနေသေးတာလေ။ ပိုပြီး လေ့လာသင်ယူဖို့ လိုအပ်နေသေးတော့ အဲဒီအတွက်လည်း ကျွန်မ အချိန်တွေ အများကြီး ပေးရဦမှာလေ။ ဒီအရာတွေကို တွေးမိတော့ ဒီတာဝန်ကို ကျွန်မ ခေါင်းရှောင်ချင်ခဲ့တယ်။ ကျွန်မရဲ့ အတွေးတွေကို ဖွင့်ပြောပြလိုက်တော့ ကျွန်မရဲ့ စိုးရိမ်ပူပန်မှုတွေကို ခေါင်းဆောင်က ကြားပြီးတဲ့နောက် ဘုရားနှုတ်ကပတ်တော်တစ်ပိုဒ်ကို ဖတ်ပြခဲ့တယ်။ “ဘုရားသခင်သည် သူ၏အလုပ်ကို မည်သည့်ကာလနှင့် မည်သည့်အဆင့်တွင် လုပ်သည်ဖြစ်စေ သူသည် သူနှင့်အတူလုပ်ဆောင်ရန် လူတစ်စုကို အစဉ်အမြဲလိုအပ်ကြောင်း သင်တို့နားလည်ထားရန် လိုအပ်သည်။ ဘုရားသခင်၏ အလုပ်နှင့် ပူးပေါင်းလုပ်ဆောင်ကြသည့် သို့မဟုတ် ဧဝံဂေလိတရားကို ဖြန့်ဝေရာတွင် မိမိတို့၏ ကဏ္ဍကို လုပ်ဆောင်သည့် ဤလူတို့ကို ဘုရားသခင်က ကြိုတင်ပြဋ္ဌာန်းထားသည်။ သို့ဖြစ်၍ ဘုရားသခင်သည် သူ ကြိုတင်ပြဋ္ဌာန်းထားသော လူတစ်ယောက်ချင်းစီအတွက် တာဝန်ပေးစေခိုင်းချက် ရှိပါသလော။ လူတိုင်းတွင် အထူးတာဝန်တစ်ခုနှင့် ဝတ္တရားတစ်ခု ရှိကြသည်။ လူတိုင်းတွင် တာဝန်ပေးစေခိုင်းချက် တစ်ခုရှိကြသည်။ ဘုရားသခင်က သင့်ကို တာဝန်ပေးစေခိုင်းသည့်အခါ ယင်းသည် သင်၏ ဝတ္တရားဖြစ်လာသည်။ သင်သည် ဤဝတ္တရားကို တာဝန်ယူ ထမ်းဆောင်ဖို့လိုအပ်လေသည်။ ဤကား သင့်တာဝန်ပင်။ တာဝန်ဟူသည် အဘယ်နည်း။ ယင်းသည် ဘုရားသခင်က သင့်ကိုပေးထားသည့် အထူးတာဝန်ပင်ဖြစ်သည်။ အထူးတာဝန်ဟူသည် အဘယ်နည်း။ (ဘုရားသခင်၏ တာဝန်ပေးစေခိုင်းချက်သည် လူသား၏ အထူးတာဝန်ဖြစ်သည်။ အကြင်လူ၏ အသက်တာကို ဘုရားသခင်၏ တာဝန်ပေးစေခိုင်းချက်အတွက် နေထိုင်သင့်သည်။ ဤတာဝန်ပေးစေခိုင်းချက်သည် သူ၏စိတ်နှလုံးအတွင်းရှိ တစ်ခုတည်းသော အရာဖြစ်ပြီး ၎င်းတို့သည် အခြားမည်သည့် အရာအတွက်မှ အသက်မရှင်သင့်ပေ။) ဘုရားသခင်၏ တာဝန်ပေးစေခိုင်းချက်သည် လူသား၏ အထူးတာဝန်ဖြစ်သည်။ ဤသည်မှာ မှန်ကန်သော သဘောပေါက်မှုဖြစ်သည်။ ဘုရားသခင်ကို ယုံကြည်သောသူများသည် ဘုရားသခင်၏ တာဝန်ပေးစေခိုင်းချက်ကို ပြည့်စုံစေရန်အတွက် ကမ္ဘာမြေပေါ်သို့ စေလွှတ်ခံရခြင်းဖြစ်သည်။ သင်သည် ဤအသက်တာတွင် လူမှုအဆင့်အတန်းကို တိုးတက်စေရန်၊ ဥစ္စာပေါများရန်၊ ကောင်းမွန်သော ဘဝကိုနေထိုင်ရန်၊ မိသားစုနှင့် အတူရှိခြင်းကို မွေ့လျော်ရန်နှင့် ကျော်ကြားမှု၊ အကျိုးအမြတ်နှင့် အဆင့်အတန်းတွင် ပျော်ရွှင်မြူးထူးရန်တို့ကိုသာ လိုက်စားကာ သင်သည် လူမှုအဆင့်အတန်း တိုးတက်၍ သင့်မိသားစုသည် ထင်ပေါ်ကျော်ကြားလာပြီး သင်၏ မိသားစုဝင်တိုင်းသည် လုံခြုံစိတ်ချလာသော်လည်း ဘုရားသခင်က သင့်ကိုပေးအပ်ထားသည့် အထူးတာဝန်ကို သင်ဥပက္ခာပြုပါက သင်အသက်ရှင်နေထိုင်နေသော သင်၏ ဤအသက်တာသည် တန်ဖိုးတစ်စုံတစ်ရာ ရှိပါ၏လော။ သင်သေလွန်ပြီးချိန်တွင် ဘုရားသခင်ကို သင်အဘယ်သို့ အဖြေပေးမည်နည်း။ သင်အဖြေပေးနိုင်မည်မဟုတ်။ ပြီးလျှင် ဤသည်မှာ အကြီးကျယ်ဆုံးသော ပုန်ကန်မှုဖြစ်သည်။ ဤသည်မှာ အကြီးကျယ်ဆုံးသော အပြစ်ဖြစ်သည်။ ယခု သင်တို့ထဲမှ မည်သူသည် ဘုရားသခင်အိမ်တော်ရှိ သင်၏တာဝန်ကို မတော်တဆ ထမ်းဆောင်မိသည့်သူ ရှိသနည်း။ သင်၏တာဝန်ကို ထမ်းဆောင်ရန် မည်သည့်နောက်ခံအခြေအနေမှ ရောက်ရှိလာသည်ဖြစ်စေ မည်သည်ကမျှ တိုက်တိုက်ဆိုင်ဆိုင် ဖြစ်လာသည်မရှိပေ။ ဤတာဝန်သည် ယုံကြည်သူအချို့ကို ကြုံသလိုရှာဖွေပေးရုံဖြင့် ထမ်းဆောင်၍မရပေ။ ဤသည်မှာ ခေတ်များမတိုင်မီကပင် ဘုရားသခင်က ကြိုတင်ပြဋ္ဌာန်းထားသော အရာတစ်ခုဖြစ်ခဲ့သည်။ တစ်စုံတစ်ခုကို ကြိုတင်ပြဋ္ဌာန်းထားသည်ဆိုသည်မှာ မည်သည့်သဘောဖြစ်သနည်း။ တိတိကျကျမှာ မည်သည်နည်း။ ယင်းမှာ ဘုရားသခင်သည် သူ၏ စီမံခန့်ခွဲမှုအစီအစဉ်တစ်ခုလုံးတွင် အချိန်ကြာမြင့်စွာကပင် သင် ကမ္ဘာပေါ်သို့ အကြိမ်မည်မျှ လာရောက်မည်၊ နောက်ဆုံးသောကာလတွင် သင်သည် မည်သည့်အမျိုးအနွယ်နှင့် မည်သည့် မိသားစုထဲတွင် မွေးဖွားမည်၊ ဤမိသားစု၏ အနေအထား မည်သို့ရှိမည်၊ သင်သည် ယောက်ျား သို့မဟုတ် မိန်းမ မည်သည်ဖြစ်မည်၊ သင်၏ အားသာချက်များမှာ မည်သည့်အရာများ ဖြစ်မည်၊ သင်သည် မည်သည့်ပညာအရည်အချင်း အဆင့်ရှိမည်၊ သင်သည် မည်မျှ ရှင်းလင်းစွာ ပြောဆိုနိုင်မည်၊ သင်၏အစွမ်းအစမှာ မည်သည်ဖြစ်မည်နှင့် သင်၏ အဆင်းမှာ မည်သို့ရှိမည်တို့ကို စီစဉ်ခဲ့သည်ဟူသည့် သဘောဖြစ်သည်။ သူသည် သင်ဘုရားသခင်၏ အိမ်တော်သို့ လာရောက်ကာ သင်၏တာဝန်ကို စတင်ထမ်းဆောင်ရမည့် အသက်အရွယ်နှင့် မည်သည့်အချိန်တွင် မည်သည့်တာဝန်ကို သင်ထမ်းဆောင်ရမည်ဟူ၍လည်း စီစဉ်ခဲ့သည်။ ဘုရားသခင်က သင့်အတွက် အဆင့်တစ်ခုချင်းစီကို အစောကတည်းက ကြိုတင်ပြဋ္ဌာန်းထားသည်။ သင် မမွေးဖွားမီနှင့် သင်ရှေးလွန်ခဲ့သော ဘဝများစွာက ကမ္ဘာသို့လာခဲ့စဉ်ကပင် အမှု၏ဤနောက်ဆုံးအဆင့် အတောအတွင်းတွင် မည်သည့်တာဝန် သင်ထမ်းဆောင်ရမည်ကို ဘုရားသခင်သည် စီစဉ်ပေးထားပြီး ဖြစ်သည်။ ဤသည်မှာ ဟာသတစ်ခုမဟုတ်ပေ။ ဤနေရာတွင် သင်ဒေသနာ ကြားနာနိုင်သည်ဟူသည့်အချက်သည် ဘုရားသခင်က ကြိုတင်သတ်မှတ်ထားသည်။ ယင်းကို ပေါ့ပေါ့တန်တန် မှတ်ယူရမည့်အရာ မဟုတ်။ ထို့အပြင် သင်၏ အရပ်အမောင်းကိုလည်းကောင်း၊ သင်၏ အဆင်းသဏ္ဌာန်ကိုလည်းကောင်း၊ သင့်မျက်လုံးသည် ဘယ်ပုံရှိသည်ကိုလည်းကောင်း၊ သင်၏ ကိုယ်လုံးကိုယ်ပေါက်ကိုလည်းကောင်း၊ သင့်ကျန်းမာရေး အခြေအနေကိုလည်းကောင်း၊ သင့်ဘဝအတွေ့အကြုံများမှာ မည်သည်ဖြစ်သည်နှင့် အရွယ်တစ်ခုရောက်လျှင် သင်မည်သည့် တာဝန်များကို တာဝန်ယူထမ်းဆောင်နိုင်မည်ကိုလည်းကောင်း၊ မည်သည့် အစွမ်းအစနှင့် လုပ်နိုင်စွမ်းတို့ သင်ပိုင်ဆိုင်ထားသည်ကိုလည်းကောင်း ယင်းတို့ကို လွန်ခဲ့သည့် ကာလများစွာကတည်းက သင့်အတွက် ဘုရားသခင်က ကြိုတင်သတ်မှတ်ခဲ့ပြီး ဖြစ်သည်။ ယခုမှ စီစဉ်နေခြင်း လုံးဝမဟုတ်။ ဘုရားသခင်က သင့်အတွက် ကြိုတင်သတ်မှတ်ခဲ့သည်မှာ ကြာလှပေပြီ။ ဆိုလိုသည်မှာ အကယ်၍ သူသည် သင့်ကို အသုံးပြုရန် ရည်ရွယ်လျှင် သင့်ကို ဤတာဝန်ပေးစေခိုင်းချက်နှင့် ဤအထူးတာဝန်တို့ မပေးမီကပင် သူသည် သင့်ကို ကြိုတင်ပြင်ဆင်ပေးပြီး ဖြစ်ပေလိမ့်မည်။ သို့ဆိုလျှင် ယင်းမှ ရှောင်ပြေးသွားရန်ကား သင့်အတွက် လက်ခံဖွယ်ရှိသလော။ ယင်းအတွက် စိတ်မပါလက်မပါဖြစ်ခြင်းက သင့်အတွက် လက်ခံဖွယ်ရှိသလော။ နှစ်ခုလုံး လက်ခံဖွယ်မရှိ။ ယင်းမှာ ဘုရားသခင်ကို စိတ်ပျက်စေခြင်း ဖြစ်လိမ့်မည်။ မိမိတို့၏ တာဝန်ကို သစ္စာဖောက်ခြင်းသည် လူတို့အတွက် အဆိုးဆုံးသော ပုန်ကန်မှုမျိုးဖြစ်သည်။ ယင်းမှာ အလွန်ယုတ်မာသော လုပ်ရပ်ပင် ဖြစ်သည်။ ဘုရားသခင်သည် သင်ယနေ့အထိ အသက်ရှင်ပြီး ဤအထူးတာဝန်ကို ပေးအပ်ခံရစေရန် ရှေးပဝေသဏီကတည်းက ကြိုတင်သတ်မှတ်ထားလျက် အပင်ပန်းခံ တွေးတောခဲ့သည်။ သို့ဆိုလျှင် ဤအထူးတာဝန်သည် သင်၏ဝတ္တရား မဟုတ်သလော။ ယင်းသည် သင်၏ ဤအသက်တာကို နေထိုင်ရန် တန်ဖိုးရှိစေသည့်အရာ မဟုတ်သလော။ အကယ်၍ သင်သည် ဘုရားသခင်က သင့်ကို ပေးအပ်သည့် အထူးတာဝန်ကို မပြီးဆုံးပါက အသက်ရှင်ခြင်း၏ တန်ဖိုးနှင့် အဓိပ္ပာယ်တို့ကို သင်ဆုံးရှုံးကာ သင်နေထိုင်ခဲ့သည်မှာ အချည်းနှီးကဲ့သို့ပင် ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) လူတစ်ယောက်ဟာ အချိန်တစ်ခုမှာ ဘယ်လိုတာဝန်ကိုပဲ ထမ်းဆောင်ရပါစေ၊ အဲဒါတွေအားလုံးက ဘုရားသခင် အမိန့်နဲ့ပြဋ္ဌာန်းထားတာဖြစ်ပြီး လူ့တာဝန်ဖြစ်တဲ့အတွက် ကျွန်မ လက်ခံသင့်တယ်ဆိုတာကို ဘုရားနှုတ်ကပတ်တော်တွေကနေ နားလည်လာခဲ့တယ်။ ဒါပေမဲ့ ကိုယ့်တာဝန်နဲ့ ရင်ဆိုင်ရတဲ့အခါ ရုပ်ပိုင်းဆိုင်ရာ ဆင်းရဲဒုက္ခကို ကြောက်လို့ ရှောင်လွှဲဖို့ ကျွန်မ ကြိုးစားခဲ့တယ်။ ဒီနေရာမှာ ကျွန်မက ကိုယ့်တာဝန်ကို ငြင်းပယ်နေခဲ့တာဖြစ်ပြီး ကျွန်မဟာ လုံးဝကို ပုန်ကန်နေခဲ့တာပဲ။ ဘုရားသခင်က လူတွေကို သူတို့အတွက် ခက်ခဲတဲ့အရာကို လုပ်ဖို့ အတင်းအကျပ် မခိုင်းသလို သူတို့ရဲ့ စွမ်းရည်ထက်ကျော်လွန်ပြီးတော့လည်း တွန်းအားမပေးပါဘူး။ ဧဝံဂေလိတရား စဟောခါစမှာ ချို့ယွင်းချက်တွေနဲ့ မပြည့်စုံမှုတွေ ရှိတာက ပုံမှန်ပါပဲ။ လေ့ကျင့်နေတဲ့အချိန်အတွင်းမှာ နားမလည်တာတစ်ခုခုရှိရင် မေးလို့ရတာပဲလေ။ ကိုယ့်တာဝန်တွေကို တကယ် ကောင်းကောင်း ဖြည့်ဆည်းမယ်ဆိုရင် ဘုရားသခင် စိတ်တော်ကျေနပ်မှာပါ။ အရင်တုန်းက ကိုယ့်တာဝန်တွေမှာ ကျွန်မ ဘယ်လို ဝတ်ကျေတမ်းကျေ လုပ်ခဲ့လဲဆိုတာနဲ့ အဲဒါကြောင့် ကျန်ရစ်ခဲ့တဲ့ အပြစ်ရှိတဲ့ ခံစားချက်တွေကို တွေးမိတယ်။ အခု တရားဟောသူတစ်ယောက်ဖြစ်ဖို့ အခွင့်အရေးရလာတာက တော်တော်လေးကို မျှော်လင့်မထားတဲ့အရာပါပဲ။ ကိုယ့်ကိုယ်ကိုယ် တကယ်ကို မထိုက်တန်ဘူးလို့ ခံစားရတယ်။ ကိုယ့်တာဝန်ကို ကျွန်မ ဆက်ပြီး ခေါင်းမရှောင်နိုင်တော့ဘူး။ ဇာတိပကတိ အကျိုးစီးပွားတွေကို စွန့်လွှတ်ပြီး ဘုရားသခင်ရဲ့ ရည်ရွယ်ချက်ကို ကျွန်မ အလေးထားမှဖြစ်တော့မယ်။

နောက်ပိုင်း ညီအစ်မတစ်ယောက်က သူ တာဝန်ကို ဘယ်လို ခေါင်းရှောင်ချင်နေခဲ့တယ်ဆိုတာနဲ့ ပတ်သက်ပြီး အဲဒါကို သူ ဆင်ခြင်သုံးသပ်တာတို့၊ ပိုပြီး နားလည်လာတာတို့ မရှိခဲ့တဲ့အကြောင်း ကျွန်မကို ပြောပြခဲ့တယ်။ ကျွန်မလည်း ဆင်တူအခြေအနေမျိုးမှာ ရှိခဲ့တာကို တွေးမိတယ်။ ခက်ခဲတဲ့ တာဝန်တစ်ခုနဲ့ ရင်ဆိုင်ရတိုင်း ကျွန်မရဲ့ စိတ်နှလုံးထဲမှာ ပထမဆုံး ထုတ်ဖော်မိတာက အဲဒါကို ခေါင်းရှောင်ချင်တဲ့ လိုအင်ဆန္ဒနဲ့ ကိုယ့်ဇာတိပကတိကို ဆင်းရဲဒုက္ခ မခံစေချင်တဲ့လိုအင်ဆန္ဒပါပဲ။ ဘာလို့ ကျွန်မမှာ ဒီလို သရုပ်သကန်တွေ ရှိနေရတာလဲ။ ဝတ်ပြုချိန်မှာ ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “လူတို့သည် ဘုရားသခင်၏ အမှုတော်ကို မတွေ့ကြုံမီနှင့် သမ္မာတရားကို နားမလည်မီတွင် ၎င်းတို့၏ အတွင်းမှ ချုပ်ထိန်းပြီး လွှမ်းမိုးထားသည်မှာ စာတန်၏ သဘာဝ ဖြစ်သည်။ ထိုသဘာဝတွင် အတိအကျအားဖြင့် မည်သည့်အရာ ပါဝင်သနည်း။ ဥပမာအားဖြင့် အဘယ်ကြောင့် သင်သည် တစ်ကိုယ်ကောင်းဆန်ရသနည်း။ အဘယ်ကြောင့် သင်သည် သင်၏ ကိုယ်ပိုင်အဆင့်အတန်းကို ကာကွယ်ရသနည်း။ အဘယ်ကြောင့် သင်သည် သင်၏ ခံစားချက်များ၏ လွှမ်းမိုးခြင်းကို ဤမျှလောက် ခံရသနည်း။ အဘယ်ကြောင့် သင်သည် ထိုမဖြောင့်မတ်သောအရာများနှင့် ထိုဆိုးယုတ်သောအရာများကို ကြိုက်နှစ်သက်ရသနည်း။ ထိုသို့သောအရာများကို သင် ကြိုက်နှစ်သက်ခြင်းအတွက် အခြေခံအကြောင်းရင်းမှာ အဘယ်အရာဖြစ်သနည်း။ ဤအရာများသည် အဘယ်မှ လာသနည်း။ အဘယ်ကြောင့် သင်သည် ၎င်းတို့ကို ကြိုက်နှစ်သက်ပြီး လက်ခံရသနည်း။ ယခုအချိန်တွင် သင်တို့အားလုံး နားလည်လာကြပြီး ဖြစ်သည်၊ အဓိကအကြောင်းရင်းမှာ စာတန်၏ အဆိပ်အတောက်များသည် လူ၏ အတွင်း၌ ရှိနေသောကြောင့် ဖြစ်သည်။ ဤသို့ဆိုလျှင် စာတန်၏ အဆိပ်အတောက်များဟူသည်မှာ အဘယ်နည်း။ ယင်းတို့ကို မည်သို့ ဖော်ပြနိုင်သနည်း။ ဥပမာအားဖြင့်၊ သင်က ‘လူများ အဘယ်သို့ အသက်ရှင်နေထိုင်သင့်သနည်း။ လူများသည် အဘယ်အရာအတွက် အသက်ရှင်သင့်သနည်း’ ဟု မေးပါက လူတိုင်းက ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟု ဖြေကြလိမ့်မည်။ ဤတစ်ခုတည်းသော စကားစုက ပြဿနာ၏ တကယ့်အရင်းအမြစ်ကို ဖော်ပြလေသည်။ စာတန်၏ အတွေးအခေါ်နှင့် တွေးခေါ်မှုစနစ်တို့သည် လူသားတို့၏ အသက် ဖြစ်လာပြီဖြစ်သည်။ လူများသည် အဘယ်အရာကို လိုက်စားသည်ဖြစ်စေ စင်စစ်အားဖြင့် မိမိတို့အတွက်သာ လုပ်ဆောင်ကြခြင်း ဖြစ်သည်။ ထို့ကြောင့် ၎င်းတို့သည် မိမိတို့ကိုယ်ကိုအတွက်သာ အသက်ရှင်ကြသည်။ ‘ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော’ ဟူသော ဤအရာမှာ လူသား၏အသက် ဒဿနအမြင်ဖြစ်ပြီး ယင်းက လူသား၏ သဘာဝကိုလည်း ကိုယ်စားပြုလေသည်။ ဤစကားများသည် ဖောက်ပြန်ပျက်စီးသော လူသားမျိုးနွယ်၏ သဘာဝ၊ ဖောက်ပြန်ပျက်စီးသော လူသားမျိုးနွယ်၏ စာတန်ဆန်သော သဘာဝ၏ အမှန်တကယ် ပြယုဂ်ဖြစ်လာနှင့်ပြီးဖြစ်သည်။ ဤစာတန်ဆန်သော သဘာဝသည် ဖောက်ပြန်ပျက်စီးသော လူသားမျိုးနွယ်၏ ဖြစ်တည်မှုအတွက် အခြေခံအုတ်မြစ် လုံးလုံး ဖြစ်လာခဲ့ပြီဖြစ်သည်။ နှစ်ထောင်ချီကြာအောင် ဖောက်ပြန်ပျက်စီးသော လူသားမျိုးနွယ်သည် လက်ရှိအချိန်ကာလအထိ စာတန်၏ အဆိပ်အတောက်ဖြင့် အသက်ရှင်ခဲ့ပြီးဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ ပေတရု၏လမ်းကြောင်းအတိုင်း လျှောက်လှမ်းနည်း) “လူသား၏ ဇာတိပကတိသည် မြွေလိုပင်ဖြစ်သည်။ သူ၏ အခြေအမြစ်က လူ၏အသက်ကို အန္တရာယ်ပြုဖို့ပင်။ သင်၏ ဇာတိပကတိက ဖြစ်စေလိုသည့်အတိုင်း လုံးလုံးလျားလျား ဖြစ်လာသည့်အခါတွင် သင်၏အသက်ကို လက်လွတ်ဆုံးရှုံးရသည်။ ဇာတိပကတိသည် စာတန်နှင့် သက်ဆိုင်သည်။ ၎င်း၏ အတွင်းထဲတွင် အစဉ်သဖြင့် လွန်ကျူးသော လိုအင်ဆန္ဒများရှိသည်။ ၎င်းသည် ကိုယ့်အတွက်သာ အစဉ်သဖြင့် တွေးသည်။ အခက်အခဲမရှိမှုကို အစဉ် လိုအင်ဆန္ဒရှိပြီး သက်သာမှုတွင် မွေ့လျော်ခံစားလိုသည်။ စိုးရိမ်ကြောင့်ကြမှုဖြစ်စေ၊ အရေးတကြီးဖြစ်သည့်စိတ်ဖြစ်စေ ကင်းမဲ့ပြီး အချည်းနှီးနေထိုင်မှုတွင် အလေလိုက်နေသည်။ သင်က ၎င်းကို အတိုင်းအတာတစ်ခုအထိ ကျေနပ်စေလျှင် ၎င်းသည် အဆုံး၌ သင့်ကို ဝါးမျိုလိမ့်မည်။ ဆိုလိုသည်မှာ သင်သည် ၎င်းကို ဤအကြိမ်တွင် ကျေနပ်စေလျှင် နောက်တစ်ကြိမ်တွင် ၎င်းကို နောက်တစ်ဖန် ကျေနပ်စေရန် သင့်ကို တောင်းဆိုလိမ့်မည်။ ကြီးမားသည့် လိုအင်ဆန္ဒများနှင့် တောင်းဆိုမှု အသစ်တို့ အစဉ်အမြဲ ရှိပြီး ၎င်းကို ပိုမို ချစ်မြတ်နိုးလာကာ ၎င်း၏ သာယာမှုများ၌ နေစေဖို့အတွက် ဇာတိပကတိအပေါ် သင်၏ အလိုဖြည့်ဆည်းမှုကို အခွင့်ကောင်းယူလာသည်။ သင်သည် ဤအချက်ကို မည်သည့်အခါမျှ မကျော်လွှားနိုင်လျှင် နောက်ဆုံးမှာ သင်သည် ကိုယ့်ကိုယ်ကိုယ် ဖျက်ဆီးလိမ့်မည်။ သင့်အနေဖြင့် ဘုရားသခင်၏ရှေ့၌ အသက်ကို ရနိုင်မရနိုင်နှင့် သင်၏နောက်ဆုံးအဆုံးသတ်က အဘယ်အရာ ဖြစ်မည်ဆိုသည်တို့မှာ ဇာတိပကတိအပေါ် ပုန်ကန်မှုကို သင်မည်ကဲ့သို့လက်တွေ့လုပ်ဆောင်သည် ဆိုသည့်အပေါ်၌ မူတည်သည်။ ဘုရားသခင်သည် သင့်ကို ကယ်တင်ခဲ့ကာ ရွေးချယ်ခဲ့ပြီး ရှေးမဆွက ကြိုတင်သတ်မှတ်ပေးခဲ့၏။ သို့တိုင်အောင် လက်ရှိတွင် သင်သည် သူစိတ်ကျေနပ်အောင်ပြုရန် ဆန္ဒမရှိပါက၊ သမ္မာတရားကို လက်တွေ့လုပ်ဆောင်ဖို့ ဆန္ဒမရှိပါက၊ ပြီးလျှင် ဘုရားသခင်ကို ချစ်သော စိတ်နှလုံး အစစ်အမှန်ဖြင့် ကိုယ့်ဇာတိပကတိကိုယ် ပုန်ကန်ဖို့ သင်၌ ဆန္ဒမရှိပါက သင်သည် နောက်ဆုံး၌ သင့်ကိုယ်သင် ဖျက်ဆီးလိမ့်မည်ဖြစ်ပြီး ထိုသို့အားဖြင့် ပြင်းထန်သော ဆင်းရဲဒုက္ခကို ခံစားရလိမ့်မည်။ သင်သည် ဇာတိပကတိကို အစဉ်သဖြင့် အလေးထားနေလျှင် စာတန်သည် သင့်ကို တဖြည်းဖြည်း ဝါးမျိုသွားလိမ့်မည်ဖြစ်ပြီး ထို့နောက်တွင် သင့်အနေဖြင့် အတွင်း၌ လုံးဝအမှောင်ကျသွားသည့်နေ့ကို ရောက်သည်အထိ သူသည် သင့်ကို အသက်မရှိတောင့်အောင်၊ သို့မဟုတ် ဝိညာဉ်တော်၏ ထိတွေ့ခြင်းမရှိအောင် ဖြစ်သွားစေမည်။ သင်သည် အမှောင်ထဲ၌ အသက်ရှင်နေသောအခါ စာတန်၏ အကျဉ်းသားအဖြစ် ဖမ်းဆီးခေါ်ဆောင်သွားခြင်းကို ခံရပြီးဖြစ်လိမ့်မည်ဖြစ်ကာ သင်၏စိတ်နှလုံးထဲ၌ ဘုရားသခင်ရှိမည် မဟုတ်တော့ပေ၊ ထို့ပြင် ဤအချိန်တွင် သင်သည် ဘုရားသခင်၏ တည်ရှိမှုကို ငြင်းဆန်ပြီး သူ့ကို စွန့်ခွာသွားမည်ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) စာတန်ရဲ့ အဆိပ်အတောက်နဲ့ အသက်ရှင်တာဟာ လူတွေကို တစ်ကိုယ်ကောင်းဆန်စေပြီး သူတို့ ဘာပဲလုပ်လုပ် သူတို့ရဲ့ ကိုယ်ကျိုးစီးပွားတွေကို အရင်ဆုံး စဉ်းစားစေတယ်၊ ဒါကြောင့် ဇာတိပကတိ ဆင်းရဲဒုက္ခခံရမယ့် ဒါမှမဟုတ် ဝန်ထုပ်ဝန်ပိုးဖြစ်စေမယ့် တာဝန်တွေကို ခေါင်းရှောင်စေတယ်ဆိုတာကို ဘုရားနှုတ်ကပတ်တော်တွေက ဖော်ထုတ်ထားတယ်။ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဆိုတာနဲ့ “ယနေ့ လုပ်စရာရှိတာ လုပ်၊ မနက်ဖြန်ကို မနက်ဖြန်ရောက်မှ တွေးပူပါ” ဆိုတဲ့ စာတန်ဆန်တဲ့ အဆိပ်အတောက်တွေနဲ့ ကျွန်မ အသက်ရှင်နေခဲ့တာပါ။ ကိစ္စတွေနဲ့ ရင်ဆိုင်ရတဲ့အခါ ကျွန်မရဲ့ ဇာတိပကတိ အကျိုးစီးပွားတွေကို ဖြည့်ဆည်းဖို့ အရင်ဆုံး ရှာဖွေခဲ့တယ်။ ပြီးတော့ ဒီအမြင်တွေက မှန်ကန်တယ်လို့တောင် ထင်ခဲ့ပြီး အဲဒါတွေကို လိုက်နာတာက ကျွန်မကို သူများတွေထက် ပိုပါးနပ်စေတယ်လို့ ထင်ခဲ့တယ်။ ဒါကြောင့် တာဝန်တွေနဲ့ ကြုံရတိုင်း ကိုယ့်ဇာတိပကတိ ဆင်းရဲဒုက္ခခံရမလားဆိုတာကို အရင်ဆုံး စဉ်းစားခဲ့တယ်။ တကယ်လို့ ကိုယ့်ဇာတိပကတိက ဆင်းရဲဒုက္ခခံရမယ် ဒါမှမဟုတ် ဝန်ထုပ်ဝန်ပိုး ဖြစ်ရမယ်ဆိုရင် အဲဒီတာဝန်တွေကို ကျွန်မ ခေါင်းရှောင်ရင်ခေါင်းရှောင်တယ် ဒါမှမဟုတ် ဝတ်ကျေတမ်းကျေ လုပ်လိုက်တယ်။ လူသစ်တွေ ပုံမှန်မဟုတ်တဲ့ အခြေအနေတွေဖြစ်နေပြီး သူတို့ကို ထောက်ပံ့ပေးဖို့ ဘုရားနှုတ်ကပတ်တော်တွေရဲ့ မိတ်သဟာယ လိုအပ်နေတဲ့အခါ၊ ဒီပြဿနာကို ဘယ်လိုဖြေရှင်းရမလဲဆိုတာ တွေးဖို့ အဖိုးအခ မပေးချင်ခဲ့ဘူး။ အကျိုးဆက်အနေနဲ့ ကျွန်မရဲ့ မိတ်သဟာယက ဘာအကျိုးသက်ရောက်မှုမှ မရှိခဲ့ဘဲ လူသစ်တချို့ အချိန်မီ ထောက်ပံ့မှု မရခဲ့ဘူး။ ခေါင်းဆောင်က ကျွန်မကို တရားဟောသူတစ်ယောက်ရဲ့ တာဝန်ကို ယူဖို့ စီစဉ်ပေးတဲ့အခါ တရားဟောသူတစ်ယောက်ရဲ့ အလုပ်ပမာဏက ဘယ်လောက်တောင် ပိုများမလဲ၊ ပြီးတော့ အချိန်နဲ့ အားထုတ်မှု ပိုလိုလာမှာဖြစ်တဲ့အတွက် ကျွန်မရဲ့ ဇာတိပကတိကို အလိုလိုက်လို့ မရတော့ဘူးဆိုတာတွေကို တွေးမိတယ်၊ ဒါကြောင့် ကျွန်မရဲ့ တာဝန်ကို ခေါင်းရှောင်ဖို့ ထပ်ပြီး တွေးမိပြန်တယ်။ ကျွန်မဟာ ဒီစာတန်ဆန်တဲ့ အဆိပ်အတောက်တွေနဲ့ အသက်ရှင်နေပြီး ကိုယ့်ဇာတိပကတိကို အရမ်း တွယ်တာနေတာ၊ လက်ရှိအခြေအနေနဲ့ပဲ တင်းတိမ်ရောင့်ရဲပြီး တိုးတက်ဖို့ မကြိုးစားတာ၊ ပြီးတော့ တစ်ကိုယ်ကောင်းဆန်ပြီး လှည့်ဖြားတတ်လာတာကို မြင်တွေ့ခဲ့ရတယ်။ ဒါဟာ ပုံမှန် လူ့သဘာဝရှိတဲ့သူတစ်ယောက် အသက်ရှင်နေထိုင်သင့်တဲ့ ပုံစံမဟုတ်ဘူးလေ။ သက်သောင့်သက်သာရှိမှုကို မွေ့လျော်ပြီး ကျွန်မ လုပ်နိုင်တာကို မလုပ်ခဲ့တဲ့အတွက် အကျိုးဆက်အနေနဲ့ အသင်းတော်အလုပ် နှောင့်နှေးခဲ့ရတယ်။ ကျွန်မလို လူမျိုးကို ဘုရားသခင်က စက်ဆုပ်ရွံရှာပါတယ်။ ဒါကြောင့် ကိုယ့်တာဝန်တွေအပေါ်ထားတဲ့ ကျွန်မရဲ့ သဘောထားကို ပြောင်းလဲချင်ပြီး ဇာတိပကတိ သက်သာမှုကို ထပ်မမက်မောချင်တော့ဘူး။ “ဘုရားသခင်၊ သမီးရဲ့ ဇာတိပကတိကို ထပ်ပြီး ကျေနပ်အောင် မလုပ်ချင်တော့ပါဘူး။ သမီးရဲ့ အခြေအနေကို ပြောင်းလဲပြီး ကိုယ့်တာဝန်တွေကို ဖြည့်ဆည်းဖို့လိုလားနေပါတယ်” လို့ ဘုရားသခင်ဆီ ကျွန်မ ဆုတောင်းခဲ့တယ်။

နောက်ပိုင်းမှာ ကြီးကြပ်ရေးမှူးတစ်ယောက် လိုအပ်နေတဲ့ ဝစကားပြောတဲ့ အသင်းတော်တစ်ပါး ရှိလာတယ်။ အဲဒီအသင်းတော်က အလုပ်ကို ကျွန်မ နောက်ဆက်တွဲလုပ်ဖို့ ညီအစ်မတစ်ယောက်က အကြံပြုခဲ့တယ်။ ဒီအကြံပြုချက်ကို စကြားရချင်းမှာ ကျွန်မ ခေါင်းရှောင်ချင်ခဲ့တယ်။ ဘာလို့လဲဆိုတော့ ဝစကားပြောတဲ့ အသင်းတော်ကို တာဝန်ယူရတာက အချိန်နဲ့ ဇာတိပကတိ ဆင်းရဲဒုက္ခ အများကြီး လိုအပ်မှာမို့လို့ပါ။ ပြီးတော့ ကျွန်မက ဝလူမျိုးဖြစ်ပေမဲ့ ဝစကားကို မပြောတတ်ဘူး၊ နေ့စဉ်သုံး အခြေခံစကားလောက်ပဲ နားလည်တာလေ။ ကြီးကြပ်ရေးမှူးဖြစ်လာရင် အခက်အခဲတွေ အများကြီးရှိမှာဖြစ်ပြီး စကားသင်ဖို့လည်း အားမထုတ်ချင်ခဲ့ဘူး။ ဒါကြောင့် နောက်တစ်ကြိမ် ကျွန်မရဲ့တာဝန်ကို ခေါင်းရှောင်ဖို့ တွေးမိပြန်တယ်။ ကျွန်မရဲ့ အခြေအနေက မှားယွင်းနေတယ်ဆိုတာ သဘောပေါက်တော့ ဘုရားသခင်ဆီ ဆုတောင်းခဲ့တယ်၊ “ဘုရားသခင်၊ ကိုယ်တော်ရဲ့ ရည်ရွယ်ချက်ကို နားလည်ဖို့နဲ့ ဒီတာဝန်ကို လက်ခံဖို့ သမီးရဲ့ ဇာတိပကတိကို ပုန်ကန်ဖို့အတွက် ကျေးဇူးပြုပြီး သမီးကို ဉာဏ်အလင်းပေးပြီး လမ်းပြတော်မူပါ” လို့ပေါ့။ နောက်တော့ ညီအစ်မတစ်ယောက်က ဘုရားနှုတ်ကပတ်တော်တစ်ပိုဒ်ကို ကျွန်မဆီ ပို့ပေးခဲ့တယ်။ “သင်သည် ဘုရားသခင်၏ရည်ရွယ်ချက်များကို အလေးထားလေလေ၊ သင်သယ်ဆောင်သည့် ဝန်ထုပ်ဝန်ပိုး ကြီးမားလေလေဖြစ်ပြီး၊ သင်သယ်ဆောင်သည့် ဝန်ထုပ်ဝန်ပိုး ကြီးမားလေလေ သင်၏အတွေ့အကြုံ ကြွယ်ဝလေလေဖြစ်လိမ့်မည်။ ဘုရားသခင်၏ ရည်ရွယ်ချက်များကို သင် အလေးထားသည့်အခါတွင်၊ ဘုရားသခင်သည် သင့်အပေါ် ဝန်ထုပ်တစ်ခု ချပေးလိမ့်မည်ဖြစ်ပြီး၊ ထို့နောက်တွင် သင့်ကို သူ ပေးအပ်ထားသည့် အလုပ်တာဝန်များနှင့်ပတ်သက်၍ သင့်ကို ဉာဏ်အလင်းပေးလိမ့်မည်။ ဘုရားသခင်သည် သင့်ကို ဤဝန်ထုပ်ပေးသည့်အခါ၊ သင်သည် ဘုရားသခင်၏ နှုတ်ကပတ်တော်များကို စားသောက်နေစဉ်တွင် ဆက်နွှယ်မှုရှိသည့် သမ္မာတရားများအားလုံးကို သင် အာရုံစိုက်လိမ့်မည်ဖြစ်သည်။ သင်၏ ညီအစ်ကို မောင်နှမများ၏ အသက်တာများ၏ အခြေအနေနှင့်ဆက်နွှယ်သည့် ဝန်ထုပ်တစ်ခု သင်၌ရှိပါက၊ ဤသည်မှာ ဘုရားသခင်က သင့်ကို အပ်နှံထားသော ဝန်ထုပ်ဖြစ်ပြီး၊ သင်သည် ဤဝန်ထုပ်ကို သင်၏ နေ့စဉ်ဆုတောင်းချက်များတွင် သင်နှင့်အတူ အမြဲ သယ်ဆောင်လိမ့်မည် ဖြစ်သည်။ ဘုရားသခင် လုပ်ဆောင်သည့်အရာကို သင့်အပေါ် တနင့်တပိုး တင်ထားပြီးဖြစ်ကာ၊ ဘုရားသခင် လုပ်ဆောင်လိုသောအရာကို လုပ်ဆောင်ရန် သင် လိုလားလျက်ရှိ၏။ ဤသည်မှာ ဘုရားသခင်၏ဝန်ထုပ်ကို သင့်ကိုယ်ပိုင်ဝန်ထုပ်အဖြစ် တာဝန်ယူခြင်းဟု ဆိုလိုသည့်အရာ ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်စေခြင်းကိုရရှိဖို့အလို့ငှာ ဘုရားသခင်၏ ရည်ရွယ်ချက်များကို အလေးထားလော့) ကျွန်မတို့ရဲ့ တာဝန်တွေမှာ ဘုရားသခင်ရဲ့ ရည်ရွယ်ချက်တွေကို ပိုပြီး အလေးထားလေလေ၊ သူက ကျွန်မတို့အပေါ် ဝန်ထုပ်ဝန်ပိုးတွေ ပိုချပေးလေလေပဲဆိုတာကို ဘုရားနှုတ်ကပတ်တော်တွေကနေ နားလည်ခဲ့တယ်။ ပြီးတော့ ညီအစ်ကိုမောင်နှမတွေရဲ့ အခြေအနေတွေနဲ့ ပတ်သက်ပြီး ဝန်တာထားတဲ့စိတ် တစ်ခု ဖြစ်ပေါ်လာပြီး ဒီလိုနည်းနဲ့ ကျွန်မတို့ရဲ့ တာဝန်တွေမှာ စိတ်ပါလက်ပါနဲ့ စိတ်နှစ်မြှုပ်လာမှာပါပဲ။ ကျွန်မတို့ ကြုံတွေ့ရတဲ့ ကိစ္စအမျိုးမျိုးမှာ သမ္မာတရားကို ရှာဖွေခြင်းခြင်းကနေ ကျွန်မတို့ရဲ့ အသက်တာမှာ ပိုမြန်မြန် ကြီးထွားလာမှာပဲလေ။ ဒါကို စိတ်ထဲမှတ်ထားပြီး ဝစကားပြောတဲ့ အသင်းတော်ကို ကြီးကြပ်ဖို့ ညီအစ်မရဲ့ အကြံပြုချက်ကို ကျွန်မ လက်ခံလိုက်တယ်။ အစပိုင်း အလုပ်စလုပ်တုန်းကတော့ ခက်ခဲတယ်လို့ ထင်ခဲ့ပေမဲ့ အသင်းတော်က ခေါင်းဆောင်တွေ၊ အမှုဆောင်တွေနဲ့ ပူးပေါင်းဆောင်ရွက်မှုကတစ်ဆင့် ကျွန်မရဲ့ တာဝန်တွေက သိပ်မခက်ခဲတော့ဘူးလို့ ခံစားလာရတယ်။ ဘုရားသခင်ကို အရမ်းကျေးဇူးတင်ခဲ့ပါတယ်။ ဒီလိုနည်းနဲ့ ကိုယ့်တာဝန်တွေကို ထမ်းဆောင်ရတာက ကျွန်မကို ပိုပြီး စိတ်အေးချမ်းစေခဲ့တယ်။

ဒီအတွေ့အကြုံတွေကို ဖြတ်သန်းပြီးတဲ့နောက်မှာ ဇာတိပကတိ သက်သာမှုမှာ မွေ့လျော်တာဟာ ကိုယ့်တာဝန်တွေအတွက် ဝန်တာထားတဲ့စိတ်ကို ဆုံးရှုံးစေပြီး ဆင်းရဲဒုက္ခခံဖို့ လိုအပ်တဲ့ ခက်ခဲတဲ့ တာဝန်တွေကို ခေါင်းရှောင်စေတယ်ဆိုတာ ကျွန်မ သဘောပေါက်ခဲ့တယ်။ ရုပ်ပိုင်းဆိုင်ရာ သက်သာမှုမှာ ဆက်မွေ့လျော်နေပြီး ကိုယ့်ဇာတိပကတိကို မပုန်ကန်ဘူးဆိုရင် နောက်ဆုံးမှာ ကိုယ့်တာဝန်တွေကို ဆုံးရှုံးပြီး ကိုယ့်ကိုယ်ကိုယ် ပျက်စီးစေမှာပါပဲ။ ဇာတိပကတိ အကျိုးစီးပွားတွေကို စွန့်လွှတ်ပြီး ကိုယ့်တာဝန်တွေကို လက်ခံလိုက်တဲ့အခါ၊ ပြီးတော့ ပြဿနာတွေကို ဖြေရှင်းဖို့ သမ္မာတရားကို ရှာဖွေနိုင်လာတဲ့အခါ ဒီလိုနည်းနဲ့ လက်တွေ့လုပ်ဆောင်ရတာ ပိုပြီး စိတ်အေးချမ်းတယ်လို့ ခံစားရပြီး တိုးတက်မှုလည်း ပိုမြန်လာခဲ့ပါတယ်။


၈၂။ ကျေးဇူးတော်နဲ့ ကောင်းချီးတွေ ရဖို့လောက်ပဲ ဘုရားသခင်ကို ယုံကြည်တာ မှန်ပါသလား

ကျန်းယု၊ တရုတ်နိုင်ငံ

၂၀၀၈ ခုနှစ်၊ ဇူလိုင်လမှာ ကျွန်မအဒေါ်က ဘုရားသခင်ရဲ့ နောက်ဆုံးသောကာလ ဧဝံဂေလိတရားကို ကျွန်မဆီ ဟောကြားခဲ့တယ်။ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေကို ဖတ်ခြင်းအားဖြင့် လူရဲ့အသက်ဟာ ဘုရားသခင်ဆီကလာတယ်၊ ကျွန်မ ခံစားမွေ့လျော်နေတဲ့ အရာအားလုံးကို ကိုယ်တော် ပေးသနားထားတယ်၊ ပြီးတော့ ဘုရားသခင်ကို ကျွန်မ ယုံကြည်ပြီး ကိုးကွယ်သင့်တယ်ဆိုတာကို ကျွန်မ နားလည်လာတယ်။ အဲဒီတုန်းက ကျွန်မတို့ မိသားစုက ဝက်မွေးမြူရေးခြံတစ်ခု လုပ်ခဲ့တယ်။ ကျွန်မက နေ့တိုင်း ဝက်စာကျွေးပြီးတာနဲ့ ဘုရားနှုတ်ကပတ်တော်တွေကို ဖတ်တယ်၊ ဓမ္မတေးတွေ နားထောင်တယ်၊ ပြီးတော့ စုဝေးပွဲတွေကို ပုံမှန်တက်ခဲ့တယ်။ တစ်ခါတလေ ဧဝံဂေလိတရားဟောဖို့လည်း အပြင်ထွက်တယ်။ တစ်နေ့တော့၊ အိမ်နီးချင်းတစ်ယောက်က သူ့ဝက်တွေ ချောင်းဆိုးနေတယ်လို့ ပြောတယ်၊ ပြီးတော့ အဖျားကြီးနေပုံရတယ်တဲ့။ ကျွန်မရဲ့ ဝက်တွေလည်း ဒီရောဂါ ကူးစက်ခံရမှာကို တကယ် စိတ်ပူသွားတယ်၊ ဒါနဲ့ ဆုတောင်းပြီးတော့ ဒီကိစ္စကို ဘုရားသခင်ဆီ အပ်နှံလိုက်တယ်။ အံ့ဩစရာကောင်းတာက၊ ကျွန်မဝက်တွေ တစ်ကောင်မှ ရောဂါမကူးစက်ဘူး၊ သုံးလေးလကြာတော့ အဲဒီဝက်တွေကို ရောင်းလိုက်ရတာ ယွမ်သောင်းချီ ရလိုက်တယ်။ ကျွန်မ အရမ်းဝမ်းသာခဲ့တယ်။ အစတုန်းက ဝက်မွေးမြူရေးနဲ့ပတ်သက်ပြီး ကျွန်မမှာ ဘာအတွေ့အကြုံမှ မရှိခဲ့ဘူး၊ ဒါပေမဲ့ ဝက်ကြီးတွေရော ဝက်ကလေးတွေပါ ဘာရောဂါမှ မရခဲ့သလို အိမ်က ကိစ္စတွေအကုန်လုံးလည်း အဆင်ပြေချောမွေ့နေခဲ့တယ်။ ဘုရားသခင်ကို ယုံကြည်ရတာ တကယ်ကောင်းတာပဲ။ ရှေ့ဆက်ပြီးတော့၊ ဘုရားသခင်ကို သေချာယုံကြည်ပြီး ဘုရားသခင်ရဲ့ မေတ္တာကို ပြန်ဆပ်ဖို့ ကိုယ့်တာဝန်တွေကို ထမ်းဆောင်ရမယ်။

မကြာခင်မှာပဲ ခေါင်းဆောင်က စုဝေးပွဲအဖွဲ့ငယ် နှစ်ခုကို ကြီးကြပ်ဖို့ ကျွန်မကို တာဝန်ပေးခဲ့တယ်။ ကျွန်မ အရမ်းဝမ်းသာသွားတယ်၊ ပြီးတော့ တွေးမိတယ်၊ “စုဝေးပွဲတွေ ပိုတက်ရလေ၊ သမ္မာတရားတွေကို ပိုနားလည်လေပဲ၊ ပြီးတော့ ငါ့တာဝန်တွေကို ပိုထမ်းဆောင်လေ၊ ငါ့မိသားစုကို ဘုရားသခင်က ပိုစောင့်ရှောက်လေပဲ” ပေါ့။ အဲဒီနောက်မှာ၊ အိမ်မှာ အလုပ်တွေဘယ်လောက်ပဲ များများ၊ တာဝန်ထမ်းဆောင်ဖို့ အချိန်ရအောင် အမြဲ ကြိုးစားခဲ့တယ်။ ဒါပေမဲ့ ၂၀၀၈ ခုနှစ်ကုန်ပိုင်းမှာ၊ မမျှော်လင့်ထားတဲ့ ကိစ္စတစ်ခု ဖြစ်လာခဲ့တယ်။ တစ်ညမှာ၊ ည ၁၂ နာရီလောက်မှာ အစ်ကို၊ မရီးနဲ့ ကျွန်မယောက်ျားတို့ အလုပ်ကနေ အိမ်ကို ကမန်းကတန်း ကားမောင်းပြန်လာကြတယ်။ မှောင်နေတယ်၊ မိုးလည်းရွာနေပြီး တောင်ပေါ်လမ်းကလည်း ကြမ်းတော့၊ အကွေ့တစ်ခုမှာ သူတို့ကားက ချောက်နက်ထဲကို ရုတ်တရက် ထိုးကျသွားတယ်။ ယောက်ျားဖြစ်သူရဲ့ ခေါင်းက ကားတံခါးနဲ့ ဆောင့်မိပြီး မှန်ကွဲစတွေ မျက်နှာပေါ်ကျလာတယ်၊ သူ့မျက်နှာတစ်ခုလုံး ပြတ်ရှဒဏ်ရာတွေရပြီး သွေးသံရဲရဲ ဖြစ်သွားတယ်။ အဲဒီနေရာမှာတင် သူ သတိလစ်သွားခဲ့တယ်။ သွေးထွက်လွန်သွားလို့ ဆေးရုံမှာ နှစ်နာရီလောက် သတိမလည်ဘဲ ဖြစ်နေပြီးမှ သူ သတိပြန်ရလာတယ်။ ဆေးရုံက ဆင်းပြီးတဲ့နောက် ကျွန်မယောက်ျားမှာ ဦးနှောက်အနည်းငယ် ထိခိုက်သွားတဲ့ဒဏ် ကျန်ခဲ့ပြီး တစ်ခါတလေဆို ကယောင်ကတမ်းတွေ ပြောတတ်တယ်၊ သွားတစ်ချောင်းလည်း ကျွတ်သွားတယ်၊ ပါးစပ်က ပြတ်ရှဒဏ်ရာတွေလည်း မကျက်သေးတော့ စကားပြောတာ မပီဘူး။ သူဒီလို ကြောင်တောင်တောင် ဖြစ်နေတာကို မြင်တော့ ကျွန်မ ရင်နာလွန်းလို့ ထိုင်မရ ထမရ ဖြစ်သွားပြီး တွေးမိတယ်၊ “အလုပ်သွားတုန်းက အကောင်းကြီးပါ၊ ဘယ်လိုဖြစ်လို့ ဒီလိုအခြေအနေနဲ့ ပြန်ရောက်လာရတာလဲ။ အစ်ကိုက ကားကို အကြမ်းပတမ်း မောင်းလို့ အခုလို ဖြစ်ရတာပဲ” ပေါ့။ ဒါပေမဲ့ ဆက်တွေးမိတယ်၊ “ငါက ဘုရားသခင်ကို ယုံကြည်တယ်၊ စုဝေးပွဲတွေ တက်တယ်၊ ပြီးတော့ ငါ့တာဝန်တွေကို ထမ်းဆောင်တယ်၊ ဒါဆို ဘယ်လိုလုပ်ပြီး ဒီလိုကိစ္စမျိုး ဖြစ်လာရတာလဲ။ ဘာလို့ ဘုရားသခင်က သူတို့ကို မစောင့်ရှောက်ခဲ့တာလဲ။ ယောက်ျားမှာသာ နောက်ဆက်တွဲ ဝေဒနာတွေ ကျန်ခဲ့ရင်၊ ငါတို့ဘဝက ဘယ်လိုများဖြစ်နေမလဲ။ သားနှစ်ယောက်ကလည်း ငယ်သေးတယ်၊ ဝက်ခြံကလည်း ရှိသေးတယ်။ ဒီကိစ္စတွေကို ငါ့အတွက် ဘယ်သူက ပူပန်ပေးမှာလဲ” ပေါ့။ နောက်ရက်တွေမှာ ကျွန်မ အရမ်းစိုးရိမ်ပူပန်လွန်းလို့ ကောင်းကောင်း စားမဝင်၊ အိပ်မပျော် ဖြစ်ခဲ့ရတယ်၊ လမ်းလျှောက်ရင်လည်း ခြေထောက်တွေက လေးလံနေတာပဲ။ ဘုရားနှုတ်ကပတ်တော်တွေ ဖတ်ဖို့၊ ဓမ္မတေးတွေ နားထောင်ဖို့လည်း စိတ်မပါတော့ဘူး၊ စုဝေးပွဲကို အတင်းသွားခဲ့ရင်တောင် ခေါင်းငုံ့ထားပြီး စကားမပြောချင်ခဲ့ဘူး။ နောက်ပိုင်း ကျွန်မရဲ့ အခြေအနေကို ညီမ ဝမ်ဖန် သိသွားတဲ့အခါ၊ သူက “အရာရာ၌ ဘုရားကို သင်သက်သေခံရမည်ကျူး” ဆိုတဲ့ ဒီဘုရားနှုတ်ကပတ်တော် ဓမ္မတေးကို ဖွင့်ပြခဲ့တယ်။ “လူတို့အပေါ် ဘုရားသခင်လုပ်ဆောင်သည့် အလုပ်အဆင့်တိုင်းသည် အပြင်ပန်းအားဖြင့် လူ့စီစဉ်မှုများမှ သို့မဟုတ် လူတို့၏ နှောင့်ယှက်ခြင်းမှ ဖြစ်ပေါ်လာသည့်အလား လူအချင်းချင်းကြားရှိ အပြန်အလှန် ဆက်ဆံမှုများ ဖြစ်သည့်ပုံ ပေါ်၏။ သို့သော်လည်း လုပ်ဆောင်မှု အဆင့်တိုင်း၊ ဖြစ်ပျက်မှုတိုင်း၏ နောက်ကွယ်တွင် ဘုရားသခင်ရှေ့တွင် စာတန်ပြုလုပ်သည့် အလောင်းအစားတစ်ခုဖြစ်ပြီး ယင်းတို့သည် လူတို့အနေဖြင့် ဘုရားသခင်အတွက် မိမိ၏ သက်သေခံချက်တွင် ခိုင်မာစွာ ရပ်တည်ဖို့ လိုအပ်သည်။ ယောဘ စစ်ကြောခံရသည့်အချိန်ကို ဥပမာ ကြည့်လော့။ နောက်ကွယ်တွင် စာတန်က ဘုရားသခင်နှင့် လောင်းကြေးတင်နေခဲ့ခြင်း ဖြစ်၏။ ပြီးလျှင် ယောဘအပေါ်တွင် ဖြစ်ပျက်ခဲ့သည့်အရာက လူသားတို့၏ လုပ်ဆောင်မှုများဖြစ်ပြီး လူသားတို့၏ နှောင့်ယှက်မှု ဖြစ်သည်။ သင်တို့အပေါ် ဘုရားသခင် ပြုလုပ်သည့် အလုပ်အဆင့်တိုင်း၏ နောက်ကွယ်တွင် ဘုရားသခင်နှင့် ပြုလုပ်သည့် စာတန်၏ အလောင်းအစားရှိသည်။ ဤအရာ၏နောက်ကွယ်တွင် တိုက်ပွဲပင်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) ဝမ်ဖန်က ကျွန်မနဲ့ မိတ်သဟာယပြုပေးတယ်၊ “ညီမရေ၊ ယောဘရဲ့ အတွေ့အကြုံကို ကျွန်မတို့အားလုံး သိကြပါတယ်။ ယောဘရဲ့ များပြားလှတဲ့ သိုးနွားအုပ်ကြီးကို သူခိုးတွေ ခိုးသွားတယ်လို့ ထင်ရပေမဲ့၊ တကယ်တော့၊ ဒါဟာ စာတန်ဆီကလာတဲ့ စုံစမ်းသွေးဆောင်ခြင်းပါပဲ။ ဘုရားသခင်က ယောဘကို ကောင်းချီးပေးထားလို့သာ ယောဘက ဘုရားသခင်ကို ကြောက်ရွံ့တာလို့ စာတန်က ထင်ခဲ့တာလေ။ ဘုရားသခင်က ယောဘကို စုံစမ်းသွေးဆောင်ဖို့ စာတန်ကို ခွင့်ပြုလိုက်တယ်၊ အဲဒီအခါ စာတန်က ဓားပြတွေကိုသုံးပြီး ယောဘရဲ့ ကုလားအုတ်တွေ၊ တိရစ္ဆာန်တွေကို လုယူခိုင်းပြီး သူ့ကို စတင်တိုက်ခိုက်တော့တာပဲ။ သူ့သားသမီးတွေကိုပါ ဒုက္ခပေးခဲ့ပြီး၊ နောက်ပိုင်းမှာ ယောဘရဲ့ တစ်ကိုယ်လုံးကို အနာစိမ်းတွေ ပေါက်စေခဲ့တယ်။ စာတန်ရဲ့ ရည်ရွယ်ချက်က ယောဘကို ဘုရားသခင်အပေါ် ညည်းညူပြီး ဘုရားသခင်ကို ငြင်းပယ်လာအောင် လုပ်ဖို့ပဲ။ ဒါပေမဲ့ ယောဘမှာ ဘုရားသခင်အပေါ် စစ်မှန်တဲ့ ယုံကြည်ခြင်း ရှိခဲ့တယ်၊ ယေဟောဝါက ပေးတယ်၊ ယေဟောဝါက ပြန်ရုပ်သိမ်းသွားတယ်လို့ သူယုံကြည်ခဲ့တယ်၊ ပြီးတော့ ဘုရားသခင်ရဲ့ နာမတော်ကိုလည်း ချီးမွမ်းခဲ့တယ်။ သူက ဘုရားသခင်အတွက် အားကြီးတဲ့ သက်သေခံချက် ပေးခဲ့တယ်။ ဘုရားသခင်နောက်ကို ကျွန်မတို့ လိုက်နေတဲ့အချိန်မှာ၊ စာတန်က ကျွန်မတို့ကို စွပ်စွဲပြီး တိုက်ခိုက်လိမ့်မယ်၊ အဲဒါက ကျွန်မတို့ကို စုံစမ်းသွေးဆောင်နေတာပဲ။ အခု ညီမ မိသားစုမှာ ဖြစ်ပျက်နေတဲ့ ကိစ္စတွေလိုမျိုးပေါ့၊ စာတန်ရဲ့ ရည်ရွယ်ချက်က ညီမကို ဘုရားသခင်ကို စွန့်ပစ်စေပြီး ကိုယ်တော်ရဲ့ ကယ်တင်ခြင်းကို ဆုံးရှုံးသွားစေချင်တာပဲ။ ကျွန်မတို့က ဘုရားသခင်ကို ယုံကြည်ခြင်းရှိရမယ်၊ စာတန်ရဲ့ အကြံအစည်တွေထဲ ကျရောက်လို့မဖြစ်ဘူး” တဲ့။ ဝမ်ဖန်ရဲ့ မိတ်သဟာယကို ကြားပြီးတဲ့နောက်၊ ဒီဖြစ်ရပ်ဟာ တကယ်တော့ ဝိညာဉ်ရေးရာ တိုက်ပွဲတစ်ခုဖြစ်ပြီး၊ စာတန်က ကျွန်မကို အနှောင့်အယှက်ပေးဖို့ ကြိုးစားနေတာမှန်း ကျွန်မ သဘောပေါက်လိုက်တယ်။ ဘုရားသခင်ကို ယုံကြည်ပြီး ကျွန်မ ကယ်တင်ခံရမှာကို စာတန်က မလိုလားဘူး၊ ဒါကြောင့် ကျွန်မရဲ့ ယုံကြည်ခြင်းနဲ့ ကယ်တင်ခြင်းကို ဖျက်ဆီးဖို့နဲ့ အဖျက်အမှောင့်လုပ်ဖို့ အစွမ်းကုန် ကြိုးစားနေတာပဲ။ ဘုရားသခင်နောက်လိုက်ဖို့ ကျွန်မရဲ့ စိတ်ပြတ်သားမှုကို တုန်လှုပ်သွားအောင် ယောက်ျားဖြစ်သူရဲ့ ကားအက်ဆီးဒင့်ကို အသုံးပြုပြီးတော့၊ ကျွန်မကို သံသယဝင်စေပြီး ဘုရားသခင်ကို မယုံကြည်တော့အောင် လုပ်ချင်တာ၊ နောက်ဆုံးမှာ သူနဲ့အတူ ပျက်စီးခြင်းကို ရောက်စေချင်တာပဲ။ စာတန်က တကယ်ကို မလိုမုန်းထားတတ်တာပဲ၊ သူ့ရဲ့ ထောင်ချောက်ထဲကို ကျွန်မ ကျသွားလို့ မဖြစ်ဘူး။ ပြီးတော့ ကျွန်မယောက်ျား အက်ဆီးဒင့်ဖြစ်ခဲ့တဲ့ ညအကြောင်းကို ကျွန်မ ထပ်တွေးကြည့်တယ်။ မှောင်နေပြီး မိုးလည်း ရွာနေခဲ့တယ်၊ တောင်ပေါ်လမ်းက နဂိုကတည်းက ကြမ်းတဲ့အပြင် မိုးရွာတော့ ချော်နေခဲ့တာ၊ အစ်ကိုက ကားကို မဆင်မခြင်မောင်းပြီး ချောက်ထဲကို မတော်တဆ ထိုးကျသွားတာလေ၊ ဒါဟာ ကျွန်မ ဘုရားသခင်ကို ယုံကြည်သည်ဖြစ်စေ၊ မယုံကြည်သည်ဖြစ်စေ ဖြစ်လာမှာပဲ။ ဒါပေမဲ့ ဒီလိုအဆင်မပြေမှုတွေ အကုန်ဖြစ်လာတော့၊ ဘုရားသခင်ကို ကျွန်မ ညည်းညူခဲ့မိတယ်။ ကျွန်မမှာ ဆင်ခြင်တုံတရား အရမ်း ကင်းမဲ့နေခဲ့တာပဲ။ ဘုရားသခင်ကို ကျွန်မ မညည်းညူသင့်ခဲ့ဘူး။ ဒါကို နားလည်သွားတော့၊ ဘုရားသခင်ကို ဆက်ယုံကြည်လိုက်လျှောက်ဖို့ ကျွန်မ ဆုံးဖြတ်ချက်ချလိုက်တယ်။ ပြီးတော့ ဘုရားသခင်ဆီ ဆုတောင်းပြီး ကျွန်မယောက်ျားကို ကိုယ်တော့်ထံ အပ်နှံလိုက်တယ်၊ သူ ဘယ်အချိန်မှာ ပြန်ကောင်းလာမလဲဆိုတာ ဘုရားသခင်ကပဲ အဆုံးအဖြတ်ပေးမယ်ဆိုတာကို သိထားလို့ပေါ့။ ကျွန်မ ကျိုးနွံနာခံချင်စိတ်ရှိနေခဲ့တယ်။ အဲဒီနောက်မှာ၊ ဘုရားသခင်ကို ကျွန်မ ဆက်ယုံကြည်ပြီး စုဝေးပွဲတွေ တက်ခဲ့တယ်။ နှစ်ဝက်လောက် ကြာတော့၊ ဆေးသောက်ပြီး အနားယူပြီးတဲ့နောက်၊ ကျွန်မယောက်ျားရဲ့ စိတ်က တဖြည်းဖြည်း ပုံမှန်ပြန်ဖြစ်လာတယ်။ သူ ပိုပြီး လန်းဆန်းတက်ကြွလာတယ်၊ နောက်ဆက်တွဲ ဝေဒနာတွေလည်း ဘာမှ မကျန်ခဲ့ဘူး။ ဒီဖြစ်ရပ်ကနေ၊ ဘုရားသခင်ရဲ့ ကာကွယ်စောင့်ရှောက်မှုကို ကျွန်မ မြင်ခဲ့ရပြီး ကိုယ်တော့်အပေါ်ထားတဲ့ ကျွန်မရဲ့ ယုံကြည်ခြင်း ပိုခိုင်မာလာခဲ့တယ်။

၂၀၁၁ ခုနှစ်၊ ဖေဖော်ဝါရီလရဲ့ တစ်နေ့မှာ၊ အိမ်နီးချင်းတစ်ယောက်က သူ့ဝက်တချို့ ခွာနာလျှာနာရောဂါ ကူးစက်ခံနေရတယ်လို့ ကျွန်မကို ပြောပြတယ်၊ ပြီးတော့ ကျွန်မဝက်တွေရော အခြေအနေ ဘယ်လိုလဲလို့ မေးလာတယ်။ ကျွန်မတို့ဝက်တွေ အကောင်းကြီးပဲလို့ ကျွန်မယောက်ျားက သူ့ကို ပြောလိုက်တယ်။ ဒါပေမဲ့ ရက်နည်းနည်း ကြာတော့၊ ဝက်ကလေးတွေ မွေးခါစ ကျွန်မတို့ရဲ့ ဝက်မတချို့လည်း ခွာနာလျှာနာရောဂါ ကူးစက်ခံလိုက်ရတယ်။ ဝက်မရဲ့နို့ကို သောက်တဲ့ ဝက်ကလေးတွေလည်း ရောဂါကူးသွားပြီး၊ တစ်လကျော်လေးအတွင်းမှာပဲ ကျွန်မတို့ရဲ့ ဝက်ကလေး အကောင် ၆၀ ကျော် သေသွားတယ်။ ဒါတွေအားလုံးက ကျွန်မရဲ့ ရင်ဘတ်ကို ဓားနဲ့အထိုးခံလိုက်ရသလို ခံစားရစေတယ်။ ကျွန်မတို့မိသားစုမှာရှိတဲ့ တခြားဝက်တွေပါ ရောဂါကူးသွားရင်ဆိုပြီး ကျွန်မ တကယ်ကို စိတ်ပူသွားတယ်၊ အဲဒီလိုဆိုရင် အရင်းရော အမြတ်ပါမကျန် ကျွန်မတို့အားလုံး ဆုံးရှုံးရတော့မှာပဲလေ။ ယောက္ခမကလည်း ကျွန်မကို ညည်းညူတယ်၊ “နင် ဘုရားသခင်ကို ယုံကြည်တာက မိသားစုကို ဘေးကင်းအောင်လုပ်မပေးဘူး။ နင့်ယောက်ျား ကားအက်ဆီးဒင့်ဖြစ်တယ်၊ အခု ဝက်တွေလည်း ဖျားနေပြီ” တဲ့။ ယောက်ျားကလည်း ကျွန်မကို စုဝေးပွဲတွေတောင် သွားခွင့်မပြုတော့ဘူး။ တစ်မိသားစုလုံးက ကျွန်မကို ဝိုင်းပြီး တစ်ယောက်ပြီးတစ်ယောက် ပြင်းပြင်းထန်ထန် ဝေဖန်ကြတော့၊ ကျွန်မ အရမ်း နာကျင်ရတယ်။ မသိမသာနဲ့ ဘုရားသခင်ကို ကျွန်မ စပြီး သံသယဝင်လာတယ်၊ “ဝက်ကလေးတွေ အများကြီး သေသွားပြီ။ ဒါက ငါ တကယ်ပဲဘုရားသခင်ကို ယုံကြည်လို့များ ဖြစ်ရတာလား” ပေါ့။ ကျွန်မ အပျက်သဘောဆောင်မှုနဲ့ အားနည်းမှုထဲ ကျရောက်သွားပြီး နှစ်လသုံးလလောက် စုဝေးပွဲတွေ တစ်ခုမှ မတက်ခဲ့ဘူး။ နောက်ပိုင်း အရင်က ယောက်ျားရဲ့ ကားအက်ဆီးဒင့်ကို ပြန်တွေးကြည့်တော့မှ၊ ဒါဟာ စာတန်က ကျွန်မကို ထပ်ပြီး အနှောင့်အယှက်ပေးဖို့ ကြိုးစားနေတာဆိုတာကို သဘောပေါက်သွားတယ်။ ဒါပေမဲ့ ကျွန်မက ဘုရားနှုတ်ကပတ်တော်တွေကို စားသောက်ပြီး၊ ကျွန်မရဲ့တာဝန်ကို ထမ်းဆောင်နေတာပဲ၊ ဒါကြောင့် သေချာပေါက် ကျွန်မမှာ ဘုရားသခင်ရဲ့ ကာကွယ်စောင့်ရှောက်မှု ရှိရမှာပေါ့။ ဘာလို့ ဘုရားသခင်က ကျွန်မကို ကောင်းချီးမပေးတာလဲ။ ဘုရားသခင်ကို ယုံကြည်တာနဲ့ မယုံကြည်တာက တကယ်တော့ ဘာမှ မကွာခြားဘူးပဲ။ ဒီလို တွေးလေလေ၊ ဒီအခြေအနေကို ဘယ်လို ဖြတ်သန်းရမလဲဆိုတာ ပိုပြီး မသေချာဖြစ်လာလေပဲ။ ဒါနဲ့ ကျွန်မ ဒူးထောက်ပြီး ဘုရားသခင်ဆီ ဆုတောင်းခဲ့တယ်၊ “ဘုရားသခင်၊ သမီးမိသားစုရဲ့ ဝက်ကလေးတွေ အကောင်ဆယ်ချီ သေဆုံးသွားပါတယ်။ ဒီကိစ္စကြောင့် မိသားစုက သမီးကို ဆက်တိုက် တိုက်ခိုက်နေကြတယ်၊ သမီး ဆက်ပြီး တောင့်ခံနိုင်မယ်မထင်တော့ဘူး။ ကိုယ်တော်ရဲ့ ရည်ရွယ်ချက်ကို နားလည်ဖို့ သမီးကို ဉာဏ်အလင်းပေးပြီး လမ်းပြတော်မူပါ” ပေါ့။ ဆုတောင်းပြီးတဲ့နောက်၊ အရင်က ယောဘရဲ့ အတွေ့အကြုံနဲ့ပတ်သက်ပြီး ညီမ ဝမ်ဖန် မျှဝေပေးခဲ့တဲ့ မိတ်သဟာယကို ကျွန်မ သတိရသွားတယ်။ စာတန်က ယောဘကို စုံစမ်းသွေးဆောင်ဖို့ ကြိုးစားတဲ့အခါ၊ ယောဘရဲ့ များပြားလှတဲ့ စည်းစိမ်တွေကို ဓားပြတွေ လုယူသွားတယ်၊ သူ့သားသမီးတွေ အဖိခံရပြီး သေဆုံးသွားတယ်၊ ပြီးတော့ သူ့တစ်ကိုယ်လုံးမှာလည်း အနာစိမ်းတွေ ပေါက်နေခဲ့တယ်။ ဒါပေမဲ့ ယောဘက ဘုရားသခင်ရဲ့ အချုပ်အခြာအာဏာကို သိခဲ့တယ်။ ဘုရားသခင်က ပေးတယ်၊ ဘုရားသခင်က ပြန်ရုပ်သိမ်းသွားတယ်ဆိုတာကို သူ သိခဲ့တယ်။ ယောဘက ဘုရားသခင်ကို ဘာသံသယမှ မရှိခဲ့ဘူး၊ ပြီးတော့ ဘုရားသခင်ရဲ့ နာမတော်ကို ဆက်ပြီး ချီးမွမ်းခဲ့တယ်၊ ဘုရားသခင်အတွက် သူ့ရဲ့ သက်သေခံချက်မှာ ခိုင်ခိုင်မာမာ ရပ်တည်ပြီး စာတန်ကို အရှက်ခွဲခဲ့တယ်။ ကျွန်မရဲ့ ဝက်ကလေးတွေ ရောဂါရပြီး သေသွားတာကို ကျွန်မတွေးမိတယ်၊ ဒါဟာလည်း စာတန်က ကျွန်မကို စုံစမ်းသွေးဆောင်ပြီး အနှောင့်အယှက်ပေးဖို့ ကြိုးစားနေတာပဲ၊ ပြီးတော့ ကျွန်မလည်း ဘုရားသခင်အတွက် ကျွန်မရဲ့ သက်သေခံချက်မှာ ခိုင်ခိုင်မာမာ ရပ်တည်ရမယ်လို့ တွေးမိတယ်။ ယောဘက တိရစ္ဆာန်တွေ အများကြီးနဲ့ သူ့ရဲ့ များပြားလှတဲ့ စည်းစိမ်တွေ ဆုံးရှုံးသွားပေမဲ့၊ ဘုရားသခင်အပေါ် သူ မညည်းညူခဲ့ဘူး။ ဒါပေမဲ့ ကျွန်မကတော့၊ ကျွန်မရဲ့ ဝက်ကလေးတွေ အကောင်ဆယ်ချီ သေသွားရုံလေးနဲ့ ဘုရားသခင်အပေါ် ညည်းညူခဲ့တယ်။ ယောဘနဲ့ ယှဉ်လိုက်ရင် ကျွန်မက တကယ်ကို ကွာခြားလွန်းပါတယ်။ ဒါကို သဘောပေါက်သွားတော့၊ ဘုရားသခင်ဆီ ကျွန်မ ဆုတောင်းခဲ့တယ်၊ စာတန်က ကျွန်မကို ဘယ်လိုပဲ ထပ်ပြီး အနှောင့်အယှက်ပေးဖို့ ကြိုးစားပါစေ၊ ဘုရားသခင်ကို ကျွန်မ ဆက်ယုံကြည်ပြီး ကိုးကွယ်ပါမယ်ပေါ့။

နောက်ပိုင်းမှာ ကျွန်မရဲ့ အခြေအနေနဲ့ ဆက်စပ်တဲ့ ဘုရားနှုတ်ကပတ်တော်တွေကို ရှာဖတ်ခဲ့တယ်။ ဒီဘုရားနှုတ်ကပတ်တော်တွေကို ကျွန်မ တွေ့ခဲ့တယ်။ “သင်၏သားသမီးများ နာမကျန်းဖြစ်ခြင်း ကင်းရန်အတွက်၊ သင်၏ခင်ပွန်းက အလုပ်ကောင်း ရှိရန်အတွက်၊ သင်၏သားက ဇနီးကောင်း တစ်ဦးကို ရရန်အတွက်၊ သင့်သမီးက ရည်မွန်သော ခင်ပွန်းတစ်ဦးကို ရရန်အတွက်၊ သင့် နွားများနှင့် မြင်းများက မြေကိုကောင်းစွာ ထွန်ယက်ရန်အတွက်၊ သင်၏ ကောက်ပဲသီးနှံများ အတွက် တစ်နှစ်ပတ်လုံး ရာသီဥတု ကောင်းမွန်ရန်အတွက်၊ သင် လိုက်စားသည့်အရာမှာ ဘုရားသခင်ကို ယုံကြည်ပြီးနောက် ငြိမ်သက်ခြင်း ရရှိနိုင်ရန်ဖြစ်သည်။ ဤသည်မှာ သင် လိုက်စားသောအရာ ဖြစ်သည်။ သင်၏ လိုက်စားခြင်းမှာ သက်သောင့်သက်သာဖြင့် အသက်ရှင်ရန်၊ သင့်မိသားစုပေါ်သို့ မတော်တဆမှုများ မကျရောက်ရန်အတွက်၊ သင့်အနား လေပြေဖြတ်သွားရန်အတွက်၊ သင့်မျက်နှာကို မြေမှုန် မထိစေရန်အတွက်၊ သင့်မိသားစု၏ ကောက်ပဲသီးနှံများ ရေလွှမ်းမိုးခြင်း မခံရစေရန်အတွက်၊ မည်သည့် သဘာဝဘေးအန္တရာယ်ကမျှ သင့်ကို မထိခိုက်စေရန်အတွက်၊ ဘုရားသခင်၏ ထွေးပိုက်မှုထဲတွင် အသက်ရှင်ရန်၊ ဇိမ်ရှိသော အသိုက်အမြုံထဲတွင် နေထိုင်ရန် ဖြစ်သည်။ သင်ကဲ့သို့သော ဇာတိပကတိကို အမြဲလိုက်စားသည့် သတ္တိကြောင်သူ တစ်ဦးဖြစ်သည့် သင်သည် စိတ်နှလုံးတစ်ခု ရှိပါသလော၊ သင်သည် စိတ်ဝိညာဉ် ရှိပါသလော။ သင်သည် သားရဲတစ်ကောင် မဟုတ်လော။ အပြန်အလှန်အနေဖြင့် မည်သည့်အရာကိုမျှ မတောင်းဆိုဘဲ၊ စစ်မှန်သော လမ်းခရီးကို သင့်အား ငါပေးခဲ့သည်၊ သို့သော် သင်သည် မလိုက်စားပေ။ သင်သည် ဘုရားသခင်ကို ယုံကြည်သော သူများထဲမှ တစ်ဦးလော။ ငါသည် သင့်အပေါ် စစ်မှန်သော လူ့အသက်တာကို အပ်နှင်းသော်လည်း၊ သင်သည် မလိုက်စားပေ။ သင်သည် ဝက်များ၊ ခွေးများနှင့် မည်သည့် ကွာခြားမှုမျှမရှိသလော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ပေတရု၏ အတွေ့အကြုံများ- ပြစ်တင်ဆုံးမခြင်းနှင့် တရားစီရင်ခြင်းတို့နှင့်သက်ဆိုင်သည့် သူ၏အသိ) ကောင်းချီးတွေ ရချင်တဲ့ ရည်ရွယ်ချက်နဲ့ ဘုရားကို ယုံကြည်သူတွေကို ဘုရားသခင်က စက်ဆုပ်ရွံရှာတယ်ဆိုတာ ဘုရားနှုတ်ကပတ်တော်တွေကနေတစ်ဆင့် ကျွန်မ နားလည်သွားတယ်။ ဒါပေမဲ့ ကျွန်မရဲ့ ယုံကြည်ခြင်းမှာကျတော့၊ ကျွန်မမိသားစုရဲ့ ငြိမ်းချမ်းရေးနဲ့ ကျန်းမာရေးကို ဘုရားသခင်က ကာကွယ်ပေးဖို့ ကျွန်မလိုလားခဲ့တယ်၊ ပြီးတော့ ကျွန်မရဲ့ တိရစ္ဆာန်တွေ သားပေါက်များများမွေးပြီး အဲဒါတွေကနေ ကျွန်မတို့ ကြီးပွားချမ်းသာဖို့ ဆန္ဒရှိခဲ့တယ်။ မိသားစုထဲမှာ ဘေးဒုက္ခ၊ အဆင်မပြေမှုတွေ မရှိဘဲ ကိစ္စတွေအကုန် အဆင်ပြေချောမွေ့နေတဲ့အခါ၊ ကျွန်မရဲ့ တာဝန်တွေကို တက်တက်ကြွကြွ ထမ်းဆောင်ခဲ့တယ်၊ ပြီးတော့ ကားအက်ဆီးဒင့်ကနေ ယောက်ျားဖြစ်သူ ပြန်ကောင်းလာတော့ ဘုရားသခင်ကို စိတ်နှလုံးထဲကနေ ကျေးဇူးတင်ခဲ့တယ်။ ဒါပေမဲ့ ဝက်ကလေးတွေ တစ်ကောင်ပြီးတစ်ကောင် ဆက်တိုက် သေသွားတဲ့အခါကျတော့၊ မိသားစုကို မစောင့်ရှောက်ပေးလို့ဆိုပြီး ဘုရားသခင်ကို ကျွန်မ ညည်းညူခဲ့တယ်။ ကျွန်မ အရမ်း အပျက်သဘောဆောင်သွားပြီး ဘုရားနှုတ်ကပတ်တော်တွေ ဖတ်ဖို့ အာရုံမစိုက်နိုင်တော့ဘူး၊ စုဝေးပွဲတွေကိုလည်း နှစ်လသုံးလလောက် မတက်ခဲ့ဘူး။ ဝက်တွေရဲ့ ကျန်းမာရေးနဲ့ ကျွန်မတို့ရဲ့ ငွေကြေးဆုံးရှုံးမှုတွေအတွက် နေ့တိုင်း ပူပန်နေခဲ့တာ။ ကျွန်မက ဘုရားသခင်ရဲ့ ကျေးဇူးတော်နဲ့ ကောင်းချီးတွေကို ရဖို့သက်သက်ပဲ ဘုရားသခင်ကို ယုံကြည်နေခဲ့တာပါလားဆိုတာကို ကျွန်မ သဘောပေါက်သွားတယ်၊ ပြီးတော့ ဘုရားသခင်နဲ့ ကျွန်မက အပေးအယူလုပ်ဖို့ ကြိုးစားနေခဲ့တာပဲ။ ကျွန်မ တကယ်ကို တစ်ကိုယ်ကောင်းဆန်ပြီး စက်ဆုပ်စရာကောင်းခဲ့တာပဲ။ ခွေးတစ်ကောင်ကို စဉ်းစားကြည့်။ သခင်က အစာကျွေးတဲ့အခါ သခင့်အတွက် အိမ်ကို စောင့်ရှောက်ပေးတယ်၊ ဒါပေမဲ့ သခင်က အစာမကျွေးတဲ့အခါမှာလည်း၊ ခွေးက သခင့်အတွက် အိမ်ကို စောင့်ပေးနေတုန်းပဲလေ။ ကျွန်မက ခွေးတစ်ကောင်ထက်တောင် ဆိုးနေသေးတယ်။ ဘုရားသခင်က ကျွန်မကို ကောင်းချီးပေးတဲ့အခါ ကိုယ်တော့်ကို ကျေးဇူးတင်တယ်၊ ဒါပေမဲ့ ကျွန်မကို နည်းနည်းလေးတောင် စိတ်ကျေနပ်အောင် မလုပ်ပေးတဲ့အခါကျတော့ ဘုရားသခင်အပေါ် ယုံကြည်မှု ပျောက်ဆုံးသွားတယ်၊ မိသားစုက ကျွန်မကို တိုက်ခိုက်တဲ့အခါမှာတောင် သူတို့ရဲ့ အမြင်တွေကို ကျွန်မ မသိမသာ လက်ခံစပြုလာပြီး ဘုရားသခင်အပေါ် သံသယတွေ၊ ညည်းညူမှုတွေ ဖြစ်လာခဲ့တယ်။ ကျွန်မ ဘယ်လောက်တောင် နားဝေတိမ်တောင် ဖြစ်နေခဲ့တာလဲ။ ဝက်မွေးတဲ့နေရာမှာ ကျွန်မမှာ အတွေ့အကြုံ မရှိခဲ့ဘူးဆိုတော့၊ ဝက်တွေ ခွာနာလျှာနာရောဂါ ကူးစက်ခံရပြီး သေတာက ရှောင်လွှဲလို့မရတဲ့ ကိစ္စပါပဲ။ ဒါ့အပြင်၊ အိမ်နီးချင်းတွေ မွေးထားတဲ့ ဝက်တချို့လည်း သေသွားတာပဲ၊ ဒါက မွေးမြူရေးလုပ်ငန်းမှာ အရမ်း အဖြစ်များတဲ့ ကိစ္စလေ။ ဒါပေမဲ့ ဒီကိစ္စကို ကျွန်မ မှန်မှန်ကန်ကန် မရှုမြင်နိုင်ဘဲ ဘုရားသခင်ရဲ့ ကာကွယ်စောင့်ရှောက်မှု မရှိဘူးဆိုပြီး ညည်းညူခဲ့တယ်၊ ဒါက ကျွန်မမှာ ဆင်ခြင်တုံတရား ကင်းမဲ့နေတာ မဟုတ်ဘူးလား။ ဘုရားသခင်ရဲ့ ရည်ရွယ်ချက်ကို နားလည်သွားတော့၊ ကျွန်မ စိတ်နှလုံးထဲမှာ လွတ်လပ်ပေါ့ပါးသွားသလို အကြီးအကျယ် ခံစားရတယ်။ ကောင်းချီးတွေကို မက်မောတဲ့ ဆန္ဒကို စွန့်လွှတ်ဖို့ လိုလားလာပြီး ဘုရားသခင်ဆီကနေ ကောင်းချီးတွေ၊ ငြိမ်းချမ်းရေးတွေ ထပ်မတောင်းတော့ဘဲ၊ ဘုရားသခင်ရဲ့ စီစဉ်ညွှန်ကြားမှုနဲ့ အစီအစဉ်တွေကို ကျိုးနွံနာခံပြီး သူစီစဉ်ပေးတဲ့ အခြေအနေတွေထဲမှာ သင်ခန်းစာယူဖို့ ကျွန်မ လိုလားလာတယ်။ အဲဒီနောက်မှာ၊ စုဝေးပွဲတွေကို ကျွန်မ ဆက်တက်ခဲ့ပြီး၊ ဘုရားသခင်နဲ့ ကျွန်မရဲ့ ဆက်ဆံရေးက တဖြည်းဖြည်း ပိုနီးကပ်လာတယ်။

ဩဂုတ်လရဲ့ မနက်ခင်းတစ်ခုမှာ ဝက်စာသွားကျွေးတော့၊ ဝက်ကြီး နှစ်ကောင် ချောင်းဆိုးနေပြီး သူတို့ကိုယ်ပေါ်မှာ အနီကွက်တွေ ထွက်နေတာကို သတိထားမိလိုက်တယ်။ ဘာရောဂါဖြစ်နိုင်မလဲဆိုတာ မေးဖို့ အိမ်နီးချင်းဆီကို ကျွန်မ ကမန်းကတန်း ဖုန်းဆက်လိုက်တယ်။ အိမ်နီးချင်းက ပြောတယ်၊ “ဒီလိုရာသီမျိုးမှာ ဝက်တွေက အဖျားကြီးတတ်တယ်။ ဟိုဘက်အိမ်က ဝက်တချို့လည်း ဒီရောဂါ ကူးနေတယ်။ ဒီရောဂါက ကူးစက်တတ်တယ်၊ ဒါကြောင့် ကြိုတင်ကာကွယ်တဲ့ ဆေးတွေ မြန်မြန်သွားဝယ်သင့်တယ်” တဲ့။ ဒီရောဂါ ကူးစက်တတ်တယ်ဆိုတာကို ကြားတော့၊ ကျွန်မ အရမ်း စိုးရိမ်သွားတယ်။ အိမ်မှာ ရောင်းရတော့မဲ့ ဝက် အကောင် လေးဆယ်ကျော် ရှိနေတာ။ အကုန်လုံးသာ အဖျားတက်ပြီး သေကုန်ရင်၊ အဲဒီလိုသာဆိုရင် ခြောက်လလောက် ရင်းနှီးမြှုပ်နှံထားတာတွေရော၊ ရနိုင်မဲ့ အမြတ်တွေပါ ရေစုန်မျောသွားမှာ မဟုတ်ဘူးလား။ ဒါနဲ့ ဘုရားသခင်ဆီ ဆုတောင်းပြီး ဒီကိစ္စကို ကိုယ်တော့်ထံ အပ်နှံလိုက်တယ်။ နောက်ပိုင်း၊ ဒီဘုရားနှုတ်ကပတ်တော်တွေကို ကျွန်မ သတိရလာတယ်။ “လူသား၏ စိတ်နှလုံးနှင့် ဝိညာဉ်ကို ဘုရားသခင်သည် လက်၌ ကိုင်ဆောင်ထားပြီး သူ၏ ဘဝတစ်ခုလုံးကို ဘုရားသခင်သည် သူ၏မျက်လုံးများဖြင့် ကြည့်ရှုလျက်ရှိသည်။ သင်သည် ဤအရာအားလုံးကို ယုံသည်ဖြစ်စေ၊ မယုံသည်ဖြစ်စေ၊ သက်ရှိဖြစ်ဖြစ်၊ သက်မဲ့ဖြစ်ဖြစ် အရာအားလုံးသည် ဘုရားသခင်၏ အကြံအစည်များနှင့်အညီ ရွေ့လျား၊ ပြောင်းလဲကာ အသစ်ပြန်ဖြစ်ပြီး ကွယ်ပျောက်သွားမည်ဖြစ်သည်။ ဤသည်မှာ အရာအားလုံးအပေါ် ဘုရားသခင် အချုပ်အခြာအာဏာ ကိုင်စွဲသည့်ပုံစံဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်သည် လူ့အသက်၏ အရင်းအမြစ်ဖြစ်သည်) အသက်ရှိတဲ့အရာရော၊ အသက်မရှိတဲ့အရာပါ ဘုရားသခင်ရဲ့ လက်ထဲမှာ ရှိတယ်ဆိုတာကို ဘုရားနှုတ်ကပတ်တော်တွေက ကျွန်မကို နားလည်စေခဲ့တယ်၊ ပြီးတော့ ဒီဝက်တွေ ရောဂါကူးမကူးဆိုတာကလည်း ဘုရားသခင်ရဲ့ လက်ထဲမှာပဲ ရှိတာလေ။ ကျွန်မလုပ်နိုင်တာက ကြိုတင်ကာကွယ်မှုအနေနဲ့ ဆေးတချို့ တိုက်ထားဖို့ပဲ၊ သူတို့ရဲ့ အသေအရှင်ကိုတော့ ဘုရားသခင်ကပဲ အဆုံးအဖြတ်ပေးမှာပါ။ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံဖို့ ကျွန်မ လိုလားလာပြီး ဘုရားသခင်အပေါ် မညည်းညူတော့ပါဘူး။ နောက်ပိုင်း ဝက်စာကျွေးတဲ့အခါ၊ သူတို့အစာထဲမှာ ကြိုတင်ကာကွယ်တဲ့ ဆေးတွေကို ရောကျွေးလိုက်တယ်၊ ပြီးတော့ နှစ်ရက်လောက်နေတော့၊ နေမကောင်းဖြစ်နေတဲ့ ဝက်နှစ်ကောင် ပြန်ကောင်းလာပြီး တခြားဝက်တွေလည်း ဘာမှမဖြစ်တော့ဘူး။ နှစ်လကြာပြီးနောက်မှာ၊ တခြားအိမ်တွေက ဝက်တွေ အများကြီး သေကုန်ပေမဲ့၊ ကျွန်မရဲ့ ဝက်အကောင် လေးဆယ်လောက်ကတော့ အကုန်ကျန်းမာပြီး ဈေးကောင်းကောင်းနဲ့ ရောင်းလိုက်ရတယ်။ ဒီတစ်ခါတော့ ဝက်တွေ နေမကောင်းဖြစ်တာနဲ့ပတ်သက်ပြီး ဘုရားသခင်ကို ကျွန်မ မညည်းညူခဲ့ဘူး၊ ပြီးတော့ ဘုရားသခင်ရဲ့ ကာကွယ်စောင့်ရှောက်မှုအတွက် ကျွန်မ အရမ်းဝမ်းသာပြီး ဘုရားသခင်ကို ကျေးဇူးတင်မိတယ်။

နောက်ပိုင်းမှာ၊ နောက်ထပ်ဘုရားနှုတ်ကပတ်တော်တစ်ပိုဒ်ကို ကျွန်မ ဖတ်ခဲ့ရပြီး လက်တွေ့လုပ်ဆောင်ဖို့ လမ်းကြောင်းတစ်ခုကို တွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “လူ၏တာဝန်နှင့် လူသည် ကောင်းချီးမင်္ဂလာများ လက်ခံရရှိခြင်း သို့မဟုတ် ကံမကောင်းအကြောင်းမလှခြင်းကို ခံစားရခြင်း ဟူသည်တို့ကြားတွင် အချင်းချင်း ဆက်နွှယ်နေမှု မရှိပေ။ တာဝန်သည် လူက ဖြည့်ဆည်းသင့်သည့်အရာ ဖြစ်သည်။ ယင်းသည် ကောင်းကင်ဘုံက လာသည့် သူ၏ဘဝပေးတာဝန်ဖြစ်ပြီး ဆုလာဘ်၊ အခြေအနေများ သို့မဟုတ် အကြောင်းရင်းများပေါ်တွင် မမူတည်သင့်ပေ။ ထိုအခါမှသာ သူ၏တာဝန်ကို သူ လုပ်ဆောင်နေခြင်း ဖြစ်သည်။ ကောင်းချီးမင်္ဂလာ လက်ခံရရှိခြင်းဟူသည်မှာ တစ်စုံတစ်ဦးသည် တရားစီရင်ခြင်းကို ကြုံရပြီးနောက် စုံလင်စေခြင်းခံရကာ ဘုရားသခင်၏ ကောင်းချီးမင်္ဂလာများကို မွေ့လျော်ရခြင်း ဖြစ်သည်။ ကံမကောင်းအကြောင်းမလှခြင်းကို ခံစားရခြင်းဟူသည်မှာ ပြစ်တင်ဆုံးမခြင်းနှင့် တရားစီရင်ခြင်းတို့ကို ကြုံရပြီးနောက် လူတစ်ဦး၏ စိတ်သဘောထား မပြောင်းလဲခြင်း ဖြစ်သည်၊ ၎င်းတို့သည် စုံလင်စေခြင်းကို မတွေ့ကြုံရဘဲ အပြစ်ပေးခံရသည်။ ၎င်းတို့ ကောင်းချီးမင်္ဂလာများ လက်ခံရရှိသည်ဖြစ်စေ၊ ကံမကောင်းအကြောင်းမလှခြင်းကို ခံစားရသည်ဖြစ်စေ ဖန်ဆင်းခံသတ္တဝါများသည် ၎င်းတို့ လုပ်ဆောင်သင့်သည့်အရာကို လုပ်ဆောင်ရင်းနှင့် လုပ်ဆောင်နိုင်သည့်အရာကို လုပ်ဆောင်ရင်း၊ ၎င်းတို့၏တာဝန်ကို ဖြည့်ဆည်းသင့်ကြပေသည်။ ဤသည်မှာ လူတစ်ဦးအနေဖြင့်၊ ဘုရားသခင် နောက်ကိုလိုက်သည့် လူတစ်ဦးက အနည်းဆုံး လုပ်ဆောင်သင့်သည့်အရာ ဖြစ်သည်။ သင်သည် ကောင်းချီးမင်္ဂလာ လက်ခံရရှိရန်သာ သင်၏တာဝန်ကို မလုပ်ဆောင်သင့်သကဲ့သို့၊ ကံမကောင်းအကြောင်းမလှခြင်းကို ခံစားရမည်ကို ကြောက်ရွံ့ခြင်းအတွက် ဆောင်ရွက်ရန် မငြင်းဆန်သင့်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံ ဘုရားသခင်၏အမှုတော်နှင့် လူ၏တာဝန်ကြား ကွဲပြားခြားနားမှု) ယုံကြည်ခြင်းမှာ တာဝန်တွေကို ထမ်းဆောင်တာက ကောင်းကင်ဘုံက စေခိုင်းတဲ့ မွေးရာပါတာဝန်ဖြစ်တယ်ဆိုတာ ဘုရားနှုတ်ကပတ်တော်တွေကနေ ကျွန်မ နားလည်သွားခဲ့တယ်။ ဒါ ကျွန်မတို့ လုပ်သင့်တဲ့အရာပဲ။ ပြီးတော့ အဲဒါက အကျိုးအမြတ်ရဖို့အပေါ် မူမတည်သင့်ဘူးလေ။ ဒါဟာ လူတစ်ယောက်မှာ ရှိသင့်တဲ့ ဆင်ခြင်တုံတရားပါပဲ။ ယုံကြည်ခြင်းမှာ ဘုရားသခင်နဲ့ ကျွန်မက အပေးအယူလုပ်ဖို့ မကြိုးစားသင့်ဘူး။ ဘုရားသခင်က မိသားစုကို ကောင်းချီးပေးပြီး စောင့်ရှောက်တဲ့အခါ ကိုယ်တော့်ကို ကျေးဇူးတင်တယ်၊ ဒါပေမဲ့ အိမ်မှာ အဆင်မပြေတာတွေ ဖြစ်လာပြီး ဘေးဒုက္ခကျရောက်လာရင်၊ ဘုရားသခင်ကို ကျွန်မ စပြီး ညည်းညူခဲ့တယ်။ ဒီလိုယုံကြည်ခြင်းမျိုးကို ဘုရားသခင်က အသိအမှတ်မပြုဘူး။ ကျွန်မဟာ ဖန်ဆင်းခံတစ်ဦးဖြစ်ပြီး၊ ကျွန်မရဲ့ ကံကြမ္မာနဲ့ စည်းစိမ်ဥစ္စာတွေက ဘုရားသခင်ရဲ့ လက်ထဲမှာ ရှိပါတယ်။ ဘုရားသခင် ပေးသည်ဖြစ်စေ၊ ပြန်ရုပ်သိမ်းသွားသည်ဖြစ်စေ၊ ဘုရားသခင်ရဲ့ စီစဉ်ညွှန်ကြားမှုနဲ့ အစီအစဉ်တွေကို ကျွန်မ ကျိုးနွံနာခံပြီး ကျွန်မရဲ့ တာဝန်တွေကို ဖြည့်ဆည်းသင့်တယ်။ ဒီအတွေ့အကြုံတွေကတစ်ဆင့်၊ စာတန်ရဲ့ အကြံအစည်တွေအပေါ် ပိုင်းခြားသိမြင်မှုတချို့ကို ကျွန်မ ရရှိခဲ့တယ်၊ ပြီးတော့ ယုံကြည်ခြင်းကတစ်ဆင့် ကောင်းချီးတွေကို ရှာဖွေချင်တဲ့ ကျွန်မရဲ့ ရည်ရွယ်ချက်ကို နားလည်မှုတချို့ ရရှိခဲ့တယ်။ ဘုရားသခင်ကို ယုံကြည်ခြင်းနဲ့ပတ်သက်တဲ့ ကျွန်မရဲ့ မှားယွင်းတဲ့ အမြင်ကလည်း နည်းနည်း ပြုပြင်ခံလိုက်ရတယ်၊ ပြီးတော့ ဘုရားသခင်ကို ယုံကြည်ရာမှာ၊ ဘုရားသခင်ကို ကျိုးနွံနာခံသင့်တယ်၊ သမ္မာတရားကို လိုက်စားသင့်တယ်၊ ပြီးတော့ စိတ်သဘောထား ပြောင်းလဲမှုကို ရှာဖွေသင့်တယ်ဆိုတာ ကျွန်မ သိလာခဲ့ပါတယ်။ ကျွန်မရရှိခဲ့တဲ့ နားလည်သဘောပေါက်မှုနဲ့ အကျိုးကျေးဇူးတွေအတွက် ဘုရားသခင်ကို အရမ်း ကျေးဇူးတင်မိပါတယ်။


၈၃။ ကျွန်မရဲ့ တာဝန်လား၊ ကျွန်မရဲ့ အသက်မွေးအလုပ်လား

ချန်စီ၊ တရုတ်ပြည်

ငယ်ငယ်ကတည်းက သတင်းစာတွေနဲ့ တီဗီတွေမှာ နယ်ပယ်စုံက အမျိုးသမီး စွန့်ဦးတီထွင်သူတွေနဲ့ ထက်မြက်တဲ့ အမျိုးသမီးတွေက ကျော်ကြားမှုနဲ့ အကျိုးအမြတ် နှစ်ခုစလုံးကို ရကြတာကို ကျွန်မ မြင်ခဲ့ရတယ်။ သူတို့က အရမ်း တောက်ပနေတော့ ကျွန်မ သူတို့ကို အရမ်း အားကျခဲ့တာ။ သူငယ်ချင်းတွေနဲ့ ဆွေမျိုးတွေက ကျွန်မကို အားကျပြီး အထင်ကြီးလာအောင် တစ်နေ့ကျရင် အောင်မြင်တဲ့ အမျိုးသမီး စွန့်ဦးတီထွင်သူ တစ်ယောက် ဖြစ်လာဖို့ ကျွန်မ မျှော်လင့်ခဲ့တယ်။ အဲဒါက ဘယ်လောက်တောင် ဂုဏ်ယူစရာကောင်းပြီး ပျော်စရာကောင်းတဲ့ ဘဝဖြစ်လိုက်မလဲ။ ကျွန်မရဲ့ အိပ်မက်တွေ စောစော အကောင်အထည်ပေါ်လာဖို့၊ ၁၉၉၇ ခုနှစ်မှာ ကျွန်မတို့ လင်မယား စက်ရုံအလုပ်ကနေ ထွက်ပြီး အထည်ဆိုင်လုပ်ငန်း စလုပ်ရင်း စွန့်စားမှုအသစ်တစ်ခုကို စတင်ခဲ့တယ်။ ပြုပြင်ပြောင်းလဲရေးနဲ့ တံခါးဖွင့်ဝါဒ လှိုင်းလုံးတွေနဲ့အတူ မကြာခင်မှာပဲ ကျွန်မတို့ ပိုက်ဆံနည်းနည်း ရလာပြီး လုပ်ငန်းကလည်း တဖြည်းဖြည်း တည်ငြိမ်လာတယ်။ သူငယ်ချင်းတွေ၊ ဆွေမျိုးတွေ အားလုံးက ကျွန်မတို့ကို အထင်ကြီးလာကြပြီး မျက်နှာချိုသွေးကြတယ်။ ကျွန်မတို့ လင်မယား မိသားစုထဲမှာ ရုတ်တရက် မျက်နှာပန်းလှနေမှန်း သတိထားမိလိုက်တယ်။ ကျွန်မ အရမ်းပျော်ခဲ့တာပေါ့။ ဒါပေမဲ့ ကျွန်မက မကျေနပ်နိုင်သေးဘဲ လုပ်ငန်းကို ဒီထက်ပို ချဲ့ထွင်ချင်သေးတယ်၊ အချိန်တန်ရင် စီးပွားရေးလောကမှာ နေရာတစ်နေရာ ရယူချင်ခဲ့တယ်။ နောက်ပိုင်းမှာ စီးပွားရေးသမားတစ်ယောက်နဲ့ လက်ကားရောင်းဝယ်ရေးတွေ လုပ်ခဲ့တယ်၊ ဒါပေမဲ့ သူက လူလိမ်ဖြစ်နေမယ်လို့ မထင်ထားမိဘူးလေ၊ အဲဒါကြောင့် ကျွန်မတို့ စုဆောင်းထားတာတွေ အကုန် ဆုံးရှုံးသွားတယ်။ ဆိုင်ကိုရောင်းပြီး ဇာတိကို ပြန်ပြောင်းရုံကလွဲပြီး ရွေးချယ်စရာ မရှိတော့ဘူး။ ကျွန်မ မျှော်လင့်ချက် မဲ့သွားတယ်။ ဒါပေမဲ့ စွန့်ဦးတီထွင်သူ ဖြစ်ချင်တဲ့ ကျွန်မရဲ့ အိပ်မက်ကို ဘယ်တော့မှ လက်မလွှတ်ခဲ့ဘူး။ ပိုက်ဆံချေးပြီး ပြန်ထဖို့ စီစဉ်ခဲ့တယ်။ ကျွန်မတို့ အခြေအနေ ဆိုးနေတာကို ဆွေမျိုးတွေ မြင်တဲ့အခါ၊ ပြန်မဆပ်နိုင်မှာကို ကြောက်လို့ သူတို့က မကူညီဘဲ ငြင်းကြလိမ့်မယ်လို့ ကျွန်မ ဘယ်တုန်းကမှ မထင်ထားခဲ့မိဘူး။ ကျွန်မ အရမ်း စိတ်ဆင်းရဲပြီး အားကိုးရာမဲ့ဖြစ်ခဲ့ရတယ်။ ကျွန်မ အရမ်း စိတ်ဓာတ်ကျနေတာကို မြင်တော့ ယောက်ျားဖြစ်သူက နှစ်သိမ့်ပေးတယ်၊ “ဝမ်းနည်းမနေပါနဲ့။ ‘မြို့လယ်ကောင်မှာ နေရင်တောင် ဆင်းရဲရင် ဘယ်သူမှ ဂရုမစိုက်ဘူး၊ ဝေးလံခေါင်ဖျားတဲ့ တောင်ပေါ်ဒေသမှာ နေရင်တောင် ချမ်းသာရင် အဝေးက ဆွေမျိုးတွေတောင် ရောက်လာကြတယ်’ လို့ ပြောလေ့ရှိကြတယ်လေ။ ဒီလူ့အဖွဲ့အစည်းက အဲဒီလောက် ရက်စက်တာ၊ ပိုက်ဆံမရှိရင် ကိုယ့်မိဘကတောင် ကိုယ့်ကို အထင်သေးတယ်။ ငါတို့ ချမ်းသာလာမှပဲ သူငယ်ချင်းတွေနဲ့ ဆွေမျိုးတွေက ငါတို့ကို အထင်ကြီးကြမှာ” ဆိုပြီး ပြောတယ်။ အရင်တုန်းက ဘယ်လောက် ဂုဏ်ယူစရာကောင်းခဲ့လဲ ဆိုတာရယ်၊ အခု သူငယ်ချင်းတွေနဲ့ ဆွေမျိုးတွေရဲ့ ငြင်းပယ်တာခံရလို့ ဘယ်လောက် အရှက်ကွဲရလဲ ဆိုတာရယ်ကို ယှဉ်တွေးမိပြီး၊ ငါ ပြန်ထနိုင်ရမယ်လို့ ကိုယ့်ဘာသာကိုယ် သန္နိဋ္ဌာန် ချလိုက်တယ်။ နယ်က သူငယ်ချင်းတွေဆီကနေ ဟိုက နည်းနည်း၊ ဒီက နည်းနည်းနဲ့ ပိုက်ဆံချေးပြီး၊ အမှတ်တံဆိပ် ကိုယ်စားလှယ်လုပ်ငန်း တစ်ခု စလုပ်ခဲ့တယ်။ ကျွန်မ လုံ့လဝီရိယရှိရှိ စီမံခန့်ခွဲခဲ့တဲ့အတွက် လုပ်ငန်းက တဖြည်းဖြည်း အောင်မြင်လာတယ်။ နှစ်နည်းနည်းကြာတော့ ကျွန်မမှာ ကား၊ အိမ်နဲ့ စုဆောင်းငွေတွေ ရှိလာတယ်။ ကျွန်မရဲ့ ချမ်းသာတဲ့ ဖောက်သည်တွေက ကျွန်မကို အရမ်း လှိုက်လှိုက်လှဲလှဲ ဆက်ဆံကြသလို၊ ပိုက်ဆံရှာနိုင်လို့ ယောက်ျားဖြစ်သူကလည်း ကျွန်မပြောသမျှ စကားတိုင်းကို နားထောင်တယ်။ သူငယ်ချင်းတွေနဲ့ ဆွေမျိုးတွေက ကျွန်မကို ဉာဏ်ကောင်းတယ်၊ အရည်အချင်းရှိတယ်၊ ထက်မြက်တဲ့ အမျိုးသမီးပဲဆိုပြီး ချီးမွမ်းရင်း ပြန်ပြီး မျက်နှာချိုလာသွေးကြပြန်တယ်။ အဲဒါက မရိုးသားတဲ့ မြှောက်ပင့်စကားတွေမှန်း သိပေမဲ့၊ သူတို့ ကျွန်မကို မျက်နှာချိုသွေးနေတာကို မြင်ရတာကို ကျွန်မ တကယ် သဘောကျခဲ့မိတုန်းပဲ။ အခု ကျွန်မမှာ ပိုက်ဆံရှိလာတော့ အရာရာက မတူတော့ဘူးလေ။ ပြီးတော့ လူအများကြီးရဲ့ အားကျမှုကို ရနိုင်တာက ကျွန်မရဲ့ ဂုဏ်မောက်ချင်စိတ်ကို အရမ်း ကျေနပ်စေခဲ့တယ်။ ဒီနှစ်တွေတစ်လျှောက်လုံး ကြိုးစားခဲ့ရတာတွေက တန်တယ်လို့ ကျွန်မ ခံစားခဲ့ရတယ်။

နောက်ပိုင်းမှာ ကျွန်မ အမှတ်တံဆိပ် ပစ္စည်းတွေရောင်းပြီး ချမ်းသာလာတာကို မြင်တော့ တခြားလုပ်ငန်းတူတွေကလည်း အမှတ်တံဆိပ်တွေ စရောင်းလာကြတယ်။ ကျွန်မ ရုတ်တရက် အကျပ်အတည်းတစ်ခု ကျရောက်လာတော့မယ်လို့ ခံစားလိုက်ရတယ်။ ပြိုင်ဘက်တွေကို အနိုင်ယူဖို့အတွက် သူတို့ကို စောင့်ကြည့်ပြီး သတိထားရုံတင်မကဘဲ ဖောက်သည်တွေကိုလည်း နည်းလမ်းမျိုးစုံနဲ့ မျက်နှာချိုသွေးရသေးတယ်။ နေ့တိုင်း ဖုန်းဆက်ပြီး သတင်းမေးတယ်၊ ဖောက်သည်တွေကို ဆွဲဆောင်ဖို့ ပရိုမိုးရှင်း အမျိုးမျိုး စီစဉ်ရတယ်။ ကျွန်မ နေ့တိုင်း ဟန်ဆောင် မျက်နှာဖုံးစွပ်ပြီး၊ လုပ်ငန်းတူတွေနဲ့ ဗြောင်ရော တိတ်တဆိတ်ပါ ပြိုင်ဆိုင်ရသလို ဖောက်သည်တွေကိုလည်း စကားချိုချိုတွေ ပြောရတယ်။ စိတ်ထဲမှာတော့ အရမ်းပင်ပန်းပြီး မွန်းကျပ်နေသလို ခံစားခဲ့ရတယ်။ တစ်နေ့တာ ကုန်ဆုံးသွားတဲ့အခါ ခါးတွေနာလာတဲ့အထိ အရမ်းကို ပင်ပန်းနေတတ်တယ်။ အိမ်ရောက်ရင် စကားတောင် မပြောချင်တော့ဘဲ ညဘက် ကောင်းကောင်း အိပ်ရေးဝဖို့လောက်ပဲ လိုချင်တော့တာ။ ဒါပေမဲ့ ကုတင်ပေါ် လှဲချလိုက်ရင် ဟိုဘက်ဒီဘက် လူးလွန့်နေပြီး အိပ်လို့မရဘူး၊ ပြိုင်ဘက်တွေက ငါ့ကို တိတ်တဆိတ် ဘာတွေများ ကြံစည်နေမလဲ၊ သူတို့ကို အနိုင်ယူဖို့ ဘယ်လို ပရိုမိုးရှင်းပွဲမျိုး လုပ်ရမလဲ ဆိုတာတွေကို တွေးနေမိတာ။ ခေါင်းထဲမှာ တွက်ချက်မှုတွေ၊ ရုန်းကန်မှုတွေနဲ့ ပြည့်နေပြီး ကျွန်မ အမြဲ စိတ်ပူပင်နေရတယ်။ အလုပ်လုပ်လွန်းလို့ ခဏခဏ အိပ်မပျော်ဘူး။ စိတ်ငြိမ်စေတဲ့၊ ဦးနှောက်အားဖြည့်ပေးတဲ့ အာဟာရပစ္စည်းတွေ အများကြီး စားခဲ့ပေမဲ့ ဘာမှ မထူးခြားဘူး။ တစ်ခါတလေ နောက်ဆုံးတော့ အိပ်ပျော်သွားရင်တောင် အိပ်မက်ဆိုးတွေကြောင့် လန့်နိုးလာရပြန်တယ်။ ရှင်းပြလို့မရတဲ့ ဟာတာတာဖြစ်မှုနဲ့ စိုးရိမ်ပူပန်မှုတွေကို ကျွန်မ ခဏခဏ ခံစားခဲ့ရတယ်။ နည်းနည်းလေး ပေါ့လျော့သွားတာနဲ့ ပြိုင်ဘက်တွေ နိုင်သွားပြီး နာမည်ပျက်နဲ့ စျေးကွက်ထဲကနေ ထွက်သွားရမှာကို ကျွန်မ စိုးရိမ်ခဲ့တယ်။ အပြင်ပန်းကြည့်ရင်တော့ အောင်မြင်နေပေမဲ့ စိတ်ထဲမှာ ဘယ်လောက်တောင် ဒုက္ခရောက်နေလဲ ဆိုတာကို ကျွန်မ ကိုယ်တိုင်ပဲ သိတာပါ။ သန်းခေါင်ယံအချိန်တွေမှာ ကျွန်မ ခဏခဏ တွေးမိတယ်၊ “ဒါက နှစ်တွေအကြာကြီး ငါ တောင့်တခဲ့တဲ့ ပျော်ရွှင်စရာ ဘဝများ ဟုတ်ရဲ့လား” ပေါ့။ ကျွန်မ ဇဝေဇဝါ ဖြစ်ခဲ့ရတယ်။ ဒါပေမဲ့လည်း သူများတွေ အထင်သေးတာခံရတဲ့ သာမန်ဘဝမျိုးနဲ့တော့ ကျွန်မ မနေချင်သေးဘူး။ ဒါကြောင့် ကိုယ်ရောစိတ်ပါ ပင်ပန်းနွမ်းနယ်နေပေမဲ့လည်း၊ နည်းနည်းလေးတောင် အနားမယူရဲခဲ့ဘူး။ လုပ်ငန်းကြီးပွားဖို့လောက်ပဲ ကျွန်မ လိုချင်ခဲ့တာ။ နှစ်နှစ်၊ သုံးနှစ်လောက် ပင်ပင်ပန်းပန်း စီမံခန့်ခွဲပြီးတဲ့နောက်မှာ၊ ကျွန်မ ကိုင်တွယ်တဲ့ အမှတ်တံဆိပ်က ဒေသတွင်းမှာ နာမည်ကြီးလာတယ်။ ဂုဏ်ပြုဆုပေးပွဲတွေမှာဆို ရုံးချုပ်က ကျွန်မရဲ့ အောင်မြင်မှု အတွေ့အကြုံတွေကို ဝေမျှဖို့တောင် ဖိတ်ကြားလာတယ်။ စင်မြင့်ထက်မှာ ရပ်နေတဲ့အချိန်၊ လက်ခုပ်သံတွေ ကြားရပြီး တခြားသူတွေရဲ့ မျက်လုံးထဲက အားကျမှုတွေကို မြင်ရတော့၊ ကျွန်မရဲ့ အိပ်မက်တွေ တကယ် ဖြစ်လာပြီလို့ ခံစားလိုက်ရတယ်။ ကျွန်မ အရမ်းကို စိတ်လှုပ်ရှားပြီး ပျော်ရွှင်ခဲ့ရတယ်။ နာမည်ကြီးတစ်ယောက်လို ခံစားရပြီး၊ ကျွန်မ အရမ်းကို ပျော်ရွှင်မြူးထူးနေခဲ့တာ၊ ဒီနှစ်တွေတစ်လျှောက်လုံး ဒုက္ခခံပြီး ကြိုးစားခဲ့ရတာတွေက တန်တယ်လို့ ခံစားခဲ့ရတယ်။ ဒါပေမဲ့ အောင်မြင်မှုရဲ့ နောက်ကွယ်မှာ ကျွန်မ ဘယ်လောက် ပင်ပန်းပြီး ဒုက္ခရောက်နေလဲ ဆိုတာကိုတော့ ဘယ်သူမှ မသိခဲ့ကြဘူး။ အလုပ်လုပ်လွန်းလို့ မျက်စိမှုန်လာတယ်။ မျက်လုံးထဲက အရည်တွေ နောက်နေပြီး အတွင်းတိမ် အကြီးအကျယ် ဖြစ်နေတယ်လို့ ဆရာဝန်က ပြောတယ်၊ မျက်စိကန်းတာကို ရှောင်ဖို့ ခွဲစိတ်ရမယ်တဲ့။ သူငယ်ချင်းတွေနဲ့ ဆွေမျိုးတွေဆီက အားကျမှုကို ရခဲ့ပေမဲ့၊ စိတ်အတွင်းထဲမှာ ခံစားရတဲ့ နာကျင်မှုနဲ့ ဟာတာတာဖြစ်မှုတွေကတော့ သက်သာမသွားခဲ့ဘူး။ ပြိုင်ဆိုင်မှု ဖိအားက အရမ်းကြီးတော့ ကျွန်မ ခဏခဏ စိတ်ပူပင်နေရတယ်။ လုပ်ငန်းတူတွေနဲ့ အချင်းချင်း ပြုံးပြုံးရွှင်ရွှင် နှုတ်ဆက်ကြပေမဲ့၊ နောက်ကွယ်မှာတော့ အကြံအစည်တွေ အပြည့်နဲ့ တစ်ယောက်ကိုတစ်ယောက် အရမ်း သတိထားနေကြရတာ။ ဒါကြောင့် ကျွန်မတို့ရဲ့ လုပ်ငန်းနယ်ပယ်က ကြီးပေမဲ့ ရင်ဖွင့်တိုင်ပင်လို့ရတဲ့သူ တစ်ယောက်မှ မရှိခဲ့ဘူး။ နေ့တိုင်း ဟန်ဆောင်ပြီး အသက်ရှင်နေရလို့ စိတ်အေးလက်အေးနဲ့ ပျော်ပျော်ရွှင်ရွှင် နေရမယ့် နေ့တစ်နေ့ကို ကျွန်မ စိတ်နှလုံးက တောင့်တနေခဲ့တယ်။

၂၀၀၇ ခုနှစ်မှာ၊ ညီမတစ်ယောက်က အနန္တတန်ခိုးရှင် ဘုရားသခင်ရဲ့ နောက်ဆုံးသော ကာလ အမှုတော်အကြောင်းကို ကျွန်မကို သက်သေခံခဲ့တယ်။ ဘုရားနှုတ်ကပတ်တော်တွေကို ဖတ်ရင်းနဲ့ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေဟာ သမ္မာတရားဖြစ်ကြောင်း ကျွန်မ မြင်တွေ့ခဲ့ရပြီး၊ အနန္တတန်ခိုးရှင် ဘုရားသခင်ဟာ ပြန်လည်ကြွလာတဲ့ သခင်ယေရှု ဖြစ်တယ်ဆိုတာကို သေချာသွားခဲ့တယ်။ လူသားတွေကို ကယ်တင်ဖို့ တရားစီရင်တဲ့ အလုပ်ကို လုပ်ဆောင်ဖို့ ဘုရားသခင်ဟာ နောက်ဆုံးသောကာလမှာ လူဇာတိခံယူခဲ့တယ် ဆိုတာကိုလည်း ကျွန်မ သဘောပေါက်ခဲ့တယ်၊ ပြီးတော့ အနန္တတန်ခိုးရှင် ဘုရားသခင်ရဲ့ တရားစီရင်မှုနဲ့ သန့်စင်ခြင်းကို လက်ခံပြီး ကျွန်မတို့ရဲ့ ဖောက်ပြန်ပျက်စီးတဲ့ စိတ်သဘောထားတွေကို ဖယ်ရှားမှသာ၊ ဘုရားသခင်ရဲ့ ကယ်တင်ခြင်းကို ခံရပြီး ကိုယ်တော်ရဲ့ နိုင်ငံတော်ထဲကို ဝင်ရောက်နိုင်မယ်ဆိုတာကိုပါ နားလည်ခဲ့တယ်။ ကျွန်မကို တကယ်ကို ထိမိစေတဲ့ ဘုရားနှုတ်ကပတ်တော် ဓမ္မတေးတစ်ပုဒ်ကို ကျွန်မ ကြားခဲ့ရတယ်။

ဘုရားသခင် သင့်စိတ်နှလုံးသားနှင့်ဝိညာဉ်ကို ရှာဖွေနေ

............

၂  အနန္တတန်ခိုးရှင်သည် အလွန်အမင်း ဒုက္ခဆင်းရဲကိုခံဖူးသော ဤလူများအပေါ် သနားကရုဏာရှိ၏၊ တစ်ချိန်တည်းတွင် သူသည် လူတို့ထံမှ အဖြေတစ်ခုကို လက်ခံရရှိခြင်း မရှိမီ စောင့်ဆိုင်းနေခဲ့သည်မှာ အလွန်ကြာလှပြီဖြစ်သောကြောင့် အသိစိတ်လုံးဝမရှိသော ဤလူများကိုလည်း အလွန်အမင်း မနှစ်မြို့ခြင်းဖြစ်၏။ သင်နိုးထပြီး ရေငတ်ခြင်းနှင့် ဆာလောင်ခြင်းမရှိတော့ရန်အတွက် သူသည် ရှာဖွေရန်၊ သင့်စိတ်နှလုံးနှင့် သင့်ဝိညာဉ်ကို ရှာဖွေရန်၊ သင့်ထံသို့ ရေနှင့်အစားအစာကို ယူဆောင်ပေးရန် လိုလားလေသည်။ သင် ပင်ပန်းနွမ်းနယ်သောအခါနှင့် ဤလောကကြီး၏ ခြောက်ကပ်ခြင်း တစ်စုံတစ်ရာကို ခံစားရသောအခါ၊ လမ်းပျောက်သည်ဟု မခံစားနှင့်၊ မငိုကြွေးလေနှင့်။ စောင့်ကြည့်တော်မူသောသူ အနန္တတန်ခိုးရှင် ဘုရားသခင်သည် သင်၏ရောက်လာခြင်းကို အချိန်မရွေး လက်ခံ ရင်ဝယ်ပိုက်လိမ့်မည်။

၃  ကိုယ်တော်သည် သင်၏ ဘေးတွင် စောင့်ကြည့်လျက်၊ သင် ပြန်လှည့်လာရန်ကိုလည်းကောင်း၊ သင် ရုတ်တရက် ပြန်လည်အမှတ်ရလာမည့် နေ့ရက်ကိုလည်းကောင်း စောင့်မျှော်လျက် ရှိ၏။ သင်သည် ဘုရားသခင်ထံမှ လာခဲ့ကြောင်း၊ မသိသော အချိန်အခါတစ်ခု၌ လမ်းပျောက်ခဲ့ကြောင်း၊ မသိသော အချိန်အခါတစ်ခု၌ လမ်းပေါ်တွင် သတိလစ်သွားခဲ့ကြောင်းနှင့် မသိသော အချိန်အခါတစ်ခု၌ သင်၌ “အဖ” တစ်ဦး ရှိခဲ့ကြောင်းတို့ကို သိရှိလာသောအချိန်၊ ထို့အပြင် အနန္တတန်ခိုးရှင်သည် သင်၏ ပြန်လာခြင်းကို အစဉ်အမြဲ စောင့်ကြည့်လျက်၊ အလွန့်အလွန် ကြာမြင့်သောအချိန်တိုင်အောင် ထိုနေရာ၌ စောင့်မျှော်နေခဲ့ကြောင်းကိုလည်း သိရှိလာသောအချိန်ဖြစ်သည်။

၄  ကိုယ်တော်သည် ပြင်းပြစွာ တောင့်တလျက်၊ အဖြေမရသည့် တုံ့ပြန်မှုတစ်ခုကို စောင့်မျှော်လျက် ရှိ၏။ ကိုယ်တော်၏ စောင့်ကြည့်ခြင်းသည် အဘယ်တန်ဖိုးနှင့်မျှ နှိုင်းယှဉ်၍ မရနိုင်ဘဲ လူသား၏ စိတ်နှလုံးနှင့် လူသား၏ ဝိညာဉ်အလို့ငှာ ဖြစ်ပေ၏။ ကိုယ်တော်၏ စောင့်ကြည့်ခြင်းသည် အကန့်အသတ်မဲ့လည်း ဖြစ်ကောင်းဖြစ်မည် သို့မဟုတ် အဆုံးတိုင်ခဲ့ပြီလည်း ဖြစ်ကောင်းဖြစ်မည်။ သို့သော်လည်း ယခုအခါ သင်၏စိတ်နှလုံးနှင့် သင်၏ ဝိညာဉ်တို့မှာ အတိအကျ မည်သည့်နေရာ၌ ရှိနေကြောင်းကို သင် သိသင့်ပေသည်။

—နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အနန္တတန်ခိုးရှင်၏ သက်ပြင်းချတော်မူခြင်း

ဘုရားနှုတ်ကပတ်တော်တွေကြောင့် ကျွန်မ အရမ်းကို တို့ထိခြင်းခံရပြီး၊ ဒီနှစ်တွေအတွင်း စီးပွားရေးလုပ်ငန်းကို လုပ်ဆောင်ခဲ့ရတဲ့ ပင်ပန်းခက်ခဲတဲ့ ခရီးစဉ်ကို ပြန်တွေးမိတယ်။ ကျွန်မမှာ ကားနဲ့ အိမ်ရှိပြီး ကိုယ့်ဆန္ဒတွေ ပြည့်ဝခဲ့ပေမဲ့၊ စိတ်မအေးရသေးဘူး။ နေ့တိုင်း ပိုက်ဆံပိုရှာဖို့အတွက်၊ ဖောက်သည်တွေကို မြှောက်ပင့်ပြီး မျက်နှာချိုသွေးခဲ့ရတယ်၊ လုပ်ငန်းတူတွေနဲ့ ကျွန်မ အချင်းချင်း အကျိုးအမြတ်အတွက် ကြံစည်လှည့်စားခဲ့ကြတယ်၊ ကျွန်မ ကိုယ်ရောစိတ်ပါ အရမ်း ပင်ပန်းခဲ့ရတယ်။ အရမ်းကောင်းတဲ့ ပုံရိပ်ကို ကျွန်မပြပေမဲ့ စိတ်အတွင်းထဲမှာတော့ ဒုက္ခခံနေခဲ့ရတာပါ။ အခု ဘုရားသခင်ရဲ့ အသံတော် ခေါ်သံကို ကြားရတဲ့အခါ၊ နှစ်ပေါင်းများစွာ အပြင်မှာ လေလွင့်နေတဲ့ မိဘမဲ့ကလေးတစ်ယောက်က နောက်ဆုံးတော့ အမေ့ရဲ့ နွေးထွေးတဲ့ ရင်ခွင်ထဲကို ပြန်ရောက်လာပြီး၊ ဘယ်တော့မှ အထီးကျန်တာ၊ အားကိုးရာမဲ့တာမျိုး မခံစားရတော့သလိုပါပဲ။ စုဝေးပွဲတွေမှာဆိုရင် ညီအစ်ကိုမောင်နှမတွေက ရိုးရှင်းပြီး ပွင့်လင်းကြတယ်၊ ဘုရားနှုတ်ကပတ်တော်တွေအပေါ် သူတို့ရဲ့ နားလည်မှုကို မိတ်သဟာယဖွဲ့ကြပြီး တစ်ယောက်နဲ့တစ်ယောက် ပွင့်ပွင့်လင်းလင်းနဲ့ ရိုးသားကြတယ်။ စီးပွားရေးလောကမှာ တွေ့ရတဲ့ ကြံစည်မှုတွေ မရှိဘူး၊ မနာလိုမှုတွေနဲ့ ငြင်းခုံမှုတွေလည်း မရှိဘူးလေ။ အခက်အခဲတွေ ကြုံရတဲ့အခါ ညီအစ်ကိုမောင်နှမတွေက ကျွန်မနဲ့အတူ ဘုရားနှုတ်ကပတ်တော်တွေကို မိတ်သဟာယဖွဲ့ပေးတယ်၊ ကျွန်မ စိတ်နှလုံးထဲကို အလင်းဆောင်ကြဉ်းပေးပြီး လက်တွေ့လုပ်ဆောင်စရာ လမ်းကြောင်းတစ်ခု ပေးတယ်၊ အဲဒါက ကျွန်မကို အရမ်းကို စိတ်အေးလက်အေးဖြစ်စေပြီး လွတ်မြောက်သွားသလို ခံစားရစေတယ်။ အရင်က ဒီလိုမျိုး တစ်ခါမှ မခံစားခဲ့ရဖူးဘူး။ ဘုရားသခင်ကို ယုံကြည်ရတာ အရမ်း အံ့ဩစရာကောင်းတာပဲ။

နောက်ပိုင်း ကျွန်မ ဘုရားဝတ်ပြုတဲ့အချိန်တွေမှာ ဘုရားသခင်ရဲ့ ဒီနှုတ်ကပတ်တော်တွေကို ဖတ်ခဲ့ရတယ်။ “သင်တို့သည် အသိစိတ် အမှန်တကယ် ပိုင်ဆိုင်ပါက၊ သင်သည် ဝန်ထုပ်တစ်ခုနှင့် တာဝန်သိစိတ်တစ်ခု ရှိရမည်ဖြစ်သည်။ သင့်အနေဖြင့်၊ ‘အကျွန်ုပ် အသိမ်းပိုက်ခံရမည် ဖြစ်စေ၊ စုံလင်စေခြင်း ခံရမည် ဖြစ်စေ၊ သက်သေခံချက်၏ ဤအဆင့်ကို မှန်ကန်စွာ ကျွန်ုပ် သက်သေခံရမည်’ ဟု သင်ပြောရမည်။ ဘုရားသခင်၏ ဖန်ဆင်းခံတစ်ဦး အနေနှင့်၊ လူတစ်ဦးသည် ဘုရားသခင်၏ လုံးဝ သိမ်းပိုက်ခြင်းခံရနိုင်ပြီး၊ ဘုရားသခင်ကို ချစ်သော စိတ်နှလုံးတစ်ခုဖြင့်၊ ပြီးလျှင် မိမိကိုယ်ကိုယ် ဘုရားသခင်ထံ လုံးဝ ဆက်ကပ်ခြင်းဖြင့် ဘုရားသခင်၏ ချစ်ခြင်းမေတ္တာကို ပြန်ပေးဆပ်ရင်း နောက်ဆုံးတွင် ဘုရားသခင်ကို စိတ်ကျေနပ်စေနိုင်လာပေသည်။ ဤသည်မှာ လူသား၏ တာဝန်ဝတ္တရား ဖြစ်သည်၊ လူသားက ထမ်းဆောင်သင့်သည့် ဝတ္တရား ဖြစ်ပြီး၊ လူသားက သယ်ဆောင်သင့်သည့် ဝန်ထုပ်ဖြစ်ကာ ဤစေခိုင်းချက်ကို လူသားက ပြည့်စုံစေရမည်ဖြစ်သည်။ ထိုအခါမျှသာ သူသည် ဘုရားသခင်ကို ဧကန်အမှန် ယုံကြည်ပေသည်။ ယနေ့တွင်၊ အသင်းတော်ထဲ၌ သင်လုပ်ဆောင်သည့် အရာသည် သင်၏တာဝန်ကို ဖြည့်ဆည်းခြင်းလော။ ဤသည်မှာ သင်သည် ဝန်လေးခြင်းရှိမရှိ ဆိုသည့်အပေါ် မူတည်ပြီး၊ သင်၏ ကိုယ်ပိုင်အသိပညာပေါ်တွင် မူတည်ပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လက်တွေ့လုပ်ဆောင်ခြင်း (၃)) ဘုရားနှုတ်ကပတ်တော်တွေကို ထပ်ခါတလဲလဲ ဖတ်ရင်း ကိုယ့်ကိုယ်ကိုယ် အပြစ်တင်မိတယ်။ နောက်ဆုံးသောကာလ ဘုရားသခင်ရဲ့ အမှုတော်ကို လက်ခံပြီးတဲ့နောက်၊ နေ့တိုင်း ဘုရားနှုတ်ကပတ်တော်တွေရဲ့ ထောက်ပံ့မှုကို ကျွန်မ ခံစားခဲ့ရတယ်။ အခက်အခဲတွေ ကြုံလာရတဲ့အခါ ညီအစ်ကိုမောင်နှမတွေက ကျွန်မကို ကူညီဖို့ ဘုရားနှုတ်ကပတ်တော်တွေကို မိတ်သဟာယဖွဲ့ပေးကြတယ်။ ဒါဟာ ဘုရားသခင်ရဲ့ မေတ္တာတော်ပါပဲ။ ဘုရားသခင်ရဲ့ ထောက်ပံ့မှုကို အလကား ခံစားနေပြီး ကိုယ့်တာဝန်ကို မထမ်းဆောင်ဘဲ မနေနိုင်ဘူးလေ။ အဲဒီလိုလုပ်ရင် အသိစိတ် မရှိရာကျမှာပေါ့။ ဖန်ဆင်းခံတစ်ဦးအနေနဲ့ ကျွန်မ တာဝန်ကို ထမ်းဆောင်သင့်တယ်၊ ဒါက ကျွန်မရဲ့ တာဝန်ယူရမယ့်အရာနဲ့ ဝတ္တရားပဲလေ။ ဘုရားနှုတ်ကပတ်တော်တွေရဲ့ တို့ထိခြင်းခံရပြီး ကိုယ့်တာဝန်ကို အကောင်းဆုံး စတင်ထမ်းဆောင်ခဲ့တယ်။

နှစ်နှစ်ကြာတော့၊ ကျွန်မကို ရေလောင်းတဲ့ အဖွဲ့ခေါင်းဆောင်အဖြစ် ရွေးချယ်ခဲ့တယ်၊ နေ့တိုင်း ယုံကြည်သူအသစ်တွေကို ရေလောင်းပေးရင်း၊ ထောက်ပံ့ပေးရင်းနဲ့ အလုပ်ရှုပ်နေခဲ့တယ်။ ကျွန်မမှာ အားသိပ်မရှိလို့ ဆိုင်က အလုပ်သမားတွေကိုပဲ စီးပွားရေးကို ကိုင်တွယ်ခိုင်းလိုက်တယ်။ တစ်ခါတလေ အရောင်းကျသွားရင် ယောက်ျားဖြစ်သူက ကျွန်မနဲ့ ရန်ဖြစ်ပြီး ပြောတတ်တယ်၊ “မင်း ဆိုင်မှာ မရှိတော့ အနှေးနဲ့အမြန် စီးပွားရေး ပျက်တော့မှာပဲ၊ အဲဒီအခါကျရင် မင်းကို ဘယ်သူက အထင်ကြီးတော့မှာလဲ” တဲ့။ သူပြောတဲ့စကားက ကျွန်မရဲ့ အရှိုက်ကို လာထိတာပဲ။ ကျွန်မ အခြေအနေဆိုးနေတုန်းက ဆွေမျိုးတွေနဲ့ သူငယ်ချင်းတွေ အားလုံးက ကျွန်မကို ဘယ်လို အထင်သေးခဲ့ကြလဲဆိုတာကို သတိရမိတယ်။ စီးပွားရေးနဲ့ပတ်သက်ပြီး အခုရထားတဲ့ အောင်မြင်မှုတွေရဖို့ အရမ်းကို ခက်ခဲခဲ့တာဆိုတော့၊ ဒါကို ကောင်းကောင်း ဆက်ပြီး လည်ပတ်နိုင်အောင် လုပ်ရမယ်လေ။ ဒါပေမဲ့ ကိုယ့်တာဝန်ကို ထမ်းဆောင်တာက ကျွန်မရဲ့ တာဝန်ယူရမယ့်အရာနဲ့ ဝတ္တရားပဲဆိုတာကို ပြန်တွေးမိပြန်တယ်။ အသိစိတ်မရှိဘဲနဲ့ ကိုယ့်တာဝန်ကို မထမ်းဆောင်ဘဲတော့ မနေနိုင်ဘူး။ ကျွန်မ စိတ်ထဲမှာ အရမ်းကို လွန်ဆွဲနေခဲ့တယ်။ “အရောင်းတွေ ဆက်ကျနေလို့၊ ဆိုင်တကယ် ပိတ်လိုက်ရရင် ငါ ဘယ်လိုလုပ်မလဲ။ အဲဒီကျရင် ဘယ်သူက ငါ့ကို ဂရုစိုက်တော့မှာလဲ။ မဖြစ်ဘူး၊ အရောင်းပြန်တက်လာဖို့ နည်းလမ်းတစ်ခုခုကို ဦးစားပေးပြီး စဉ်းစားရမယ်” လို့ တွေးမိတယ်။ အဲဒီနောက်တော့ ကျွန်မ ကိုယ့်တာဝန်ကို ထမ်းဆောင်ဖို့ သိပ်အားမစိုက်တော့ဘူး။ အရင်ကဆို ညီအစ်ကိုမောင်နှမတစ်ယောက်ယောက် အပျက်သဘောဆောင်ပြီး အားနည်းနေတယ်လို့ ကြားတာနဲ့၊ သူတို့ကို ကူညီဖို့၊ ထောက်ပံ့ဖို့ အမြန်သွားတတ်တယ်။ ဒါပေမဲ့ အခုတော့ ဆိုင်ကို အမြန်သွားဖို့လောက်ပဲ ကျွန်မ စိတ်ကူးရှိတော့တယ်။ တစ်ခါတလေ ဆိုင်မှာ အရမ်းအလုပ်ရှုပ်နေပြီး ထွက်လာလို့မရလို့ စုဝေးပွဲတွေကို နောက်ကျမှ ရောက်သွားတာမျိုးတွေ ရှိလာတယ်။ အပြစ်ရှိသလို နည်းနည်း ခံစားရပေမဲ့ ကျွန်မ စီးပွားရေးကိုတော့ ပစ်မထားနိုင်ခဲ့ဘူး။ အပျက်သဘောဆောင်ပြီး အားနည်းနေတဲ့ ညီအစ်ကိုမောင်နှမတွေကို အချိန်မီ ရေလောင်းတာ၊ ထောက်ပံ့တာတွေ မလုပ်ပေးခဲ့လို့၊ ညီမတစ်ယောက်ဆို ပိုက်ဆံရှာဖို့ကိုပဲ လုံးလုံး အာရုံစိုက်သွားပြီး စုဝေးပွဲတွေ မတက်တော့ဘူး၊ တခြား ညီအစ်ကိုမောင်နှမတွေလည်း စုဝေးပွဲတွေကို ပုံမှန် မတက်ကြတော့ဘူး။ ဒီကိစ္စတွေ ဖြစ်နေတာကို သိလိုက်ရတော့ ကျွန်မ အရမ်း စိတ်မကောင်းဖြစ်ရတယ်။ ဒါပေမဲ့ တာဝန်နဲ့ စီးပွားရေး တိုက်ဆိုင်လာတိုင်း၊ စီးပွားရေးကို ဂရုမစိုက်နိုင်တော့မှာစိုးလို့ ကျွန်မ စိတ်ထဲမှာ နည်းနည်း အားနည်းသွားပြီး၊ ပိုပေါ့ပါးတဲ့ တာဝန်တစ်ခုကို ပြောင်းချင်တဲ့ စိတ်တွေ ဖြစ်လာတယ်။ အဲဒီအချိန်မှာ ဘုရားနှုတ်ကပတ်တော် တစ်ပိုဒ်ကို သွားသတိရတယ်။ “ဘုရားသခင်၏ တာဝန်ပေးစေခိုင်းချက်များကို သင် မည်သို့ သဘောထားပြုမူသင့်သည်မှာ အလွန်အရေးကြီးပေသည်။ ဤသည်မှာ အလွန်ကြီးလေးသော ကိစ္စရပ်တစ်ခု ဖြစ်သည်။ ဘုရားသခင်က သင့်ကို အပ်နှံသည့်အရာကို သင် မပြီးမြောက်နိုင်ပါက သင်သည် ကိုယ်တော်၏ မျက်မှောက်တော်တွင် အသက်ရှင်ရန် မထိုက်တန်သည့်အပြင် သင့်အား အပြစ်ဒဏ်ပေးခြင်းကို လက်ခံသင့်သည်။ လူသားများက ဘုရားသခင် ၎င်းတို့အား အပ်နှံသော တာဝန်ပေးစေခိုင်းချက်များကို ပြီးမြောက်အောင် လုပ်ဆောင်ခြင်းသည် လုံးဝ သဘာဝကျပြီး ကျိုးကြောင်းခိုင်လုံမျှတပေသည်။ ဤသည်မှာ လူ၏ အမြင့်ဆုံးသော တာဝန်ဖြစ်ပြီး သူ၏ အသက်နှင့်ပင် ထပ်တူအရေးကြီးသည်။ သင်သည် ဘုရားသခင်၏ တာဝန်ပေးစေခိုင်းချက်များကို ပေါ့ပေါ့တန်တန် သဘောထားပါက ဤသည်မှာ ဘုရားသခင်ကို အဆိုးရွားဆုံး သစ္စာဖောက်ခြင်းပင် ဖြစ်သည်။ ဤသို့ဖြင့် သင်သည် ယုဒထက် ပို၍ ကြေကွဲဝမ်းနည်းဖွယ်ကောင်းပြီး ကျိန်ခြင်းခံရထိုက်ပေသည်။ လူတို့သည် ဘုရားသခင်၏ တာဝန်ပေးစေခိုင်းချက်များကို မည်သို့ သဘောထားပြုမူရမည်ကို နှံ့စပ်သေချာသော နားလည်သဘောပေါက်မှု ရှိရမည်ဖြစ်ပြီး အနည်းဆုံးအနေဖြင့် ဘုရားသခင်က လူကို တာဝန်ပေးစေခိုင်းချက်များ အပ်နှံခြင်းသည် လူကို သူ၏ ချီးမြှောက်ခြင်းဖြစ်ကာ လူကို သူ အထူးကျေးဇူးပြုခြင်းဖြစ်ပြီး ယင်းမှာ ဘုန်းအသရေအရှိဆုံးသော အမှုအရာလည်း ဖြစ်ကြောင်းကို ၎င်းတို့သည် နားလည်ရမည်။ ပြီးလျှင် မိမိ၏ အသက်ပင် အပါအဝင် အခြားအရာအားလုံးကို စွန့်လွှတ်နိုင်သော်လည်း ဘုရားသခင်၏ တာဝန်ပေးစေခိုင်းချက်များကိုမူ ပြီးမြောက်အောင် လုပ်ဆောင်ရမည် ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) ဘုရားနှုတ်ကပတ်တော်တွေက ကျွန်မကို တာဝန်ရဲ့ ထူးခြားတဲ့ အဓိပ္ပာယ်ကို ခံစားရစေတယ်။ လူတစ်ယောက်ရဲ့ တာဝန်ဆိုတာ ဘုရားသခင် ပေးအပ်ထားတဲ့ တာဝန်ပေးစေခိုင်းချက်တစ်ခုပဲ၊ ပြီးတော့ ဖန်ဆင်းခံတွေ အနေနဲ့ ကျွန်မတို့ရဲ့ တာဝန်တွေကို ကောင်းကောင်း ထမ်းဆောင်သင့်တယ်၊ ဒါက ကျွန်မတို့ရဲ့ တာဝန်ယူရမယ့်အရာပဲလေ။ လူသစ်တွေကို ရေလောင်းရာမှာ လေ့ကျင့်ဖို့ အခွင့်အရေးပေးပြီးတော့ ဘုရားသခင်က ကျွန်မကို ကျေးဇူးတော်ချပေးခဲ့တာပါ။ ဒါပေမဲ့ ကျွန်မက ကိုယ့်စီးပွားရေးကိုပဲ အာရုံစိုက်ပြီး သူတို့ကို ရေမလောင်းခဲ့ဘူး၊ မထောက်ပံ့ခဲ့ဘူး။ တချို့ ညီအစ်ကိုမောင်နှမတွေက သူတို့လိုအပ်တဲ့ ရေလောင်းတာကို မရကြတော့ နောက်ဆုတ်သွားကြတယ်။ ကျွန်မက သူတို့ကို ဒုက္ခရောက်အောင် လုပ်နေတာ မဟုတ်ဘူးလား။ ကိုယ့်တာဝန်ကို ကျွန်မ ပေါ့ပေါ့တန်တန်နဲ့ တာဝန်မဲ့ သဘောထားခဲ့တယ်။ ဘုရားသခင်ကို သစ္စာဖောက်ခဲ့တာပဲ။ တွေးမိလေလေ ကိုယ့်ကိုယ်ကိုယ် အပြစ်တင်မိပြီး နောင်တရလေလေပဲ၊ ဒါကြောင့် ဘုရားသခင်ဆီကို ကျွန်မ ဆုတောင်းခဲ့ပြီး နောင်တရပြီး ကိုယ့်တာဝန်ကို ကောင်းကောင်းထမ်းဆောင်ချင်စိတ်ရှိခဲ့တယ်။ နောက်ပိုင်းမှာ ယုံကြည်သူအသစ်တွေကို တက်တက်ကြွကြွ ရေလောင်းပြီး ထောက်ပံ့ပေးဖို့ စတင်ခဲ့တယ်။ စုဝေးပွဲတွေ မတက်တော့တဲ့ ညီအစ်ကိုမောင်နှမတချို့လည်း စုဝေးပွဲတွေကို ပုံမှန် ပြန်တက်လာကြတယ်။ နောက်ဆုံးတော့ ကျွန်မ စိတ်နှလုံးထဲမှာ စိတ်အေးလက်အေးဖြစ်လာတယ်။

၂၀၁၃ ခုနှစ်မှာ ကျွန်မကို အသင်းတော် ခေါင်းဆောင်အဖြစ် ရွေးချယ်ခဲ့ကြတယ်။ ဘုရားသခင်က ကျွန်မကို ချီးမြှောက်နေတာမှန်း သိပေမဲ့ စိတ်ထဲမှာတော့ လွန်ဆွဲနေပြန်တယ်။ ရေလောင်းတဲ့ အဖွဲ့ခေါင်းဆောင်အနေနဲ့ ဘယ်လောက်ပဲ အလုပ်ရှုပ်ရှုပ်၊ ကိုယ့်စီးပွားရေးလုပ်ဖို့ အချိန်တော့ အမြဲရှာနိုင်ခဲ့သေးတယ်။ အသင်းတော် ခေါင်းဆောင်တစ်ယောက်အနေနဲ့ကျတော့ အသင်းတော်ရဲ့ အလုပ်တစ်ခုလုံးကို တာဝန်ယူရမှာဆိုတော့ ကိုယ့်စီးပွားရေးကို ဂရုစိုက်ဖို့ အချိန်ရမှာ မဟုတ်ဘူးလေ။ အချိန်တွေ ကြာလာရင် ကျွန်မရဲ့ ဖောက်သည်ဟောင်းတွေက တခြားကို ပြောင်းသွားကြမလား။ ဒီနှစ်တွေတစ်လျှောက်လုံး မနည်းထိန်းထားရတဲ့ ကျွန်မရဲ့ ဖောက်သည်အင်အားစုကို တခြားလူတွေဆီ အလကား ထိုးအပ်ပြီး ကျွန်မက နောက်ဆုတ်ပေးလိုက်သလိုများ ဖြစ်မနေဘူးလား။ ဒီနှစ်တွေတစ်လျှောက်လုံး ယောက်ျားဖြစ်သူက ကျွန်မကို ဂရုစိုက်ခဲ့တာတွေ၊ ဆွေမျိုးတွေ၊ သူငယ်ချင်းတွေက မျက်နှာချိုသွေးခဲ့တာတွေ အားလုံးက ကျွန်မ ပိုက်ဆံရှာနိုင်လို့ပဲ ဆိုတာကို တွေးမိတယ်။ ကျွန်မမှာ အလုပ်အကိုင် မရှိတော့ရင် ဘယ်သူက ကျွန်မကို အထင်ကြီးတော့မှာလဲ။ ကျွန်မ ပင်ပင်ပန်းပန်း စီမံခန့်ခွဲလာခဲ့ရတာတွေ အားလုံး ဆုံးရှုံးသွားနိုင်တယ်လို့ တွေးမိတော့၊ အရမ်းကို စိတ်ဆင်းရဲခဲ့ရတယ်။ ဒါပေမဲ့ ဒီတာဝန်ကိုမှ လက်မခံရင် ကျွန်မရဲ့ အသိစိတ်က ငြိမ်းချမ်းမှာ မဟုတ်ဘူး၊ ပြီးတော့ ဘုရားသခင်ကို အကြွေးတင်နေသလို ခံစားရလိမ့်မယ်။ ညဘက်တွေမှာ ဟိုဘက်ဒီဘက် လူးလွန့်ရင်း အိပ်လို့မရခဲ့ဘူး။ ပြီးခဲ့တဲ့နှစ်တွေအတွင်း ဘုရားသခင်အပေါ် ကျွန်မရဲ့ ယုံကြည်ခြင်းတွေ၊ နေ့တိုင်း ဘုရားနှုတ်ကပတ်တော်တွေကို စားသောက်ပြီး ဘယ်လို ပျော်မွေ့ခံစားခဲ့ရတယ် ဆိုတာတွေရယ်၊ ဘုရားသခင်ရဲ့ ကျေးဇူးတော်တွေ၊ ကောင်းချီးတွေကို ဘယ်လောက်တောင် ခံစားခဲ့ရလဲ ဆိုတာတွေကိုပါ တွေးမိတယ်။ လောကကြီးမှာ လေလွင့်ရင်း ဝမ်းနည်းအားငယ်စွာနဲ့ အားကိုးရာမဲ့ဖြစ်နေချိန်မှာ၊ ဘုရားနှုတ်ကပတ်တော်တွေက ကျွန်မ စိတ်နှလုံးကို နွေးထွေးစေခဲ့ပြီး ကိုယ်တော့် အိမ်တော်ထဲကို ခေါ်ဆောင်လာခဲ့တယ်၊ အဲဒီအချိန်ကစပြီး ကျွန်မရဲ့ စိတ်နှလုံးဟာ အားကိုးရာတစ်ခုကို ရှာတွေ့ခဲ့တာပါ။ ပိုက်ဆံအတွက်ပဲ ပြေးလွှားလှုပ်ရှားနေရလို့ ကိုယ်ရောစိတ်ပါ ပင်ပန်းနွမ်းနယ်နေချိန်မှာ၊ ဖန်ဆင်းခံတစ်ဦးအနေနဲ့ ကျွန်မ ဖြည့်ဆည်းရမယ့် တာဝန်နဲ့ ဝတ္တရားတွေကို နားလည်အောင် ဘုရားနှုတ်ကပတ်တော်တွေက ကူညီပေးခဲ့ပြီး၊ ဘယ်လို ကျင့်ကြံပြုမူရမလဲဆိုတဲ့ လမ်းကြောင်းကို ရှာတွေ့ခဲ့တယ်။ ကျွန်မ ပိုက်ဆံကို လိုက်စားပြီး ကိုယ့်တာဝန်မှာ ဝတ်ကျေတမ်းကျေ လုပ်ခဲ့တုန်းက၊ ဘုရားနှုတ်ကပတ်တော်တွေရဲ့ တရားစီရင်ပြီး ဖော်ထုတ်မှုက ကျွန်မတာဝန်အပေါ် ထားတဲ့ ကျွန်မရဲ့ သဘောထားဟာ ဘုရားသခင်ကို သစ္စာဖောက်တာပဲ ဆိုတာကို မြင်တွေ့စေခဲ့ပြီး၊ ကျွန်မရဲ့ ထုံထိုင်းပြီး မာကျောနေတဲ့ စိတ်နှလုံးကို နိုးကြားလာစေခဲ့တယ်။ ဒါဟာ ဘုရားသခင်က ကျွန်မကို ချစ်ပြီး ကယ်တင်နေတာပါပဲ။ ကိုယ့်စီးပွားရေးကို တာဝန်ထက် ရှေ့တန်းပြန်တင်ပြီး ဘုရားသခင်ရဲ့ စိတ်နှလုံးကို ဘယ်လိုလုပ် ထပ်ပြီး နာကျင်အောင် လုပ်ရက်နိုင်မှာလဲ။ မှန်ကန်တဲ့ ရွေးချယ်မှုလုပ်နိုင်ဖို့ ယုံကြည်ခြင်းနဲ့ ခွန်အားပေးဖို့ ဘုရားသခင်ဆီ ဆုတောင်းပြီး တောင်းလျှောက်ခဲ့တယ်။

နောက်တစ်နေ့မနက်မှာ အနန္တတန်ခိုးရှင် ဘုရားသခင်၏ နှုတ်ကပတ်တော် တစ်ပိုဒ်ကို ကျွန်မ ဖတ်ခဲ့တယ်။ “အကယ်၍ ယခုတွင် ငါသည် သင်တို့ရှေ့၌ ငွေကြေးအချို့ကို ပုံပေးပြီး လွတ်လပ်စွာ ရွေးချယ်ခွင့်ပေးပါက၊ ထို့ပြင် ငါသည် သင်တို့၏ ရွေးချယ်မှုအတွက် သင်တို့ကို ပြစ်တင်ရှုတ်ချမည် မဟုတ်ပါက အများစုသည် ငွေကြေးကိုသာ ရွေးပြီး သမ္မာတရားကို ပစ်ပယ်ကြပေလိမ့်မည်။ သင်တို့ထဲက ပိုကောင်းသောလူများသည် ငွေကြေးကို မယူဘဲ သမ္မာတရားကို အင်တင်တင်နှင့် ရွေးချယ်ကြလိမ့်မည်၊ ထိုနှစ်မျိုးကြားထဲမှ လူများမှာမူ လက်တစ်ဖက်နှင့် ငွေကြေးကို ဖမ်းကိုင်လျက် ကျန်လက်တစ်ဖက်နှင့် သမ္မာတရားကို ဖမ်းကိုင်ကြလိမ့်မည်။ ဤနည်းနှင့်ဆိုပါက သင်တို့၏ ဗီဇရုပ်များသည် ပကတိအတိုင်း ရှင်းသွားလိမ့်မည် မဟုတ်လော။ သမ္မာတရားနှင့် သင်တို့သစ္စာစောင့်သိသော အရာတစ်ခုခုကို ရွေးကြစတမ်း ဆိုပါက သင်တို့အားလုံးသည် ဤနည်းဖြင့်သာ ရွေးချယ်လိမ့်မည်ဖြစ်ပြီး သင်တို့၏ သဘောထားသည် တစ်ပုံစံတည်း ရှိနေရစ်မည်ဖြစ်သည်။ ထိုသို့ဖြစ်သည် မဟုတ်လော။ သင်တို့ထဲ၌ အမှားနှင့် အမှန်ကြား ဝေခွဲမရဖြစ်နေသူ များစွာရှိသည် မဟုတ်လော။ အပြုသဘောဆောင်ခြင်းနှင့် အပျက်သဘောဆောင်ခြင်း၊ အဖြူနှင့်အမည်း၊ မိသားစုနှင့် ဘုရားသခင်၊ သားသမီးနှင့် ဘုရားသခင်၊ သဟဇာတကျခြင်းနှင့် ပြိုကွဲခြင်း၊ ကြွယ်ဝခြင်းနှင့် ဆင်းရဲခြင်း၊ အဆင့်အတန်းနှင့် သာမန်ဖြစ်ခြင်း၊ ပံ့ပိုးအားပေးမှုခံရခြင်းနှင့် ငြင်းပယ်ခံရခြင်း စသည်တို့ကြားမှ ရုန်းကန်မှုများအားလုံးတွင် သင်တို့ပြုလုပ်ခဲ့သည့် ရွေးချယ်မှုများနှင့်ပတ်သက်၍ သင်တို့သည် သေချာပေါက် မသိနားမလည်ခြင်း မဟုတ်။ သဟဇာတကျသောမိသားစုနှင့် အိမ်ထောင်ကွဲ မိသားစုအကြားဆိုလျှင် သင်တို့သည် တုံ့ဆိုင်းမနေဘဲ ပထမတစ်ခုကို ရွေးကြသည်၊ စည်းစိမ်ဥစ္စာနှင့် တာဝန်ဝတ္တရား ဆိုလျှင်လည်း ကမ်းခြေသို့ ပြန်ဆိုက် လိုစိတ်ပင် မရှိဘဲ ပထမတစ်ခုကိုသာ ထပ်ရွေးကြသည်၊ ဇိမ်ခံခြင်းနှင့် ဆင်းရဲမှုအကြားဆိုလျှင်လည်း ပထမတစ်ခုကိုသာ ရွေးကြသည်၊ သားသမီးများ၊ ဇနီး၊ ခင်ပွန်းနှင့် ငါနှင့်အကြားဆိုလျှင်လည်း ပထမတစ်ခုကိုသာ ရွေးကြသည်၊ အယူအဆများနှင့် သမ္မာတရား ဆိုလျှင်လည်း ပထမတစ်ခုကိုသာ ရွေးကြဆဲဖြစ်သည်။ သင်တို့၏ အမျိုးမျိုးသော ဒုစရိုက်အမှုများကို ရင်ဆိုင်ရသည့်အတွက်၊ ငါသည် သင်တို့အပေါ်၌ ယုံကြည်ခြင်း ကင်းမဲ့သွားခဲ့ကာ အလွန်အမင်းပင် အံ့အားသင့်မိလေသည်။ သင်တို့၏ စိတ်နှလုံးများသည် မထင်မှတ်လောက်အောင်ပင် ပျော့ပျောင်းလာနိုင်စွမ်း မရှိချေ။ နှစ်ပေါင်းများစွာ ငါ အသုံးခံခဲ့သည့် ကြီးမားသော အဖိုးအခသည် အံ့အားသင့်စရာ ကောင်းလောက်အောင် သင်တို့၏ စွန့်ပစ်ခြင်းနှင့် လက်မှိုင်ချခြင်းမှလွဲ၍ ငါ့အား မည်သည့်အရာမျှ မဆောင်ကြဉ်းပေးခဲ့သော်လည်း သို့သော်တစ်ယောက်ချင်းစီ၏ရှေ့၌ ငါ၏နေ့ရက်ကို အလုံးစုံချခင်းထားပြီး ဖြစ်သည့်အတွက် သင်တို့အပေါ်ထားသော ငါ၏မျှော်လင့်ချက်များမှာ တစ်နေ့ပြီးတစ်နေ့ ပိုကြီးထွားလာ၏။ သို့တိုင်အောင် သင်တို့သည် အမှောင်ထုနှင့် ဆိုးယုတ်သော အရာများကို လိုက်စားနေကြဆဲဖြစ်ကာ ယင်းတို့ကို စွန့်လွှတ်ဖို့ ငြင်းဆန်ကြသည်။ ထိုသို့ဆိုလျှင် သင်တို့၏ အဆုံးသတ်ကား အဘယ်အရာဖြစ်မည်နည်း။ ဤအကြောင်းကို သင်တို့ သေသေချာချာ တွေးကြည့်ဖူးသလော။ အကယ်၍ သင်တို့ကို ထပ်ရွေးခိုင်းပါက သင်တို့၏ရပ်တည်ချက်သည် မည်သို့ဖြစ်လိမ့်မည်နည်း။ ယခင်အတိုင်းပင် ဖြစ်ကြဦးမည်လော။ သင်တို့က ငါ့ကို စိတ်ပျက်မှုနှင့် နာကျင်ဖွယ် ဝမ်းနည်းမှုတို့ကို ထပ်ပေးဦးမည်လော။ သင်တို့၏ နှလုံးသားများသည် ငွေ့ငွေ့လေးသာ နွေးနေဦးမည်လော။ ငါ၏ နှလုံးသားကို နှစ်သိမ့်စေဖို့ရန်အတွက် အဘယ်အရာလုပ်ရမည်ကို သင်တို့ မသိဘဲနေဦးမည်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်မည်သူ့ကို အတိအကျ သစ္စာစောင့်သိနေသနည်း) ဘုရားနှုတ်ကပတ်တော်တွေကို ဆင်ခြင်တွေးတောရင်း၊ ကျွန်မ စိတ်ထဲမှာ စူးရှနာကျင်ပြီး ဝမ်းနည်းပူဆွေးခဲ့ရတယ်။ ဘုရားသခင်ကို စယုံကြည်ကတည်းက စီးပွားရေးလုပ်ငန်းနဲ့ တာဝန်ကြားမှာ ရုန်းကန်နေရပြီး ဝေခွဲမရဖြစ်နေခဲ့တာ၊ ပင်ပင်ပန်းပန်း စီမံလာခဲ့ရတဲ့ လုပ်ငန်းကို လက်မလွှတ်ချင်သလို၊ သမ္မာတရားကိုလည်း လက်မလွှတ်ချင်ခဲ့ဘူးလေ။ ဒါကြောင့် ကိုယ့်တာဝန်က စီးပွားရေးလုပ်ငန်းကို ထိခိုက်လာတဲ့အခါ၊ အတိုက်အခံလုပ်ချင်စိတ် ဖြစ်လာပြီး တာဝန်ကိုတောင် ငြင်းပယ်ချင်ခဲ့တယ်။ ဘုရားနှုတ်ကပတ်တော်တွေရဲ့ ဖော်ထုတ်တာကို ခံရမှပဲ ကျွန်မ မြင်တွေ့ခဲ့ရတာက၊ ကျွန်မဟာ ဘုရားသခင်ကို ယုံကြည်ပြီး နောက်ကလိုက်နေပေမဲ့၊ စိတ်နှလုံးထဲမှာတော့ ဘုရားသခင်အတွက် နေရာမရှိခဲ့ဘူး ဆိုတာရယ်၊ ပြီးတော့ ကျွန်မ မြတ်နိုးခဲ့တာက သမ္မာတရား၊ ဒါမှမဟုတ် ဘုရားသခင်ရဲ့ ကယ်တင်ခြင်း မဟုတ်ဘဲ၊ ကိုယ့်စီးပွားရေး၊ ပိုက်ဆံနဲ့ အဆင့်အတန်းပဲ ဖြစ်နေတယ် ဆိုတာကိုပါ။ ဒါဟာ ဘုရားသခင်ကို ယုံကြည်တာ မဟုတ်ဘူး၊ စာတန်နောက်ကိုလိုက်ပြီး ဘုရားသခင်ကို သစ္စာဖောက်နေတာပဲ။ ဘုရားသခင်ဟာ မကောင်းမှုကို ရွံမုန်းတဲ့ ဘုရားသခင် ဖြစ်တယ်။ ပိုက်ဆံ၊ ကျော်ကြားမှုနဲ့ အကျိုးအမြတ်တွေကို လိုက်စားပြီး ဇာတိပကတိ သာယာမှုတွေကို ခံစားနေရင်းနဲ့ ဘုရားသခင်ရဲ့ ကယ်တင်ခြင်းကို လိုချင်နေတာက၊ ဘုရားသခင်ရဲ့ ကယ်တင်တာကို ခံရဖို့ ကျွန်မအတွက် မဖြစ်နိုင်ဘူးဆိုတဲ့ အဓိပ္ပာယ်ပဲ။ လူသားတွေကို ကယ်တင်ဖို့ နောက်ဆုံးသောကာလမှာ လူဇာတိခံယူပြီး သမ္မာတရားကို ဖော်ပြနေတဲ့ ဘုရားသခင်ဟာ ကျွန်မတို့ ကယ်တင်ခံရဖို့ တစ်ခုတည်းသော အခွင့်အရေးပါပဲ။ ပိုက်ဆံကိုပဲ မျက်ကန်းတစ္ဆေလို ဆက်လိုက်စားနေပြီး သမ္မာတရားကို မလိုက်စားဘဲ၊ တစ်သက်မှာ တစ်ခါသာရနိုင်တဲ့ ဒီအခွင့်အရေးကို လက်လွှတ်လိုက်မယ်ဆိုရင်၊ ကျွန်မ ကိုယ့်ဘဝကို ပြန်ဖျက်ဆီးနေတာ မဟုတ်ဘူးလား။ ကျန်တဲ့ ဘဝတစ်လျှောက်လုံး နောင်တရနေရတော့မှာပေါ့။ အခု ကိုယ့်တာဝန်ကို ထမ်းဆောင်ပြီး သမ္မာတရားကို လိုက်စားဖို့ အခွင့်အရေးရတာဟာ ဘုရားသခင်ရဲ့ မေတ္တာနဲ့ ကျေးဇူးတော်ပဲမို့ ဘုရားသခင်ကို ကျေးဇူးတင်ခဲ့တယ်။ ဘုရားနှုတ်ကပတ်တော်တွေကို စားသောက်ပြီး ဘုရားသခင်ရဲ့ ကျေးဇူးတော်နဲ့ ထောက်ပံ့မှုကို ခံစားနေရပေမဲ့ ကိုယ့်တာဝန်ကို ကောင်းကောင်းထမ်းဆောင်ဖို့ တစ်စက်မှ မတွေးခဲ့ဘူး၊ အမြဲတမ်း စီးပွားရေးလုပ်ချင်၊ ပိုက်ဆံရှာချင်နေပြီး ကျော်ကြားမှု၊ အကျိုးအမြတ်နဲ့ အဆင့်အတန်းကိုပဲ လိုက်စားချင်နေခဲ့တယ်။ ကျွန်မဟာ အသိစိတ်နဲ့ ဆင်ခြင်တုံတရား အရမ်းကို ကင်းမဲ့နေခဲ့တာပဲ။ ဇာတိပကတိနောက်ကို ဆက်လိုက်ပြီး ဘုရားသခင်ကို ပုန်ကန်လို့ မရတော့ဘူး။ ကျွန်မ မှန်ကန်တဲ့ ရွေးချယ်မှု လုပ်ဖို့ဘုရားသခင်က မျှော်လင့်နေတာပါ။ သမ္မာတရားကို လိုက်စားဖို့ အာရုံစိုက်နိုင်အောင် ကိုယ့်စီးပွားရေးလုပ်ငန်းကို စွန့်လွှတ်ရမယ်၊ ပြီးတော့ ကိုယ့်တာဝန်ကို ဖြည့်ဆည်းရမယ်။ အဲဒီနောက်မှာ စီးပွားရေးလုပ်ငန်း တစ်ခုလုံးကို ဆိုင်က အလုပ်သမားတွေဆီ စီမံခန့်ခွဲဖို့ လွှဲပေးလိုက်ပြီး၊ ကိုယ့်တာဝန်တွေကိုပဲ အချိန်ပြည့် စတင်ထမ်းဆောင်ခဲ့တယ်။ နေ့တိုင်း အလုပ်ရှုပ်နေပေမဲ့ စိတ်နှလုံးထဲမှာတော့ စိတ်အေးလက်အေး ဖြစ်နေခဲ့တယ်။ အရင်က ကျွန်မဖြစ်လိုမျိုး ဖြစ်နေတဲ့ အသင်းတော်ထဲက ညီအစ်ကိုမောင်နှမတချို့က မိုးလင်းကနေ မိုးချုပ် အလုပ်လုပ်ပြီး၊ ဟိုပြေးဒီလွှားနဲ့ ပိုက်ဆံကို အသေအလဲ ရှာနေကြတာတွေ၊ စာတန်ရဲ့ လှည့်စားမှုနဲ့ အန္တရာယ်ပြုမှုတွေကြားမှာ နာကျင်မှုတွေ၊ ဇဝေဇဝါဖြစ်မှုတွေနဲ့ အသက်ရှင်နေကြရတာကို ကျွန်မ မြင်ရတဲ့အခါ၊ ဘုရားသခင်ကို အားကိုးပြီး ကိုယ်တော်ရဲ့ နှုတ်ကပတ်တော်တွေကို သူတို့နဲ့အတူ မိတ်သဟာယဖွဲ့ပေးခဲ့တယ်။ ဘုရားသခင်ရဲ့ ရည်ရွယ်ချက်တွေကို သူတို့ နားလည်သွားကြတဲ့အခါ၊ ပိုက်ဆံရဲ့ ချည်နှောင်မှုကနေ ရုန်းထွက်နိုင်ခဲ့ကြပြီး၊ ကိုယ့်တာဝန်ကို တက်တက်ကြွကြွ ထမ်းဆောင်ရင်း သမ္မာတရားကို လိုက်စားနိုင်လာကြတယ်၊ ပြီးတော့ အရင်ကထက် အများကြီး ပိုပြီး စိတ်အေးလက်အေးနဲ့ လွတ်လွတ်လပ်လပ် အသက်ရှင်လာနိုင်ကြတယ်။ အဲဒီအချိန်မှာ လူတွေကို ကယ်တင်ဖို့ ဘုရားသခင်ရဲ့ အပင်ပန်းခံရတဲ့ ရည်ရွယ်ချက်ကို ကျွန်မ ပိုပြီး နက်နက်ရှိုင်းရှိုင်း တန်ဖိုးထား နားလည်လာပြီး အရမ်းကို ထိမိသွားခဲ့တယ်။ ဘုရားသခင်ကသာ သမ္မာတရားကို မဖော်ပြဘဲ လူတွေကို မကယ်တင်ဘူးဆိုရင်၊ ကျွန်မတို့အားလုံးဟာ ထွက်ပေါက်မရှိဘဲ စာတန်ရဲ့ လှည့်စားတာ၊ အန္တရာယ်ပေးတာတွေကို ခံကြရမှာပဲ။ ဧဝံဂေလိတရားကို ဟောပြောခြင်းဟာ လူတွေကို ကယ်တင်တဲ့ အလုပ်ဖြစ်ပြီး အတန်ဖိုးရှိဆုံးနဲ့ အဓိပ္ပာယ်အရှိဆုံး အရာဖြစ်တဲ့အတွက်၊ လောကမှာ စီးပွားရေးလုပ်ငန်း လုပ်ရတာထက် အသင်းတော်မှာ ကိုယ့်တာဝန်ကို ထမ်းဆောင်နိုင်တာက အများကြီး ပိုအဓိပ္ပာယ်ရှိပါတယ်။ အရင်တုန်းကဆို ကိုယ့်ကိုယ်ကျိုးစီးပွားအတွက်၊ လောကကြီးထဲမှာ ကျော်ကြားမှုနဲ့ အကျိုးအမြတ်အတွက် လူတွေနဲ့ အပြိုင်အဆိုင်လုပ်ပြီး သူတို့ကို ကြံစည်လှည့်စားခဲ့တယ်၊ မလိုမုန်းထားတတ်လာပြီး လှည့်ဖြားတတ်လာတယ်၊ ပြီးတော့ လူသားတစ်ယောက်နဲ့တောင် မတူအောင် ရှင်သန်နေခဲ့ရတယ်။ အခု အသင်းတော်မှာ အဓိပ္ပာယ်ရှိတဲ့ အရာတွေကို လုပ်နိုင်နေပြီဖြစ်တဲ့အပြင်၊ ဘုရားနှုတ်ကပတ်တော်တွေကို စားသောက်ရင်း၊ ကိုယ့်တာဝန်ကို ထမ်းဆောင်ရင်းနဲ့ သမ္မာတရားကို လိုက်စားပြီး ကျွန်မရဲ့ ဖောက်ပြန်ပျက်စီးတဲ့ စိတ်သဘောထားတွေကို ပြောင်းလဲနိုင်နေပြီမို့၊ ဒါဟာ တစ်ခုတည်းသော အဓိပ္ပာယ်ရှိတဲ့ ရှင်သန်နည်းပဲလို့ ကျွန်မ ခံစားမိတယ်။ ဘုရားသခင်ကို စိတ်နှလုံးအကြွင်းမဲ့ ကျေးဇူးတင်ခဲ့ပါတယ်။

နှစ်နှစ်ကြာပြီးနောက် တစ်နေ့မှာ၊ အိမ်ပြန်ရောက်ရောက်ချင်းပဲ ယောက်ျားဖြစ်သူက ကျွန်မကို ဇွဲမလျှော့ဘဲ ဖျောင်းဖျဖို့ ကြိုးစားပြီး ပြောတယ်၊ “မင်းက လေးစားခံရတဲ့ သူဌေးဘဝကို စွန့်လွှတ်လိုက်ပြီ။ ဒီ ‘ဘုရား’ ဆိုတဲ့ အဓိပ္ပာယ်မရှိတာတွေက ဘာတွေလဲ။ ပိုက်ဆံရှာတာကသာ အလက်တွေ့ကျဆုံးဆိုတာ ငါသိတယ်။ ပိုက်ဆံရှိရင် ကောင်းကောင်းစားနိုင်တယ်၊ ကောင်းကောင်းကစားနိုင်တယ်၊ ဘဝကို ပျော်ပျော်ရွှင်ရွှင် ဖြတ်သန်းနိုင်တယ်၊ ပြီးတော့ တခြားလူတွေကလည်း မင်းကို အထင်ကြီးကြတယ်။ ပိုက်ဆံမရှိရင် မင်းကို ဘယ်သူက ဂရုစိုက်မှာလဲ။ မင်း ဆိုင်မှာ မရှိတော့ အရောင်းတွေက တစ်ဝက်ကျော်တောင် ကျသွားပြီ၊ ဒီအတိုင်း ဆက်သွားလို့ မရတော့ဘူး။ မင်း မစီမံဘူးဆိုရင် ဆိုင်ပိတ်ရတော့မှာ။ မင်းက နောက်ဆုတ်ပေးလိုက်ပြီး ငါတို့ရဲ့ စီးပွားရေးကို တခြားလူတွေဆီ ထိုးအပ်နေတာကို ထုံထိုင်းစွာနဲ့ ထိုင်ကြည့်နေတာပဲ။ မင်း မိုက်မဲနေတာပဲ” တဲ့။ စာတန်ရဲ့ စုံစမ်းသွေးဆောင်ခြင်းထဲ ထပ်ကျသွားမှာကို ကြောက်လို့၊ ဘုရားသခင်ဆီ အမြန် တိတ်တဆိတ် ဆုတောင်းလိုက်တယ်။ ဘာသာတရားမရှိတဲ့ ကျွန်မယောကျ်ားက ပိုက်ဆံ၊ ကျော်ကြားမှုနဲ့ အကျိုးအမြတ်တွေကို လိုက်စားပြီး စာတန်နောက်ကို လိုက်နေချိန်မှာ၊ ကျွန်မကတော့ ဘုရားသခင်နောက်ကို လိုက်ဖို့နဲ့ သမ္မာတရားကို လိုက်စားပြီး ကယ်တင်ခံရမယ့် လမ်းကြောင်းကို လျှောက်ဖို့ ရွေးချယ်ခဲ့ပြီဆိုတာကို တွေးမိတယ်။ သူက ကျွန်မကို တာဝန်ထမ်းဆောင်တာ စွန့်လွှတ်ပြီး စာတန်ရဲ့ စခန်းထဲ ပြန်လာဖို့ တောင်းဆိုနေတာ။ သူက ကျွန်မကို အန္တရာယ်ပေးပြီး ဖျက်ဆီးဖို့ ကြိုးစားနေတာပဲ။ သူ ကျွန်မကို ဘောင်ခတ်ခွင့်ပေးလို့မဖြစ်ဘူး။ ကျွန်မ ဘာမှမတုန်လှုပ်တာကို မြင်တော့၊ ကျွန်မရဲ့ အဒေါ်နဲ့ ယောက္ခထီးကို သွားခေါ်လာတယ်။ သူတို့အားလုံးက ကျွန်မကို ဖျောင်းဖျဖို့ ကြိုးစားကြတယ်၊ “မင်း ဘုရားသခင်ကို ယုံကြည်တာကို ငါတို့ ကန့်ကွက်နေတာ မဟုတ်ဘူး၊ ဒါပေမဲ့ မင်း စီးပွားရေးတော့ လုပ်ရမယ်လေ။ အရင်တုန်းက ငါတို့ဆီမှာ ပိုက်ဆံမရှိတော့ ငါတို့မိသားစုကို ဘယ်သူက ဂရုစိုက်ခဲ့လို့လဲ။ အခုတော့ ငါတို့ ဆွေမျိုးတွေ၊ သူငယ်ချင်းတွေ အားလုံးက ငါတို့ကို မျက်နှာချိုသွေးနေကြတယ် ဒါ ငါတို့ စီးပွားရေး အောင်မြင်နေလို့ မဟုတ်ဘူးလား။ ငါတို့ကို မနာလိုဖြစ်ပြီး ငါတို့စီးပွားရေး ကို အရမ်းပျက်စေချင်တဲ့သူ ဘယ်လောက်များလဲ မင်းသိလား။ ငါတို့ဆိုင်က ဆိုင်ဟောင်းမို့ နာမည်လည်း ကြီးနေပြီလေ။ လူတော်တော်များများက မင်းရဲ့ အရည်အချင်းနဲ့ ကျွမ်းကျင်မှုတွေကို ချီးမွမ်းကြတယ်။ မင်းက စီးပွားရေးကို ဂရုမစိုက်ဘူးဆိုရင် ငါတို့မိသားစုတစ်ခုလုံး ဆင်းရဲသွားပြီး ဘယ်သူကမှ ငါတို့ကို အထင်ကြီးမှာ မဟုတ်တော့ဘူး။ မင်း အဲဒီလိုမျိုး အသက်ရှင်ချင်လို့လား” တဲ့။ စီးပွားရေး စတင်တုန်းက အခက်အခဲတွေနဲ့ ဘယ်လို တိုးတက်လာခဲ့လဲ ဆိုတာတွေကို ကျွန်မ ပြန်တွေးမိတယ်။ ဆယ်နှစ်ကျော် သွေး၊ ချွေးနဲ့ မျက်ရည်တွေ ရင်းခဲ့ရတာ၊ အခုအခြေအနေရောက်ဖို့ အရမ်း ခက်ခဲခဲ့တာလေ။ တကယ်လို့ အဲဒါကို စွန့်လွှတ်လိုက်ရမယ်ဆိုရင် အဲဒီလိုလုပ်ဖို့ကို ကျွန်မ နည်းနည်းတော့ တွန့်ဆုတ်မိမှာပဲ။ အဲဒီအချိန်မှာ ကျွန်မက စာတန်ရဲ့ စုံစမ်းသွေးဆောင်ခြင်းထဲကို ကျရောက်သွားမှန်း သတိပြုမိပြီး ဘုရားသခင်ဆီ အမြန်ဆုတောင်းလိုက်တယ်။ အရင်က ဖတ်ဖူးတဲ့ ဘုရားနှုတ်ကပတ်တော် တစ်ပိုဒ်ကို သွားသတိရတယ်။ “သို့တိုင်အောင် သင်တို့သည် အမှောင်ထုနှင့် ဆိုးယုတ်သော အရာများကို လိုက်စားနေကြဆဲဖြစ်ကာ ယင်းတို့ကို စွန့်လွှတ်ဖို့ ငြင်းဆန်ကြသည်။ ထိုသို့ဆိုလျှင် သင်တို့၏ အဆုံးသတ်ကား အဘယ်အရာဖြစ်မည်နည်း။ ဤအကြောင်းကို သင်တို့ သေသေချာချာ တွေးကြည့်ဖူးသလော။ အကယ်၍ သင်တို့ကို ထပ်ရွေးခိုင်းပါက သင်တို့၏ရပ်တည်ချက်သည် မည်သို့ဖြစ်လိမ့်မည်နည်း။ ယခင်အတိုင်းပင် ဖြစ်ကြဦးမည်လော။ သင်တို့က ငါ့ကို စိတ်ပျက်မှုနှင့် နာကျင်ဖွယ် ဝမ်းနည်းမှုတို့ကို ထပ်ပေးဦးမည်လော။ သင်တို့၏ နှလုံးသားများသည် ငွေ့ငွေ့လေးသာ နွေးနေဦးမည်လော။ ငါ၏ နှလုံးသားကို နှစ်သိမ့်စေဖို့ရန်အတွက် အဘယ်အရာလုပ်ရမည်ကို သင်တို့ မသိဘဲနေဦးမည်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်မည်သူ့ကို အတိအကျ သစ္စာစောင့်သိနေသနည်း) ဘုရားသခင်ရဲ့ မေးခွန်းတွေက ကျွန်မရဲ့ စိတ်နှလုံးကို လာရိုက်ခတ်တယ်။ ဘုရားသခင်ကို စယုံကြည်ကတည်းက ဘုရားနှုတ်ကပတ်တော်တွေကို အများကြီး ဖတ်ခဲ့ရပြီး သမ္မာတရားတချို့ကို နားလည်ခဲ့ပြီလေ။ လူတွေ ဘယ်လို အသက်ရှင်နေထိုင်ပြီး ဘယ်လို ကျင့်ကြံပြုမူသင့်တယ် ဆိုတာကို ကျွန်မ သိခဲ့တယ်။ လွန်ခဲ့တဲ့ နှစ်နှစ်အတွင်း ပိုက်ဆံ၊ ကျော်ကြားမှုနှင့် အကျိုးအမြတ်တွေကို စွန့်လွှတ်ခဲ့ပေမဲ့၊ စိတ်အတွင်းထဲမှာ ခံစားရတဲ့ ငြိမ်းချမ်းမှုနဲ့ ပျော်ရွှင်မှုတွေကို အဲဒီအရာတွေနဲ့ တိုင်းတာလို့ မရနိုင်ဘူး။ ဘုရားသခင်ရဲ့ အသံတော်ကို ကြားရပြီး ကိုယ်တော့် ကယ်တင်ခြင်းကို ရရှိတာ ကျွန်မ ကံကောင်းခဲ့တယ်၊ စာတန်ရဲ့ စခန်းကို ကျွန်မ ပြန်မသွားနိုင်ဘူး။ ဒါကြောင့် သူတို့ကို ကျွန်မ တည်တည်ငြိမ်ငြိမ်ပဲ ပြန်ပြောလိုက်တယ်၊ “ကိုယ့်အလုပ်အကိုင်ကို စွန့်လွှတ်ဖို့၊ ဘုရားသခင်ကို ယုံကြည်ဖို့ ရွေးချယ်တာနဲ့ ကိုယ့်တာဝန်ကို ထမ်းဆောင်ဖို့ ကျွန်မ အများကြီး စဉ်းစားခဲ့ပြီးပြီ။ စာတန်ရဲ့ အန္တရာယ်ပြုတာကနေ လွတ်မြောက်ပြီး ဘုရားသခင်၏ ကယ်တင်ခြင်းကို ရရှိဖို့အတွက် နောက်ဆုံးသောကာလမှာ ဘုရားသခင်က သမ္မာတရားကို ဖော်ပြပြီး လူတွေကို ကယ်တင်နေတာက တစ်သက်မှာ တစ်ကြိမ်သာရနိုင်တဲ့ အခွင့်အရေးပဲ။ အခု ကျွန်မက ဘုရားသခင်ကိုပဲ စိတ်နှလုံးအကြွင်းမဲ့ ယုံကြည်ချင်တော့တယ်၊ ကျော်ကြားမှုနှင့် အကျိုးအမြတ်အတွက် အပြိုင်အဆိုင်လုပ်ရတဲ့ ဘဝမျိုးနဲ့ ဆက်မနေချင်တော့ဘူး။ ရှင်တို့လည်း ဘုရားနှုတ်ကပတ်တော်တွေကို ပိုဖတ်ပြီး ကိုယ်တော့် ကယ်တင်ခြင်းကို လက်ခံနိုင်ဖို့ ကျွန်မ မျှော်လင့်ပါတယ်” ပေါ့။ အဲဒီလိုပြောလိုက်တာနဲ့ အဒေါ်နဲ့ ယောက္ခမက လက်ကာပြပြီး ခေါင်းခါသွားကြတော့ ကျွန်မ အံ့သြသွားတယ်။ ယောက်ျားဖြစ်သူက ဒေါသတကြီးနဲ့ ပြောတယ်၊ “ငါတို့က ဘုရားကို ယုံမှာမဟုတ်ဘူး။ မင်း ဒီနေ့ ရွေးချယ်ရမယ်။ မင်း ဘုရားကို ဆက်ယုံချင်တယ်ဆိုရင် ဘယ်တော့မှ ပြန်မလာနဲ့တော့။ ဒီမိသားစုနဲ့ မင်း ဘာမှသက်ဆိုင်မှာ မဟုတ်တော့ဘူး။ မင်းလမ်းမင်းသွား၊ ငါ့လမ်းငါသွားမယ်။ ကိုယ့်လမ်းကိုယ်လျှောက်ကြတာပေါ့” တဲ့။ သူ အရမ်း ရက်စက်တာကို မြင်တော့၊ ကျွန်မ ပြောလိုက်တယ်၊ “ကျွန်မ ဘာမှ မလိုချင်ဘူး၊ ဘုရားသခင်ကို ယုံကြည်ဖို့ပဲ ဆုံးဖြတ်ထားတယ်” ပေါ့။ ကျွန်မ ရွေးချယ်မှု လုပ်ပြီးသွားတော့၊ ယောက်ျားဖြစ်သူက လက်လျှော့သွားပြီး ကျွန်မကို ထပ်အရေးမစိုက်တော့ဘူး။

တစ်ခါတလေ ကျွန်မ တွေးမိတယ်၊ “ကိုယ့်တာဝန်နဲ့ စီးပွားရေးလုပ်ငန်းကြားမှာ ပဋိပက္ခဖြစ်လာတိုင်း၊ ငါ အမြဲတမ်း အကျပ်ရိုက်ခဲ့ရတယ်။ ကိုယ့်တာဝန်ကို ထမ်းဆောင်ဖို့နဲ့ ဘုရားသခင်ကို ကျေနပ်စေဖို့ ဘာလို့ ခိုင်ခိုင်မာမာ မရွေးချယ်နိုင်ခဲ့တာလဲ။ ဒီပြဿနာရဲ့ ဇာစ်မြစ်က တကယ်တော့ ဘာလဲ” ပေါ့။ အဖြေကို ရှာဖွေနေရင်းနဲ့ ဘုရားနှုတ်ကပတ်တော်တွေမှာ ဒီလိုပြောထားတာကို ဖတ်ခဲ့ရတယ်။ “လူသားအား သူ၏ထိန်းချုပ်မှု အတွင်းတွင် အခိုင်အမာ ထားရှိရန် စာတန်သည် မည်သည့်အရာကို အသုံးပြုသနည်း။ (ကျော်ကြားမှုနှင့် အကျိုးအမြတ် ဖြစ်ပါသည်။) စာတန်သည် လူတို့၏ အတွေးများကို ထိန်းချုပ်ရန်အတွက် ကျော်ကြားမှုနှင့် အကျိုးအမြတ်ကို အသုံးပြုပြီး လူတို့အား ဤအရာနှစ်ခုမှလွဲ၍ အခြားမည်သည့်အရာကိုမျှ မတွေးစေရန် လုပ်ဆောင်သည်။ ပြီးလျှင် ကျော်ကြားမှုနှင့် အကျိုးအမြတ်အတွက် ရုန်းကန်စေသည်။ ကျော်ကြားမှုနှင့် အကျိုးအမြတ်အတွက် ဒုက္ခခံစေသည်။ ကျော်ကြားမှုနှင့် အကျိုးအမြတ်အတွက် အရှက်ရခြင်းကို သည်းခံပြီး လေးလံသော ဝန်ထုပ်ဝန်ပိုးများကို ခံယူစေသည်။ ကျော်ကြားမှုနှင့် အကျိုးအမြတ်အတွက် အရာရာတိုင်းကို စတေးစေသည်။ အကဲဖြတ်ချက် သို့မဟုတ် ဆုံးဖြတ်ချက်တိုင်းကို ကျော်ကြားမှုနှင့် အကျိုးအမြတ်အတွက် ပြုလုပ်စေသည်။ ဤသို့ဖြင့် စာတန်သည် လူတို့အပေါ် မမြင်ရသော အချုပ်အနှောင်များထားရှိသည်။ လူတို့အပေါ်တွင် ဤအချုပ်အနှောင်များရှိသဖြင့် ၎င်းတို့သည် ချိုးဖျက်လွတ်မြောက်နိုင်စွမ်း မရှိသလို သတ္တိလည်းမရှိပေ။ ၎င်းတို့သည် သတိမထားမိဘဲ ကြီးမားသော အခက်အခဲဖြင့် တစ်ဆင့်ချင်း လေးလံစွာ လျှောက်လှမ်းလျက် ဤအချုပ်အနှောင်များကို ထမ်းပိုးထားရသည်။ ဤကျော်ကြားမှုနှင့် အကျိုးအမြတ်အတွက် အလို့ငှာ လူသားမျိုးနွယ်သည် ဘုရားသခင်ထံမှ သွေဖည်၍ ကိုယ်တော်အား သစ္စာဖောက်ပြီး တိုး၍ ကောက်ကျစ်ဆိုးယုတ် လာကြသည်။ ဤနည်းဖြင့် မျိုးဆက်တစ်ခုပြီး တစ်ခုသည် စာတန်၏ ကျော်ကြားမှုနှင့် အကျိုးအမြတ် အကြားတွင် ဖျက်ဆီးခံကြရ၏။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) ဘုရားနှုတ်ကပတ်တော်တွေကို ဆင်ခြင်တွေးတောရင်း ကျွန်မရဲ့ စိတ်နှလုံးထဲမှာ အလင်းကို မြင်တွေ့ခဲ့ရတယ်။ ကျော်ကြားမှုနှင့် အကျိုးအမြတ်ဆိုတာ စာတန်က လူတွေကို ဖောက်ပြန်ပျက်စီးစေဖို့ သုံးတဲ့ နည်းလမ်းတွေပဲ ဖြစ်နေတာကိုး။ စာတန်က ကျွန်မတို့ရဲ့ အတွေးတွေကို ထိန်းချုပ်ဖို့ ကျော်ကြားမှုနဲ့ အကျိုးအမြတ်ကို အသုံးပြုတယ်။ ဒါကြောင့် ကျွန်မတို့ဟာ ကျော်ကြားမှုနဲ့ အကျိုးအမြတ်ကို လိုက်စားဖို့ အသေအလဲ ခေါင်းစားခံကြတယ်၊ အရှက်ကွဲတာကို မျိုသိပ်ပြီး ဝန်ထုပ်ဝန်ပိုးတွေကို ထမ်းကြတယ်။ နောက်ဆုံးမှာ ဘုရားသခင်ကို ရှောင်ခွာပြီး သစ္စာဖောက်သွားတဲ့အထိပဲ။ အဲဒီလိုနဲ့ စာတန်က ကျွန်မတို့ကို ငရဲဆီ ခေါ်ဆောင်သွားတာပဲ။ နှစ်တွေအကြာကြီး ကျွန်မ လိုက်စားခဲ့တာက ကျော်ကြားမှုနှင့် အကျိုးအမြတ်ပဲဆိုတာကို တွေးမိတယ်။ “ငန်းတစ်ကောင်သည် ၎င်းပျံသန်းသည့်နေရာတိုင်းတွင် အော်မြည်သကဲ့သို့ လူတစ်ဦးသည်လည်း ရောက်ရှိသည့်နေရာတိုင်းတွင် သူ့အမည်ကို ချန်ထားခဲ့၏” ဆိုတာနဲ့ “ထင်ရှားကျော်ကြားမှုရရှိခြင်း သည် သင်၏ဘိုးဘေးများအတွက် ဂုဏ်အသရေ ယူဆောင်လာသည်” ဆိုတဲ့ စာတန်ရဲ့ အဆိပ်အတောက်တွေက ကျွန်မဆီမှာ နက်နက်ရှိုင်းရှိုင်း အမြစ်တွယ်နေခဲ့တယ်။ ငယ်ငယ်ကတည်းက အမျိုးသမီး စွန့်ဦးတီထွင်သူတွေနဲ့ ထက်မြက်တဲ့ အမျိုးသမီးတွေကို အားကျခဲ့ပြီး၊ တစ်နေ့နေ့မှာ ကျော်ကြားမှုနှင့် အကျိုးအမြတ် နှစ်ခုစလုံးကို ရရှိတဲ့ နာမည်ကြီး တစ်ယောက်ဖြစ်လာဖို့ မျှော်လင့်ခဲ့တယ်။ ပိုက်ဆံ၊ ကျော်ကြားမှုနှင့် အကျိုးအမြတ်တွေကို ကျွန်မရဲ့ ဘဝ ဦးတည်ချက်နဲ့ ပန်းတိုင်တွေအဖြစ် သတ်မှတ်ခဲ့တယ်။ ပိုက်ဆံရှာဖို့ ဒီနှစ်တွေတစ်လျှောက်လုံး ပင်ပင်ပန်းပန်း အလုပ်လုပ်ခဲ့တယ်၊ လုပ်ငန်းတူတွေနဲ့ ဗြောင်ရော တိတ်တဆိတ်ပါ ပြိုင်ဆိုင်ခဲ့တယ်၊ တစ်ယောက်ကိုတစ်ယောက် ကြံစည်လှည့်စားခဲ့ကြတယ်၊ တစ်ယောက်ကိုတစ်ယောက် ခြေထိုးပြီး တွက်ကပ်ခဲ့ကြတယ်၊ တစ်ယောက်ကိုတစ်ယောက် ပြုတ်ကျအောင် အမြဲ ကြိုးစားခဲ့ကြတယ်၊ အဲဒါနဲ့ပဲ ကျွန်မရဲ့ စိတ်သဘောထားက ပိုပိုပြီး လှည့်ဖြားတတ်လာတယ်၊ မလိုမုန်းထားတတ်လာတယ်။ ကိုယ်ရောစိတ်ပါ ပင်ပန်းနွမ်းနယ်နေပေမဲ့ ကျော်ကြားမှုနှင့် အကျိုးအမြတ် လိုက်စားတာကို မရပ်တန့်နိုင်ခဲ့ဘူး၊ ဘာလို့လဲဆိုတော့ ကျော်ကြားမှုနှင့် အကျိုးအမြတ်က ကျွန်မဘဝရဲ့ မျှော်လင့်ချက် အားလုံးဖြစ်နေလို့ပါပဲ၊ အဲဒါတွေကို ဆုံးရှုံးလိုက်ရရင် ဘဝက အဓိပ္ပာယ်မဲ့သွားသလိုပဲ။ ဒါကြောင့် အရောင်းကျသွားတာကို မြင်ရတာက ကျွန်မရဲ့ အသက်ကို ဆုံးရှုံးရသလိုပဲ၊ အဲဒါက ကျွန်မကို အရမ်း ကြောက်လန့်သွားစေတယ်။ ဆိုင်ပိတ်ရပြီး လူတွေရဲ့ အားကျမှုကို ဆုံးရှုံးရမှာ ကြောက်တဲ့အတွက်၊ ကိုယ့်တာဝန်ကို အတိုက်အခံလုပ်ချင်စိတ်နဲ့ ဝတ်ကျေတမ်းကျေပဲ လုပ်မိခဲ့တယ်။ ကိုယ့်တာဝန်ကို ခေါင်းရှောင်ပြီး စာတန်ရဲ့ စခန်းဆီ ပြန်သွားဖို့ စီးပွားရေးလုပ်ငန်းကို ဆင်ခြေတစ်ခုအနေနဲ့တောင် သုံးမိမလို ဖြစ်ခဲ့သေးတယ်။ ကျော်ကြားမှုနှင့် အကျိုးအမြတ်က ကျွန်မကို အရမ်း တင်းကျပ်စွာ ချည်နှောင်ထားတဲ့ သံကြိုးတွေလိုပဲ။ အဲဒါတွေက သမ္မာတရားကို လိုက်စားတဲ့နေရာမှာ အတားအဆီးတွေ ဖြစ်လာပြီး၊ ကိုယ့်တာဝန်ကို ဆိုင်းငံ့ထားဖို့နဲ့ ဘုရားသခင်ကို ထပ်ခါတလဲလဲ ပုန်ကန်ဖို့ အကြောင်းရင်း ဖြစ်လာတယ်။ သမ္မာတရားကို လိုက်စားဖို့ ကျွန်မရဲ့ စိတ်ပိုင်းဖြတ်ထားမှုကို တိုက်စားပြီး ပြိုကွဲသွားအောင်၊ တာဝန်ကို မထမ်းဆောင်ဖို့ တားဆီးရအောင်၊ ပြီးတော့ ကယ်တင်ခံရမယ့် အခွင့်အရေးကို ဆုံးရှုံးအောင်လုပ်ပြီး၊ နောက်ဆုံးမှာ ဘုရားသခင်ကို အတိုက်အခံလုပ်ပြီး အဲဒါနဲ့အတူ ဘုရားသခင်ရဲ့ ဖျက်ဆီးခြင်းကို ခံရအောင် စာတန်က ဒီကျော်ကြားမှုနှင့် အကျိုးအမြတ်ကိုပဲ အသုံးပြုနေခဲ့တာပါ။ စာတန်က လူတွေကို ဖောက်ပြန်ပျက်စီးစေဖို့ သုံးတဲ့ နည်းလမ်းတွေက အရမ်းကို စဉ်းလဲပြီး မလိုမုန်းထားတတ်တာပဲ။ ကျော်ကြားမှုနှင့် အကျိုးအမြတ်တွေကို ရခဲ့ပေမဲ့ ဟာတာတာဖြစ်မှုနဲ့ နာကျင်မှုတွေကို ခံစားနေရဆဲဖြစ်ပြီး အဲဒါကနေ လွတ်မြောက်ဖို့ နောက်ဆုံးမှာ ကိုယ့်ကိုယ်ကိုယ် သတ်သေသွားခဲ့ကြတဲ့ သူတွေအားလုံးအကြောင်းကို ကျွန်မ တွေးမိတယ်။ ကျော်ကြားမှုနှင့် အကျိုးအမြတ်က ယာယီ ဇာတိပကတိ သာယာမှုကိုပဲ ယူဆောင်လာပေးတာပါ။ အဲဒါတွေက လူတစ်ယောက်ရဲ့ စိတ်နှလုံးထဲက ဟာတာတာဖြစ်မှုကို မဖြည့်ဆည်းပေးနိုင်ပါဘူး၊ အဲဒါတွေက လူတွေကို မကယ်တင်နိုင်ဘူး၊ လှပတဲ့ ပန်းတိုင်တစ်ခု ပေးဖို့ဆိုတာ ပိုတောင် ဝေးသေးတယ်။ လူတွေက ဘုရားသခင်ရှေ့မှောက်ကို မလာဘဲ ကိုယ်တော့် ကယ်တင်ခြင်းကို လက်မခံဘူးဆိုရင်၊ သူတို့ရဲ့ ဂုဏ်ဒြပ် ဘယ်လောက်ပဲ မြင့်မြင့်၊ ပိုင်ဆိုင်မှုတွေ ဘယ်လောက်ပဲ များများ၊ အားလုံးက လုံးဝ အဓိပ္ပာယ်မဲ့နေမှာပဲ။

နောက်ပိုင်းမှာ ဘုရားနှုတ်ကပတ်တော် နောက်ထပ်တစ်ပိုဒ်ကို ကျွန်မ ဖတ်ခဲ့တယ်။ “လူတို့တွင် ဘုရားသခင်၏ စိတ်သဘောထားအပေါ် စစ်မှန်သော သိနားလည်မှုရှိသောအခါ၊ ဘုရားသခင်၏ စိတ်သဘောထားသည် စစ်မှန်ကြောင်း၊ အမှန်တကယ် သန့်ရှင်းကြောင်းနှင့် အမှန်တကယ် ဖြောင့်မတ်ကြောင်း ၎င်းတို့ မြင်နိုင်သည့်အခါ ၎င်းတို့သည် မိမိတို့၏ စိတ်နှလုံးထဲမှ ဘုရားသခင်၏ သန့်ရှင်းခြင်းနှင့် ဖြောင့်မတ်ခြင်းတို့ကို ချီးမွမ်းနိုင်သောအခါ ဘုရားသခင်ကို အမှန်တကယ် သိကြလိမ့်မည်။ ပြီးလျှင် သမ္မာတရားကို ရရှိကြပြီး ဖြစ်လိမ့်မည်။ ဘုရားသခင်ကို သိကျွမ်းသည့်သူများသာလျှင် အလင်း၌ အသက်ရှင်ကြလေသည်။ ဘုရားသခင်ကို အမှန်တကယ် သိကျွမ်းခြင်း၏ တိုက်ရိုက်အကျိုးတရားသည် ဘုရားသခင်ကို အမှန်တကယ် ချစ်နိုင်ခြင်းနှင့် ကျိုးနွံနာခံနိုင်ခြင်းပင် ဖြစ်သည်။ လူတို့က ဘုရားသခင်ကို အမှန်တကယ် သိကျွမ်းကာ သမ္မာတရားကို နားလည်ပြီး ရရှိသည့်အခါတွင် ဘဝအပေါ် ၎င်းတို့၏ လောကအမြင်နှင့် သဘောထားတို့သည် စစ်မှန်သော ပြောင်းလဲမှုတစ်ခု ကြုံတွေ့ရသည်။ ယင်းနောက်တွင် ၎င်းတို့၏ အသက်စိတ်သဘောထား၌လည်း စစ်မှန်သော ပြောင်းလဲမှုတစ်ခု ပေါ်ပေါက်လာသည်။ လူများ၌ မှန်ကန်သည့် ဘဝရည်မှန်းချက်များ ရှိသည့်အခါ၊ သမ္မာတရားကို လိုက်စားနိုင်ပြီး သမ္မာတရားအတိုင်း ကျင့်ကြံပြုမူကြသည့်အခါ၊ ၎င်းတို့သည် ဘုရားသခင်ကို အကြွင်းမဲ့ ကျိုးနွံနာခံပြီး သူ့နှုတ်ကပတ်တော်များအားဖြင့် အသက်ရှင်သည့်အခါ၊ မိမိတို့ စိတ်နှလုံး၏ နက်ရှိုင်းရာအထိ တည်ငြိမ်ခြင်းကို ခံစားရပြီး လင်းလက်သည့်အပြင် ၎င်းတို့၏ စိတ်နှလုံးများသည် မှောင်မိုက်ခြင်း ကင်းသည့်အခါ၊ ပြီးလျှင် ၎င်းတို့သည် ဘုရားသခင်၏ မျက်မှောက်တော်၌ လုံးလုံးလျားလျား အချုပ်အချယ်ကင်းပြီး လွတ်မြောက်စွာ အသက်ရှင်နိုင်သည့်အခါ ထိုအခါမှသာ ၎င်းတို့သည် စစ်မှန်သော လူ့အသက်တာကို ရရှိနိုင်ပြီး ထိုအခါမှသာ ၎င်းတို့သည် သမ္မာတရားနှင့် လူ့သဘာဝတို့ကို ပိုင်ဆိုင်သည့်သူများ ဖြစ်လာကြပြီးဖြစ်သည်။ ထို့အပြင် သင်နားလည်ပြီး ရရှိခဲ့သည့် သမ္မာတရားအားလုံးသည် ဘုရားနှုတ်ကပတ်တော်နှင့် ဘုရားသခင်ကိုယ်တော်တိုင်ထံမှ လာသည်။ ဖန်ဆင်းရှင်ဖြစ်လေသူ အမြင့်ဆုံးသော ဘုရား၏ အသိအမှတ်ပြုခြင်းကို သင်ရရှိသောအခါမှသာ၊ ထို့ပြင် သင်သည်စံနှုန်းပြည့်မီသော ဖန်ဆင်းခံတစ်ဦးဖြစ်ပြီး လူသားပုံသဏ္ဌာန်အတိုင်း အသက်ရှင်နေထိုင်နေသည်ဟု သူပြောသောအခါမှသာ သင်၏ ဘဝသည် အဓိပ္ပာယ်အရှိဆုံး ဖြစ်လိမ့်မည်။ ဘုရားသခင်၏ အသိအမှတ်ပြုခြင်းကို ရရှိခြင်းဟူသည်မှာ သင်သည် သမ္မာတရားကို ရရှိပြီးဖြစ်ကြောင်း၊ သင်သည် သမ္မာတရားနှင့် လူ့သဘာဝတို့ ပိုင်ဆိုင်သည့် သူတစ်ဦးဖြစ်ကြောင်း အဓိပ္ပာယ်ရသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ လူ့သဘာဝကို သိရှိရန် နည်းလမ်း) ဘုရားနှုတ်ကပတ်တော်တွေကနေတစ်ဆင့် ကျွန်မ နားလည်ခဲ့တာက၊ သမ္မာတရားကို လိုက်စားပြီး ဘုရားသခင်ကို သိကျွမ်းနိုင်တာ၊ စိတ်သဘောထား ပြောင်းလဲခြင်းတွေကို ရရှိတာ၊ စာတန်ရဲ့ အန္တရာယ်ပြုတာကို ထပ်မခံရတော့ဘဲ၊ ဘုရားသခင်ကို လွတ်လွတ်လပ်လပ် ကိုးကွယ်နိုင်တာကသာ တန်ဖိုးရှိပြီး အဓိပ္ပာယ်ရှိတဲ့ တစ်ခုတည်းသော ဘဝဖြစ်တယ် ဆိုတာပါပဲ၊ ပြီးတော့ ဒီဘဝဟာ ဘုရားသခင်ရဲ့ အသိအမှတ်ပြုခြင်းနဲ့ ကောင်းချီးပေးခြင်းကို ခံရတယ်။ အခု ကပ်ရောဂါတွေနဲ့ ဘေးအန္တရာယ်မျိုးစုံ ခဏခဏ ဖြစ်ပွားနေတယ်။ ဘာသာတရားမရှိသူတွေဟာ အနာဂတ်က မှောင်မိုက်နေတယ်လို့ ခံစားရပြီး၊ ထိတ်လန့်စိုးရိမ်မှုတွေနဲ့ အသက်ရှင်နေကြရတယ်။ ကပ်ရောဂါတွေနဲ့ ဘေးဒုက္ခတွေ ဖြစ်လာတဲ့အခါ၊ သူတို့က မျှော်လင့်ချက်မဲ့ပြီး ပိတ်မိနေသလို ခံစားရတယ်။ ကျွန်မတို့လို ယုံကြည်သူတွေကတော့ နေ့တိုင်း ဘုရားနှုတ်ကပတ်တော်တွေကို စားသောက်ကြတယ်၊ ပြီးတော့ ဘုရားနှုတ်ကပတ်တော်တွေရဲ့ ဉာဏ်အလင်းပေးခြင်းနဲ့ လမ်းပြမှုအောက်မှာ၊ လူကို စာတန် ဖောက်ပြန်ပျက်စီးစေတဲ့ နည်းလမ်းတွေနဲ့ သူ့ရဲ့ ဆိုးညစ်တဲ့ အနှစ်သာရကို ကျွန်မတို့ နားလည်ပိုင်းခြားလာနိုင်တယ်၊ စာတန်ကို ငြင်းပယ်ပြီး ဘုရားသခင်နောက်ကို လိုက်နိုင်ကြတယ်၊ ကျွန်မတို့ စိတ်နှလုံးထဲမှာ စစ်မှန်တဲ့ ငြိမ်းချမ်းမှုနဲ့ ပျော်ရွှင်မှု ရှိတယ်၊ ပြီးတော့ နေ့တိုင်း ကိုယ့်တာဝန်တွေကို တက်တက်ကြွကြွ ထမ်းဆောင်ပြီး သမ္မာတရားကို လိုက်စားကြတယ်၊ ဘုရားနှုတ်ကပတ်တော်တွေကို ဖြန့်ချိရင်း၊ ကိုယ်တော်ရဲ့ အမှုတော်ကို သက်သေခံရင်း၊ ပြီးတော့ ကိုယ်တော်ရဲ့ ကြည့်ရှုစောင့်ရှောက်မှုနဲ့ ကာကွယ်မှုအောက်မှာ အသက်ရှင်နေကြတယ်။ ဒါက ကျွန်မတို့ကို အကောင်းချီးခံရဆုံး ဖြစ်စေတယ်၊ ဘယ်ရုပ်ဝတ္ထုပစ္စည်းနဲ့မှ လဲလှယ်လို့ မရတဲ့ အရာပါပဲ။ ဘဝမှာ လမ်းကြောင်း နှစ်ခုပဲ ရှိတယ်ဆိုတာကို ကျွန်မ ပိုပြီး တွေ့ကြုံခံစားလာရတယ်။ တစ်ခုက စာတန်နောက်ကို လိုက်တာ၊ ပိုက်ဆံ၊ အဆင့်အတန်း၊ ကျော်ကြားမှုနှင့် အကျိုးအမြတ်ကို လိုက်စားပြီး၊ ဇာတိပကတိကို ကျေနပ်စေရင်း၊ ပျက်စီးခြင်း လမ်းကြောင်းပေါ် လျှောက်လှမ်းတာ၊ နောက်တစ်ခုက ဘုရားသခင်နောက်ကို လိုက်တာ၊ သမ္မာတရားကို လိုက်စားပြီး၊ ကိုယ့်တာဝန်ကို ကောင်းကောင်းထမ်းဆောင်ရင်း၊ ကျွန်မတို့ရဲ့ ဖောက်ပြန်ပျက်စီးတဲ့ စိတ်သဘောထားတွေကို ဖယ်ရှားပြီး၊ ကယ်တင်ခြင်း လမ်းကြောင်းပေါ် လျှောက်လှမ်းတာပါပဲ။ အဲဒီကြားထဲမှာ ဘယ်လမ်းကြောင်းမှ လုံးဝ မရှိပါဘူး။ အချိန်က တိုတောင်းပြီး၊ ကြီးမားသော ကပ်ဘေးတွေက ကျွန်မတို့ဆီ ရောက်နေပါပြီ။ ကျွန်မ နားမလည်သေးတဲ့ သမ္မာတရားတွေ အများကြီး ရှိပါသေးတယ်။ အခု အရေးအကြီးဆုံးက နေ့ရက်တိုင်းကို ချစ်မြတ်နိုးဖို့၊ သမ္မာတရားကို အလေးအနက် လိုက်စားဖို့၊ ကိုယ့်တာဝန်ကို ကောင်းကောင်းထမ်းဆောင်ဖို့နဲ့၊ စစ်မှန်တဲ့ လူသားပုံသဏ္ဌာန်နဲ့ အသက်ရှင် နေထိုင်ဖို့ပါပဲ။

အခုတော့၊ ညီအစ်ကိုမောင်နှမတွေနဲ့အတူ ဘုရားနှုတ်ကပတ်တော်တွေကို စားသောက်ရင်း၊ အသင်းတော်မှာ ကိုယ့်တာဝန်ကို ထမ်းဆောင်ဖို့ ကျွန်မရဲ့ အချိန်အားလုံးကို သုံးနေပါတယ်၊ ပြီးတော့ ကျွန်မရဲ့ စိတ်နှလုံးထဲမှာ ချိုမြိန်မှုနဲ့ ပျော်ရွှင်မှုတွေ ပြည့်နှက်နေတယ်။ တစ်ခါတလေ ကိုယ့်တာဝန်ကို ထမ်းဆောင်တဲ့အခါ အခက်အခဲတချို့ ကြုံရပြီး ဖောက်ပြန်ပျက်စီးတဲ့ စိတ်သဘောထားတွေကို ထုတ်ဖော်မိပေမဲ့၊ ဘုရားနှုတ်ကပတ်တော်တွေရဲ့ ဉာဏ်အလင်းပေးခြင်းနဲ့ လမ်းပြမှုအပြင်၊ ညီအစ်ကိုမောင်နှမတွေရဲ့ မိတ်သဟာယဖွဲ့ခြင်းနဲ့ အကူအညီကြောင့်၊ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားတွေအပေါ် နားလည်မှုတချို့ ရလာပြီး၊ အဲဒါတွေကို ပြောင်းလဲဖို့ လိုက်စားနေပါတယ်။ ဒါက အဓိပ္ပာယ်အရှိဆုံးပဲလို့ ကျွန်မ ထင်တယ်။ ကျွန်မရဲ့ စီးပွားရေးလုပ်ငန်းကို စွန့်လွှတ်ခဲ့ရပေမဲ့၊ သမ္မာတရားတချို့ကို နားလည်လာပြီး လူသားပုံသဏ္ဌာန် နည်းနည်းနဲ့ အသက်ရှင် နေထိုင်နိုင်ခဲ့ပြီ။ ဘုရားသခင်ကို အရမ်း ကျေးဇူးတင်ပါတယ်။ ဒီရွေးချယ်မှုကို လုပ်ခဲ့တာ ဘယ်တော့မှ နောင်တရမှာ မဟုတ်ပါဘူး။


၉၀။ မိမိကိုယ်ကို အစဉ်သဖြင့် ကာကွယ်နေလျှင် သင်၏ တာဝန်ကို ကောင်းစွာ မထမ်းဆောင်နိုင်ပါ

ဟန်ချန်၊ တရုတ်နိုင်ငံ

အသင်းတော်မှာ တရားဟောချက်တွေကို ကျွန်မ ရွေးချယ်စိစစ်နေခဲ့တယ်။ ယီလင်း၊ ယီယန်တို့နဲ့အတူ ကျွန်မ အလုပ်လုပ်နေခဲ့တာပေါ့။ ၂၀၂၂ ခုနှစ်၊ ဧပြီလရဲ့ တစ်နေ့မှာ ခေါင်းဆောင်တွေဆီက စာတစ်စောင် ရောက်လာတယ်။ အဲဒီထဲမှာ “တရားဟောချက်တွေကို ရွေးချယ်စိစစ်တဲ့အခါ ယီလင်းက စည်းမျဉ်းတွေအတိုင်း မလုပ်ဘူး။ သူ့အလုပ်ရဲ့ ရလဒ်တွေကလဲ မကောင်းဘူး။ သူ့ကို ဖြုတ်ချရမယ်။ နင်နဲ့ ယီယန်က တာဝန်ထမ်းဆောင်ရာမှာ ရလဒ်တချို့ ရနေပေမဲ့ အခုတလော နင်တို့ တရားဟောချက်တွေ ရွေးချယ်စိစစ်တဲ့နည်းလမ်းမှာ လမ်းလွဲမှုတွေ ရှိခဲ့တယ်။ တန်ဖိုးရှိတဲ့ တရားဟောချက်တချို့ကို ပယ်လိုက်မိကြတယ်။ လောလောဆယ်တော့ နင်တို့ကို ဆက်ထားပြီး စောင့်ကြည့်သွားမယ်” လို့ ပါတာပေါ့။ ဒီသတင်းကို မြင်ရတော့ ကျွန်မရင်ထဲမှာ ခံစားချက်ပေါင်းစုံ ဖြစ်သွားတယ်။ ယီလင်းရဲ့ အစွမ်းအစက ကျွန်မထက် ပိုကောင်းပေမဲ့ သူတောင် ဖြုတ်ချခံခဲ့ရတယ်။ ကျွန်မရဲ့ အစွမ်းအစနဲ့ အလုပ်လုပ်နိုင်စွမ်းက သူ့လောက် မကောင်းဘူးလေ၊ ပြီးတော့ စည်းမျဉ်းတွေကိုလဲ ကောင်းကောင်း နားလည်သဘောပေါက်တာ မဟုတ်ဘူး။ တရားဟောချက်တွေ စိစစ်ရာမှာ နောက်တစ်ကြိမ် အမှားလုပ်မိရင် ကျွန်မ သေချာပေါက် ဖြုတ်ချခံရမှာပဲလို့ တွေးမိတယ်။ အခုဆိုရင် ဘုရားသခင်ရဲ့ အလုပ်က မကြာခင် ပြီးစီးတော့မယ်။ ကျွန်မသာ ဖြုတ်ချခံရပြီး လုပ်စရာ တာဝန်မရှိတော့ရင် ကယ်တင်ခြင်းရဖို့ အခွင့်အရေး ရှိပါဦးမလား။ ဒီလိုတွေးမိတော့ ကျွန်မ စိတ်တော်တော်လေး လေးလံသွားတယ်။ အဲဒီအချိန်တုန်းက တရားဟောချက်တစ်ခုကို စိစစ်တိုင်း လမ်းလွဲမှုဖြစ်ပြီး ဖြုတ်ချခံရမှာစိုးလို့ အဲဒါကို ကျွန်မ သုံးလေးခါ ပြန်ဖတ်တယ်။ ဒါပေမဲ့ အမှားလုပ်မိမှာကို ပိုကြောက်လေလေ၊ ကိစ္စတွေကို တိတိကျကျ ပိုင်းခြားချိန်ဆနိုင်စွမ်း ပိုနည်းလေလေဖြစ်ပြီး ပြဿနာတွေနဲ့ လမ်းလွဲမှုတွေ ပိုဖြစ်လာတော့တာပဲ။ တစ်ခါက ကျွန်မတို့ တရားဟောချက်တစ်ခုကို ပိုင်းခြားချိန်ဆနေခဲ့တယ်။ အဲဒီဟောချက်က အကြောင်းအရာ အချိတ်အဆက် ရှင်းလင်းပြီး တော်တော်လေး လက်တွေ့ကျကျ မိတ်သဟာယဖွဲ့ထားတယ်လို့ ကျွန်မ ခံစားရတယ်။ ဒါနဲ့ အဲဒါကို ကြည့်ဖို့ ခေါင်းဆောင်တွေကို ပေးလိုက်တယ်။ ခေါင်းဆောင်တွေက ဖတ်ပြီး “ဒီတရားဟောချက်ထဲက ဘာသာရေး အယူအဆတွေ မပြေလည်သေးဘူး။ အဲဒါကို တင်ပြလို့မရဘူး” လို့ ပြောမယ်မှန်း ကျွန်မ လုံးဝ မထင်ထားခဲ့ဘူး။ ကျွန်မ လန့်သွားတယ်။ “ဒါကို ငါ ဘယ်လိုလုပ် မမြင်ခဲ့တာလဲ။ ငါက စည်းမျဉ်းတွေကို သဘောမပေါက်ဘူး၊ ကိုယ့်တာဝန်ထမ်းဆောင်ရာမှာ တိုးတက်မှုမရှိဘူးလို့ ခေါင်းဆောင်တွေ မြင်သွားရင် ငါ့ကိုများ ဖြုတ်ချလိုက်မလား” ပေါ့။ နောက်ပိုင်းကျတော့ တာဝန်ထမ်းဆောင်တဲ့အခါ ကျွန်မက အရမ်းကို ကြောက်တတ်လာပြီး တက်ကြွမှု မရှိတော့ဘူး။ တရားဟောချက်တွေ စိစစ်တဲ့အခါ အမှားလုပ်မိပြီး ထုတ်ဖော်ခံရ၊ ဖြုတ်ချခံရမှာကို ကြောက်လို့ ကိုယ်ပိုင်အမြင်ကို ရှင်းရှင်းလင်းလင်း မပြောရဲတော့ဘူး။ ဒါကြောင့်မို့ အရာအားလုံးကို ခေါင်းဆောင်တွေကို မေးပြီး သူတို့ကိုပဲ ဆုံးဖြတ်ခိုင်းတော့တယ်။

တစ်ကြိမ်မှာ အသင်းတော်တွေက တရားဟောချက်တချို့ ပေးပို့လာတယ်။ ဖတ်ကြည့်ပြီးတဲ့နောက် တရားဟောချက် လေးခုက တော်တော်လေး လက်တွေ့ကျကျ ရေးထားပြီး တင်ပြလို့ရတယ်ဆိုတာ တွေ့လိုက်ရတယ်။ ဒါပေမဲ့ ကျွန်မ စိတ်ထဲမှာ တွက်ဆနေမိတယ်။ “ငါဖတ်တာ တိကျမှုမရှိလို့ အသုံးမကျတဲ့ တရားဟောချက်တစ်ခုကို ထပ်တင်ပြလိုက်မိရင် ဘယ်လိုလုပ်မလဲ။ ငါက စည်းမျဉ်းတွေကို သဘောမပေါက်ဘူးလို့ ခေါင်းဆောင်တွေက ထင်ပြီး ငါ့ကို ဖြုတ်ချလိုက်ရင် ဘာလုပ်ရမလဲ။ စိတ်ချရအောင် ခေါင်းဆောင်တွေကို အရင် ကြည့်ခိုင်းလိုက်သင့်တယ်။ အဲဒီလိုဆိုရင် ငါ အမှားလုပ်မိရင်တောင် အဓိက တာဝန်ယူစရာ လိုမှာမဟုတ်ဘူး” လို့ပေါ့။ ဒါနဲ့ အဲဒီတရားဟောချက်တွေကို ခေါင်းဆောင်တွေဆီ ပေးပို့လိုက်တယ်။ သုံးလေးရက်ကြာတော့ ခေါင်းဆောင်တွေက တရားဟောချက် သုံးခုအတွက် သူတို့ရဲ့ အကြံပြုချက်တွေနဲ့ အကြောင်းပြန်လာပြီး တင်ပြလို့ရတယ်လို့ ပြောတယ်။ ဒါပေမဲ့ ကျန်တဲ့ ကျန်းလီရဲ့ တရားဟောချက်နဲ့ ပတ်သက်ပြီး သူတို့ ဘာမှ အကြောင်းမပြန်ခဲ့ဘူး။ ကျွန်မ ကိုယ့်ဘာသာ တွေးမိတယ်။ “ခေါင်းဆောင်တွေက အကြောင်းမပြန်ဘူးဆိုတော့ အဲဒီဟောချက်မှာ ပြဿနာရှိတယ်လို့ သူတို့ ထင်နေလို့များလား။ ငါ မတင်ပြတာ ပိုကောင်းမယ်။ အဲဒီလိုလုပ်မှသာ နောက်ပိုင်း စည်းမျဉ်းပိုင်းနဲ့ပတ်သက်တဲ့ ပြဿနာပေါ်လာပြီး ငါက ပိုင်းခြားသိမြင်မှု ကင်းမဲ့နေတယ်လို့ ထင်ရတဲ့ အခြေအနေမျိုးကို ရှောင်လွှဲနိုင်မှာ။ ခေါင်းဆောင်တွေရဲ့ အကြောင်းပြန်စာကို စောင့်ပြီးမှ တင်ပြသင့်၊ မသင့် ဆုံးဖြတ်ရမယ်။ ဒီနည်းက ပိုစိတ်ချရတယ်” လို့ပေါ့။ အဲဒီနောက်မှာ တခြားအလုပ်တွေနဲ့ ကျွန်မ အလုပ်ရှုပ်သွားတယ်။ အဲဒီတရားဟောချက်က နှစ်ပတ်လောက် ကြန့်ကြာသွားခဲ့တယ်။ အဲဒီကာလအတွင်းမှာ ဒီတရားဟောချက်ကို စောနိုင်သမျှ စောစော တင်ပြဖို့ လိုအပ်ကြောင်း ယီယန်က ကျွန်မကို သတိပေးတယ်။ ကျွန်မက “ခေါင်းဆောင်တွေ အကြောင်းပြန်တာ စောင့်ပြီးမှ တင်ပြကြရအောင်။ ရေတိုအောင်မြင်မှုတွေအတွက် ငါတို့ အရမ်းမလောသင့်ဘူး” လို့ ပြောလိုက်တယ်။ ယီယန်လဲ ဘာမှ ဆက်မပြောတော့ဘူး။ တစ်နေ့တော့ ခေါင်းဆောင်တွေက စာတစ်စောင် ပို့လာတယ်။ “ကျန်းလီရေးတဲ့ တရားဟောချက်ကို နင်တို့ ပေးပို့တာ မတွေ့ရဘူး။ ဘယ်မှာများ ကြန့်ကြာနေတာလဲ” တဲ့။ အဲဒီတော့မှ ခေါင်းဆောင်တွေက ကျန်းလီရဲ့ တရားဟောချက်နဲ့ ပတ်သက်ပြီး စာမူကြမ်းကို စိစစ်ပြင်ဆင်ပြီး တင်ပြနိုင်တယ်လို့ အစောကြီးကတည်းက အကြောင်းပြန်ထားမှန်း ကျွန်မ သဘောပေါက်သွားတယ်။ ကျွန်မတို့ စာမရလိုက်တာပဲ။ ဒီသတင်းကို ကြားရတဲ့အခါ ကျွန်မရင်ထဲမှာ ဖော်ပြလို့မရတဲ့ ခံစားချက်တစ်ခု ဖြစ်သွားတယ်။ ကျွန်မ မတွေးဘဲ မနေနိုင်ခဲ့ဘူး။ ကျန်းလီရဲ့ တရားဟောချက်က တော်တော်လေး လက်တွေ့ကျပြီး သူ့ကိုယ်ပိုင် အရေးအသားဟန် ပါတယ်ဆိုတာကို ကျွန်မ သေသေချာချာ မြင်ခဲ့တာပဲ။ စည်းမျဉ်းအရဆိုရင် ဒါကို တင်ပြသင့်တယ်။ ဒါပေမဲ့ ခေါင်းဆောင်တွေ ဆုံးဖြတ်ချက်ချတာကို ကျွန်မ ဘာလို့ ဆက်စောင့်နေခဲ့တာလဲ။ ဘယ်လို ဖောက်ပြန်ပျက်စီးတဲ့ စိတ်သဘောထားရဲ့ ထိန်းချုပ်တာကို ကျွန်မ ခံနေရတာလဲလို့ပေါ့။ ကျွန်မရဲ့ အခြေအနေကို ဘုရားသခင်ရှေ့မှောက် ယူလာပြီး ဆုတောင်း ရှာဖွေခဲ့တယ်။

နောက်ပိုင်းမှာ ဒီဘုရားနှုတ်ကပတ်တော်တွေကို ကျွန်မ ဖတ်ခဲ့ရတယ်။ “တာဝန်ထမ်းဆောင်ရာတွင် တာဝန်ယူရန် ကြောက်သောသူများစွာ ရှိသည်။ ၎င်းတို့၏ ကြောက်ရွံ့မှုသည် အဓိကနည်းလမ်းသုံးခုဖြင့် ထင်ရှားသည်။ ပထမတစ်ခုမှာ တာဝန်ခံယူဖို့မလိုသည့် တာဝန်များကိုသာ ၎င်းတို့က ရွေးချယ်ကြသည်။...ဒုတိယအချက်မှာ အခက်အခဲတစ်ခု ကျရောက်လာသောအခါ သို့မဟုတ် ပြဿနာတစ်ခု ကြုံတွေ့သောအခါ ၎င်းတို့၏ ပထမဆုံး တုံ့ပြန်မှုသည် မိမိတို့ကိုယ်ကို အပူအပင်ကင်းမဲ့စေရန် ကြိုးပမ်းသည့်အနေဖြင့် ခေါင်းဆောင်တစ်ဦးထံ သတင်းပို့ပြီး ထိုခေါင်းဆောင်အား ကိုင်တွယ်ကာ ဖြေရှင်းစေခြင်း ဖြစ်သည်။ ခေါင်းဆောင်က ထိုကိစ္စကို မည်မျှ ကောင်းမွန်စွာ ကိုင်တွယ်သည်ကို ၎င်းတို့ ဂရုမစိုက်ကြဘဲ ဤအရာကို အရေးမထားကြပေ။ မိမိတို့ကိုယ်တိုင် တာဝန်မယူရသရွေ့ ၎င်းတို့အတွက် အရာအားလုံး အဆင်ပြေနေသည်။ ဤနည်းဖြင့် မိမိတို့၏ တာဝန်ကို ထမ်းဆောင်ခြင်းအားဖြင့် ၎င်းတို့သည် ဘုရားသခင်အပေါ် သစ္စာစောင့်သိနေကြခြင်း ဖြစ်သလော။ ဤသည်ကို တာဝန်လွှဲချခြင်း၊ တာဝန်ပျက်ကွက်ခြင်းနှင့် ဉာဏ်များခြင်းဟု ခေါ်သည်။ အပြောသက်သက်သာဖြစ်ပြီး အမှန်တကယ် မည်သည့်အရာကိုမျှ မလုပ်ဆောင်ပေ။ ၎င်းတို့က ‘ဤအရာကို ငါဖြေရှင်းရမည်ဆိုလျှင်၊ အမှားလုပ်မိသွားလျှင် မည်သို့ ပြုလုပ်ရမည်နည်း။ မည်သူ့အား အပြစ်တင်ရမည်ကို ၎င်းတို့ စူးစမ်းစစ်ဆေး ကြည့်သောအခါတွင် ငါ့ကို ၎င်းတို့ ကိုင်တွယ်မည်မဟုတ်လော။ ဤအတွက် တာဝန်က ငါ့အပေါ် အရင်ဆုံး ကျရောက်မည် မဟုတ်လော’ ဟူ၍ မိမိတို့ကိုယ်ကို ပြောကြသည်။ ဤသည်မှာ ၎င်းတို့ စိတ်ပူသည့်အရာဖြစ်သည်။ သို့သော် ဘုရားသခင်က အရာအားလုံးကို စိစစ်သည်ကို ယုံကြည်သလော။ လူတိုင်းက အမှားလုပ်ကြသည်။ ရည်ရွယ်ချက်မှန်ကန်သော သူတစ်ယောက်သည် အတွေ့အကြုံကင်းမဲ့ပြီး ယခင်က အမှုကိစ္စအမျိုးအစားအချို့ကို မကိုင်တွယ်ခဲ့ဖူးသော်လည်း ၎င်းတို့ တတ်နိုင်သမျှ အကောင်းဆုံးလုပ်ခဲ့လျှင် ယင်းကို ဘုရားသခင်က မြင်ရသည်။ ဘုရားသခင်သည် အရာခပ်သိမ်းနှင့် လူသား၏ စိတ်နှလုံးကို စေ့စေ့စပ်စပ် ကြည့်ရှုစစ်ဆေးတော်မူသည်ကို သင်တို့ ယုံကြည်ရမည်။ အကြင်သူသည် ဤသည်ကိုပင် မယုံကြည်လျှင် မယုံကြည်သူဖြစ်သည် မဟုတ်လော။ ထိုသို့သောသူက တာဝန်ထမ်းဆောင်ရာတွင် မည်သည့်အရေးပါမှု ရှိနိုင်မည်နည်း။ သူသည် ဤတာဝန်အား ထမ်းဆောင်သည်၊ မထမ်းဆောင်သည်မှာ အမှန်တကယ် အရေးမပါသည် မဟုတ်လော။ သူသည် တာဝန်ယူရန် ကြောက်ရွံ့ပြီး တာဝန်ကို ခေါင်းရှောင်သည်။ တစ်ခုခု ဖြစ်ပေါ်လာသောအခါ ၎င်းတို့သည် ပြဿနာကို ဖြေရှင်းရန် နည်းလမ်းတစ်ခုကို ချက်ချင်း စဉ်းစားကြရမည့်အစား ဦးစွာ ခေါင်းဆောင်ကို ဖုန်းခေါ်၍ အကြောင်းကြားကြ၏။ လူအချို့မှာ ခေါင်းဆောင်ကို အကြောင်းကြားသည့်နည်းတူ ပြဿနာကို ၎င်းတို့ကိုယ်တိုင် ကိုင်တွယ်ရန် ကြိုးစားသည်မှာ မှန်သည်။ သို့သော် လူအချို့မှာ ဤသို့ မလုပ်ဆောင်ဘဲ ၎င်းတို့လုပ်ဆောင်သည့် ပထမဆုံးသောအရာမှာ ခေါင်းဆောင်ကို ခေါ်ခြင်းဖြစ်သည်။ ပြီးလျှင် ခေါ်ပြီးနောက်တွင် ၎င်းတို့သည် ညွှန်ကြားချက်များကို စောင့်ဆိုင်းလျက် မလှုပ်မယှက်ဖြင့်သာ စောင့်နေကြသည်။ ခေါင်းဆောင်က ၎င်းတို့အား အဆင့်တစ်ဆင့်ကိုလုပ်ဆောင်ရန် ညွှန်ကြားသောအခါတွင် ၎င်းတို့က တစ်ဆင့်ကိုလုပ်ဆောင်သည်။ ခေါင်းဆောင်က တစ်စုံတစ်ခုကို လုပ်ဆောင်ရန် ပြောလျှင် ၎င်းတို့က ထိုအရာကို လုပ်ဆောင်သည်။ ခေါင်းဆောင်က မည်သည့်အရာကိုမျှ မပြောလျှင်၊ သို့မဟုတ် ညွှန်ကြားချက်များအား မပေးလျှင် ၎င်းတို့က မည်သည့်အရာကိုမျှ မလုပ်ဆောင်ဘဲ အချိန်သာ ဆွဲနေသည်။ ၎င်းတို့အား လှုံ့ဆော်သော၊ သို့မဟုတ် ကြီးကြပ်သောသူ မည်သူမျှမရှိလျှင် ၎င်းတို့သည် မည်သည့်အလုပ်ကိုမျှ လုံးဝ မလုပ်ပေ။ ငါ့ကို ပြောလော့။ ဤသို့သောသူသည် တာဝန်ထမ်းဆောင်နေခြင်း ဖြစ်သလော။ သူသည် အလုပ်လုပ်ပေးနေလျှင်ပင် သစ္စာမရှိပေ။ တာဝန်ထမ်းဆောင်ရာတွင် လူတစ်ယောက်၏ တာဝန်ယူရမည်ကို ကြောက်ခြင်း ထင်ရှားသည့်ပုံစံ နောက်တစ်ခုရှိသည်။ တာဝန်ထမ်းဆောင်သည့်အခါတွင် အချို့လူတို့သည် အနည်းငယ် အပေါ်ယံဆန်ပြီး၊ ရိုးရှင်းသောအလုပ်၊ တာဝန်ခံယူရန် မလိုအပ်သောအလုပ်ကို လုပ်သည်။ အခက်အခဲများရှိပြီး တာဝန်ယူရသည့်အလုပ်ကို ၎င်းတို့က သူတစ်ပါးတို့အပေါ် ပုံချသည်။ တစ်ခုခုမှားယွင်းခဲ့လျှင် ထိုလူများအပေါ် အပြစ်ပုံချကာ ယင်းသည် မိမိတို့နှင့် မည်သို့မျှ မသက်ဆိုင်သကဲ့သို့ ဟန်ဆောင်ကြသည်။ ၎င်းတို့သည် တာဝန်မသိတတ်သည်ကို အသင်းတော်ခေါင်းဆောင်များက မြင်သည့်အခါ ၎င်းတို့ တာဝန်ခံယူနိုင်ရန်အတွက် ၎င်းတို့ကို စိတ်ရှည်လက်ရှည် ကူညီပြီး ပြုပြင်ပေးကြသည်။ သို့သော် ၎င်းတို့သည် မလုပ်ဆောင်လိုကြသေးဘဲ ‘ဤတာဝန်သည် လုပ်ဆောင်ဖို့ ခက်ခဲသည်။ ကိစ္စများ မှားယွင်းသောအခါတွင် ငါသည် တာဝန်ခံရမည်။ ဖယ်ထုတ်ပစ်ခြင်းနှင့် ဖယ်ရှားရှင်းလင်းခြင်းကိုပင် ငါခံရနိုင်သည်။ ဤသည်မှာ ငါ၏ အဆုံးသတ်ပင်ဖြစ်လိမ့်မည်’ ဟု ထင်မြင်ကြသည်။ ဤသည်မှာ အဘယ်သို့သော သဘောထား ဖြစ်သနည်း။ ၎င်းတို့သည် ၎င်းတို့၏တာဝန်ကိုထမ်းဆောင်ရာတွင် တာဝန်သိစိတ် မရှိလျှင်တာဝန်ကို မည်သို့ ကောင်းမွန်စွာ ထမ်းဆောင်နိုင်မည်နည်း။ ဘုရားသခင်အတွက် မိမိတို့ကိုယ်ကို စစ်မှန်စွာ အသုံးမခံသောသူတို့သည် မည်သည့်တာဝန်ကိုမျှ ကောင်းစွာ မထမ်းဆောင်နိုင်ပေ။ တာဝန်ယူရန် ကြောက်သောသူတို့သည် မိမိတို့၏ တာဝန်များကို ထမ်းဆောင်သောအခါ အမှုကိစ္စများကို နှောင့်နှေးစေခြင်းသာ ဖြစ်လိမ့်မည်။ ဤသို့သော လူများသည် ယုံကြည်စိတ်ချရသူများ မဟုတ်ကြဘဲ မည်သည့်အရာကိုမျှ တာဝန်ပေး၍ မရနိုင်ပေ။ ၎င်းတို့သည် အချောင်ခိုရန်အတွက်သာ မိမိတို့၏ တာဝန်ကို ထမ်းဆောင်ကြသည်။ ဤသို့သော ‘သူတောင်းစားများ’ ကို ဖယ်ရှားရှင်းလင်းသင့်သလော။ ဖယ်ရှားရှင်းလင်းသင့်သည်။ ဘုရားသခင်၏ အိမ်တော်သည် ဤသို့သောသူတို့ကို အလိုမရှိပေ။ ဤသည်တို့မှာ မိမိတို့တာဝန်ကို ထမ်းဆောင်ရာ၌ တာဝန်ယူရန် ကြောက်ရွံ့သော လူတို့၏ သရုပ်သကန်သုံးခု ဖြစ်သည်။ မိမိတို့တာဝန်တွင် တာဝန်ယူရန် ကြောက်သောသူတို့သည် သစ္စာစောင့်သိသော အလုပ်လုပ်ပေးသူ၏ အဆင့်သို့ပင် မရောက်ရှိနိုင်သည့်အပြင် တာဝန်တစ်ခုကို ထမ်းဆောင်ဖို့ မထိုက်တန်ကြပေ။ လူတချို့သည် မိမိတို့တာဝန်အပေါ် ဤသို့သော သဘောထားမျိုး ထားခြင်းကြောင့် ဖယ်ရှားရှင်းလင်းခြင်းခံရသည်။ ယခုတွင်ပင် ၎င်းတို့သည် အကြောင်းရင်းကို မသိကောင်းမသိနိုင်ဘဲ ‘ကျွန်ုပ်သည် ကျွန်ုပ်၏တာဝန်ကို အားမာန်တက်ကြွသော စိတ်ထက်သန်မှုဖြင့် လုပ်ဆောင်ခဲ့လျက်နှင့် ၎င်းတို့သည် အဘယ်ကြောင့် ကျွန်ုပ်ကို အလွန်အေးစက်စက်နိုင်စွာ နှင်ထုတ်ခဲ့သနည်း’ ဟု ပြောလျက် စောဒကတက်နေဆဲ ဖြစ်သည်။ ယခုတွင်ပင် ၎င်းတို့နားမလည်ပေ။ သမ္မာတရားကို နားမလည်သူတို့သည် ၎င်းတို့အဘယ်ကြောင့် ဖယ်ရှားရှင်းလင်းခံခဲ့ရသည်ကို နားမလည်နိုင်ဘဲ ၎င်းတို့၏တစ်ဘဝလုံး ကုန်ဆုံးရသည်။ ၎င်းတို့သည် မိမိတို့ကိုယ်စား အကြောင်းပြချက်ပေးကြပြီး မိမိတို့ကိုယ်ကို အဆက်မပြတ် ခုခံကာကွယ်ကြကာ ‘လူတို့သည် မိမိတို့ကိုယ်ကို ကာကွယ်ခြင်းမှာ ဗီဇဖြစ်ပြီး ထိုသို့လည်း ပြုလုပ်သင့်သည်။ မည်သူသည် မိမိကိုယ်ကို အနည်းငယ် ကာကွယ်ရန် မလိုအပ်ဘဲ ရှိသနည်း။ မည်သူသည် မိမိကိုယ်ကို အနည်းငယ် ဂရုစိုက်ရန် မလိုအပ်ဘဲ ရှိသနည်း။ မည်သူသည် မိမိအတွက် လွတ်မြောက်ရာလမ်းတစ်ခု ဖွင့်ထားရန် မလိုအပ်ဘဲ ရှိသနည်း’ ဟု စဉ်းစားကြသည်။ တစ်စုံတစ်ခု ကျရောက်လာသည့်အခါတိုင်း သင်သည် မိမိကိုယ်ကို အစဉ်သဖြင့် ကာကွယ်ပြီး မိမိအတွက် ထွက်ပေါက်တစ်ခုနှင့် လွတ်မြောက်ရာလမ်းတစ်ခု ဖွင့်ထားပါက သင်သည် သမ္မာတရားကို လက်တွေ့လုပ်ဆောင်နေပါသလော။ ဤသည်မှာ သမ္မာတရားကို လက်တွေ့လုပ်ဆောင်ခြင်း မဟုတ်ဘဲ ဉာဏ်များခြင်းသာ ဖြစ်သည်။ သင်သည် ယခုအခါတွင် ဘုရားအိမ်တော်၌ သင်၏ တာဝန်ကို ထမ်းဆောင်နေခြင်းဖြစ်သည်။ တာဝန်တစ်ခုကိုထမ်းဆောင်ရာတွင် ပထမဆုံး စည်းမျဉ်းမှာ အဘယ်နည်း။ ရှေးဦးစွာ သင်၏ စိတ်နှလုံးအပြည့်အဝဖြင့် ထိုတာဝန်ကို အစွမ်းကုန် ထမ်းဆောင်ရမည်၊ ထိုသို့ဖြင့် ဘုရားအိမ်တော်၏ အကျိုးစီးပွားများကို ကာကွယ်ရမည်ဆိုသည့်အရာ ဖြစ်သည်။ ဤသည်မှာ သမ္မာတရား စည်းမျဉ်းတစ်ခုဖြစ်ပြီး သင် လက်တွေ့လုပ်ဆောင်သင့်သည့် အရာဖြစ်သည်။ မိမိအတွက် ထွက်ပေါက်တစ်ခုနှင့် လွတ်မြောက်ရာလမ်းတစ်ခု ဖွင့်ထားခြင်းဖြင့် မိမိကိုယ်ကို ကာကွယ်ခြင်းသည်၊ ဘာသာတရား မရှိသူများ လိုက်နာသော လက်တွေ့လုပ်ဆောင်ခြင်း စည်းမျဉ်းဖြစ်ပြီး ၎င်းတို့၏ အထွတ်အထိပ်ဖြစ်သော အတွေးအခေါ်လည်း ဖြစ်သည်။ အရာခပ်သိမ်း၌ မိမိကိုယ်ကို ဦးစွာ ထည့်သွင်းစဉ်းစားခြင်း၊ မိမိ၏ အကျိုးစီးပွားများကို အခြားအရာအားလုံးထက် ရှေ့တန်းတင်ခြင်း၊ အခြားသူများကို ထည့်မစဉ်းစားခြင်း၊ ဘုရားသခင်၏ အိမ်တော်အကျိုးစီးပွားနှင့် အခြားသူများ၏ အကျိုးစီးပွားတို့သည် မိမိနှင့် မည်သို့မျှ မသက်ဆိုင်ဟု ယုံကြည်ခြင်း၊ မိမိ၏ အကျိုးစီးပွားများကို ဦးစွာ စဉ်းစားပြီးနောက် လွတ်မြောက်ရာလမ်းတစ်ခုကို စဉ်းစားခြင်း၊ ဤသည်မှာ ဘာသာတရား မရှိသူတစ်ဦး ဖြစ်သည့်အရာ မဟုတ်လော။ ဤသည်မှာ အတိအကျပင် ဘာသာတရား မရှိသူတစ်ယောက် ဖြစ်သည့်အရာ ဖြစ်သည်။ ဤလူစားမျိုးသည် တာဝန်တစ်ခုကို ထမ်းဆောင်ရန် မထိုက်တန်ပေ။” (နှုတ်ကပတ်တော်၊ အတွဲ (၄)၊ အန္တိခရစ်တို့ကို ဖော်ထုတ်ခြင်း၊ အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၁)) ဘုရားသခင်ရဲ့ နှုတ်ကပတ်တော်တွေကနေတစ်ဆင့် ကျွန်မ မြင်လိုက်ရတာက လူတွေဟာ တာဝန်တွေထမ်းဆောင်တဲ့အခါ တာဝန်ယူရမှာကို အမြဲ ကြောက်နေကြတယ်ဆိုတာပဲ။ အမှားလုပ်မိပြီး ထုတ်ဖော်ခံရမှာ၊ ဖြုတ်ချခံရမှာကို သူတို့ ကြောက်ကြတယ်။ ကိစ္စတွေပေါ်လာရင် သူတို့က ခေါင်းဆောင်တွေကို ဆုံးဖြတ်ချက်ချခိုင်းပြီး ကိုယ်ပိုင်အကျိုးစီးပွားကို ကာကွယ်ဖို့ ကိုယ့်အတွက် ထွက်ပေါက်ကို အမြဲ ချန်ထားတတ်ကြတယ်။ ဒါဟာ ကိစ္စတွေကို ကိုင်တွယ်ဖြေရှင်းတဲ့အခါ ဘာသာတရားမရှိသူတွေ လိုက်နာတဲ့ စည်းမျဉ်းပဲ။ ဘုရားနှုတ်ကပတ်တော်ရဲ့ ထုတ်ဖော်ချက်ကြောင့် ကျွန်မရဲ့ ရင်ကို ဓားနဲ့ ထိုးခံရသလို ခံစားလိုက်ရတယ်။ ကျွန်မရဲ့ အပြုအမူကလဲ ဒီအတိုင်း ကွက်တိဖြစ်မနေဘူးလား။ ယီလင်း ဖြုတ်ချခံရတုန်းကရယ်၊ ကျွန်မ ရွေးချယ်စိစစ်ခဲ့တဲ့ တရားဟောချက်တွေမှာ လမ်းလွဲမှုတွေနဲ့ ပြဿနာတွေ ဖြစ်လာပြီး ကျွန်မကို စောင့်ကြည့်ဖို့ ဆက်ထားတုန်းကရယ်၊ ကျွန်မက ပြဿနာတွေရဲ့ ဇာစ်မြစ်ကို ရှာဖို့နဲ့ ဖြေရှင်းရအောင် သမ္မာတရားကို ရှာဖို့ ဘုရားသခင်ရှေ့ကို မလာခဲ့ဘူးလေ။ အဲဒီအစား ကျွန်မ ဖြုတ်ချခံလိုက်ရပြီး တာဝန်မထမ်းဆောင်နိုင်တော့တဲ့အတွက် ကောင်းမွန်တဲ့ အလားအလာ ဒါမှမဟုတ် ခရီးဆုံးပန်းတိုင်တစ်ခု ရှိလာမှာ မဟုတ်ဘူးဆိုပြီး ကျွန်မ စိတ်ပူခဲ့တယ်။ ဒီတရားဟောချက်တချို့က တော်တော်လေး လက်တွေ့ကျပြီး တင်ပြလို့ရတယ်ဆိုတာကို ကျွန်မ ရှင်းရှင်းလင်းလင်း မြင်ခဲ့ပေမဲ့ လမ်းလွဲမှုတွေ ပေါ်လာရင် ကိုယ့်ပြဿနာတွေ ဖော်ထုတ်ခံရပြီး ဖြုတ်ချခံရမှာကို ကြောက်ခဲ့တာပေါ့။ ဒါကြောင့် သေချာမသိဘူးဆိုတဲ့ ဆင်ခြေနဲ့ ဆုံးဖြတ်ချက်ချဖို့ ခေါင်းဆောင်တွေဆီကို ပုံချခဲ့တယ်။ ဒီလိုလုပ်ရင် ပြဿနာဖြစ်လာတဲ့အခါ ကျွန်မတစ်ယောက်တည်းရဲ့ တာဝန် မဟုတ်တော့ဘူးလေ။ ခေါင်းဆောင်တွေ အကြောင်းမပြန်တဲ့အခါ ကျွန်မက အချိန်ဆွဲပြီး စောင့်နေခဲ့လို့ အကျိုးဆက်အနေနဲ့ တန်ဖိုးရှိတဲ့ တရားဟောချက်တစ်ခုကို ချက်ချင်း မတင်ပြခဲ့ရဘဲ အလုပ်တိုးတက်မှုကို အဟန့်အတား ဖြစ်စေခဲ့တယ်။ အဲဒီအချိန်တုန်းက ကျွန်မဟာ အရင်ကလို ရေတိုအောင်မြင်မှုတွေကို သိပ်မလောတော့ဘူးလို့ ထင်ခဲ့တယ်။ ကိုယ့်ကိုယ်ကိုယ်လဲ အရင်ကလို ယုံကြည်မှု သိပ်မရှိတော့ဘူး၊ ပြီးတော့ ကိစ္စတွေ ပေါ်လာတဲ့အခါ ခေါင်းဆောင်တွေရဲ့ အကြံပြုချက်ကို တောင်းခံနိုင်တာက ဆင်ခြင်တုံတရားရှိတဲ့ လက္ခဏာတစ်ခုလို့ ယုံကြည်ခဲ့တာပေါ့။ အခုတော့ ကိုယ့်ရဲ့ စက်ဆုပ်ဖွယ်ကောင်းတဲ့ ရည်ရွယ်ချက်တွေကို စိတ်ထဲမှာ ဖုံးကွယ်ထားခဲ့မှန်း အဆုံးမှာ ကျွန်မ မြင်သွားပြီ။ ကျွန်မက တာဝန်ယူရမှာကို ကြောက်ခဲ့ပြီး ကိုယ့်ကိုယ်ကိုယ် ကာကွယ်ဖို့အတွက် ကောက်ကျစ်တဲ့ နည်းလမ်းတွေကို သုံးခဲ့တာပဲ။ ကျွန်မဟာ မတရား တစ်ကိုယ်ကောင်းဆန်ပြီး စက်ဆုပ်စရာကောင်းတယ်၊ အရမ်းကို ဉာဏ်များပြီး လှည့်ဖြားတတ်တယ်လေ။ အသင်းတော်ရဲ့ အလုပ်ကို အလေးထားတဲ့အနေနဲ့ ကျွန်မရဲ့ ရည်ရွယ်ချက်တွေသာ မှန်ကန်ခဲ့ရင် ဘုရားသခင်အတွက် သက်သေခံနိုင်အောင် တန်ဖိုးရှိတဲ့ တရားဟောချက်တွေကို တတ်နိုင်သမျှ မြန်မြန် ရွေးချယ်စိစစ်ခဲ့သင့်တာ။ ပြဿနာတွေ ဒါမှမဟုတ် လမ်းလွဲမှုတွေ ဖြစ်လာရင်တောင် အဲဒါတွေကို ချက်ချင်း အနှစ်ချုပ်ပြီး ဖြေရှင်းဖို့ သမ္မာတရားကို ရှာဖွေနိုင်တာပဲလေ။ ဒီနည်းအားဖြင့် လမ်းလွဲမှု အရေအတွက်က ဆက်တိုက် လျော့ကျသွားမှာပေါ့။ ဒါပေမဲ့ ဘုရားသခင်က အရာအားလုံးကို စိစစ်တယ်ဆိုတာကို ကျွန်မ မယုံကြည်ခဲ့ဘူး။ အမှားတစ်ခု လုပ်မိရင် ဖြုတ်ချခံရပြီး ကိုယ့်အနာဂတ် သေချာတော့မှာ မဟုတ်ဘူးလို့ ကြောက်နေခဲ့တာ။ ကိုယ့်ကိုယ်ကိုယ် ကာကွယ်ဖို့အတွက် တရားဟောချက်တွေ တင်ပြဖို့ကိုပဲ နှောင့်နှေးအောင် လုပ်ချင်ခဲ့တယ်။ အသင်းတော်ရဲ့ အလုပ်ကို တစ်စက်လေးတောင် အလေးမထားခဲ့ဘူး။ ဒီလိုလုပ်တော့ ကျွန်မမှာ ကောင်းမွန်တဲ့ အနာဂတ်နဲ့ ပန်းတိုင် မရမှာတင်တင်မကဘူး၊ ဘုရားသခင်ရဲ့ စက်ဆုပ်ရွံရှာမှုကိုလဲ ခံရဦးမှာပဲ။

နောက်ပိုင်းမှာ ဘုရားနှုတ်ကပတ်တော်တွေကို ကျွန်မ ထပ်ဖတ်ခဲ့ရတယ်။ “လူအချို့သည် ဘုရားအိမ်တော်က လူများကို မျှတစွာ ဆက်ဆံနိုင်ကြောင်းကို မယုံကြည်ကြပေ။ သူ၏အိမ်တော်တွင် ဘုရားသခင် အုပ်ချုပ်ကြောင်းနှင့် ထိုနေရာတွင် သမ္မာတရားအုပ်စိုးကြောင်းကို ၎င်းတို့ မယုံကြည်ကြပေ။ လူတစ်ယောက်သည် မည်သည့်တာဝန်ကို ထမ်းဆောင်ပါစေ၊ ပြဿနာတစ်ခုတက်လာလျှင် ဘုရားအိမ်တော်သည် ထိုလူကို ချက်ချင်း ကိုင်တွယ်လိမ့်မည်ဖြစ်ကြောင်း၊ ထိုတာဝန်ကို ထမ်းဆောင်ဖို့ သူ၏အခွင့်အရေးကို ဖြုတ်ချကာ သူ့ကို အခြားသို့ပို့လိမ့်မည် သို့မဟုတ် အသင်းတော်မှပင် သူ့ကို ရှင်းထုတ်ပစ်နိုင်ကြောင်းတို့ကို ၎င်းတို့က ယုံကြည်ကြသည်။ ထိုသည်က အမှန်တကယ် ကိစ္စများ အလုပ်လုပ်သည့်ပုံလော။ ကျိန်းသေမဟုတ်ပေ။ ဘုရားအိမ်တော်သည် သမ္မာတရားစည်းမျဉ်းများနှင့်အညီ လူတိုင်းကို ဆက်ဆံသည်။ ဘုရားသခင်သည် လူတိုင်းအပေါ် ဆက်ဆံရာတွင် ဖြောင့်မတ်သည်။ ဘုရားသည် ဖြစ်ရပ်တစ်ခုတွင် လူတစ်ယောက်၏ ပြုမူပုံပြုမူနည်း တစ်ခုတည်းကိုသာ မကြည့်ပေ။ လူတစ်ဦး၏သဘာဝအနှစ်သာရ၊ ထိုသူ၏ရည်ရွယ်ချက်များ၊ ထိုသူ၏သဘောထားတို့ကို သူကြည့်သည်။ ပြီးလျှင် သူသည် လူတစ်ဦး အမှားလုပ်မိသောအခါ သူ့ကိုယ်သူ ပြန်လည်ဆင်ခြင်သုံးသပ်နိုင်ခြင်းရှိမရှိ၊ နောင်တရရှိခြင်းရှိမရှိနှင့် ထိုလူသည် ဘုရားနှုတ်ကပတ်တော်များအပေါ် အခြေခံ၍ ပြဿနာ၏ အနှစ်သာရကို ထိုးဖောက်သိမြင်နိုင်ခြင်းရှိမရှိ၊ သမ္မာတရားကို နားလည်လာနိုင်ခြင်းရှိမရှိ၊ မိမိကိုယ်ကို မုန်းတီးခြင်း ရှိမရှိနှင့် အစစ်အမှန် နောင်တရခြင်းရှိမရှိတို့ကို အထူးသဖြင့် သူကြည့်သည်။...ငါ့ကို ပြောလော့။ လူတစ်ဦးသည် အမှားတစ်ခု လုပ်ထားကာ အမှန်တကယ် နားလည်နိုင်စွမ်းရှိပြီး နောင်တရလိုစိတ်ရှိလျှင် ဘုရားအိမ်တော်က ထိုသူကို အခွင့်အရေးတစ်ခု မပေးဘဲ နေမည်လော။ ဘုရားသခင်၏ နှစ်ခြောက်ထောင် စီမံခန့်ခွဲမှု အစီအစဉ်သည် အဆုံးသို့ ရောက်လာနေပြီ ဖြစ်သည်နှင့်အညီ ထမ်းဆောင်ရန်လိုသည့် တာဝန်များစွာရှိသည်။ သို့သော် သင်သည် အသိစိတ်၊ သို့မဟုတ် ဆင်ခြင်တုံတရား မရှိသကဲ့သို့ မိမိတို့၏ သင့်တင့်လျောက်ပတ်သော အလုပ်ကို အာရုံမစိုက်လျှင်၊ တာဝန်ထမ်းဆောင်ရန် အခွင့်အလမ်း ရသော်လည်း တန်ဖိုးထားရမှန်း မသိလျှင်၊ အကောင်းဆုံးအချိန်ကို လွန်သွားစေလျက် သမ္မာတရားကို အနည်းငယ်မျှပင် မလိုက်စားလျှင် သင်သည် ထုတ်ဖော်ခြင်းခံရလိမ့်မည်။ သင်သည် တာဝန်ထမ်းဆောင်ရာတွင် အဆက်မပြတ် ဝတ်ကျေတမ်းကျေပြုလျှင်၊ ပြုပြင်ခံရခြင်းကို ရင်ဆိုင်ရသောအခါ၌ လုံးဝ နာခံခြင်းမရှိလျှင် ဘုရားအိမ်တော်က တာဝန်ထမ်းဆောင်ရန် သင့်ကို အသုံးပြုဦးမည်လော။ ဘုရားအိမ်တော်တွင် အုပ်စိုးသည်မှာ သမ္မာတရားဖြစ်သည်။ စာတန်မဟုတ်ပေ။ ဘုရားသခင်သည် အရာရာအပေါ် အပြီးသတ် ဆုံးဖြတ်ပိုင်ခွင့် ရှိသည်။ လူသားကို ကယ်တင်ခြင်းအမှုကို ပြုနေသည်မှာ သူဖြစ်သည်။ အရာရာအပေါ် အချုပ်အခြာအာဏာ ကိုင်စိုးသူမှာ သူ ဖြစ်သည်။ မည်သည့်အရာက မှန်သည်၊ မှားသည်ဟူ၍ သင့်အနေဖြင့် စိစစ်ရန် မလိုအပ်ပေ။ သင်သည် ကြားနာပြီး ကျိုးနွံနာခံရန်သာ လိုအပ်သည်။ ပြုပြင်ခြင်းနှင့် ရင်ဆိုင်ရသောအခါတွင် သမ္မာတရားကို သင်လက်ခံရမည်၊ သင်၏ အမှားများကို ပြုပြင်နိုင်ရမည်။ ဤသို့ သင်လုပ်ဆောင်လျှင် ဘုရားအိမ်တော်သည် သင်၏ တာဝန်ထမ်းဆောင်ခွင့်ကို ဖယ်ရှားမည်မဟုတ်ပေ။ သင်သည် ဖယ်ရှားရှင်းလင်းခြင်း ခံရမည်ကို အစဉ် ကြောက်ရွံ့နေလျှင်၊ ဆင်ခြေများ အစဉ်ပေးလျှင်၊ သင့်ကိုယ်သင် အစဉ် ရှင်းချက်ထုတ်ပြလျှင် ဤသည်မှာ ပြဿနာဖြစ်သည်။ သမ္မာတရားကို အနည်းငယ်မျှပင် သင်လက်မခံကြောင်းနှင့် သင်သည် ကျိုးကြောင်းဆင်ခြင်မှု မရှိကြောင်းကို အခြားသူတို့အား တွေ့မြင်ခွင့်ပေးလျှင်၊ သင်ဒုက္ခရောက်ပြီဖြစ်သည်။ အသင်းတော်သည် သင့်ကို မဖြစ်မနေ ကိုင်တွယ်ရလိမ့်မည်။ သင်၏တာဝန်ကို ထမ်းဆောင်ရာတွင် သမ္မာတရားကို လုံးဝ လက်မခံဘဲ ထုတ်ဖော်ခံရခြင်းနှင့် ဖယ်ရှားရှင်းလင်းခံရခြင်းကို အစဉ်ကြောက်ရွံ့နေလျှင် သင်၏ ဤအကြောက်တရားသည် လူ့ရည်ရွယ်ချက်နှင့် ဖောက်ပြန်ပျက်စီးသော ဆိုးယုတ်သည့် စိတ်သဘောထားဖြင့် စွန်းထင်းနေသည်။ သံသယ၊ သတိထားကာကွယ်မှုနှင့် မှားယွင်းသော အယူအဆတို့ဖြင့် စွန်းထင်းနေသည်။ ဤအရာများထဲမှ မည်သည့်အရာကမျှ လူတစ်ယောက်၌ ရှိသင့်သည့် သဘောထားများမဟုတ်ပေ။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အပိုင်း သုံး) ဘုရားနှုတ်ကပတ်တော်တွေကို ချင့်ချိန်စဉ်းစားရင်း ကိုယ့်တာဝန်ကို ထမ်းဆောင်နေချိန်မှာ အမှားလုပ်မိရင် ထုတ်ဖော်ခံရပြီး ဖြုတ်ချခံရမယ်၊ ကောင်းမွန်တဲ့ အနာဂတ် ဒါမှမဟုတ် ခရီးဆုံးပန်းတိုင်တစ်ခု ရှိမှာမဟုတ်ဘူးလို့ အမြဲ စိတ်ပူနေခဲ့တာကို အဆုံးမှာ ကျွန်မ သဘောပေါက်သွားတယ်။ အဓိက အကြောင်းရင်းကတော့ ဘုရားသခင်ရဲ့ ဖြောင့်မတ်တဲ့ စိတ်သဘောထားကို နားမလည်ခဲ့လို့၊ ပြီးတော့ ဘုရားအိမ်တော်မှာ သမ္မာတရားက အုပ်စိုးတယ်ဆိုတာကို မယုံကြည်ခဲ့လို့ပါပဲ။ ဘုရားသခင်ရဲ့ အိမ်တော်က စည်းမျဉ်းတွေနဲ့အညီ လူတွေကို တာဝန်ပြောင်းပေးပြီး ဖြုတ်ချလေ့ရှိတယ်။ လူတွေက အမှားတစ်ခု၊ နှစ်ခု လုပ်မိလို့ ဒါမှမဟုတ် သူတို့အလုပ်မှာ လမ်းလွဲမှုတချို့ ရှိလို့ ဖြုတ်ချတာ မဟုတ်ဘူး။ အဲဒီအစား လူတွေရဲ့ တစ်သမတ်တည်းဖြစ်တဲ့ အပြုအမူကို ကြည့်တယ်၊ ပြီးတော့ လမ်းလွဲမှုတွေနဲ့ ပြဿနာတွေ ဖြစ်လာတဲ့အခါ သူတို့က သမ္မာတရားကို လက်ခံပြီး အခြေအနေကို ချက်ချင်း ပြောင်းနိုင်သလားဆိုတာကို ကြည့်တာပါ။ ယီလင်းကို ကျွန်မ သတိရမိတယ်။ သူ့မှာ အစွမ်းအစတချို့နဲ့ ဆုကျေးဇူးတချို့ ရှိပေမဲ့ သူက ဂုဏ်သတင်းနဲ့ အဆင့်အတန်းကိုပဲ လိုက်စားခဲ့ပြီး ရေတိုအောင်မြင်မှုတွေကို လောကြီးခဲ့တယ်။ သူ့တာဝန်တွေမှာ လမ်းလွဲမှုတွေနဲ့ ပြဿနာတွေ ပေါ်လာတဲ့အခါ ခေါင်းဆောင်တွေက သူ့ကို အကြိမ်ကြိမ် လမ်းပြပေးဖို့ ကြိုးစားခဲ့ပေမဲ့ သူက ကိုယ့်ကိုယ်ကိုယ် ဆင်ခြင်သုံးသပ်တာ မလုပ်ခဲ့ဘူး၊ စည်းမျဉ်းတွေကို မရှာဖွေခဲ့ဘဲ အလုပ်ကို အဖျက်အမှောင့်လုပ်တာနဲ့ နှောင့်ယှက်တာတွေကို ဖြစ်စေခဲ့တယ်။ ဒါကြောင့်မို့ သူ ဖြုတ်ချခံခဲ့ရတာပေါ့။ ဆန့်ကျင်ဘက်အနေနဲ့ ကျွန်မပတ်ဝန်းကျင်က လူတွေထဲမှာ တရားဟောချက်တွေကို စိစစ်တဲ့အခါ ဝတ်ကျေတမ်းကျေလုပ်ပြီး တန်ဖိုးရှိတဲ့ တရားဟောချက်တချို့ကို ပယ်လိုက်မိတဲ့ ညီအစ်မတစ်ယောက် ရှိတယ်။ ဒါပေမဲ့ လမ်းပြမှုနဲ့ ပြုပြင်ခြင်းကို ရတဲ့အခါ သူက ဒါကို လက်ခံနိုင်တယ်၊ ကိုယ့်ကိုယ်ကိုယ် ဆင်ခြင်သုံးသပ်ပြီး အခြေအနေကို ချက်ချင်း ပြောင်းလဲနိုင်ခဲ့တယ်။ အသင်းတော်က သူ့ကို တာဝန်တွေ ထမ်းဆောင်ဖို့ အခွင့်အရေး ပေးထားတုန်းပဲလေ။ တကယ်တော့ ယီလင်း ဖြုတ်ချခံရတာက ကျွန်မအတွက် သတိပေးခေါင်းလောင်းသံပဲ။ တရားဟောချက်တွေကို ကျွန်မ စိစစ်တဲ့အခါ ဘာလို့ လမ်းလွဲမှုတွေနဲ့ ပြဿနာတွေ အဲဒီလောက် အများကြီး ဖြစ်ခဲ့ရတာလဲ၊ ဘာလို့ သိပ်တိုးတက်မှု မရှိခဲ့တာလဲ ဆိုတာကို ကျွန်မ စဉ်းစားမိတယ်။ အဓိက အကြောင်းရင်းတွေကတော့ ကျွန်မဟာ မာနထောင်လွှားပြီး စိတ်ကြီးဝင်နေခဲ့လို့၊ ပြီးတော့ ကိုယ့်ရဲ့ နည်းလမ်းဟောင်းတွေမှာပဲ ပိတ်မိနေခဲ့လို့ပါ။ ကိုယ့်တာဝန်ကို ထမ်းဆောင်တဲ့အခါ ကျွန်မက စည်းမျဉ်းတွေကို ရှာမဲ့အစား အတွေ့အကြုံကို အားကိုးပြီး စည်းမျဉ်းစည်းကမ်းတွေကိုပဲ တစ်သဝေမတိမ်း လိုက်နာခဲ့တယ်။ ရလဒ်အနေနဲ့ တန်ဖိုးရှိတဲ့ တရားဟောချက်တွေကို ကျွန်မ ပယ်ထုတ်မိပြီး အလုပ်ကို အဖျက်အမှောင့် လုပ်ခဲ့တာပေါ့။ ဒါပေမဲ့ တာဝန်ထမ်းဆောင်တဲ့အခါ ဖြစ်ခဲ့တဲ့ လမ်းလွဲမှုတွေနဲ့ ပြဿနာတွေကြောင့် ခေါင်းဆောင်တွေက ကျွန်မကို မဖြုတ်ချခဲ့ပါဘူး။ သူတို့က ကျွန်မကိုယ်တိုင်ရဲ့ ဖောက်ပြန်ပျက်စီးတဲ့ စိတ်သဘောထားကို နားလည်အောင် ကူညီပေးဖို့ ကျွန်မနဲ့ မိတ်သဟာယတောင် ဖွဲ့ပေးခဲ့သေးတယ်၊ ပြီးတော့ နောင်တရပြီး ပြောင်းလဲဖို့ အခွင့်အရေး တစ်ခု ပေးခဲ့တယ်။ ဒါပေမဲ့ ယီလင်း ဖြုတ်ချခံရတာကနေ သင်ခန်းစာတစ်ခု မယူဘဲ ကိုယ့်ပြဿနာတွေကို ဆင်ခြင်သုံးသပ်တာမျိုး မရှိရုံတင်မကဘူး၊ ကျွန်မက အထင်အမြင်လွဲမှားပြီး ဘုရားသခင်ကိုပါ သတိထားရှောင်ခဲ့တယ်။ တန်ဖိုးရှိတဲ့ တရားဟောချက်တွေကို ရှင်းရှင်းလင်းလင်း မြင်ခဲ့ပေမဲ့ ဆုံးဖြတ်ချက်မချရဲဘဲ အဲဒီအစား ခေါင်းဆောင်တွေဆီကို ပုံချခဲ့တာပေါ့။ အမှားတစ်ခု လုပ်မိပြီး ဖြုတ်ချခံရရင်၊ တာဝန် မထမ်းဆောင်နိုင်တော့ရင် ကောင်းတဲ့ အဆုံးသတ် ရှိမှာမဟုတ်ဘူးလို့ ကျွန်မ ကြောက်နေခဲ့တာ။ ဘုရားသခင်ကို ဖောက်ပြန်ပျက်စီးတဲ့ လူသားတွေနဲ့ အတူတူပဲ၊ လူတွေကို အမှားလုပ်ခွင့် မပေးဘူး၊ သူတို့ အမှားလုပ်မိတာနဲ့ ဖယ်ရှားရှင်းလင်းပစ်တယ်လို့ ကျွန်မ စိတ်ကူးခဲ့တယ်။ ဒါဟာ ဘုရားသခင်ကို သရေဖျက်ပြီး ပြစ်မှားစော်ကားတာ မဟုတ်ဘူးလား။ ကျွန်မ တကယ်ကို ကောက်ကျစ်ဆိုးယုတ်လွန်းပြီး လှည့်ဖြားတတ်လွန်းခဲ့တာပဲ။

နောက်ပိုင်းမှာ ဘုရားနှုတ်ကပတ်တော် နောက်တစ်ပိုဒ်ကို ကျွန်မ ဖတ်ခဲ့ရပြီး ကိုယ့်အခြေအနေကို ပိုနားလည်လာတယ်။ အနန္တတန်ခိုးရှင် ဘုရားသခင် ပြောသည်မှာ “လူတို့သည် ဘုရားသခင်နှင့် မိမိတို့၏ တာဝန်များအပေါ် ရိုးသားသော စိတ်နှလုံးဖြင့် ချဉ်းကပ်ရမည်။ ရိုးသားသော စိတ်နှလုံးရှိလျှင် ၎င်းတို့သည် ဘုရားသခင်ကို ကြောက်ရွံ့သော လူများဖြစ်လိမ့်မည်။ ရိုးသားသော စိတ်နှလုံးရှိသော လူများသည် ဘုရားသခင်အပေါ်တွင် မည်သို့သော သဘောထားမျိုးရှိသနည်း။ အနည်းဆုံးအနေဖြင့် ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံး၊ အရာခပ်သိမ်းတွင် ဘုရားသခင်ကို ကျိုးနွံနာခံသော စိတ်နှလုံးရှိကြသည်။ ၎င်းတို့သည် ကောင်းချီးများအကြောင်း သို့မဟုတ် ကံဆိုးခြင်းများအကြောင်း မမေးမြန်းပေ။ အခြေအနေများနှင့်ပတ်သက်၍ မည်သည့်အရာမျှ မပြောပေ။ ၎င်းတို့သည် ဘုရားစီစဉ်ညွှန်ကြားခြင်း၏ ပြုသမျှကို ခံကြသည်။ ဤသူတို့သည် ရိုးသားသောစိတ်နှလုံးရှိသည့်လူများ ဖြစ်ကြသည်။ ဘုရားသခင်နှင့်ပတ်သက်၍ အစဉ်သံသယရှိသောသူ၊ ဘုရားသခင်အား အစဉ် ကြည့်ရှုစစ်ဆေးနေသောသူ၊ ဘုရားသခင်နှင့် အပေးအယူတစ်ခုပြုလုပ်ရန် အစဉ်ကြိုးစားနေသောသူများသည် ရိုးသားသော စိတ်နှလုံး ရှိသည့်လူများ ဖြစ်သလော။ (မဟုတ်ပါ။) ဤသို့သောလူများ၏ စိတ်နှလုံးအတွင်းတွင် မည်သည့်အရာ တည်ရှိသနည်း။ လှည့်စားတတ်ခြင်းနှင့် ကောက်ကျစ်ဆိုးယုတ်မှုဖြစ်သည်။ ၎င်းတို့သည် အစဉ်သဖြင့် ကြည့်ရှုစစ်ဆေးနေသည်။ ၎င်းတို့ ကြည့်ရှုစစ်ဆေးသည့်အရာမှာ မည်သည့်အရာဖြစ်သနည်း။ (လူတို့အပေါ် ဘုရားသခင်၏ သဘောထားဖြစ်သည်။) ၎င်းတို့သည် လူတို့အပေါ် ဘုရားသခင်၏ သဘောထားကို အစဉ် ကြည့်ရှုစစ်ဆေးနေသည်။ ဤသည်မှာ မည်သည့်ပြဿနာ ဖြစ်သနည်း။ အဘယ်ကြောင့် ဤအရာကို ၎င်းတို့ ကြည့်ရှုစစ်ဆေးသနည်း။ ၎င်းတို့၏ မရှိမဖြစ်သော အကျိုးစီးပွား ပါဝင်နေသောကြောင့်ဖြစ်သည်။ ၎င်းတို့၏ စိတ်နှလုံးတွင် မိမိတို့ကိုယ်ကို စဉ်းစားကြသည်။ ‘ဘုရားသခင်က ဤအခြေအနေများကို ငါ့အတွက် ဖန်တီးခဲ့သည်။ သူသည် ဤအရာကို ငါ့ထံ ဖြစ်စေခဲ့သည်။ အဘယ်ကြောင့် ထိုသို့ သူလုပ်ဆောင်ခဲ့သနည်း။ ဤအရာက အခြားသူများအပေါ် မဖြစ်ပျက်ခဲ့ပါ။ ငါ့ထံတွင် အဘယ်ကြောင့် ဖြစ်ပျက်ရသနည်း။ နောက်ပိုင်းတွင် အကျိုးဆက်များက မည်သည့်အရာ ဖြစ်လိမ့်မည်နည်း။’ ဤအရာတို့သည် ၎င်းတို့ ကြည့်ရှုစစ်ဆေးသော အရာများ ဖြစ်သည်။ ၎င်းတို့သည် ၎င်းတို့၏ အကျိုးအမြတ်များ၊ ဆုံးရှုံးမှုများ၊ ကောင်းချီးများနှင့် ကံဆိုးမှုများကို စေ့စေ့စပ်စပ် ကြည့်ရှုစစ်ဆေးသည်။ ဤအရာများကို ကြည့်ရှုစစ်ဆေးနေစဉ်တွင် ၎င်းတို့သည် သမ္မာတရားကို လက်တွေ့လုပ်ဆောင်နိုင်သလော။ ဘုရားသခင်ကို ကျိုးနွံနာခံနိုင်သလော။ ဤသို့မလုပ်ဆောင်နိုင်ပေ။ ထို့ပြင် ၎င်းတို့စိတ်နှလုံးများ၏ စဉ်းစားဆင်ခြင်ခြင်းများမှ ထွက်ပေါ်သောအရာများ၏ သဘာဝမှာ မည်သို့ ရှိသနည်း။ ဤအရာများမှာ သဘာဝအရ ၎င်းတို့၏ ကိုယ်ပိုင် အကျိုးစီးပွားများကို အလေးထားခြင်းများသာ ဖြစ်သည်၊ အားလုံးသည် ၎င်းတို့၏ ကိုယ်ကျိုးအတွက် ဖြစ်သည်။...မိမိတို့၏ရှေ့ရေး၊ ကံကြမ္မာများနှင့် ကိုယ်ပိုင် အကျိုးစီးပွားများကို အထူးသဖြင့် တန်ဖိုးထားသော လူတို့သည် ဘုရားသခင်၏ အမှုတော်အား ၎င်းတို့၏ရှေ့ရေးနှင့် ကံကြမ္မာများအတွက် အကျိုးပြုမပြုကိုလည်းကောင်း၊ ၎င်းတို့ကို ကောင်းချီးများ ရစေခြင်း ရှိမရှိကိုလည်းကောင်း အမြဲတမ်း စေ့စေ့စပ်စပ် ကြည့်ရှုစစ်ဆေးကြ၏။ အဆုံးသတ်၌ ၎င်းတို့ စေ့စေ့စပ်စပ် ကြည့်ရှုစစ်ဆေးခြင်း၏ ရလဒ်မှာ အဘယ်နည်း။ ၎င်းတို့လုပ်ဆောင်သမျှသည် ဘုရားသခင်ကို ပုန်ကန်ပြီး ဆန့်ကျင်ခြင်းဖြစ်သည်။ ၎င်းတို့သည် မိမိတို့၏ တာဝန်များကို ဆက်လက် ထမ်းဆောင်သောအခါတွင်ပင် ဝတ်ကျေတမ်းကျေ ဖြစ်စွာဖြင့် အပျက်သဘောဆောင်သော စိတ်ခံစားချက် အခြေအနေတစ်ခုဖြင့် လုပ်ဆောင်ကြသည်။ ၎င်းတို့၏ စိတ်နှလုံးတွင် မည်သို့ အခွင့်အရေးယူရမည်၊ ပြီးလျှင် ရှုံးနိမ့်သည့်ဘက်တွင်မရှိရန် မည်သို့နေရမည်တို့ကို အစဉ် စဉ်းစားနေကြသည်။ ဤအရာတို့သည် ၎င်းတို့၏တာဝန်များကို ထမ်းဆောင်သောအခါ ၎င်းတို့၏ ရည်ရွယ်ချက်များဖြစ်သည်။ ဤတွင် ၎င်းတို့သည် ဘုရားသခင်နှင့် အပေးအယူလုပ်ရန် ကြိုးစားနေခြင်းဖြစ်သည်။ ဤသည်မှာ မည်သည့်စိတ်သဘောထားနည်း။ လှည့်ဖြားတတ်ခြင်းဖြစ်သည်။ ကောက်ကျစ်ဆိုးယုတ်သော စိတ်သဘောထားတစ်ခုဖြစ်သည်။ ဤသည်မှာ သာမန် ဖောက်ပြန်ပျက်စီးသော စိတ်သဘောထားတစ်ခု မဟုတ်တော့ပေ။ ကောက်ကျစ်ဆိုးယုတ်ခြင်းသို့ မြင့်တက်သွားပြီဖြစ်သည်။ လူတစ်ဦး၏ စိတ်နှလုံးတွင် ဤသို့သော ကောက်ကျစ်ဆိုးယုတ်သည့် စိတ်သဘောထားမျိုးရှိသည့်အခါ ဤသည်မှာ ဘုရားသခင်ကို အတိုက်အခံလုပ်ခြင်း ဖြစ်သည်။ ဤပြဿနာနှင့် ပတ်သက်၍သင်ရှင်းလင်းစွာ သိသင့်သည်။ လူတို့သည် ဘုရားသခင်ကို အစဉ် ကြည့်ရှုစစ်ဆေးပြီး ၎င်းတို့၏ တာဝန်များကို ထမ်းဆောင်သောအခါ အပေးအယူများပြုလုပ်ရန် အစဉ်ကြိုးစားလျှင်၊ ၎င်းတို့သည် မိမိတို့၏ တာဝန်များကို မှန်ကန်စွာ ထမ်းဆောင်နိုင်သလော။ လုံးဝ မထမ်းဆောင်နိုင်ပေ။ ၎င်းတို့သည် ဘုရားသခင်ကို မိမိတို့၏ စိတ်နှလုံးဖြင့်လည်းကောင်း၊ ရိုးသားမှုဖြင့်လည်းကောင်း မကိုးကွယ်ပေ။ ၎င်းတို့တွင် ရိုးသားသော စိတ်နှလုံးမရှိပေ။ ၎င်းတို့သည် ၎င်းတို့၏ တာဝန်များကို ထမ်းဆောင်လျက်ဖြင့် ကြည့်ရှုနေကြသည်။ အစဉ်သဖြင့် တွန့်ဆုတ်နေကြသည်။ ရလဒ်မှာ အဘယ်နည်း။ ဘုရားသခင်သည် ၎င်းတို့တွင် အလုပ်မလုပ်ပေ။ ၎င်းတို့သည် ကမောက်ကမဖြစ်စေကာ စိတ်ရှုပ်ထွေးလာသည်။ ၎င်းတို့သည် သမ္မာတရားစည်းမျဉ်းများကို နားမလည်ကြပေ။ ၎င်းတို့၏ ကိုယ်ပိုင် လိုအင်ဆန္ဒအတိုင်း လုပ်ဆောင်ကာ အစဉ်သဖြင့် လွဲချော်ကြသည်။ ၎င်းတို့သည် အဘယ်ကြောင့် အစဉ်သဖြင့် လွဲချော်ကြသနည်း။ ၎င်းတို့၏ စိတ်နှလုံးသည် ရှင်းလင်းပြတ်သားမှု အလွန်ကင်းမဲ့သောကြောင့်ဖြစ်သည်။ ၎င်းတို့ထံ အကြောင်းအရာများ ဖြစ်ပျက်သောအခါ မိမိတို့ကိုယ်ကို မသုံးသပ်ကြပေ၊ သို့မဟုတ် ဖြေရှင်းချက်ရှာရန်အတွက် သမ္မာတရားကို မရှာဖွေကြသကဲ့သို့၊ ၎င်းတို့၏ ကိုယ်ပိုင် နှစ်သက်မှုများနှင့်အညီ မိမိတို့၏ ဆန္ဒရှိသည့်အတိုင်း အမှုကိစ္စများကို မလျှော့တမ်းလုပ်ဆောင်ကြသည်။ ဤအရာ၏ရလဒ်မှာ ၎င်းတို့၏ တာဝန်ကိုထမ်းဆောင်သောအခါ အစဉ်သဖြင့် လွဲချော်ကြသည်။ ၎င်းတို့သည် အသင်းတော်၏ အလုပ်ကို လုံးဝ မစဉ်းစားသကဲ့သို့ ဘုရားအိမ်တော်၏ အကျိုးစီးပွားများကိုလည်း မစဉ်းစားပေ။ ၎င်းတို့သည် အစဉ်သဖြင့် မိမိတို့၏ ကိုယ်ပိုင်အကျိုးအတွက် အစဉ် လျှို့ဝှက်ကြံစည်ကြသည်။ ၎င်းတို့၏ ကိုယ်ပိုင်အကျိုးစီးပွားများ၊ မာနနှင့် ဂုဏ်အဆင့်အတန်းအတွက် အစဉ် စီစဉ်ကြပြီး မိမိတို့၏တာဝန်များကို ညံ့ဖျင်းစွာထမ်းဆောင်ရုံတင်မကဘဲ အသင်းတော်၏ အလုပ်ကို ၎င်းတို့ နှောင့်နှေးပြီး ထိခိုက်စေသည်။ ဤသည်မှာ လမ်းလွဲခြင်းနှင့် မိမိတို့၏ တာဝန်များကို လျစ်လျူရှုခြင်း မဟုတ်လော။ မိမိ၏တာဝန်ထမ်းဆောင်ရာတွင် တစ်စုံတစ်ဦးသည် မိမိတို့၏ ကိုယ်ပိုင်အကျိုးစီးပွားများနှင့် ရှေ့ရေးတို့အတွက် အစဉ်သဖြင့် အစီအစဉ်ဆွဲနေပြီး အသင်းတော်၏ အလုပ် သို့မဟုတ် ဘုရားအိမ်တော်၏ အကျိုးစီးပွားများကို လုံးဝ ထည့်သွင်းစဉ်းစားခြင်းမရှိပါက ဤသည်မှာ တာဝန်ထမ်းဆောင်ခြင်း မဟုတ်ပေ။ ဤသည်မှာ ကိုယ်ကျိုးအတွက် အကြံအစည်ထုတ်ခြင်း၊ မိမိတို့ကိုယ်တိုင်အတွက် အကျိုးအမြတ်များ ရရှိရန်နှင့် ကောင်းချီးမင်္ဂလာများ ရယူရန် အမှုအရာများကို လုပ်ဆောင်ခြင်း ဖြစ်သည်။ တာဝန်ထမ်းဆောင်ခြင်းသည် ဤကဲ့သို့ ဖြစ်သောအခါ ယင်း၏ အနှစ်သာရသည် ပြောင်းလဲသွားသည်၊ ယင်းသည် ဘုရားသခင်နှင့် အပေးအယူလုပ်ရန် ကြိုးပမ်းမှုတစ်ခု၊ မိမိ၏ ကိုယ်ပိုင်ပန်းတိုင်များကို အောင်မြင်စေရန် တာဝန်ထမ်းဆောင်ခြင်းကို အသုံးချမှုတစ်ခု ဖြစ်လာသည်။ အမှုအရာများကို ဤသို့သော လုပ်ဆောင်ပုံသည် ဘုရားအိမ်တော်၏ အလုပ်ကို အလွန်လွယ်ကူစွာ နှောင့်ယှက်နိုင်ခြေရှိသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရား စည်းမျဉ်းများကို ရှာဖွေခြင်းဖြင့်သာ မိမိ၏တာဝန်ကို ကောင်းစွာ ထမ်းဆောင်နိုင်သည်) ဘုရားနှုတ်ကပတ်တော်တွေကနေတစ်ဆင့် ရိုးသားတဲ့ စိတ်နှလုံးရှိတဲ့သူတွေက သူတို့တာဝန်ကို ထမ်းဆောင်တဲ့အခါ ကိုယ်ပိုင် အကျိုးအမြတ်တွေ၊ ဆုံးရှုံးမှုတွေ၊ ကောင်းချီးတွေ ဒါမှမဟုတ် ဘေးအန္တရာယ်တွေကို အလေးမထားဘူးဆိုတာ ကျွန်မ နားလည်သွားတယ်။ သူတို့က ဘုရားသခင်နဲ့ အပေးအယူလုပ်ဖို့ မကြိုးစားဘဲ ဘုရားသခင် စိတ်နှလုံး နှစ်သိမ့်ရာရအောင် သူတို့တာဝန်ကို စိတ်နှလုံးအကြွင်းမဲ့ ထမ်းဆောင်ကြတယ်။ နောဧလိုမျိုးပေါ့။ ဘုရားသခင်က သူ့ကို သင်္ဘောဆောက်ခိုင်းတဲ့အခါ သူ တည်ဆောက်နိုင်မလား၊ မဆောက်နိုင်ဘူးလားဆိုတာကို နောဧ မဆန်းစစ်ခဲ့ဘူး။ ဘုရားသခင်ရဲ့ တာဝန်ပေးစေခိုင်းချက်ကို အမြန်ဆုံး ဘယ်လို ပြီးမြောက်အောင် လုပ်ရမလဲဆိုတာကိုပဲ သူ့ရဲ့ စိတ်နှလုံးအကြွင်းမဲ့နဲ့ စဉ်းစားခဲ့တယ်။ နောဧရဲ့ စင်ကြယ်၊ ရိုးသားပြီး ကျိုးနွံနာခံတဲ့ စိတ်နှလုံးက ဘုရားသခင်ရဲ့ အသိအမှတ်ပြုခြင်းကို ရရှိခဲ့တယ်။ လှည့်ဖြားတတ်ပြီး ကောက်ကျစ်ဆိုးယုတ်တဲ့သူတွေက ကိုယ့်တာဝန်ကို အချိန်တိုင်းမှာ စေ့စေ့စပ်စပ် ကြည့်ရှုစစ်ဆေးပြီး စောင့်ကြည့်လေ့လာတဲ့ သဘောမျိုးထားကြပြီး သူတို့ရဲ့ ကိုယ်ပိုင် အနာဂတ် အလားအလာတွေနဲ့ လမ်းကြောင်းတွေအတွက်ပဲ အချိန်တိုင်း ကြံစည်နေတတ်ကြတယ်။ ဒီလိုလူမျိုးဟာ ဘုရားသခင်ရဲ့ စက်ဆုပ်ရွံရှာမှုကို ခံရတယ်။ ဘုရားနှုတ်ကပတ်တော်တွေကို ချင့်ချိန်စဉ်းစားတဲ့အခါ ကျွန်မ နှလုံးသားကို ထိုးဖောက်ခံရသလို ခံစားရတယ်။ ကိုယ့်တာဝန်ကို သဘောထားခဲ့တဲ့ပုံစံက စစ်မှန်တဲ့ စိတ်နှလုံး လုံးဝမပြခဲ့ဘူးဆိုတာကို ကျွန်မ ဆင်ခြင်သုံးသပ်မိတယ်။ ဘုရားသခင်ရဲ့ ရည်ရွယ်ချက်ကို တစ်စက်လေးတောင် အလေးမထားခဲ့ဘူး။ ဧဝံဂေလိတရားဟောဖို့နဲ့ ဘုရားသခင်အတွက် သက်သေခံဖို့ အသုံးပြုနိုင်အောင် စံနှုန်းပြည့်မီတဲ့ တရားဟောချက်တွေကို အမြန်ဆုံး ဘယ်လို ရွေးချယ်စိစစ်ရမလဲဆိုတာကို ကျွန်မ မစဉ်းစားခဲ့ဘူး။ အဲဒီအစား ခေါင်းဆောင်တွေကို အရာအားလုံး ဆုံးဖြတ်ခိုင်းရင်း ကိုယ့်ကိုယ်ကိုယ် ကာကွယ်ဖို့အတွက် ဘုရားသခင်ကို လှည့်စားပြီး အချိန်တိုင်းမှာ သူ့အပေါ် သတိထားရှောင်ခဲ့တယ်။ ဒီလိုရည်ရွယ်ချက်မျိုးနဲ့ ကိုယ့်တာဝန်ကို ထမ်းဆောင်ခဲ့တာက ကျွန်မအတွက်တော့ တကယ်ကို အရမ်း လှည့်ဖြားတာပဲ။ ကျွန်မက အမှားတစ်ခု မလုပ်မိပြီး ဖြုတ်ချမခံရသရွေ့ ဘုရားသခင်ရဲ့ အလုပ် ပြီးသွားတဲ့အခါ ကျွန်မ အသက်ရှင်ကျန်ရစ်ပြီး ကောင်းတဲ့ ပန်းတိုင်တစ်ခု ရှိမယ်ဆိုတဲ့အထင်နဲ့ တာဝန်ထမ်းဆောင်ရာမှာ ကိုယ့်အနာဂတ်နဲ့ ပန်းတိုင်ကိုပဲ အချိန်တိုင်း တွေးခဲ့တယ်။ ဘုရားသခင်ရဲ့ စိတ်သဘောထားက ဖြောင့်မတ်ပြီး သန့်ရှင်းတယ်။ ကိုယ့်တာဝန်ကို ထမ်းဆောင်ရာမှာ ဘုရားသခင်အပေါ် သတိထားရှောင်တဲ့ စိတ်ထားမျိုး သွင်းလိုက်ခြင်းအားဖြင့် ဘုရားသခင်ဆီကနေ ဉာဏ်ပွင့်စေခြင်းနဲ့ လမ်းပြခြင်းတွေကို ကျွန်မ မရနိုင်ခဲ့ဘူး။ ကျွန်မရဲ့ အတွေးတွေက အရမ်းကို မရှင်းမလင်းဖြစ်နေပြီး တရားဟောချက်တွေမှာ ပြဿနာတွေကို ကျွန်မ မမြင်နိုင်ခဲ့ဘူး။ ဒီလို ဆက်သွားနေရင် အသင်းတော်ရဲ့ အလုပ်ကို အဖျက်အမှောင့်လုပ်ပြီး နှောင့်ယှက်ရုံပဲရှိမှာဖြစ်ပြီး အချိန်ကျလာတဲ့အခါ ကျွန်မ တကယ်ပဲ ထုတ်ဖော်ခံရပြီး ဖယ်ရှားရှင်းလင်းခံရမှာ။ ဒါကို ကျွန်မ နားလည်သွားတော့ ရင်ထဲမှာ ကြောက်သွားပြီး ဘုရားသခင်ဆီကို အမြန် နောင်တရ ဆုတောင်းလိုက်တယ်။

တစ်နေ့တော့ ဝတ်ပြုနေတုန်း ဒီဘုရားနှုတ်ကပတ်တော်တွေကို ကျွန်မ ဖတ်ရပြီး လက်တွေ့လုပ်ဆောင်စရာ လမ်းကြောင်းတစ်ခုကို တွေ့ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “၎င်းတို့၏တာဝန်နှင့်သက်ဆိုင်သည့် လူ၏ ဆောင်ရွက်မှုသည် အမှန်အားဖြင့် လူသားအတွင်းရှိ ရှိရင်းစွဲ အရာအားလုံးနှင့်ဆိုင်သည့် ပြီးမြောက်အောင်မြင်ခြင်း ဖြစ်သည်၊ ဆိုလိုသည်မှာ လူသားအတွက် ဖြစ်နိုင်သည့် အရာဖြစ်သည်။ ထိုအခါ ယင်းမှာ ၎င်း၏တာဝန်ကို ဖြည့်ဆည်းခြင်း ဖြစ်ပေသည်။ သူ၏အစေခံမှုအတွင်း လူသား၏ အပြစ်အနာအဆာများသည် တိုးတက်သည့် အတွေ့အကြုံနှင့် တရားစီရင်ခြင်းအား သူ၏ကြုံရခြင်း ဖြစ်စဉ်မှတစ်ဆင့် တဖြည်းဖြည်း လျော့နည်းလာသည်။ ယင်းတို့သည် လူသား၏တာဝန်ကို မတားဆီးပေ၊ သို့မဟုတ် မထိခိုက်ပေ။ အစေခံမှုကို ရပ်စဲသောသူ သို့မဟုတ် ၎င်းတို့၏ အစေခံမှုတွင် ချို့ယွင်းချက်များ ရှိကောင်းရှိနိုင်သည်ဟု ကြောက်ရွံ့ခြင်းအတွက် အလျှော့ပေးကာ နောက်ပြန်ဆုတ်သူများသည် အားလုံးထဲတွင် သတ္တိ အနည်းဆုံးသောသူများ ဖြစ်သည်။...လူ၏တာဝန်သည် လူ၏စိတ်နှင့် သူ၏အယူအဆများဖြင့် စွန်းထင်းသော်လည်း၊ သင်၏တာဝန်ကို သင် လုပ်ဆောင်ရမည် ဖြစ်ပြီး သင်၏သစ္စာစောင့်သိမှုကို ပြသရမည်ဖြစ်သည်။ လူ၏ လုပ်ဆောင်ချက်ထဲရှိ မစင်ကြယ်မှုများမှာ သူ၏ အရည်အချင်းနှင့်ဆိုင်သည့် ပြဿနာတစ်ခု ဖြစ်သည်၊ စင်စစ်အားဖြင့် လူသည် သူ၏တာဝန်ကို မထမ်းဆောင်ပါက၊ ယင်းသည် သူ၏ပုန်ကန်ခြင်းကို ပြသပေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံ ဘုရားသခင်၏အမှုတော်နှင့် လူ၏တာဝန်ကြား ကွဲပြားခြားနားမှု) “မည်သည့်တာဝန်ကို သင် ထမ်းဆောင်နေသည်ဖြစ်စေ၊ အရာခပ်သိမ်းတွင် သမ္မာတရား စည်းမျဉ်းများနှင့်အညီ ပြုမူဆောင်ရွက်ရာတွင် သင် မဆုတ်မနစ်ကြိုးပမ်းသည့်အခါမှသာ သင်သည် သင်၏ တာဝန်ကို အမှန်တကယ် ဖြည့်ဆည်းပြီးဖြစ်လိမ့်မည်။ အမှုအရာများကို လူသား လုပ်ဆောင်သည့်နည်းလမ်းအတိုင်း ဟန်ဆောင်လုပ်ပြရုံလုပ်ပြခြင်းသည် ဝတ်ကျေတမ်းကျေဖြစ်ခြင်း ဖြစ်သည်။ သမ္မာတရား စည်းမျဉ်းများကိုသာ စွဲမြဲခြင်းသည် သင်၏ တာဝန်ကို ကောင်းမွန်စွာ ထမ်းဆောင်ခြင်းနှင့် သင်၏ တာဝန်ကို ဖြည့်ဆည်းခြင်း ဖြစ်သည်။ သင်သည် သင်၏ တာဝန်ကို ဖြည့်ဆည်းသည့်အခါ ဤသည်မှာ သစ္စာစောင့်သိခြင်း၏ သရုပ်သကန် မဟုတ်လော။ ဤသည်မှာ သင်၏ တာဝန်ကို သစ္စာရှိစွာ ထမ်းဆောင်ခြင်း၏ သရုပ်သကန် ဖြစ်သည်။ သင်သည် သင်၏ တာဝန်နှင့်စပ်လျဉ်း၍ ဤတာဝန်သိစိတ်၊ ဤစိတ်ပိုင်းဖြတ်ချက်နှင့် ဆန္ဒ၊ ဤသစ္စာစောင့်သိခြင်း၏ သရုပ်သကန် ရှိသည့်အခါမှသာလျှင် ဘုရားသခင်သည် သင့်ကို မျက်နှာသာဖြင့် ကြည့်လိမ့်မည်ဖြစ်ပြီး အသိအမှတ်ပြုလိမ့်မည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) ဘုရားသခင်ရဲ့ နှုတ်ကပတ်တော်တွေက ကျွန်မကို လက်တွေ့လုပ်ဆောင်စရာ လမ်းကြောင်းတစ်ခု ပေးခဲ့တယ်။ ကျွန်မတို့အပေါ် ဘုရားသခင်ရဲ့ တောင်းဆိုချက်တွေက မကြီးမားပါဘူး။ အရာအားလုံးကို အမှားမရှိဘဲ ပြီးပြည့်စုံအောင် လုပ်ဖို့ သူ မတောင်းဆိုဘူး။ ကျွန်မတို့မှာ ရိုးသားတဲ့ စိတ်နှလုံးရှိသရွေ့၊ ကိုယ်လုပ်နိုင်တဲ့အရာကို စိတ်နှလုံးအကြွင်းမဲ့နဲ့ လုပ်သရွေ့၊ ရှင်းရှင်းလင်းလင်း ထိုးထွင်းသိမြင်နိုင်တာမျိုး မရှိတဲ့ ကိစ္စတွေ ကြုံလာတဲ့အခါ ကိုယ့်ရည်ရွယ်ချက်တွေကို ပြုပြင်ပြီး အလုပ်အတူလုပ်တဲ့ ညီအစ်ကို မောင်နှမတွေ၊ ခေါင်းဆောင်တွေနဲ့ ဆွေးနွေးပြောဆိုပြီး စည်းမျဉ်းတွေကို အတူတူရှာဖွေတဲ့အပြင် အချိန်မဆွဲဘဲ ကိုယ့်တာဝန်ကို ကောင်းကောင်း ဖြည့်ဆည်းသရွေ့ ဘုရားသခင်က အသိအမှတ်ပြုမှာပါ။ အရင်က တရားဟောချက်တွေကို ကျွန်မ ရွေးချယ်စိစစ်ခဲ့တဲ့ အချိန်တွေကို ကျွန်မ ပြန်တွေးကြည့်တယ်။ ကျွန်မက မာနထောင်လွှားတယ်၊ အတွေ့အကြုံကိုပဲ အားကိုးတယ်၊ ပြီးတော့ သမ္မာတရား စည်းမျဉ်းကို မရှာဖွေခဲ့ဘူး၊ ဒါကြောင့် လမ်းလွဲမှုတွေ ဖြစ်ခဲ့တာပေါ့။ အခုတော့ စည်းမျဉ်းတွေကို ရှာဖွေဖို့ ပိုပြီး အားထုတ်ရမယ်။ တရားဟောချက်တစ်ခုစီကို ရွေးချယ်စိစစ်တဲ့အခါ ဘုရားသခင်ကို ကြောက်ရွံ့တဲ့ စိတ်နှလုံးရှိရမယ်၊ ပြီးတော့ စည်းမျဉ်းတွေနဲ့အညီ ကိစ္စတွေကို ပိုင်းခြားချိန်ဆရမယ်။ တာဝန်ထမ်းဆောင်တဲ့ လုပ်ငန်းစဉ်မှာ ပြဿနာတွေနဲ့ လမ်းလွဲမှုတွေ ရှိလာဦးမယ်ဆိုရင်တောင် အဲဒါတွေကို မှန်မှန်ကန်ကန် သဘောထားရမယ်၊ အကြောင်းရင်းတွေကို အနှစ်ချုပ်ရမယ်၊ ပြီးတော့ အခြေအနေကို ချက်ချင်း အလှည့်အပြောင်း လုပ်ရမယ်။ ဒါကို ကျွန်မ နားလည်သွားတဲ့အခါ ဖြုတ်ချခံရမလား၊ မခံရဘူးလားဆိုတာကို မစဉ်းစားတော့ဘဲ ကိုယ့်တာဝန်မှာ စိတ်နှလုံးကို နှစ်မြှုပ်ထားနိုင်ခဲ့တယ်။ အဲဒီကာလအတွင်းမှာ ပြဿနာတွေနဲ့ လမ်းလွဲမှု အရေအတွက်က တဖြည်းဖြည်း နည်းသွားတယ်၊ ပြီးတော့ ကျွန်မက လုပ်ငန်းပိုင်းမှာရော စည်းမျဉ်းပိုင်းမှာပါ တိုးတက်မှုတချို့ ရလာတယ်။ ကျွန်မရဲ့ စိတ်နှလုံးက တော်တော်လေး အေးချမ်းသွားတယ်။

နောက်ပိုင်းမှာ ကျွန်မက အဖွဲ့ခေါင်းဆောင်အဖြစ် ရွေးချယ်ခံရတယ်။ တစ်ခါက ကြီးကြပ်ရေးမှူးတွေဆီက စာတစ်စောင် ရောက်လာတယ်။ အဲဒီစာထဲမှာ အဲဒီအချိန်က ကျွန်မတို့ တင်ပြခဲ့တဲ့ တရားဟောချက်တွေရဲ့ အဓိကအကြောင်းအရာက မရှင်းလင်းဘဲ သမ္မာတရားကို မိတ်သဟာယဖွဲ့ရာမှာ လက်တွေ့မကျဘူးလို့ ထောက်ပြထားတယ်။ သူတို့က ကျွန်မ ဒါကို စစ်ဆေးခဲ့လား၊ ပြဿနာတွေကို ဘာလို့ မမြင်ခဲ့တာလဲလို့ မေးကြတယ်။ စာကို ဖတ်လိုက်တော့ ကျွန်မ ရင်လေးသွားတယ်။ ဒီပြဿနာတွေကို ကျွန်မ မမြင်ခဲ့တာ မှန်ပါတယ်။ ကျွန်မ ကိုယ့်ဘာသာ တွေးမနေဘဲ မနေနိုင်ခဲ့ဘူး။ “ငါ ဒီတာဝန်ကို အချိန်အတော်ကြာ လုပ်နေခဲ့ပေမဲ့ စည်းမျဉ်းတွေကို သဘောမပေါက်သေးတာကို ကြီးကြပ်ရေးမှူးတွေက မြင်သွားရင် ငါက ဒီတာဝန်နဲ့ မသင့်တော်ဘူးလို့ ထင်ပြီး ငါ့ကို ဖြုတ်ချလိုက်မလား” ပေါ့။ အဲဒီနောက်မှာ တာဝန်တွေ ထမ်းဆောင်တဲ့အခါ ကျွန်မက ထပ်ပြီး ကြောက်တတ်လာပြီး တက်ကြွမှု မရှိတော့ဘူး။ တရားဟောချက်တချို့က တန်ဖိုးရှိမှန်း ရှင်းရှင်းလင်းလင်း မြင်နိုင်ပေမဲ့ နောက်ထပ် အမှားလုပ်မိပြီး ထုတ်ဖော်ခံရမှာကို ကြောက်လို့ ကြီးကြပ်ရေးမှူးတွေကို ပိုင်းခြားချိန်ဆဖို့နဲ့ စစ်ဆေးဖို့ ပေးလိုက်တယ်။ ကျွန်မရဲ့ အခြေအနေ မမှန်ဘူးဆိုတာရယ်၊ ကိုယ့်ကိုယ်ပိုင် အနာဂတ် အလားအလာတွေနဲ့ လမ်းကြောင်းတွေကို ထပ်တွေးနေမိတယ်ဆိုတာရယ်ကို ကျွန်မ သဘောပေါက်လိုက်တယ်။ ဘုရားနှုတ်ကပတ်တော် တစ်ပိုဒ်ကို သတိရသွားလို့ ရှာဖတ်လိုက်တယ်။ အနန္တတန်ခိုးရှင် ဘုရားသခင် ပြောသည်မှာ “လူတိုင်းတွင် အမှားများ ပြုလုပ်မိသည့် အချိန်များ ရှိကြပြီး ၎င်းတို့ မည်သည့်တာဝန်ကို ထမ်းဆောင်သည်ဖြစ်စေ သို့မဟုတ် မည်သည့်အလုပ်ကို လုပ်ဆောင်သည်ဖြစ်စေ၊ လူတိုင်းသည် ၎င်းတို့၏ အစွမ်းအစနှင့် ထိုးထွင်းအမြင်ထက် ကျော်လွန်သော အမှုအရာများကို ကြုံတွေ့ရကြသည်။ ဤသည်မှာ အလွန် ပုံမှန်ဖြစ်ပြီး သင်သည် ယင်းကို မှန်ကန်စွာ ချဉ်းကပ်ရန် သင်ယူဖို့ လိုအပ်သည်။...သင် လုပ်ဆောင်သင့်သည့်အရာမှာ ချက်ချင်းပင် မိမိကိုယ်ကို ဆင်ခြင်သုံးသပ်ရန်ဖြစ်ပြီး အမှားသည် သင်၏ အလုပ်တွင် ကျွမ်းကျင်မှုမရှိခြင်း ပြဿနာကြောင့်လော၊ သင်၏ လုပ်ဆောင်ချက်များတွင် တစ်ကိုယ်ရေ ရည်ရွယ်ချက်များ ရောနှောနေခြင်းကြောင့်လော၊ သို့မဟုတ် သင်၏ အယူအဆများနှင့် စိတ်ကူးများကို အခြေခံ၍ အမှုအရာများကို လုပ်ဆောင်ခြင်းကြောင့်လော ဟူသည်ကို ကြည့်ရှုရန် ဖြစ်သည်။ သင်သည် ဤရှုထောင့်အားလုံးကို ဆန်းစစ်သင့်သည်။ ယင်းမှာ သင်၏ အလုပ်တွင် ကျွမ်းကျင်မှုမရှိခြင်း ပြဿနာဖြစ်ပါက သင်သည် အတတ်ပညာဆိုင်ရာ ကျွမ်းကျင်မှုများကို သင်ယူနိုင်သည် သို့မဟုတ် အတတ်ပညာကို နားလည်သောသူများနှင့် တိုင်ပင်ဆွေးနွေးနိုင်သည်။ သင်၏ ရည်ရွယ်ချက်များ မှားယွင်းနေပါက သို့မဟုတ် သင့်တွင် အယူအဆများနှင့် စိတ်ကူးများ ရှိနေပါက သင်သည် ဘုရားသခင်၏ နှုတ်ကပတ်တော်များထဲတွင် မိမိကိုယ်ကို ဆင်ခြင်သုံးသပ်ပြီး သိကျွမ်းအောင် ကြိုးစားသင့်ကာ ထို့နောက် သင်၏ မှားယွင်းသော ရည်ရွယ်ချက်များ သို့မဟုတ် အယူအဆများကို ပြုပြင်ပြီး ပုန်ကန်ကာ ဘုရားသခင်၏ နှုတ်ကပတ်တော်များအတိုင်း လက်တွေ့လုပ်ဆောင်သင့်သည်။ အမှန်ပင်၊ သင်သည် ပြဿနာကို သင်ကိုယ်တိုင် မဖြေရှင်းနိုင်ပါက အသင်းတော်ခေါင်းဆောင်တစ်ဦး သို့မဟုတ် သမ္မာတရားကို နားလည်သော တစ်စုံတစ်ဦးကို ရှာဖွေကာ မေးမြန်းပြီး မိတ်သဟာယဖွဲ့နိုင်သည်။ ထိုနည်းအားဖြင့် ပြဿနာက ပြေလည်သွားမည် မဟုတ်လော။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၆)) ဒီဘုရားနှုတ်ကပတ်တော်ကို ဖတ်ပြီးတဲ့နောက် ကျွန်မရင်ထဲမှာ ရှင်းလင်းသွားပြီး ဉာဏ်အလင်းရသွားသလို ခံစားရတယ်။ ကိုယ့်တာဝန်မှာ လမ်းလွဲမှုတွေနဲ့ ပြဿနာတွေ ဖြစ်လာတဲ့အခါ ဆင်ခြင်သုံးသပ်တာ၊ အနှစ်ချုပ်တာနဲ့ ပြဿနာရဲ့ ဇာစ်မြစ်ကို ရှာဖွေတာတွေ လုပ်ပြီး အဲဒါတွေကို မှန်မှန်ကန်ကန် သဘောထားရမယ်။ ပြီးတော့ ကျွန်မ ကိုယ့်ကိုယ်ကိုယ် ဆင်ခြင်သုံးသပ်ကြည့်လိုက်တော့ တရားဟောချက်တွေကို ရွေးချယ်စိစစ်တဲ့အခါ အတွေ့အကြုံကိုပဲ အားကိုးနေခဲ့တာကို တွေ့လိုက်ရတယ်။ ခြုံငုံကြည့်လိုက်လို့ အဘက်ဘက်က အဆင်ပြေနေတာကို မြင်ရင် အသေးစိတ်ကို ကျွန်မ သေချာ မစဉ်းစားခဲ့ဘူး။ အဲဒါကြောင့် ပြဿနာတချို့ကို မတွေ့ခဲ့တာပေါ့။ အဲဒီနောက်မှာ ပြဿနာရှိတဲ့ တရားဟောချက်တွေကို ထုတ်ပြီး ညီအစ်မတွေနဲ့ ဆွေးနွေးခဲ့တယ်။ မိတ်သဟာယဖွဲ့တာနဲ့ ဆွေးနွေးတာတွေကတစ်ဆင့် သက်ဆိုင်ရာ သမ္မာတရားနဲ့ စည်းမျဉ်းတွေကို ကျွန်မ နည်းနည်းပိုပြီး နားလည်လာတယ်။ ဒီအတွေ့အကြုံတွေကတစ်ဆင့် ကိုယ့်ရဲ့ သတိထားရှောင်တဲ့စိတ်ကို စွန့်လွှတ်ပြီး သမ္မာတရားကို ရှာဖွေတဲ့ သဘောထား ရှိမှသာ ဘုရားသခင်ဆီက ဉာဏ်ပွင့်စေခြင်းနဲ့ ဦးဆောင်ခြင်းကို ရနိုင်ပြီး ကိုယ့်တာဝန်ကို ကောင်းကောင်း ထမ်းဆောင်နိုင်မယ်ဆိုတာ ကျွန်မ တကယ်ကို နားလည်သွားပါတယ်။


၉၁။ ပြည့်စုံသည့် အိမ်ထောင်ရေးကို လိုက်စားခြင်းက ပျော်ရွှင်မှုကို ယူဆောင်လာပေးသလား။

ရှောင်တဲ၊ တရုတ်ပြည်

၈ နှစ်လောက် အချင်းချင်း သိကျွမ်းပြီး ချစ်ကြိုက်ခဲ့ကြပြီးတဲ့နောက် ကျွန်မတို့ စေ့စပ်တော့မယ့်အချိန်မှာပဲ ကျွန်မ ရုတ်တရက် နေမကောင်းဖြစ်ပြီး ကလေးမမွေးနိုင်တော့တဲ့ အခြေအနေ ဖြစ်သွားတယ်။ အဲဒီအချိန်က ကျွန်မ လုံးဝကို စိတ်ဓာတ်ကျပြီး အသက်ဆက်ရှင်ဖို့ သတ္တိတွေ ပျောက်ဆုံးသွားခဲ့တယ်။ ကလေးမရနိုင်ဘူးဆိုတာကို ကျွန်မခင်ပွန်းရဲ့ မိသားစုက သိတော့ ကျွန်မနဲ့ လမ်းခွဲဖို့ သူ့ကို တိုက်တွန်းကြတယ်။ ဒါပေမဲ့ သူက မိသားစုရဲ့ တားဆီးမှုတွေကို ဂရုမစိုက်ဘဲ ကျွန်မကို ပြတ်ပြတ်သားသားပဲ လက်ထပ်ဖို့ ဆုံးဖြတ်ခဲ့တယ်။ ခင်ပွန်းရဲ့ ခိုင်မာတဲ့ သစ္စာရှိမှုက ကျွန်မရဲ့ ဘဝမျှော်လင့်ချက်ကို ပြန်လည်ရှင်သန်စေခဲ့လို့ သူ့ကို အရမ်းကျေးဇူးတင်ခဲ့တယ်။ ဒါပေမဲ့ တစ်ချိန်တည်းမှာပဲ ကလေးမမွေးပေးနိုင်တဲ့အတွက် အပြစ်ရှိသလို ခံစားရပြီး ခင်ပွန်းကို အကြွေးတင်နေတယ်လို့ အမြဲ ခံစားနေရတယ်။ ဒီလို ခက်ခက်ခဲခဲ ရလာတဲ့ ကျွန်မတို့ရဲ့ အိမ်ထောင်ရေးကို သေသေချာချာ တန်ဖိုးထားရမယ်လို့ ကိုယ့်ဘာသာ တိတ်တဆိတ် ပြောမိတယ်။ လက်ထပ်ပြီးတဲ့နောက် ခင်ပွန်းသည် အလုပ်သွားလုပ်တဲ့အခါ စိတ်အေးလက်အေး ရှိစေဖို့ အိမ်မှုကိစ္စတွေကို သေသေချာချာ စီစဉ်ဆောင်ရွက်ပေးတယ်။ အရေးကြီးတဲ့ကိစ္စပဲဖြစ်ဖြစ်၊ အသေးအဖွဲကိစ္စပဲဖြစ်ဖြစ် သူ့ကိုပဲ အမြဲဦးစားပေးဖို့ အစွမ်းကုန်ကြိုးစားခဲ့ပြီး ဆွေမျိုးသူငယ်ချင်းတွေရှေ့မှာလည်း သူ့ကို မျက်နှာပန်းလှအောင် နေပေးခဲ့တယ်။ ကျွန်မတို့ လက်ထပ်ပြီး နှစ်နှစ်လောက်အကြာမှာ ကျွန်မကို ကလေးမရနိုင်တာနဲ့ ပတ်သက်ပြီး ကိုယ့်ကိုယ်ကိုယ် အပြစ်တင်တဲ့ဘဝထဲမှာ မနေစေချင်လို့ ခင်ပွန်းက ကလေးတစ်ယောက် မွေးစားခဲ့တယ်။ ဒီကလေးကို မွေးစားပြီးတဲ့နောက် ကျွန်မတို့အိမ်လေးဟာ ပျော်ရွှင်ရယ်မောသံတွေနဲ့ ပြည့်နှက်သွားပြီး အရင်ကထက် ပိုနွေးထွေးလာတယ်လို့ ခံစားရတယ်။

၂၀၀၉ ခုနှစ် ဇန်နဝါရီလမှာ ကျွန်မရဲ့ ဝမ်းကွဲတစ်ယောက်က အနန္တတန်ခိုးရှင် ဘုရားသခင်ရဲ့ နိုင်ငံတော် ကျွန်မဆီ ဧဝံဂေလိတရား လာဟောတယ်။ အနန္တတန်ခိုးရှင် ဘုရားသခင်ရဲ့ နှုတ်ကပတ်တော်တွေမှာ သြဇာအာဏာနဲ့ တန်ခိုးတွေ ပါရှိလို့ ကျွန်မ အတော်လေး ဆွဲဆောင်ခံခဲ့ရတယ်။ အဲဒီနောက်ပိုင်း ဘုရားနှုတ်ကပတ်တော်တွေကို ကျွန်မ ခဏခဏ ဖတ်လေ့ရှိပြီး ကိုယ်တော့်နှုတ်ကပတ်တော်တွေအပေါ် ကျွန်မတို့ရဲ့ နားလည်မှုနဲ့ပတ်သက်ပြီး ညီအစ်ကို မောင်နှမတွေနဲ့ မိတ်သဟာယဖွဲ့ခဲ့တယ်။ ဘုရားသခင်ရဲ့ နောက်ဆုံးသောကာလ အလုပ်ဟာ လူသားတွေကို ကယ်တင်ဖို့ဖြစ်တယ်ဆိုတဲ့အကြောင်း၊ စာတန် အန္တရာယ်ပေးတာကို ခံရပြီး ဘုရားသခင်ရှေ့မှောက်ကို မရောက်လာသေးတဲ့ လူတွေ အများကြီးရှိသေးတဲ့အကြောင်း၊ အဲဒီလူတွေ ဘုရားသခင်ရဲ့ ကယ်တင်ခြင်းကို လက်ခံဖို့ သူတို့တွေကို ကိုယ်တော့်ရှေ့မှောက် ခေါ်ဆောင်လာရမှာက ကျွန်မတို့ရဲ့ တာဝန်နဲ့ ဝတ္တရားပဲဆိုတဲ့အကြောင်းတွေကို ကျွန်မ နားလည်လာတယ်။ ဒါကြောင့် ဧဝံဂေလိအလုပ်မှာ ကျွန်မလည်း တစ်ထောင့်တစ်နေရာကနေ ပါဝင်ချင်လာတယ်။ မကြာခင်မှာပဲ ဘုရားသခင်ရဲ့ ကျေးဇူးတော်ကြောင့် အသင်းတော်မှာ ကျွန်မ တာဝန်ထမ်းဆောင်ဖြစ်ခဲ့တယ်။ ကိုယ့်ဘာသာ တွေးမိတယ်၊ “ကျွန်မခင်ပွန်းကိုလည်း ဘုရားသခင်ရဲ့ နိုင်ငံတော် ဧဝံဂေလိတရားအကြောင်း သက်သေခံပြီး ကျွန်မနဲ့အတူ ဘုရားသခင်ကို ယုံကြည်လာအောင် လုပ်နိုင်ရင် သိပ်ကောင်းမှာပဲ” လို့ပေါ့။ ဒါပေမဲ့ ကျွန်မပြောတာကို နားထောင်ပြီးတဲ့နောက်မှာ ခင်ပွန်းက မထီမဲ့မြင်နဲ့ ပြောတယ်၊ “ဒီလောကမှာ ဘုရားသခင်ဆိုတာ လုံးဝမရှိဘူး” တဲ့။ ပြီးတော့ သူက ရုပ်ဝါဒီတစ်ယောက်ဖြစ်တယ်လို့လည်း ထပ်ပြောသေးတယ်။ ဘုရားသခင်ကို ယုံကြည်တဲ့နေရာမှာ ကျွန်မ အရမ်းစိတ်အားထက်သန်နေတာကို သူတွေ့တော့ သိချင်စိတ်နဲ့ အင်တာနက်ပေါ်မှာ သူ ရှာဖွေလေ့လာမှု နည်းနည်း လုပ်လိုက်တယ်။ အသင်းတော်ကို နာမည်ဖျက်ဖို့နဲ့ ဘုရားသခင်ကို ပြစ်မှားစော်ကားဖို့ စီစီပီက လုပ်ကြံဖန်တီးထားတဲ့ အပျက်သဘောဆောင်တဲ့ ဝါဒဖြန့်တာတွေကို သူတွေ့သွားပြီး ကျွန်မကို စိုးရိမ်တကြီးနဲ့ မေးတယ်၊ “မင်း အနန္တတန်ခိုးရှင် ဘုရားသခင်ကို ယုံကြည်နေတာလား။ အဲဒါဆိုရင် မင်း အဖမ်းခံရလိမ့်မယ်။ ဒါ့အပြင် အင်တာနက်မှာ ရေးထားတာက ဘုရားသခင်ကို ယုံကြည်တဲ့သူတွေဟာ သူတို့ရဲ့ မိသားစုနဲ့ အလုပ်ကို စွန့်လွှတ်ကြတယ်တဲ့။ အရူးလုပ်တာမခံနဲ့” တဲ့။ ပြီးတော့ သူက ပြောသေးတယ်၊ သူ ပြည်တွင်း လုံခြုံရေး ကာကွယ်စောင့်ရှောက်မှုဌာနကို သွားစုံစမ်းကြည့်တော့ အနန္တတန်ခိုးရှင် ဘုရားသခင်ကို ယုံကြည်တဲ့သူရှိတဲ့ ဘယ်မိသားစုမဆို တခြားမိသားစုဝင်တွေက သတင်းပေးရမယ်လို့ ပြောလိုက်တဲ့အကြောင်း၊ သူတို့ရဲ့ ကလေးတွေဟာ နောင်တစ်ချိန်မှာ အစိုးရဝန်ထမ်းလုပ်ဖို့ ဒါမှမဟုတ် စစ်တပ်ထဲ ဝင်ဖို အခွင့်မရနိုင်တဲ့အကြောင်းနဲ့ မိသားစုဝင်အားလုံး အမှုပတ်နိုင်တဲ့အကြောင်း ဟိုက သူ့ကို ပြောလိုက်တယ်တဲ့။ ကျွန်မ ဆက်ယုံကြည်နေရင် အနှေးနဲ့အမြန် အဖမ်းခံရလိမ့်မယ်လို့လည်း သူက ပြောတယ်။ ခင်ပွန်းရဲ့ စကားတွေကို ကြားတော့ ကျွန်မ အရမ်းအံ့သြသွားတယ်။ ဘုရားသခင်ကို ယုံကြည်သူတွေကို သတင်းပေးဖို့ စီစီပီက မိသားစုဝင်တွေကိုတောင် အသုံးချနေတာ၊ ဒါဟာ တကယ်ကို ဆိုးညစ်တာပဲ။ ချက်ချင်းပဲ ကျွန်မ ခင်ပွန်းကို ပြန်ပြောလိုက်တယ်၊ “အင်တာနက်မှာ တွေ့တဲ့ ကောလာဟလတွေကို မယုံပါနဲ့၊ အဲဒါတွေအကုန်လုံးက စီစီပီက လုပ်ကြံဖန်တီးထားတာပါ။ ကျွန်မ ဘုရားသခင်ကို ယုံကြည်ပေမဲ့ ကိုယ့်မိသားစုနဲ့ အလုပ်ကိုတော့ မစွန့်လွှတ်ပါဘူး” လို့ပေါ့။ သူက ကျွန်မကို လုံးဝမယုံဘဲ စီစီပီဘက်ကပဲ ဆက်ရပ်တည်နေခဲ့တယ်။ ကျွန်မရဲ့ ယုံကြည်မှုအပေါ် ခင်ပွန်းက ဆန့်ကျင်နေတဲ့အတွက် သူ့ကွယ်ရာမှာပဲ တိတ်တဆိတ် ဆက်ယုံကြည်နေဖို့ကလွဲပြီး ကျွန်မမှာ တခြားရွေးချယ်စရာ မရှိခဲ့ဘူး။

တစ်နှစ်ကြာတော့ ကျွန်မ ဘုရားသခင်ကို ဆက်ယုံကြည်နေတုန်းပဲဆိုတာကို ကျွန်မခင်ပွန်း သိသွားတယ်။ ကျွန်မ အဖမ်းခံရပြီး မိသားစုပါ အမှုပတ်သွားရင် သူ့ရဲ့ ဂုဏ်သတင်းကို ထိခိုက်မှာကို သူက စိုးရိမ်နေခဲ့တယ်။ တစ်ခါကျတော့ သူက ရုတ်တရက် ဒူးထောက်ပြီး ဘုရားသခင်ကို ဆက်မယုံတော့ဖို့ ကျွန်မကို တောင်းပန်ပါလေရော။ ကျွန်မကို အဲဒီလို ဒူးထောက်ပြီး တောင်းပန်နေတဲ့ ခင်ပွန်းကို ကြည့်ပြီး ကျွန်မ တော်တော်လေး အံ့သြသွားတယ်။ ပုံမှန်ဆို သူက ယောကျာ်းတွေက ပိုသာတယ်ဆိုတဲ့ အချိုးမျိုး နေတတ်ပေမဲ့ အဲဒီနေ့က ဒူးထောက်ပြီး တောင်းပန်လိမ့်မယ်လို့ ကျွန်မ လုံးဝ မထင်ထားခဲ့ဘူးလေ။ ကျွန်မတို့ မိသားစုအပေါ် သူ ဘယ်လောက်ဂရုစိုက်ပြီး ကျွန်မကို ဘယ်လောက်ကောင်းကောင်းမွန်မွန် ဆက်ဆံခဲ့သလဲဆိုတာကို ကျွန်မ ပြန်တွေးမိရင်း စဉ်းစားမိတယ်၊ “သူ့စကားကိုသာ ကျွန်မ နားမထောင်ရင် အရင်ကလို ကျွန်မကို ဆက်ပြီး ကောင်းကောင်း ဆက်ဆံပါဦးမလား။ ဒီကိစ္စနဲ့ ပတ်သက်ပြီး ကျွန်မတို့ ခဏခဏ ရန်ဖြစ်ရတော့မလား။ တစ်ယောက်နဲ့တစ်ယောက် အဆင်မပြေဖြစ်တဲ့အထိများ ရောက်သွားမလား။ ဒါပေမဲ့ သူ့စကားနားထောင်ပြီး ဘုရားသခင်ကို ယုံကြည်တာကို စွန့်လွှတ်လိုက်ရင် ကယ်တင်ခြင်းရဖို့ ကျွန်မရဲ့ အခွင့်အရေးကို ဆုံးရှုံးရလိမ့်မယ်” လို့ပေါ့။ ဒါတွေကို စဉ်းစားချိန်ဆရင်းနဲ့ ကျွန်မ နည်းနည်း အားနည်းသွားပြီး တွေးမိတယ်၊ “နောက်ဆိုရင် ငါ အပြင်ထွက်တာကို လျှော့လိုက်ရင် ကောင်းမယ်။ သူ သိပ်စိတ်မပူရအောင် စနေ၊ တနင်္ဂနွေတွေမှာ ငါ့ခင်ပွန်းနဲ့အတူ အိမ်မှာပဲ နေမယ်။ သူလည်း စီစီပီရဲ့ အထင်အမြင်မှားအောင် လုပ်တာကို ယာယီ ခံနေရတာ ဖြစ်နိုင်တယ်။ အခုလောလောဆယ် ငါနားလည်တဲ့ သမ္မာတရားတွေကလည်း ပေါ့တန်သေးတယ်။ နောင်ကျရင် သူ့ကို အချိန်ယူပြီး ဖြည်းဖြည်းချင်း ရှင်းပြမယ်ဆိုရင် သူ ငါ့ကို နားလည်လာမယ်လို့ ယုံကြည်တယ်။” လို့ပေါ့။ နောက်ပိုင်းမှာ ကျွန်မ ဘုရားသခင်ကို ယုံကြည်တာကို စွန့်လွှတ်သွားအောင်ဆိုပြီး အင်တာနက်ပေါ်က စီစီပီရဲ့ အပျက်သဘောဆောင်တဲ့ ဝါဒဖြန့်စာတွေကို သူက တိတ်တဆိတ် ပရင့်ထုတ်ပြီး ကျွန်မ ဖတ်ဖို့ အိမ်ကို ယူလာခဲ့တယ်။ ကျွန်မက မဖတ်ဘူးလို့ ငြင်းပေမဲ့ သူက ကျွန်မကို ဆွဲခေါ်သွားပြီး အတင်းဖတ်ခိုင်းတယ်။ ကျွန်မ သူ့ကို အမှုမဲ့အမှတ်မဲ့ ကျောခိုင်းလိုက်မိတာ၊ အဲဒါက သူ့ကို ဒေါသထွက်သွားစေလိမ့်မယ်လို့ လုံးဝ မထင်ထားခဲ့ဘူး။ သူက ကျွန်မရဲ့ ကော်လာကို ဆွဲကိုင်ပြီး ချောင်တစ်ချောင်ကို တွန်းထည့်လိုက်တယ်။ ပြီးတော့ အရူးအမူး ဒေါသထွက်နေတဲ့ပုံနဲ့ သူ့လက်နှစ်ဖက်နဲ့ ကျွန်မ လည်ပင်းကို ပြင်းပြင်းထန်ထန် ညှစ်ထားပါလေရော။ သူ့မျက်လုံးတွေထဲမှာလည်း ရန်လိုတဲ့ အကြည့်တွေ ရှိနေတယ်။ သူက ကျွန်မကို မလိုမုန်းထားတဲ့ပုံစံနဲ့ ပြောတယ်၊ “ဒီနေ့ မင်း အမှန်တရားကို မြင်ရမယ်။ မင်း အသိတရားရဖို့ လိုပြီ” လို့ပေါ့။ သူက ကျွန်မကို ခပ်ကြမ်းကြမ်း ညှစ်ထားတော့ ကျွန်မ အသက်ရှူရတာ နည်းနည်း ခက်လာတယ်။ အချိန်အတော်ကြာမှပဲ သူက နောက်ဆုံးမှာ လွှတ်ပေးလိုက်တယ်။ ခင်ပွန်းလုပ်ခဲ့တဲ့ လုပ်ရပ်ကို မြင်ပြီး ကျွန်မ မှင်တက်သွားတယ်။ သူ့ကို သိလာတဲ့ တစ်လျှောက်လုံး ကျွန်မအပေါ် သူ တစ်ခါမှ လက်ပါဖူးတာ မရှိဘူးလေ။ အခုတော့ ဘုရားသခင်ကို ကျွန်မရဲ့ ယုံကြည်မှုကြောင့် ကျွန်မအပေါ် အကြမ်းဖက်လာပြီ။ ကျွန်မ အရမ်းကို ထိခိုက်နစ်နာတယ်လို့ ခံစားရပြီး မျက်ရည်တွေလည်း ကျလာတယ်။ ကိုယ့်ဘာသာ တွေးမိတယ်၊ “ရှေ့ဆက်ပြီး ငါ ဘယ်လိုလုပ်ရမလဲ။ ငါ ဘုရားသခင်ကို ဆက်ယုံကြည်ပြီး ငါ့တာဝန်ကို ဆက်ထမ်းဆောင်နေရင် ခင်ပွန်းက အရင်က သူဆက်ဆံခဲ့သလိုမျိုး ငါ့ကို ကောင်းကောင်း ဆက်ဆံတော့မှာ မဟုတ်ဘူး။ အဲဒီလိုဆိုရင် ငါတို့ မိသားစုက ဘယ်လောက်ကြာကြာ တည်မြဲနိုင်မှာလဲ။ ဒါပေမဲ့ ဘုရားသခင်ကို ယုံကြည်တာကို ငါ စွန့်လွှတ်လိုက်ရင် ကယ်တင်ခြင်းရဖို့ အခွင့်အရေးကို ဆုံးရှုံးရလိမ့်မယ်။ ဘုရားသခင်က သမ္မာတရားဖော်ပြဖို့နဲ့ လူသားမျိုးနွယ်ကို ကယ်တင်ဖို့ လူ့ဇာတိခံယူတာဟာ ငါ လက်လွတ်ခံလို့မရတဲ့ ကြုံတောင့်ကြုံခဲ အခွင့်အရေးတစ်ခုပဲ” လို့ပေါ့။ ကျွန်မ အရမ်းကို လွန်ဆွဲနေရပြီး စိတ်ဆင်းရဲနေခဲ့တယ်။ ဘာလုပ်ရမှန်းလည်း မသိတော့ဘူး။ ဒါနဲ့ ကျွန်မ ဘုရားသခင်ရှေ့မှောက်သွားပြီး ဆုတောင်းခဲ့တယ်၊ “ဘုရားသခင်၊ သမီးရဲ့ ဝိညာဉ်ရင့်ကျက်မှုက အရမ်းကို သေးငယ်ပါတယ်။ ဒီလို အခြေအနေတွေကြားမှာ ခိုင်ခိုင်မာမာ ရပ်တည်ဖို့ သမီးကို ဉာဏ်အလင်းပေးပြီး လမ်းပြတော်မူပါ” လို့ပေါ့။ အဲဒီနောက်မှာ ဘုရားသခင်ရဲ့ နှုတ်ကပတ်တော်တစ်ပိုဒ်ကို ကျွန်မ ဖတ်ခဲ့ရတယ်။ “ကမ္ဘာလောကကို ဖန်ဆင်းခြင်းကတည်းက ငါသည် ဤလူစု၊ အတိအကျဆိုရသော် ယနေ့ သင်တို့ကို၊ စတင် ခွဲခန့်မှတ်သားကာ ရွေးကောက်ပြီး ဖြစ်သည်။ သင်တို့၏ ပင်ကိုစရိုက်၊ အစွမ်းအစ၊ သွင်ပြင်နှင့် ဝိညာဉ်အသက်တာ၊ သင်မွေးဖွားခဲ့သော သင်၏မိသားစု၊ သင်၏ အလုပ်နှင့် သင်၏ အိမ်ထောင်၊ သင်၏ဆံပင်အရောင်နှင့် အသားအရောင်၊ ပြီးလျှင် သင်မွေးဖွားသည့်အချိန်တို့ပင် အပါအဝင် သင်၏ အလုံးစုံထဲက သင် အားလုံးကို ငါ၏လက်များဖြင့် စီစဉ်ထားခဲ့ပေသည်။ ယနေ့ သင်တို့ကို ငါ့မျက်မှောက်တော် ထဲသို့ ခေါ်ဆောင်လာခြင်းသည် အမှန်တကယ် ငါ၏ အစီအစဉ်အားဖြင့် ဖြစ်သည်ကို မဆိုထားနှင့်ဦး၊ နေ့ရက်စဉ်တိုင်း သင်တို့လုပ်ဆောင်သော အရာများနှင့် သင်တို့ တွေ့ဆုံသောလူများကိုပင် ငါ၏လက်ဖြင့် စီစဉ်ထားခဲ့ခြင်းဖြစ်သည်။ ကစဉ့်ကလျားဖြစ်ခြင်းထဲသို့ ခြေစုံပစ်မဝင်နှင့်။ တည်ငြိမ်စွာ သင် ရှေ့ဆက်သင့်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၇၄)) လူသားရဲ့ ကံကြမ္မာဟာ ဘုရားသခင်ရဲ့ လက်ထဲမှာ ရှိတယ်ဆိုတာကို ဘုရားသခင်ရဲ့ နှုတ်ကပတ်တော်က ကျွန်မကို သဘောပေါက်စေခဲ့တယ်။ လူတစ်ယောက်ရဲ့ အလုပ်၊ အိမ်ထောင်ရေးနဲ့ မိသားစုဆိုတာတွေ အားလုံးက ဘုရားသခင်က ဟိုးအရင်ကတည်းက အမိန့်နဲ့ ပြဋ္ဌာန်းထားတာပါ။ ကျွန်မရဲ့ မိသားစု ပြိုကွဲမလား၊ မပြိုကွဲဘူးလားဆိုတာကလည်း ဘုရားသခင်ရဲ့ အချုပ်အခြာအာဏာနဲ့ စီစဉ်မှုအောက်မှာပဲ ရှိပါတယ်။ ခင်ပွန်းက ကျွန်မကို ကွာရှင်းမလား၊ မကွာရှင်းဘူးလား ဆိုတာကိုလည်း ကျွန်မ ထိန်းချုပ်လို့ မရနိုင်ပါဘူး။ ကျွန်မအနေနဲ့ ဘုရားသခင်ရဲ့ အချုပ်အခြာအာဏာနဲ့ အစီအစဉ်တွေကို ကျိုးနွံနာခံပြီး ဖန်ဆင်းခံတစ်ယောက်အနေနဲ့ ကိုယ့်တာဝန်ကို ကောင်းကောင်း ထမ်းဆောင်သင့်ပါတယ်။ ဘုရားသခင်ရဲ့ ရည်ရွယ်ချက်ကို နားလည်သွားတဲ့အခါ ကျွန်မရဲ့ စိတ်နှလုံးလည်း နည်းနည်း တည်ငြိမ်သွားတယ်။

အဲဒီနောက်မှာ ဘုရားသခင်ရဲ့ နှုတ်ကပတ်တော်တွေကို ကျွန်မ ထပ်ဖတ်ခဲ့တယ်။ “သင်၏အတွင်း၌ ငါ၏သတ္တိကို သင် ပိုင်ဆိုင်ရမည် ဖြစ်ပြီး၊ ဘာသာတရားမရှိသော ဆွေမျိုးများနှင့်ကြုံလျှင် စည်းမျဉ်းရှိရမည်။ သို့သော် ငါ့အတွက် သင်သည် မည်သည့် အမှောင်စွမ်းအားကိုမျှလည်း အလျှော့မပေးရ။ စုံလင်သော လမ်းကို လျှောက်လှမ်းရန် ငါ၏ဉာဏ်ပညာကို သင် အမှီပြုရမည်ဖြစ်ပြီး စာတန်၏ မည်သည့် လျှို့ဝှက်ကြံစည်ခြင်းကိုမျှ အောင်မြင်ခွင့် မပေးနှင့်။ သင်၏ စိတ်နှလုံးကို ငါ့ရှေ့မှောက်၌ ထားရှိရန် သင်၏ စွမ်းအားရှိသမျှကို အသုံးပြုလော့၊ ပြီးလျှင် ငါသည် သင့်ကို နှစ်သိမ့်၍ သင်၏ စိတ်နှလုံးအား ငြိမ်သက်ခြင်းနှင့် ဝမ်းမြောက်ခြင်းကို ပေးမည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အစအဦး၌ ခရစ်တော်၏ မိန့်မြွက်ချက်များ၊ အခန်း (၁၀)) ဘုရားသခင်ရဲ့ နှုတ်ကပတ်တော်တွေကို ချင့်ချိန်စဉ်းစားရင်းနဲ့၊ ကိုယ့်ရဲ့ ချစ်ခင်တွယ်တာမှုကြောင့် စာတန်ရဲ့ ကောက်ကျစ်တဲ့ ပရိယာယ်ထဲကို ကျွန်မ ကျရောက်လုနီးပါး ဖြစ်ခဲ့မှန်း သဘောပေါက်သွားတယ်။ တရုတ်ကွန်မြူနစ်ပါတီက အသင်းတော်ကို နာမည်ဖျက်ဖို့ အင်တာနက်ပေါ်မှာ အခြေအမြစ်မရှိတဲ့ ကောလာဟလတွေ ဖြန့်တယ်။ ပြီးတော့ ဘာသာတရားမရှိတဲ့ ဆွေမျိုးတွေကို အထင်အမြင်မှားအောင် လုပ်ပြီး ကျွန်မတို့ကို ဟန့်တားဖို့နဲ့ နှိပ်ကွပ်ဖို့ သူတို့ကို အသုံးချတယ်။ ရည်ရွယ်ချက်ကတော့ ကျွန်မတို့ကို ဘုရားသခင်နဲ့ ဝေးကွာသွားစေဖို့နဲ့ ဘုရားသခင်ကို သစ္စာဖောက်သွားစေဖို့ပဲ။ အစပိုင်းတုန်းကတော့ ကျွန်မရဲ့ ယုံကြည်မှုအတွက် ခင်ပွန်းက ကျွန်မကို မနှိပ်ကွပ်ခဲ့ပါဘူး။ ဒါပေမဲ့ အင်တာနက်ပေါ်က အဲဒီ အခြေအမြစ်မရှိတဲ့ ကောလာဟလတွေကို မြင်ပြီးတဲ့နောက်မှာတော့ သူက အတိုက်အခံတွေ လုပ်တာတွေ၊ နှိပ်ကွပ်တာတွေကို တတ်နိုင်သမျှ လုပ်တော့တာပဲ။ ကျွန်မ ဘုရားသခင်ကို ယုံကြည်တာကို လက်လျှော့သွားအောင်လို့ နည်းလမ်းပေါင်းစုံကို သုံးခဲ့တယ်။ သူက စာတန်အတွက် ကိရိယာတန်ဆာပလာလို ပြုမူခဲ့တယ်။ ခင်ပွန်း နှိပ်ကွပ်တာကြောင့်သာ ဘုရားသခင်ကို ယုံကြည်တာနဲ့ တာဝန်ထမ်းဆောင်တာကို ကျွန်မ စွန့်လွှတ်လိုက်ရင် စာတန်ရဲ့ ကောက်ကျစ်တဲ့ ပရိယာယ်ထဲကို ကျရောက်သွားတဲ့သဘောဖြစ်မှာ မဟုတ်ဘူးလား။ ဘုရားသခင်၏ နှုတ်ကပတ်တော်၌ ပြောထားသည် “ဘာသာတရားမရှိသော ဆွေမျိုးများနှင့်ကြုံလျှင် စည်းမျဉ်းရှိရမည်။” နေ့စဉ်ဘဝကိစ္စတွေမှာတော့ ခင်ပွန်းစကားကို ကျွန်မ နားထောင်လို့ ရပါတယ်။ ဒါပေမဲ့ ဘုရားသခင်ကို ယုံကြည်တဲ့ကိစ္စနဲ့ ပတ်သက်လာရင်တော့ ကျွန်မမှာ ကိုယ်ပိုင် ရပ်တည်ချက်ရှိရမယ်၊ ပြီးတော့ စည်းမျဉ်းတွေကို လိုက်နာစောင့်ထိန်းရမယ်။ သူ နှိပ်ကွပ်တာနဲ့ ဘုရားသခင်ကို ယုံကြည်တာကို ကျွန်မ စွန့်လွှတ်လို့ မရဘူး။ ဒါကို ကျွန်မ အမြော်အမြင်နဲ့ ရင်ဆိုင်ဖြေရှင်းဖို့ လိုအပ်ခဲ့တယ်။ အဲဒီနောက်မှာတော့ အပိုဝင်ငွေနည်းနည်းရအောင် စာသင်နေတယ်လို့ ခင်ပွန်းကို အကြောင်းပြပြီး ညပိုင်းတွေမှာ ကျွန်မ စပြီး တာဝန်ထမ်းဆောင်ဖြစ်တယ်။ နေ့လယ်ပိုင်းမှာတော့ ပုံမှန်အတိုင်း အလုပ်သွားတာပေါ့။ ကိစ္စတွေက အဲဒီလိုပဲ တိတ်တိတ်ဆိတ်ဆိတ်နဲ့ အချိန်တစ်ခုအထိ ရှေ့ဆက်သွားခဲ့ပြီး၊ ဘုရားသခင်ကို ကျွန်မရဲ့ ယုံကြည်မှုနဲ့ပတ်သက်လို့ ခင်ပွန်းက ကျွန်မနဲ့ ရန်မဖြစ်ခဲ့ဘူး။ အချိန်နည်းနည်း ကြာလာတဲ့အခါမှာတော့ ခင်ပွန်းက သံသယဝင်လာတယ်။ သူက ကျွန်မကို တိတ်တဆိတ် စပြီးနောက်ယောင်ခံလိုက်တော့တာပဲ၊ ကျွန်မရဲ့ အိတ်ကိုလည်း ခဏခဏ မွှေနှောက်ရှာဖွေတယ်။ ဗီရိုထဲမှာ ကျွန်မ ဖွက်ထားတဲ့ ဘုရားသခင်ရဲ့ နှုတ်ကပတ်တော် စာအုပ်တွေနဲ့ ဝတ်ပြုခြင်းကနေ မှတ်သားထားတဲ့ မှတ်စုတွေကို သူ ရှာတွေ့သွားတယ်။ ပြီးတော့ ကျွန်မကို လက်ညိုးထိုးပြီး ဒေါသတကြီးနဲ့ ပြောတယ်၊ “မင်းက ခေါင်းမာတဲ့လူပဲ၊ ကောင်းပြီလေ။ မင်းရဲ့ ဒီစာအုပ်တွေအကုန်လုံးကို ငါမီးရှို့ပစ်မယ်၊ အဲဒီကျရင် မင်း ဘယ်လိုဆက်ယုံမလဲ ကြည့်ကြသေးတာပေါ့” တဲ့။ သူ တကယ်မီးရှို့ပစ်မှာကို ကျွန်မ ကြောက်တာနဲ့ သူ အိမ်မှာမရှိတဲ့အချိန်မှာ အဲဒါတွေကို လုံခြုံအောင် ညီအစ်မတစ်ယောက်ရဲ့ အိမ်ကို တိတ်တဆိတ် ယူသွားပြီး သိမ်းထားလိုက်တယ်။ ခင်ပွန်းရဲ့ နှိပ်ကွပ်မှုကြောင့် အိမ်မှာ ပုံမှန် ဝတ်ပြုတာတွေ၊ ဘုရားသခင်ရဲ့ နှုတ်ကပတ်တော်တွေကို ဖတ်တာတွေ လုပ်လို့မရတော့ဘူး။ ဒါကြောင့် ကျွန်မ ကိုယ်ပိုင် အခန်းလေးတစ်ခန်း ငှားဖို့ကလွဲပြီး တခြားရွေးချယ်စရာ မရှိတော့ဘူး။ နေ့တိုင်း အိမ်မပြန်ခင် အဲဒီငှားထားတဲ့ အခန်းလေးထဲမှာ ဘုရားသခင်ရဲ့ နှုတ်ကပတ်တော်တွေကို ကျွန်မ ဖတ်တယ်။

၂၀၁၂ ခုနှစ် မေလမှာ ခင်ပွန်းက ဘုရားသခင်ကို ယုံကြည်တဲ့ကိစ္စနဲ့ပတ်သက်ပြီး သိရအောင် ကာကွယ်ရေးဌာနကို သွားခဲ့ဖူးတဲ့အတွက် အဲဒီဌာနက လူတစ်ယောက်က သူ့ကို စပြီး စောင့်ကြည့်လာတယ်။ အဲဒီလူက စိတ်ပူလို့ သတင်းမေးသယောင်ယောင်နဲ့ WeChat ကနေ ခင်ပွန်းကို ဆက်သွယ်လေ့ရှိပြီး ကျွန်မ ဘယ်မှာ အလုပ်လုပ်သလဲဆိုတာကို မေးတယ်။ ကျွန်မက စီစီပီရဲ့ နောက်ယောင်ခံလိုက်တာကို နှစ်လကျော်လောက် ခံရပြီးနောက်မှာ စုဝေးပွဲတစ်ခုမှာ အဖမ်းခံခဲ့ရတယ်။ ပြန်လွတ်လာပြီးတဲ့နောက်၊ ရဲတွေက ကျွန်မကို နောက်ယောင်ခံလိုက်နေရင် ညီအစ်ကို မောင်နှမတွေအတွက် ပြဿနာဖြစ်သွားမှာကို စိုးရိမ်လို့ လောလောဆယ် စုဝေးပွဲတွေ တက်တာကို ရပ်ထားလိုက်တယ်။ ပြီးတော့ ခင်ပွန်း အိမ်မှာမရှိတဲ့အချိန်မှပဲ ဘုရားသခင်ရဲ့ နှုတ်ကပတ်တော်တွေကို တိတ်တဆိတ် ဖတ်လေ့ရှိတယ်။ တစ်နေ့တော့ ကျွန်မ ဘုရားသခင်ကို ဆက်ယုံကြည်နေတုန်းပဲဆိုတာကို ခင်ပွန်းက သိသွားပြီး၊ ကျွန်မကို လေးနက်တဲ့ လေသံနဲ့ မေးတယ်၊ “မင်း မယုံဘဲ နေလို့မရဘူးလား။ ဘုရားသခင်ကို မင်း ဆက်ယုံကြည်ပြီး ထပ်အဖမ်းခံရရင် အဲဒါက ငါ့ရဲ့ ဂုဏ်သတင်းကို ဘာဖြစ်မလဲဆိုတာ မင်း သိလား။ ငါ့ခံစားချက်တွေကို မင်း ထည့်စဉ်းစားဖူးလား၊ ဒါမှမဟုတ် ငါတို့ကလေးရဲ့ အနာဂတ်ကိုရော စဉ်းစားဖူးလား။ ငါတို့ သုံးယောက်သား အတော်လေး ကောင်းကောင်းမွန်မွန် နေနေရတာ မဟုတ်ဘူးလား။ မင်း မပျော်ဘူးဆိုရင် ငါတို့ ခရီးသွားကြမယ်လေ။ မင်းအတွက် ကားလေးတစ်စီးလည်း ဝယ်ပေးနိုင်တယ်။ မင်း လိုချင်တာရှိရင် ငါ ဖြစ်အောင် လုပ်ပေးမယ်။ ဘာလို့ ဒီယုံကြည်မှု လမ်းကြောင်းနောက်ကိုပဲမလျှော့တမ်း လိုက်နေရတာလဲ” တဲ့။ အဲဒီအချိန်မှာ ကျွန်မ နည်းနည်း စုံစမ်းသွေးဆောင်ခံရပြီး အားနည်းသွားတယ်။ မိသားစုနဲ့အတူတူ ပျော်ပျော်ရွှင်ရွှင် နေရတာက တော်တော်လေး ကောင်းတဲ့ပုံပဲလို့ တွေးမိပြီး ခင်ပွန်းရဲ့ အဆိုပြုချက်ကို သဘောတူလိုက်ချင်စိတ် ပေါ်လာတယ်။ ဒါပေမဲ့ ဘုရားသခင်ကို ယုံကြည်တာကို လက်လျှော့ဖို့ တွေးလိုက်တော့ အရမ်းကို ဝမ်းနည်းသွားတယ်။ ဒါနဲ့ ကျွန်မ ချက်ချင်းပဲ ဘုရားသခင်ကို ဆုတောင်းလိုက်တယ်၊ “ဘုရားသခင်၊ သမီး ကိုယ်တော့်ကို ယုံကြည်ချင်တယ်၊ သမီးရဲ့ တာဝန်ကိုလည်း ထမ်းဆောင်ချင်တယ်။ ဒါပေမဲ့ သမီးရဲ့ မိသားစု ပြိုကွဲသွားတာကိုတော့ မလိုလားပါဘူး။ စာတန်ဆီကလာတဲ့ ဒီစုံစမ်းသွေးဆောင်ခြင်းကို သမီး ကျော်လွှားနိုင်ဖို့ ယုံကြည်ခြင်းနဲ့ ဆင်းရဲဒုက္ခကို ကြံ့ကြံ့ခံဖို့ စိတ်ပိုင်းဖြတ်မှုကို သမီးကို ပေးသနားတော်မူပါ” လို့ပေါ့။ အဲဒီနောက်မှာ ဘုရားသခင်ရဲ့ နှုတ်ကပတ်တော်တွေကို ကျွန်မ သတိရသွားတယ်။ “ဘုရားသခင်ကို ချစ်ခြင်း လမ်းကြောင်းပေါ်မှာ သူက စာတန်နှင့် တိုက်ပွဲဆင်နွှဲသည့်အခါ သင်သည် ဘုရားသခင်၏ဘက်မှာ ရပ်တည်နေနိုင်ပြီး စာတန်ဘက်ကို လှည့်မသွားဘူးဆိုလျှင် သင်သည် ဘုရားသခင်ကို ချစ်ခြင်းအား ရရှိမှာဖြစ်ပြီး သင်၏ သက်သေခံခြင်းမှာ ခိုင်မာစွာ ရပ်တည်နိုင်မှာဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်ကို ချစ်ခြင်းသည်သာလျှင် ဘုရားသခင်ကို အမှန်တကယ် ယုံကြည်ခြင်းဖြစ်သည်) ဘုရားသခင်ရဲ့ နှုတ်ကပတ်တော်တွေက ကျွန်မကို ယုံကြည်ခြင်းနဲ့ ခွန်အားတွေ ပေးခဲ့တယ်။ ဒီလို အခြေအနေတွေနဲ့ ရင်ဆိုင်ရတဲ့အခါ ဘုရားသခင်ဘက်မှာ ကျွန်မ ရပ်တည်ပြီး စာတန်ကို အရှက်ခွဲရမယ်။ ကျွန်မ ထပ်ပြီး အဖမ်းခံရရင် သူ့ရဲ့ ဂုဏ်သတင်းကို ထိခိုက်ပြီး ဆွေမျိုးသူငယ်ချင်းတွေရှေ့မှာ မျက်နှာပြဖို့ကို အရှက်ရလိမ့်မယ်လို့ ခင်ပွန်းက စိုးရိမ်နေတယ်။ ဒါကြောင့် ဘုရားသခင်ကို သစ္စာဖောက်သွားအောင် ကျွန်မကို ရုပ်ဝတ္ထုဆိုင်ရာ စည်းစိမ်တွေနဲ့ သွေးဆောင်ဖြားယောင်းခဲ့တာပဲ။ ကျွန်မက ပိုင်းခြားသိမြင်နိုင်တာမျိုး မရှိဘဲ စုံစမ်းသွေးဆောင်ခံခဲ့ရတယ်၊ ခင်ပွန်းကို ကျေနပ်စေဖို့နဲ့ ဇာတိပကတိဆိုင်ရာ မိသားစု ပျော်ရွှင်မှုကို လိုက်စားဖို့တောင် ဆန္ဒရှိခဲ့တယ်။ ကျွန်မရဲ့ ဝိညာဉ်ရင့်ကျက်မှုက တကယ်ကို သေးငယ်လွန်းပါတယ်။ ကျွန်မ အဖမ်းမခံရခင်တုန်းကဆိုရင် ဘုရားသခင်ကို ကျွန်မရဲ့ ယုံကြည်မှုကို စွန့်လွှတ်သွားအောင်လို့ ခင်ပွန်းက ကျွန်မကို စောင့်ကြည့်ပြီး နောက်ယောင်ခံလိုက်ဖို့ နည်းလမ်းပေါင်းစုံ သုံးခဲ့တယ်၊ ဘုရားသခင်ရဲ့ နှုတ်ကပတ်တော် စာအုပ်တွေကိုတောင် မီးရှို့ပစ်ချင်ခဲ့တာကို ပြန်တွေးမိတယ်။ ခင်ပွန်းက ကျွန်မအပေါ် တကယ် ကောင်းနေတာ မဟုတ်ဘူး၊ ကျွန်မရဲ့ ယုံကြည်မှုကို စွန့်လွှတ်သွားအောင် ဒီရုပ်ဝတ္တုဆိုင်ရာ အကျိုးခံစားခွင့်တွေပေးနေတာဆိုတာကို ကျွန်မ မြင်လိုက်ရတယ်။ စာတန်ရဲ့ ကောက်ကျစ်တဲ့ ပရိယာယ်ကို ကျွန်မ ယုံစားလို့ မဖြစ်ဘူး။ ဒါကြောင့် ကျွန်မ ခင်ပွန်းကို ပြောလိုက်တယ်၊ “လူဆိုတာ ဘုရားသခင် ဖန်ဆင်းထားတာလေ၊ ဒါကြောင့် ဘုရားသခင်ကို ကိုးကွယ်တာက လုံးဝ သဘာဝကျပြီး ကျိုးကြောင်းခိုင်လုံမျှတတယ်” လို့ပေါ့။ ခင်ပွန်းက မထီမဲ့မြင်နဲ့ ပြန်ပြောတယ်၊ “လူကို ဘုရားသခင် ဖန်ဆင်းတယ်ဆိုတဲ့ အယူအဆက လူကိုယ်တိုင် ရေးထားတဲ့ သမ္မာကျမ်းစာထဲကလာတာ။ ဒါကို မင်းက ယုံနေသေးတယ်။ မင်းက တကယ်ကို ရိုးအလွန်းတာပဲ” တဲ့။ သူ့စကားကို ကြားတော့ ဘုရားသခင်ကို ယုံကြည်တာနဲ့ ပတ်သက်ပြီး ကျွန်မတို့ရဲ့ ဆန့်ကျင်ဘက်ဖြစ်နေတဲ့ အမြင်တွေက ညှိနှိုင်းလို့ မရနိုင်တော့ဘူးဆိုတာကို ကျွန်မ သဘောပေါက်သွားတယ်။ ကျွန်မတို့ဟာ မတူညီတဲ့ လမ်းကြောင်းနှစ်ခုပေါ်မှာ လျှောက်လှမ်းနေကြတာဖြစ်ပြီး ကျွန်မတို့ရဲ့ အိမ်ထောင်ရေးက အနှေးနဲ့အမြန် အဆုံးသတ်ရတော့မှာပဲလေ။ ဒါကို တွေးမိတော့ ကျွန်မ ရင်ထဲမှာ နာကျင်မှုတွေ ပြည့်နှက်သွားတယ်။ ကိုယ့်ဘာသာ တွေးမိတယ်၊ “ငါတို့ အိမ်ထောင်သက်တမ်းတစ်လျှောက်မှာ တကယ်ကို အများကြီး ဖြတ်သန်းခဲ့ရတာ။ အစပိုင်းတုန်းက ငါ့ဘဝရဲ့ အခက်ခဲဆုံးအချိန်တွေကို ကျော်ဖြတ်ဖို့ ခင်ပွန်းရဲ့ စွဲမြဲတဲ့ သစ္စာရှိမှုက ကူညီပေးခဲ့တယ်။ ဒီအိမ်ထောင်ရေးကိုသာ ငါ ဆုံးရှုံးလိုက်ရရင် နောင်ကျရင် ငါ ဘယ်လိုဆက်ပြီး အသက်ရှင်ရမလဲ” လို့ပေါ့။ ခင်ပွန်းနဲ့ ကလေးအပေါ် အကြွေးတင်နေသလို ခံစားနေရတုန်းပဲ။ ဒါပေမဲ့ ပြီးတော့ ကျွန်မ ထပ်တွေးမိတယ်၊ “ဘုရားသခင်ဟာ လူသားအသက်ရဲ့ အရင်းအမြစ်ပဲ။ ဘုရားသခင် မရှိတာဟာ အသက်မရှိတာနဲ့ အတူတူပဲ။ ခင်ပွန်းစကားကို နားထောင်ပြီး ဘုရားသခင်ကို မယုံကြည်တော့ဘူး၊ သူ့ရဲ့ နှုတ်ကပတ်တော်တွေကို စားသောက်တာတွေ မလုပ်တော့ဘူးဆိုရင်၊ ဘုရားသခင်ရဲ့ ကယ်တင်ခြင်းကို ငါ စွန့်ပစ်လိုက်ပြီး စာတန်ရဲ့ အာဏာအောက်မှာ ဆက်အသက်ရှင်နေခဲ့ပြီးဖြစ်မှာပဲ။ အဲဒီအခါကျရင် ငါဟာ လမ်းလျှောက်နေတဲ့ အလောင်းကောင်လို အသက်ရှင်နေရတာ မဟုတ်ဘူးလား။ ဘုရားသခင်ကို ယုံကြည်တာကို ငါ စွန့်လွှတ်လို့ မရဘူး” လို့ပေါ့။ ဒါကြောင့် ဘုရားသခင်ကို ကျွန်မ ဆုတောင်းလိုက်ပြီး ကျွန်မရဲ့ ရှေ့လျှောက် လမ်းကြောင်းကို လမ်းပြပေးဖို့ ကိုယ်တော့်ကို တောင်းလျှောက်ခဲ့တယ်။

အဲဒီနောက်မှာ ဘုရားသခင်ရဲ့ နှုတ်ကပတ်တော်တစ်ပိုဒ်ကို ကျွန်မ ဖတ်ခဲ့ရတယ်။ “‘မြင့်မြတ်သော အမျိုးသားရေးဝါဒ စိတ်ဓာတ်’ ၏ နှစ်ထောင်ပေါင်းများစွာမှတစ်ဆင့် လူ့စိတ်နှလုံးထဲတွင် နက်ရှိုင်းစွာ ကျန်ရစ်ခဲ့သော အဆိပ်အတောက်များနှင့် မြေရှင်ပဒေသရာဇ်စနစ်ဆန်သော အတွေးအခေါ်တို့သည် လူတို့ကို ချည်နှောင်ပြီး သံကြိုးခတ်ထားသည်။ လူတို့ကို စိုးစဉ်းမျှ လွတ်လပ်ခွင့်မရှိ ဖြစ်သွားစေသည်၊ ရည်မှန်းချက်နှင့် ဇွဲလုံ့လကင်းမဲ့ကာ တိုးတက်လိုစိတ်လည်း မရှိဖြစ်သွားစေသည်။ ထိုအစား အပျက်သဘောဆောင်၍ နောက်ပြန်ဆုတ်ကာ ကျွန်စိတ်ဓာတ်တွင် နစ်မြုပ်သွားစေသည်။ ဤဓမ္မဓိဋ္ဌာန်ကျသော အကြောင်းရင်းများသည် လူသားမျိုးနွယ်၏ အတွေးအခေါ်ပိုင်းဆိုင်ရာ ရှုမြင်ပုံ၊ ရည်သန်မျှော်မှန်းချက်များ၊ ကိုယ်ကျင့်တရားနှင့် စိတ်သဘောထားတို့အပေါ် ဖျောက်ဖျက်၍မရသော ညစ်ပတ်ပြီး ရုပ်ဆိုးသည့် အမည်းစက်ကို ထင်စေခဲ့သည်။ လူသားများသည် အကြမ်းဖက်မှု၏ အမှောင်လောကတွင် နေထိုင်နေကြပုံရပြီး ၎င်းတို့ထဲမှ မည်သူမျှ ယင်းကို ကျော်လွှားရန် မစဉ်းစားသကဲ့သို့ စံပြကမ္ဘာတစ်ခုသို့ ကူးပြောင်းရန်လည်း မစဉ်းစားကြပေ။ ထိုအစား ၎င်းတို့သည် မိမိတို့၏ ဘဝကံကြမ္မာအပေါ် စိတ်ကျေနပ်မှုဖြင့် နေ့ရက်များကို ကုန်ဆုံးကြသည်၊ ကလေးများ မွေးဖွားပြီး ပြုစုပျိုးထောင်ခြင်းကိုလည်းကောင်း၊ ကြိုးစားခြင်းကိုလည်းကောင်း၊ ချွေးထွက်ခြင်းကိုလည်းကောင်း၊ မိမိတို့၏ အလုပ်ကို လုပ်ကိုင်ခြင်းကိုလည်းကောင်း၊ သက်သောင့်သက်သာရှိပြီး ပျော်ရွှင်သော မိသားစု၊ အိမ်ထောင်ရေး ချစ်ခင်တွယ်တာမှု၊ သို့မဟုတ် သားသမီးဝတ်ကျေပွန်သော သားသမီးများ၊ ဘဝနေဝင်ချိန်၌ သာယာချမ်းမြေ့မှုနှင့် မိမိတို့၏ ဘဝကို အေးချမ်းစွာ နေထိုင်ကုန်ဆုံးမှုတို့ကိုလည်းကောင်း ရှိခြင်းအား အိပ်မက်မက်ကြသည်...နှစ်ပေါင်း ထောင်သောင်းချီ၍ လူတို့သည် ဤနည်းလမ်းဖြင့် မိမိတို့၏ အချိန်ကို ဖြုန်းတီးနေခဲ့ကြပြီး မည်သူမျှ လူ့ဘဝတစ်ခုလုံးထဲတွင် အခမ်းနားဆုံးသော ဘဝကို မဖန်တီးဘဲ ဤအမှောင်လောကတွင် အချင်းချင်း သတ်ဖြတ်ခြင်း၊ ကျော်ကြားမှုနှင့် အကျိုးအမြတ်အတွက် ပြိုင်ဆိုင်ခြင်းနှင့် တစ်ဦးနှင့်တစ်ဦး ကောက်ကျစ်စဉ်းလဲခြင်းတို့ကိုသာ ရည်ရွယ်လုပ်ဆောင်နေကြသည်။ ဘုရားသခင်၏ ရည်ရွယ်ချက်များကို မည်သူက ရှာဖွေခဲ့ဖူးသနည်း။ ဘုရားသခင်၏ အလုပ်ကို မည်သူက အလေးထားခဲ့ဖူးသနည်း။ အမှောင်၏ စွမ်းအား သက်ရောက်နေသော လူတို့၏ အစိတ်အပိုင်းအလုံးစုံသည် လူ့သဘာဝ ဖြစ်လာခဲ့သည်မှာ ကြာပြီဖြစ်သဖြင့် ဘုရားသခင်၏ အလုပ်ကို ဆောင်ရွက်ရန် အတော်အတန် ခက်ခဲပြီး လူတို့သည် ယနေ့ ဘုရားသခင်က ၎င်းတို့အား အပ်နှံထားသည့်အရာအပေါ် အလေးမမူကြတော့ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အမှုတော်နှင့် ဝင်ရောက်ခြင်း (၃)) ဘုရားသခင်ရဲ့ နှုတ်ကပတ်တော်တွေက ထုတ်ဖော်ပြထားတဲ့အရာကနေ ကျွန်မရဲ့ စိတ်ဆင်းရဲရတဲ့ ဇာစ်မြစ်ကို တွေ့ရှိခဲ့တယ်။ “လင်နဲ့မယား လက်ထပ်ပြီးရင် သံယောဇဉ် နက်ရှိုင်းတယ်”၊ “အတူတကွ လက်တွဲပြီး ကြီးပြင်းခြင်း”၊ ပြီးတော့ “ဇနီးကောင်း၊ မိခင်ကောင်း တစ်ယောက်ဖြစ်ခြင်း” ဆိုတာလိုမျိုး ရိုးရာအယူအဆတွေရဲ့ ချည်နှောင်ခံရပြီး ဘောင်ခတ်ခံရတဲ့အတွက်၊ လင်မယားအချစ် ရှိပြီး သားသမီးဝတ်ကျေတာ၊ ကိုယ့်ဘဝကို အေးအေးချမ်းချမ်း ဖြတ်သန်းရတာဟာ ပျော်ရွှင်မှုဆိုတဲ့ အဓိပ္ပာယ်ပဲလို့ ကျွန်မ ယုံကြည်ခဲ့တာပါ။ ခင်ပွန်းက ဘုရားသခင်ကို ယုံကြည်ဖို့ ငြင်းဆန်တဲ့အပြင် ကျွန်မကိုတောင် ဆန့်ကျင်ပြီး နှိပ်ကွပ်လာတဲ့အခါ၊ ဒီကိစ္စနဲ့ပတ်သက်ပြီး အမြဲတမ်း ရန်ဖြစ်ရတဲ့အခါ၊ ကျွန်မတို့ရဲ့ အချစ်တွေ ပြိုကွဲသွားပြီး ဒီလှပတဲ့ အိမ်ထောင်ရေးကို ဆုံးရှုံးရမှာကို ကျွန်မ ကြောက်လာတယ်။ ဒါကြောင့် ဒါကို ကျွန်မ အစွမ်းကုန် ကာကွယ်ထိန်းသိမ်းချင်ခဲ့တယ်။ ဒါပေမဲ့ ဘုရားသခင်ကို ကျွန်မ မယုံကြည်ခင်က ခင်ပွန်းက ကျွန်မအပေါ် ကောင်းခဲ့ပေမဲ့၊ ကျွန်မတို့ မိသားစုက အတော်လေး စည်းလုံးပြီး အပြင်ပန်းမှာ အိမ်ထောင်ရေးက သဟဇာတဖြစ်နေပေမဲ့လည်း၊ နေ့တိုင်း အိမ်တွင်းရေး အသေးအဖွဲကိစ္စတွေကလွဲပြီး ဘာမှမရှိခဲ့ဘူးလေ။ အဲဒါက ကျွန်မရဲ့ ရင်ထဲမှာ လစ်ဟာနေတဲ့ ခံစားချက်မျိုးကို ခဏခဏ ဖြစ်စေတယ်။ တကယ်တမ်းကျတော့ အဲဒါက စစ်မှန်တဲ့ ပျော်ရွှင်မှု မဟုတ်ပါဘူး။ အခု ကျွန်မတို့ မိသားစုကို ကာကွယ်ထိန်းသိမ်းထားလို့ ကျွန်မရဲ့ ဇာတိပကတိက ကျေနပ်သွားရင်တောင်၊ ခင်ပွန်းက ဘုရားသခင်ကို မယုံကြည်ဘဲ လောကီသားတစ်ယောက်ရဲ့ လမ်းကြောင်းအတိုင်း လိုက်နေတဲ့အတွက်၊ အပြင်ပန်းကြည့်ရင်တော့ ကျွန်မတို့က တစ်သားတည်းကျနေပုံရပေမဲ့ စိတ်ဝမ်းကွဲနေတယ်။ ကျွန်မတို့မှာ စိတ်တူကိုယ်တူ မရှိဘူးဆိုတော့ ပျော်ရွှင်မှုဆိုတာ ဝေလာဝေးပေါ့။ ကျွန်မသိတဲ့ မိသားစုတွေကို ကြည့်လိုက်ရင် အများစုက အပြင်ပန်းမှာ ပျော်ရွှင်ပြီး သာယာနေပုံရပေမဲ့ သူတို့ရဲ့ အတွင်းစိတ်ထဲက လစ်ဟာမှုကနေတော့ ရုန်းမထွက်နိုင်ကြဘူး။ ဥပမာ၊ ကျွန်မရဲ့ လုပ်ဖော်ကိုင်ဖက်တစ်ယောက်ဆိုရင်၊ ကားရှိတယ်၊ အိမ်ရှိတယ်၊ လှပတဲ့ သမီးလေးရှိတယ်၊ ပြည့်စုံလုံလောက်တဲ့ ရုပ်ဝတ္ထုဆိုင်ရာဘဝနဲ့ ကောင်းမွန်တဲ့ အိမ်ထောင်ရေးကို ပိုင်ဆိုင်ထားပုံရပေမဲ့၊ လုံးဝ မပျော်ရွှင်တဲ့အပြင် ခင်ပွန်းဖြစ်သူက အပြင်မှာ အလုပ်ကိစ္စတွေနဲ့ သွားတဲ့အခါ ဖောက်ပြန်မှာကို ခဏခဏ စိုးရိမ်နေရတယ်။ နုပျိုနေသေးတယ်လို့ ထင်ရအောင်၊ သူ့ရဲ့ ကျန်းမာရေးနဲ့ အလှအပကို ထိန်းသိမ်းဖို့ အချိန်တွေ အများကြီး ပေးရတယ်၊ ပြီးတော့ သူ့ခင်ပွန်းနောက်ကိုတောင် တကောက်ကောက် လိုက်နေရသေးတယ်။ သူ့ဘဝက အရမ်းကို ပင်ပန်းတယ်ဆိုပြီး ကျွန်မကို ခဏခဏ ညည်းပြလေ့ရှိတယ်။ ဒီအချက်က ကျွန်မကို တစ်ခု သဘောပေါက်စေတယ်၊ လူတွေဟာ သူတို့ရဲ့ ရုပ်ဝတ္ထုဆိုင်ရာဘဝကို ဘယ်လောက်ပဲ ပျော်မွေ့နေပါစေ အဲဒါက သူတို့စိတ်နှလုံးထဲက လစ်ဟာမှုကိုတော့ မဖြေရှင်းပေးနိုင်ဘူး။ သူတို့ရဲ့ မိသားစုက ဘယ်လောက်ပဲ သဟဇာတဖြစ်နေပါစေ၊ သူတို့ရဲ့ ဝိညာဉ်ရေးရာ လိုအပ်ချက်တွေကိုတော့ မဖြည့်ဆည်းပေးနိုင်ဘူး။ လူတွေက ဘုရားသခင်ကို မယုံကြည်ဘူးဆိုရင်၊ သူတို့မှာ ဇာတိပကတိဆိုင်ရာ သာယာမှုတွေ ဘယ်လောက်ပဲရှိရှိ၊ ဒါတွေအကုန်လုံးက ယာယီပါပဲ။ ကြီးမားတဲ့ ကပ်ဘေးတွေ ကျွန်မတို့ဆီ ကျရောက်လာတဲ့အခါ၊ အဲဒီလူတွေဟာ ဘုရားသခင်ရဲ့ စောင့်ရှောက်မှုကို မရရှိဘဲ အားလုံး ဖျက်ဆီးခံရလိမ့်မယ်။ ဘာသာတရားမရှိတဲ့သူတစ်ယောက်ရဲ့ လမ်းကြောင်းကို လိုက်ဖို့ ကျွန်မ ရွေးချယ်ခဲ့ရင် အိမ်ထောင်ရေး ချစ်ခြင်းမေတ္တာနဲ့ မိသားစု ပျော်ရွှင်မှုကို လိုက်စားဖို့၊ ခဏတာ ဇာတိပကတိဆိုင်ရာ သာယာမှုတွေကို ဖြည့်ဆည်းဖို့အတွက် ဘုရားသခင်ကို ယုံကြည်တာကို စွန့်လွှတ်ပြီး၊ နောက်ဆုံးမှာ ဘေးအန္တရာယ်ထဲ ကျရောက်ပြီး အပြစ်ဒဏ်ပေးခံရလိမ့်မယ်။ လူဆိုတာ ဘုရားသခင် ဖန်ဆင်းထားတာဖြစ်ပြီး၊ ဖန်ဆင်းရှင်ဆီကို ပြန်လှည့်လာပြီး ကိုယ့်တာဝန်ကို ထမ်းဆောင်မှသာ သူ့ရဲ့ ဘဝက တန်ဖိုးနဲ့ အဓိပ္ပာယ်ရှိနိုင်မှာပါ။ သခင်ယေရှုရဲ့ ခေါ်သံကို ကြားတဲ့အခါ ကိုယ်တော့်နောက်ကို လိုက်ဖို့ အရာအားလုံးကို စွန့်လွှတ်ခဲ့တဲ့ ပေတရုကိုပဲ ဥပမာအနေနဲ့ ကြည့်ပါ။ နောက်ဆုံးမှာ သူဟာ ဘုရားသခင်နဲ့ ပတ်သက်တဲ့ စစ်မှန်တဲ့ နားလည်မှုကို ရရှိခဲ့ပြီး ဘုရားသခင်ဆီကနေ စုံလင်အောင် ပြုလုပ်ပေးခြင်းနဲ့ ကောင်းချီးတွေကို ရရှိခဲ့တယ်။ သူ့ဘဝက အားလုံးထက်ကို တန်ဖိုးအရှိဆုံးနဲ့ အဓိပ္ပာယ်အရှိဆုံး ဖြစ်ခဲ့တယ်။ ရှေ့ဆက်ပြီး ကျွန်မလည်း သမ္မာတရားကို သေသေချာချာ လိုက်စားပြီး အဓိပ္ပာယ်ရှိတဲ့ ဘဝတစ်ခုကို အသက်ရှင်နေထိုင်သင့်ပါတယ်။ နောက်ပိုင်း ကျွန်မအလုပ်လုပ်တဲ့ ကုမ္ပဏီမှာ အလုပ်သမားလျှော့ချတဲ့အတွက် ကျွန်မက အရောင်းဝန်ထမ်းအဖြစ် ပြောင်းလုပ်ရတယ်။ အဲဒီအတွက် ကျွန်မ ရုံးမှာ တစ်နေကုန် နေစရာမလိုတော့ဘဲ နေ့လယ်ပိုင်းမှာလည်း ကျွန်မရဲ့ တာဝန်ကို ထမ်းဆောင်လို့ ရသွားတယ်။ ဒါဟာ တကယ်ကို ဘုရားသခင်က ကျွန်မကို လမ်းပြနေတာပဲလို့ သဘောပေါက်သွားတယ်။

၂၀၁၂ ခုနှစ်၊ ဒီဇင်ဘာလမှာ ဧဝံဂေလိတရားဟောနေတုန်း ကျွန်မ နောက်တစ်ကြိမ် ထပ်ပြီး အဖမ်းခံရတယ်၊ ထောင်ထဲမှာ ဆယ့်ငါးရက် နေခဲ့ရတယ်။ အိမ်ပြန်ရောက်တော့ ခင်ပွန်းက စိတ်ပျက်လက်ပျက် အသံနဲ့ ကျွန်မကို ပြောတယ်၊ “မင်း သိလား၊ အခု မင်းမှာ အဖမ်းခံရတဲ့ မှတ်တမ်းရှိသွားပြီ။ ဒီတစ်ခါ ငါ့ရဲ့ အဆက်အသွယ်တွေကို သုံးပြီး မင်းရဲ့ အမှုတွဲကို မဖွင့်ဖို့ ကာကွယ်ရေးဌာန ခေါင်းဆောင်ကို ပြောကြည့်သေးတယ်။ ဒါပေမဲ့ သူက ပြန်ပြောတယ်၊ ‘အနန္တတန်ခိုးရှင် ဘုရားသခင်ကို ယုံကြည်သူတွေရဲ့ အမှုက ကြီးလေးတဲ့ အမှုတွေပဲ။ အဲဒါ ဗဟိုအာဏာပိုင်တွေဆီက အမိန့်၊ ဘယ်သူ့ရဲ့ ကြားဝင်စွက်ဖက်လို့မှ ထူးမှာ မဟုတ်ဘူး’ တဲ့။ ငါတို့ကလေးက နောင်တစ်ချိန်မှာ အစိုးရဝန်ထမ်း အနေနဲ့ အလုပ်လုပ်ခွင့် ဒါမှမဟုတ် စစ်တပ်ထဲ ဝင်ခွင့်ရတော့မှာ မဟုတ်ဘူး။ အခုတော့ မင်းကြောင့် မိသားစုတစ်ခုလုံး အမှုပတ်သွားပြီ။ ငါ့ရဲ့ ဂုဏ်သတင်းကို မင်း ဘာတွေလုပ်လိုက်ပြီလဲဆိုတာ စဉ်းစားကြည့်စမ်းပါ” တဲ့။ သူ့စကားကို ကြားတော့ ကျွန်မ ဒေါသထွက်သွားတယ်၊ တွေးမိတာက၊ “ဘုရားသခင်ကို ယုံကြည်တာဟာ ရာဇဝတ်မှုတစ်ခုတောင် မဟုတ်ဘူး၊ ဒါနဲ့ပဲ တစ်မိသားစုလုံးအတွက် ဒုက္ခရောက်ရတဲ့သဘော ဘာလို့ ဖြစ်ရတာလဲ။ တရုတ်ကွန်မြူနစ်ပါတီက တကယ်ကို ရွံစရာကောင်းလိုက်တာ” လို့ပေါ့။ ခင်ပွန်းက ဆက်ပြောတယ်၊ “ငါ ဒီလိုမျိုး အမြဲတမ်း ရင်တမမနဲ့ ဆက်မနေချင်တော့ဘူး။ အခု မင်း ရွေးချယ်စရာ လမ်းနှစ်လမ်း ရှိတယ်၊ တစ်ခုက ဘုရားသခင်ကို ယုံကြည်တာကို စွန့်လွှတ်ပြီး ငါနဲ့အတူ ဒီဘဝကို ဆက်သွားမယ်။ နောက်တစ်ခုက ကွာရှင်းမယ်၊ ပြီးရင် ကိုယ့်လမ်းကိုယ်လျှောက်ပြီး တစ်ယောက်ကိစ္စ တစ်ယောက် ဝင်မစွက်ဖက်ဘူး။ စဉ်းစားဖို့ အချိန် သုံးလေးရက် ပေးမယ်။ မင်း သဘောပဲ” တဲ့။ ကွာရှင်းမယ့်အကြောင်း ခင်ပွန်းပြောတာကို ကြားရတဲ့အခါ ကျွန်မ ရင်ကွဲမတတ် ခံစားရတယ်။ ကျွန်မ တွေးမိတယ်၊ “ငါတို့ ကလေးလေးက ငယ်ပါသေးတယ်၊ ငါတို့ ကွာရှင်းပြီးသွားရင် သူ့ဘဝ ဘာဆက်ဖြစ်မလဲ” လို့ပေါ့။ ပိုဆိုးတာက ကျွန်မက အခုမှ လွတ်လာခါစဖြစ်ပြီး လုံခြုံရေး အန္တရာယ်တွေ ရှိနေတဲ့အတွက် ညီအစ်ကို မောင်နှမတွေနဲ့လည်း အဆက်အသွယ် လုပ်လို့မရဘူးလေ။ ဒါကြောင့် အရမ်းကို အထီးကျန်ပြီး အကူအညီမဲ့နေသလို ခံစားရတယ်၊ ညီအစ်ကို မောင်နှမတွေနဲ့ အတူရှိခဲ့တဲ့ နေ့ရက်တွေကို လွမ်းမိတယ်။ အဲဒီအချိန်တွေတုန်းက ခင်ပွန်းက နေ့တိုင်း အိမ်ကို ညဉ့်နက်မှ ပြန်လာတတ်ပြီး၊ ပြန်လာရင်လည်း ခဏခဏ အရက်တွေ မူးရူးနေတတ်တယ်။ ကျွန်မတို့က တစ်မိုးအောက်တည်းမှာ အတူတူ နေနေကြသေးပေမဲ့၊ တစ်ယောက်နဲ့တစ်ယောက် စိမ်းကားနေကြပြီ။ အရင်တုန်းက ကျွန်မတို့အိမ်မှာရှိခဲ့တဲ့ နွေးထွေးမှုဆိုတာ အခုတော့ လုံးဝ ပျောက်ကွယ်သွားပါပြီ။ ကျွန်မ သိပ်ကို စိတ်ဆင်းရဲခဲ့ရပြီး စီစီပီအပေါ် အမုန်းတရားက ပိုကြီးလာတာပဲရှိတယ်။ သူတို့ လုပ်ကြံဖန်တီးထားတဲ့ ကောလာဟလတွေကပဲ ကျွန်မ မိသားစုကို ဒီလိုအခြေအနေ ရောက်အောင် လုပ်ခဲ့တာပါ။ ပြီးတော့ ဘုရားသခင်ရဲ့ နှုတ်ကပတ်တော် နှစ်ပိုဒ်ကို ကျွန်မ သတိရသွားတယ်။ “ရှေးကာလ၏ ဘိုးဘေး များလော။ ချစ်မြတ်နိုးရသော ခေါင်းဆောင်များလော။ ၎င်းတို့ အားလုံးသည် ဘုရားသခင်အား ဆန့်ကျင်ကြ၏။ ၎င်းတို့၏ ဝင်ရောက်စွက်ဖက်မှုသည် ကောင်းကင်အောက်ရှိ အရာခပ်သိမ်းကို မှောင်မိုက်ခြင်း နှင့် ပရမ်းပတာဖြစ်ခြင်း အခြေအနေတစ်ခုတွင် ချန်ထားပြီးဖြစ်၏။ ဘာသာရေး လွတ်လပ်မှုလော။ နိုင်ငံသားများ၏ တရားဝင် ရပိုင်ခွင့်များနှင့် အကျိုးစီးပွားများလော။ ယင်းတို့သည် မကောင်းမှုကို ဖုံးကွယ်ခြင်းအတွက် လှည့်စားမှုများသာ ဖြစ်ကြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အမှုတော်နှင့် ဝင်ရောက်ခြင်း (၈)) “သင်တို့သည် အဆင်းနီသောနဂါးကြီးကို အမှန်တကယ် မုန်းတီးသလော။ သင်တို့သည် အမှန်တကယ်၊ ရိုးသားစစ်မှန်စွာ ယင်းကို မုန်းတီးသလော။ ငါသည် ကြိမ်ဖန်များစွာ သင်တို့ကို အဘယ်ကြောင့် မေးလေပြီနည်း။ ငါသည် အဘယ်ကြောင့် ဤမေးခွန်းကို သင်တို့အား အဖန်ဖန် မေးမြဲမေးနေရသနည်း။ သင်တို့၏ နှလုံးသားထဲတွင် အဆင်းနီသောနဂါးကြီး၏ မည်သည့်ပုံရိပ် ရှိသနည်း။ ယင်းကို အမှန်တကယ် ဖယ်ရှားပြီးပြီလော။ ၎င်းကို သင်တို့၏ဖခင်အဖြစ် သင်တို့ အမှန်ပင် မမှတ်ယူပေဘူးလော။ ငါ၏မေးခွန်းများထဲက ငါ၏ရည်ရွယ်ချက်ကို လူအပေါင်းတို့ သိမြင်သင့်သည်။ ယင်းမှာ လူတို့၏ ဒေါသကို ဆွပေးရန်မဟုတ်သကဲ့သို့၊ လူသားတို့အလယ် ပုန်ကန်မှုကို လှုံ့ဆော်ရန် မဟုတ်၊ လူသားသည် မိမိ၏ ကိုယ်ပိုင် ထွက်ပေါက်ကို ရှာတွေ့နိုင်ရန် မဟုတ်ဘဲ၊ လူအားလုံးကို အဆင်းနီသောနဂါးကြီး၏ ကျေးကျွန်ဘဝမှ မိမိတို့ကိုယ်ကိုယ် လွတ်မြောက်စေခွင့်ပေးရန် ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ၊ အခန်း (၂၈)) ဘုရားသခင်ရဲ့ နှုတ်ကပတ်တော်တွေအရ၊ တရုတ်ကွန်မြူနစ်ပါတီ စီစီပီဟာ ဘုရားသခင်ကို မုန်းတီးပြီး အတိုက်အခံလုပ်တဲ့ ဆိုးယုတ်တဲ့ နတ်ဆိုးတစ်ကောင် ဖြစ်တယ်ဆိုတာကို ကျွန်မ ရှင်းရှင်းလင်းလင်း မြင်လိုက်ရတယ်။ သူက “ဘာသာရေး လွတ်လပ်ခွင့်” ဆိုတဲ့ ဆိုင်းဘုတ်ကို ကိုင်ထားရင်း နေရာအနှံ့မှာ ဘုရားသခင်ကို ယုံကြည်သူတွေကို ဖမ်းဆီးပြီး နှိပ်ကွပ်နေတာပါ။ ပြီးတော့ အခြေအမြစ်မရှိတဲ့ ကောလာဟလ မျိုးစုံကို သုံးပြီး လူတွေကို အထင်အမြင်မှားအောင် လုပ်တယ်၊ သူ့ရဲ့ နတ်ဆိုးဆန်တဲ့ စကားတွေကို လူတွေ ယုံကြည်လာအောင်နဲ့ သူနဲ့အတူ ဘုရားသခင်ကို အတိုက်အခံလုပ်လာအောင် လုပ်နေတယ်။ စီစီပီရဲ့ ဖမ်းဆီးတာ၊ နှိပ်ကွပ်တာတွေကို ခံခဲ့ရတဲ့၊ အိမ်ကနေ မဖြစ်မနေ ထွက်ပြေးခဲ့ရတဲ့ ညီအစ်ကို မောင်နှမတွေ ဘယ်လောက်များပြားလိုက်သလဲ၊ သူ့ရဲ့ အခြေအမြစ်မရှိတဲ့ ကောလာဟလတွေနဲ့ လှည့်စားမှုတွေကြောင့် သဟဇာတဖြစ်နေတဲ့ မိသားစုပေါင်း ဘယ်လောက်ပြိုကွဲခဲ့ရသလဲဆိုတာကို ကျွန်မ တွေးမိတယ်။ အဲဒါတောင်မှ စီစီပီက ဘုရားသခင်ကို ယုံကြည်သူတွေက သူတို့ မိသားစုကို မလိုချင်ကြလို့ဆိုပြီး နစ်နာသူတွေကိုပဲ အပြစ်တင်နေသေးတယ်။ သူခိုးက လူဟစ်နေတာပဲလေ။ စီစီပီရဲ့ ဆိုးညစ်ပြီး အကျည်းတန်တဲ့ အနှစ်သာရကို ရှင်းရှင်းလင်းလင်း မြင်လိုက်ရတာက သမ္မာတရားကို လိုက်စားပြီး ဘုရားသခင်နောက်ကို အဆုံးအထိ လိုက်မယ်ဆိုတဲ့ ကျွန်မရဲ့ စိတ်ပိုင်းဖြတ်မှုကို ပိုပြီး အားကောင်းသွားစေတယ်။ စီစီပီ ဘယ်လိုပဲ နှိပ်ကွပ်ပါစေ၊ ဘုရားသခင်နောက်ကိုပဲ လိုက်မယ်လို့ ကျွန်မ ဆုံးဖြတ်လိုက်တယ်။

ညဘက်မှာ လသာဆောင်ပေါ်မှာ တစ်ယောက်တည်း ရပ်နေရင်း၊ ဘုရားသခင်ကို ယုံကြည်ခဲ့တဲ့ အချိန်တွေကို ပြန်တွေးနေမိတယ်။ ဘုရားသခင်ရဲ့ ကျေးဇူးတော်တွေ အများကြီးကို ကျွန်မ ပျော်မွေ့ခံစားခဲ့ရတဲ့အပြင် ဘုရားသခင်ရဲ့ နှုတ်ကပတ်တော်တွေဆီကနေ ရေလောင်းပေးတာနဲ့ ထောက်ပံ့တာတွေကိုလည်း ရရှိခဲ့တယ်၊ သမ္မာတရားတချို့ကိုလည်း နားလည်လာပြီး ကျွန်မရဲ့ စိတ်နှလုံးအတွက် အားထားစရာကိုလည်း တွေ့ရှိခဲ့ပြီလေ။ ဘုရားသခင်ကို ယုံကြည်ပြီး သူ့နောက်ကို လိုက်မှသာ ကျွန်မရဲ့ ဘဝက တန်ဖိုးရှိမယ်ဆိုတာကို သိပါတယ်။ ဒါပေမဲ့ ကျွန်မ ခက်ခက်ခဲခဲ တည်ဆောက်ခဲ့ရတဲ့ အိမ်ထောင်ရေးက ဒီလိုမျိုး ပြိုကွဲသွားတော့မယ်ဆိုတာကို တွေးလိုက်မိတဲ့အခါ ကျွန်မရဲ့ စိတ်နှလုံးထဲမှာ တော်တော်ကြီးကို အင်တင်တင် ဖြစ်နေရတုန်းပဲ။ ဒါနဲ့ ဘုရားသခင်ကို ကျွန်မ ဆုတောင်းခဲ့တယ်၊ “ဘုရားသခင်၊ သမီး ကိုယ်တော့်နောက်ကို လိုက်ချင်ပါတယ်၊ ဒါပေမဲ့ မိသားစုကိုတော့ လက်မလွှတ်နိုင်သေးဘူး ဖြစ်နေတယ်။ ဒီဇာတိပကတိရဲ့ ဘောင်ခတ်မှုတွေကနေ ရုန်းထွက်ဖို့ ယုံကြည်ခြင်းနဲ့ ခွန်အားကို ပေးသနားတော်မူပါ” လို့ပေါ့။ အဲဒီနောက်မှာ ဘုရားသခင်ရဲ့ နှုတ်ကပတ်တော်တွေကို ကျွန်မ သတိရသွားတယ်။ “လူသားမျိုးနွယ်၏ အသက်ကို ဘုရားသခင်ပေးထားသည်...၎င်းတို့တွင် ရှိသမျှကို ဘုရားသခင်က ပေးထားခြင်းဖြစ်ပြီး ၎င်းတို့ကျေးဇူးတင်သင့်သည်မှာ ဘုရားသခင်ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ မိမိ၏ကိုယ်ပိုင် မှားယွင်းသောအမြင်များကို သိကျွမ်းခြင်းဖြင့်သာ အမှန်တကယ် ပြောင်းလဲနိုင်သည်) ခင်ပွန်းကို ကျေးဇူးရှင်တစ်ယောက်လို ကျွန်မ အမြဲ သဘောထားခဲ့တယ်၊ အသက်ဆက်ရှင်ဖို့ သတ္တိတွေပေးခဲ့တာ၊ လှပတဲ့ အိမ်ထောင်ရေးတစ်ခုကို ပေးခဲ့တာ သူပဲလို့ ယုံကြည်ခဲ့တယ်။ ဘယ်လောက်ထိလဲဆိုရင် ဘုရားသခင်ကို စယုံကြည်ပြီးနောက်မှာ သူက ကျွန်မကို နှိပ်ကွပ်ပြီး အတိုက်အခံလုပ်ခဲ့တဲ့အချိန်မှာတောင် သူ့ကို ကျွန်မ မမုန်းခဲ့ဘူး။ ကျွန်မ တာဝန်မထမ်းဆောင်ရတဲ့အချိန်တွေမှာဆိုရင် သူ့အကြွေးတွေကို ဆပ်ချင်တဲ့စိတ်နဲ့ သူ့အတွက် ဟင်းကောင်းကောင်းလေးတွေ နည်းနည်းပါးပါး ချက်ပေးဖို့တောင် အချိန်ပေးဖို့ ကြိုးစားခဲ့ပါသေးတယ်။ ကျွန်မမှာ ရှိသမျှအရာအားလုံးဟာ ဘုရားသခင် ပေးသနားထားတာဖြစ်ပြီး၊ ဒီအိမ်ထောင်ရေးကလည်း ဘုရားသခင်ရဲ့ အချုပ်အခြာအာဏာ၊ အမိန့်နဲ့ ပြဋ္ဌာန်းမှုတို့ကနေ လာတယ်ဆိုတာကို ဘုရားသခင်ရဲ့ နှုတ်ကပတ်တော်တွေက ကျွန်မကို နားလည်စေခဲ့တယ်။ ကျွန်မ တကယ် ကျေးဇူးတင်ရမယ့်သူက ဘုရားသခင်ပါပဲ။ ဒါကို တွေးမိတော့ ကျွန်မ အများကြီး ပေါ့ပါးသွားတယ်၊ နှစ်ပေါင်းများစွာ ကျွန်မရဲ့ စိတ်နှလုံးထဲမှာ ဖိစီးနေခဲ့တဲ့ ဝန်ထုပ်ဝန်ပိုးကြီးဟာ နောက်ဆုံးတော့ လုံးဝ ပျောက်ကွယ်သွားပါပြီ။ ဘုရားသခင်ကို လှိုက်လှိုက်လှဲလှဲ ကျေးဇူးတင်မိတယ်။

အဲဒီနောက်မှာ ဘုရားသခင်ရဲ့ နှုတ်ကပတ်တော် နောက်တစ်ပိုဒ်ကို ထပ်ဖတ်ခဲ့ပြီး ခင်ပွန်းရဲ့ အနှစ်သာရနဲ့ ပတ်သက်လို့ ပိုင်းခြားသိမြင်မှု တချို့ကို ရရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “ဘုရားသခင်ကို အသိအမှတ် မပြုသူ မည်သူမဆိုသည် ရန်သူ ဖြစ်၏။ ဆိုလိုသည်မှာ လူ့ဇာတိခံ ဘုရားသခင်ကို အသိအမှတ်မပြုသောသူ မည်သူမဆိုသည် ဤရေစီးကြောင်းအတွင်း သို့မဟုတ် ပြင်ပတွင် ၎င်းတို့ ရှိသည်ဖြစ်စေ၊ မရှိသည်ဖြစ်စေ အန္တိခရစ်တစ်ဦး ဖြစ်ပေသည်။ ဘုရားသခင်၌ မယုံကြည်သည့် ခုခံသူများ မဟုတ်ပါက၊ မည်သူသည် စာတန်ဖြစ်သနည်း၊ မည်သူတို့မှာ မကောင်းဆိုးဝါးများ ဖြစ်ပြီး၊ မည်သူတို့မှာ ဘုရားသခင်၏ ရန်သူများ ဖြစ်သနည်း။ ၎င်းတို့သည် ဘုရားသခင်ကို ပုန်ကန်သောသူများ ဖြစ်ကြသည် မဟုတ်လော။ ၎င်းတို့သည် ယုံကြည်ခြင်း ရှိသည်ဟု အခိုင်အမာ ပြောဆိုသော်လည်း သမ္မာတရား ကင်းမဲ့သောသူများ မဟုတ်လော။ ၎င်းတို့သည် ကောင်းချီးမင်္ဂလာများ ရရန်မျှ ကြိုးစားကြသော်လည်း၊ ဘုရားသခင်အတွက် သက်သေမခံနိုင်သူများ ဖြစ်ကြသည် မဟုတ်လော။ သင်သည် ယနေ့ ထိုမကောင်းဆိုးဝါးများနှင့် ရောနှောဆဲဖြစ်ပြီး ၎င်းတို့အပေါ် အသိတရား၊ ချစ်ခြင်းမေတ္တာတို့ဖြင့် ဆက်ဆံနိုင်ဆဲ ဖြစ်သည်၊ သို့သော် ဤကိစ္စတွင် သင်သည် စာတန်အပေါ် ကောင်းသော ရည်ရွယ်ချက်များကို လက်ကမ်းပေးနေခြင်း မဟုတ်လော။ သင်သည် မကောင်းဆိုးဝါးများနှင့် ပေါင်းဖော်နေခြင်းဖြစ်သည် မဟုတ်လော။ အကယ်၍ ယနေ့ကာလတွင် လူတို့သည် အကောင်းနှင့်အဆိုးကို ခွဲခြားနိုင်ခြင်း မရှိသေးသကဲ့သို့ ဘုရားသခင်၏ရည်ရွယ်ချက်များကို ရှာဖွေရန် မည်သည့်ဆန္ဒမျှ မရှိဘဲ သို့မဟုတ် ဘုရားသခင်၏ ရည်ရွယ်ချက်များကို မိမိတို့ကိုယ်ပိုင်အဖြစ် မည်သည့်နည်းနှင့်မျှ ခံယူနိုင်ခြင်း မရှိဘဲ၊ ဆက်လက်၍ ကျိုးကြောင်းမမြင်ဘဲ ချစ်တတ်ပြီး သနားကရုဏာစိတ်ရှိနေသည့် အခြေအနေအထိ ရောက်လာပြီးဖြစ်ပါက ၎င်းတို့၏ အဆုံးသတ်များသည် ပို၍ပင် စုတ်ချာလိမ့်မည်။ လူ့ဇာတိ၌ ရှိသော ဘုရားသခင်ကို မယုံကြည်သောသူ မည်သူမဆိုသည် ဘုရားသခင်၏ ရန်သူ ဖြစ်သည်။ သင်သည် ရန်သူအပေါ် အသိစိတ်နှင့် ချစ်ခြင်းမေတ္တာ ထားရှိနိုင်ပါက၊ သင်၌ တရားမျှတစိတ် ကင်းမဲ့သည် မဟုတ်လော။ ငါ စက်ဆုပ်ရွံရှာပြီး ငါ သဘောမတွေ့သော သူတို့နှင့် သင်သည် သဟဇာတ ဖြစ်ပြီး၊ ၎င်းတို့အပေါ် ချစ်ခြင်းမေတ္တာ သို့မဟုတ် ပုဂ္ဂိုလ်ရေး ခံစားချက်များ ထားရှိနေသေးပါက၊ သင်သည် ပုန်ကန်သောသူဖြစ်သည် မဟုတ်လော။ သင်သည် တမင်တကာ ဘုရားသခင်ကို အတိုက်အခံလုပ်နေခြင်း မဟုတ်လော။ ထိုသို့သော လူတစ်ဦးသည် သမ္မာတရားကို အမှန်တကယ်ပင် ပိုင်ဆိုင်သလော။ လူတို့သည် ရန်သူများအပေါ် အသိစိတ်၊ မကောင်းဆိုးဝါးများအတွက် ချစ်ခြင်းမေတ္တာနှင့် စာတန်အတွက် သနားကရုဏာ ထားရှိပါက၊ ၎င်းတို့သည် ဘုရားသခင်၏အမှုကို တမင်တကာ နှောင့်ယှက်နေကြသည် မဟုတ်လော။...လူသားများက အခြားလူသားများကို ဝေဖန်အကဲဖြတ်သည့် စံနှုန်းမှာ ၎င်းတို့၏ အပြုအမူပေါ်တွင် အခြေခံသည်။ ၎င်းတို့၏ အပြုအမူ ကောင်းမွန်သောသူများသည် ဖြောင့်မတ်ကြသော်လည်း၊ ၎င်းတို့၏ အပြုအမူက စက်ဆုပ်ဖွယ်ကောင်းသူများသည် ဆိုးယုတ်ကြပေသည်။ လူသားများကို ဘုရားသခင် တရားစီရင်သော စံနှုန်းမှာ ၎င်းတို့၏ အနှစ်သာရက သူ့ကို ကျိုးနွံနာခံမှု ရှိမရှိဆိုသည့်အပေါ် အခြေခံသည်။ ဤလူ၏ အပြုအမူ ကောင်းသည်ဖြစ်စေ၊ ဆိုးသည်ဖြစ်စေ၊ ပြီးလျှင် ၎င်းတို့၏ စကားက မှန်သည်ဖြစ်စေ၊ မမှန်ကန်သည်ဖြစ်စေ၊ ဘုရားသခင်ကို ကျိုးနွံနာခံသောသူသည် ဖြောင့်မတ်သူတစ်ဦး ဖြစ်သော်လည်း၊ ဘုရားသခင်ကို ကျိုးနွံမနာခံသောသူသည် ရန်သူတစ်ဦးနှင့် ဆိုးယုတ်သောသူတစ်ဦး ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် လူသားသည် ငြိမ်သက်ခြင်းချမ်းသာထဲသို့ အတူတကွ ဝင်ရောက်ကြလိမ့်မည်) ဘုရားသခင်ကို အသိအမှတ်မပြုသူတွေ အားလုံးဟာ နတ်ဆိုးတွေနဲ့ စာတန်တွေဖြစ်ပြီး ဘုရားသခင်ရဲ့ ရန်သူတွေဖြစ်တယ်ဆိုတာကို ဘုရားသခင်က ဖော်ထုတ်ပြခဲ့တယ်။ ဘုရားသခင်က လူတွေရဲ့ အနှစ်သာရကို ကြည့်ပေမဲ့ ကျွန်မကတော့ သူတို့ရဲ့ အပြင်ပန်းသဏ္ဌာန်ကိုပဲ ကြည့်ခဲ့တာပါ။ ခင်ပွန်းက အိမ်တွင်းအိမ်ပြင် ကိစ္စအဝဝကို ကောင်းကောင်း ကိုင်တွယ်ခဲ့တယ်၊ ဆွေမျိုးသူငယ်ချင်းတွေအပေါ်မှာလည်း သဘောကောင်းတယ်၊ လူတွေ သူ့အကူအညီလိုတဲ့အခါ လက်ကမ်းပေးတတ်တယ်၊ ပြီးတော့ ကျွန်မ ကလေးမမွေးနိုင်တော့တဲ့အချိန်မှာတောင် ကျွန်မကို ကျောခိုင်းမသွားခဲ့ဘူးဆိုတာတွေကို မြင်ပြီး သူက ဒီလောကမှာ ရှားပါးတဲ့ လူကောင်းတစ်ယောက်ပဲလို့ ကျွန်မ ထင်ခဲ့တာလေ။ ဒါပေမဲ့ ကျွန်မ ဘုရားသခင်ကို ယုံကြည်မှန်း သူ သိသွားတဲ့နောက်မှာတော့၊ သူ့ရဲ့ ကြမ်းတမ်းတဲ့ဘက်က ထုတ်ဖော်ခံလိုက်ရတယ်၊ တခြားလူတစ်ယောက် ဖြစ်သွားသလိုပဲ။ ကျွန်မရဲ့ ယုံကြည်မှုကို စွန့်လွှတ်သွားအောင်လို့ သူက နည်းလမ်းပေါင်းစုံ သုံးပြီး ခြိမ်းခြောက်တယ်၊ သွေးဆောင်ဖြားယောင်းတယ်၊ ကွာရှင်းဖို့ ခြိမ်းခြောက်ပြီးတောင် အကျပ်ကိုင်ခဲ့သေးတယ်။ ခင်ပွန်းရဲ့ အနှစ်သာရဟာ သမ္မာတရားကို မုန်းတီးပြီး ဘုရားသခင်ကို မုန်းတီးတဲ့ နတ်ဆိုးတစ်ကောင်ပဲဆိုတာကို ကျွန်မ မြင်လိုက်ရတယ်။ အရင်တုန်းက ခင်ပွန်းက ကျွန်မအပေါ် ကောင်းခဲ့တာဟာ ကျွန်မက မိသားစုအတွက် ညည်းညူတာမရှိဘဲ ကိုယ့ကိုယ်ကိုယ် အသုံးခံပေးဖို့ ဆန္ဒရှိခဲ့လို့၊ ပြီးတော့ သူပြောသမျှကို နားထောင်ခဲ့လို့ ဖိုဝါဒဖြစ်တဲ့ သူ့ရဲ့ အချည်းနှီးဂုဏ်ကို ကျေနပ်စေခဲ့လို့ပဲဆိုတာကိုလည်း သဘောပေါက်သွားတယ်။ ဘုရားသခင်ကို တွေ့ရှိပြီးနောက်မှာ ကျွန်မ သမ္မာတရားတချို့ကို နားလည်လာတယ်၊ ကိုယ်ပိုင် အတွေးအခေါ်တွေ ရှိလာတယ်၊ ပြီးတော့ သူ့စကားကို နားမထောင်ဘဲ ယုံကြည်တာကို စွန့်လွှတ်ဖို့ ငြင်းဆန်တဲ့အခါ သူက ကျွန်မကို နှိပ်ကွပ်ပြီး အတိုက်အခံ စလုပ်တော့တာပဲ။ ကျွန်မ အဖမ်းခံရတာက သူ့ရဲ့ ဂုဏ်သတင်းနဲ့ အကျိုးစီးပွားကို ထိခိုက်လာတဲ့အခါ ကျွန်မကို ကွာရှင်းဖို့ ခြိမ်းခြောက်လာတယ်။ တကယ်တမ်းကျတော့ သူက ကျွန်မအပေါ် တကယ် ကောင်းနေတာ လုံးဝ မဟုတ်ဘူး။ အဲဒါက လူတွေကြားမှာ စစ်မှန်တဲ့ ချစ်ခြင်းမေတ္တာဆိုတာ မရှိဘူး၊ အရာအားလုံးက အကျိုးစီးပွားတွေ၊ အရောင်းအဝယ်တွေချည်းပဲဆိုတာကို ကျွန်မကို သင်ခန်းစာပေးခဲ့တယ်။ ပြီးတော့ ဘုရားသခင်ရဲ့ နှုတ်ကပတ်တော်တွေကို သတိရသွားတယ်။ “ယုံကြည်သူများနှင့် ဘာသာတရားမရှိသောသူများသည် ပင်ကိုအားဖြင့် သဟဇာတ မဖြစ်ကြပေ။ ယင်းထက် ၎င်းတို့သည် တစ်ဦးနှင့် တစ်ဦး ဆန့်ကျင်ကြသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် လူသားသည် ငြိမ်သက်ခြင်းချမ်းသာထဲသို့ အတူတကွ ဝင်ရောက်ကြလိမ့်မည်) ဘုရားသခင်ကို ယုံကြည်တဲ့ ဒီလမ်းကြောင်းပေါ်မှာ ခင်ပွန်းနဲ့ ကျွန်မ လမ်းခွဲရဖို့ ကံပါလာပြီဆိုတာကို ကျွန်မ သဘောပေါက်သွားတယ်။ အတူတူ ဆက်နေဖို့ ကြိုးစားရင်တောင် ကျွန်မတို့ ပျော်ရွှင်ရမှာ မဟုတ်ဘူး၊ ပြီးတော့ အဲဒါက ဘုရားသခင်ကို ကျွန်မ ယုံကြည်တာနဲ့ တာဝန်ထမ်းဆောင်တာကိုပါ ထိခိုက်စေလိမ့်မယ်။ ဘုရားသခင်ကို ယုံကြည်တဲ့ကိစ္စနဲ့ ပတ်သက်လာရင်တော့ ကျွန်မ အလျှော့ပေးလို့ မရဘူးလေ။ အဲဒီနောက်မှာ ကျွန်မ ဆုံးဖြတ်ချက်ချပြီးပြီလားလို့ ခင်ပွန်းက မေးတယ်၊ ကျွန်မက “ဘုရားသခင်ကို ယုံကြည်ဖို့ပဲ ရွေးချယ်တယ်” လို့ ပြောလိုက်တယ်။ ဒါကို ကြားတော့ ခင်ပွန်းက ခေါင်းခါပြီး စိတ်ပျက်လက်ပျက်နဲ့ ပြောတယ်၊ “ငါ တကယ်ကို နည်းလမ်းကုန်သွားပြီ၊ မင်းရဲ့ ဘုရားသခင်ကိုတော့ ငါ လုံးဝ ယှဉ်နိုင်မှာ မဟုတ်ဘူး။ မင်းအတွက် အကောင်းဆုံးဖြစ်ဖို့ ဆုတောင်းပေးပါတယ်” တဲ့။ ရင်ထဲမှာတော့ ဘုရားသခင်ကို တိတ်တဆိတ် ကျေးဇူးတင်လိုက်တယ်။ အဲဒီနောက်မှာ ကျွန်မတို့ ကွာရှင်းပြတ်စဲခြင်း လုပ်ငန်းစဉ်တွေကို အမြန်ဆုံး ပြီးပြတ်အောင် လုပ်ခဲ့တယ်။ ပြည်သူ့ရေးရာဌာနကနေ အပြင်ထွက်လာတဲ့ အချိန်မှာပဲ ကျွန်မ သက်ပြင်းကြီးကြီးတစ်ခုကို ချလိုက်တယ်။ အဲဒီနေ့ကစပြီး ဘုရားသခင်ကို နောက်ဆုံးတော့ လွတ်လွတ်လပ်လပ် ယုံကြည်ခွင့် ရသွားပြီလေ။

ဒီအတွေ့အကြုံက ကျွန်မရဲ့ စစ်မှန်တဲ့ ဝိညာဉ်ရင့်ကျက်မှုကို မြင်တွေ့စေခဲ့ပြီး၊ ဘုရားသခင်ရဲ့ နှုတ်ကပတ်တော်တွေကသာ လူတွေကို ပြောင်းလဲနိုင်ပြီး ကယ်တင်နိုင်တယ်ဆိုတာကို သဘောပေါက်စေခဲ့တယ်။ ဘုရားသခင်အတွက် ကိုယ့်ကိုယ်ကိုယ် အချိန်ပြည့် အသုံးခံနိုင်ဖို့၊ သမ္မာတရားကို လိုက်စားဖို့နဲ့ ဖန်ဆင်းခံတစ်ယောက်အနေနဲ့ ကိုယ့်တာဝန်ကို ထမ်းဆောင်နိုင်ဖို့ မိသားစုထဲကနေ ခေါ်ထုတ်ပေးခဲ့ပြီး အဲဒီရဲ့ ပတ်သက်ရှုပ်ထွေးမှုတွေကနေ ကျွန်မကို လွတ်မြောက်စေခဲ့တဲ့အတွက် ဘုရားသခင်ကို ကျေးဇူးတင်ပါတယ်။


၉၂။ ကျော်ကြားမှုနှင့် အကျိုးအမြတ် ဝဲဂယက်ထဲမှ ရုန်းထွက်ခြင်း

ကျန်ရီ၊ တရုတ်နိုင်ငံ

ကျွန်မက သာမန်မိသားစုလေးတစ်ခုမှာ မွေးဖွားခဲ့တာပါ။ ကျွန်မတို့ မိသားစုက သိပ်မချောင်လည်ဘူးလေ။ ကျွန်မအဖေက အလုပ်အကိုင် ရေရေရာရာမရှိဘဲ အချိန်ဖြုန်းနေတဲ့သူပေါ့။ သူက လောင်းကစားလည်း လုပ်သေးတယ်။ ရွာထဲကလူတွေက ကျွန်မတို့ကို အထင်သေးကြတယ်။ ဒါကြောင့် ကျွန်မက အရမ်း သိမ်ငယ်ခဲ့ရတယ်။ ငယ်ငယ်လေးကတည်းက ကျွန်မ စိတ်ထဲမှာ ရည်မှန်းချက်တစ်ခုကို တိတ်တိတ်လေး ချမှတ်ထားခဲ့တယ်။ ကျွန်မ ကြီးလာရင် လူအုပ်ထဲမှာ ပေါ်လွင်အောင်၊ လူတိုင်းက ကျွန်မကို အထင်ကြီးလာတဲ့ အကြည့်တွေနဲ့ ကြည့်အောင် လုပ်မယ်လို့ပေါ့။ ဒါမှပဲ ကျွန်မ ဝင့်ဝင့်ကြွားကြွားရပ်နိုင်မယ်၊ အထင်သေးမခံရတော့မှာလို့ တွေးခဲ့တယ်။

ကျောင်းမှာဆိုရင် ကျွန်မရဲ့ အမှတ်တွေက အမြဲတမ်း အရမ်းကောင်းခဲ့တာ။ နောက်ပိုင်း အထူးသင်တန်းရဲ့ ဖိအားတွေကြောင့် ကျွန်မ ခဏခဏ ခေါင်းကိုက်တတ်လာတယ်။ ကျွန်မရဲ့ အမှတ်တွေက ဆက်တိုက်ကျလာပြီး နောက်ဆုံးမှာတော့၊ ကျောင်းထွက်လိုက်ရတယ်။ မိသားစုက အမြဲပြောတယ်၊ “ပညာရပ်တစ်ခုကို တတ်ထားရင် ဆိုင်ဖွင့်ပြီး ကိုယ့်ဘာသာ သူဌေးလုပ်လို့ရတယ်။ အဲဒီနည်းနဲ့လည်း အောင်မြင်နိုင်တာပဲ” တဲ့။ ကျွန်မ ကိုယ့်ဘာသာ တွေးမိတယ်၊ “ငါက ပညာရေးနဲ့ လူတွေရဲ့ အထင်ကြီးလေးစားမှုကို မရနိုင်ပေမဲ့၊ တရုတ်ပြည်မှာ ‘လုပ်ငန်း ၃၆၀ ရှိပြီး အလုပ်တိုင်းမှာ သူ့ဆရာနဲ့သူ ရှိတယ်’ ဆိုတဲ့ စကားပုံ ရှိသားပဲ။ ကျွမ်းကျင်မှုတစ်ခုရအောင် ငါ ကြိုးစားပြီး သင်ယူထားသရွေ့တော့ နောင်တစ်ချိန်မှာ ဆိုင်ဖွင့်ပြီး ငါ့ဘာသာ သူဌေးလုပ်လို့ရမှာပဲ။ အဲဒီအခါကျရင် ဆွေမျိုးတွေနဲ့ သူငယ်ချင်းတွေက ငါ့ကို အထင်ကြီးလေးစားလာမှာ သေချာတယ်” လို့ပေါ့။ နောက်ပိုင်းမှာ၊ ကျွန်မ မိတ်ကပ်ပညာကို သင်ယူခဲ့တယ်။ အလုပ်စဝင်ချိန်မှာ လက်တွေ့အတွေ့အကြုံ မရှိသေးလို့ ကျွန်မက အကူအဆင့်ပဲ လုပ်နိုင်ခဲ့တယ်။ နေ့တိုင်း ဟိုပြေးဒီလွှားနဲ့ အသေးအဖွဲအလုပ်တွေ လုပ်ရပြီး၊ မိတ်ကပ်ဆရာမရဲ့ အော်ဟစ်ဆူပူတာ၊ ခိုင်းစေတာတွေကို ခံခဲ့ရတယ်။ ဒီအခြေအနေကို လက်ခံဖို့ ကျွန်မ လုံးဝ မကျေနပ်ခဲ့ဘူး။ နည်းပညာတွေ ပိုသင်ယူနိုင်ဖို့နဲ့ မိတ်ကပ်ဆရာမတစ်ယောက် အမြန်ဆုံး ဖြစ်လာအောင် အတွေ့အကြုံတွေ စုဆောင်းနိုင်ဖို့အတွက်၊ ကျွန်မက နေ့တိုင်းနီးပါး မနက် ၆ နာရီကနေ ည ၁၀ နာရီအထိ အလုပ်လုပ်ခဲ့တယ်။ အချိန်အတိုင်းအတာတစ်ခုအထိ ကြိုးစားပြီးတဲ့နောက်မှာတော့ နောက်ဆုံး ကျွန်မ မိတ်ကပ်ဆရာမတစ်ယောက် ဖြစ်လာခဲ့တယ်။ အဲဒီနောက်မှာ ကျွန်မဘဝက ပိုပြီး စိတ်ဆင်းရဲစရာကောင်းလာလိမ့်မယ်လို့ ကျွန်မ လုံးဝ မမျှော်လင့်ထားခဲ့ဘူး။ နေ့တိုင်း အလုပ်ပြီးတာနဲ့ ကျွန်မရဲ့ စွမ်းဆောင်ရည် တိုးတက်ဖို့အတွက် အချိန်ပိုတွေ ဆင်းရတယ်။ ကိုယ်ရောစိတ်ပါ ခြေကုန်လက်ပန်း ကျခဲ့ရတယ်။ ဒါပေမဲ့ ကျွန်မ တွေးမိပြန်တယ်၊ “‘လူတို့ထဲမှ အကြီးမြတ်ဆုံးသောသူ ဖြစ်လာရန်အတွက် အကြီးမားဆုံးသော အခက်အခဲများကို ခါးစည်းခံရမည’ တဲ့။ ငါသာ ဇွဲမလျှော့ဘဲ ငါ့ရဲ့ကျွမ်းကျင်မှုတွေကို တိုးတက်အောင် လုပ်ရင် ချီးကျူးခံရဖို့နဲ့ အားကျခံရဖို့ အခွင့်အရေးတွေ ပိုရလာမှာပဲ” လို့ပေါ့။ ဒါနဲ့ပဲ သိပ်ပြီး စိတ်ဆင်းရဲမနေတော့ဘူး။ အဲဒီအချိန်တုန်းက ကျွန်မအမေက ယုံကြည်ခြင်းအကြောင်း ကျွန်မကို ခဏခဏ ပြောပြတတ်တယ်။ ဘုရားသခင်ကို ယုံကြည်တာက ကောင်းတဲ့အရာဆိုတာ ကျွန်မ သိပေမဲ့၊ အလုပ်တွေ အရမ်းရှုပ်နေပြီး အချိန်မရှိဘူးလို့လည်း ခံစားခဲ့ရတယ်၊ ပြီးတော့ ကျွန်မက ကိုယ့်အသက်မွေးဝမ်းကျောင်းအတွက် အစွမ်းကုန် ကြိုးစားတည်ဆောက်နေရတဲ့ အဆင့်မှာ ရှိနေတာကိုး။ အဲဒါကြောင့် ဘုရားယုံကြည်တာကို သိပ်ပြီး အလေးအနက် မထားခဲ့မိဘူး။

နောက်ပိုင်းမှာ အခြားစတူဒီယိုတစ်ခုမှာ မိတ်ကပ်ဆရာမအနေနဲ့ အလုပ်သွားလုပ်ပြီး အဲဒီမှာ သုံးလေးနှစ် နေခဲ့တယ်။ အများကြီး ကြိုးစားအားထုတ်မှုတွေနဲ့အတူ ကျွန်မက ကိုယ့်ဌာနမှာ အားထားရတဲ့သူတစ်ယောက် ဖြစ်လာခဲ့တယ်။ ကျွန်မရဲ့ ကျွမ်းကျင်မှုတွေက အမြဲတမ်း အထူးချွန်ဆုံးဖြစ်ခဲ့ပြီး လတိုင်းနီးပါး စွမ်းဆောင်ရည်မှာ ပထမရခဲ့တယ်။ သူဌေးက ကျွန်မရဲ့ အရည်အချင်းကို အလုပ်ဖော်တွေရှေ့မှာ ခဏခဏ ချီးကျူးပြီး သူတို့ကို ကျွန်မဆီက သင်ယူဖို့ ပြောတတ်တယ်။ အဲဒါက ဂုဏ်မက်နေတဲ့ ကျွန်မစိတ်ကို အကြီးမားဆုံး ကျေနပ်မှုပေးခဲ့တာပေါ့။ အထူးသဖြင့်၊ အရင်က တစ်ခါမှ မဆုံဖူးတဲ့ ဖောက်သည်တော်တော်များများက ဒီလိုပြောတာကို ကျွန်မ ကြားရတယ်၊ “ညီမအကြောင်းကို အကုန် ကြားဖူးပြီးသားပါ။ ညီမက အရည်အချင်းရှိရုံတင်မကဘူး၊ လူကောင်းတစ်ယောက်လည်း ဖြစ်တယ်လို့ သူငယ်ချင်းတွေ အကုန်လုံးက ပြောကြတယ်။ ညီမရှိလို့ကို တမင်ရွေးလာခဲ့ကြတာ” တဲ့။ ဒီလိုမျိုးတွေ ကြားရတဲ့အခါ ကျွန်မ ကိုယ့်ကိုယ်ကိုယ် တော်တော်လေး သဘောကျလာပြီး ကျော်ကြားမှုနဲ့ အကျိုးအမြတ်ကို လိုက်စားချင်တဲ့ ကျွန်မရဲ့ လိုအင်ဆန္ဒက ပိုပြီး ကြီးထွားလာခဲ့တယ်။ ဘယ်သူကတော့ ငယ်ငယ်လေးနဲ့ သူ့ကိုယ်ပိုင်ဆိုင် ဖွင့်ပြီး ကိုယ်ပိုင်စီးပွားရေး လုပ်နေပြီ၊ အရမ်းတော်တာပဲ ဆိုတာမျိုး ဘေးကလူတွေ ပြောကြတာကို ကြားရတဲ့အခါ ကျွန်မ အရမ်းကို မနာလို ဖြစ်ခဲ့ရတယ်။ ကျွန်မမှာလည်း အရည်အချင်း ကောင်းကောင်းရှိသားပဲ၊ လိုအပ်တဲ့ ငွေကြေးအခြေအနေ မရှိသေးလို့သာလို့ ကျွန်မ တွေးမိတယ်။ ကျွန်မက အသက် နှစ်ဆယ်ကျော်ခါစပဲ ရှိသေးတာလေ၊ ကျွန်မသာ ကြိုးကြိုးစားစားနဲ့ ဖောက်သည်တိုင်းကို အလေးအနက်ထား လုပ်ပေးမယ်၊ နာမည်ကောင်းရအောင် တည်ဆောက်မယ် ဆိုရင်၊ အနှေးနဲ့အမြန်ဆိုသလို ဆိုင်တစ်ဆိုင်ဖွင့်ပြီး ကိုယ့်ဘာသာ သူဌေးလုပ်ဖို့ အခွင့်အရေး ရလာမှာပဲပေါ့။ ဒီအကြောင်း တွေးမိတိုင်း၊ သွေးတွေ ဆူပွက်လာသလိုမျိုး ခန္ဓာကိုယ်ထဲမှာ အဆုံးမရှိတဲ့ ခွန်အားတွေ စီးဆင်းလာသလို ခံစားရတယ်။ ကျွန်မရဲ့ ကျွမ်းကျင်မှုတွေနဲ့ စွမ်းဆောင်ရည်ကို ဘယ်လိုတိုးတက်အောင် လုပ်ရမလဲဆိုတာ အမြဲတမ်း စဉ်းစားတယ်၊ ပြီးတော့ အင်တာနက် ပလက်ဖောင်းအမျိုးမျိုးကနေ မိတ်ကပ် ဗီဒီယိုတွေကို ခဏခဏ ကြည့်ပြီး ကောင်းတဲ့ နည်းစနစ်တွေကို လေ့လာတယ်။ အလုပ်ဖော်တွေ အကုန်လုံးက အလုပ်ကို မြန်မြန်ပြီးချင်နေကြပေမဲ့၊ ကျွန်မကတော့ ဖောက်သည်တွေ ပိုပြီး ကျေနပ်မှုရစေဖို့အတွက်၊ သူတို့ကို ဓာတ်ပုံ ဒါမှမဟုတ် ဗီဒီယို ရိုက်ပေးဖို့ အချိန်ပိုပေးတတ်တယ်။ ကျွန်မကို ပရိုမိုးရှင်း လုပ်ပေးတဲ့အနေနဲ့ အဲဒီပုံတွေကို သူတို့ရဲ့ ဆိုရှယ်မီဒီယာတွေမှာ တင်ခိုင်းတယ်၊ လိုက်ခ်တွေ အများကြီးရပြီး ကောင်းတဲ့ မှတ်ချက်တွေ တွေ့ရတဲ့အခါ ကိုယ့်ကိုယ်ကိုယ် အရမ်း ကျေနပ်မိတာပေါ့။ ကျွန်မက အလုပ်ဆင်းချိန် အမြဲတမ်း အနောက်ကျဆုံးလူ ဖြစ်နေတတ်တယ်၊ အိမ်ပြန်ရောက်တဲ့အခါမှာတောင် ဖောက်သည်တွေနဲ့ ဆက်ဆံရေးကောင်းအောင်လို့ သူတို့နဲ့ စကားပြောလေ့ရှိတယ်။ ဖောက်သည်တွေကို ထိန်းထားဖို့အတွက် နေ့တိုင်း မျက်နှာဖုံးစွပ်ပြီး အသက်ရှင်နေရသလိုပဲ၊ ဟန်ဆောင်ပြီး နားထောင်ကောင်းမယ့် စကားတွေပဲ ပြောနေရတယ်။ ဖောက်သည်က သိသိသာသာ ဝနေရင်တောင်မှ၊ “အစ်မ ခန္ဓာကိုယ်က အချိုးအစား ပြေပစ်လိုက်တာ။ ဒီလို ခန္ဓာကိုယ်မျိုး ရှိမှ အဝတ်အစား ဝတ်ရတာ ပိုပေါ်တာ” ဆိုပြီး မြှောက်ပင့်ပြောလိုက်တယ်။ တချို့ ဖောက်သည်တွေက ရုပ်သိပ်မချောရင်တောင် ချီးကျူးစရာ အချက်လေးတွေကို သေချာရှာပြီး သူတို့ ပျော်သွားအောင် မြှောက်ပင့်ပြောရတယ်။ လက်ပေါက်ကတ်တဲ့ ဖောက်သည်တချို့ဆိုရင် စိတ်ထဲကနေ အရမ်း စိတ်ပျက်နေရင်တောင်မှ၊ သူတို့ ကျေနပ်သွားတဲ့အထိ အတင်း ပြုံးပြထားရတယ်။ ကိုယ်ခံစားရတာနဲ့ ဆန့်ကျင်ဘက် စကားတွေကို ကျွန်မ တကယ် မပြောချင်ခဲ့ဘူး၊ ဒါပေမဲ့ ကျော်ကြားမှုနဲ့ အကျိုးအမြတ်အတွက် ပြောကို ပြောရတာပေါ့။ ဘေးနားက လူတွေဆီက ချီးကျူးတာတွေ၊ အားကျတာတွေကို ရခဲ့ပေမဲ့၊ ဒီတဒင်္ဂ ပျော်ရွှင်မှုလေး ကုန်သွားတာနဲ့ ကျွန်မရင်ထဲမှာ စိတ်ဓာတ်ကျတာတွေ၊ ပင်ပန်းနွမ်းနယ်တာတွေပဲ ပိုကျန်ခဲ့တယ်။ ကျွန်မ ခဏခဏ တွေးမိတယ်၊ လူတွေရဲ့ လေးစားမှုကို ရဖို့အတွက်၊ ကျွန်မ နေ့တိုင်း စက်တစ်ခုလို အလုပ်လုပ်နေရတယ်။ အလုပ်ကလွဲရင် နောက်ထပ်အလုပ်တွေချည်းပဲ။ ဒီနေ့ရက်တွေက ဘယ်တော့များမှ ဆုံးမှာလဲ။ ကျွန်မဘဝက ဒီလိုနဲ့ပဲ ကုန်ဆုံးသွားတော့မှာလား လို့ပေါ့။ ကျွန်မ စိတ်ရှုပ်ထွေးပြီး အကူအညီမဲ့သလို ခံစားခဲ့ရတယ်။ အဲဒီအချိန်မှာ အခက်အခဲတွေ ကြုံရရင် ဘုရားသခင်ကို အော်ခေါ်ဖို့ ငယ်ငယ်ကတည်းက အမေပြောဖူးတာကို သတိရသွားတယ်။ အဲဒီကာလအတွင်းမှာ ကိုယ့်အခက်အခဲတွေကို ဘုရားသခင်ရှေ့ ယူဆောင်သွားပြီး ခဏခဏ ဆုတောင်းခဲ့တယ်၊ “ချစ်ရတဲ့ ဘုရားသခင်၊ သမီး စိတ်ရှုပ်ထွေးနေပါတယ်၊ အလုပ်မှာလည်း ဖိအားတွေ အရမ်းများနေတယ်။ သမီးဘဝက ဘာအဓိပ္ပာယ်မှ မရှိတော့ဘူးလို့တောင် ခံစားရတယ်။ ကျေးဇူးပြုပြီး သမီးကို ကူညီပါ” လို့ပေါ့။

၂၀၂၁ ခုနှစ် မေလမှာ၊ ဒီလို အချိန်ဆို အမြဲတမ်း အရမ်း အလုပ်များတတ်တဲ့ ကုမ္ပဏီက အလုပ်ပါးသွားတယ်။ အဲဒါနဲ့ အိမ်မှာ နားဖို့ အခွင့်အရေး ခဏခဏ ရခဲ့တယ်။ ညီအစ်ကို မောင်နှမတွေက စုဝေးပွဲတွေမှာ ဘုရားသခင်ရဲ့ နှုတ်ကပတ်တော်တွေကို ဖတ်ပြပြီး ကျွန်မနဲ့ မိတ်သဟာယဖွဲ့ပေးတဲ့အတွက်၊ ကျွန်မ ရင်ထဲက သောကတွေ၊ ဖိနှိပ်ခံထားရတဲ့ ခံစားချက်တွေ တော်တော်လေး သက်သာသွားတယ်။ ကျွန်မက အနန္တတန်ခိုးရှင် ဘုရားသခင်ရဲ့ နောက်ဆုံးသော ကာလ အမှုတော်ကို တရားဝင် လက်ခံခဲ့ပြီး အသင်းတော် အသက်တာကို စတင် ရှင်သန်ခဲ့တယ်။ စုဝေးပွဲတွေမှာ လူတိုင်းက ပွင့်ပွင့်လင်းလင်းနဲ့ သူတို့ရဲ့ အတွေ့အကြုံဆိုင်ရာ နားလည်သဘောပေါက်မှု အကြောင်းကို မိတ်သဟာယဖွဲ့ကြတယ်။ အခက်အခဲ ကြုံနေရသူတိုင်းကို ကူညီပေးဖို့ လူတိုင်းက မိတ်သဟာယဖွဲ့ပေးကြတယ်။ ဘယ်သူကမှ ဘယ်သူ့ကိုမှ အထင်မသေးကြဘူး။ ညီအစ်ကို မောင်နှမတွေနဲ့ စုဝေးတဲ့အခါ ကျွန်မ စိတ်နှလုံးက အေးချမ်းပြီး ငြိမ်သက်မှုကို ခံစားရတယ်၊ လူတွေက ဒီလို သက်သောင့်သက်သာနဲ့ လွတ်လွတ်လပ်လပ် အသက်ရှင်နေထိုင်လို့ ရတာပဲဆိုတာကို နောက်ဆုံးတော့ ကျွန်မ သိသွားတယ်။ နောက်ပိုင်းမှာ စုဝေးပွဲတွေ တက်ဖို့အတွက် ခွင့်ခဏခဏ ယူတော့၊ သူဌေးက ကျွန်မ တခြားကုမ္ပဏီကို ကူးသွားမှာ စိုးရိမ်ပြီး ကျွန်မ ဘာတွေဖြစ်နေလဲဆိုတာကို သိရအောင် လုပ်ဖော်ကိုင်ဖက်တွေကို စုံစမ်းခိုင်းတယ်။ လွန်ခဲ့တဲ့ သုံးလေးနှစ်ထဲမှာ ကျွန်မ အလုပ်ကို ဘယ်လောက်တောင် ကြိုးစားခဲ့လဲ၊ သူဌေးရဲ့ အသိအမှတ်ပြုမှုကို ဘယ်လို ရယူခဲ့လဲ၊ ပြီးတော့ ကုမ္ပဏီကနေ အဓိကထားပြီး ပျိုးထောင်ပေးနေတဲ့သူ တစ်ယောက် ဖြစ်နေတာကိုလည်း တွေးမိတယ်။ ကွျန်မ ခွင့်ခဏခဏ ယူနေတာကို သူဌေးမြင်ရင် အချိန်ကြာလာတာနဲ့အမျှ ကျွန်မကို သဘောမကျဖြစ်လာမလား၊ ကျွန်မကို ပျိုးထောင်ပေးဖို့ အာရုံစိုက်တာကို ရပ်လိုက်မလားလို့ပေါ့။ စုဝေးပွဲတွေ တက်ဖို့ ခွင့်ခဏခဏ ယူမိတာကို ကျွန်မ နောင်တရလာတယ်၊ ပြီးတော့ ဒီနောက်ပိုင်းမှာ အလုပ်ချိန်နဲ့ မတိုက်မှပဲ စုဝေးပွဲ တချို့ကို တစ်ခါတလေ တက်တော့မယ်လို့ ဆုံးဖြတ်လိုက်တယ်။ ဒါပေမဲ့ ဘုရားသခင်ရဲ့ နှုတ်ကပတ်တော်တွေကို မိတ်သဟာယဖွဲ့ဖို့ ညီအစ်ကို မောင်နှမတွေနဲ့ စုဝေးတဲ့အခါ၊ ကျွန်မ စိတ်နှလုံးက ဖိနှိပ်ခံရတာတွေကနေ လွတ်မြောက်ပြီး လွတ်လပ်သွားသလို ခံစားရတာကို ပြန်တွေးမိပြီး၊ စိတ်ထဲမှာတော့ စုဝေးပွဲတွေ တက်ချင်နေတုန်းပဲ။ စုဝေးချိန်နဲ့ အလုပ်ချိန် တိုက်နေတဲ့ အခါတိုင်း၊ ကျွန်မ စိတ်ထဲမှာ မတူညီတဲ့ လမ်းကြောင်းနှစ်ခုဆီကို လွန်ဆွဲခံနေရသလို ခံစားရတယ်။

၂၀၂၁ ခုနှစ် အောက်တိုဘာလမှာ၊ ကျွန်မ အလုပ်က ပိုပိုပြီး များလာတယ်။ အထူးသဖြင့် အလုပ်များတဲ့ ရာသီမှာဆိုရင် တစ်လလုံးလုံး စုဝေးပွဲ မတက်ဖြစ်တာမျိုးတောင် ရှိတယ်။ အဲဒီအချိန်က ကိုယ့်ကိုယ်ကိုယ် နည်းနည်း အပြစ်တင်မိတယ်၊ ဒါပေမဲ့ ကုမ္ပဏီမှာ အလုပ်တွေ အရမ်းများနေတာကို မြင်တော့ ခွင့်မယူရဲခဲ့ဘူး။ မိတ်ကပ်ဆရာမတိုင်းမှာ ကုမ္ပဏီက ကြိုတင် ချိတ်ပေးထားတဲ့ ဖောက်သည်တွေ ရှိတယ်လေ၊ အဲဒါကြောင့် ကျွန်မအလုပ်ကို အစားထိုးလုပ်ပေးမယ့်သူ ရှာဖို့ဆိုတာ လုံးဝ မဖြစ်နိုင်ဘူး။ တချို့ ဖောက်သည်တွေဆို တခြားဒေသတွေကနေ တမင်လာကြတာမို့ သူတို့ကို ကျွန်မ လုံးဝ ငြင်းလို့မရဘူး။ အခုလိုအချိန်မှာ သွားပြီး ခွင့်ယူလိုက်ရင် သူဌေးက သေချာပေါက် မပျော်ဘူးပေါ့။ သူဌေးကသာ ကျွန်မကို သဘောမကျတော့ရင် ကျွန်မကို အလုပ်ဖြုတ်ပစ်နိုင်တယ် လို့ တွေးမိတယ်။ သေချာ စဉ်းစားကြည့်ပြီးတဲ့နောက်မှာတော့ တကယ်တမ်း အလုပ်က ပိုအရေးကြီးတယ်လို့ ဆုံးဖြတ်လိုက်တယ်။ အဲဒီအချိန်တုန်းက၊ ကျွန်မ အရမ်း အလုပ်များလွန်းလို့ တစ်လလုံး ကောင်းကောင်းမွန်မွန်တောင် မနားရဘူး။ အလုပ်ဆင်းပြီး အချိန်နည်းနည်း ရတဲ့အခါ အမေက ဘုရားသခင်ရဲ့ နှုတ်ကပတ်တော်တွေကို ဖတ်ပြတယ်။ ကျွန်မ စိတ်ကို ငြိမ်အောင် ထားလို့မရခဲ့ဘူး၊ စကား နှစ်ခွန်း သုံးခွန်းလောက် ကြားရုံနဲ့တင် အိပ်ငိုက်လာရော။ အလုပ်ဖိအားတွေ လျော့သွားအောင်လို့ တစ်ခါတလေ သူငယ်ချင်းတွေနဲ့ အပြင်ထွက် စားသောက်ကြ၊ ပျော်ပါးကြတယ်၊ ပြီးတော့ အသိစိတ်လွတ်သွားအောင် ဗီဒီယိုတွေနဲ့ ဇာတ်လမ်းတွဲတွေကို ကြည့်တယ်။ အဲဒီအချိန်လေးမှာ တဒင်္ဂ ပျော်ရွှင်မှုကို ခံစားရပေမဲ့၊ လက်တွေ့ဘဝထဲ ပြန်ရောက်ပြီး ပြဿနာတွေ အကုန်လုံးနဲ့ ရင်ဆိုင်ရတဲ့အခါ ကျွန်မ ရင်ထဲမှာ အကြီးအကျယ် ဖိနှိပ်ခံထားရသလို ခံစားရတုန်းပဲ၊ ကိုယ်ရောစိတ်ပါ ပင်ပန်းနွမ်းနယ်နေတုန်းပဲ။ နောက်ပိုင်း အလုပ်ပါးတဲ့ အချိန်ကျမှပဲ စုဝေးပွဲတွေကို သွားဖြစ်တယ်။

ညီအစ်မတစ်ယောက်က ကျွန်မရဲ့ အခြေအနေကို သိသွားတဲ့အခါ ကျွန်မ ဖတ်ရအောင် ဘုရားသခင်ရဲ့ နှုတ်ကပတ်တော် တစ်ပိုဒ်ကို ရှာပေးတယ်။ အနန္တတန်ခိုးရှင် ဘုရားသခင် ပြောသည်မှာ “စာတန်သည် လူတို့၏ အတွေးများကို ထိန်းချုပ်ရန်အတွက် ကျော်ကြားမှုနှင့် အကျိုးအမြတ်ကို အသုံးပြုပြီး လူတို့အား ဤအရာနှစ်ခုမှလွဲ၍ အခြားမည်သည့်အရာကိုမျှ မတွေးစေရန် လုပ်ဆောင်သည်။ ပြီးလျှင် ကျော်ကြားမှုနှင့် အကျိုးအမြတ်အတွက် ရုန်းကန်စေသည်။ ကျော်ကြားမှုနှင့် အကျိုးအမြတ်အတွက် ဒုက္ခခံစေသည်။ ကျော်ကြားမှုနှင့် အကျိုးအမြတ်အတွက် အရှက်ရခြင်းကို သည်းခံပြီး လေးလံသော ဝန်ထုပ်ဝန်ပိုးများကို ခံယူစေသည်။ ကျော်ကြားမှုနှင့် အကျိုးအမြတ်အတွက် အရာရာတိုင်းကို စတေးစေသည်။ အကဲဖြတ်ချက် သို့မဟုတ် ဆုံးဖြတ်ချက်တိုင်းကို ကျော်ကြားမှုနှင့် အကျိုးအမြတ်အတွက် ပြုလုပ်စေသည်။ ဤသို့ဖြင့် စာတန်သည် လူတို့အပေါ် မမြင်ရသော အချုပ်အနှောင်များထားရှိသည်။ လူတို့အပေါ်တွင် ဤအချုပ်အနှောင်များရှိသဖြင့် ၎င်းတို့သည် ချိုးဖျက်လွတ်မြောက်နိုင်စွမ်း မရှိသလို သတ္တိလည်းမရှိပေ။ ၎င်းတို့သည် သတိမထားမိဘဲ ကြီးမားသော အခက်အခဲဖြင့် တစ်ဆင့်ချင်း လေးလံစွာ လျှောက်လှမ်းလျက် ဤအချုပ်အနှောင်များကို ထမ်းပိုးထားရသည်။ ဤကျော်ကြားမှုနှင့် အကျိုးအမြတ်အတွက် အလို့ငှာ လူသားမျိုးနွယ်သည် ဘုရားသခင်ထံမှ သွေဖည်၍ ကိုယ်တော်အား သစ္စာဖောက်ပြီး တိုး၍ ကောက်ကျစ်ဆိုးယုတ် လာကြသည်။ ဤနည်းဖြင့် မျိုးဆက်တစ်ခုပြီး တစ်ခုသည် စာတန်၏ ကျော်ကြားမှုနှင့် အကျိုးအမြတ် အကြားတွင် ဖျက်ဆီးခံကြရ၏။ စာတန်၏ လုပ်ဆောင်မှုတို့ကို ယခု ကြည့်သည့်အခါ ၎င်း၏ မသိမသာဖြင့် ဒုက္ခပေးသော ရည်ရွယ်ချက်တို့သည် လုံးဝ မုန်းတီးဖွယ်ကောင်းသည် မဟုတ်လော။ သင်တို့သည် ကျော်ကြားမှုနှင့် အကျိုးအမြတ် မပါလျှင် ဘဝသည် အဓိပ္ပာယ်ရှိမည် မဟုတ်ဟုလည်းကောင်း၊ လူတို့သည် ရှေ့ဆက်လမ်းခရီးကို မြင်နိုင်တော့မည် မဟုတ်ဟုလည်းကောင်း၊ မိမိတို့၏ ပန်းတိုင်ကို မြင်နိုင်တော့မည် မဟုတ်ဟုလည်းကောင်း၊ ၎င်းတို့၏ အနာဂတ်သည် မှောင်မိုက်ကာ မှေးမှိန်ပြီး သုန်မှုန်နေမည်ဟုလည်းကောင်း ထင်သည့်အတွက်ကြောင့် စာတန်၏ ကောက်ကျစ်စဉ်းလဲသော ရည်ရွယ်ချက်များကို ယနေ့တွင် ထိုးထွင်းသိမြင်နိုင်ခြင်း မရှိသေးသည်မှာ ဖြစ်ကောင်းဖြစ်နိုင်သည်။ သို့သော် ကျော်ကြားမှုနှင့် အကျိုးအမြတ်တို့သည် စာတန်က လူတို့အပေါ် ထားရှိသည့် ကြီးမားသော အချုပ်အနှောင်များဖြစ်သည်ကို တစ်နေ့တွင် သင်တို့အားလုံးသည် ဖြည်းဖြည်းချင်း သတိပြုမိလာကြလိမ့်မည်။ ထိုနေ့ရက်ရောက်သောအခါတွင် စာတန်၏ ထိန်းချုပ်မှုကို သင် လုံးလုံးလျားလျား အတိုက်အခံလုပ်မည် ဖြစ်ပြီး သင့်ထံသို့ စာတန် ဆောင်ကြဉ်းလာသည့် အချုပ်အနှောင်များကို လုံးလုံးလျားလျား အတိုက်အခံလုပ်လိမ့်မည်။ စာတန်က သင်၌ သွတ်သွင်းထားသော ဤအရာအားလုံးမှ သင့်ကိုယ်သင် ရုန်းထွက်လွတ်မြောက်ရန် ဆန္ဒရှိသည့်အခါတွင် သင်သည် စာတန်နှင့် ပြတ်ပြတ်သားသား လမ်းခွဲလိမ့်မည်ဖြစ်ကာ စာတန်က သင့်ထံသို့ ယူဆောင်လာသော အရာအားလုံးကိုလည်း အမှန်ပင် မုန်းတီးလိမ့်မည် ဖြစ်သည်။ ထိုအချိန်တွင်မှ သင်သည် ဘုရားသခင်အပေါ် စစ်မှန်သည့် ချစ်ခြင်းနှင့် တမ်းတခြင်း ရှိလိမ့်မည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၆)) ဘုရားသခင်ရဲ့ နှုတ်ကပတ်တော်တွေကို ဖတ်ပြီးတဲ့နောက်၊ လူတွေကို ချည်နှောင်ဖို့နဲ့ ဘုရားသခင်ကို ရှောင်သွားအောင် လုပ်ဖို့အတွက် စာတန်က ကျော်ကြားမှုနဲ့ အကျိုးအမြတ်ကို အသုံးပြုတယ်ဆိုတာ ကျွန်မ သဘောပေါက်သွားတယ်။ ကြီးပြင်းလာတဲ့အချိန်တုန်းက မိသားစုရဲ့ ဆင်းရဲနွမ်းပါးမှုနဲ့ ဘေးနားကလူတွေက ကျွန်မကို ဘယ်လို အထင်သေးခဲ့ကြတယ် ဆိုတာတွေကို ကျွန်မ ပြန်တွေးမိတယ်။ ကျွန်မက ကြီးကျယ်တဲ့အရာတွေ လုပ်နိုင်ဖို့နဲ့ တခြားသူတွေထက် ထူးချွန်လာဖို့ကို ရည်မှန်းချက်ထားခဲ့တယ်၊ ဒါမှ လူတိုင်းက ကျွန်မကို အထင်ကြီးလေးစားမှုတွေနဲ့ ကြည့်လာမှာလို့ပေါ့။ အမေက ဘုရားသခင်ကို ယုံကြည်ခြင်းအကြောင်း ခဏခဏ ပြောပြပေမဲ့၊ ကျွန်မ လုံးဝ အလေးမထားခဲ့ဘူး။ ကျွန်မက ငယ်သေးတယ်၊ အခုအချိန်ဟာ ကျွန်မရဲ့ အသက်မွေးဝမ်းကျောင်းအတွက် ကြိုးစားရမယ့်အချိန်ပဲ လို့ ထင်ခဲ့တယ်။ မိတ်ကပ်ဆရာမ ဖြစ်လာပြီးနောက်မှာလည်း ကျွန်မရဲ့ ကျွမ်းကျင်မှုတွေနဲ့ စွမ်းဆောင်ရည် ဘယ်လိုတိုးတက်အောင် လုပ်ရမလဲဆိုတာကိုပဲ အမြဲ ဦးနှောက်ခြောက်ခံပြီး တွေးခဲ့တယ်၊ အလုပ်မှာ စွမ်းဆောင်ရည် ပိုကောင်းလာဖို့အတွက် ဖောက်သည်တွေ ပျော်အောင် ခဏခဏ မြှောက်ပင့် ပြောဆိုခဲ့တယ်။ ကျွန်မရဲ့ အလုပ်ကို ကောင်းကောင်းလုပ်ဖို့နဲ့ လူပိုများများဆီက လေးစားမှုကို ရဖို့အတွက်၊ ကုမ္ပဏီကနေ အမြဲတမ်း နောက်ဆုံးမှ ပြန်တဲ့သူ ဖြစ်အောင် နေခဲ့တယ်၊ အလုပ်ဆင်းပြီးနောက် ရတဲ့ အချိန်နည်းနည်းလေးမှာတောင်၊ ကိုယ့်ကိုယ်ကိုယ် ပရိုမိုးရှင်း လုပ်ဖို့အတွက် ဖောက်သည်တွေအတွက် ဓာတ်ပုံတွေ၊ ဗီဒီယိုတွေ အယ်ဒစ် လုပ်ပေးခဲ့တယ်။ တစ်ခါတလေဆို အလုပ်နဲ့ ပတ်သက်တဲ့ အရာတွေကို အိပ်မက်တောင် မက်သေးတယ်။ ကျွန်မရဲ့ စိတ်နှလုံးဟာ ကျော်ကြားမှုနဲ့ အကျိုးအမြတ်ကြောင့် အချိန်အတော်ကြာအောင် တင်းတင်းကျပ်ကျပ် ချည်နှောင်ခံထားရတာပဲ။ အလုပ်နဲ့ စုဝေးပွဲကြား အချိန်တိုက်နေတဲ့အခါ၊ ခွင့်အများကြီးယူရင် သူဌေးက မကျေနပ်ဖြစ်ပြီး အနာဂတ် အလုပ်အကိုင် တိုးတက်မှုကို ထိခိုက်လာမှာ စိုးရိမ်ခဲ့တယ်၊ အဲဒါကြောင့် တစ်လလုံးလုံး စုဝေးပွဲလည်း မသွားဘူး၊ ဘုရားသခင်ရဲ့ နှုတ်ကပတ်တော်တွေကိုလည်း မဖတ်ခဲ့ဘူး။ ကိုယ်ရောစိတ်ပါ ပင်ပန်းနွမ်းနယ်နေပြီး တီဗီဇာတ်လမ်းတွဲတွေနဲ့ အင်တာနက်က ဗီဒီယိုတွေ ကြည့်ပြီး စိတ်ဖိစီးမှုကို လျှော့ချဖို့ ကြိုးစားခဲ့တယ်။ ဒါက ကျွန်မ စိတ်နှလုံးကို ဘုရားသခင်နဲ့ ပိုပိုပြီး ဝေးကွာသွားစေခဲ့တာပဲ။ ကျွန်မ ရင်ထဲမှာ ပိုပြီး ဟာလာဟင်းလင်း ဖြစ်လာပြီး ပိုပြီးတောင် နာကျင်လာတယ်။ ကျွန်မကို ထိန်းချုပ်ဖို့ စာတန်က ကျော်ကြားမှုနဲ့ အကျိုးအမြတ် ကို အသုံးပြုနေတာ ကျွန်မ မြင်လိုက်ရတယ်။ ကျွန်မရဲ့ စိတ်နှလုံးအကုန်လုံးကို အလုပ်ထဲမှာပဲ မြှုပ်နှံထားအောင် လုပ်တယ်၊ စုဝေးပွဲ သွားတာတွေ၊ တာဝန်ထမ်းဆောင်တာတွေကို တားဆီးတယ်၊ ပြီးတော့ ကျွန်မကို ဘုရားသခင်နဲ့ တဖြည်းဖြည်း ဝေးကွာသွားအောင်၊ ဘုရားသခင်ကို သစ္စာဖောက် အောင် လုပ်ပြီး၊ ကယ်တင်ခြင်း ရဖို့ အခွင့်အရေးကိုပါ ဆုံးရှုံးအောင် လုပ်နေတာပဲ။ စာတန်ရဲ့ အကြံအစည်ကို ကျွန်မ ရှင်းရှင်းလင်းလင်း သိမြင်ပြီး စုဝေးပွဲတွေကို တတ်နိုင်သမျှ သွားရမယ်။ ဒါကြောင့် ကျွန်မကို ကူညီပေးဖို့ ဘုရားသခင်ဆီ ဆုတောင်းခဲ့တယ်။

အလုပ်ပါးတဲ့ ရာသီမှာ စုဝေးပွဲသွားဖို့ ကျွန်မ အလုပ်ကို ချိန်ညှိနိုင်ခဲ့ပေမဲ့၊ အလုပ်များတဲ့ ရာသီမှာတော့ အလုပ်တွေရှုပ်နေချိန်မှာ ခွင့်ခဏခဏ ယူရလို့ သူဌေးက မပျော်ဘူး။ ခွင့်ယူဖို့အတွက် အမြဲတမ်း ဆင်ခြေအမျိုးမျိုး ရှာနေတာက ဖြေရှင်းနည်း မဟုတ်ဘူးလို့ ကျွန်မ ခံစားရတယ်၊ ဒါပေမဲ့ ကျွန်မသာ အလုပ်ပြောင်းလိုက်ရင် သူများတွေထက် ထူးချွန်ချင်တဲ့ ကျွန်မရဲ့ အိပ်မက်ကို အကောင်အထည်ဖော်ဖို့ အခွင့်အရေး ဆုံးရှုံးသွားမှာပေါ့ လို့ တွေးမိတယ်။ ဒီအလုပ်ကို စွန့်လွှတ်ဖို့ တွေးလိုက်တာနဲ့တင် ကျွန်မ မစွန့်လွှတ်ရက်ဘူး ဖြစ်နေတယ်။ ဒါပေမဲ့ ဒီအတိုင်းသာ ဆက်သွားနေရင်တော့ ဘုရားသခင်နဲ့ ပိုပို ဝေးကွာသွားရုံပဲ ရှိမှာ၊ နောက်ဆုံးမှာ ကိုယ့်ရဲ့ ကယ်တင်ခြင်း ရမယ့် အခွင့်အရေးပါ ဆုံးရှုံးသွားလိမ့်မယ်။ နေ့တိုင်း ကျွန်မ စိတ်ထဲမှာ ဒွိဟဖြစ်နေသလို ခံစားရတယ်၊ အရမ်းကို စိတ်ဆင်းရဲပြီး နာကျင်ခဲ့ရတယ်၊ ဘယ်လို ရွေးချယ်ရမလဲ ဆိုတာကိုလည်း မသိခဲ့ဘူး။ အမေက ကျွန်မရဲ့ အခြေအနေကို သိသွားတဲ့နောက်မှာ ဘုရားသခင်ရဲ့ နှုတ်ကပတ်တော် တစ်ပိုဒ်ကို ဖတ်ပြတယ်။ “သမ္မာတရားနှင့် အသက်ကို ရရှိလိုလျှင် ဘုရားနှုတ်ကပတ်တော်များအပေါ်တွင် အခြေခံအုတ်မြစ် ချရမည်။ ဤအရာက သမ္မာတရားအား လိုက်စားခြင်းလမ်းကြောင်းပေါ်တွင် သင့်ကို စတင်လျှောက်လှမ်းခွင့် ပြုလိမ့်မည်။ ဤတစ်ခုတည်းကသာ ဘဝတွင် ပန်းတိုင်နှင့် ဦးတည်ချက်ဖြစ်သည်။ သင်သည် ဘုရားနှုတ်ကပတ်တော်များနှင့် သမ္မာတရားကို သင်၏ စိတ်နှလုံးတွင် အုတ်မြစ်ချရန် အခွင့်ပေးမှသာ အမှန်တကယ် ဘုရားသခင် ရွေးချယ်ထားပြီး ကြိုတင်စီမံထားသူဖြစ်သည်။ ယခုအချိန်တွင် သင်တို့၏ အခြေခံအုတ်မြစ်များသည် တည်ငြိမ်မှုမရှိသေးပေ။ ကြီးမားသော ကပ်ဘေး၊ သို့မဟုတ် စမ်းသပ်မှုကို မဆိုထားနှင့်၊ စာတန်ထံမှ သေးငယ်သော စုံစမ်းနှောင့်ယှက်ခြင်းတစ်ခုက သင်တို့အပေါ်သို့ ကျရောက်လာလျှင်ပင် သင်တို့သည် တုန်လှုပ်ပြီး ယိမ်းယိုင်နိုင်သည်။ ဤသည်မှာ အခြေခံအုတ်မြစ် မရှိခြင်းဖြစ်ပြီး အလွန် အန္တရာယ်ရှိသည်။ လူများစွာတို့သည် ဖိနှိပ်ခြင်း၊ သို့မဟုတ် ဘေးဒုက္ခက ၎င်းတို့အပေါ် ကျရောက်သောအခါ ယိမ်းယိုင်ပြီး ဘုရားသခင်ကို သစ္စာဖောက်ကြသည်။ လူအချို့သည် ဂုဏ်အဆင့်အတန်းအချို့ကို ရရှိပြီးနောက်တွင် စတင်၍ မဆင်မခြင် ပြုမူကြသည်။ ထို့နောက်တွင် ၎င်းတို့သည် ဖော်ထုတ်ခံရပြီး ဖယ်ရှားခြင်းခံရသည်။ သင်တို့အားလုံးသည် ဤအရာများကို အလွန်ရှင်းလင်းစွာ မြင်နိုင်သည်။ ထို့ကြောင့် ဘဝတွင် သင်တို့လိုက်စားသင့်သည့် ဦးတည်ချက်နှင့် ပန်းတိုင်အပြင် လျှောက်လှမ်းသင့်သည့် လမ်းကြောင်းကိုပါ ယခု ဦးစွာ ဆုံးဖြတ်သင့်သည်။ ထို့နောက် သင်၏ စိတ်ကို တည်ငြိမ်အောင်ထားပြီး ထိုပန်းတိုင်အတွက် အလုပ်ကြိုးစားလော့။ သင့်ကိုယ်သင် အသုံးခံလော့။ အားထုတ်လော့။ အဖိုးအခပေးဆပ်လော့။ ယခုလောလောဆယ် အခြားသော ကိစ္စများကို ဘေးဖယ်ထားလော့။ ထိုအရာများကို သင်ဆက်၍ တွေးဆနေလျှင် သင်၏ တာဝန်ထမ်းဆောင်မှုကို ထိခိုက်မည်။ သမ္မာတရားကို သင် လိုက်စားခြင်း၊ သင်၏ ကယ်တင်ခြင်းနှင့်သက်ဆိုင်သည့် အရေးပါသောကိစ္စကို ထိခိုက်လိမ့်မည်။ သင်သည် အလုပ်ရှာခြင်း၊ ပိုက်ဆံများစွာ ရှာခြင်း၊ ချမ်းသာကြွယ်ဝအောင် လုပ်ခြင်း၊ လူ့အဖွဲ့အစည်းတွင် တည်ငြိမ်သော ခြေကုပ်ရရန် တည်ဆောက်ခြင်း၊ သင်၏နေရာ ရှာဖွေခြင်းတို့ကို စဉ်းစားရလျှင်၊ အိမ်ထောင်ပြုခြင်းနှင့် လက်တွဲဖော်ရှာခြင်း၊ မိသားစုကို ပံ့ပိုးပြီး သူတို့အား ကောင်းမွန်သော ဘဝကို ပေးရန် တာဝန်ယူခြင်းတို့ကို စဉ်းစားရလျှင်၊ ပြီးလျှင် သင်သည် ကျွမ်းကျင်မှုအသစ်အချို့ကိုလည်း သင်ယူလိုလျှင်၊ ထူးချွန်ပြီး အခြားလူများထက်ပို၍ တော်လိုလျှင် ဤအရာအားလုံးကို စဉ်းစားရခြင်းက ပင်ပန်းမည်မဟုတ်လော။ သင်၏ စိတ်ထဲတွင် အကြောင်းအရာ မည်မျှဆန့်သနည်း။ လူတစ်ယောက်သည် သူ၏ သက်တမ်းတစ်လျှောက်တွင် စွမ်းအင်မည်မျှရှိသနည်း။ အရွယ်ကောင်းသော နှစ်ကာလမည်မျှ ရှိသနည်း။ ဤဘဝတွင် လူတို့သည် အသက်နှစ်ဆယ်နှင့် လေးဆယ်ကြားတွင် စွမ်းအင်အရှိဆုံး ဖြစ်သည်။ ဤအချိန်ကာလအတွင်းတွင် သင်တို့သည် ဘုရားသခင်ကို ယုံကြည်သူများ နားလည်သင့်သည့် သမ္မာတရားများကို ကျွမ်းကျင်အောင် ပြုလုပ်ရမည်။ ထို့နောက် သမ္မာတရား စစ်မှန်မှုအတွင်းသို့ ဝင်ရောက်ရမည်။ ပြီးလျှင် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းအပြင် ဘုရားသခင်၏ စစ်ဆေးခြင်းနှင့် စမ်းသပ်ခြင်းကိုပါ လက်ခံရမည်။ အခြေအနေများက မည်သို့ရှိသည်ဖြစ်စေ ဘုရားသခင်ကို မငြင်းဆန်သည့် အနေအထားသို့ ရောက်ရှိရမည်။ ဤသည်မှာ အခြေခံအကျဆုံးသောအရာ ဖြစ်သည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို ရရှိဖို့ အဖိုးအခပေးဆပ်ခြင်းသည် အလွန်ပင် အဓိပ္ပာယ်ရှိပါသည်) အမေက ကျွန်မနဲ့ မိတ်သဟာယဖွဲ့တယ်၊ “ဘုရားသခင်က အမေတို့ရဲ့ အသက်တာကို တန်ဖိုးရှိစေချင်တယ်၊ အဓိပ္ပာယ်ရှိစေချင်တယ်။ သမီးက ငယ်ရွယ်ပြီး ခွန်အားတွေ ပြည့်နေတဲ့အရွယ်လေ၊ အမေက သမီးကို မိသားစုထဲမှာ ဝင်ငွေရှာရမဲ့သူဖြစ်ဖို့ မမျှော်လင့်ပါဘူး။ သမီး ဘုရားသခင်ကို ကောင်းကောင်းမွန်မွန် ယုံကြည်မှာကိုပဲ အမေ မျှော်လင့်တယ်၊ သမီးရဲ့ အကောင်းဆုံး အရွယ်တွေကို ဘုရားသခင်ကို ယုံကြည်ပြီး သမ္မာတရားကို လိုက်စားဖို့အတွက် အသုံးပြုစေချင်တယ်။ ဒါတွေက သမီးဘဝမှာ အရေးအကြီးဆုံး အရာတွေပဲ။ ဘုရားသခင်ကို ယုံကြည်တာကလွဲရင် ကျန်တာ အားလုံးက အနှစ်သာရမရှိပါဘူး။ အမေ့စကားကို မယုံရင် စမ်းကြည့်လိုက်လေ။ သမီး အလုပ်ထဲမှာ ကိုယ့်စွမ်းအင် အကုန် မြှုပ်နှံထားရင်တောင်မှ၊ အောင်မြင်မှုတွေ၊ ကျော်ကြားမှုတွေ ရလာတဲ့ တစ်နေ့ကျရင်လည်း သမီး ပျော်မှာမဟုတ်ဘူး။ အခုခေတ်မှာ ချမ်းသာပြီး နာမည်ကြီးတဲ့လူတွေ အများကြီး ရှိတယ်လေ၊ ဒါပေမဲ့ သူတို့ တကယ် ပျော်ကြရဲ့လား။ လူတွေရဲ့ လိုချင်ဆန္ဒတွေဆိုတာ ဘယ်တော့မှ ပြည့်သွားတယ်လို့ မရှိဘူး။ ဘုရားသခင်ရဲ့ နှုတ်ကပတ်တော်တွေ ကသာ လူတွေအတွက် လမ်းပြပေးနိုင်ပြီး သူတို့ဘဝကို နေ့တိုင်း ပေါ့ပါးပျော်ရွှင်စေနိုင်တာ” တဲ့။ ကျွန်မ ကိုယ့်ဘာသာ တွေးမိတယ်၊ “လူတွေရဲ့ လိုချင်တပ်မက်မှုတွေက တကယ်ကို အဆုံးမရှိတာပဲ။ အလုပ်စလုပ်ခါစက အခြေအနေမျိုးနဲ့ တူတယ်။ ငါ့မှာ အတွေ့အကြုံ မရှိဘူး၊ လစာနည်းတယ်၊ ပြီးတော့ တန်ဖိုးထားလည်း မခံရဘူး။ ဒါပေမဲ့ ဆက်တိုက် ကြိုးစားပြီးတဲ့နောက်မှာတော့ နောက်ဆုံး ငါ့ဌာနရဲ့ အားထားရတဲ့သူ ဖြစ်လာခဲ့တယ်။ လူတိုင်းရဲ့ လေးစားမှုကို ရခဲ့တယ်၊ ငါ့ရဲ့ လစာနဲ့ ခံစားခွင့်တွေကလည်း ပိုပိုပြီး ကောင်းလာတယ်၊ ဒါပေမဲ့ ငါ မရောင့်ရဲသေးဘူး။ ငါ့ရဲ့ ကျွမ်းကျင်မှုတွေ တိုးတက်အောင်၊ အဆက်အသွယ်တွေ ပိုရလာအောင် ဘယ်လိုလုပ်ရမလဲ ဆိုတာကို ဆက်တိုက် စီစဉ်နေခဲ့တယ်၊ ဒါမှ ငါ့ကိုယ်ပိုင် စီးပွားရေးတစ်ခု ရှိလာပြီး ပိုများတဲ့ လူတွေဆီက လေးစားမှုကို ရမှာလေ။ ကျော်ကြားမှုနဲ့ အကျိုးအမြတ်အတွက် ငါ့ရဲ့ အချိန်တွေ၊ ခွန်အားတွေကို အမြဲတမ်း ပေးဆပ်နေခဲ့တယ်။ ဒါပေမဲ့ ဒီအရာတွေကို ရပြီးတဲ့နောက်မှာတောင် ငါ ပိုလိုချင်နေသေးတယ်၊ ငါ့ရဲ့ လိုအင်ဆန္ဒတွေက ကြီးထွားလာနေတုန်းပဲ။ အကျိုးဆက်ကတော့ ဒီအရာတွေကို ရလာတာက ငါ့ကို ပျော်ရွှင်စေရမဲ့အစား ငါ့ကို ပိုပြီး နာကျင်စေခဲ့တယ်” လို့ပေါ့။ ဘုရားသခင်ရဲ့ နှုတ်ကပတ်တော်တွေကို ဖတ်ပြီး သမ္မာတရားကို နည်းနည်း နားလည်လာတဲ့အခါ ရင်ထဲမှာ ခံစားရတဲ့ အေးချမ်းမှုနဲ့ ငြိမ်သက်မှုဆိုတာ ငွေကြေး၊ ကျော်ကြားမှုနဲ့ အကျိုးအမြတ် ပမာဏ ဘယ်လောက်နဲ့မှ ဝယ်လို့ မရဘူးဆိုတာကို ကျွန်မ ထပ်စဉ်းစားကြည့်ရင်း သဘောပေါက်လာတယ်။ တာဝန်ထမ်းဆောင်မှသာ ဘုရားသခင်ရဲ့ နှုတ်ကပတ်တော်တွေကို တွေ့ကြုံခံစားရဖို့ အခွင့်အရေးတွေ ပိုရနိုင်တယ်၊ တာဝန်ထမ်းဆောင်တဲ့အခါတိုင်း ဘုရားသခင်ရှေ့ကို အမြဲတမ်းလာတာ၊ ဘုရားသခင်ရဲ့ နှုတ်ကပတ်တော်တွေကို စားသောက်တာ၊ ပြီးတော့ ဘုရားသခင်ဆီ ဆုတောင်းတာတွေ လုပ်မှသာ၊ ကျွန်မတို့ရဲ့ အသက်တာ ကြီးထွားမှုက ပိုမြန်လာမှာပဲ။ ကျွန်မနဲ့ တစ်ချိန်တည်း ဘုရားသခင်ကို စတင် ယုံကြည်ခဲ့တဲ့ ညီအစ်မတွေဆိုရင် အခု တာဝန်တွေ ထမ်းဆောင်နေကြပြီ၊ သူတို့ရဲ့ အသက်တာ ကြီးထွားမှုကလည်း အရမ်း မြန်တယ်။ သူတို့က သမ္မာတရားကိုလည်း ပိုပိုပြီး ရှင်းရှင်းလင်းလင်း နားလည်လာကြတယ်။ ဒါပေမဲ့ ကိုယ့်ကိုယ်ကိုယ် ပြန်ကြည့်လိုက်တော့၊ နေ့တိုင်း အလုပ်တွေနဲ့ပဲ ရှုပ်နေတာကို တွေ့ရတယ်။ စုဝေးပွဲလည်း မသွားဘူး၊ ဘုရားသခင်ရဲ့ နှုတ်ကပတ်တော်တွေကိုလည်း မဖတ်ဘူး၊ ကိုယ့်တာဝန်တွေလည်း မထမ်းဆောင်ဘူး။ ကျွန်မနဲ့ မယုံကြည်သူတွေ ကြားမှာ သိပ်ပြီး ကွာခြားချက် မရှိတော့ဘူး။ ဒီအတိုင်းသာ ဆက်သွားနေရင် ကျွန်မဟာ သမ္မာတရားကို ဘယ်တော့မှ ရနိုင်မှာ မဟုတ်ဘူး။ လူတစ်ယောက်မှာ ခွန်အား ဘယ်လောက်များ ရှိနိုင်မှာလဲ။ ဒီဟာလည်း လိုချင်တယ်၊ ဟိုဟာလည်း လက်မလွှတ်ချင်ဘူးဆိုရင် လှေနံနှစ်ဖက် နင်းထားသလို ဖြစ်နေမှာပဲ၊ နောက်ဆုံးတော့ ရေထဲ ပြုတ်ကျသွားမှာပဲ။ ကျွန်မသာ မှန်ကန်တဲ့ ရွေးချယ်မှု မလုပ်နိုင်ရင်၊ ကယ်တင်ခြင်း ရမယ့် အခွင့်အရေးကို တကယ်ပဲ ဆုံးရှုံးသွားလိမ့်မယ်။

စိတ်ထဲမှာ အချိန်အတော်ကြာ လွန်ဆွဲပြီးတဲ့နောက်၊ ကုမ္ပဏီကို အလုပ်ထွက်စာ တင်လိုက်တယ်။ အလုပ်ထွက်စာ အကြိမ်ကြိမ် တင်ပေမဲ့ အကြိမ်တိုင်း ငြင်းပယ်ခံရတယ်။ သူဌေးက ကျွန်မကို ခဏခဏ ခေါ်ပြောတယ်၊ “ကုမ္ပဏီက ညီမလို ထူးချွန်တဲ့ ဝန်ထမ်းမျိုးကို မဆုံးရှုံးချင်ဘူး။ တောင်းဆိုချင်တာ ရှိရင် ပြောပါ၊ ကျေနပ်အောင် အတတ်နိုင်ဆုံး လုပ်ပေးပါ့မယ်။ အခုအချိန်အထိ ဇွဲမလျှော့ဘဲ လုပ်လာခဲ့ရတာ အရမ်း ခက်ခဲခဲ့မှာပဲ” တဲ့။ လစာတိုးပေးမယ် လို့လည်း သူက ပြောသေးတယ်၊ နည်းပညာပိုင်းဆိုင်ရာ ဒါရိုက်တာအဖြစ် ရာထူးတိုးပေးမယ်၊ ပြီးတော့ မူလလစာအပြင် နောက်ထပ် ထောက်ပံ့ကြေး ယွမ် ၁၀၀၀ လည်း ထပ်ပေးမယ်တဲ့။ ကျွန်မ ငြင်းလိုက်ပေမဲ့၊ ရင်ထဲမှာတော့ လက်လွှတ်ဖို့ အရမ်း ခက်ခဲနေခဲ့တယ်။ ကျွန်မသာ ဆက်အလုပ်လုပ်ရင် လစာပိုရမယ့်အပြင် နည်းပညာပိုင်းဆိုင်ရာ ဒါရိုက်တာအနေနဲ့လည်း ရာထူးတိုးဦးမှာလေ။ အဲဒါဆို တခြားသူတွေထက် ထူးချွန်ချင်တဲ့ ကျွန်မရဲ့ အိပ်မက်နဲ့ ပိုနီးစပ်သွားပြီ မဟုတ်ဘူးလား။ အဲဒီအတွေးက အစကတည်းက သိပ်မခိုင်မာတဲ့ ကျွန်မရဲ့ ဆုံးဖြတ်ချက်ကို စတင် ယိမ်းယိုင်လာစေခဲ့တယ်။ ဒီအချိန်အတောအတွင်းမှာ၊ အလုပ်ဖော်တွေကလည်း ခဏခဏ ပြောကြတယ်၊ “နင် ဒီအလုပ်မှာ လုပ်လာတာ အရမ်းကြာနေပြီပဲ၊ ဘာလို့ ထွက်ချင်ရတာလဲ။ ငါသာ နင့်နေရာမှာဆိုရင်၊ ဘာပဲဖြစ်ဖြစ် လုံးဝ မထွက်ဘူး။ ကုမ္ပဏီက နင့်ကို တကယ် တန်ဖိုးထားတယ်လေ၊ ပြီးတော့ နင့်ကို သဘောကျတဲ့ ဖောက်သည်တွေလည်း အများကြီးပဲ။ ဒီအတိုင်းကြီး ဘယ်လိုလုပ် စွန့်လွှတ်နိုင်မှာလဲ” တဲ့။ အဲဒါကို ကြားတဲ့အခါ၊ ကျွန်မ စိတ်နှလုံးက ချီတုံချတုံဖြစ်ပြီး ယိမ်းယိုင်နေခဲ့တယ်။ ဆက်နေပြီး အလုပ်ပဲ ဆက်လုပ်ချင်ပေမဲ့ အဲဒီဘဝကို ရွေးချယ်လိုက်တာဟာ စုဝေးပွဲတက်ဖို့ ဒါမှမဟုတ် တာဝန်ထမ်းဆောင်ဖို့ အခွင့်အရေးတွေ လုံးဝ ရှိတော့မှာ မဟုတ်ဘူးဆိုတဲ့ သဘောပဲလို့ တွေးမိပြန်တယ်။ ညီအစ်ကို မောင်နှမတွေနဲ့ စုဝေးရတာတွေကို ပြန်တွေးမိတယ်။ စိတ်ဆင်းရဲမှုတွေ၊ ဆင်းရဲဒုက္ခတွေ၊ ဒါမှမဟုတ် ပျော်ရွှင်မှုတွေ ခံစားနေရတာပဲဖြစ်ဖြစ် လူတိုင်းက သူတို့ရဲ့ စိတ်နှလုံးကို ဖွင့်ဟပြီး မိတ်သဟာယဖွဲ့ကြတယ်။ အဲဒီလို ဝိညာဉ်ရေးရာ လွတ်မြောက်မှုမျိုးက ဘုရားသခင်ရဲ့ အိမ်တော်မှာပဲ တွေ့နိုင်တာလေ။

နောက်ပိုင်းမှာ ညီအစ်မတစ်ယောက်က ကျွန်မနဲ့ လာစကားပြောပြီး၊ ဘုရားသခင်ရဲ့ နှုတ်ကပတ်တော် တစ်ပိုဒ်ကို အတူတူ ဖတ်ခဲ့ကြတယ်။ “ဘုရားသခင်သည် လူတစ်ယောက်ချင်းစီ မွေးဖွားချိန်မှ ပစ္စုပ္ပန်အချိန်ထိ ဆယ်စုနှစ်များအတွင်း ၎င်းတို့အတွက် အဖိုးအခပေးဆပ်မှုတစ်ခုသာ လုပ်ဆောင်ခြင်းမဟုတ်ပေ။ ဘုရားသခင်မြင်သည့်ပုံစံမှာ သင်သည် ဤလောကသို့ အကြိမ်ရေ မရေမတွက်နိုင်အောင် ရောက်ရှိပြီးဖြစ်သည်။ အကြိမ်မရေမတွက်နိုင်အောင် လူပြန်ဝင်စားပြီးဖြစ်သည်။ ဤအရာကို မည်သူက ကြီးကြပ်ကွပ်ကဲသနည်း။ ဘုရားသခင်က ကြီးကြပ်ကွပ်ကဲပေသည်။ ဤအရာများကို သင်သိဖို့ မဖြစ်နိုင်ပေ။ ဤလောကသို့ သင်လာရောက်သော အချိန်တိုင်းတွင် ဘုရားသခင်ကိုယ်တိုင် သင့်အတွက် အစီအစဉ်များပြုလုပ်သည်။ သင်အသက်ရှင်မည့် နှစ်အရေအတွက်၊ သင်မွေးဖွားလာရမည့် မိသားစုအမျိုးအစား၊ သင်အိုးအိမ်ထူထောင်ပြီး အသက်မွေးအလုပ် တည်ဆောက်မည့်အချိန်အပြင် ဤလောကတွင် သင်လုပ်ဆောင်မည့်အရာနှင့် သင်အသက်မွေးမည့် နည်းလမ်းတို့ကိုပါ ဘုရားသခင်က စီစဉ်သည်။ သင် အသက်မွေးဝမ်းကျောင်းပြုနိုင်ရန် ဘုရားသခင်သည် နည်းလမ်းတစ်ခုကို စီစဉ်ပေးသည်၊ သို့မှသာ သင်သည် ဤဘဝ၌ သင်၏ အထူးတာဝန်ကို ချောမွေ့စွာ ပြီးမြောက်အောင်မြင်နိုင်မည် ဖြစ်သည်။ သင်၏ နောင်ဝင်စားမည့်ဘဝတွင် သင် မည်သည့်အရာကို လုပ်သင့်သည်နှင့် ပတ်သက်၍မူ ဘုရားသခင်သည် သင်အတွက် ထိုဘဝကို စီစဉ်ပေးတော်မူပြီး သင် ရသင့်သောအရာနှင့် သင့်ကို ပေးသင့်သောအရာအတိုင်း ဖြစ်စေ၏။...ဘုရားသခင်သည် သင်အတွက် ဤစီစဉ်မှုများကို အကြိမ်များစွာ ပြုလုပ်ပေးတော်မူခဲ့ပြီး အဆုံးတွင် သင်သည် နောက်ဆုံးသော ကာလ၏ ခေတ်ကာလထဲသို့ သင်၏ လက်ရှိမိသားစုထဲသို့ မွေးဖွားလာခဲ့ကြ၏။ ဘုရားသခင်သည် သင် ကိုယ်တော့်ကို ယုံကြည်ရန်အတွက် ပတ်ဝန်းကျင်တစ်ခုကို စီစဉ်ပေးခဲ့သည်၊ သူသည် သင့်အား သူ၏အသံကို ကြားခွင့်ပေးပြီး သူ့ရှေ့မှောက်သို့ ပြန်လာခွင့် ပေးခဲ့သည်။ ထိုသို့အားဖြင့် သင်သည် သူ့နောက်သို့ လိုက်နိုင်ရန်နှင့် သူ၏ အိမ်တော်တွင် တာဝန်ထမ်းဆောင်နိုင်ရန် ဖြစ်သည်။ ယနေ့အချိန်ထိ သင်ရှင်သန်ခဲ့သည်မှာ ဘုရားသခင်ထံမှ ဤသို့သော လမ်းပြမှုကြောင့်သာဖြစ်သည်။ သင်သည် ဤလောကထဲသို့ အကြိမ်မည်မျှ ရောက်ရှိခဲ့သည်ကို သင်မသိသည့်အပြင် သင်၏ ပုံပန်းသဏ္ဌာန်သည် အကြိမ်မည်မျှ ပြောင်းလဲခဲ့သည်၊ သို့မဟုတ် မိသားစုမည်မျှကို ဖြတ်သန်းခဲ့သည်ကိုလည်း မသိ၊ သို့မဟုတ် ခေတ်ကာလနှင့် မင်းဆက်မည်မျှတစ်လျှောက် သင်အသက်ရှင်ခဲ့သည်တို့ကို သင်မသိပေ။ သို့သော် ဘုရားသခင်၏ လက်တော်က သင့်ကို တစ်ချိန်လုံး ပံ့ပိုးပေးနေခဲ့သည်။ သူသည် သင့်ကို အမြဲ စောင့်ရှောက်နေခဲ့၏။ ဘုရားသခင်သည် လူတစ်ဦးတစ်ယောက်တည်းအပေါ် အားထုတ်လိုက်လေခြင်း။ လူအချို့က ‘ကျွန်ုပ်သည် အသက်ခြောက်ဆယ်ရှိပါပြီ။ အနှစ်ခြောက်ဆယ်တိုင် ဘုရားသခင်က ကျွန်ုပ်ကို စောင့်ရှောက်၊ ကာကွယ်ပေးကာ လမ်းပြပေးခဲ့ပါသည်။ ကျွန်ုပ်အိုမင်းလာသည့်အခါ တာဝန်လည်း မထမ်းဆောင်နိုင်၊ မည်သည့်အရာကိုမျှလည်း မလုပ်နိုင်လျှင် ဘုရားသခင်က ကျွန်ုပ်ကို ဂရုစိုက်ပါဦးမည်လော’ ဟူ၍ ဆိုသည်။ ဤသို့ပြောသည်မှာ ကလေးမဆန်သလော။ ဘုရားသခင်သည် လူတစ်ဦးကို သက်တမ်းတစ်ခုအတွက်သာ စောင့်ကြည့်ကာကွယ်ပြီး ၎င်း၏ကံကြမ္မာအပေါ် အချုပ်အခြာအာဏာ ကိုင်စွဲထားခြင်း မဟုတ်ပေ။ ယင်းမှာ သက်တမ်းတစ်ခု၊ တစ်ဘဝတာအတွက်သာ ဖြစ်ပါက ဘုရားသခင်သည် အနန္တတန်ခိုးရှင်ဖြစ်ပြီး အရာခပ်သိမ်းအပေါ် အချုပ်အခြာအာဏာ ကိုင်စွဲထားကြောင်းကို သရုပ်ပြရန် အရေးနိမ့်မည်ဖြစ်သည်။ တစ်စုံတစ်ဦးအတွက် အားထုတ်မှုကို အသုံးခံပြီး အဖိုးအခပေးရာတွင် ဘုရားသခင်သည် ဤဘဝ၌ ၎င်းတို့ လုပ်ဆောင်မည့်အရာကို စီစဉ်ပေးရုံမျှသာ မဟုတ်ပေ။ ကိုယ်တော်သည် ၎င်းအတွက် မရေမတွက်နိုင်သော ဘဝများကို စီစဉ်ပေးနေခြင်း ဖြစ်သည်။ ဘုရားသခင်သည် လူဝင်စားသော စိတ်ဝိညာဉ်တိုင်းအတွက် အပြည့်အဝ တာဝန်ယူတော်မူသည်။ ကိုယ်တော်သည် မိမိ၏စိတ်နှလုံးဖြင့် အလုပ်လုပ်ပြီး မိမိအသက်နှင့်ရင်း၍ အဖိုးအခပေးရင်း လူတိုင်းကို လမ်းပြကာ ၎င်းတို့၏ ဘဝတစ်ခုစီကို စီစဉ်ပေးသည်။ ဘုရားသခင်သည် လူသားတို့အတွက် ထိုသို့သော အားထုတ်ကြိုးပမ်းမှုကို အသုံးခံပြီး ထိုသို့သော အဖိုးအခကို ပေးဆပ်သည့်အပြင် ဤသမ္မာတရားအားလုံးနှင့် ဤအသက်ကို လူသားတို့အား ချီးမြှင့်ပေးသည်ကို ထောက်ရှုလျှင် ဤနောက်ဆုံးသောကာလတွင် လူတို့သည် ဖန်ဆင်းခံများ၏ တာဝန်ကို မထမ်းဆောင်ဘဲ ဖန်ဆင်းရှင်၏ ရှေ့မှောက်သို့ ပြန်မလာပါက၊ ၎င်းတို့သည် ဘဝနှင့် မျိုးဆက်ပေါင်း မည်မျှ ဖြတ်သန်းခဲ့သည်ဖြစ်စေ နောက်ဆုံး၌ မိမိတို့၏ တာဝန်များကို ကောင်းမွန်စွာ ဖြည့်ဆည်းရန်နှင့် ဘုရားသခင်၏ တောင်းဆိုချက်များကို ပြည့်မီရန် ပျက်ကွက်ပါက ဘုရားသခင်အပေါ် ၎င်းတို့၏ အကြွေးသည် အလွန်ကြီးမားသွားမည် မဟုတ်လော။ ၎င်းတို့သည် ဘုရားသခင်ပေးခဲ့သည့် အဖိုးအခအားလုံးနှင့် မထိုက်တန်ဘဲ ဖြစ်နေမည်မဟုတ်လော။ ၎င်းတို့သည် အသိတရား အလွန်တရာ ကင်းမဲ့နေမည်မှာ လူဟူ၍ပင် ခေါ်ဆိုခံထိုက်ကြမည် မဟုတ်။ ဘုရားသခင်အပေါ် ၎င်းတို့၏ အကြွေးသည် ကြီးမားလွန်းနေမည် ဖြစ်သောကြောင့်တည်း။ ထို့ကြောင့် သင်၏ ယခင်ဘဝများကို မဆိုထားဘိ၊ ဤဘဝတစ်ခုတည်း၌သာလျှင် သင်နှစ်သက်သော လောကီစည်းစိမ်များနှင့် အိမ်ထောင်မှုသုခကဲ့သို့သော ပြင်ပအရာများကို သင် မစွန့်လွှတ်နိုင်ပါက၊ ဘုရားသခင်က သင့်အတွက် ပေးဆပ်တော်မူသော အဖိုးအခများအတွက် သို့မဟုတ် ဘုရားသခင်၏ ချစ်ခြင်းမေတ္တာကို ပြန်လည်ပေးဆပ်ရန်အလို့ငှာ ဇာတိပကတိ၏ သာယာမှုများကို သင် မစွန့်လွှတ်ပါက သင်သည် လုံးဝ ကိုယ်ကျင့်တရားမရှိသူ ဖြစ်၏။ အမှန်စင်စစ် သင်က ဘုရားသခင်အတွက် ပေးဆပ်သော မည်သည့်အဖိုးအခမဆိုသည် တန်ဖိုးရှိ၏။ ဘုရားသခင်က သင်အတွက် ပေးဆပ်သော အဖိုးအခနှင့် နှိုင်းယှဉ်ပါက သင် ပူဇော်ဆက်ကပ်သော သို့မဟုတ် အသုံးခံသော သေးငယ်သည့် ပမာဏသည် အဘယ်မှာ အရာဝင်မည်နည်း။ သင်အနည်းငယ် ဒုက္ခခံခြင်းက အဘယ်ပြောပလောက်သနည်း။ ဘုရားသခင်က မည်မျှ ဒုက္ခခံခဲ့သည်ကို သင်သိသလော။ ဘုရားသခင် ဒုက္ခခံခဲ့သည့်အရာနှင့် နှိုင်းယှဉ်လျှင် သင်ခံရသော ဒုက္ခအနည်းငယ်သည် ထုတ်ပြောဖို့ရန်ပင် မထိုက်တန်ပေ။ ထို့အပြင် ယခုတွင် သင်၏ တာဝန်ကို ထမ်းဆောင်ခြင်းအားဖြင့် သင်သည် သမ္မာတရားနှင့် အသက်ကို ရရှိနေသည်။ အဆုံးတွင် သင်သည် အသက်ရှင်ကျန်ရစ်မည်ဖြစ်ပြီး ဘုရားသခင်၏ နိုင်ငံတော်သို့ ဝင်ရလိမ့်မည်။ မည်မျှကြီးသော ကောင်းချီးဖြစ်သနည်း။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ သမ္မာတရားကို ရရှိဖို့ အဖိုးအခပေးဆပ်ခြင်းသည် အလွန်ပင် အဓိပ္ပာယ်ရှိပါသည်) ဘုရားသခင်ရဲ့ နှုတ်ကပတ်တော်တွေကို ဖတ်ပြီးတဲ့နောက်၊ ဘုရားသခင်က ရွေးချယ်ပြီး ကြိုတင်ပြဋ္ဌာန်းထားတဲ့သူ တစ်ယောက်ချင်းစီတိုင်းအတွက် ကြီးမားတဲ့ အဖိုးအခကို ပေးဆပ်ခဲ့တယ်ဆိုတာ ကျွန်မ သဘောပေါက်သွားတယ်၊ သူတို့ကို ဆိုးယုတ်တဲ့ ခေတ်ရေစီးကြောင်းအမျိုးမျိုးရဲ့ ဝါးမျိုတာကို မခံရအောင် ဘေးအန္တရာယ်ကင်းအောင် သေချာစောင့်ရှောက်ပေးပြီး ကာကွယ်ပေးထားတယ်။ ကျွန်မတို့ သက်တမ်းမှာ ကိုယ့်တာဝန်မထမ်းဆောင်နိုင်ဘူးဆိုရင် ကျွန်မတို့က ဘုရားသခင်အပေါ် တကယ် အကြွေးတင်နေတာပဲ။ ဘုရားသခင်က ကျွန်မအတွက် ကြီးမားတဲ့ အဖိုးအခကို ပေးခဲ့တယ်။ ငယ်ငယ်ကတည်းက ဘုရားသခင်ကို ယုံကြည်ခြင်းအကြောင်း အမေပြောတာကို ကျွန်မ ကြားခဲ့ရတယ်။ ဘုရားသခင်က ကျွန်မအတွက် ဒီမိသားစုကို စီစဉ်ပေးခဲ့ပြီး ကျွန်မကို အမြဲတမ်း စောင့်ကြည့် ကာကွယ်ပေးခဲ့တယ်။ ငွေကြေး၊ ကျော်ကြားမှုနဲ့ အကျိုးအမြတ်တွေထဲ နစ်မွန်းပြီး ရုန်းမထွက်နိုင်ဘဲ ဒုက္ခရောက်ပြီး အကူအညီမဲ့နေချိန်မှာ ကျွန်မကို ကယ်တင်ခဲ့တာ ဘုရားသခင်ရဲ့ လက်ရုံးတော်ပါပဲ၊ ပြီးတော့ ညီအစ်ကိုမောင်နှမတွေကို သုံးပြီး ကျွန်မကို ဘုရားသခင်ရှေ့ ရောက်လာအောင် လုပ်ပေးခဲ့တယ်။ စုဝေးပွဲတက်တာနဲ့ ဘုရားသခင်ရဲ့ နှုတ်ကပတ်တော်တွေကို ဖတ်တာတွေကတစ်ဆင့်၊ ပြဿနာအမျိုးမျိုး ကြုံရတဲ့အခါ ဘုရားသခင်ဆီက ခံယူဖို့ သင်ယူခဲ့တယ်၊ ပြီးတော့ အရင်ကလို ကိုယ့်ကံကြမ္မာအပေါ် မကျေမနပ် ဖြစ်နေတာတွေကို ရပ်တန့်ခဲ့တယ်။ ကျွန်မ ပိုပြီးတော့ ပေါ့ပေါ့ပါးပါး လွတ်လွတ်လပ်လပ် အသက်ရှင် နေထိုင်ခဲ့တယ်။ ကျွန်မ ပုံမှန် စုဝေးပွဲ မတက်နိုင်တဲ့အခါမျိုးတွေမှာဆိုရင်၊ အချိန် ဘယ်လောက်ပဲ နောက်ကျနေပါစေ၊ ညီအစ်မက ကျွန်မ အလုပ်ပြီးတဲ့အထိ အကြိမ်ကြိမ် စောင့်ပေးပြီး ဘုရားသခင်ရဲ့ ရည်ရွယ်ချက်တွေကို ကျွန်မနဲ့အတူ မိတ်သဟာယဖွဲ့ပေးတယ်။ တစ်ခါတလေဆို ဘုရားသခင်ရဲ့ နှုတ်ကပတ်တော်တွေကို ကျွန်မနဲ့ မိတ်သဟာယဖွဲ့ဖို့ စာတွေတောင် ရေးပေးသေးတယ်။ ဒါတွေအားလုံးကို ဘုရားသခင်က အုပ်စိုးပြီး စီစဉ်ထားတာ မဟုတ်ဘူးလား။ ကျွန်မ ကျော်ကြားမှုနဲ့ အကျိုးအမြတ်ကို လိုက်စားနေရင်း ကိုယ့်စံနှုန်းတွေ ပျောက်ဆုံးသွားတဲ့အပြင် နောက်ဆုံးမှာ စာတန်ရဲ့ ဝါးမျိုတာ ခံရမှာကို ဘုရားသခင်က မကြည့်ရက်ဘူးလေ။ ကျွန်မကို ထောက်မကူညီဖို့ ဘုရားသခင်က လူတွေ၊ ဖြစ်ရပ်တွေနဲ့ အမှုအရာတွေကို အကြိမ်ကြိမ် ပေါ်လာစေခဲ့တယ်၊ ကျွန်မ လမ်းမှန်ပေါ် ပြန်လှည့်လာမယ့်အချိန်ကို တိတ်တိတ်လေး စောင့်နေခဲ့တာ။ ကျွန်မသာ ဘုရားသခင်ရဲ့ ချစ်ခြင်းမေတ္တာကို ကျေးဇူးမဆပ်ဘဲ ဒီအတိုင်း ဆက်သွားနေရင်၊ ကျွန်မမှာ လူ့သဘာဝ လုံးဝ ရှိမှာ မဟုတ်ဘူး။ ဘုရားသခင်ရဲ့ အမှုတော်က မကြာခင် ပြီးဆုံးတော့မယ်၊ ပြီးတော့ ကပ်ဘေးတွေ ပိုပိုပြီး ဆိုးရွားလာတာကိုလည်း ကျွန်မတို့ မြင်နေရပြီလေ။ ကျွန်မသာ သတိမဝင်ဘဲ ခေါင်းမာမာနဲ့ ဆက်နေရင်၊ ပိုက်ဆံတွေ ဘယ်လောက်ပဲ ရှာရှာ ဘာအသုံးကျတော့မှာလဲ။ အဲဒီပိုက်ဆံတွေက ကျွန်မအသက်ကို ကယ်နိုင်ပါ့မလား။ တခြားသူတွေရဲ့ အမြင်မှာ ကျွန်မက သြဇာအာဏာရှိတဲ့ အမျိုးသမီးတစ်ယောက် ဖြစ်လာခဲ့ရင်တောင်မှ ဘာဖြစ်မှာလဲ။ အဲဒါကကော ကျွန်မကို ကယ်နိုင်ပါ့မလား။ သခင်ယေရှု ပြောခဲ့တဲ့ စကားတစ်ခွန်းကို သွားသတိရတယ်၊ “လူသည် ဤစကြဝဠာကို အကြွင်းမဲ့အစိုးရ၍ မိမိအသက်ဝိညာဉ်ရှုံးလျှင် အဘယ်ကျေးဇူးရှိသနည်း။ မိမိအသက်ဝိညာဉ်ကို အဘယ်ဥစ္စာနှင့်ရွေးနိုင်သနည်း။” (ရှင်မဿဲခရစ်ဝင် ၁၆:၂၆) ကျွန်မခွန်အားတွေ အကုန်လုံးကို အလုပ်ထဲမှာပဲ မြှုပ်နှံထားခဲ့တဲ့ အဲဒီနှစ်တွေကို ပြန်တွေးကြည့်လိုက်ရင်၊ တာဝန်ထမ်းဆောင်ဖို့နဲ့ သမ္မာတရားကို ရယူဖို့ အခွင့်အရေးတွေ အများကြီး ဆုံးရှုံးခဲ့ရတယ်။ အခုတော့၊ ဘုရားသခင်ရဲ့ နှုတ်ကပတ်တော်တွေကို ဖတ်ရာကနေ လူတွေကို ကယ်တင်တဲ့နေရာမှာ ဘုရားသခင်ရဲ့ အပင်ပန်းခံရတဲ့ ရည်ရွယ်ချက်တွေကို ကျွန်မ နားလည်လာပြီ။ ကိုယ့်တာဝန်ထမ်းဆောင်ပြီး စာတန်က ကျွန်မအပေါ်မှာ ချည်နှောင်ထားတဲ့ အရာတွေနဲ့ ညှဉ်းဆဲမှုတွေကို လုံးလုံး ဖယ်ရှားပစ်မှသာ ကျွန်မ ကယ်တင်ခြင်း ခံရဖို့နဲ့ အသက်ရှင်ကျန်ရစ်ဖို့ အခွင့်အရေး ရနိုင်မှာ။ အဲဒီနောက်မှာ၊ အလုပ်ထွက်ဖို့ကိစ္စနဲ့ ပတ်သက်ပြီး နေ့တိုင်း ဘုရားသခင်ဆီ ဆုတောင်းခဲ့တယ်၊ ကျွန်မရဲ့ စိတ်နှလုံး မယိမ်းယိုင်သွားအောင် ကာကွယ်ပြီး စောင့်ရှောက်ပေးဖို့ ဘုရားသခင်ကို တောင်းလျှောက်ခဲ့တယ်။

နောက်ပိုင်းမှာ ကျွန်မ အလုပ်ထွက်စာ ထပ်တင်လိုက်တဲ့အခါ၊ သူဌေးက ပြောတယ်၊ “ညီမ တကယ် ဆုံးဖြတ်လိုက်ပြီလား။ အစ်မတို့ နောက်ထပ် စတူဒီယိုတစ်ခု ဖွင့်ဖို့ ပြင်ဆင်နေတယ်၊ အထူးချွန်ဆုံး ဝန်ထမ်းတွေကို အဲဒီမှာ လုပ်ခိုင်းချင်တယ်။ ပထမဆုံး စဉ်းစားမိတဲ့သူက ညီမပဲ။ တခြားသူဆိုရင် အစ်မတို့ စိတ်မချဘူး။ ညီမက ကုမ္ပဏီမှာ လုပ်လာတာ နှစ်အတော်ကြာပြီဆိုတော့၊ စတူဒီယိုအသစ်မှာ ရှယ်ယာဝင်ဖို့ အရည်အချင်း ပြည့်မီနေပြီ။ နောင်တစ်ချိန် ဒီလို ငယ်ငယ်ရွယ်ရွယ်နဲ့ ကိုယ်ပိုင်စီးပွားရေး ရှိလာရင် ဘယ်လောက်ကောင်းမလဲ စဉ်းစားကြည့်ပါဦး။ သေချာ ပြန်စဉ်းစားကြည့်ပါလား။ အဓိကကတော့ အစ်မတို့ အတူတူ အလုပ်လုပ်လာတာ နှစ်တွေ အများကြီး ကြာပြီဆိုတော့ သံယောဇဉ်တွေ ရှိနေပြီလေ” တဲ့။ သူပြောရင်းနဲ့ ရှိုက်ငိုပြီး မျက်ရည်တွေ ကျလာတယ်။ သူကမ်းလှမ်းလာတဲ့ အခြေအနေတွေက ကျွန်မ ရှာဖွေနေခဲ့တာ တော်တော်ကြာခဲ့ပြီဖြစ်တဲ့ အရာတွေ အတိအကျပါပဲ၊ ကျွန်မမှာ ရှိတဲ့ ပိုက်ဆံကလည်း ရင်းနှီးမြှုပ်နှံဖို့ ကွက်တိ ဖြစ်နေတယ်လေ။ ကျွန်မသာ ခဏလောက် ထပ်ပြီး တောင့်ခံလိုက်ရင် အောင်မြင်မှုနဲ့ ကျော်ကြားမှုကို ရလာမယ်၊ ပြီးတော့ လူပိုများများရဲ့ အားကျတာကိုလည်း ခံရတော့မှာ။ ဆွေမျိုးတွေနဲ့ သူငယ်ချင်းတွေရှေ့မှာ ကျွန်မ ဘယ်လောက်တောင် မျက်နှာပန်းလှလိုက်မလဲ။ ကိုယ့်ရဲ့ လှပတဲ့ အနာဂတ်နဲ့ပတ်သက်ပြီး ခေါင်းထဲမှာ စိတ်ကူးယဉ်နေတုန်း ကျွန်မရဲ့ အတွေးတွေက ဘုရားသခင်ရဲ့ ရည်ရွယ်ချက် နဲ့ မညီဘူးဆိုတာကို ရုတ်တရက် သဘောပေါက်လိုက်တယ်။ ဒါနဲ့ တိတ်တိတ်လေး ဘုရားသခင်ဆီ အမြန် ဆုတောင်းလိုက်တယ်၊ “ချစ်ရတဲ့ ဘုရားသခင်၊ ဒါဟာ သမီးဆီကို ရောက်လာတဲ့ နောက်ထပ် စုံစမ်းသွေးဆောင်မှုတစ်ခု ဆိုတာ သမီး သိပါတယ်။ သမီးရဲ့ စိတ်နှလုံးကို နှောင့်ယှက်ဖို့နဲ့ ကျော်ကြားမှု၊ အကျိုးအမြတ်နဲ့ အဆင့်အတန်းတို့ကို လိုက်စားလာအောင် လုပ်ဖို့အတွက် စာတန်က သူဌေးရဲ့ စကားတွေကို ထပ်သုံးနေပြန်ပြီ။ ဒါပေမဲ့ ဒီတစ်ခါတော့ ဘာပဲဖြစ်ဖြစ် စာတန်နဲ့ အပြီးတိုင် လမ်းခွဲပြတ်စဲပစ်မယ်၊ ပြီးတော့ ကိုယ်တော့်ရဲ့ စိတ်နှလုံးကို နှစ်သိမ့်မှုပေးဖို့ ကိုယ့်သက်သေခံချက်မှာ ခိုင်ခိုင်မာမာ ရပ်တည်ပါ့မယ်” လို့ပေါ့။ ဆုတောင်းနေရင်းနဲ့ အရင်က ဖတ်ခဲ့ဖူးတဲ့ ဘုရားသခင်ရဲ့ နှုတ်ကပတ်တော် တစ်ပိုဒ်ကို သွားသတိရတယ်။ “ဘဝတွင် လူတို့ကြိုးစားအားထုတ်သည့် ပန်းတိုင် အမျိုးမျိုးနှင့် ၎င်းတို့၏ မတူကွဲပြားသော အသက်ရှင်နေထိုင် နည်းမျိုးစုံကိုသင့်အနေဖြင့် ထပ်တလဲလဲ စုံစမ်းစစ်ဆေးပြီး ဂရုတစိုက် စိတ်ဖြာကြည့်သည့်အခါ ဖန်ဆင်းရှင်က လူသားမျိုးနွယ်ကို ဖန်ဆင်းခဲ့သည့်အချိန်က သူ၏ နဂိုမူလ ရည်ရွယ်ချက်နှင့် မည်သည့်အရာကမျှ ကိုက်ညီမှုမရှိသည်ကို သင်တွေ့ရလိမ့်မည်။ ၎င်းတို့အားလုံးက ဖန်ဆင်းရှင်၏ အချုပ်အခြာအာဏာနှင့် ဂရုစိုက်မှု၏ အဝေးသို့ လူတို့ကို ဆွဲခေါ်သွားသည်။ ၎င်းတို့အားလုံးသည် လူများကို အကျင့်ပျက်ပြားလာစေသည့်၊ ငရဲသို့ ဦးတည်ခေါ်ဆောင်သွားသည့် ထောင်ချောက်များသာ ဖြစ်သည်။ ဤအရာကို သင်အသိအမှတ်ပြုပြီးနောက် သင်လုပ်ဆောင်သင့်သည့် အရာမှာ သင်၏ ဘဝအပေါ် ရှုမြင်ပုံဟောင်းကို လက်လွှတ်ပြီး ထောင်ချောက် အမျိုးမျိုးမှ ဝေးဝေးနေကာ သင့်ဘဝကို ဘုရားသခင်အား တာဝန်ယူစေ၍ ယင်းအတွက် အစီအစဉ်များ ပြုလုပ်စေဖို့၊ ကိုယ်ပိုင်ရွေးချယ်မှုများ မပြုလုပ်ဘဲ ဘုရားသခင်၏ စီစဉ်ညွှန်ကြားမှုများနှင့် လမ်းပြမှုတို့ကို ကျိုးနွံနာခံဖို့သာ၊ ဘုရားသခင်ကို ကိုးကွယ်သည့်လူတစ်ယောက် ဖြစ်လာရန်သာ လိုက်စားဖို့ ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) လူတွေကို ထုံထိုင်းသွားအောင် လုပ်ဖို့၊ ကျော်ကြားမှု၊ အကျိုးအမြတ်နဲ့ အဆင့်အတန်း ကို လိုက်စားလာအောင် စုံစမ်းသွေးဆောင်ဖို့အတွက် စာတန်က အတွေးအမြင် အမျိုးမျိုးကို အသုံးပြုတယ်၊ လူတွေကို ထောင်ချောက်ထဲ နက်နက်ရှိုင်းရှိုင်း ကျသွားအောင် လုပ်ပြီးတော့၊ ဘုရားသခင်ကို ငြင်းပယ်အောင်၊ ဘုရားသခင်ကို သစ္စာဖောက် အောင် လုပ်တယ်၊ နောက်ဆုံး ကယ်တင်ခံရမယ့် အခွင့်အရေးကို ဆုံးရှုံးသွားအောင် လုပ်တာပဲ။ ဒါတွေက စာတန်ရဲ့ ကောက်ကျစ်တဲ့ ရည်ရွယ်ချက်တွေပဲ။ အခု၊ သူဌေးက ကျွန်မကို ဆွဲဆောင်ဖို့ ကမ်းလှမ်းလာတဲ့ ဒီအခြေအနေတွေက ကျွန်မကို ယိုယွင်းဆုတ်ယုတ်သွားအောင် မြှူဆွယ်နေတဲ့ ထောင်ချောက်တစ်ခု မဟုတ်ဘူးလား။ ကျွန်မ ဘယ်လိုလုပ်ပြီး ခေါင်းမာမာနဲ့ သတိမဝင်ဘဲ ဆက်နေနိုင်တော့မှာလဲ။ ဘုရားသခင်က ကျွန်မတို့ကို ကိုယ်တော်ရဲ့ အချုပ်အခြာအာဏာကို ကျိုးနွံနာခံ စေချင်တယ်၊ ဖန်ဆင်းခံတစ်ယောက်ရဲ့ တာဝန်တွေကို ထမ်းဆောင်စေချင်တယ်။ ဒါမှသာ ကျွန်မတို့ သမ္မာတရားကို နားလည်နိုင်မယ်၊ လူသားပုံသဏ္ဌာန်ကို အသက်ရှင်နေထိုင်ပြနိုင်ပြီး၊ နောက်ဆုံးမှာ ဘုရားသခင်ရဲ့ ကယ်တင်ခြင်းကို ရရှိနိုင်မှာ။ ဒါကြောင့် ကျွန်မ သူဌေးကို ပြတ်ပြတ်သားသားပဲ ပြောလိုက်တယ်၊ “လူတိုင်းမှာ ကိုယ့်ရည်မှန်းချက်နဲ့ကိုယ် ရှိကြတယ်လေ၊ ညီမလည်း ပတ်ဝန်းကျင် အသစ်တစ်ခုကို လိုချင်လို့ပါ” လို့ပေါ့။ သူဌေးလည်း သဘောတူလိုက်တယ်။ ကုမ္ပဏီကနေ ထွက်လာပြီးနောက်၊ ကျွန်မ တော်တော်လေး စိတ်အေးလက်အေး ဖြစ်သွားတယ်။ အဲဒီအချိန်ကစပြီး၊ ညီအစ်ကို မောင်နှမတွေလိုပဲ သမ္မာတရားကို ကောင်းကောင်းမွန်မွန် လိုက်စားနိုင်ခဲ့ပြီလေ။

ဒီအတွေ့အကြုံ ပြီးတဲ့နောက်မှာတော့၊ စာတန်ရဲ့ ကောက်ကျစ်တဲ့ ရည်ရွယ်ချက်တွေကို ကျွန်မ ရှင်းရှင်းလင်းလင်း မြင်သွားပြီ။ စာတန်က လူတွေကို ကျော်ကြားမှုနဲ့ အကျိုးအမြတ် လိုက်စားအောင် လုပ်တယ်၊ အဲဒီလို လုပ်ရတဲ့ သူ့ရဲ့ ရည်ရွယ်ချက်က လူတွေ ဘုရားသခင်ကို ရှောင်ပြီး သစ္စာဖောက် အောင်၊ သူ့ရဲ့ အာဏာအောက်ကို အပြည့်အဝ ရောက်လာအောင်၊ နောက်ဆုံးမှာ သူနဲ့အတူ ငရဲကို ဆင်းသွားအောင်ပဲ။ လူတွေက ကိုယ့်ကိုယ်ကိုယ်ပဲ အားကိုးနေရင် စာတန်ရဲ့ ပရိယာယ်တွေကို အနိုင်ယူဖို့ ဆိုတာ လုံးဝ နည်းလမ်းမရှိဘူး။ ဘုရားသခင်ရဲ့ နှုတ်ကပတ်တော်တွေကို ဖတ်ပြီး သမ္မာတရားကို နားလည်မှသာ လူတွေက အရာရာကို ထိုးထွင်းသိမြင်နိုင်ပြီး၊ အရင်တုန်းက အသက်ရှင်နေထိုင်ခဲ့တဲ့ မှားယွင်းတဲ့ နည်းလမ်းတွေကို စွန့်လွှတ်နိုင်မှာ။ သမ္မာတရားကို လိုက်စားမှသာ ဘုရားသခင်ရဲ့ ကယ်တင်ခြင်းကို ကျွန်မတို့ ရရှိနိုင်မှာ။ ကျွန်မ အလုပ်ထွက်လိုက်ပြီးနောက်ပိုင်း၊ လူအများရဲ့ အထင်ကြီးလေးစားမှုကို မရတော့တဲ့အပြင် ရုပ်ဝတ္ထုပိုင်းဆိုင်ရာ ဘဝမှာလည်း နည်းနည်း လိုအပ်ချက်တွေ ရှိလာပေမဲ့ ကျွန်မ ဝိညာဉ်ထဲမှာ ခံစားရတဲ့ ပေါ့ပါးမှုနဲ့ အေးချမ်းမှုကတော့ ငွေကြေး၊ ဒါမှမဟုတ် ကျော်ကြားမှုနဲ့ အကျိုးအမြတ် ပမာဏ ဘယ်လောက်နဲ့မှ လဲလို့မရဘူး။ နောက်ဆုံးတော့ ကျော်ကြားမှုနဲ့ အကျိုးအမြတ်တို့ရဲ့ ချည်နှောင်မှုကနေ ကျွန်မ ရုန်းထွက်ခဲ့ပြီး အသင်းတော်မှာ ကျွန်မရဲ့ တာဝန်ကို ကောင်းကောင်းမွန်မွန် ဖြည့်ဆည်းခဲ့တယ်။ ဘုရားသခင်ရဲ့ ကယ်တင်ခြင်းအတွက် ဘုရားသခင်ကို ကျေးဇူးတင်ပါတယ်။


၉၃။ သမ္မာတရားကို လိုက်စားခြင်းက အသက်အရွယ်ကြီးငယ်အပေါ် မူမတည်ပါ

ချန်လျန်၊ တရုတ်ပြည်

၂၀၀၃ ခုနှစ်မှာ ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ လက်ခံခဲ့တယ်၊ သိပ်မကြာခင်မှာပဲ ခေါင်းဆောင်တာဝန်ကို ကျွန်မ ယူခဲ့တယ်။ အဲဒီတုန်းက ကျွန်မ အသက်က ငါးဆယ်ကျော်လေးပဲ ရှိသေးပြီး ကျန်းမာရေးပြဿနာ ဘာမှမရှိခဲ့ဘူး။ နေ့ခင်းဘက်ဆို စုဝေးပွဲတွေတက်ပြီး ဧဝံဂေလိတရားဟောတယ်၊ ညဘက်ဆို ဘယ်လောက်ပဲ နောက်ကျမှပြန်လာရပါစေ၊ ညီအစ်ကို မောင်နှမတွေရဲ့ အခြေအနေတွေအပေါ် မူတည်ပြီး ဘုရားနှုတ်ကပတ်တော်တွေနဲ့ ကိုယ့်ကိုယ်ကိုယ် ပြင်ဆင်လေ့ရှိတယ်။ နည်းနည်း အလုပ်များပြီး ပင်ပန်းပေမဲ့ ကျွန်မအနေနဲ့ ကိုယ့်တာဝန်ကို ထမ်းဆောင်နိုင်တယ်၊ နောင်မှာ ဘုရားသခင်ရဲ့ ကယ်တင်ခြင်းကို ခံရမယ်လို့ တွေးလိုက်တာနဲ့ ကျွန်မကို အဆုံးမရှိတဲ့ ခွန်အားတွေ ပေးခဲ့တယ်။ ဆယ်နှစ်ကျော်လောက် ကြာတဲ့အခါမှာ ကျွန်မ ကျန်းမာရေး စပြီး ဆိုးရွားလာတယ်။ ပထမတော့ ကျွန်မရဲ့ သည်းခြေအိတ်မှာ ပြဿနာရှိလို့ ခွဲစိတ်ဖယ်ရှားလိုက်ရတယ်၊ နောက်တော့ ခါးဆစ်ရိုးလွဲသွားလို့ ပြန်တည့်ဖို့ ခွဲစိတ်မှု လုပ်ခဲ့ရတယ်၊ ခွဲစိတ်မှု နှစ်ကြိမ်လုပ်ပြီးနောက်မှာ ကျွန်မ ခန္ဓာကိုယ် အခြေအနေက အများကြီး ပိုဆိုးသွားတယ်ဆိုတာကို ရှင်းရှင်းလင်းလင်း သိလိုက်ရတယ်။ သားအိမ်အသားလုံးနဲ့ နာတာရှည် အစာအိမ်ရောင်ရောဂါတွေပါ ဝင်လာတော့ ကျွန်မက အားနည်းပြီး စိတ်ပျက်အားငယ်လာတယ်။ အရင်လို သွက်သွက်လက်လက် မရှိတော့ဘဲ လှေကားတက်ရင်တောင် အခါခါ နားရတယ်။ မှတ်ဉာဏ်ကလဲ ပိုဆိုးလာတယ်၊ တစ်ခါတလေ ဘုရားနှုတ်ကပတ်တော်ရဲ့ အပိုင်းတစ်ပိုင်းကို ကျွန်မ ဖတ်ချင်တဲ့အခါ အဲဒါကို ရှာဖို့ ကြိုးစားလိုက်တာနဲ့ ဘာကို ဖတ်ချင်နေခဲ့တာလဲဆိုတာကိုတောင် ကျွန်မအမှတ်မရတော့ဘူး။ ကျွန်မရဲ့ ကျန်းမာရေး အခြေအနေအရ စုဝေးပွဲတစ်ဖွဲ့ကို ကိုယ်တိုင်ဦးဆောင်ဖို့ အသင်းတော်က စီစဉ်ပေးခဲ့တယ်၊ ညီအစ်ကို မောင်နှမတွေမှာ အခြေအနေတစ်ခုခုရှိရင် ဖြေရှင်းဖို့ ကျွန်မ ကူညီပေးတယ်၊ တစ်ခါတလေ အသင်းတော်မှာ ဧည့်ခံတဲ့အိမ်တွေ လိုအပ်တဲ့အခါ ဧည့်ခံဖို့ ကျွန်မ တာဝန်ယူရတယ်။ ကျွန်မ ကျန်းမာရေးက အရင်လောက် မကောင်းတော့ပေမဲ့ တာဝန်တချို့ကို ထမ်းဆောင်နိုင်သေးလို့ ခွန်အားရှိတယ်လို့ ခံစားရတယ်။

တစ်ခါတော့ စုဝေးပွဲအပြီး အိမ်အပြန်လမ်းမှာ အစာအိမ်နဲ့ အူလမ်းကြောင်း ရောဂါဟောင်းက ပြန်ထလာပြီး ဗိုက်ထဲမှာ တအား နာကျင်လာတယ်။ မတ်မတ်ရပ်နိုင်အောင်နဲ့ အိမ်ပြန်ရောက်အောင် ကျွန်မ မနည်းကြိုးစားခဲ့ရပြီး ခဏလောက် လှဲအိပ်လိုက်မှပဲ နည်းနည်း သက်သာလာတော့တယ်။ ကျွန်မ ကျန်းမာရေး မကောင်းတာကို မြင်တော့ အိမ်မှာလုပ်တဲ့ စုဝေးပွဲတွေအတွက် ညီအစ်ကိုမောင်နှမတွေကို တစ်ခါတလေ ဧည့်ခံပေးဖို့ ခေါင်းဆောင်က ပြောတယ်။ ဒီအစီအစဉ်ကို ကြားတော့ ကျွန်မ တွေးလိုက်တယ်၊ “ဒါပါပဲလေ။ အခု ငါ အိမ်မှာ ဧည့်ခံတာပဲ လုပ်နိုင်တော့တယ်။ အသက်ကြီးလာတာနဲ့အမျှ ငါ့ကျန်းမာရေးက ပိုပိုပြီး ဆိုးလာမှာပဲ။ တစ်နေ့ကျရင် ဧည့်ခံတဲ့တာဝန်ကိုတောင် မလုပ်နိုင်တော့ဘူးဆိုရင် ဘာတာဝန်မှ ထမ်းဆောင်နိုင်တော့မှာ မဟုတ်ဘူး၊ အဲဒီအခါကျရင် ငါ ကယ်တင်ခံရဖို့ ဘာမျှော်လင့်ချက် ရှိတော့မှာလဲ” လို့ပေါ့။ အဲဒီလို တွေးမိတော့ ကျွန်မမှာ ခွန်အားတွေ အကုန်ပျောက်သွားပြီး တကယ်ပဲ စိတ်မချမ်းမသာဖြစ်မိတယ်၊ ပြီးတော့ ကျွန်မ တွေးမိတယ်၊ “ငါက အသက်ပိုကြီးလာပြီ၊ မှတ်ဉာဏ်ကလဲ ပိုဆိုးလာတယ်၊ ဘုရားနှုတ်ကပတ်တော်တွေကိုတောင် မမှတ်မိနိုင်တော့ဘူး၊ ပြီးတော့ ခုလေးတင် ဖတ်ထားတာကို မေ့သွားတယ်။ သမ္မာတရားကို ငါ ဘယ်လိုလုပ် နားလည်နိုင်မှာလဲ။ ငါ့အသက်အရွယ်က လူတွေ ဘယ်လောက်ပဲ ကြိုးစားပြီး လိုက်စားပါစေ သူတို့ တိုးတက်နိုင်မှာ မဟုတ်ဘူး။ တစ်ရက်စာ အသက်ရှင်သန်ဖို့ပဲ ကြိုးစားတော့မယ်” လို့ပေါ့။ တစ်ခါတလေ ထမင်းဟင်းချက်တဲ့အခါ ခါးက တအားနာလွန်းလို့ မတ်မတ်တောင် မရပ်နိုင်ဘူး၊ အထူးသဖြင့် အစာအိမ်ရစ်နာတာ ပြန်ထလာတဲ့အခါ၊ အထူးသဖြင့် အစာအိမ်အောင့်တာ ပြန်ထလာတဲ့အခါ သေမလား၊ ရှင်မလားတောင် မသိရလောက်အောင်ကို တအား နာကျင်ရတယ်။ တစ်နေ့ကျရင် လဲကျသွားပြီး စုဝေးပွဲတွေကိုတောင် မတက်နိုင်တော့မှာကို ကျွန်မ စိုးရိမ်မိတယ်။ ပြေးလွှားခုန်ပေါက်နိုင်ပြီး ကျန်းမာရေးကောင်းကြတဲ့ လူငယ်တွေကို မြင်ရတဲ့အခါ ကျွန်မ အားကျမိပြီးတော့ တွေးမိတယ်၊ “ငယ်ရွယ်တာ ဘယ်လောက်ကောင်းလိုက်လဲ။ သူတို့က ဘယ်ကိုမဆို သွားနိုင်တယ်၊ ဘယ်တာဝန်ကိုမဆို ထမ်းဆောင်နိုင်တယ်၊ ပြီးတော့ သူတို့ ကယ်တင်ခံရဖို့ အခွင့်အရေးတွေက ပိုများတယ်။ ငါ့ကျန်းမာရေးကကျတော့ တစ်နေ့ထက်တစ်နေ့ ပိုဆိုးလာတယ်၊ နောင်မှာ တာဝန်တွေ ဘာမှ မထမ်းဆောင်နိုင်တော့ဘူးဆိုရင် ငါ အသုံးမကျတဲ့သူ ဖြစ်သွားမှာပဲ၊ ဘုရားသခင်ကလဲ ငါ့ကို သေချာပေါက် စွန့်ပစ်မှာပဲ” လို့ပေါ့။ တာဝန်တွေ ထမ်းဆောင်ရင်း ဘာကျန်းမာရေးပြဿနာမှ မရှိခဲ့တဲ့ လွန်ခဲ့တဲ့ သုံးလေးနှစ်တုန်းက အချိန်တွေကို ကျွန်မ ပြန်တွေးမိတယ်၊ ဒါပေမဲ့ အခုချိန်မှာတော့ ကျွန်မ အသက် ၇၂ နှစ်ရှိနေပြီ၊ ခန္ဓာကိုယ်ကလဲ အရင်တုန်းကနဲ့ လုံးဝကို ကွာခြားသွားပြီလေ။ အို၊ လွန်ခဲ့တဲ့ အနှစ် ၂၀ လောက်ကို အချိန်တွေ နောက်ပြန်ဆုတ်ပစ်လိုက်ချင်ပါရဲ့။ အဲဒါကြောင့် ကျွန်မ ခဏခဏ သောကရောက်ပြီး အပျက်သဘောဆောင်တဲ့ အခြေအနေထဲမှာ နေထိုင်နေခဲ့တယ်၊ ပြီးတော့ သမ္မာတရားကို ရဖို့ ကျွန်မ မကြိုးစားချင်ခဲ့ဘူး။ တစ်ခါတလေ အချိန်ကုန်အောင် တီဗီရှိုးတွေ ကြည့်တယ်၊ ကျွန်မဆီ ကိစ္စတွေ ဖြစ်ပျက်လာပြီး ဖောက်ပြန်ပျက်စီးမှု ထုတ်ဖော်ပြမိတဲ့အခါ အဲဒါတွေကို ဖြေရှင်းဖို့ သမ္မာတရားကို မရှာဖွေခဲ့ဘူး၊ ကိစ္စတွေကို ခဏပဲ တွေးလိုက်ပြီး ဖြစ်သလိုပဲ ထားလိုက်တယ်။ ကျွန်မရဲ့ ဆုတောင်းချက်တွေတောင် ခြောက်ကပ်ကပ် စကားလုံး နည်းနည်းလောက်ပဲ ဖြစ်နေတယ်၊ ကျွန်မရဲ့ စိတ်နှလုံးက ဘုရားသခင်နဲ့ တဖြည်းဖြည်း ဝေးကွာသွားတယ်လို့ ခံစားခဲ့ရတယ်။ ဒီလိုမျိုး ဆက်သွားနေတာက အန္တရာယ်များတယ်ဆိုတာကို ကျွန်မ စိတ်ထဲမှာ သိနေတယ်၊ ပြီးတော့ ဒီစိတ်မချမ်းမသာဖြစ်တဲ့ အခြေအနေကို ဖြေရှင်းချင်ခဲ့တယ်။ ဒါပေမဲ့ ရှေ့ဆက်သွားဖို့ တိကျတဲ့ လမ်းကြောင်း ကျွန်မမှာ မရှိခဲ့ဘူး။

တစ်နေ့မှာတော့ သက်ကြီးရွယ်အိုတွေရဲ့ အခြေအနေတွေနဲ့ ပတ်သက်ပြီး ဖော်ထုတ်ထားတဲ့ ဘုရားနှုတ်ကပတ်တော်တွေကို ကျွန်မ တွေ့ခဲ့တယ်၊ အဲဒီနှုတ်ကပတ်တော်တွေထဲမှာ ကျွန်မကိုယ်ကျွန်မ ချက်ချင်း ပြန်မြင်လိုက်ရတယ်။ အနန္တတန်ခိုးရှင် ဘုရားသခင် ပြောသည်မှာ “ညီအစ်ကို မောင်နှမများထဲတွင် အသက် ၆၀ မှ ၈၀ သို့မဟုတ် ၉၀ ခန့်ထိရှိပြီး၊ မိမိတို့၏ အိုမင်းသည့် အသက်အရွယ်ကြောင့် အချို့သော အခက်အခဲများလည်း တွေ့ကြုံကြရသည့် သက်ကြီးရွယ်အိုများလည်း ရှိသည်။ ၎င်းတို့၏ အသက်အရွယ် ထိုသို့ဖြစ်စေကာမူ၊ ၎င်းတို့၏ အတွေးအခေါ်သည် သေချာပေါက် မှန်ကန်ခြင်း သို့မဟုတ် ယုတ္တိတန်ခြင်း သိပ်မရှိသကဲ့သို့၊ ၎င်းတို့၏ စိတ်ကူးများနှင့် အမြင်များသည် သမ္မာတရားနှင့် သေချာပေါက် ကိုက်ညီခြင်း မရှိပေ။ ဤသက်ကြီးရွယ်အိုများသည် အလားတူ ပြဿနာများသာ ရှိကြပြီး၊ ၎င်းတို့က၊ ‘ငါ့ ကျန်းမာရေး သိပ်မကောင်းတော့သကဲ့သို့ မည်သည့်တာဝန်ကို ငါ ထမ်းဆောင်နိုင်သည်နှင့်ပတ်သက်၍ အကန့်အသတ်ရှိသည်။ ဤသေးငယ်သည့် တာဝန်ကိုသာ ငါ ထမ်းဆောင်လျှင်၊ ဘုရားသခင်က ငါ့ကို သတိရပါမည်လား။ တစ်ခါတစ်ရံတွင် ငါ နာဖျားတတ်ပြီး ငါ့ကို စောင့်ရှောက်ဖို့ တစ်စုံတစ်ဦး လိုအပ်သည်။ ငါ့ကို စောင့်ရှောက်ရန် မည်သူမျှ မရှိသည့်အခါ၊ ငါ့တာဝန်ကို ငါ ထမ်းဆောင်နိုင်ခြင်း မရှိပါ။ ထို့ကြောင့် မည်သည့်အရာကို ငါ လုပ်ဆောင်နိုင်သနည်း။ ငါသည် အိုမင်းပြီး၊ ဘုရားနှုတ်ကပတ်တော်များကို ဖတ်သည့်အခါ ထိုနှုတ်ကပတ်တော်များကို မမှတ်မိနိုင်သကဲ့သို့ သမ္မာတရားကို နားလည်ရန် ငါ့အတွက် ခက်ခဲသည်။ သမ္မာတရားနှင့် ပတ်သက်၍ မိတ်သဟာယပြုနေချိန်တွင်၊ ကမောက်ကမဖြစ်ပြီး ယုတ္တိမရှိသော ပုံစံဖြင့် ငါ စကားပြောပြီး ဝေမျှထိုက်သည့် မည်သည့် အတွေ့အကြုံမျှ မရှိပါ။ ငါသည် အိုမင်းပြီဖြစ်ပြီး၊ လုံလောက်သည့် အားအင်မရှိပါ။ ငါ့အမြင်အာရုံသည် သိပ်မကောင်းသကဲ့သို့ ငါ မသန်မာတော့ပါ။ အရာရာသည် ငါ့အတွက် ခက်ခဲ၏။ ငါ့တာဝန်ကို ငါ မထမ်းဆောင်နိုင်ရုံမက၊ အမှုအရာများကို ငါ အလွယ်တကူ မေ့ပြီး၊ တလွဲဖြစ်စေသည်။ တစ်ခါတစ်ရံ ငါ စိတ်ရှုပ်ထွေးပြီး အသင်းတော်နှင့် ငါ၏ ညီအစ်ကို မောင်နှမများအတွက် ပြဿနာများဖြစ်စေသည်။ ငါသည် ကယ်တင်ခြင်း ရရှိလိုပြီး သမ္မာတရားကို လိုက်စားလိုသော်လည်း၊ အလွန်ခက်ခဲသည်။ မည်သည့်အရာကို ငါ လုပ်နိုင်သနည်း’ဟု အမြဲ စိုးရိမ်ပူပန်ကြလေသည်။ ဤအရာများကို ၎င်းတို့ တွေးသည့်အခါ၊ ‘ဘုရားသခင်ကို ငါ ဤအသက်အရွယ်တွင်သာ စတင် ယုံကြည်လာခဲ့သည်မှာ အဘယ်သို့ ဖြစ်ရသနည်း။ မိမိတို့ အသက် ၂၀ နှင့် ၃၀ ခန့်အရွယ်တွင် ရှိကြသူများ သို့မဟုတ် မိမိတို့ အသက် ၄၀၊ ၅၀ ခန့်အရွယ်တွင်ရှိသူများနှင့်ပင် ငါ အဘယ်သို့ မတူရသနည်း။ အလွန်အိုမင်းသည့် ယခုအချိန်တွင်သာ ဘုရားသခင်၏ အမှုတော်ကို ငါ အဘယ်သို့ အမှတ်မထင် ကြုံလာရသနည်း။ ငါ့ ကံကြမ္မာ ဆိုးခြင်းတော့ မဟုတ်ပါ။ အနည်းဆုံးအနေဖြင့် ဘုရားသခင်၏ အမှုတော်ကို ယခု ငါ ကြုံရပြီဖြစ်သည်။ ငါ့ ကံကြမ္မာ ကောင်းမွန်ပြီး၊ ဘုရားသခင်က ငါ့ကို သနားကြင်နာလေပြီ။ ငါ ပျော်ရွှင်ချမ်းမြေ့ခြင်းမရှိသည့်အရာ တစ်ခုသာရှိပြီး ထိုအရာမှာ ငါ အိုမင်းလွန်းခြင်း ဖြစ်သည်။ ငါ့ မှတ်ဉာဏ် သိပ်မကောင်းသကဲ့သို့၊ ငါ့ ကျန်းမာရေးလည်း ထိုမျှမကောင်းပါ။ သို့သော် ငါ့မှာ ခိုင်ခံ့ပြီး မယိမ်းယိုင်သည့် အတွင်းခွန်အား ရှိပါသည်။ ငါ့ ခန္ဓာကိုယ်က ငါ့ကို မနာခံတော့ခြင်းသာဖြစ်ပြီး၊ စုဝေးပွဲများတွင် အတန်ငယ် နားထောင်ပြီးနောက် ငါ အိပ်ငိုက်သွားသည်။ တစ်ခါတစ်ရံ ငါ ဆုတောင်းဖို့ မျက်လုံးများမှိတ်ပြီးနောက် အိမ်မောကျသွားကာ ဘုရားနှုတ်ကပတ်တော်များကို ဖတ်ချိန်တွင် ငါ့စိတ်က ပျံ့လွင့်နေသည်။ အနည်းငယ်မျှ ဖတ်ပြီးနောက်တွင်၊ ငါ အိပ်ငိုက်သွားပြီး၊ တစ်မှေးအိပ်မိကာ နှုတ်ကပတ်တော်များကို သဘောမပေါက်ပါ။ ငါ မည်သည့်အရာကို လုပ်ဆောင်နိုင်သနည်း။ ထိုသို့သော လက်တွေ့ကျသည့် အခက်အခဲများဖြင့်၊ သမ္မာတရားကို ငါ လိုက်စားပြီး နားလည်နိုင်သေးပါသလား။ နားမလည်နိုင်လျှင်၊ သမ္မာတရား စည်းမျဉ်းများအတိုင်း ငါ လက်တွေ့လုပ်ဆောင်နိုင်ခြင်းမရှိလျှင်၊ ငါ၏ ယုံကြည်မှုအားလုံးသည် အချည်းနှီးဖြစ်မည် မဟုတ်ပါလား။ ကယ်တင်ခြင်း ရရှိရန် ငါ ပျက်ကွက်မည်မဟုတ်ပါလား။ မည်သည့်အရာကို ငါ လုပ်ဆောင်နိုင်သနည်း။ ငါ အလွန် စိုးရိမ်မိသည်။ ဤအသက်အရွယ်တွင်၊ မည်သည့်အရာမျှ အရေးမကြီးတော့ပါ။ ဘုရားသခင်ကို ယခု ငါ ယုံကြည်သည့်အတွက်၊ ငါ့မှာ နောက်ထပ် စိုးရိမ်မှုများမရှိတော့ပါ၊ စိတ်သောကရောက်စရာ မည်သည့်အရာမျှ မရှိသကဲ့သို့၊ ငါ၏ သားသမီးများ အရွယ်ရောက်ပြီး သူတို့ကို စောင့်ရှောက်ဖို့ သို့မဟုတ် ပြုစုပျိုးထောင်ဖို့ ငါ့ကို မလိုအပ်ကြတော့ပါ။ ဘဝတွင် ငါ့တွင် ကျန်ရှိသည့် နှစ်ကာလများ၌ ငါ၏ အကြီးမားဆုံးသော ဆန္ဒမှာ သမ္မာတရားကို လိုက်စားရန်၊ ဖန်ဆင်းခံတစ်ဦး၏ တာဝန်ကို လုပ်ဆောင်ရန်နှင့် နောက်ဆုံးတွင် ကယ်တင်ခြင်း ရရှိရန်ဖြစ်သည်။ သို့ရာတွင် ငါ၏ တကယ့် အခြေအနေဖြစ်သည့် အသက်အရွယ်ကြောင့် အမြင်ဝေဝါးပြီး၊ စိတ်ရှုပ်ထွေးခြင်း၊ ကျန်းမာရေး ချို့တဲ့ခြင်း၊ မိမိတာဝန်ကို ကောင်းစွာ မထမ်းဆောင်နိုင်ခြင်းနှင့် တစ်ခါတစ်ရံ ငါ တတ်နိုင်သမျှ လုပ်ဆောင်ရန် ကြိုးစားချိန်တွင် ပြဿနာများ ဖန်တီးနေမိခြင်းတို့ကို ယခု ကြည့်သည့်အခါ၊ ကယ်တင်ခြင်း ရရှိခြင်းသည် ငါ့အတွက် လွယ်ကူမည်မဟုတ်သည့်ပုံ ပေါ်ပေသည်’ဟု တွေးလျက် စတင်စိုးရိမ်သောကရောက်ကြလေသည်။ ဤအရာများကို ၎င်းတို့ အဖန်ဖန် တွေးကြပြီး၊ တိုး၍ ပူပန်သောကရောက်ကြပြီးနောက်၊ ‘လူငယ်များထံသို့သာ ကောင်းသည့်အရာများ ဖြစ်ပျက်ပြီး အိုမင်းသော လူများထံသို့ မဖြစ်ပျက်သည့်အလား ထင်ရသည်။ အမှုအရာများက မည်မျှ ကောင်းမွန်သည်ဖြစ်စေ၊ ထိုအရာများကို ငါ မွေ့လျော်နိုင်တော့မည် မဟုတ်သည့်အလား ထင်ရသည်’ဟု တွေးကြလေသည်။ ဤအရာများကို ၎င်းတို့ စဉ်းစားလေလေ၊ ၎င်းတို့ စိုးရိမ်သောကရောက်ပြီး ကြောင့်ကြလေလေဖြစ်သည်။ ၎င်းတို့သည် မိမိတို့ကိုယ်ကိုနှင့် ပတ်သက်၍ စိုးရိမ်ကြရုံမက၊ နာကျင်မှုကိုလည်းခံစားကြရလေသည်။...သက်ကြီးရွယ်အိုများသည် မိမိတို့၏ အသက်အရွယ်ကြောင့် သမ္မာတရားကို မလိုက်စားနိုင်တော့သည်လော။ သမ္မာတရားကို ၎င်းတို့ နားလည်နိုင်စွမ်း မရှိသလော။ (နားလည်နိုင်စွမ်း ရှိကြပါသည်။) သက်ကြီးရွယ်အိုများသည် သမ္မာတရားကို နားလည်နိုင်ကြသလော။ ၎င်းတို့သည် အချို့ကို နားလည်နိုင်ကြပြီး၊ ငယ်ရွယ်သည့် လူများပင်လည်း အားလုံးကို နားမလည်နိုင်ကြချေ။ သက်ကြီးရွယ်အိုများသည် ၎င်းတို့ မရှင်းမလင်းဖြစ်ကြကြောင်း၊ ၎င်းတို့ မှတ်ဉာဏ်မကောင်းကြောင်းနှင့် ထို့ကြောင့် သမ္မာတရားကို ၎င်းတို့ နားမလည်နိုင်ကြောင်း ယုံကြည်လျက်၊ အမြဲ နားလည်မှုလွဲခြင်းတစ်ခုရှိကြသည်။ ၎င်းတို့ မှန်ကန်ပါသလော။ (မမှန်ပါ။) ငယ်ရွယ်သောလူများသည် သက်ကြီးရွယ်အိုများထက် သာ၍ များစွာ အားအင်ရှိကြပြီး၊ ရုပ်ပိုင်းအရ သာ၍ သန်မာကြသော်လည်း၊ အမှန်တွင် ၎င်းတို့၏ နားလည်၊ သဘောပေါက်ပြီး သိနိုင်စွမ်းသည် သက်ကြီးရွယ်အိုများနှင့် အတူတူပင် ဖြစ်သည်။ သက်ကြီးရွယ်အိုများသည်လည်း တစ်ချိန်က ငယ်ရွယ်ခဲ့ကြသည် မဟုတ်လော။ ၎င်းတို့သည် မွေးရာပါ အိုမင်းကြခြင်း မဟုတ်သကဲ့သို့၊ ငယ်ရွယ်သည့်လူများသည်လည်း တစ်နေ့တွင် အားလုံး အိုမင်းသွားကြမည်ဖြစ်သည်။ သက်ကြီးရွယ်အိုများက ၎င်းတို့ အိုမင်းကြသောကြောင့်၊ ရုပ်ပိုင်းအရ အားနည်းပြီး နေထိုင်မကောင်းသကဲ့သို့ မကောင်းသည့် မှတ်ဉာဏ်များ ရှိကြသောကြောင့် ငယ်ရွယ်သော လူများနှင့် ကွာခြားကြသည်ဟု အမြဲ တွေးမနေရပေ။ အမှန်တွင်၊ ကွာခြားမှုမရှိ။ ကွာခြားမှုမရှိဟု ဆိုသည့်အခါ မည်သည့်အရာကို ငါ ဆိုလိုသနည်း။ တစ်စုံတစ်ဦးသည် အိုမင်းသည်ဖြစ်စေ၊ ငယ်ရွယ်သည်ဖြစ်စေ၊ ၎င်းတို့၏ ဖောက်ပြန်ပျက်စီးသော စိတ်သဘောထားများမှာ အတူတူပင်ဖြစ်သည်၊ အမှုအရာမျိုးစုံအပေါ် ၎င်းတို့၏ သဘောထားနှင့် အမြင်များ တူညီပြီး၊ အမှုအရာမျိုးစုံအပေါ် ၎င်းတို့၏ ရှုထောင့်အမြင်နှင့်ရပ်တည်ချက်တို့သည် အတူတူပင်ဖြစ်သည်။ သို့ဖြစ်၍ သက်ကြီးရွယ်အိုများသည် ၎င်းတို့က ပို၍ အသက်ကြီးသောကြောင့်၊ လူငယ်များထက် သာ၍ နည်းပါးသော လွန်လွန်ကဲကဲ စိတ်ဆန္ဒများ ရှိသောကြောင့်၊ ၎င်းတို့က ပို၍ တည်ငြိမ်အောင် နေနိုင်သောကြောင့် ၎င်းတို့တွင် အထိန်းအကွပ်မဲ့သော ရည်မှန်းချက်များဖြစ်စေ၊ စိတ်ဆန္ဒများဖြစ်စေ၊ သာ၍ နည်းပါးသော စိတ်သဘောထားများဖြစ်စေ မရှိဟု မတွေးရပေ။ ဤသည်မှာ နားလည်မှုလွဲခြင်းတစ်ခု ဖြစ်သည်။ ငယ်ရွယ်သည့် လူများသည် ရာထူးအတွက် သူတစ်ပါးကို ချနင်းနိုင်ကြသည်။ သို့ဆိုလျှင် သက်ကြီးရွယ်အိုများသည် ရာထူးအတွက် သူတစ်ပါးကို မချနင်းနိုင်ကြသလော။ ငယ်ရွယ်သည့်လူများသည် စည်းမျဉ်းများကို ဆန့်ကျင်သည့်အရာများ လုပ်ဆောင်နိုင်ပြီး ထင်ရာမြင်ရာ ပြုမူနိုင်သည်။ သို့ဆိုလျှင် သက်ကြီးရွယ်အိုများသည်လည်း အလားတူ မလုပ်ဆောင်နိုင်ကြသလော။ (လုပ်ဆောင်နိုင်ကြပါသည်။) ငယ်ရွယ်သည့်လူများသည် မာနထောင်လွှားနိုင်သည်၊ သို့ဆိုလျှင် သက်ကြီးရွယ်အိုများသည်လည်း မာနထောင်လွှားနိုင်ခြင်း မရှိကြသလော။ သို့ရာတွင်၊ သက်ကြီးရွယ်အိုများ မာနထောင်လွှားကြသည့်အခါ၊ ၎င်းတို့၏ အိုမင်းသည့် အသက်အရွယ်ကြောင့်၊ သိပ်ရန်မူတတ်ခြင်း မရှိကြသကဲ့သို့၊ ထိုမျှ သဘောထားမြင့်မြတ်သော မာနထောင်လွှားမှု မဟုတ်ချေ။ ငယ်ရွယ်သော လူများသည် ၎င်းတို့၏ ကွေးနိုင်ဆန့်နိုင်သော ခြေလက်များနှင့် စိတ်များကြောင့် သာ၍ သိသာသည့် မာနထောင်လွှားမှု သရုပ်သကန်များကို ပြကြစဉ်တွင်၊ သက်ကြီးရွယ်အိုများသည် ၎င်းတို့၏ မာတောင့်သည့် ခြေလက်များနှင့် တင်းမာသော စိတ်များကြောင့် သာ၍ မသိသာသည့် မာနထောင်လွှားမှု သရုပ်သကန်များ ပြကြလေသည်။ သို့ရာတွင် ၎င်းတို့၏ မာနထောင်လွှားမှု အနှစ်သာရနှင့် ဖောက်ပြန်ပျက်စီးသော စိတ်သဘောထားများသည် အတူတူပင်ဖြစ်သည်။...ထို့ကြောင့် သက်ကြီးရွယ်အိုများသည် သမ္မာတရားကို မလိုက်စားနိုင်ခြင်း မဆိုထားနှင့်၊ လုပ်ဆောင်ရန် မည်သည့်အရာမျှ မရှိကြခြင်း မဟုတ်သကဲ့သို့၊ မိမိတို့တာဝန်များကို မထမ်းဆောင်နိုင်ကြခြင်းလည်း မဟုတ်ပေ။ ၎င်းတို့အတွက် လုပ်ဆောင်စရာများစွာ ရှိ၏။ သင်၏ တစ်သက်တာအတွင်း သင် စုဆောင်းပြီးဖြစ်သည့် အမျိုးမျိုးသော အယူလွဲများနှင့် အတွေးမှားများအပြင်၊ အမျိုးမျိုးသော အစဉ်အလာ စိတ်ကူးများနှင့် အယူအဆများ၊ မသိနားမလည်သည့်၊ ခေါင်းမာသည့်အရာများ၊ ရှေးရိုးစွဲ အရာများ၊ ယုတ္တိမရှိသည့် အရာများနှင့် သင် စုဆောင်းပြီးသည့် လိုရာဆွဲပြောသော အရာများအားလုံး သင့်စိတ်နှလုံးတွင် စုပုံနေပြီးဖြစ်ကာ ဤအရာများကို ဖော်ထုတ်၊ စိတ်ဖြာလေ့လာပြီး သတိပြုရန် သင်သည် သာ၍ပင် အချိန်ကုန်ဆုံးသင့်ပေသည်။ သင့်အနေဖြင့် လုပ်ဆောင်ရန် မည်သည့်အရာမျှ မရှိသည်မှာ မဟုတ်ပေ၊ သို့မဟုတ် သင် မျှော်လင့်ချက် ကုန်ဆုံးသည့်အခါ စိတ်ဖိစီး၊ ပူပန်သောကရောက်သင့်သည်ဆိုသည်မှာ မဟုတ်ပေ။ ဤသည်မှာ သင်၏ အလုပ်မဟုတ်သကဲ့သို့ တာဝန်လည်း မဟုတ်ချေ။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၃)) ကျွန်မရဲ့ အခြေအနေအတိအကျကို ဘုရားသခင်က ဖော်ထုတ်ပြခဲ့တယ်။ အခုတလော ကျွန်မဟာ သောကရောက်ပြီး စိုးရိမ်ပူပန်မှုတွေနဲ့ အသက်ရှင်နေခဲ့တယ်၊ ကျွန်မက အသက်ကြီးလာပြီ၊ ကျန်းမာရေးက မကောင်းဘူး၊ ပြီးတော့ ကိစ္စတွေကို ခဏခဏ မေ့နေတယ်လို့ အမြဲ ခံစားနေခဲ့တယ်၊ ဒါကြောင့် ကျွန်မက ဧည့်ခံတဲ့တာဝန်ကို တစ်ခါတလေလောက်ပဲ ကိုင်တွယ်နိုင်တော့တယ်လို့ တွေးခဲ့တာလေ။ ကျွန်မ အသက်ပိုကြီးလာပြီး ကျန်းမာရေး ပိုဆိုးလာတဲ့အခါ ကိုယ့်တာဝန်တွေ မထမ်းဆောင်နိုင်တော့တာမျိုး၊ ကယ်တင်မခံရတာမျိုး ဖြစ်မှာကို ကျွန်မ စိုးရိမ်ခဲ့တယ်။ ဘယ်လောက်ပဲ လိုက်စားလိုက်စား အကုန်လုံးက အသုံးမကျဘူးလို့ ထင်ရတယ်။ ဒီလို စိတ်မချမ်းမသာဖြစ်တဲ့ အခြေအနေမှာ နစ်မွန်းနေပြီးတော့ ဘုရားနှုတ်ကပတ်တော်တွေ ဖတ်ဖို့ ဒါမှမဟုတ် သမ္မာတရားကို လိုက်စားဖို့ စိတ်အားထက်သန်မှု မရှိဘဲ မပူမအေးနဲ့ပဲ လိုက်လုပ်နေခဲ့တယ်။ အခုမှ ဒါတွေက မှားယွင်းပြီး အဓိပ္ပာယ်မဲ့တဲ့ ကျွန်မရဲ့ အမြင်တွေဆိုတာကို သဘောပေါက်သွားတယ်။ တကယ်တမ်းကျတော့ သက်ကြီးရွယ်အိုတွေက ခန္ဓာကိုယ် ပိုအားနည်းပြီး ခွန်အားတွေ နည်းလို့ လူငယ်တွေထက် တုံ့ပြန်မှု နှေးကွေးနိုင်ပေမဲ့ သမ္မာတရားကို သဘောပေါက်နားလည်နိုင်စွမ်းနဲ့ သူတို့ရဲ့ ဖောက်ပြန်ပျက်စီးတဲ့ စိတ်သဘောထားတွေကတော့ လူငယ်တွေနဲ့ အတူတူပါပဲ။ သူတို့က သမ္မာတရားကို လိုက်စားပြီး သူတို့ရဲ့ ဖောက်ပြန်ပျက်စီးတဲ့ စိတ်သဘောထားတွေကို ဖြေရှင်းသရွေ့ သူတို့လဲ ကယ်တင်ခံရနိုင်ပါတယ်။ အသက်ကြီးတာကြောင့် လူ့အဖွဲ့အစည်းရဲ့ လွှမ်းမိုးမှုက ပိုပြင်းထန်တယ်၊ စိတ်ထဲက စာတန်ဆန်တဲ့ အဆိပ်တွေက လူငယ်တွေထက် ပိုများပြီး ပိုခေါင်းမာတယ်၊ ပြီးတော့ ဒီရိုးရာအယူအဆ မျိုးစုံနဲ့ ဖောက်ပြန်ပျက်စီးတဲ့ စိတ်သဘောထားတွေကို နားလည်ပြီး စိစစ်ဖို့ အချိန်ပိုလိုအပ်တယ်။ ဥပမာအနေနဲ့ ညီအစ်ကိုမောင်နှမတချို့ ဖောက်ပြန်ပျက်စီးမှု ထုတ်ဖော်ပြတာကို မြင်တဲ့အခါ သူတို့ကို ကျွန်မ အထင်သေးခဲ့တယ်၊ ပြီးတော့ ကျွန်မရဲ့ စိတ်နှလုံးထဲမှာ သူတို့ကို ဝေဖန်ပြီး နှိမ်ခဲ့တယ်။ ဒါဟာ မာနထောင်လွှားတဲ့ စိတ်သဘောထားပဲ။ ဒါက ကျွန်မအနေနဲ့ ဆင်ခြင်သုံးသပ်ပြီး နားလည်သင့်တဲ့အရာ မဟုတ်ဘူးလား။ ဒါပေမဲ့ ဘုရားသခင်ရဲ့ ရည်ရွယ်ချက်တွေကို ကျွန်မ နားမလည်ခဲ့ဘူး။ သောကရောက်ပြီး စိုးရိမ်ပူပန်တဲ့ အခြေအနေမှာ နစ်မွန်းနေခဲ့ပြီး သမ္မာတရားကို လိုက်စားရာမှာ ကျွန်မက မပူမအေး ဖြစ်နေခဲ့တယ်။ ဒီကိစ္စမှာ ဘုရားသခင်ကို ကျွန်မ အထင်အမြင်လွဲနေခဲ့တာ မဟုတ်ဘူးလား။ လူတစ်ယောက်က ငယ်သည်ဖြစ်စေ၊ ကြီးသည်ဖြစ်စေ သူတို့က သမ္မာတရားကို ဆာငတ်ပြီး လိုက်စားသရွေ့ ဘုရားသခင်က ဉာဏ်ပွင့်စေပြီး လမ်းပြလိမ့်မယ်ဆိုတာကို အခုတော့ ကျွန်မ သဘောပေါက်သွားတယ်။ ဘုရားသခင်က အသက်အရွယ်မရွေး ကျွန်မတို့ကို ရေလောင်းပေးပြီး သမ္မာတရားနဲ့ ထောက်ပံ့ပေးတယ်၊ အရေးကြီးတာက ဘုရားနှုတ်ကပတ်တော်တွေကို ရှာဖွေပြီး လက်တွေ့လုပ်ဆောင်ဖို့ ကြိုးစားအားထုတ်ချင်စိတ် ရှိမရှိ ဆိုတာပါပဲ။ ဒီနှုတ်ကပတ်တော်တွေမှာ သက်ကြီးရွယ်အိုတွေရဲ့ အခြေအနေတွေကို ဘုရားသခင်က အထူးရည်ရွယ်ပြီး ပြောခဲ့တာပါ၊ သက်ကြီးရွယ်အိုတွေ သူတို့ရဲ့ သောကတွေ၊ စိုးရိမ်ပူပန်မှုတွေကို လက်လွှတ်နိုင်ပြီး သမ္မာတရား လိုက်စားဖို့ အာရုံစိုက်နိုင်အောင်၊ ပြီးတော့ သူတို့ရဲ့ အယူအဆတွေ၊ စိတ်ကူးယဉ်မှုတွေထဲမှာ အသက်မရှင်ဘဲ၊ ကိုယ့်ကိုယ်ကိုယ် အရှုံးမပေးဖို့ မျှော်လင့်ရင်းနဲ့ပေါ့။ ဒါပေမဲ့ သမ္မာတရား မလိုက်စားဖို့နဲ့ ကိုယ့်ကိုယ်ကိုယ် အလိုလိုက်ဖို့ အကြောင်းပြချက်အဖြစ် ကျွန်မရဲ့ အသက်ကြီးတာနဲ့ မှတ်ဉာဏ်မကောင်းတာကို အမြဲ အသုံးပြုခဲ့တယ်၊ ဒီအတိုင်းသာ ဆက်သွားနေရင် နစ်နာဆုံးရှုံးရမဲ့သူက ကျွန်မကိုယ်တိုင်ပဲ ဖြစ်နေမှာ။ ဘုရားသခင်ရဲ့ ရည်ရွယ်ချက်တွေကို နားလည်ပြီးမှပဲ ကျွန်မ နိုးကြားလာခဲ့တယ်၊ ဒီလို နားဝေတိမ်တောင်ဖြစ်တဲ့ အခြေအနေထဲမှာသာ ဆက်နေခဲ့ရင် မှားယွင်းပြီး အဓိပ္ပာယ်မဲ့တဲ့၊ အစွန်းရောက်တဲ့ အယူအဆတွေရဲ့ ချည်နှောင်မှုတာခံရပြီး နောက်ဆုံးမှာ သမ္မာတရားကို ရနိုင်မှာ မဟုတ်ဘဲ ကျွန်မရှေ့မှာ ပျက်စီးခြင်းပဲ ကျန်တော့မယ်ဆိုတာ သဘောပေါက်သွားတယ်။ ကျွန်မတို့ သက်ကြီးရွယ်အိုတွေအတွက် နှစ်သိမ့်မှုဖြစ်စေတဲ့ နှုတ်ကပတ်တော်တွေနဲ့ ခွန်အားပေးမှုအတွက်၊ ပြီးတော့ ကျွန်မတို့အတွက် သမ္မာတရား လိုက်စားဖို့ လမ်းကြောင်းကို ညွှန်ပြပေးခဲ့တဲ့အတွက် ဘုရားသခင်ကို ကျေးဇူးတင်တယ်။ ဒါဟာ ကျွန်မတို့အပေါ်ထားတဲ့ ဘုရားသခင်ရဲ့ မေတ္တာပါပဲ။ သမ္မာတရား လိုက်စားဖို့ ဆုံးဖြတ်ချက်ကို ကျွန်မ အပျောက်ခံလို့ မရဘူး၊ ကိုယ့်ကိုယ်ကိုယ် မှန်မှန်ကန်ကန် သဘောထားရမယ်၊ ဘုရားသခင် စီစဉ်ပေးတဲ့ အခြေအနေတွေထဲမှာ သင်ခန်းစာတွေယူပြီး သမ္မာတရား ရှာဖွေဖို့နဲ့ ကိုယ့်ကိုယ်ကိုယ် သိဖို့ အာရုံစိုက်ရမယ်၊ ပြီးတော့ စိတ်သဘောထား ပြောင်းလဲမှုကို ရရှိအောင် လုပ်ရမယ်။ ဒါတွေက ကျွန်မ လုပ်ရမဲ့ အရာတွေပါပဲ။

ဒါကို သဘောပေါက်သွားတော့ ကျွန်မ စတင် ဆင်ခြင်တွေးတောမိတယ်၊ “အရင်တုန်းက တာဝန်တွေ ထမ်းဆောင်တဲ့အခါ နေ့တိုင်း အဆုံးမရှိတဲ့ ခွန်အားတွေ ရှိခဲ့ပေမဲ့၊ ဘာလို့ အခု အသက်ကြီးလာပြီး ခန္ဓာကိုယ်က တစ်နေ့ထက်တစ်နေ့ ပိုအားနည်းလာတဲ့အခါကျမှ ငါ့စိတ်နှလုံးထဲမှာ အပျက်သဘောဆောင်တာတွေ၊ သောကရောက်တာတွေနဲ့ ပြည့်နေပြီး ရှေ့ဆက် မကြိုးစားချင်တော့တာလဲ။ ငါ့ကို ဘာက ထိန်းချုပ်နေတာလဲ” လို့ပေါ့။ ကျွန်မ ရှာဖွေရင်းနဲ့ ဘုရားနှုတ်ကပတ်တော်တွေကို ဖတ်ခဲ့ရတယ်။ “လူတို့သည် ကောင်းချီးခံစားရရန်၊ ဆုလာဘ်ချီးမြှင့်ခြင်းခံရရန်၊ ဆုသရဖူရရှိရန်အတွက် ဘုရားသခင်ကို ယုံကြည်ကြသည်။ လူတိုင်း၏ စိတ်နှလုံးတွင် ဤအရာ တည်ရှိသည်မဟုတ်လော။ ဤအရာတည်ရှိသည်မှာ အမှန်တရားဖြစ်သည်။ ထိုအကြောင်းကို လူတို့က မကြာခဏ မပြောကြသော်လည်း၊ ကောင်းချီးများရရန် ၎င်းတို့၏ ရည်ရွယ်ချက်နှင့် ဆန္ဒကိုပင် ဖုံးကွယ်သော်လည်း လူတို့၏ စိတ်နှလုံးအတွင်းတွင်ရှိသော ဤဆန္ဒနှင့် ရည်ရွယ်ချက်သည် အစဉ် ပြောင်းလဲ၍ မရနိုင်ပေ။ လူတို့သည် ဝိညာဉ်ရေးရာ သဘောတရားများကို မည်မျှ နားလည်သည်ဖြစ်စေ၊ အတွေ့အကြုံဆိုင်ရာ အသိပညာ မည်မျှရှိသည်ဖြစ်စေ၊ မည်သည့်တာဝန်ကို ထမ်းဆောင်နိုင်သည်ဖြစ်စေ၊ မည်မျှ ဒုက္ခခံနိုင်သည်ဖြစ်စေ၊ သို့မဟုတ် မည်မျှ အဖိုးအခ ပေးဆပ်နိုင်သည်ဖြစ်စေ၊ ၎င်းတို့စိတ်နှလုံး အတွင်းနက်နက်ထဲတွင် ကွယ်ဝှက်နေသော ကောင်းချီးရလိုသည့် စိတ်ဓာတ်လှုံ့ဆော်မှုကို မည်သည့်အခါမျှ လက်မလွှတ်နိုင်ဘဲ အစေခံရာတွင် အစဉ်သဖြင့် တိတ်ဆိတ်စွာ အားသွန်ခွန်စိုက်လုပ်ဆောင်သည်။ ဤသည်မှာ လူတို့၏ စိတ်နှလုံးအတွင်းထဲရှိ အနက်ဆုံးနေရာတွင် မြုပ်နှံထားသောအရာ မဟုတ်လော။ ကောင်းချီးမင်္ဂလာများ ရရှိဖို့ဖြစ်သည့် ဤလှုံ့ဆော်မှုမရှိလျှင် သင်တို့သည် မည်သို့ခံစားရမည်နည်း။ မည်သည့်သဘောထားနှင့် တာဝန်ကို ထမ်းဆောင်ပြီး ဘုရားသခင်နောက် လိုက်မည်နည်း။ ၎င်းတို့၏ စိတ်နှလုံးထဲတွင် ဖုံးကွယ်နေသော ကောင်းချီးရရှိဖို့ဖြစ်သည့် ဤစိတ်ဓာတ်လှုံ့ဆော်မှုကို ဖယ်ရှားပစ်လိုက်လျှင် လူတို့သည် မည်သည့်အရာ ဖြစ်လာမည်နည်း။ လူများစွာက အပျက်သဘောဆောင်လာခြင်း ဖြစ်နိုင်သည်။ အချို့မှာ မိမိတို့၏တာဝန်များတွင် စိတ်အားလျော့လာမည်။ ၎င်းတို့၏ ဝိညာဉ်က ပျောက်ကွယ်သွားခဲ့ပြီးဖြစ်သည့်အလား ဘုရားသခင်အပေါ် ၎င်းတို့၏ ယုံကြည်မှုတွင် စိတ်ဝင်စားမှု ပျောက်သွားပေမည်။ ၎င်းတို့၏ စိတ်နှလုံးက ဆွဲယူခံခဲ့ရပြီးသည့် ပုံပေါ်နေမည်။ ဤအတွက်ကြောင့် ကောင်းချီးရရန် စိတ်ဓာတ်လှုံ့ဆော်မှုသည် လူတို့၏ စိတ်နှလုံးတွင် နက်နက်ရှိုင်းရှိုင်း ကွယ်ဝှက်နေသည့်အရာ ဖြစ်သည်ဟု ငါပြောရခြင်းဖြစ်သည်။ ၎င်းတို့သည် မိမိတို့တာဝန်ကို ထမ်းဆောင်သည်နှင့်အမျှ သို့မဟုတ် အသင်းတော်အသက်တာကို ရှင်သန်သည်နှင့်အမျှ ၎င်းတို့၏ မိသားစုများကို စွန့်လွှတ်နိုင်ပြီး ဘုရားသခင်အတွက် မိမိတို့ကိုယ်ကို ဝမ်းမြောက်စွာ အသုံးခံနိုင်သည်၊ ယခုအခါတွင် ကောင်းချီးရရန် ၎င်းတို့၏ စိတ်ဓာတ်လှုံ့ဆော်မှုအပေါ် အသိရှိသည်၊ ဤစိတ်ဓာတ်လှုံ့ဆော်မှုကို ဘေးဖယ်ထားပြီးဖြစ်ကာ ဤအရာ၏ အုပ်စိုးခြင်း၊ သို့မဟုတ် ချုပ်ချယ်ခြင်းကို မခံရတော့ဟု မိမိတို့ကိုယ်ကို ခံစားရခြင်း ဖြစ်ကောင်းဖြစ်နိုင်သည်။ ထို့နောက်တွင် ၎င်းတို့တွင် ကောင်းချီးခံစားလိုသည့် စိတ်ဓာတ်လှုံ့ဆော်မှု မရှိတော့ဟု ၎င်းတို့က ထင်မြင်ကြသည်။ သို့သော် ဘုရားသခင်က ဤသို့ မယုံကြည်ပေ။ လူတို့သည် အကြောင်းကိစ္စများကို အပေါ်ယံသာ ရှုမြင်သည်။ စမ်းသပ်မှုများမပါဘဲ ၎င်းတို့က မိမိတို့ကိုယ်ကို ကျေနပ်ကြသည်။ အသင်းတော်ကို ၎င်းတို့ မစွန့်ခွာသရွေ့၊ သို့မဟုတ် ဘုရားသခင်၏ အမည်နာမကို မငြင်းပယ်သရွေ့၊ ဘုရားသခင်အတွက် ဆက်လက် အသုံးခံသရွေ့ ၎င်းတို့က ပြောင်းလဲသွားပြီဟု ယုံကြည်ကြသည်။ ၎င်းတို့သည် တာဝန်ထမ်းဆောင်ရာတွင် တစ်ကိုယ်ရေ စိတ်အားထက်သန်မှု၊ သို့မဟုတ် ခဏတာ ရုတ်တရက်ဖြစ်ပေါ်သော ဆန္ဒတို့အားဖြင့် တွန်းအားပေးခြင်းမခံရတော့ဟု ခံစားမိကြသည်။ ထိုအစား ၎င်းတို့က သမ္မာတရားကို လိုက်စားနိုင်သည်၊ တာဝန်ထမ်းဆောင်စဉ်တွင် သမ္မာတရားကို အဆက်မပြတ်ရှာဖွေပြီး လက်တွေ့လုပ်ဆောင်နိုင်သည်၊ ဤနည်းအားဖြင့် ၎င်းတို့၏ ဖောက်ပြန်ပျက်စီးသော စိတ်သဘောထားများက သန့်စင်ခံရပြီး စစ်မှန်သော ပြောင်းလဲမှုအချို့ကို ရရှိသည်ဟု ၎င်းတို့က ယုံကြည်ကြသည်။ သို့ရာတွင် လူတစ်ယောက်၏ ခရီးပန်းတိုင်၊ အဆုံးသတ်တို့နှင့် တိုက်ရိုက်ဆက်နွှယ်သောအရာများ ဖြစ်ပျက်သောအခါ ၎င်းတို့ မည်သို့ ပြုမူကြသနည်း။ သမ္မာတရားကို အလုံးစုံ ထုတ်ဖော်ပြထားပေသည်။” (နှုတ်ကပတ်တော်၊ အတွဲ (၃)၊ နောက်ဆုံးသော ကာလ ခရစ်တော်၏ ဟောပြောဆွေးနွေးချက်များ၊ အသက်တာ ကြီးထွားတိုးတက်ခြင်း၏ အညွှန်းခြောက်ခု) ဘုရားနှုတ်ကပတ်တော်တွေကို ဆင်ခြင်တွေးတောလိုက်တော့ သောကရောက်တာနဲ့ စိုးရိမ်ပူပန်မှုတွေထဲမှာ ပိတ်မိပြီး ကိုယ့်ကိုယ်ကိုယ် အရှုံးပေးလိုက်ရတဲ့ အကြောင်းရင်းက ကျွန်မ အသက်ကြီးလာပြီမလို့ နောင်မှာ ဘာတာဝန်မှ ထမ်းဆောင်နိုင်တော့မှာ မဟုတ်ဘူးလို့ ခံစားခဲ့ရလို့ပဲဆိုတာကို နောက်ဆုံးတော့ ကျွန်မ သဘောပေါက်သွားတယ်၊ ပြီးတော့ ကယ်တင်ခံရဖို့၊ ဒါမှမဟုတ် ကောင်းချီးခံစားရဖို့ ကျွန်မမှာ ဘာမျှော်လင့်ချက်မှ ရှိတော့မှာမဟုတ်ဘူးလို့ပေါ့။ ဒါကြောင့် အပျက်သဘောဆောင်တာတွေထဲမှာ အသက်ရှင်ပြီး ဘုရားသခင်ကို ကျွန်မ အတိုက်အခံလုပ်ခဲ့တာလေ။ အရင်တုန်းက ကိုယ့်တာဝန်တွေမှာ ကျွန်မ အနစ်နာခံနိုင်တယ်၊ ကိုယ့်ကိုယ်ကိုယ် အသုံးခံနိုင်တယ်၊ ပြီးတော့ အလုပ်များခံနိုင်တယ်၊ နေမကောင်းဖြစ်နေတဲ့ အချိန်မှာတောင် ကိုယ့်တာဝန်တွေကို ဝမ်းမြောက်ဝမ်းသာ ထမ်းဆောင်ခဲ့တာပဲ။ ကိုယ့်တာဝန်တွေကို ထမ်းဆောင်နိုင်သရွေ့ ဘုရားသခင်ရဲ့ ကယ်တင်ခြင်းကို ခံရဖို့ မျှော်လင့်ချက်ရှိတယ်လို့ ကျွန်မ တွေးခဲ့တယ်။ ဒါပေမဲ့ နောက်ပိုင်းမှာ ကျွန်မရဲ့ ဖျားနာမှုတွေက ပိုဆိုးလာပြီး ကျန်းမာရေးကလည်း တစ်နေ့ထက်တစ်နေ့ ပိုချူချာလာတော့ ဧည့်ခံတဲ့တာဝန်ကိုတောင် မထမ်းဆောင်နိုင်တော့တဲ့ အခြေအနေ ဖြစ်လာနိုင်တယ်။ ကောင်းချီးခံစားရဖို့ မျှော်လင့်ချက် မရှိတော့ဘူးလို့ ခံစားရတော့ ဘုရားသခင်ကို ယုံကြည်တာက အဓိပ္ပာယ်မဲ့သလို ဖြစ်သွားတယ်၊ ပြီးတော့ ဘဝကို သာသာယာယာ ဖြတ်သန်းတာကပဲ ကျွန်မအတွက် ပိုကောင်းလိမ့်မယ်လို့ ထင်မိတယ်။ ဒါနဲ့ပဲ တီဗီကြည့်ရင်း အချိန်တွေကို အလဟဿ ဖြုန်းတီးခဲ့တယ်၊ သမ္မာတရားအတွက် ကြိုးပမ်းတာကို ကျွန်မ ရပ်တန့်လိုက်တယ်၊ ပြီးတော့ ယုံကြည်ခြင်းအပေါ်ထားတဲ့ ကျွန်မရဲ့ သဘောထားက မပူမအေး ဖြစ်သွားတယ်။ ကျွန်မက ဘယ်နည်းနဲ့များ ဘုရားသခင်ကို စိတ်ရင်းမှန်နဲ့ ယုံကြည်ခဲ့တာ ဖြစ်မှာလဲ။ သမ္မာတရား လိုက်စားဖို့နဲ့ ဘုရားသခင်ကို စိတ်ကျေနပ်စေဖို့ ကိုယ့်တာဝန်တွေကို ထမ်းဆောင်နေခဲ့တာ မဟုတ်ဘူးလေ။ အဲဒီအစား ကောင်းမွန်တဲ့ အဆုံးသတ်နဲ့ ခရီးဆုံးပန်းတိုင်တစ်ခု သေချာရဖို့ ကိုယ့်တာဝန်ထမ်းဆောင်တာကို အသုံးချပြီး ဘုရားသခင်နဲ့ အပေးအယူလုပ်ဖို့ ကြိုးစားခဲ့တယ်၊ ကောင်းချီးခံစားရမှာ မဟုတ်ဘူးလို့ ယုံကြည်လိုက်တာနဲ့ ကိုယ့်ကိုယ်ကိုယ် အရှုံးပေးလိုက်တော့တာပဲ။ ဒါဟာ ယုံကြည်ခြင်းနဲ့ပတ်သက်တဲ့ ကျွန်မရဲ့ မှားယွင်းတဲ့ ရည်ရွယ်ချက်တွေနဲ့ အမြင်တွေကြောင့် ဖြစ်ရတာပါ။ ဘုရားသခင်အတွက် စိတ်ရင်းမှန်နဲ့ ကိုယ့်ကိုယ်ကိုယ် အသုံးခံပြီး သမ္မာတရားကို လိုက်စားတဲ့သူတွေအကြောင်းကို ကျွန်မ တွေးမိတယ်။ သူတို့တွေဟာ နာကျင်ရတဲ့ စမ်းသပ်မှုတွေနဲ့ ရင်ဆိုင်ရတဲ့အခါ သူတို့ရဲ့ အဆုံးသတ်နဲ့ ခရီးဆုံးပန်းတိုင်အတွက် စိုးရိမ်ပူပန်ကောင်း ပူပန်နိုင်ပေမဲ့ ပြဿနာတွေကို ဖြေရှင်းဖို့ ဘုရားသခင်ဆီ ဆုတောင်းပြီး သမ္မာတရားကို ရှာဖွေနိုင်ကြတယ်၊ ပြီးတော့ ဘာဆုလာဘ်မှ မတောင်းဆိုဘဲ ဘုရားသခင်အတွက် ကိုယ့်ကိုယ်ကိုယ်ဝမ်းမြောက်ဝမ်းသာ အသုံးခံကြတယ်။ ဘုရားသခင်အတွက် သက်သေခံဖို့နဲ့ ဘုရားသခင်ကို စိတ်ကျေနပ်စေဖို့ပဲ သူတို့ရဲ့ တာဝန်တွေကို သူတို့ ကောင်းကောင်း ဖြည့်ဆည်းကြတာလေ။ ကျွန်မကျတော့ရော ဘယ်လိုလဲ။ ဘုရားသခင်ကို ယုံကြည်လာတာ နှစ်အတော်ကြာပြီ ဖြစ်ပေမဲ့ စိတ်သဘောထား ပြောင်းလဲမှုကို ကျွန်မ မရှာဖွေခဲ့ဘူး၊ ဒါမှမဟုတ် သမ္မာတရား ဘယ်လောက် လက်တွေ့လုပ်ဆောင်ပြီးပြီလဲဆိုတာကို ဆင်ခြင်သုံးသပ်တာမျိုး မရှိခဲ့ဘူး၊ ကိုယ့်တာဝန်တွေနဲ့ ဝတ္တရားတွေကို ကောင်းကောင်း ဖြည့်ဆည်းပြီးပြီလားဆိုတာကိုလဲ မစဉ်းစားခဲ့ဘဲ ကောင်းချီးခံစားရဖို့ ရှာဖွေရေးကိုပဲ အာရုံစိုက်နေခဲ့တယ်။ နာကျင်မှုတွေ ပိုဆိုးလာပြီး ကောင်းချီးမခံစားရနိုင်တော့ဘူးလို့ တွေးမိတဲ့အခါ မျှော်လင့်ချက် ကင်းမဲ့သွားတယ်။ ကျွန်မမှာ ဘုရားသခင်အပေါ် ဘယ်နည်းနဲ့များ စစ်မှန်တဲ့ ရိုးသားမှု ရှိခဲ့တာ ဖြစ်မှာလဲ။ အရင်က ကျွန်မရဲ့ အနစ်နာခံမှုတွေ၊ အသုံးခံမှုတွေ အားလုံးဟာ ကောင်းချီးတွေ၊ အကျိုးအမြတ်တွေ ရဖို့အတွက်ချည်းပဲ၊ ဘုရားသခင်နဲ့ အပေးအယူလုပ်ဖို့၊ လှည့်ဖြားဖို့ ကြိုးစားတာ သက်သက်ပဲ။ ကျွန်မဟာ တကယ်ကို စက်ဆုပ်စရာ ကောင်းလိုက်တာ။ ပင်လယ်တွေ၊ ကုန်းမြေတွေကို ဖြတ်ကျော်ပြီး ဧဝံဂေလိတရား ဟောပြောခဲ့တဲ့၊ ကြီးမားတဲ့ အလုပ်တွေကို လုပ်ခဲ့တဲ့ ပေါလုအကြောင်းကို ကျွန်မ တွေးမိတယ်။ ဒါပေမဲ့ တာဝန်တွေအပေါ်ထားတဲ့ သူ့ရဲ့ ရည်ရွယ်ချက်တွေက ကောင်းချီးတွေနဲ့ သရဖူတစ်ခု ရဖို့ဖြစ်နေတော့ နောက်ဆုံးမှာ သူ့ရဲ့ စိတ်သဘောထားက မပြောင်းလဲခဲ့ဘူးလေ။ ဖြောင့်မတ်ခြင်း သရဖူကို တောင်းဆိုပြီး ဘုရားသခင်ကိုတောင်မှ ဗြောင်ကျကျ ဆန့်ကျင် အော်ဟစ်ခဲ့သေးတယ်။ ဘုရားသခင်ရဲ့ စိတ်သဘောထားကို ပုန်ကန်ပြစ်မှားခဲ့လို့ ဘုရားသခင်ရဲ့ ဖယ်ရှားရှင်းလင်းတာ၊ အပြစ်ဒဏ်ပေးတာကို သူ ခံခဲ့ရတယ်။ ဒါနဲ့ နှိုင်းယှဉ်ပြီး ကျွန်မကိုယ်ကျွန်မ ပြန်ကြည့်လိုက်တော့ တာဝန်တွေအပေါ်ထားတဲ့ ကျွန်မရဲ့ ရည်မှန်းချက်က ကောင်းမွန်တဲ့ အဆုံးသတ်နဲ့ ပန်းတိုင်တစ်ခု ရဖို့ဖြစ်နေပြီး တာဝန်တွေမှာ ကျွန်မရဲ့ ရည်ရွယ်ချက်တွေ မှားယွင်းနေတာကို မြင်လိုက်ရတယ်။ ကျွန်မ တာဝန်တွေ ဘယ်လောက်ပဲ ထမ်းဆောင်ပါစေ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားက မပြောင်းလဲဘဲ ကျန်နေမယ်ဆိုတဲ့ အချက်က ဘုရားသခင်ကို ကျွန်မအပေါ် စက်ဆုပ်ရွံရှာစေဦးမှာပဲ။ စာတန်ရဲ့ အန္တရာယ်ပြုမှုကနေ ကျွန်မတို့ကို ကယ်တင်ဖို့အတွက် ဘုရားသခင်က ဘယ်လောက်တောင် စကားတွေ အများကြီး ပြောခဲ့လဲဆိုတာကို ကျွန်မ တွေးမိတယ်၊ အဲဒီလိုပြောတဲ့အခါမှာလဲ သမ္မာတရား လိုက်စားတဲ့ လမ်းကြောင်းပေါ်ကို ကျွန်မတို့ လျှောက်လှမ်းဖို့ မျှော်လင့်ချက်အပြည့်နဲ့ အင်မတန် ဇွဲနပဲကြီးလို့ အလေးအနက်ထားပြီး ပြောခဲ့တာလေ။ ဒါပေမဲ့ ကျွန်မကတော့ ဘုရားသခင်အပေါ် ရိုးသားမှု တစ်စက်မှ မရှိခဲ့ဘူး။ ကျွန်မမှာ အသိစိတ်နဲ့ ဆင်ခြင်တုံတရား လုံးဝကို ကင်းမဲ့နေခဲ့တာပဲ။ ဒီအရာတွေကို သဘောပေါက်သွားတော့ ဘုရားသခင်ဆီကို ကျွန်မ ဆုတောင်းခဲ့တယ်၊ “ဘုရားသခင်၊ ကိုယ်တော့်ကို သမီးယုံကြည်လာတာ အနှစ် ၂၀ ကျော်ပြီဖြစ်ပေမဲ့ ကိုယ်တော့်အတွက် စိတ်ရင်းမှန်နဲ့ အသုံးမခံခဲ့ပါဘူး။ သမီးဟာ တစ်ကိုယ်ကောင်းဆန်တယ်၊ စက်ဆုပ်စရာကောင်းတယ်၊ ပြီးတော့ လူ့သဘာဝ ကင်းမဲ့ပါတယ်။ သမီး အရမ်းကို ဖောက်ပြန်ပျက်စီးနေပေမဲ့ ကိုယ်တော်က သမီးကို အထင်မသေးခဲ့ဘဲ ကယ်တင်နေတုန်းပါပဲ။ မှားယွင်းတဲ့ ရည်ရွယ်ချက်တွေကို စွန့်လွှတ်ပြီး သမီးရဲ့ တာဝန်တွေကို ကောင်းကောင်း ဖြည့်ဆည်းဖို့ သမီး ဆန္ဒရှိပါတယ်” လို့ပေါ့။

အဲဒီနောက်မှာ ဘုရားနှုတ်ကပတ်တော်တွေကို ကျွန်မ ဖတ်ခဲ့တယ်။ “ဘုရားသခင်၏အလိုဆန္ဒမှာ လူတိုင်း စုံလင်စေခြင်းခံရဖို့၊ နောက်ဆုံးတွင် သူ၏ရယူခြင်းခံရဖို့၊ သူ၏ လုံးဝသန့်စင်စေခြင်းကို ခံရဖို့နှင့် သူချစ်သော လူများဖြစ်လာကြရန် ဖြစ်၏။ သင်တို့ ခေတ်နောက်ကျန်နေသည် သို့မဟုတ် အရည်အချင်း ညံ့ဖျင်းသည်ဟု ငါပြောသည် မပြောသည်မှာ အရေးမကြီးပေ။ ဤအရာအားလုံးမှာ အမှန်တရားဖြစ်၏။ ငါ ဤသို့ပြောဆိုခြင်းမှာ ငါသည် သင်တို့ကို ကယ်တင်ရန် လိုလားခြင်းမရှိဖို့ မဆိုထားနှင့်၊ သင့်ကို စွန့်ပစ်ရန် ငါရည်ရွယ်သည်၊ ငါသည် သင်တို့၌ မျှော်လင့်ချက် ကုန်ဆုံးသည်ကို သက်သေမပြပေ။ ယနေ့တွင် ငါသည် သင်တို့၏ ကယ်တင်ခြင်းအမှုကို လုပ်ဆောင်ရန် ကြွလာပြီဖြစ်သည်၊ ဆိုလိုသည်မှာ ငါ လုပ်ဆောင်သည့်အမှုသည် ကယ်တင်ခြင်းအမှု၏ အဆက် ဖြစ်ပေသည်။ လူတိုင်း စုံလင်အောင်ပြုခြင်းခံရရန် အခွင့်အရေးရှိသည်။ သင် လိုလားပါက၊ သင် လိုက်စားပါက အဆုံးတွင် သင်သည် ဤရလဒ်ကို ရရှိနိုင်မည်ဖြစ်ပြီး သင်တို့ထဲမှ တစ်ဦးတစ်ယောက်မျှ စွန့်ပစ်ခြင်းခံရမည် မဟုတ်ပေ။ သင်သည် အစွမ်းအစ ညံ့ဖျင်းပါက သင့်အပေါ် ငါ၏ တောင်းဆိုချက်များသည် သင်၏ ညံ့ဖျင်းသော အစွမ်းအစနှင့်အညီ ဖြစ်လိမ့်မည်၊ သင်သည် အစွမ်းအစ မြင့်မားပါက သင့်အပေါ် ငါ၏ တောင်းဆိုချက်များသည် သင်၏ မြင့်မားသော အစွမ်းအစနှင့်အညီ ဖြစ်လိမ့်မည်၊ သင်သည် အသိဉာဏ်မဲ့ပြီး စာမတတ်ပါက သင့်အပေါ် ငါ၏ တောင်းဆိုချက်များသည် သင်၏ အသိဉာဏ်မဲ့ပြီး စာမတတ်ခြင်းနှင့်အညီ ဖြစ်လိမ့်မည်၊ သင်သည် စာတတ်ပါက သင့်အပေါ် ငါ၏ တောင်းဆိုချက်များသည် သင် စာတတ်သည်ဟူသော အချက်နှင့်အညီ ဖြစ်လိမ့်မည်၊ သင်သည် သက်ကြီးရွယ်အိုဖြစ်ပါက သင့်အပေါ် ငါ၏ တောင်းဆိုချက်များသည် သင်၏ အသက်အရွယ်နှင့်အညီ ဖြစ်လိမ့်မည်၊ သင်သည် ဧည့်ခံဝတ်ပြုသည့် တာဝန်ကို ထမ်းဆောင်နိုင်စွမ်းရှိပါက သင့်အပေါ် ငါ၏ တောင်းဆိုချက်များသည် သင်၏ ဧည့်ခံဝတ်ပြုခြင်း တာဝန်ကို ထမ်းဆောင်နိုင်စွမ်းရှိခြင်းနှင့်အညီ ဖြစ်လိမ့်မည်၊ သင်သည် ဧည့်ခံဝတ်ပြုခြင်း တာဝန်ကို မထမ်းဆောင်နိုင်ဟု ဆိုပြီး ဧဝံဂေလိတရားကို ဟောပြောခြင်းဖြစ်စေ၊ အသင်းတော်ကို ဂရုစိုက်ခြင်းဖြစ်စေ၊ အခြားသော အထွေထွေကိစ္စရပ်များကို ဆောင်ရွက်ခြင်းဖြစ်စေ သတ်သတ်မှတ်မှတ် လုပ်ငန်းဆောင်တာတစ်ခုကိုသာ ထမ်းဆောင်နိုင်ပါက သင့်ကို ငါ၏ စုံလင်စေခြင်းသည် သင် ထမ်းဆောင်သော လုပ်ငန်းဆောင်တာအတိုင်း ဖြစ်လိမ့်မည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ၏ပုံမှန်ဘဝကို နဂိုအတိုင်း ပြန်ဖြစ်လာစေခြင်းနှင့် သူ့ကို အံ့သြဖွယ်ကောင်းသော ခရီးပန်းတိုင်သို့ ခေါ်ဆောင်သွားခြင်း) “ငါသည် လူတစ်ဦးစီ၏ ပန်းတိုင်ကို ၎င်းတို့ မည်မျှ သနားစရာကောင်းသည်ကိုမဆိုထားနှင့်၊ အသက်၊ ဝါ၊ သို့မဟုတ် ဒုက္ခခံစားရမှု ပမာဏကို အခြေခံ၍ ဆုံးဖြတ်ခြင်း မဟုတ်ဘဲ ၎င်းတို့၌ သမ္မာတရား ပိုင်ဆိုင်ခြင်း ရှိမရှိဟူသည်နှင့်အညီသာ ဆုံးဖြတ်ပေသည်။ ဤအရာမှတစ်ပါး တခြားရွေးချယ်စရာ မရှိ။ ဘုရားသခင်၏ အလိုတော်ကို လိုက်မလျှောက်သူအားလုံး ခြွင်းချက်မရှိ အပြစ်ဒဏ်ပေးခြင်း ခံရမည်ကို သင်တို့ နားလည်ရမည်။ ဤသည်မှာ မည်သည့်လူတစ်ဦးကမျှ မပြောင်းလဲနိုင်သည့် အရာတစ်ခုဖြစ်သည်။ ထို့ကြောင့် အပြစ်ဒဏ်ပေးခံရသူအားလုံးသည် ဘုရားသခင်၏ ဖြောင့်မတ်တော်မူခြင်းကြောင့်လည်းကောင်း၊ ၎င်းတို့၏ များလှစွာသော ဒုစရိုက်အမှုများအတွက် ဒဏ်ခတ်ခြင်း အဖြစ်လည်းကောင်း ဤသို့ အပြစ်ပေးခံရခြင်း ဖြစ်၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ သင်၏ ပန်းတိုင်အတွက် လုံလောက်သော ကောင်းမှုများကို ပြင်ဆင်လော့) ဘုရားသခင်ရဲ့ အမှုတော်က ပုံသေနည်းတစ်ခုတည်းကို သုံးတဲ့ ချဉ်းကပ်မှုမျိုး မဟုတ်ဘူး၊ ဘယ်သူ့ကိုမှလဲ သူတို့ရဲ့ စွမ်းရည်ထက်ကျော်လွန်ပြီး ဖိအားမပေးဘူးဆိုတာကို ဘုရားနှုတ်ကပတ်တော်တွေကနေတစ်ဆင့် ကျွန်မ သဘောပေါက်သွားတယ်။ အဲဒီအစား ဘုရားသခင်က လူတစ်ဦးချင်းစီရဲ့ အမှန်တကယ် အခြေအနေနဲ့ နောက်ခံအပေါ် မူတည်ပြီး သတ်မှတ်ချက်တွေ ထားတာပါ။ လူတစ်ယောက်က အသက်ကြီးတယ်ဆိုရင် ကိုယ်တော်က အဲဒီလူအသက်အရွယ်နဲ့အညီ တောင်းဆိုချက်တွေ ထားတယ်၊ လူတစ်ယောက်က အစွမ်းအစ ညံ့တယ်ဆိုရင် အဲဒီလူရဲ့ အစွမ်းအစနဲ့အညီ တောင်းဆိုချက်တွေ ထားတာလေ။ သမ္မာတရားကို လိုက်စားပြီး စည်းမျဉ်းတွေနဲ့အညီ ကိုယ့်တာဝန်တွေကို ကောင်းကောင်း ထမ်းဆောင်နိုင်သရွေ့ ကယ်တင်ခံရဖို့ အခွင့်အရေး ကျွန်မတို့ အားလုံးမှာ ရှိပါတယ်။ တစ်ချိန်တည်းမှာပဲ လူတစ်ယောက်ရဲ့ အဆုံးသတ်ကို ဘုရားသခင်က သတ်မှတ်ပေးတာဟာ သူ့ရဲ့ အသက်အရွယ်၊ ဒါမှမဟုတ် အနစ်နာခံနိုင်စွမ်းအပေါ် အခြေခံတာ မဟုတ်ဘဲ အရေးကြီးတာက သမ္မာတရားကို လိုက်စားပြီး သူ့ရဲ့ စိတ်သဘောထား ပြောင်းလဲမှုကို တွေ့ကြုံရသလားဆိုတဲ့ အချက်ပဲ ဖြစ်တယ်ဆိုတာကို ကျွန်မ နားလည်သွားတယ်။ ကျွန်မ ကျန်းမာရေးက အရင်ကလောက် မသန်စွမ်းတော့ပေမဲ့ ဘုရားသခင်က ကျွန်မကို စွန့်ပစ်မထားခဲ့ဘူး၊ ကျွန်မရဲ့ ခန္ဓာကိုယ် အခြေအနေအရ တတ်နိုင်သမျှ တာဝန်တွေ ထမ်းဆောင်ဖို့ အသင်းတော်က စီစဉ်ပေးနေတုန်းပဲလေ။ ကျွန်မ ကျန်းမာရေး ပိုဆိုးလာပြီး တာဝန်ကြီးကြီးမားမားတွေကို မထမ်းဆောင်နိုင်တော့တာမျိုး ဖြစ်ကောင်းဖြစ်လာနိုင်တယ်၊ ဒါပေမဲ့ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားတွေကို ဖြေရှင်းဖို့ သမ္မာတရားကို ကျွန်မ ရှာဖွေနိုင်တယ်၊ ပြီးတော့ ညီအစ်ကိုမောင်နှမတွေ အခြေအနေ မကောင်းရင် သူတို့ကို ထောက်ပံ့ပေးပြီး မိတ်သဟာယပြုဖို့ ဘုရားနှုတ်ကပတ်တော်တွေကို ရှာဖွေပေးနိုင်သေးတယ်။ ပတ်ဝန်းကျင်က လူတွေကိုလဲ ဧဝံဂေလိတရား ဟောပြောနိုင်တယ်လေ။ ကျွန်မ ထမ်းဆောင်နိုင်တဲ့ တာဝန်တွေ မရှိတာမျိုး မဟုတ်ပါဘူးလေ။ ပြီးတော့ ကျွန်မက အသက်ကြီးပြီး ကျန်းမာရေး မကောင်းပေမဲ့လည်း ကျွန်မရဲ့ စိတ်က ကြည်လင်နေတုန်းပဲ၊ နားတွေက ကြားရတုန်းပဲ၊ ပြီးတော့ ဘုရားနှုတ်ကပတ်တော်တွေကို နားထောင်နိုင်တယ်၊ မျက်စိတွေက ဘုရားနှုတ်ကပတ်တော်တွေကို ဖတ်နိုင်သေးတယ်၊ ပြီးတော့ ပါးစပ်ကလဲ စကားပြောနိုင်၊ မိတ်သဟာယပြုနိုင်သေးတာပဲ။ သမ္မာတရားကို လိုက်စားနေသရွေ့ ဘုရားသခင်ရဲ့ ကယ်တင်ခြင်းကို ခံရဖို့ ကျွန်မအတွက် မျှော်လင့်ချက် ရှိပါတယ်။ အရင်တုန်းက ကျွန်မ သမ္မာတရားကို မရှာဖွေခဲ့ဘဲ ကောင်းချီးခံစားချင်တဲ့ သောကတွေ၊ စိုးရိမ်ပူပန်မှုတွေထဲမှာပဲ အမြဲ နစ်မွန်းနေခဲ့တယ်၊ ပြီးတော့ သမ္မာတရား လိုက်စားဖို့အတွက် သုံးနိုင်တဲ့ အချိန်တွေကို အလဟဿ ဖြုန်းတီးခဲ့တယ်။ အသုံးမကျလိုက်တာ။

နောက်ပိုင်း ညီအစ်ကိုမောင်နှမတွေရဲ့ သတိပေးမှုကြောင့် “ကိုယ့်တာဝန်ကို ထမ်းဆောင်နေသရွေ့ ကောင်းချီးတွေရပြီး ကယ်တင်ခံရမယ်” ဆိုတာ မှားယွင်းပြီး အဓိပ္ပာယ်မဲ့တဲ့ အမြင်တစ်ခုပဲဆိုတာကို နောက်ဆုံးတော့ ကျွန်မ သဘောပေါက်သွားတယ်။ ဘုရားသခင်က ပြောသည် “လူ၏ တာဝန်နှင့် သူသည် ကောင်းချီးများ ရရှိသည် သို့မဟုတ် ဘေးဒုက္ခနှင့် ကြုံတွေ့ရသည်ဟူသော အချက်ကြားတွင် မည်သည့် ဆက်စပ်မှုမျှ မရှိပေ။ တာဝန်ဟူသည်မှာ လူက ကောင်းမွန်စွာ ဖြည့်ဆည်းသင့်သည့်အရာ ဖြစ်သည်၊ ယင်းမှာ ကောင်းကင်က ပေးအပ်သော သူ၏ အလုပ်အကိုင် ဖြစ်ပြီး သူသည် အကျိုးအမြတ်ကို မရှာဖွေဘဲ၊ ပြီးလျှင် သတ်မှတ်ချက်များ သို့မဟုတ် ဆင်ခြေများ မရှိဘဲ ယင်းကို ထမ်းဆောင်သင့်သည်။ ဤအရာကိုသာ မိမိ၏ တာဝန်ကို ထမ်းဆောင်ခြင်းဟု ခေါ်ဆိုနိုင်ပေသည်။ ကောင်းချီးများ ရရှိခြင်းဟူသည်မှာ လူတစ်ဦးသည် တရားစီရင်မှုကို တွေ့ကြုံပြီးနောက် စုံလင်အောင် ပြုခြင်းခံရသည့်အခါ ၎င်းတို့ ခံစားရသော ကောင်းချီးများကို ရည်ညွှန်းသည်။ ဘေးဒုက္ခနှင့် ကြုံတွေ့ရခြင်းဟူသည်မှာ လူတစ်ဦးသည် ပြစ်တင်ဆုံးမခြင်းနှင့် တရားစီရင်မှုကို ဖြတ်သန်းပြီးနောက် ၎င်းတို့၏ စိတ်သဘောထား မပြောင်းလဲသည့်အခါ၊ ဆိုလိုသည်မှာ ၎င်းတို့ စုံလင်အောင် ပြုခြင်းမခံရသည့်အခါ ၎င်းတို့ ရရှိသော အပြစ်ဒဏ်ပေးခြင်းကို ရည်ညွှန်းသည်။ သို့သော် ၎င်းတို့သည် ကောင်းချီးများ ရရှိသည်ဖြစ်စေ၊ ဘေးဒုက္ခနှင့် ကြုံတွေ့ရသည်ဖြစ်စေ ဖန်ဆင်းခံများသည် မိမိတို့ လုပ်ဆောင်သင့်သည့်အရာကို လုပ်ဆောင်လျက်၊ မိမိတို့ လုပ်ဆောင်နိုင်သည့်အရာကို လုပ်ဆောင်လျက် ၎င်းတို့၏ တာဝန်ကို ကောင်းမွန်စွာ ဖြည့်ဆည်းသင့်သည်၊ ဤသည်မှာ လူတစ်ဦး၊ ဘုရားသခင်ကို လိုက်စားသော လူတစ်ဦး လုပ်ဆောင်သင့်သည့် အနည်းဆုံးအရာ ဖြစ်သည်။ သင်သည် ကောင်းချီးများ ရရှိရန်အလို့ငှာ သင်၏ တာဝန်ကို မထမ်းဆောင်သင့်သည့်အပြင် ဘေးဒုက္ခနှင့် ကြုံတွေ့ရမည်ကို ကြောက်ရွံ့သောကြောင့် သင်၏ တာဝန်ကို ထမ်းဆောင်ရန် မငြင်းဆန်သင့်ပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လူ့ဇာတိခံ ဘုရားသခင်၏အမှုတော်နှင့် လူ၏တာဝန်ကြား ကွဲပြားခြားနားမှု) ကိုယ့်တာဝန် ထမ်းဆောင်တာက ကျွန်မ ကောင်းချီးခံစားရတာနဲ့ ဘာမှမဆိုင်ဘူးဆိုတာကို ဘုရားနှုတ်ကပတ်တော်တွေက ကျွန်မကို နားလည်စေခဲ့တယ်။ ကိုယ့်တာဝန်ကို ထမ်းဆောင်တာ၊ တာဝန်တွေ ပိုလုပ်တာ၊ ဒါမှမဟုတ် ဆင်းရဲဒုက္ခ ပိုခံတာတွေကြောင့် ကောင်းချီးခံစားရနိုင်တယ်ဆိုတာမျိုး မဟုတ်ဘူးလေ။ ဒါဟာ ကျွန်မရဲ့ မှားယွင်းပြီး အဓိပ္ပာယ်မဲ့တဲ့ အမြင်ပါပဲ။ ကျွန်မက ဖန်ဆင်းခံတစ်ယောက်ဖြစ်ပြီး ဘုရားသခင်က ဖန်ဆင်းရှင်ဖြစ်တယ်၊ ဒါကြောင့် ကျွန်မရဲ့ တာဝန်ဆိုတာ ကျွန်မ လုပ်သင့်လုပ်ထိုက်တဲ့ အရာပါပဲ။ ဒါကြောင့် ဘုရားနှုတ်ကပတ်တော်တွေကို နားထောင်ပြီး ကိုယ့်တာဝန်ကို ကောင်းကောင်း ဖြည့်ဆည်းသင့်တယ်။ ကိုယ့်တာဝန်ကို ထမ်းဆောင်မှသာ ကျွန်မရဲ့ ဖောက်ပြန်ပျက်စီးမှုက ထုတ်ဖော်ခံရနိုင်တယ်၊ အဲဒီတော့မှသာ ကိုယ့်ကိုယ်ကိုယ်သိဖို့၊ ကျွန်မရဲ့ ဖောက်ပြန်ပျက်စီးမှုကို ဖယ်ရှားဖို့နဲ့ ဘုရားသခင်ရဲ့ ကယ်တင်ခြင်း ခံရဖို့ အခွင့်အရေး ရနိုင်မှာပါ။ ကျွန်မ တာဝန်တွေ ဘယ်လောက်ပဲ ထမ်းဆောင်ပါစေ သမ္မာတရားကို မလိုက်စားဘဲ ကျွန်မရဲ့ အသက်စိတ်သဘောထားက တစ်စက်လေးမှ မပြောင်းလဲဘူးဆိုရင်တော့ ဘုရားသခင်ရဲ့ ဖယ်ရှားရှင်းလင်းတာကို ကျွန်မ ခံရဦးမှာပဲ။ ကိုယ့်တာဝန်ကို ထမ်းဆောင်ရင်း သမ္မာတရားကို လိုက်စားပြီး စိတ်သဘောထား ပြောင်းလဲမှုကို အာရုံစိုက်ခဲ့တဲ့ ပေတရုအကြောင်းကို ကျွန်မ တွေးမိတယ်။ သူက ဘုရားသခင်ကို စိတ်ကျေနပ်စေဖို့ သက်သက်အတွက်ပဲ သူ့တာဝန်ကို သူ ထမ်းဆောင်ခဲ့တယ်။ သူ့မှာ ဘာအညစ်အကြေး၊ ဒါမှမဟုတ် ကိုယ်ရေးကိုယ်တာ ရည်ရွယ်ချက်တွေမှ မရှိခဲ့ဘဲ ဘုရားသခင်နဲ့ အပေးအယူလုပ်ဖို့ မကြိုးစားခဲ့ဘူး၊ ဘုရားသခင်က သူ့ကို စမ်းသပ်မှုတွေထဲ ဘယ်လိုပဲ ဖြတ်သန်းခိုင်းပါစေ၊ သူ့ကို ဘယ်လိုပဲ စစ်ဆေးပါစေ သေတဲ့အထိ သူက ကျိုးနွံနာခံခဲ့တယ်။ သူက သမ္မာတရား လိုက်စားတဲ့ လမ်းကြောင်းပေါ် လျှောက်လှမ်းခဲ့လို့ နောက်ဆုံးမှာ ဘုရားသခင်ရဲ့ အသိအမှတ်ပြုခြင်းကို သူ ရရှိခဲ့တယ်။ ပေတရုရဲ့ နမူနာကို လိုက်ပြီး စိတ်သဘောထား ပြောင်းလဲမှုကို ကျွန်မ လိုက်စားရမယ်။ အခု စုဝေးပွဲတွေကို ဧည့်ခံနိုင်ပြီဖြစ်လို့ ကျွန်မ တတ်နိုင်သမျှ အကောင်းဆုံး လုပ်သွားမယ်။ တစ်နေ့မှာ အပြင်းအထန် နေမကောင်းဖြစ်လို့ စုဝေးပွဲတွေ မတက်နိုင်၊ တာဝန်တွေ မထမ်းဆောင်နိုင်တော့ရင် ဘုရားသခင်ရဲ့ အချုပ်အခြာအာဏာနဲ့ စီစဉ်မှုတွေကို ကျိုးနွံနာခံသွားမယ်၊ ဘုရားသခင်ကို ညည်းညူတာ၊ အပြစ်တင်တာမျိုး လုပ်မှာမဟုတ်ဘူး။ ပြန်တွေးကြည့်လိုက်တော့ ဘုရားသခင်ရဲ့ နောက်ဆုံးသောကာလ အမှုတော်ကို ကျွန်မ လက်ခံနိုင်ခဲ့တယ်၊ သမ္မာတရားတွေ၊ နက်နဲမှုတွေ အများကြီးကို နားလည်ခဲ့တယ်၊ ဘုရားနှုတ်ကပတ်တော်ရဲ့ ထောက်ပံ့မှု အများကြီးကို ပျော်မွေ့ခံစားခဲ့ရတယ်၊ ပြီးတော့ ကျွန်မရဲ့ ဖောက်ပြန်ပျက်စီးတဲ့ စိတ်သဘောထားကို သိဖို့ ဘုရားသခင်ရဲ့ တရားစီရင်ခြင်းနဲ့ ပြစ်တင်ဆုံးမခြင်းကို ခံယူခဲ့တယ်။ ဒီအရာတွေက ကျွန်မ အခုရောက်နေတဲ့ နေရာအထိ တစ်လှမ်းချင်းစီ လမ်းပြခေါ်ဆောင်လာခဲ့တာ ဘုရားသခင်ပဲ ဖြစ်တယ်ဆိုတာကို ပြသနေတယ်၊ ပြီးတော့ ဘုရားသခင်ရဲ့ မေတ္တာနဲ့ ကျေးဇူးတော် အများကြီးကို ကျွန်မ လက်ခံရရှိခဲ့တယ်လေ။ ဒါကို နားလည်သွားတော့ ကျွန်မရဲ့ အပျက်သဘောဆောင်တဲ့ အခြေအနေကြောင့် ဘောင်ခတ်ခံရတာမျိုး ဒါမှမဟုတ် ချည်နှောင်ခံရတာမျိုး မရှိတော့ဘူး။

ဒီအတွေ့အကြုံကနေတစ်ဆင့် ဘုရားသခင်ဟာ ဖြောင့်မတ်တယ်ဆိုတာကို ကျွန်မ သဘောပေါက်သွားတယ်၊ လူတစ်ယောက်က သက်ကြီးရွယ်အိုဖြစ်စေ၊ လူငယ်ဖြစ်စေ ဘုရားသခင်က သူတို့ကို တန်းတူ ကျေးဇူးပြုတယ်၊ သမ္မာတရားကို လိုက်စားနေသရွေ့ ဘုရားသခင်ရဲ့ ကယ်တင်ခြင်းကို ကျွန်မတို့ ရရှိနိုင်တယ်။ အရင်တုန်းကတော့ ကျွန်မရဲ့ အသက်အရွယ်နဲ့ ရောဂါဝေဒနာ အများကြီးကြောင့်၊ ကိုယ့်တာဝန်တွေကို မထမ်းဆောင်နိုင်ရင် ဘုရားသခင်ရဲ့ လက်သင့်ခံတာကို ခံရမှာ မဟုတ်ဘူးလို့ အမြဲ ခံစားခဲ့ရတယ်။ ဒါပေမဲ့ ဒါတွေက ကျွန်မရဲ့ အယူအဆတွေ၊ စိတ်ကူးယဉ်မှုတွေ သက်သက်ပဲဖြစ်ပြီး ဘုရားသခင်ရဲ့ ရည်ရွယ်ချက်တွေနဲ့ မကိုက်ညီခဲ့ပါဘူး။ အခုချိန်ကစပြီး ကျွန်မ ကျန်းမာရေး ဘယ်လိုပဲဖြစ်နေပါစေ သမ္မာတရား လိုက်စားဖို့ကိုပဲ အာရုံစိုက်မယ်၊ ဘုရားသခင်ရဲ့ စီစဉ်ညွှန်ကြားမှုတွေနဲ့ စီစဉ်မှုတွေကို လိုက်နာပြီး ကျိုးနွံနာခံမယ်၊ ပြီးတော့ ဘုရားသခင်ရဲ့ မေတ္တာကို ကျေးဇူးဆပ်ဖို့ ကိုယ့်တာဝန်တွေကို တတ်နိုင်သမျှ အကောင်းဆုံး ထမ်းဆောင်သွားပါမယ်။


၉၄။ လက်တွေ့ကျသည့် အလုပ်လုပ်ခြင်းမှ ကျွန်တော် ရရှိခဲ့သည့်အရာ

ရှီးရန်၊ တရုတ်ပြည်

၂၀၂၁ ခုနှစ်၊ နိုဝင်ဘာလတုန်းက ကျွန်တော် အသင်းတော် ခေါင်းဆောင်အဖြစ် ရွေးကောက်ခံခဲ့ရတယ်။ အစပိုင်းမှာ တွဲဖက်တွေဆီကနေ ကျွန်တော် တက်တက်ကြွကြွ သင်ယူခဲ့ပြီး တာဝန်မျိုးစုံမှာ ပါဝင်ခဲ့တယ်၊ အလုပ်နည်းနည်းများပြီး ပင်ပန်းပေမဲ့ တကယ်ကို ကျေနပ်စရာကောင်းတယ်လို့ ခံစားခဲ့ရတယ်။ အချိန်နည်းနည်း ကြာလာတော့ အသင်းတော်အလုပ်ရဲ့ ကိစ္စရပ်အမျိုးမျိုးမှာ ပြဿနာတွေကို စုံစမ်းဖို့၊ ဆက်လက်လုပ်ဆောင်ဖို့နဲ့ ပြေလည်အောင် ဖြေရှင်းရာမှာ ပါဝင်ဖို့ လိုအပ်နေတာကို တွေ့လိုက်ရတယ်၊ ပြီးတော့ အဲဒါက အချိန်နဲ့ ခွန်အား အများကြီး ယူရတယ်လေ။ “အလုပ်တိုင်းမှာ ငါ တကယ်ပါဝင်ရင် ပိုပြီးအလုပ်များ၊ ပိုပြီးပင်ပန်းရမှာ မဟုတ်ဘူးလား” လို့ ကျွန်တော် တွေးမိတယ်။ အဲဒီအချိန်တုန်းက ကျွန်တော်က ဧဝံဂေလိအလုပ်ကို တာဝန်ယူခဲ့ရတာ၊ ဒါပေမဲ့ အစပိုင်းမှာ ကျွန်တော် နားမလည်တာတွေ အများကြီးရှိတယ်၊ ပြီးတော့ အလုပ်ကို ကောင်းကောင်းလုပ်ဖို့ သင်ယူရာမှာ၊ ရှာဖွေရာမှာ အချိန်နဲ့ ခွန်အား ပိုစိုက်ထုတ်ဖို့ လိုအပ်ခဲ့ပေါ့။ အရင်က ခေါင်းဆောင်လုပ်ခဲ့ဖူးတဲ့ မိုလီကို ကျွန်တော် သွားသတိရတယ်။ ဧဝံဂေလိအလုပ်ကို ဘယ်လို အကောင်အထည်ဖော်ပြီး နောက်ဆက်တွဲ လိုက်လုပ်ရမယ်ဆိုတာကို သူက ကျွန်တော့်ထက် ပိုနားလည်တယ်လေ။ ဧဝံဂေလိအလုပ်ကို သူ့ကို ကြီးကြပ်ခိုင်းလိုက်ရင် အဆင်ပြေမယ်လို့ ကျွန်တော် ခံစားရတယ်၊ ပြီးတော့ အတွေ့အကြုံရှိတဲ့သူက အလုပ်ကို ကိုင်တွယ်ရင် ကျွန်တော့်အတွက် ကိစ္စတွေက အများကြီး ပိုလွယ်ကူသွားမှာပေါ့။ အဲဒီနောက်မှာ ဧဝံဂေလိအလုပ်ကို ခဏလောက် မိုလီကို ကြီးကြပ်ခိုင်းလိုက်တယ်၊ ပြီးတော့ စုဝေးပွဲတိုင်းမှာ ဧဝံဂေလိအလုပ် ဘယ်လိုအနေအထားရှိလဲဆိုတာကိုပဲ သူ့ကို မေးဖြစ်တယ်။ လိုအပ်တဲ့ အလုပ်တွေအားလုံးကို အကောင်အထည်ဖော်ပြီးပြီလို့ သူ ပြောတာကိုပဲ ကျွန်တော် နားထောင်ခဲ့တယ်၊ ဒါကြောင့် အသေးစိတ်ကို ကျွန်တော် မမေးတော့ဘဲ အလုပ်ကို သေသေချာချာ ဆက်လုပ်ဖို့ပဲ သူ့ကို ပြောလိုက်တယ်။ အဲဒီအချိန်က ခေါင်းဆောင်တစ်ယောက်အနေနဲ့ အလုပ်ရဲ့ အသေးစိတ်ကို နောက်ဆက်တွဲ လိုက်လုပ်ဖို့ လိုတယ်ဆိုတာကို သိပေမဲ့ ကိုယ့်ကိုယ်ကိုယ် အရမ်း မပင်ပန်းစေချင်ခဲ့ဘူး။ မိုလီက တာဝန်ယူထားတာ အဆင်ပြေပါတယ်လို့ တွေးလိုက်လို့ ဧဝံဂေလိအလုပ်အကြောင်းကို သိပ်မမေးဖြစ်တော့ဘူး။ အချိန်နည်းနည်း ကြာပြီးတဲ့နောက်မှာတော့ ဘယ်ဧဝံဂေလိ လက်ခံဖို့ အလားအလာရှိသူတွေကို တရားဟောလို့ရလဲ၊ ဘယ်သူတွေကို ဟောလို့မရဘူးလဲ ဆိုတာကို အထက်ခေါင်းဆောင်တွေက စာပို့ပြီး မေးလာတယ်။ ဒီလို တိကျတဲ့ အသေးစိတ်တွေကို ကျွန်တော် နားမလည်ထားလို့ လန့်သွားတာပေါ့။ ဒါနဲ့ပတ်သက်ပြီး မိုလီကို ကျွန်တော် မေးလိုက်တယ်၊ ဒါပေမဲ့ သူက ဒါနဲ့ပတ်သက်ပြီး ယေဘုယျလောက်ပဲ နားလည်ထားတယ်လို့ ပြောတယ်၊ ပြီးတော့ ဧဝံဂေလိ လက်ခံဖို့ အလားအလာရှိသူ တစ်ယောက်ချင်းစီရဲ့ အသေးစိတ်ကို သူလည်း မသိတဲ့အပြင် တကယ်လည်း နောက်ဆက်တွဲ လိုက်မလုပ်ရသေးဘူးတဲ့လေ။ ဒါကို ကြားပြီးတော့ ကျွန်တော် ဒေါသထွက်သွားတယ်၊ ပြီးတော့ ကျွန်တော် တွေးမိတယ်၊ “မင်းက ဧဝံဂေလိအလုပ်ကို ကြီးကြပ်နေတာလေ၊ အဲဒါတောင် အသေးစိတ်ကို နားမလည်သေးဘူးလား။ မင်းက လက်တွေ့ကျတဲ့ အလုပ်ကို လုပ်မနေဘူးပဲ” လို့ပေါ့။ နောက်ပိုင်းမှာ အသေးစိတ်ကို ကျွန်တော် လိုက်စုံစမ်းကြည့်လိုက်တော့ မိုလီက ဧဝံဂေလိအလုပ် အစီအစဉ်တွေကို အကောင်အထည်ဖော်တဲ့အခါ ညီအစ်ကိုမောင်နှမတွေနဲ့အတူ ဖတ်ရုံလောက်ပဲ လုပ်လေ့ရှိတယ်ဆိုတာကို အဲဒီတော့မှ သိလိုက်ရတယ်၊ ပြီးတော့ သူက အသေးစိတ် မိတ်သဟာယဖွဲ့တာ ဒါမှမဟုတ် စီစဉ်တာတွေ ဘာတစ်ခုမှ မလုပ်ခဲ့ဘူး။ ညီအစ်ကိုမောင်နှမတွေဆီကနေ အဲဒီလို တင်ပြလာတာကို ကြားရတော့ ကျွန်တော် စိတ်မသက်မသာ ဖြစ်သွားတယ်၊ မိုလီဟာ သူ့တာဝန်တွေမှာ တော်တော်ကို ဝတ်ကျေတမ်းကျေလုပ်ခဲ့တာပဲလို့ တွေးမိတယ်။ အဲဒီအချိန်မှာ အဓိကပြဿနာက ကျွန်တော့်ဆီမှာဆိုတာကိုလဲ ကျွန်တော် သဘောပေါက်သွားတယ်။ ပုံမှန်အားဖြင့် စုဝေးပွဲတွေမှာ အလုပ်ကို ကျွန်တော် စီစဉ်ပေးရုံပဲရှိတယ်၊ ညီအစ်ကိုမောင်နှမတွေကို သူတို့ရဲ့ တာဝန်တွေမှာ ပိုပြီး အားစိုက်ထုတ်ကြဖို့ ပြောခဲ့ပြီး အခက်အခဲတွေ ကြုံလာရင် ဘုရားသခင်ကို မှီခိုဖို့ ပြောခဲ့ပေမဲ့ တကယ်တမ်းကျတော့ ကျွန်တော်က အယူဝါဒတွေနဲ့ ဆောင်ပုဒ်တွေလောက်ကိုပဲ ပြောနေခဲ့တာ၊ အလုပ်ရဲ့ အသေးစိတ်ကို မေးတာ ရှားတယ်၊ အဲဒါက တာဝန်ကနေ ခေါင်းရှောင်တာနဲ့ အတူတူပဲလေ။ ဧဝံဂေလိအလုပ်မှာလိုမျိုးပေါ့၊ မိုလီကို တာဝန်တွေ ပေးပြီးတဲ့နောက် အလုပ်ကို သူ ကောင်းကောင်း ပြီးမြောက်အောင် လုပ်ပေးမယ့်အချိန်ကိုပဲ စောင့်နေခဲ့တယ်၊ ကျွန်တော်ကတော့ အေးဆေးထိုင်ပြီး ရလဒ်ကို အသင့်ယူဖို့ပဲလေ။ ဒီနည်းနဲ့ဆို ကျွန်တော့်တာဝန်တွေကို ဘယ်လိုလုပ် ကောင်းကောင်း ထမ်းဆောင်နိုင်မှာလဲ။ အလုပ်မှာ ပြဿနာတွေ ဖြစ်ရတာက ကျွန်တော်က သက်သာရာကို မွေ့လျော်ခံစားပြီး ဝတ်ကျေတမ်းကျေ လုပ်ခဲ့လို့ချည်းပဲ။ အဲဒီအချိန်က ဧဝံဂေလိ လက်ခံဖို့ အလားအလာရှိသူ နှစ်ယောက် ရှိခဲ့တာကို ကျွန်တော် မှတ်မိသေးတယ်၊ ဒါပေမဲ့ အချိန်မီ ကျွန်တော် မစုံစမ်းခဲ့၊ နောက်ဆက်တွဲ လိုက်မလုပ်ခဲ့တဲ့အတွက် သူတို့ကို ဧဝံဂေလိတရားဟောဖို့ နှောင့်နှေးသွားခဲ့တယ်။ နောက်ပိုင်းမှာ တရားဟောဆရာက ကျွန်တော့်ကို သတိပေးတယ်၊ “ခင်ဗျား ခေါင်းဆောင်ဖြစ်လာတာ တစ်လရှိပြီလေ။ ဘာဖြစ်လို့ ဒီအလုပ်တွေကို နားမလည်သေးတာလဲ။ ခင်ဗျား ကိုယ့်ကိုယ်ကိုယ် တကယ် ဆင်ခြင်သုံးသပ်သင့်တယ်” တဲ့။

ဝတ်ပြုချိန်မှာ ဘုရားနှုတ်ကပတ်တော်တွေကို ကျွန်တော် ဖတ်ခဲ့တယ်။ “အယောင်ဆောင် ခေါင်းဆောင်များ၏ အလုပ်နှင့်ဆိုင်သည့် အဓိက စရိုက်လက္ခဏာမှာ အယူဝါဒအကြောင်း ပေါက်တတ်ကရပြောဆိုပြီး ဆောင်ပုဒ်များကို သံယောင်လိုက်ခြင်းဖြစ်သည်။ ၎င်းတို့၏ အမိန့်များကို ထုတ်ပြန်ပြီးနောက်တွင် ထိုအမှုကိစ္စနှင့် ပတ်သက်ပြီး ၎င်းတို့တာဝန်မယူကြတော့ပေ။ အလုပ်၏ နောက်ပိုင်း တိုးတက်ဖြစ်ပေါ်မှုအကြောင်း မေးခွန်းများ မမေးမြန်းကြပေ။ ပြဿနာတစ်စုံတစ်ရာ၊ လမ်းလွဲမှုတစ်စုံတစ်ရာ သို့မဟုတ် အခက်အခဲတစ်စုံတစ်ရာ ပေါ်ပေါက်ခြင်းရှိမရှိ မမေးမြန်းကြပေ။ ၎င်းတို့သည် အလုပ်တာဝန်ချပေးပြီးသည်နှင့် ၎င်းတို့၏ အလုပ် ပြီးဆုံးပြီဟု မှတ်ယူကြသည်။ အမှန်တကယ်တွင် ခေါင်းဆောင်တစ်ယောက်အနေဖြင့် အလုပ်များကို စီစဉ်ပေး၍ ပြီးသွားပြီးနောက်တွင် အလုပ်၏ တိုးတက်မှုကို နောက်ဆက်တွဲ လိုက်လုပ်ရမည် ဖြစ်သည်။ သင်သည် ဤအလုပ်နယ်ပယ်ကို မရင်းနှီးလျှင်ပင်၊ ဤကိစ္စနှင့်ပတ်သက်ပြီး မည်သည့်သိမြင်မှုမျှ မရှိလျှင်ပင် ထိုအလုပ်ကို လုပ်ဆောင်ရန် နည်းလမ်းရှာနိုင်သည်။ စိစစ်မှုကို ဆောင်ရွက်ပြီး အကြံပြုချက်များပေးရန် ယင်းကို အမှန်တကယ် နားလည်သဘောပေါက်သော၊ အဆိုပါ အတတ်ပညာကို နားလည်သောသူတစ်ဦးကို သင်ရှာဖွေနိုင်သည်။ သူတို့၏ အကြံပြုချက်များမှ သင့်တင့်လျောက်ပတ်သော စည်းမျဉ်းများကို သင် ရှာဖွေဖော်ထုတ်နိုင်သည်။ ဤသို့ဖြင့် သင်သည် အလုပ်ကို နောက်ဆက်တွဲ လိုက်လုပ်နိုင်လိမ့်မည်။ အဆိုပါ အတတ်ပညာနှင့် သင် ရင်းနှီးခြင်း ရှိသည်ဖြစ်စေ၊ မရှိသည်ဖြစ်စေ၊ ယင်းကို နားလည်သည်ဖြစ်စေ၊ နားမလည်သည်ဖြစ်စေ အနည်းဆုံးအနေဖြင့် သင်သည် ထိုအလုပ်ကို ဦးစီးဆောင်ရွက်ရမည်၊ နောက်ဆက်တွဲ လိုက်လုပ်ရမည်ဖြစ်ပြီး ယင်း၏ တိုးတက်မှုနှင့်ပတ်သက်၍ အဆက်မပြတ် စုံစမ်းခြင်းနှင့် မေးခွန်းများ မေးခြင်းတို့ကို ပြုလုပ်ရမည်။ ထိုသို့သော ကိစ္စများကို နားလည်သဘောပေါက်မှုအား သင်ထိန်းသိမ်းထားရမည်။ ဤသည်မှာ သင်၏ တာဝန်ဖြစ်သည်။ ယင်းသည် သင့်အလုပ်၏ တစ်စိတ်တစ်ပိုင်းဖြစ်သည်။ အလုပ်ကို နောက်ဆက်တွဲမလုပ်ခြင်း၊ တာဝန်ချပေးပြီးသည်နှင့် မည်သည့်အရာမျှ ဆက်မလုပ်တော့ခြင်း၊ ယင်းနှင့် လုံးဝ မပတ်သက်တော့ခြင်းတို့သည် အယောင်ဆောင်ခေါင်းဆောင်များက ကိစ္စများကို လုပ်ဆောင်သည့် နည်းလမ်းဖြစ်သည်။ အလုပ်နှင့်စပ်လျဉ်း၍ နောက်ဆက်တွဲ မလုပ်ခြင်းဖြစ်စေ၊ လမ်းညွှန်ချက်မပေးခြင်းဖြစ်စေ၊ စုံစမ်းမှု မပြုခြင်းဖြစ်စေ၊ ဖြစ်ပေါ်လာသည့် ပြဿနာများကို မဖြေရှင်းခြင်းဖြစ်စေ၊ အလုပ်၏ တိုးတက်မှုကို သို့မဟုတ် ထိရောက်မှုကို သဘောမပေါက်ခြင်းဖြစ်စေ ဤသည်တို့မှာလည်း အယောင်ဆောင်ခေါင်းဆောင်များ၏ သရုပ်သကန်များဖြစ်၏။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၄)) “အယောင်ဆောင်ခေါင်းဆောင်များသည် အလုပ်၏ တိုးတက်မှုနှင့်ပတ်သက်၍ မသိရှိသောကြောင့်၊ ၎င်းတို့သည် အလုပ်တွင် ပေါ်ပေါက်လာသည့် ပြဿနာများကိုဖြေရှင်းနိုင်စွမ်း ရှိဖို့ မဆိုထားနှင့်၊ အချိန်မီ ဖော်ထုတ်နိုင်စွမ်းမရှိကြသောကြောင့် ယင်းက ထပ်ခါထပ်ခါ နှောင့်နှေးမှုများ မကြာခဏဖြစ်စေသည်။ အချို့အလုပ်တွင် လူတို့သည် စည်းမျဉ်းများကို နားလည်သဘောပေါက်ခြင်း မရှိသောကြောင့်၊ တာဝန်ခံရန်၊ သို့မဟုတ် ဦးဆောင်ရန် သင့်တော်သောသူ မည်သူမျှမရှိသောကြောင့် အလုပ်ကို ဆောင်ရွက်နေသောသူတို့သည် အပျက်သဘောဆောင်ခြင်း၊ မတက်မကြွဖြစ်ခြင်း၊ စောင့်ဆိုင်းခြင်းအခြေအနေတွင် မကြာခဏရှိကြသည်။ ယင်းသည် အလုပ်တိုးတက်မှုကို အလွန်အမင်းထိခိုက်သည်။ ခေါင်းဆောင်က သူ၏ တာဝန်ကို ကောင်းမွန်စွာ ဖြည့်ဆည်းခဲ့ပြီးဖြစ်လျှင်၊ သူသည် အလုပ်ကို ဦးဆောင်ခဲ့လျှင်၊ ရှေ့ဆက်စေခဲ့လျှင်၊ ကြီးကြပ်ခဲ့လျှင်၊ အလုပ်ကို လမ်းညွှန်ပြသရန် ထိုနယ်ပယ်ကို နားလည်သောသူတစ်ယောက်အား တွေ့ခဲ့လျှင် အလုပ်သည် ထပ်ခါထပ်ခါ နှောင့်နှေးမှုများ ကြုံရခြင်းထက် ပို၍ မြန်ဆန်စွာ တိုးတက်ခဲ့ပြီးလိမ့်မည်။ ဤသို့ဆိုလျှင် ခေါင်းဆောင်များအတွက် အလုပ်၏ အခြေအနေကို နားလည်သဘောပေါက်ရန် မရှိမဖြစ်လိုအပ်သည်။ တိုးတက်မှုသည် အလုပ်၏ ထိရောက်မှုနှင့်လည်းကောင်း၊ ဤအလုပ်က ရရှိသင့်သည့် ရလဒ်တို့နှင့်လည်းကောင်း ဆက်နွှယ်နေသည့်အတွက်၊ အလုပ်သည် မည်သို့တိုးတက်နေသည်ကို နားလည်သဘောပေါက်ရန် ခေါင်းဆောင်များအတွက် အလွန်ပင် လိုအပ်သည်မှာလည်း မှန်ပေသည်။ အသင်းတော်အလုပ်က မည်သို့ရှေ့ဆက်နေသည်ကို ခေါင်းဆောင်များ၊ အမှုဆောင်များက သဘောမပေါက်လျှင်၊ ၎င်းတို့သည် အမှုအရာများအား နောက်ဆက်တွဲ လိုက်မလုပ်လျှင်၊ သို့မဟုတ် မကြီးကြပ်လျှင် အသင်းတော်အလုပ်တိုးတက်မှုသည် နှေးကွေးမည်မှာ အသေအချာပင်ဖြစ်သည်။ ဤသည်မှာ တာဝန်များကို ထမ်းနေသောလူအများစုသည် ဆိုးရွားစွာ ယုတ်ညံ့သော သူများဖြစ်သည့်၊ ဝန်တာထားစိတ်မရှိဘဲ မကြာခဏ အပျက်သဘောဆောင်၍ မတက်မကြွဖြစ်ကာ ဝတ်ကျေတမ်းကျေလုပ်သည့်အချက်ကြောင့် ဖြစ်သည်။ အလုပ်အတွက် တာဝန်ယူလျက် လက်တွေ့ကျသောပုံစံဖြင့် ဝန်တာထားစိတ်နှင့် အလုပ်လုပ်နိုင်စွမ်းရှိသည့်၊ အလုပ်၏ တိုးတက်မှုကို အချိန်မီသိရှိအောင်ပြုလုပ်သည့်၊ တာဝန်များကို ထမ်းဆောင်သည့် အလုပ်လုပ်သူများကို လမ်းညွှန်သည့်၊ ကြီးကြပ်သည့်၊ ဆုံးမပဲ့ပြင်ပြီး ပြုပြင်သည့် သူတစ်ဦးမျှမရှိလျှင် အလုပ်ထိရောက်မှုအဆင့်သည် သဘာဝအလျောက် အလွန်နိမ့်ကျမည်ဖြစ်ပြီး အလုပ်၏ ရလဒ်များသည် အလွန်ပင် ညံ့ဖျင်းလိမ့်မည်။ ခေါင်းဆောင်များနှင့် အမှုဆောင်များသည် ဤအရာကိုပင် ရှင်းလင်းစွာ မမြင်နိုင်လျှင် ၎င်းတို့သည် မိုက်မဲပြီး မမြင်မကန်းဖြစ်သည်။ ထို့ကြောင့် ခေါင်းဆောင်များနှင့် အမှုဆောင်များသည် အလုပ်တိုးတက်မှုကို ချက်ချင်း စူးစမ်းရမည်။ နောက်ဆက်တွဲလိုက်လုပ်ပြီး သဘောပေါက်ရမည်။ တာဝန်ထမ်းဆောင်နေသော လူများတွင်ရှိသည့် မည်သည့်ပြဿနာများကို ဖြေရှင်းရန် လိုအပ်သည်ကို စူးစမ်းရမည်။ ပြီးလျှင် ပိုမိုကောင်းမွန်သော ရလဒ်များရရှိရန်အတွက် မည်သည့်ပြဿနာများအား ဖြေရှင်းသင့်သည်ကို နားလည်ရမည်။ ဤအရာများအားလုံးသည် အလွန်အရေးပါသည်။ ခေါင်းဆောင်အဖြစ် လုပ်ဆောင်နေသောသူသည် ဤအရာများကို ရှင်းလင်းစွာ သိရမည်။ သင့်တာဝန်ကို ကောင်းစွာထမ်းဆောင်ရန်အတွက် သင်သည် အပေါ်ယံအလုပ်တစ်ခုခုကို လုပ်ဆောင်ပြီး ထို့နောက်တွင် မိမိ၏တာဝန်ကို ကောင်းစွာလုပ်ဆောင်ခဲ့သည်ဟု ထင်သော အယောင်ဆောင်ခေါင်းဆောင်တစ်ဦးကဲ့သို့ မဖြစ်ရပေ။ အယောင်ဆောင်ခေါင်းဆောင်များသည် ၎င်းတို့အလုပ်တွင် ပေါ့ဆပြီး ဖြစ်ကတတ်ဆန်း လုပ်ဆောင်သည်။ တာဝန်သိစိတ်မရှိ။ ပြဿနာများ ဖြစ်ပေါ်သောအခါ မဖြေရှင်းပေ။ ပြီးလျှင် ၎င်းတို့သည် မည်သည့်အလုပ်ကို လုပ်ဆောင်နေပါစေ အပေါ်ယံသာ လုပ်ဆောင်ပြီး ယင်းကို ဝတ်ကျေတမ်းကျေဆန်စွာ ကိုင်တွယ်သည်။ ၎င်းတို့သည် စကားကြီးစကားကျယ်များသာ ပြောသည်၊ အယူဝါဒများနှင့် အနှစ်မဲ့သောစကားများကို ကရားရေလွှတ်ပြောဆိုသည်။ ပြီးလျှင် ၎င်းတို့အလုပ်၌ ဖြစ်သလိုသာလုပ်ဆောင်သည်။ အကြမ်းဖျင်းအားဖြင့် ဤသည်မှာ အယောင်ဆောင်ခေါင်းဆောင်များ အလုပ်လုပ်သည့်နည်းလမ်းနှင့်ဆိုင်သော အခြေအနေ ဖြစ်သည်။ အန္တိခရစ်များနှင့် ယှဉ်ကြည့်လျှင် အယောင်ဆောင်ခေါင်းဆောင်များသည် လူသိရှင်ကြား ဆိုးယုတ်သော အရာတစ်ခုကိုမျှ မလုပ်ဆောင်သကဲ့သို့ မကောင်းမှုကို တမင်သက်သက် မလုပ်ဆောင်သော်လည်း ၎င်းတို့အလုပ်၏ ထိရောက်မှုကို ကြည့်သောအခါတွင် ၎င်းတို့အား ဝတ်ကျေတမ်းကျေဆန်သူများအဖြစ်၊ ဝန်တာစိတ်မရှိသူများအဖြစ်၊ တာဝန်မဲ့ပြီး မိမိတို့၏ တာဝန်အပေါ် သစ္စာစောင့်သိမှု မရှိသူများအဖြစ် စရိုက်လက္ခဏာ သရုပ်ဖော်ခြင်းသည် တရားနည်းလမ်းကျပေသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၄)) ခေါင်းဆောင်တွေနဲ့ အမှုဆောင်တွေဟာ သူတို့ရဲ့အလုပ်မှာ ဘယ်လိုသဘောထားမျိုး ရှိသင့်တယ်ဆိုတာကို ဘုရားနှုတ်ကပတ်တော်က ထောက်ပြထားတယ်၊ အဲဒါကတော့ အလုပ်ရဲ့ တိုးတက်မှုကို တက်တက်ကြွကြွ နောက်ဆက်တွဲ လိုက်လုပ်ဖို့၊ မေးမြန်းဖို့နဲ့ စုံစမ်းဖို့ပါပဲ၊ ပြီးတော့ အလုပ်တွေ ချောချောမွေ့မွေ့ တိုးတက်ဖို့အတွက် ပြဿနာတွေ၊ အခက်အခဲတွေ အမျိုးမျိုးကို ဖြေရှင်းပေးဖို့ပေါ့။ ဒါတွေဟာ ခေါင်းဆောင်တွေနဲ့ အမှုဆောင်တွေရဲ့ တာဝန်တွေပါပဲ။ အတွေ့အကြုံ မရှိရင်တောင်မှ အတတ်ပညာကျွမ်းကျင်တွေကို နားလည်တဲ့သူတွေဆီကနေ ရှာဖွေနိုင်ပါတယ်၊ ပြီးတော့ အဲဒီကနေတစ်ဆင့် လက်တွေ့လုပ်ဆောင်တဲ့ စည်းမျဉ်းတွေကို ရှာဖွေနိုင်တာကြောင့် အလုပ်ကို နောက်ဆက်တွဲ လိုက်လုပ်နိုင်မှာပါ။ ဒါပေမဲ့ အယောင်ဆောင်ခေါင်းဆောင်တစ်ယောက်ကတော့ လက်ရှိအခြေအနေတွေ ဒါမှမဟုတ် အလုပ်ရဲ့ တိုးတက်မှုကို နားလည်သဘောပေါက်တာမျိုး မရှိဘူး၊ ပြီးတော့ အလုပ်တစ်ခုချင်းစီကနေ ဘယ်လိုရလဒ်တွေ ရသင့်တယ်ဆိုတာ ဒါမှမဟုတ် လူတွေ ဘယ်လိုအခြေအနေရှိကြလဲဆိုတာကို သူတို့ နားမလည်ကြဘူး။ သူတို့က အပေါ်ယံနဲ့ ဖြစ်ကတတ်ဆန်း လုပ်ကြတယ်၊ လက်တွေ့ကျတဲ့ အလုပ်ကို မလုပ်ဘဲ ဟန်ပြလောက်ပဲ လုပ်ကြတယ်လေ၊ အဲဒါက အလုပ်ကို တိုးတက်မလာစေဘူး။ ဘုရားသခင် ဖော်ထုတ်ခဲ့တာက ကျွန်တော့်ရဲ့ အပြုအမူ အတိအကျပါပဲ။ ဧဝံဂေလိအလုပ်မှာတုန်းက အစပိုင်းမှာ နားမလည်ဘူးဆိုတာကို အကြောင်းပြချက်အနေနဲ့ သုံးပြီး အလုပ်ကို ကြီးကြပ်ဖို့ မိုလီ့ဆီ လွှဲပေးခဲ့တယ်လေ။ သူက ခေါင်းဆောင်လုပ်ခဲ့ဖူးပြီး ဧဝံဂေလိအလုပ်နဲ့ ရင်းနှီးတဲ့အတွက် သူ တာဝန်ယူနိုင်လောက်တယ်လို့ ကျွန်တော် တွေးခဲ့တယ်၊ ဒါပေမဲ့ နောက်ပိုင်းမှာ တရားဟောလို့ရတဲ့ ဧဝံဂေလိ လက်ခံဖို့ အလားအလာရှိသူ ဘယ်နှစ်ယောက်ရှိလဲဆိုတာ၊ ဒါမှမဟုတ် ညီအစ်ကိုမောင်နှမတွေ သူတို့ရဲ့တာဝန်တွေမှာ ဘာပြဿနာတွေ၊ အခက်အခဲတွေ ရှိနေလဲဆိုတာကို ကျွန်တော် တကယ်တမ်း နောက်ဆက်တွဲ လိုက်မလုပ်ခဲ့ဘူး၊ မမေးမြန်းခဲ့ဘူး။ အလုပ်တွေအားလုံး အကောင်အထည်ဖော်ပြီးပြီလို့ မိုလီက ပြောထားတဲ့အတွက်ကြောင့်၊ ပြီးတော့ သူက အခက်အခဲ တစ်ခုမှ မပြောပြတဲ့အတွက်ကြောင့် ကျွန်တော့်မှာ စိတ်ပူစရာ သိပ်မရှိဘူးလို့တောင် တွေးခဲ့တယ်၊ ဒါကြောင့် ဧဝံဂေလိအလုပ်မှာ ကျွန်တော် မပါဝင်ခဲ့ဘူး။ ခေါင်းဆောင်တစ်ယောက်အနေနဲ့ အလုပ်ရဲ့ ကိစ္စရပ်အားလုံးရဲ့ တိုးတက်မှုနဲ့ အခြေအနေတွေကို ဆက်လုပ်ဖို့၊ စုံစမ်းဖို့နဲ့ ကြီးကြပ်ဖို့ ကျွန်တော့်မှာ တာဝန်ရှိတာပါ၊ ဧဝံဂေလိအလုပ်ကို မိုလီကို ကြီးကြပ်ခိုင်းထားရင်တောင်မှ အသေးစိတ်တွေကို ကျွန်တော်က နောက်ဆက်တွဲ လိုက်လုပ်ဖို့၊ ကြီးကြပ်ဖို့နဲ့ စုံစမ်းဖို့ လိုသေးတာပဲလေ။ အလုပ်က ရလဒ်မထွက်ဘူးဆိုရင် အကြောင်းရင်းတွေကို ရှာပြီး ပြဿနာတွေနဲ့ အခက်အခဲတွေကို အချိန်မီ ကျွန်တော် ဖြေရှင်းပေးရမှာပေါ့။ ဒါပေမဲ့ အလုပ်ကို သူများတွေဆီ ပုံချခဲ့ပြီး လက်ရှောင်တဲ့ သဘောထားမျိုး စထားခဲ့တယ်၊ ရလဒ်အနေနဲ့ ဧဝံဂေလိအလုပ်က နှောင့်နှေးသွားခဲ့တယ်။ အပေါ်ယံကြည့်ရင်တော့ ကျွန်တော်ဟာ သိသာတဲ့ မကောင်းမှု၊ အနှောင့်အယှက် တစ်ခုမှ မလုပ်ထားဘဲ ကိုယ့်တာဝန်တွေကို ထမ်းဆောင်နေပုံပေါက်တယ်၊ ဒါပေမဲ့ ခေါင်းဆောင်တစ်ယောက်အနေနဲ့ ဇာတိပကတိကို လိုက်လျောပြီး လက်တွေ့ကျတဲ့ အလုပ်ကို မလုပ်ခဲ့ဘူးလေ၊ ဒါက ဧဝံဂေလိအလုပ်ကို ရလဒ်မထွက်စေခဲ့ဘူး။ ကျွန်တော်က အယောင်ဆောင်ခေါင်းဆောင်တစ်ယောက်ပါ၊ ဒီတာဝန်နဲ့ လုံးဝ မထိုက်တန်ပါဘူး။ ဒါကို တွေးမိတော့ ကျွန်တော် အတော်လေး နောင်တရမိတယ်။ ဒီအတိုင်း ဆက်သွားလို့ မရတော့ဘူး၊ ကိုယ့်တာဝန်တွေအပေါ်ထားတဲ့ သဘောထားကို အမြန်ဆုံး ပြောင်းလဲရမယ်။ အဲဒီနောက်မှာ ဧဝံဂေလိအလုပ်ကို ကျွန်တော် တကယ်တမ်း စပြီး နောက်ဆက်တွဲ လိုက်လုပ်ခဲ့တယ်၊ ပြီးတော့ အလုပ်မှာ ပြဿနာတွေ တွေ့တဲ့အခါ ဖြေရှင်းဖို့ မိတ်သဟာယဖွဲ့ပေးခဲ့တယ်။ ဧဝံဂေလိအလုပ်ဟာ တဖြည်းဖြည်း ရလဒ်တွေ ထွက်လာတော့တယ်။ အချိန်အတော်ကြာ အလုပ်လုပ်ပြီးတဲ့နောက် ကိုယ့်ကိုယ်ကိုယ် နည်းနည်းပြောင်းလဲသွားပြီလို့ ထင်ခဲ့တယ်၊ ဒါပေမဲ့ မကြာခင်မှာပဲ ကျွန်တော် ထပ်ပြီး ထုတ်ဖော်ခံလိုက်ရတယ်လေ။

သုံးလေးလလောက်ကြာတော့ အခြားအသင်းတော်တစ်ခုမှာ ခေါင်းဆောင်လုပ်ဖို့ ကျွန်တော် ပြောင်းရွှေ့ခံရတယ်၊ ကျွန်တော့်ရဲ့ အဓိကတာဝန်က အသင်းတော်ရဲ့ သန့်စင်တဲ့အလုပ်ကို ကြီးကြပ်ဖို့ပါ။ မယုံကြည်သူတွေနဲ့ ဆိုးယုတ်တဲ့လူတွေကို ဖယ်ရှားဖို့ အထောက်အထားတချို့က မပြည့်စုံဘဲ အချက်အလက်ဆိုင်ရာ သက်သေအထောက်အထားတွေ ထပ်ဖြည့်ဖို့ လိုနေတာကို တွေ့ရလို့ သန့်စင်တဲ့အလုပ် လုပ်နေတဲ့ ညီအစ်ကိုမောင်နှမတွေနဲ့ ကျွန်တော် မိတ်သဟာယဖွဲ့ခဲ့တယ်။ ဒါပေမဲ့ သူတို့က လေ့ကျင့်တာ သိပ်မကြာသေးဘူးဆိုတော့ စည်းမျဉ်းတွေကို နားမလည်ကြတဲ့အပြင် အဓိကအချက်တွေကိုလည်း သဘောမပေါက်နိုင်ကြဘူးလေ၊ ဒါကြောင့် သူတို့ဖြည့်စွက်ထားတဲ့ အထောက်အထားတွေက မပြည့်စုံဘဲ ပြင်ဆင်ဖို့ အခေါက်ခေါက်အခါခါ လုပ်နေရတယ်။ တစ်ခါက သူတို့ဖြည့်စွက်ထားတဲ့ အထောက်အထားတွေမှာ အသေးစိတ်တွေ လိုနေသေးတာကို တွေ့လိုက်ရတယ်၊ အဲဒီအခါ ကိုယ့်ဘာသာ တွေးမိတယ်၊ “ဒီစည်းမျဉ်းတွေကို ငါ ခဏခဏ မိတ်သဟာယဖွဲ့ပေးပြီးပြီ။ သဘောတရားအရတော့ သူတို့ နားလည်ပေမဲ့ လက်တွေ့မှာ မတူညီတဲ့ အခြေအနေတွေနဲ့ ကြုံလာရတဲ့အခါ ဘာလုပ်ရမှန်း မသိကြဘူး။ သူတို့ မြန်မြန်ဆန်ဆန် တတ်ကျွမ်းလာအောင် အထောက်အထားတချို့ စုစည်းရာမှာ သူတို့ကို ငါကိုယ်တိုင် လက်တွေ့ လမ်းပြပေးမှ ရတော့မယ်ထင်တယ်။ ဒါဆို သူတို့ရဲ့တာဝန်တွေကို ပိုပြီး ထိထိရောက်ရောက် လုပ်ကြမှာပေါ့” လို့လေ။ ဒါပေမဲ့ ပြန်တွေးကြည့်တော့ “သန့်စင်ခြင်း အထောက်အထားတွေ စုစည်းရာမှာ သူတို့ကို ငါကူညီပေးရင် အချိန်နဲ့ ခွန်အားတွေ အများကြီး ကုန်မှာပဲ။ အခုတောင် ငါ့တာဝန်တွေနဲ့ ငါ အရမ်းအလုပ်များနေတာ၊ အဲဒါဆို ဘယ်လောက်တောင် ပင်ပန်းသွားမလဲ ဘယ်သူသိမှာလဲ။ ပြီးတော့ ငါက ဒီအလုပ်တွေကို လစ်လျူရှုထားတာမှ မဟုတ်တာ၊ သူတို့ လေ့ကျင့်ဖို့ လိုတယ်လေ၊ ပြီးတော့ ငါက ကြီးကြပ်ပေးပြီး စစ်ဆေးပေးရုံဆိုရင် အဆင်ပြေမှာပါ။ ဒါမှပဲ သူတို့ တိုးတက်လာနိုင်မှာ” လို့ပေါ့။ ဒီလိုမျိုးတွေ တွေးပြီးတော့ သူတို့ကို မိတ်သဟာယဖွဲ့တာနဲ့ ဆန်းစစ်ပြတာလောက်ပဲ လုပ်ခဲ့တယ်၊ ဒီအထောက်အထားတွေကို သူတို့ဘာသာပဲ ဖြည့်စွက်ခိုင်းလိုက်တယ်။ ဒါပေမဲ့ ဖြည့်စွက်ထားတဲ့ အထောက်အထားတွေမှာ လိုအပ်ချက်တွေ ရှိနေတုန်းပဲလေ၊ ပြီးတော့ အထောက်အထား တော်တော်များများကို ခဏခဏ ပြန်လုပ်နေရတော့ အလုပ်တိုးတက်မှုကို အတော်လေး နှောင့်နှေးသွားစေတယ်။ နောက်ပိုင်း စုဝေးပွဲတစ်ခုမှာတော့ သန့်စင်တဲ့အလုပ် ဘယ်လိုအနေအထား ရှိလဲဆိုတာကို အထက်ခေါင်းဆောင်တွေ သိသွားပြီး ကျွန်တော့်ကို ထောက်ပြကြတယ်၊ “ဒီအလုပ်တွေနဲ့ပတ်သက်ပြီး ညီအစ်ကိုမောင်နှမတွေကို ခင်ဗျားက မိတ်သဟာယဖွဲ့ပေးပြီး သုံးသပ်ပေးခဲ့တယ် ဆိုပေမဲ့ ဒီအထောက်အထား တစ်ခုချင်းစီကို သူတို့က အခေါက်ခေါက်အခါခါ ဖြည့်စွက်နေရတော့ ဒါက အလုပ်တိုးတက်မှုကို အများကြီး နှောင့်နှေးသွားစေတယ်။ အခုအခြေအနေမှာ ခင်ဗျားက ဒီအထောက်အထားတွေကို စုဆောင်းတာနဲ့ စီစဉ်တာတွေမှာ သူတို့နဲ့အတူတူ လိုက်လုပ်ပေးဖို့ လိုတယ်၊ သူတို့ကို အမှန်တကယ် လေ့ကျင့်ပေးပြီး သူတို့ရဲ့ တာဝန်တွေမှာ ထိရောက်မှု တိုးတက်အောင် လုပ်ပေးရမယ်။ ဒါဟာ ခေါင်းဆောင်တစ်ယောက်ရဲ့ တာဝန်ပဲ” တဲ့။ ခေါင်းဆောင်တွေက ကျွန်တော့်ကို ဒီလို ထောက်ပြတာကို ကြားတော့ အပြစ်ရှိသလို နည်းနည်းခံစားရတယ်။ ဒီအလုပ်မှာ ကျွန်တော်ကိုယ်တိုင် လက်တွေ့ကျကျ ပါဝင်ခဲ့ရင် အလုပ်က ဒီလောက်ကြီး နှောင့်နှေးသွားမှာ မဟုတ်ဘူးလေ။

စုဝေးပွဲမှာ ဘုရားနှုတ်ကပတ်တော်တွေကို ကျွန်တော်တို့ ဖတ်ခဲ့ကြတယ်။ “‘ခေါင်းဆောင်များနှင့် အမှုဆောင်များ၏ တာဝန်များ’ ဟူသည့် အကြောင်းအရာကို ငါတို့ မိတ်သဟာယဖွဲ့နေစဉ် မကြာခဏ ပြောဆိုဆွေးနွေးကြပြီးဖြစ်သည့် နောက်ထပ် အယောင်ဆောင် ခေါင်းဆောင်တစ်မျိုးရှိသည်။ ဤအမျိုးအစားတွင် အစွမ်းအစ အနည်းငယ်ရှိသည်။ ၎င်းတို့သည် ဉာဏ်မထက်မြက်သူများ မဟုတ်ကြပေ။ ၎င်းတို့၏ အလုပ်တွင် နည်းလမ်းများနှင့် နည်းစနစ်များ ရှိသည့်အပြင် ပြဿနာများကို ဖြေရှင်းခြင်းအတွက် အစီအစဉ်များလည်း ရှိကြပြီး ၎င်းတို့အား အလုပ်တစ်ခု ပေးအပ်သည့်အခါ မျှော်လင့်ထားသည့် စံနှုန်းများနှင့် နီးစပ်အောင် အကောင်အထည်ဖော်နိုင်ကြသည်။ အလုပ်တွင် ပေါ်ပေါက်လာသည့် မည်သည့်ပြဿနာကိုမဆို ၎င်းတို့က ရှာဖွေတွေ့ရှိနိုင်ပြီး အချို့ကိုလည်း ဖြေရှင်းပေးနိုင်ကြသည်။ အချို့လူများ တင်ပြသည့် ပြဿနာများကို ကြားရသည့်အခါ သို့မဟုတ် အချို့လူများ၏ အပြုအမူ၊ သရုပ်သကန်များ၊ စကားနှင့် လုပ်ရပ်များကို သတိပြုမိသည့်အခါ ၎င်းတို့၏ စိတ်နှလုံးထဲတွင် တုံ့ပြန်မှုတစ်ခုရှိကြပြီး ၎င်းတို့တွင် ကိုယ်ပိုင်ထင်မြင်ချက်နှင့် သဘောထားတစ်ခု ရှိကြသည်။ ဤလူများက သမ္မာတရားကို လိုက်စားပြီး ဝန်တာစိတ်ရှိကြလျှင် ဤပြဿနာအားလုံးကို ဖြေရှင်း၍ရပေသည်။ သို့သော် ယနေ့ ငါတို့ မိတ်သဟာယဖွဲ့နေသည့် လူအမျိုးအစား၏ တာဝန်အောက်ရှိ အလုပ်တွင်မူ ပြဿနာများက မမျှော်လင့်ဘဲ မဖြေရှင်းဘဲ ကျန်ရှိနေသည်။ ယင်းမှာ အဘယ်ကြောင့်နည်း။ အကြောင်းမှာ ဤလူများသည် လက်တွေ့ကျသော အလုပ်ကို မလုပ်ဆောင်ကြသောကြောင့် ဖြစ်သည်။ ၎င်းတို့သည် သက်သာလွယ်ကူမှုကို နှစ်သက်ပြီး ကြိုးစားအားထုတ်ရခြင်းကို မုန်းတီးကြသည်။ ၎င်းတို့သည် အပေါ်ယံအားဖြင့် ဝတ်ကျေတမ်းကျေ အားထုတ်မှုများကိုသာ ပြုလုပ်နေကြသည်။ ၎င်းတို့သည် အလုပ်မရှိဘဲ အားနေခြင်းနှင့် အဆင့်အတန်း၏ အကျိုးအမြတ်များကို မွေ့လျော်ခံစားခြင်းအား နှစ်သက်ကြပြီး လူများကို အမိန့်ပေးခြင်းအား နှစ်သက်ကြသည်။ ၎င်းတို့သည် ပါးစပ်ကိုသာ အနည်းငယ် လှုပ်ရှားပြီး အကြံဉာဏ်အချို့ ပေးကာ ထို့နောက်တွင် မိမိတို့၏အလုပ် ပြီးပြီဟု မှတ်ယူကြသည်။ အသင်းတော်၏ လက်တွေ့ကျသော အလုပ် သို့မဟုတ် ဘုရားသခင်က ၎င်းတို့အား အပ်နှံသည့် အရေးကြီးသောအလုပ် တစ်ခုတလေကိုမျှ နှလုံးမသွင်းကြပေ။ ၎င်းတို့တွင် ဤဝန်တာစိတ် မရှိကြသည့်အပြင် ဘုရားအိမ်တော်က ဤအရာများကို ထပ်တလဲလဲ အလေးပေးပြောဆိုလျှင်ပင် ၎င်းတို့က နှလုံးမသွင်းကြသေးပေ။ ဥပမာအားဖြင့် ၎င်းတို့သည် ဘုရားအိမ်တော်၏ ရုပ်ရှင်ထုတ်လုပ်ရေးအလုပ် သို့မဟုတ် စာနှင့်ပတ်သက်သောအလုပ်တွင် ဝင်ရောက်စွက်ဖက်ရန် သို့မဟုတ် စုံစမ်းမေးမြန်းရန် အလိုမရှိကြသကဲ့သို့ ဤအလုပ်အမျိုးအစားများက မည်သို့ တိုးတက်နေသည်ကိုလည်းကောင်း၊ မည်သည့်ရလဒ်များ စွမ်းဆောင်ရရှိနေသည်ကိုလည်းကောင်း စစ်ဆေးရန် ဆန္ဒမရှိကြပေ။ ၎င်းတို့သည် သွယ်ဝိုက်သော စုံစမ်းမေးမြန်းမှုအချို့ကိုသာ ပြုလုပ်ကြပြီး လူများက ဤအလုပ်နှင့်ပတ်သက်၍ အလုပ်များနေကြပြီး ဤအလုပ်အား လုပ်ဆောင်နေကြသည်ကို သိလိုက်သည်နှင့်တစ်ပြိုင်နက် ယင်းကို နောက်ထပ် ဂရုမစိုက်ကြတော့ပေ။ အလုပ်တွင် ပြဿနာများရှိကြောင်း ၎င်းတို့ လုံးဝ ကောင်းစွာ သိသည့်အခါတွင်ပင် ၎င်းတို့သည် မိတ်သဟာယဖွဲ့ပြီး ထိုပြဿနာများကို မဖြေရှင်းချင်ကြသေးသည့်အပြင် လူများက မိမိတို့၏ တာဝန်များအား မည်သို့ ထမ်းဆောင်နေကြသည်ကိုလည်း စုံစမ်းမေးမြန်းခြင်း သို့မဟုတ် စစ်ဆေးခြင်း မရှိကြပေ။ အဘယ်ကြောင့် ၎င်းတို့သည် ဤအရာများကို စုံစမ်းမေးမြန်းခြင်း သို့မဟုတ် စစ်ဆေးခြင်း မရှိကြသနည်း။ ၎င်းတို့က ထိုအရာများကို စစ်ဆေးလျှင် ဖြေရှင်းပေးရမည့် စောင့်ဆိုင်းနေသော ပြဿနာများစွာ ရှိလိမ့်မည်ဖြစ်ပြီး ယင်းမှာ အလွန် စိတ်ပူပန်စရာ ဖြစ်လိမ့်မည်ဟု ၎င်းတို့ ထင်ကြသည်။ ပြဿနာများကို ၎င်းတို့ အမြဲ ဖြေရှင်းနေရမည်ဆိုလျှင် ဘဝက အလွန်အမင်း ပင်ပန်းစရာဖြစ်လိမ့်မည်ဖြစ်ခြင်း။ အကယ်၍ ၎င်းတို့ အလွန်အမင်း စိုးရိမ်ပူပန်ပါက အစားအစာသည် ၎င်းတို့အတွက် အရသာရှိတော့မည် မဟုတ်ဘဲ ကောင်းစွာ အိပ်စက်နိုင်ကြမည် မဟုတ်ပေ။ ၎င်းတို့၏ ဇာတိပကတိသည် ပင်ပန်းလိမ့်မည်ဖြစ်ပြီး ထိုအခါ ဘဝသည် စိတ်မချမ်းမြေ့စရာ ဖြစ်လာလိမ့်မည်ဖြစ်သည်။ ထို့ကြောင့် ပြဿနာတစ်ခုကို ၎င်းတို့ မြင်သည့်အခါတွင် ရှောင်လွှဲနိုင်လျှင် ရှောင်လွှဲပြီး လျစ်လျူရှုနိုင်လျှင် လျစ်လျူရှုကြသည်။ ဤလူအမျိုးအစားနှင့်ပတ်သက်၍ ပြဿနာမှာ အဘယ်အရာဖြစ်သနည်း။ (၎င်းတို့ အလွန်ပျင်းရိကြပါသည်။) မည်သူသည် ဆိုးရွားသော ပြဿနာ ရှိသလောဟူသည်ကို ငါ့အား ပြောလော့။ ပျင်းရိသောလူများလော၊ သို့မဟုတ် အစွမ်းအစညံ့ဖျင်းသောလူများလော။ (ပျင်းရိသောလူများဖြစ်ပါသည်။) အဘယ်ကြောင့် ပျင်းရိသောလူများက ဆိုးရွားသောပြဿနာရှိသနည်း။ (အစွမ်းအစနည်းသောလူများသည် ခေါင်းဆောင် သို့မဟုတ် အမှုဆောင် မဖြစ်နိုင်သော်လည်း ၎င်းတို့တတ်စွမ်းနိုင်သမျှ တာဝန်တစ်ခုကို ထမ်းဆောင်သည့်အခါတွင် အတော်အတန် ထိရောက်နိုင်သည်။ သို့ရာတွင် ပျင်းရိသောလူများက မည်သည့်အရာကိုမျှ မလုပ်နိုင်ပေ။ ၎င်းတို့သည် အစွမ်းအစရှိလျှင်ပင် ယင်းက အကျိုးသက်ရောက်မှု မရှိပါ။) ပျင်းရိသောလူများသည် မည်သည့်အရာကိုမျှ မလုပ်ဆောင်နိုင်ပေ။ ယင်းကို စကားလုံးများဖြင့် အနှစ်ချုပ်လျှင် ၎င်းတို့သည် အသုံးမကျသော လူများဖြစ်သည်။ ၎င်းတို့သည် ဒုတိယတန်းစား ဒုက္ခိတများဖြစ်ကြသည်။ ပျင်းရိသောလူများ၏ အစွမ်းအစသည် မည်မျှကောင်းပါစေ အဆင်တန်ဆာသက်သက်သာဖြစ်သည်။ ၎င်းတို့တွင် အစွမ်းအစကောင်း ရှိသော်လည်း ယင်းမှာ အသုံးမဝင်ပေ။ ၎င်းတို့သည် အလွန်ပျင်းလွန်းကြသည်။ မည်သည့်အရာကို လုပ်သင့်သည်ကို ၎င်းတို့သိသော်ငြားလည်း ၎င်းတို့ မလုပ်ဆောင်ပေ။ ပြီးလျှင် တစ်စုံတစ်ခုက ပြဿနာဖြစ်သည်ကို ၎င်းတို့ သိလျှင်ပင် ဖြေရှင်းရန်အတွက် သမ္မာတရားကို မရှာဖွေကြပေ။ ပြီးလျှင် အလုပ်သည် ထိရောက်မှုရှိရန်အတွက် မည်သည့်ဆင်းရဲဒုက္ခများ ခံသင့်သည်ကို ၎င်းတို့သိကြသော်ငြားလည်း ၎င်းတို့သည် အကျိုးရှိသော ဤဆင်းရဲဒုက္ခများကို ခါးစည်းခံရန် မလိုလားကြသောကြောင့် ၎င်းတို့သည် မည်သည့်သမ္မာတရားများကိုမျှ မရရှိနိုင်ကြဘဲ မည်သည့်လက်တွေ့ကျသည့် အလုပ်ကိုမျှ မလုပ်နိုင်ကြ။ ၎င်းတို့သည် လူများ ခါးစည်းခံသင့်သည့် ဆင်းရဲဒုက္ခများကို ခါးစည်းခံရန် ဆန္ဒမရှိကြပေ။ ၎င်းတို့သည် ကိုယ်စိတ်ချမ်းသာမှုတွင် မွေ့လျော်ခံစားရန်၊ ဝမ်းမြောက်ခြင်းနှင့် နားနေချိန်တို့ကို ပျော်မွေ့ခံစားရန်နှင့် လွတ်လပ်ပြီး သက်သောင့်သက်သာရှိသော အသက်တာကို ပျော်မွေ့ခံစားရန်တို့ကိုသာ သိကြသည်။ ၎င်းတို့သည် အသုံးမကျကြသည် မဟုတ်လော။ ဆင်းရဲဒုက္ခများကို ခါးစည်းခံနိုင်ခြင်း မရှိသောလူများသည် အသက်ရှင်ရန် မထိုက်တန်ပေ။ ကပ်ပါးကောင်တစ်ကောင်၏ ဘဝကို အစဉ်သဖြင့် အသက်ရှင်နေထိုင်ရန် ဆန္ဒရှိသည့်သူများသည် အသိစိတ်နှင့် ဆင်ခြင်တုံတရား မရှိသည့် လူများဖြစ်သည်။ ၎င်းတို့သည် လူ့တိရစ္ဆာန်များဖြစ်ကြပြီး ထိုသို့သော လူများသည် အလုပ်လုပ်ပေးခြင်းကို ထမ်းဆောင်ရန်ပင် မထိုက်တန်ကြချေ။ ၎င်းတို့သည် ဆင်းရဲဒုက္ခကို ခါးစည်းခံနိုင်ခြင်း မရှိသောကြောင့် အလုပ်လုပ်ပေးခြင်းကို ၎င်းတို့ ထမ်းဆောင်သည့်အခါတွင်ပင် ယင်းကို ၎င်းတို့ ကောင်းစွာ လုပ်ဆောင်နိုင်ခြင်း မရှိဘဲ ၎င်းတို့အနေဖြင့် သမ္မာတရားကို ရရှိရန် ဆန္ဒရှိလျှင်ပင် ယင်းအတွက် မျှော်လင့်ချက် သာ၍ပင် နည်းပါးလေသည်။ ဆင်းရဲဒုက္ခကို မခံနိုင်ဘဲ သမ္မာတရားကို မချစ်သောသူတစ်ဦးသည် အသုံးမကျသောသူတစ်ဦး ဖြစ်သည်။ ၎င်းသည် အလုပ်လုပ်ပေးခြင်းကို ထမ်းဆောင်ရန်ပင် အရည်အချင်းပြည့်မီခြင်း မရှိ။ ၎င်းတို့သည် လူ့သဘာဝ တစ်စက်မျှမရှိသည့် လူ့တိရစ္ဆာန်ဖြစ်သည်။ ထိုသို့သောလူများကို ဖယ်ရှားရှင်းလင်းရမည်ဖြစ်သည်။ ဤအရာသည်သာ ဘုရားသခင်၏ ရည်ရွယ်ချက်များနှင့်အညီ ဖြစ်လေသည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၈)) အယောင်ဆောင်ခေါင်းဆောင်တွေ လက်တွေ့ကျတဲ့ အလုပ်ကို မလုပ်ရတဲ့ အဓိကအကြောင်းရင်းဟာ ပျင်းရိမှုကြောင့်ဆိုတာကို ဘုရားသခင်က ဖော်ထုတ်ထားတယ်။ သူတို့က ဇာတိပကတိ သက်သာရာကို မွေ့လျော်ခံစားတယ်၊ လူတွေကို ဆရာလုပ်ရတာကို သဘောကျပြီး ပြဿနာတွေကို မြင်ရင်တောင် မဖြေရှင်းချင်ကြဘူးလေ။ သူတို့ရဲ့တာဝန်တွေအတွက် ဝန်တာထားစိတ် ဒါမှမဟုတ် တာဝန်ယူစိတ် လုံးဝမရှိဘူး၊ သူတို့ရဲ့ အစွမ်းအစက ဘယ်လောက်ပဲ ကောင်းနေပါစေ အသုံးမကျသေးပါဘူး။ ဘုရားသခင် ဖော်ထုတ်ထားတဲ့ အယောင်ဆောင်ခေါင်းဆောင်တွေရဲ့ အပြုအမူ အမျိုးမျိုးဟာ ကျွန်တော့်ရဲ့ အပြုအမူကို ဖော်ပြနေသလိုပဲ ခံစားရတယ်။ မကြာသေးခင်က ကျွန်တော့်ရဲ့တာဝန်ဆိုတာ လူတွေကို ဆရာလုပ်ခိုင်းစေရုံသက်သက်ပဲ ဖြစ်နေခဲ့တာ။ ကျွန်တော်ဟာ အပြောပဲ ရှိနေခဲ့ပြီး ကိစ္စတွေ အခြေခံအဆင့်မှာ ဘယ်လိုအခြေအနေရှိလဲဆိုတာပဲ အမြဲမေးခဲ့တယ်။ ရလဒ်တွေကို မရှာဖွေခဲ့သလို ပြဿနာတွေကိုလည်း မဖြေရှင်းခဲ့ဘူး၊ အနှစ်သာရအားဖြင့် ကျွန်တော်ဟာ လက်တွေ့ကျတဲ့ အလုပ်ကို မလုပ်ဘဲ ကိုယ့်အဆင့်အတန်းရဲ့ အကျိုးခံစားမှုတွေကိုပဲ ပျော်မွေ့ခံစားနေခဲ့တာလေ။ အထူးသဖြင့် ပျင်းတဲ့သူတွေမှာ ကိုယ်ကျင့်စရိုက် ပြဿနာတွေရှိတယ်လို့ ဘုရားသခင် ပြောထားတာကို ကျွန်တော် တွေ့လိုက်ရတယ်၊ သူတို့က သူတို့ရဲ့တာဝန်တွေမှာ ဒုက္ခမခံချင်ကြဘူး၊ အဖိုးအခ မပေးဆပ်ချင်ကြဘူး၊ အသိစိတ်နဲ့ ဆင်ခြင်တုံတရား ကင်းမဲ့တယ်၊ သူတို့ရဲ့ အလုပ်လုပ်ပေးတာကတောင် စံနှုန်းမပြည့်မီဘူး၊ ပြီးတော့ ဘုရားသခင်က အဲဒီလိုလူမျိုးတွေကို တကယ်ပဲ စက်ဆုပ်ရွံရှာတယ် ဆိုတာကိုပေါ့။ ဒါက ကျွန်တော့်ကို အရမ်း ဝမ်းနည်းစေခဲ့တယ်။ ကိုယ့်တာဝန်မှာ ကျွန်တော့်ရဲ့ စိတ်နှလုံးနဲ့ ခွန်အားကို မစိုက်ထုတ်နိုင်ခဲ့တဲ့အပြင် ကိုယ့်ဝတ္တရားတွေကို ကောင်းကောင်း မဖြည့်ဆည်းနိုင်ခဲ့ရုံသာမက ဘုရားသခင် စက်ဆုပ်ရွံရှာတဲ့လူတစ်ယောက်လည်း ဖြစ်လာခဲ့ပြီလေ။ ခေါင်းဆောင်တစ်ယောက်ရဲ့ တာဝန်ကို ထမ်းဆောင်ခွင့်ရတာဟာ ဘုရားသခင်ဆီကနေ ကြီးမားတဲ့ ချီးမြှောက်မှုတစ်ခု ဖြစ်နေပြီးသားပါ၊ ပြီးတော့ ဒါဟာ ကျွန်တော့်ကို လေ့ကျင့်ဖို့ ဘုရားသခင် ပေးထားတဲ့ အခွင့်အရေးတစ်ခုပါ။ ဒီတာဝန်ကို ကောင်းကောင်း ဖြည့်ဆည်းဖို့ ကျွန်တော် အစွမ်းကုန် ကြိုးစားသင့်တယ်၊ ဒါက ကျွန်တော့်ရဲ့ အသက်တာ ကြီးထွားမှုအတွက်လည်း အကျိုးရှိစေမှာပါ။ လူတွေကို ဖယ်ထုတ်ပစ်ဖို့ အထောက်အထားတွေ စီစဉ်နေတဲ့ ညီအစ်ကိုမောင်နှမတွေဟာ လေ့ကျင့်ခါစပဲ ရှိသေးတယ်ဆိုတာကို ကျွန်တော် ရှင်းရှင်းလင်းလင်း သိထားတယ်၊ ပြီးတော့ သူတို့က စည်းမျဉ်းတွေကို သဘောမပေါက်သေးဘူး၊ အခေါက်ခေါက်အခါခါ ဖြည့်စွက်ပြီးတဲ့နောက်မှာတောင် အထောက်အထားတွေက မပြည့်စုံသေးဘူးလေ။ ဒီအတိုင်းသာ ဆက်သွားနေရင် အလုပ်ကို နှောင့်နှေးသွားစေမှာပါ။ ဒီကိစ္စအတွက် ကျွန်တော် ပိုပြီး ဂရုတစိုက်နဲ့ သူတို့ကို အသေးစိတ် လမ်းပြပေးသင့်တာ။ သူတို့ စည်းမျဉ်းတွေကို အမြန်ဆုံး သဘောပေါက်နိုင်ဖို့အတွက် အထောက်အထားတချို့ စုစည်းရာမှာ ကျွန်တော်ကိုယ်တိုင် သူတို့နဲ့ လိုက်ပါလုပ်ဆောင်ပေးဖို့ လိုအပ်ခဲ့တယ်။ ဒါပေမဲ့ အဲဒီလိုလုပ်ရင် အချိန်နဲ့ ခွန်အားတွေ အများကြီး ကုန်မယ်လို့ ကျွန်တော် ခံစားခဲ့ရတယ်၊ အဲဒါက ဇာတိပကတိ ဆင်းရဲဒုက္ခခံရပြီး ပင်ပန်းရမယ်ဆိုတဲ့ သဘောလေ၊ ဒါကြောင့် ဒီပြဿနာကို လက်တွေ့ကျကျ မဖြေရှင်းချင်ခဲ့ဘူး။ သူတို့ တိုးတက်လာဖို့အတွက် သူတို့ဘာသာ လေ့ကျင့်ဖို့ လိုတယ်ဆိုပြီးတော့တောင် အကြောင်းပြချက်တွေ ပေးခဲ့သေးတယ်။ ရလဒ်အနေနဲ့ အထောက်အထား တော်တော်များများဟာ မဖြည့်စွက်ရသေးဘဲ ရှိနေတာ အချိန်တော်တော်ကြာခဲ့တယ်။ တကယ်တော့ ကျွန်တော်သာ ပိုပြီး ဂရုတစိုက်နဲ့ အဖိုးအခ ပေးဆပ်ခဲ့မယ်ဆိုရင် ဒီပြဿနာတွေ ပြေလည်နိုင်ခဲ့မှာပါ၊ ဒါပေမဲ့ ကျွန်တော်က အရမ်းပျင်းလွန်းပြီး တာဝန်တွေမှာ ကိုယ့်ဇာတိပကတိအတွက်ပဲ စဉ်းစားနေခဲ့တာကိုး။ ကျွန်တော့်မှာ ဝတ်ကျေတမ်းကျေ လုပ်တဲ့ သဘောထားရှိပြီး အလုပ်အပေါ်မှာ ဝန်တာထားစိတ်၊ ဒါမှမဟုတ် တာဝန်ယူစိတ် လုံးဝမရှိခဲ့ဘူး၊ အဲဒီရဲ့ရလဒ်ကတော့ သန့်စင်တဲ့အလုပ်ဟာ နှောင့်နှေးသွားခဲ့ရတာပါပဲ။ ဒီအတိုင်းသာ ဆက်သွားရင် အနှေးနဲ့အမြန်ဆိုသလို ဘုရားသခင် ဖယ်ရှားရှင်းလင်းတာကို ကျွန်တော် ခံရမှာပဲ။ အရင်လိုမျိုး ဆက်သွားလို့ မရတော့ဘူးလေ။ ကိုယ့်တာဝန်တွေကို ပခုံးပြောင်းထမ်းပြီး ဘုရားသခင်ရဲ့ သတ်မှတ်ချက်တွေနဲ့အညီ ကိုယ့်တာဝန်တွေကို ကောင်းကောင်း ထမ်းဆောင်ရမယ်။

နောက်ပိုင်းမှာ ဘုရားနှုတ်ကပတ်တော်တွေကို ထပ်ဖတ်ခဲ့တယ်၊ ခေါင်းဆောင်တွေနဲ့ အမှုဆောင်တွေဟာ လက်တွေ့ကျတဲ့ အလုပ်ကို ဘယ်လိုလုပ်ရမယ် ဆိုတာနဲ့ပတ်သက်ပြီး လမ်းကြောင်းတချို့ ရရှိခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “အလုပ်တာဝန်တစ်ခုအတွက် ကနဦး လမ်းပြမှုပေးသည့်အခါ အထူးအခြေအနေများအတွက် တိကျသော အကောင်အထည်ဖော်မှု အစီအစဉ်များကို ပေးခြင်းအပြင် သာမန်အစွမ်းအစနှင့် အတော်အတန် ညံ့ဖျင်းသော အလုပ်လုပ်နိုင်စွမ်းရှိသည့် ခေါင်းဆောင်များနှင့် အမှုဆောင်များကို ပို၍ တိကျပြီး အသေးစိတ်ကျသော လမ်းပြမှု ပေးသင့်သည်။ ဤလူတို့သည် အလုပ်တာဝန်တစ်ခုအတွက် စည်းမျဉ်းများနှင့် တိကျသော အကောင်အထည်ဖော်မှု အစီအစဉ်များကို အယူဝါဒအရ နားလည်နိုင်သော်လည်း အမှန်တကယ် အကောင်အထည်ဖော်ခြင်းနှင့် ပတ်သက်လာသည့်အခါ ယင်းတို့အား မည်သို့ လက်တွေ့လုပ်ဆောင်ရမည်ကို မသိကြသေးပေ။ အစွမ်းအစ ညံ့ဖျင်းပြီး အလုပ်လုပ်နိုင်စွမ်း ကင်းမဲ့သည့် အနည်းငယ်သော ခေါင်းဆောင်များနှင့် အမှုဆောင်များကို သင် မည်သို့ သဘောထားသင့်သနည်း။...သင်သည် သင်ဖြည့်ဆည်းသင့်သည့် တာဝန်ဝတ္တရားများကို ဖြည့်ဆည်းရမည်၊ သင်သည် အတော်အတန် အားနည်းပြီး အလုပ်လုပ်နိုင်စွမ်း အတော်အတန် ညံ့ဖျင်းသူများ တာဝန်ယူထားသည့် အသင်းတော်များကို ထည့်သွင်းစဉ်းစားရမည်။ ခေါင်းဆောင်များနှင့် အမှုဆောင်များသည် ဤကိစ္စရပ်များတွင် အထူးဂရုပြုပြီး အထူးလမ်းပြမှု ပေးရမည်။ အထူးလမ်းပြမှုဟူသည်မှာ မည်သည့်အရာကို ရည်ညွှန်းသနည်း။ သမ္မာတရားကို မိတ်သဟာယဖွဲ့ခြင်းအပြင် သင်သည် ပို၍ တိကျပြီး အသေးစိတ်ကျသော ညွှန်ကြားမှုနှင့် အကူအညီကိုလည်း ပေးရမည်ဖြစ်ပြီး ယင်းမှာ ဆက်သွယ်ပြောဆိုရာတွင် ပို၍ အားထုတ်ရန် လိုအပ်သည်။ အကယ်၍ သင်သည် အလုပ်ကို ၎င်းတို့အား ရှင်းပြပြီး ၎င်းတို့ နားမလည်သေးသည့်အပြင်၊ မည်သို့ အကောင်အထည်ဖော်ရမည်ကို မသိပါက၊ သို့မဟုတ် ၎င်းတို့သည် ယင်းကို အယူဝါဒအရ နားလည်ပြီး မည်သို့ အကောင်အထည်ဖော်ရမည်ကို သိပုံရသော်လည်း၊ အမှန်တကယ် အကောင်အထည်ဖော်မှုက မည်သို့ဖြစ်လိမ့်မည်ကို သင် မသေချာသေးသည့်အပြင် အနည်းငယ် စိုးရိမ်နေပါက မည်သည့်အရာကို သင် လုပ်ဆောင်သင့်သနည်း။ သင်သည် ၎င်းတို့ကို လမ်းပြရန်နှင့် တာဝန်ကို ၎င်းတို့နှင့်အတူ အကောင်အထည်ဖော်ရန် ဒေသခံအသင်းတော်ထဲသို့ ကိုယ်တိုင် ဝင်ရောက်သွားရန် လိုအပ်သည်။ စည်းမျဉ်းများကို ၎င်းတို့အား ပြောပြရင်း၊ တစ်ချိန်တည်းတွင် အလုပ်အစီအစဉ်များ၏ သတ်မှတ်ချက်များနှင့်အညီ ဦးစွာ မည်သည့်အရာ လုပ်ဆောင်ရမည်၊ ဆက်လက်၍ မည်သည့်အရာကို လုပ်ရမည်၊ လူတို့အား မည်သို့ ကောင်းစွာ ခွဲဝေပေးရမည်ဟူသကဲ့သို့သော တိကျသော စီစဉ်မှုများ ပြုလုပ်ရမည်။ ဤအရာများအားလုံးကို ကောင်းမွန်စွာ စီမံခန့်ခွဲရမည်။ ဤသည်မှာ ဆောင်ပုဒ်များ ကြွေးကြော်ခြင်း သို့မဟုတ် လက်ညှိုးထိုး ခိုင်းစေခြင်း၊ အယူဝါဒအချို့ဖြင့် ၎င်းတို့ကို ဟောပြောပို့ချပြီးနောက် သင်၏အလုပ် ပြီးပြီဟု မှတ်ယူခြင်းတို့နှင့် ဆန့်ကျင်ဘက်အနေဖြင့် ၎င်းတို့၏အလုပ်တွင် ၎င်းတို့ကို လက်တွေ့ကျကျ လမ်းပြခြင်း ဖြစ်သည်။ ယင်းမှာ တိကျသော အလုပ်ကို လုပ်ဆောင်ခြင်း၏ သရုပ်သကန်တစ်ခု မဟုတ်သည့်အပြင် ဆောင်ပုဒ်များ ကြွေးကြော်ခြင်းနှင့် လူတို့ကို ဩဇာပေးခြင်းတို့သည် ခေါင်းဆောင်များနှင့် အမှုဆောင်များ၏ တာဝန်ဝတ္တရားများ မဟုတ်ပေ။ ဒေသခံအသင်းတော် ခေါင်းဆောင်များ သို့မဟုတ် ကြီးကြပ်သူများက အလုပ်ကို တာဝန်ယူနိုင်ပြီး အလုပ်သည် လမ်းကြောင်းမှန်ပေါ်သို့ ရောက်ရှိသွားကာ အခြေခံအားဖြင့် ကြီးမားသော ပြဿနာများ မရှိတော့သည့်အခါမှသာ ခေါင်းဆောင် သို့မဟုတ် အမှုဆောင်က ထွက်သွား၍ရသည်။ ဤသည်မှာ အလုပ်အစီအစဉ်များကို အကောင်အထည်ဖော်ခြင်းအတွက် ခေါင်းဆောင်များနှင့် အမှုဆောင်များ၏ နဝမမြောက် တာဝန်တွင် ဖော်ပြထားသည့် ပထမဆုံး တိကျသော တာဝန်ဖြစ်သည့် လမ်းပြမှုပေးခြင်း ဖြစ်သည်။ သို့ဆိုလျှင် လမ်းပြမှုကို အတိအကျ မည်သို့ ပေးသင့်သနည်း။ ခေါင်းဆောင်များနှင့် အမှုဆောင်များသည် ဦးစွာ အလုပ်အစီအစဉ်များကို တွေးဆဆင်ခြင်ပြီး မိတ်သဟာယဖွဲ့ခြင်း၊ အလုပ်အစီအစဉ်များ၏ အမျိုးမျိုးသော တိကျသည့် သတ်မှတ်ချက်များကို လေ့လာပြီး နားလည်သဘောပေါက်ခြင်း၊ အလုပ်အစီအစဉ်များအတွင်းရှိ စည်းမျဉ်းများကို နားလည်ပြီး သဘောပေါက်ခြင်းတို့ကို လက်တွေ့လုပ်ဆောင်သင့်သည်။ ထို့နောက် ၎င်းတို့သည် အလုပ်အစီအစဉ်များကို အကောင်အထည်ဖော်ခြင်းအတွက် အဆင့်အားလုံးတွင်ရှိသော ခေါင်းဆောင်များနှင့် အမှုဆောင်များနှင့်အတူ တိကျသော အစီအစဉ်များနှင့်ပတ်သက်၍ မိတ်သဟာယဖွဲ့သင့်သည်။ ထို့အပြင် ၎င်းတို့သည် အထူးအခြေအနေများအတွက် တိကျသော အကောင်အထည်ဖော်မှု အစီအစဉ်များကို ပေးသင့်ပြီး နောက်ဆုံးတွင် အတော်အတန် အားနည်းပြီး အတော်အတန် ညံ့ဖျင်းသော အစွမ်းအစရှိသည့် ခေါင်းဆောင်များနှင့် အမှုဆောင်များကို ပို၍ အသေးစိတ်ကျပြီး တိကျသော အကူအညီနှင့် ညွှန်ကြားမှုကို ပေးသင့်သည်။ အကယ်၍ အချို့သော ခေါင်းဆောင်များနှင့် အမှုဆောင်များသည် တာဝန်ကို လုံးဝ အကောင်အထည်ဖော်နိုင်ခြင်း မရှိပါက ထိုသို့သောအခြေအနေများတွင် မည်သည့်အရာကို လုပ်ဆောင်သင့်သနည်း။ အထက်အဆင့် ခေါင်းဆောင်များနှင့် အမှုဆောင်များသည် အသင်းတော်ထဲသို့ နက်နက်ရှိုင်းရှိုင်း ဝင်ရောက်ပြီး တာဝန်တွင် ကိုယ်တိုင်ကိုယ်ကျ ပါဝင်ကာ သမ္မာတရားကို မိတ်သဟာယဖွဲ့ခြင်းမှတစ်ဆင့် လက်တွေ့ကျသော ပြဿနာများကို ဖြေရှင်းပြီး အလုပ်ကို မည်သို့လုပ်ဆောင်ရမည်ဟူသည်နှင့် စည်းမျဉ်းများနှင့်အညီ အလုပ်အား မည်သို့ အကောင်အထည်ဖော်ရမည်ဟူသည်တို့ကို ၎င်းတို့အား သင်ယူစေသင့်သည်။” (နှုတ်ကပတ်တော်၊ အတွဲ (၅)၊ ခေါင်းဆောင်များနှင့် အမှုဆောင်များ၏ တာဝန်များ၊ ခေါင်းဆောင်များနှင့် အမှုဆောင်များ၏ တာဝန်များ (၁၀)) ခေါင်းဆောင်တွေနဲ့ အမှုဆောင်တွေ လက်တွေ့ကျတဲ့ အလုပ်ကို ဘယ်လိုလုပ်ရမယ် ဆိုတဲ့ လက်တွေ့လုပ်ဆောင်ခြင်း လမ်းကြောင်းကို ဘုရားသခင်က ထောက်ပြထားတယ်။ စည်းမျဉ်းတွေကို သဘောမပေါက်သေးဘဲ အလုပ်လုပ်နိုင်စွမ်း အားနည်းတဲ့ ညီအစ်ကိုမောင်နှမတွေအတွက် ကျွန်တော်တို့က ပိုပြီး အသေးစိတ်ကျတဲ့၊ တိကျတဲ့ အကူအညီနဲ့ လမ်းပြမှုတွေကို ပေးသင့်တာပေါ့။ ဒါဟာ ခေါင်းဆောင်တွေနဲ့ အမှုဆောင်တွေဆီကနေ ဘုရားသခင် တောင်းဆိုတဲ့အရာပါပဲ။ သန့်စင်ခြင်းအလုပ်မှာ လေ့ကျင့်ခါစဖြစ်ပြီး စည်းမျဉ်းတွေကို သဘောမပေါက်သေးတဲ့ ဒီညီအစ်ကိုမောင်နှမတွေအတွက် ကျွန်တော်က အသေးစိတ်ကျပြီး တိကျတဲ့ လမ်းပြမှုတွေ ပေးခဲ့သင့်တယ်၊ ပြီးတော့ တကယ့်လက်တွေ့ အလုပ်အခြေအနေတွေမှာ သူတို့ကို ကိုယ်တိုင် သင်ပေးခဲ့သင့်တာလေ။ ဒါပေမဲ့ ကိုယ့်ဇာတိပကတိကိုပဲ အလေးထားပြီး လုပ်ဖို့လိုအပ်တဲ့ လက်တွေ့ကျတဲ့ အလုပ်ကို ဘာတစ်ခုမှ မလုပ်ခဲ့ဘူး၊ ရလဒ်အနေနဲ့ အလုပ်ကို နှောင့်နှေးသွားစေတယ်။ ဒါဟာ ကျွန်တော့်တာဝန်ကို ဆိုးဆိုးရွားရွား ပျက်ကွက်ခဲ့တာပါပဲ။ အသင်းတော်ရဲ့ သန့်စင်တဲ့အလုပ်ကို တာဝန်ယူထားရတော့ အသင်းတော်ထဲက မယုံကြည်သူတွေကိုရော အသင်းတော် အသက်တာကို အဖျက်အမှောင့်လုပ်ပြီး နှောင့်ယှက်တဲ့ ဆိုးယုတ်တဲ့လူတွေနဲ့ အန္တိခရစ်တွေကိုပါ ကျွန်တော် ဖယ်ရှားပစ်ဖို့ လိုအပ်တယ်၊ ဒါမှသာ ညီအစ်ကိုမောင်နှမတွေဟာ ကောင်းမွန်တဲ့ အသင်းတော် အသက်တာကို ရရှိနိုင်မယ်၊ သမ္မာတရားကို ပိုကောင်းကောင်း မိတ်သဟာယဖွဲ့နိုင်ပြီး အသက်တာ ကြီးထွားရင့်ကျက်လာနိုင်မှာပါ။ ဒါပေမဲ့ ကျွန်တော်က လက်တွေ့ကျတဲ့ အလုပ်ကို မလုပ်ခဲ့တဲ့အတွက် အသင်းတော်ကနေ ဖယ်ရှားတာခံရသင့်တဲ့သူတွေဟာ အချိန်မီ ဖယ်ရှားတာကို မခံခဲ့ရဘူးလေ၊ အဲဒါက အသင်းတော်ရဲ့ အလုပ်ကို ထိခိုက်နစ်နာစေတယ်။ ဒီကိစ္စမှာ အနှစ်သာရအားဖြင့် ကျွန်တော် ဒုစရိုက်အမှု လုပ်နေတာပါပဲ။ အဲဒီအချိန်ကစပြီး ဘုရားသခင်ရဲ့ သတ်မှတ်ချက်တွေနဲ့အညီ ကျွန်တော့်တာဝန်ကို ကောင်းကောင်း ထမ်းဆောင်ချင်လာတယ်၊ ပြီးတော့ ညီအစ်ကိုမောင်နှမတွေက စည်းမျဉ်းတွေကို မြန်မြန်ဆန်ဆန် သဘောပေါက်ပြီး သူတို့ရဲ့တာဝန်တွေကို ကောင်းကောင်း ဖြည့်ဆည်းနိုင်ဖို့ ချက်ချင်း မိတ်သဟာယဖွဲ့ပေးပြီး လမ်းပြပေးချင်လာတယ်။

မကြာခင်မှာပဲ အချက်အလက်ဆိုင်ရာ သက်သေအထောက်အထားတွေ အရေးတကြီး ဖြည့်စွက်ဖို့ လိုအပ်နေတဲ့ သန့်စင်ခြင်း အထောက်အထားတချို့ကို အထက်ခေါင်းဆောင်တွေက ပြန်ပို့လိုက်တယ်။ ဒီအလုပ်ကို ညီအစ်ကိုမောင်နှမတွေဆီ တာဝန်ချပေးလိုက်ဖို့ ကျွန်တော် တွေးမိပေမဲ့ သူတို့က စည်းမျဉ်းတွေကို သဘောမပေါက်သေးဘူးဆိုတာ သတိပြုမိသွားတယ်၊ ပြီးတော့ ဒီအထောက်အထားတွေကို သူတို့ကို ဖြည့်စွက်ခိုင်းမယ်ဆိုရင် အလုပ်တိုးတက်မှုကို သေချာပေါက် နှောင့်နှေးစေမှာပဲလေ။ ဒါနဲ့ပဲ သူတို့ဆီသွားပြီး စည်းမျဉ်းတွေကို သူတို့နဲ့အတူတူ သုံးသပ်ပြီး မိတ်သဟာယဖွဲ့ခဲ့တယ်။ ခေါင်းဆောင်တွေ ထောက်ပြခဲ့တဲ့ ပြဿနာတွေကို အခြေခံပြီး သူတို့ရဲ့ အမြင်တွေကို အရင်ပြောပြခိုင်းတယ်၊ အဲဒီနောက်မှာ စည်းမျဉ်းတွေကို အခြေခံပြီး သူတို့မှာ ဘာတွေ လိုအပ်နေလဲဆိုတာကို သူတို့နဲ့ မိတ်သဟာယဖွဲ့ခဲ့တယ်၊ အဲဒါက သူတို့ကို စည်းမျဉ်းတချို့ သဘောပေါက်သွားစေတယ်။ ကျွန်တော့်တာဝန်ကို ကောင်းကောင်းလုပ်ချင်စိတ် ရှိလာတဲ့အခါ သိပ်မပင်ပန်းတော့ဘူးဆိုတာကို တွေ့လိုက်ရတယ်၊ ပြီးတော့ ညီအစ်ကိုမောင်နှမတွေကလည်း သူတို့ရဲ့ တာဝန်တွေမှာ တိုးတက်လာကြတယ်။ ဒီလိုမျိုး လက်တွေ့လုပ်ဆောင်တာက ကျွန်တော့်ကို စိတ်အေးချမ်းမှု ပေးတယ်။ ညီအစ်ကိုမောင်နှမတွေနဲ့အတူ အထောက်အထားတွေကို သုံးသပ်တော့ လူတွေကို ပိုင်းခြားသိမြင်ဖို့ စည်းမျဉ်းတွေနဲ့ပတ်သက်ပြီး ကျွန်တော် ပိုနားလည်လာတယ်။ ဒီရလဒ်တွေအားလုံးဟာ လက်တွေ့ကျတဲ့ အလုပ်လုပ်ရာကနေတစ်ဆင့် ရရှိခဲ့တာပါ။

ခေါင်းဆောင်တွေနဲ့ အမှုဆောင်တွေဟာ လက်တွေ့ကျတဲ့ အလုပ်ကို လုပ်ဖို့ဆိုတာ တကယ်ကို အရေးကြီးတယ်ဆိုတာကို ဒီအတွေ့အကြုံကနေတစ်ဆင့် ကျွန်တော် မြင်တွေ့လာရတယ်၊ ဘာလို့လဲဆိုတော့ အဲဒါက အသင်းတော် အလုပ်ရဲ့ တိုးတက်မှုအပေါ် တိုက်ရိုက် သက်ရောက်မှုရှိလို့ပါပဲ။ တစ်ချိန်တည်းမှာပဲ လူတွေက ဘုရားသခင်ရဲ့ တောင်းဆိုချက်တွေနဲ့အညီ သူတို့ရဲ့ တာဝန်တွေကို လက်တွေ့ကျကျ ထမ်းဆောင်တဲ့အခါ ရလဒ်တချို့ ရနိုင်တယ်ဆိုတာကိုလည်း သဘောပေါက်ခဲ့တယ်။ ဘုရားသခင် ကျေးဇူးတော်ကို ချီးမွမ်းပါတယ်။


၉၅။ သားဖြစ်သူ အဖမ်းခံရခြင်းမှ ကျွန်တော် ရခဲ့သည့် သင်ခန်းစာများ

ဝူဖန်၊ တရုတ်ပြည်

၂၀၁၃ ခုနှစ်၊ ဒီဇင်ဘာလရဲ့ နေ့တစ်နေ့မှာ ညီအစ်မတစ်ယောက်က ဖုန်းဆက်ပြီး ကျွန်တော့်သားကို ရဲတွေ ဖမ်းသွားတယ်လို့ ပြောတယ်။ ဒီသတင်းကို ကြားတော့ ကျွန်တော် ကြက်သေသေသွားပြီး တွေးလိုက်မိတယ်၊ “ငါ့သား ဘုရားသခင်ကို ယုံကြည်လာတာ မကြာသေးဘူး၊ ပြီးတော့ အခြေခံလည်း မရှိဘူး။ သူ အလုပ်ထွက်ပြီး တာဝန်စလုပ်ကာစပဲ ရှိသေးတာလေ။ ဘယ်လိုလုပ်ပြီး အဖမ်းခံရတာလဲ” လို့ပေါ့။ အရင်က ကျွန်တော် အဖမ်းခံရတုန်းက အသင်းတော်ရဲ့ ခေါင်းဆောင်တွေနဲ့ ငွေကြေးတွေကို သစ္စာဖောက်ဖို့ အတင်းအကျပ် ဖိအားပေးတဲ့အနေနဲ့ ရဲတွေက နည်းလမ်းပေါင်းစုံသုံးပြီး ကျွန်တော့်ကို ညှဉ်းပန်းနှိပ်စက်ခဲ့လို့ သေတာကမှ ကောင်းဦးမယ်လို့တောင် ခံစားခဲ့ရတာ။ အဲဒီရဲတွေ တစ်ယောက်ချင်းစီတိုင်းက ရက်စက်ကြမ်းကြုတ်တယ်၊ သူတို့က နတ်ဆိုးတွေပဲ။ ဘုရားသခင်ကို ယုံကြည်တဲ့ ကျွန်တော်တို့အပေါ် သူတို့က အရမ်းကို အမုန်းတရားကြီးကြတာလေ၊ ကျွန်တော်တို့ကို သေတဲ့အထိ ရိုက်နှက်ရင်တောင် သူတို့က အပြစ်ကင်းလွတ်ခွင့် ရနေကြတာ။ ကျွန်တော် စိုးရိမ်ပြီး တွေးမိတယ်၊ “ငါ့သားက ငယ်သေးတယ်၊ ပြီးတော့ အဲဒီလို ဆင်းရဲဒုက္ခမျိုး တစ်ခါမှ မကြုံဖူးဘူး။ သူသာ ညှဉ်းပန်းနှိပ်စက်မှုကို မခံနိုင်ဘဲ ယုဒဖြစ်သွားရင် သူ ကယ်တင်ခံရဖို့ အခွင့်အရေးကို လုံးဝ ဆုံးရှုံးသွားလိမ့်မယ်” လို့ပေါ့။ ဒါကို တွေးမိလေ ကျွန်တော် အရမ်းစိုးရိမ်ပူပန်ရလေပဲ။ နောက်ရက်တွေမှာ ကျွန်တော် ကောင်းကောင်း စားမဝင်၊ အိပ်မပျော်ခဲ့ဘူး။ နှလုံးသားကို ဓားနဲ့မွှန်းနေသလိုပဲ ခံစားရတယ်။ ကျွန်တော့်သားကိုယ်စား ကျွန်တော်သာ ဝင်ပြီး ဒုက္ခခံပေးလိုက်ချင်တော့တယ်။ ကျွန်တော့်သားကို ကြည့်ရှုစောင့်ရှောက်ဖို့ ဘုရားသခင်ဆီ အမြဲတမ်း ဆုတောင်းခဲ့တယ်။ စိတ်နှလုံးထဲမှာလည်း စောဒကတွေတက်နေပြီး တွေးမိတယ်၊ “ငါ့သားက ဘုရားသခင်ကို ယုံကြည်ခါစလေးပဲ ရှိသေးတယ်၊ တာဝန်ထမ်းဆောင်ဖို့ အိမ်ကနေ ထွက်သွားတာလေ၊ ဘာလို့ ဘုရားသခင်က သူ့ကို မစောင့်ရှောက်ခဲ့တာလဲ၊ မကာကွယ်ခဲ့တာလဲ။ ရဲတွေက သူ့ကို အပြင်းအထန် ဒဏ်ရာရအောင်လုပ်လိုက်ရင် သူ ရှေ့လျှောက် ဘယ်လို အသက်ရှင်တော့မှာလဲ။ ပြီးတော့ သူတို့ အသေရိုက်သတ်လိုက်ရင် သူ့ကို ငါ ဘယ်တော့မှ ထပ်တွေ့ရတော့မှာ မဟုတ်ဘူး” လို့ပေါ့။ အဲဒီအကြောင်းကို တွေးလေလေ၊ ပိုပြီး စိတ်မကောင်းဖြစ်လေလေပဲ၊ ပြီးတော့ ကျွန်တော့်စိတ်နှလုံးက အမှောင်ထုထဲ ကျဆင်းသွားတယ်။ ဘုရားသခင်ရဲ့ နှုတ်ကပတ်တော်တွေကို စားသောက်တဲ့အခါမှာတောင် စိတ်တည်ငြိမ်အောင် မလုပ်နိုင်ခဲ့ဘူး၊ လုံခြုံတဲ့ ပတ်ဝန်းကျင်ကို ထိန်းသိမ်းဖို့ တစ်ယောက်ယောက်ကို တာဝန်မပေးလို့ ကျွန်တော့်သား အဖမ်းခံရတာဆိုပြီး ခေါင်းဆောင်တွေနဲ့ အမှုဆောင်တွေကိုတောင် စိတ်ထဲမှာ အပြစ်တင်မိသေးတယ်။ အဲဒီအချိန်တုန်းက ကျွန်တော်က အသင်းတော်မှာ ဧဝံဂေလိ သင်းထောက်တစ်ယောက်ဖြစ်ပြီး တော်တော်လေး အလုပ်များနေပေမဲ့ အလုပ်မှာ အာရုံစိုက်ဖို့ စိတ်က မလွတ်လပ်ခဲ့ဘူး၊ ကျွန်တော့်သားအကြောင်းကိုပဲ တွေးနေမိတာ။

နာကျင်မှုနဲ့ အကူအညီမဲ့နေတဲ့ကြားက ဘုရားသခင်ဆီ အဆက်မပြတ် ကျွန်တော် ဆုတောင်းခဲ့တယ်၊ သူ ယုဒမဖြစ်သွားအောင်၊ ညီအစ်ကို မောင်နှမတွေကို သစ္စာမဖောက်အောင် ကျွန်တော့်သားကို စောင့်ရှောက်ပြီး ကာကွယ်ပေးဖို့ ကိုယ်တော့်ကို တောင်းလျှောက်ခဲ့တယ်။ ဆုတောင်းပြီးတော့ ဘုရားနှုတ်ကပတ်တော်ကို သွားသတိရတယ်။ “သင်၌ ဖြစ်ပျက်သည့် အရာရာတိုင်း၌ ကောင်းသည် ဖြစ်စေ၊ ဆိုးသည်ဖြစ်စေ ယင်းသည် သင့်ကို အကျိုးကျေးဇူး ယူဆောင်လာပေးသင့်ပြီး သင့်ကို အပျက်သဘော မဆောင်စေသင့်ပေ။ မည်သို့ဆိုစေ သင်သည် ဘုရားသခင်၏ဘက်တွင် ရပ်နေစဉ် အမှုအရာများကို သုံးသပ်ဆင်ခြင်နိုင်သင့်ပြီး လူသား၏ ရှုထောင့်မှ ၎င်းတို့ကို မစိစစ်သင့်ပေ သို့မဟုတ် မလေ့လာသင့်ပေ (ဤသည်မှာ သင်၏အတွေ့အကြုံ၌ သွေဖည်မှု ဖြစ်ပေမည်)။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စုံလင်ခြင်း ခံရပြီးသော သူတို့အဖို့ ကတိတော်များ) ဟုတ်တယ်၊ နေ့တိုင်း ကျွန်တော်တို့ ကြုံတွေ့ရတဲ့ အရာတွေဟာ ကောင်းတာပဲဖြစ်ဖြစ်၊ ဆိုးတာပဲဖြစ်ဖြစ် အားလုံးကို ဘုရားသခင်က စီစဉ်ပေးထားတာဖြစ်ပြီး အဲဒီအထဲမှာ ဘုရားသခင်ရဲ့ ရည်ရွယ်ချက်တွေ ပါဝင်ပါတယ်။ ကျွန်တော့်သား အဖမ်းခံရတာနဲ့ပတ်သက်ရင် သူ့ကို ဆင်းရဲဒုက္ခမခံစေချင်တဲ့ ဇာတိပကတိရှုထောင့်ကနေ ကျွန်တော် စဉ်းစားနေခဲ့တာ။ ဒါကြောင့် သူ့အဖမ်းခံရတာဟာ မကောင်းတဲ့အရာလို့ ထင်ခဲ့ပြီး သူ့ကို မစောင့်ရှောက်ပေးလို့ ဘုရားသခင်ကိုတောင် စောဒကတက်မိတယ်။ ယောဘရဲ့ အတွေ့အကြုံကို ကျွန်တော် တွေးမိတယ်၊ ယောဘက သူ့ရဲ့စည်းစိမ်ဥစ္စာတွေ ဆုံးရှုံးပြီး သားသမီးတွေ ဘေးအန္တရာယ်ကြုံရတဲ့အပြင် သူ့ကိုယ်မှာ အနာစိမ်းတွေ ပေါက်ခဲ့တဲ့အချိန်တုန်းက သူ့မိန်းမက သူ့ကို လှောင်ပြောင်ပြီး ဘုရားသခင်ကို စွန့်ပစ်ဖို့ ပြောခဲ့တယ်လေ။ ဒါပေမဲ့ ယောဘက သူ့မိန်းမကို ဆုံးမပြီး ပြောခဲ့တယ်၊ “မိန်းမမိုက်ပြောတတ်သကဲ့သို့ သင်သည်ပြော၏။ အဘယ်သို့နည်း။ ငါတို့သည် ဘုရားသခင်၏ လက်တော်မှ သုခချမ်းသာကို ခံယူသည်ဖြစ်၍၊ ဒုက္ခဆင်းရဲကို မခံမယူရာသလောဟုဆို၏။” (ယောဘဝတ္ထု ၂:၁၀) ယောဘမှာ ဘုရားသခင်ကို ကြောက်ရွံ့တဲ့ စိတ်နှလုံး ရှိခဲ့တယ်။ သူဟာ ကောင်းတာကိုပဲရရ၊ ဆင်းရဲဒုက္ခကိုပဲကြုံကြုံ အဲဒါကို ဘုရားသခင်ဆီကနေ အမြဲတမ်း ခံယူနိုင်ခဲ့တယ်။ စောဒကတက်တာ၊ နှုတ်နဲ့ အပြစ်လုပ်တာ၊ ဒါမှမဟုတ် ဘုရားသခင်ကို ပုန်ကန်ပြစ်မှားတာမျိုး မရှိဘဲနဲ့ပေါ့၊ ပြီးတော့ သူက ဘုရားသခင်ကို ကျိုးနွံနာခံနိုင်ခဲ့ပြီး ကိုယ်တော်ရဲ့ သန့်ရှင်းတဲ့ နာမတော်ကို ချီးမွမ်းနိုင်ခဲ့တယ်။ ကိုယ့်ကိုယ်ကိုယ် ပြန်ယှဉ်ကြည့်လိုက်တော့ ကျွန်တော့်သား အဖမ်းခံရတယ်ဆိုတဲ့ သတင်းကိုပဲ ကြားရသေးတာ၊ သူ့အသက်အန္တရာယ်ရှိတယ်လို့ မကြားရသေးခင်မှာပဲ စောဒကတွေ စတက်ပြီး ကျွန်တော့်တာဝန်ကိုတောင် ထိခိုက်ခံခဲ့တယ်။ ကျွန်တော့်နာမည်က ယောဘနဲ့ ဘယ်လိုမှ ယှဉ်လို့မရပါဘူး။ အရမ်း အရှက်ရဖို့ ကောင်းတာပဲ။ ကျွန်တော် ဘုရားသခင်ဆီ ဆုတောင်းခဲ့တယ်၊ “ဘုရားသခင်၊ ကျွန်တော့်သားလေးက တာဝန်ထမ်းဆောင်နေတုန်း အဖမ်းခံရတာ၊ အခု သူ ဘယ်လိုနေလဲဆိုတာ ကျွန်တော် မသိပါဘူး။ သူ ယုဒဖြစ်သွားပြီး နောင်မှာ အပြစ်ဒဏ်ပေးခံရမှာကို ကျွန်တော် ကြောက်ပါတယ်။ ဘုရားသခင်၊ ကျွန်တော့်ရဲ့ စိတ်နှလုံးက နာကျင်နေပြီး တာဝန်ထမ်းဆောင်တဲ့အခါမှာလည်း ကျွန်တော့်ရဲ့ အခြေအနေက နှောင့်ယှက်ခံနေရပါတယ်။ သားရဲ့ ပြဿနာကို ဆင်ခြင်သုံးသပ်ပြီး နားလည်ဖို့ ကျေးဇူးပြုပြီး လမ်းပြတော်မူပါ” လို့ပေါ့။ ဆုတောင်းပြီးတော့ ဘုရားနှုတ်ကပတ်တော်တွေကို ဖတ်ခဲ့တယ်၊ “ငါသည် လူ့ဇာတိဆိုင်ရာ ခံစားချက် မရှိသည့်အတွက် လူများကို ၎င်းတို့၏ ခံစားချက်များအား ဖော်ပြခွင့် ငါမပေးသည့်အပြင် လွန်ကဲသောအတိုင်းအတာ တစ်ခုအထိ လူတို့၏ ခံစားချက်များကို ငါ တိုး၍ မုန်းတီးမိပြီဖြစ်သည်။ ငါသည် ဘေးဖယ်ခံခဲ့ရကာ ထိုသို့ဖြင့် ၎င်းတို့၏အမြင်ထဲတွင် ငါသည် ‘အပြင်လူ’ ဖြစ်သွားခဲ့သည်မှာ လူသားတို့အကြားက ခံစားချက်များကြောင့် ဖြစ်သည်။ ငါသည် မေ့လျော့ခြင်း ခံရပြီးဖြစ်သည်မှာ လူသားတို့အကြားရှိ ခံစားချက်များကြောင့် ဖြစ်သည်။ သူ၏ ‘အသိစိတ်’ကို အခွင့်ကောင်းယူ၍ အသုံးချသည်မှာ လူသား၏ ခံစားချက်များကြောင့် ဖြစ်သည်။ သူသည် ငါ၏ပြစ်တင်ဆုံးမမှုကို အစဉ်ပင် အလွန်အမင်း မနှစ်မြို့သည်မှာ လူသား၏ ခံစားချက်များကြောင့် ဖြစ်သည်။ ငါ့ကို မျှတမှုမရှိသည့်အပြင် မတရားဟု အစဉ်သဖြင့် ဆိုကာ ငါ၏အမှုအရာများကို ကိုင်တွယ်ရာတွင် လူသား၏ ခံစားချက်များကို ငါ အလေးဂရုမပြုဟု သူဆိုသည်မှာ လူသား၏ ခံစားချက်များကြောင့် ဖြစ်ပေသည်။ ငါသည် မြေကြီးပေါ်တွင် ဆွေမျိုးသားချင်းများလည်း ရှိပါသလော။ ငါ၏ စီမံခန့်ခွဲမှု အစီအစဉ်တစ်ခုလုံးအတွက် အစားအစာ သို့မဟုတ် အိပ်စက်ခြင်းကို မစဉ်းစားဘဲ နေ့ရောညပါ ငါကဲ့သို့ မည်သူ အလုပ်လုပ်ဖူးသနည်း။ လူသားသည် ဘုရားသခင်နှင့် အဘယ်သို့ နှိုင်းယှဉ်၍ရနိုင်မည်နည်း။ လူသားသည် ဘုရားသခင်နှင့် အဘယ်သို့ သဟဇာတ ဖြစ်နိုင်မည်နည်း။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ၊ အခန်း (၂၈)) “လူသားမျိုးနွယ်တစ်ရပ်လုံးသည် ခံစားချက် အခြေအနေဖြင့် အသက်ရှင်ကြ၏။ ထို့ကြောင့် ဘုရားသခင်သည် ၎င်းတို့ထဲမှ တစ်ဦးတစ်ယောက်ကိုမျှ မရှောင်ဘဲ လူသားမျိုးနွယ် အားလုံး၏ စိတ်နှလုံးများထဲ၌ ကွယ်ဝှက်ထားသော လျှို့ဝှက်ချက်များကို ဖော်ထုတ်လေသည်။ လူတို့အနေဖြင့် မိမိတို့၏ ခံစားချက်များကို ဖယ်ရှားရန် အဘယ်ကြောင့် အလွန်ခက်ခဲရသနည်း။ ထိုသို့ လုပ်ဆောင်ခြင်းသည် အသိစိတ်၏ စံနှုန်းများကို ကျော်လွန်သလော။ အသိစိတ်သည် ဘုရားသခင်၏ အလိုတော်ကို ဖြည့်ဆည်းနိုင်သလော။ ခံစားချက်သည် ဒုက္ခတစ်လျှောက် လူတို့ကို ကူညီနိုင်သလော။ ဘုရားသခင်၏ အမြင်တွင် ခံစားချက်သည် သူ၏ ရန်သူ ဖြစ်သည်။ ဤအရာကို ဘုရားသခင်၏ နှုတ်ကပတ်တော်များထဲ၌ ရှင်းလင်းစွာ ဖော်ပြပြီးပြီ မဟုတ်လော။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ “စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ” နှင့်သက်ဆိုင်သော နက်နဲမှုများကို ထုတ်ဖော်ချက်များ၊ အခန်း (၂၈)) ဘုရားနှုတ်ကပတ်တော်တွေကနေတစ်ဆင့် လူတွေက သူတို့ရဲ့ ခံစားချက်တွေအတိုင်း အသက်ရှင်နေထိုင်ကြတာကို ဘုရားသခင် စက်ဆုပ်ရွံရှာတယ်ဆိုတာ ကျွန်တော် မြင်တွေ့ခဲ့တယ်။ လူတွေက ခံစားချက်တွေအတိုင်း လုပ်ဆောင်တဲ့အခါ မိသားစု တွယ်တာမှုတွေနဲ့ ဇာတိပကတိရဲ့ အကျိုးစီးပွားတွေကိုပဲ တွေးနေကြတာဖြစ်ပြီး သမ္မာတရားကို ရှာဖွေတာ၊ ဒါမှမဟုတ် ဘုရားသခင်ရဲ့ ရည်ရွယ်ချက်ကို ရှာဖွေတာ လုံးဝ မရှိကြပါဘူး။ သူတို့လုပ်သမျှ အရာရာတိုင်းမှာ ဘုရားသခင်ကို အတိုက်အခံလုပ်နေကြတာပါ။ ကျွန်တော်ကလည်း အဲဒီအတိုင်း ကွက်တိပါပဲ။ ကျွန်တော့်သား အဖမ်းခံရတယ်ဆိုတာကို သိသိချင်းပဲ ကျွန်တော် ပထမဆုံးတွေးမိတာက ရဲတွေက သူ့ကို သေချာပေါက် ရိုက်နှက်ပြီး ဘုရားသခင်ကို ငြင်းပယ်ဖို့နဲ့ အသင်းတော်ရဲ့ ခေါင်းဆောင်တွေ၊ အမှုဆောင်တွေကို သစ္စာဖောက်ဖို့ အတင်းအကျပ် ဖိအားပေးကြမှာ ဆိုတာပါပဲ။ သားသာ ညှဉ်းပန်းနှိပ်စက်မှုကို မခံနိုင်ဘဲ ယုဒဖြစ်သွားရင် ကယ်တင်ခြင်းရဖို့ အခွင့်အရေး ဆုံးရှုံးသွားလိမ့်မယ်လို့ ကျွန်တော် တွေးမိတယ်လေ။ ပြီးတော့ နောင်မှာ ကောင်းချီးတွေ မရနိုင်တော့မယ့်အပြင် ငရဲမှာလည်း အပြစ်ဒဏ်ပေးခံရမှာပဲပေါ့။ ကျွန်တော့်သားက ငယ်သေးတော့ သူ အရိုက်ခံရလို့ မသန်စွမ်းဖြစ်သွားရင် နောင်မှာ ဘယ်လိုများ ရပ်တည်အသက်ရှင်တော့မလဲလို့လည်း စဉ်းစားမိတယ်။ ပြီးတော့ သူ အသေရိုက်သတ်ခံရလို့ သေသွားရင် ကျွန်တော့်သားကို ထာဝရ ဆုံးရှုံးသွားရတော့မှာလေ။ ဒီလို ဆိုးရွားတဲ့ အကျိုးဆက်တွေကို တွေးမိတော့ စိတ်နှလုံးထဲမှာ ဘုရားသခင်ကို စောဒကတွေတက်ပြီး ကျွန်တော့်သားကို မစောင့်ရှောက်ပေးလို့၊ မကာကွယ်ပေးလို့ဆိုပြီး ဘုရားသခင်ကို အပြစ်တင်မိတယ်၊ ကိုယ်တော့်ကိုတောင် ကျိုးကြောင်းပြပြောဆိုပြီး အော်ဟစ်ငြင်းခုံချင်နေသေးတယ်။ ကျွန်တော့်ရဲ့ ဆင်ခြင်တုံတရားက ဘယ်ရောက်နေခဲ့တာလဲ။ ကျွန်တော့်ရဲ့ လူ့သဘာဝကရော ဘယ်ရောက်နေခဲ့တာလဲ။ ခံစားချက်တွေအတိုင်း အသက်ရှင်တဲ့သူတွေဟာ အချိန်မရွေး၊ နေရာမရွေး ဘုရားသခင်ကို အတိုက်အခံလုပ်နိုင်တယ်ဆိုတာကို မြင်တော့မှ “ခံစားချက်သည် သူ၏ ရန်သူ ဖြစ်သည်” ဆိုတာကို ဘုရားသခင် ဘာကြောင့် ကျွန်တော်တို့ကို ဖော်ထုတ်ပြခဲ့သလဲဆိုတာ နားလည်သွားတယ်။

ရှာဖွေနေတဲ့အချိန်အတွင်းမှာ ဘုရားနှုတ်ကပတ်တော်တွေကို ကျွန်တော် ထပ်ဖတ်ခဲ့တယ်၊ “ငါတို့ကို ဘုရားသခင် တောက်လျှောက် လမ်းပြခဲ့သည့် လမ်းကြောင်းသည် မဖြောင့်သန်းဘဲ ချိုင့်များပြည့်သည့် ကောက်ကွေ့သော လမ်းတစ်ခု ဖြစ်သည်ဆိုသည်မှာ ငါ၏ စဉ်ဆက်မပြတ် ခံစားချက်ဖြစ်သည်။ ထို့အပြင် လမ်းကြောင်းက ကြမ်းတမ်းလေလေ၊ ငါတို့၏ ချစ်သော နှလုံးသားများကို ထုတ်ဖော်ပြနိုင်လေလေ ဖြစ်သည်ဟု ဘုရားသခင်က ပြောလေသည်။ သို့တိုင် ထိုသို့သော လမ်းကြောင်းတစ်ခုကို ငါတို့ထဲမှ မည်သူမျှ မဖွင့်နိုင်ကြ။ ငါ၏ အတွေ့အကြုံတွင်၊ ငါသည် ကျောက်ဆောင်ကျောက်တုံး အတိပြီးသော၊ စိတ်မချရသည့် လမ်းကြောင်းများကို လျှောက်ပြီးဖြစ်ကာ ကြီးမားသည့် ဆင်းရဲဒုက္ခကို ငါ အောင့်ခံပြီးဖြစ်၏။ တစ်ခါတစ်ရံ ငါသည် အလွန် လုံးဝ သောကရောက်သည်မှာ အော်ဟစ်လိုက်ချင်ခဲ့၏၊ သို့သော် ငါသည် ဤလမ်းကြောင်းကို ယနေ့ထိ လျှောက်ခဲ့လေပြီ။ ဤသည်မှာ ဘုရားသခင် ဦးဆောင်သော လမ်းကြောင်းဖြစ်သည်ဟု ငါ ယုံကြည်၏၊ ထို့ကြောင့် ဆင်းရဲဒုက္ခအလုံးစုံ၏ ညှဉ်းဆဲမှုကို ငါ သည်းခံခဲ့ပြီး ဆက်လက် ရှေ့ဆက်ခဲ့သည်။ အကြောင်းမူကား ဤသည်မှာ ဘုရားသခင် စီမံထားသည့်အရာ သောကြောင့်ဖြစ်၏၊ ထို့ကြောင့် ယင်းထံမှ အဘယ်သူ လွတ်မြောက်နိုင်သနည်း။ ငါသည် မည်သည့် ကောင်းချီးမင်္ဂလာကိုမျှ ရရှိဖို့ရန် မတောင်းဆို။ ငါ တောင်းဆိုသမျှမှာ ဘုရားသခင်၏ ရည်ရွယ်ချက်များနှင့်အညီ ငါ လျှောက်သင့်သည့် လမ်းကြောင့်ကို ငါ လျှောက်နိုင်ဖို့ ဖြစ်သည်။ အခြားသူများ လျှောက်သည့် လမ်းကြောင်းကို လျှောက်လှမ်းရင်း၊ ၎င်းတို့ကို ငါ အတုခိုးဖို့ မကြိုးစားပေ။ ငါ ကြိုးစားသမျှမှာ ငါ၏ သတ်မှတ်ထားသော လမ်းကြောင်းကို အဆုံးထိ လျှောက်ဖို့ရန် ငါ၏ ဆက်ကပ်မှုကို ပြည့်စုံစေနိုင်ဖို့ ဖြစ်သည်။ ငါသည် အခြားသူများ၏ အကူအညီကို မတောင်း။ ပွင့်ပွင့်လင်းလင်းပြောရလျှင်၊ ငါသည် အခြားမည်သူ့ကိုမျှလည်း မကူညီနိုင်ပေ။ ဤကိစ္စရပ်အပေါ် ငါသည် အလွန်အမင်း ဆတ်ဆတ်ထိမခံ ဖြစ်ပုံရ၏။ အခြားသူများ မည်သို့ထင်သည်ကို ငါ မသိ။ ဤသည်မှာ လူတစ်ဦး ဒုက္ခခံရမည့် ပမာဏနှင့် ၎င်း၏ လမ်းကြောင်းအပေါ် ၎င်း လျှောက်လှမ်းရမည့် အကွာအဝေးကို ဘုရားသခင်က စီမံထားပြီး မည်သူမျှ အခြားတစ်ဦးတစ်ယောက်ကို တကယ် မကူညီနိုင်ဟု ငါ အမြဲ ယုံကြည်ထားသောကြောင့် ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လမ်းကြောင်း... (၆)) လူတစ်ယောက် သူ့တစ်သက်တာမှာ ဆင်းရဲဒုက္ခ ဘယ်လောက် ခါးစည်းခံရမယ်၊ ဘယ်လိုအခြေအနေတွေ ကြုံတွေ့ရမယ်ဆိုတာ အားလုံးကို ဘုရားသခင်က ဟိုးအရင်ကတည်းက အမိန့်နဲ့ ပြဋ္ဌာန်းထားပြီးသား ဆိုတာကို ဘုရားနှုတ်ကပတ်တော်တွေကနေ ကျွန်တော် နားလည်ခဲ့တယ်။ သားကို ဘုရားသခင်ဆီ အပ်နှံပြီး ကိုယ်တော်ရဲ့ အချုပ်အခြာအာဏာနဲ့ စီစဉ်ညွှန်ကြားမှုတွေကို ကျွန်တော် ကျိုးနွံနာခံသင့်တာပေါ့။ ဒါဟာ ကျွန်တော့်မှာ ရှိသင့်တဲ့ ဆင်ခြင်တုံတရားနဲ့ လက်တွေ့လုပ်ဆောင်မှုပဲ။ ကျွန်တော့်သားက ဘုရားသခင်ကို ယုံကြည်တာ မကြာသေးဘူး၊ ပြီးတော့ ဘုရားသခင်နဲ့ သမ္မာတရားကို မုန်းတီးတဲ့ အဆင်းနီတဲ့ နဂါးကြီးရဲ့ အနှစ်သာရနဲ့ပတ်သက်ရင်လည်း သူ ပိုင်းခြားသိမြင်နေတာမျိုး မရှိခဲ့ဘူး။ သူ အခု အဖမ်းခံရပြီး ဆင်းရဲဒုက္ခခံစားရမယ့်အထဲမှာ ဘုရားသခင်ရဲ့ ကောင်းမွန်တဲ့ ရည်ရွယ်ချက် ပါဝင်တယ်၊ ပိုပြီး အရေးကြီးတာက ကျွန်တော့်သား သင်ယူရမယ့် သင်ခန်းစာတွေ အဲဒီအထဲမှာ ရှိနေတယ်။ ညီအစ်ကို မောင်နှမ ဘယ်နှယောက်လောက်ဟာ အဆင်းနီတဲ့ နဂါးကြီးရဲ့ ဖမ်းဆီးပြီး ညှဉ်းပန်းမှုကို ခံခဲ့ရပုံ၊ သူတို့ အများကြီး ဒုက္ခခံခဲ့ရပုံကို ကျွန်တော် တွေးမိတယ်၊ ဒါပေမဲ့ အဲဒီအတွေ့အကြုံတွေက သူတို့ကို ဘုရားသခင်အပေါ် စစ်မှန်တဲ့ ယုံကြည်ခြင်း ရစေခဲ့တာလေ။ နာကျင်မှုနဲ့ ဆင်းရဲဒုက္ခတွေကြားမှာ ဘုရားသခင်ကို သစ္စာဖောက်မယ့်အစား ထောင်ထဲမှာ တစ်သက်လုံး ပုပ်သိုးသွားဖို့ သူတို့ ဆန္ဒရှိခဲ့ကြတယ်။ ဇာတိပကတိနဲ့ စာတန်ကို အောင်နိုင်ခဲ့ပြီး နောက်ဆုံးမှာ ဘုရားသခင်အတွက် လှပပြီး အားကောင်းတဲ့ သက်သေခံချက်တစ်ခုကို ပေးခဲ့ကြတယ်။ ကျွန်တော် ကိုယ်တိုင် အဖမ်းခံခဲ့ရတဲ့ အတွေ့အကြုံကိုလည်း ပြန်တွေးမိတယ်။ အဲဒီတုန်းက ကျွန်တော့် ဇာတိပကတိ နည်းနည်း ဒုက္ခခံခဲ့ရပေမဲ့၊ ညှဉ်းပန်းနှိပ်စက်မှုတွေကို ကြုံရချိန်မှာ ကျွန်တော် ကြောက်ရွံ့ပြီး အားနည်းခဲ့ပေမဲ့ ဘုရားသခင်ဆီ ဆုတောင်းပြီး ကိုယ်တော်ရဲ့ နှုတ်ကပတ်တော်တွေရဲ့ လမ်းပြမှုနဲ့ ဦးဆောင်မှုကို ခံရတဲ့အခါ ကိုယ်တော့်အပေါ် ကျွန်တော့်ရဲ့ ယုံကြည်ခြင်းလည်း ကြီးထွားလာခဲ့တယ်။ ဒီအတွေ့အကြုံကတစ်ဆင့် ဘုရားသခင်ကို အတိုက်အခံလုပ်တဲ့ အဆင်းနီတဲ့နဂါးကြီးရဲ့ ဆိုးယုတ်တဲ့ အနှစ်သာရကို ပိုင်းခြားသိမြင်ဖို့ သင်ယူခဲ့ရုံသာမက ဘုရားသခင်ရဲ့ အနန္တတန်ခိုးနဲ့ အချုပ်အခြာအာဏာအကြောင်းကိုလည်း အထိုက်အလျောက် ကျွန်တော် နားလည်သွားခဲ့တယ်။ ဒီသိနားလည်မှုနဲ့ပဲ သားကို ဘုရားသခင်ဆီ အပ်နှံပြီး အရာအားလုံးကို ဘုရားသခင် စီစဉ်ညွှန်ကြားတာ၊ ပြင်ဆင်ပေးတာကို ခွင့်ပြုဖို့ ကျွန်တော် ဆန္ဒရှိခဲ့တယ်။

တစ်လကြာပြီးနောက်မှာတော့ ကျွန်တော့်သား ပြန်ရောက်လာတယ်၊ မျက်နှာက ဖြူဖပ်ဖြူရော်နဲ့ စိတ်ဓာတ်တွေ ကျနေတာပေါ့။ သားရဲ့ ဝိညာဉ်ရင့်ကျက်မှုက နည်းတော့ အနန္တတန်ခိုးရှင် ဘုရားသခင်ကို ယုံကြည်ကြောင်း သူ ဝန်မခံရဲခဲ့ဘူး၊ ဒါကြောင့် နောက်ဆုံးမှာ သူတို့က သားကို လွှတ်ပေးလိုက်တယ်။ ဒီကျရှုံးမှုကို ကြုံတွေ့ပြီးတဲ့နောက်မှာတော့ ကျွန်တော့်သားက သင်ခန်းစာတချို့ ရခဲ့ပြီး အဆင်းနီတဲ့ နဂါးကြီးအပေါ် ပိုပြီး ပိုင်းခြားသိမြင်လာတယ်။ သူ့ရဲ့ ဝိညာဉ်ရင့်ကျက်မှုက အရမ်းငယ်ပြီး ဘုရားသခင်အပေါ် သူ့ယုံကြည်ခြင်းက လုံးဝ မစစ်မှန်ဘူးဆိုတာကိုလည်း သူ မြင်သွားတယ်။ ခြောက်လကြာပြီးနောက်မှာ သူ တာဝန် ပြန်ထမ်းဆောင်ခဲ့တယ်။

၂၀၂၃ ခုနှစ်၊ အောက်တိုဘာလရဲ့ နေ့တစ်နေ့မှာတော့ ကျွန်တော့်သား ထပ်ပြီး အဖမ်းခံရပြန်ပြီလို့ အသင်းတော်က ပေးတဲ့ စာတစ်စောင် ကျွန်တော် ရခဲ့တယ်။ သားတို့ အသင်းတော်က လူ ၃၀ ကျော် အဖမ်းခံရပြီး အဲဒီအထဲမှာ ခေါင်းဆောင်တွေနဲ့ အမှုဆောင်တွေလည်း ပါတယ်လေ။ ကျွန်တော့်သားမှာ အဖမ်းခံရတဲ့ မှတ်တမ်း ရှိနေပြီးသားဆိုတာကို ကျွန်တော် တွေးမိတယ်၊ ပြီးတော့ သူ ခေါင်းဆောင်လုပ်ခဲ့ဖူးတာကိုသာ ရဲတွေ သိသွားရင် အသင်းတော်ရဲ့ ငွေကြေးတွေ၊ ပြီးတော့ ခေါင်းဆောင်တွေနဲ့ အမှုဆောင်တွေကို သစ္စာဖောက်ဖို့ အတင်းအကျပ် သေချာပေါက် ဖိအားပေးကြမှာပဲ၊ ပြီးရင် သူ့ယုံကြည်ခြင်းကို စွန့်လွှတ်ကြောင်း “ကတိခံဝန်ချက်သုံးမျိုး” ကို လက်မှတ်ထိုးခိုင်းမှာပဲလေ။ အခုအချိန်က လူတွေကို ဘုရားသခင် ထုတ်ဖော်နေပြီး ယင်းတို့ရဲ့ အမျိုးအစားနဲ့အညီ ခွဲခြားသတ်မှတ်နေတဲ့ အချိန်ပါ၊ သားသာ ကွန်မြူနစ်ပါတီရဲ့ ဦးနှောက်ဆေးကြောတာကို ခံလိုက်ရရင်၊ ဒါမှမဟုတ် ညှဉ်းပန်းနှိပ်စက်မှုကို မခံနိုင်ဘဲ “ကတိခံဝန်ချက်သုံးမျိုး” ကို လက်မှတ်ထိုးပြီး ဘုရားသခင်ကို သစ္စာဖောက်ခဲ့ရင် ငရဲတံခါးကို ဖွင့်လိုက်သလိုဖြစ်သွားပြီး ကယ်တင်ခံရဖို့ အခွင့်အရေးကို ဆုံးရှုံးသွားလိမ့်မယ်။ ဒါကို တွေးမိတော့ ရင်ထဲမှာ တစ်ဆို့နေသလို ခံစားရပြီး သားရဲ့ အနာဂတ်အလားအလာနဲ့ ကံကြမ္မာအတွက် ကျွန်တော် စိုးရိမ်လာကာ တာဝန်လုပ်ဖို့ကိုလည်း စိတ်မပါတော့ဘူး။ စိတ်နှလုံးထဲမှာတော့ ကျွန်တော့်သားအတွက် အဆက်မပြတ် ဆုတောင်းပေးနေခဲ့တယ်၊ သား ဒီအခက်အခဲကာလကို ဘေးကင်းကင်းနဲ့ ဖြတ်သန်းနိုင်ဖို့ သနားကရုဏာထားပြီး စောင့်ရှောက်ပေးပါလို့ ဘုရားသခင်ကို တောင်းလျှောက်ခဲ့တယ်။ ကျွန်တော် စိတ်ဓာတ်ကျပြီး တစ်နေကုန် သက်ပြင်းတွေချလို့ မျှော်လင့်ချက်မဲ့နေတာကို ညီအစ်ကို မောင်နှမတချို့ မြင်တော့ သူတို့က ကျွန်တော်နဲ့ ဘုရားသခင်ရဲ့ ရည်ရွယ်ချက်အကြောင်း မိတ်သဟာယဖွဲ့ပေးပြီး ကျွန်တော့်ကို ကူညီဖို့ ဘုရားနှုတ်ကပတ်တော် အများကြီးကိုလည်း ရှာပေးခဲ့ကြတယ်။ ခံစားချက်တွေရဲ့ ဘောင်ခတ်တာကို ကျွန်တော် ထပ်ခံလိုက်ရပြန်ပြီဆိုတာကို သဘောပေါက်မိလို့ ကျွန်တော် ဘုရားသခင်ဆီ ဆုတောင်းခဲ့တယ်၊ “ဘုရားသခင်၊ ကျွန်တော့်သားကို ရဲတွေ ထပ်ဖမ်းသွားပြန်ပါပြီ။ ကျွန်တော် အဲဒါကို လက်မလွှတ်နိုင်ဘဲ သူ့အသက်၊ သူ့အနာဂတ်နဲ့ ကံကြမ္မာအတွက် ကြောက်နေမိပါတယ်၊ သမ္မာတရားကို ရှာဖွေနိုင်ဖို့နဲ့ ဒီကိစ္စမှာ ဘောင်ခတ်မခံရဖို့ ကျွန်တော့်ကို လမ်းပြတော်မူပါ” လို့ပေါ့။

နောက်တော့ သားသမီးတွေအပေါ်ထားတဲ့ မျှော်လင့်ချက်တွေကို လက်လွှတ်တာနဲ့ပတ်သက်ပြီး ဘုရားသခင်ရဲ့ မိတ်သဟာယကို ကျွန်တော် သတိရသွားတယ်၊ အဲဒီနှုတ်ကပတ်တော်တွေကို ရှာပြီးတော့ ဖတ်ခဲ့တယ်။ အနန္တတန်ခိုးရှင် ဘုရားသခင် ပြောသည်မှာ “အချို့သော မသိနားမလည်သော မိဘများသည် ဘဝ၊ သို့မဟုတ် ကံကြမ္မာကို နားမလည်နိုင်ပေ။ ဘုရားသခင်၏ အချုပ်အခြာအာဏာကို မသိမြင်နိုင်ပေ။ ပြီးလျှင် သားသမီးများနှင့်ပတ်သက်လျှင် မသိနားမလည်သောအရာများကို လုပ်ဆောင်တတ်သည်။ ဥပမာ သားသမီးများက အမှီအခို ကင်းပြီးနောက်တွင် ၎င်းတို့သည် အထူးအခြေအနေများ၊ အခက်အခဲများ၊ သို့မဟုတ် အကြီးစားဖြစ်ရပ်များကို ကြုံရနိုင်သည်။ အချို့မှာ ဖျားနာမှုများကို ရင်ဆိုင်ရသည်။ အချို့မှာ အမှုအခင်းများတွင် ပါဝင်ပတ်သက်ရသည်။ အချို့မှာ ကွာရှင်းကြသည်။ အချို့မှာ လှည့်စားခံရပြီး အလိမ်ခံရသည်။ အချို့မှာ ပြန်ပေးဆွဲခံရသည်။ ဒုက္ခပေးခံရသည်။ ပြင်းထန်စွာ အရိုက်နှက်ခံရသည်၊ သို့မဟုတ် သေခြင်းတရားကို ရင်ဆိုင်ရသည်။ မူးယစ်ဆေးဝါးအလွန်အကျွံ သုံးစွဲသည့်အဖြစ်သို့ ရောက်သွားသူအချို့ပင် ရှိသည် စသည်တို့ဖြစ်သည်။ မိဘများသည် ဤသို့သော ထူးခြားသည့်၊ အရေးပါသည့်အခြေအနေများတွင် မည်သည့်အရာကို လုပ်ဆောင်သင့်သနည်း။ မိဘအများစု၏ ပြုလုပ်နေကျ တုံ့ပြန်မှုမှာ အဘယ်နည်း။ ၎င်းတို့သည် မိဘ၏ ပင်ကိုလက္ခဏာဖြင့် ဖန်ဆင်းခံများအဖြစ် ၎င်းတို့ လုပ်ဆောင်သင့်သည့်အရာကို လုပ်ဆောင်သလော။ လူစိမ်းတစ်ယောက်၌ ဤသို့ ဖြစ်ပျက်လျှင် မိဘများက ဤသို့သောသတင်းကို ကြားပြီး ဤသို့ တုံ့ပြန်သည်မှာ အလွန်ရှားသည်။ မိဘအများစုသည် ဆံပင်ဖြူသည်အထိ တစ်ညလုံးမအိပ်ဘဲနေသည်။ တစ်ညပြီးတစ်ည အိပ်ရေးပျက်သည်။ နေ့အချိန်တွင် အစာစားလိုစိတ်မရှိပေ။ ဦးနှောက်ခြောက်ခံ စဉ်းစားသည်။ ပြီးလျှင် အချို့မှာ မျက်လုံးများ နီရဲပြီး မျက်ရည်များခမ်းခြောက်သည်အထိ ခါးသီးစွာပင် ငိုကြွေးသည်။ ၎င်းတို့သည် ဘုရားသခင်အား ၎င်းတို့၏ ကိုယ်ပိုင်ယုံကြည်မှုကို ထည့်တွက်ပြီး ၎င်းတို့သားသမီးများကို ကာကွယ်ရန်၊ သားသမီးများအား ကူညီပေးပြီး ကောင်းချီးပေးရန်၊ သနားညှာတာရန်နှင့် သားသမီးများ၏ဘဝကို လွတ်ငြိမ်းချမ်းသာပေးရန် ဘုရားသခင်ထံ ပြင်းပြစွာ ဆုတောင်းသည်။ မိဘများက ဤသို့သောအခြေအနေသို့ ရောက်သောအခါ ၎င်းတို့၏ လူသားအားနည်းချက်များ၊ ပျော့ကွက်ရှိမှုများ၊ သားသမီးများအပေါ် ခံစားချက်များအားလုံးသည် ပေါ်လွင်သွားသည်။ အခြားမည်သည့်အရာ ပွင့်ထွက်လာသနည်း။ ဘုရားသခင်အပေါ် ၎င်းတို့၏ ပုန်ကန်မှုဖြစ်သည်။ ၎င်းတို့သည် ဘုရားသခင်ကို အနူးအညွတ်တောင်းပန်ပြီး ဆုတောင်းသည်။ သားသမီးများအား ဘေးဒုက္ခမရောက်စေရန်အတွက် တိုးလျှိုးတောင်းပန်သည်။ ကပ်ဘေးဖြစ်ပေါ်လျှင်ပင် သားသမီးများ မသေစေရန်လည်းကောင်း၊ အန္တရာယ်မှ လွတ်မြောက်နိုင်ရန်လည်းကောင်း၊ ဆိုးယုတ်သော လူများ၏ ဒုက္ခပေးခြင်းကို မခံရရန်လည်းကောင်း၊ ၎င်းတို့၏ ရောဂါသည် ပို၍ ဆိုးရွားမလာဘဲ သက်သာလာရန်လည်းကောင်း စသည်တို့ကို ဆုတောင်းသည်။ ၎င်းတို့သည် အမှန်တကယ်တွင် မည်သည့်အတွက် ဆုတောင်းနေသနည်း။ (ဘုရားသခင် ၎င်းတို့သည် စောဒကတက်သည့် အငွေ့အသက်ရှိသော ဤဆုတောင်းချက်များဖြင့် ဘုရားသခင်အား တောင်းဆိုနေခြင်းဖြစ်သည်။) တစ်ဖက်တွင် ၎င်းတို့သည် သားသမီးများ၏ အတိဒုက္ခနှင့်ပတ်သက်ပြီး အလွန်အမင်း မကျေမနပ်ဖြစ်ကာ ဘုရားသခင်သည် ၎င်းတို့သားသမီးများအပေါ် ဤသို့သောအရာများကို ဖြစ်ခွင့်မပြုသင့်ဟု စောဒကတက်နေခြင်းဖြစ်သည်။ ၎င်းတို့၏ မကျေနပ်မှုသည် စောဒကတက်ခြင်းနှင့် ရောထွေးနေသည်။ ပြီးလျှင် ၎င်းတို့သည် ဘုရားသခင်အား သူ၏ စိတ်ကိုပြောင်းရန်၊ ဤသို့ မပြုမူမဆောင်ရွက်ရန်၊ ၎င်းတို့သားသမီးများအား အန္တရာယ်မှ ကယ်ထုတ်ရန်၊ ဘေးကင်းအောင် ကာကွယ်ပေးရန်၊ သားသမီးများ၏ ရောဂါကိုကုသရန်၊ တရားစွဲဆိုမှုမှ လွတ်မြောက်ရန်၊ ဘေးဒုက္ခ ဖြစ်ပေါ်သောအခါ ရှောင်ရန် စသည်တို့ကို တောင်းဆိုသည်။ အတိုချုပ်အားဖြင့်ဆိုလျှင် အရာရာတိုင်းကို အဆင်ပြေချောမွေ့စေရန် တောင်းဆိုခြင်းဖြစ်သည်။ ဤသို့ ဆုတောင်းခြင်းအားဖြင့် တစ်ဖက်တွင် ၎င်းတို့သည် ဘုရားသခင်ကို စောဒကတက်နေခြင်း ဖြစ်သည်။ အခြားတစ်ဖက်တွင် ၎င်းတို့သည် ဘုရားသခင်အား တောင်းဆိုနေခြင်း ဖြစ်သည်။ ဤသည်မှာ ပုန်ကန်ခြင်း၏ သရုပ်သကန်မဟုတ်လော။ (ဟုတ်ပါသည်။) ဘုရားသခင် လုပ်ဆောင်သည့်အရာသည် မမှန်ပေ၊ သို့မဟုတ် မကောင်းပေဟုလည်းကောင်း၊ သူသည် ဤသို့မလုပ်ဆောင်သင့်ဟုလည်းကောင်း လုံးဝဥဿုံပြောဆိုနေခြင်း ဖြစ်သည်။ ဤသူတို့မှာ ၎င်းတို့၏ သားသမီးများဖြစ်သောကြောင့်၊ ၎င်းတို့သည် ယုံကြည်သူများဖြစ်သောကြောင့် ဘုရားသခင်က ၎င်းတို့သားသမီးများအပေါ် ဤသို့သောအရာများကို ဖြစ်ပျက်ခွင့် မပြုသင့်ဟု ၎င်းတို့က ထင်သည်။ ၎င်းတို့သားသမီးများသည် အခြားလူများနှင့်မတူ။ ၎င်းတို့သည် ဘုရားသခင်ထံမှ ဦးစားပေးကောင်းချီးကို ရရှိသင့်သည်။ ဘုရားသခင်အပေါ် ၎င်းတို့ ယုံကြည်ခြင်းကြောင့် ဘုရားသခင်သည် ၎င်းတို့သားသမီးများကို ကောင်းချီးပေးသင့်သည်။ ပြီးလျှင် ဘုရားသခင်က ကောင်းချီး မပေးလျှင် ၎င်းတို့သည် စိတ်သောကရောက်သည်။ ငိုသည်။ သောင်းကျန်းသည်။ ပြီးလျှင် ဘုရားသခင်နောက်သို့ လိုက်မလျှောက်လိုတော့ပေ။ ၎င်းတို့၏ကလေးက သေလျှင် ၎င်းတို့သည်လည်း ဆက်လက်၍ အသက်မရှင်နိုင်ဟု ခံစားရသည်။ ဤသည်မှာ ၎င်းတို့စိတ်တွင်ရှိသော ခံယူချက်ဟုတ်သလော။ (ဟုတ်ပါသည်။) ဤသည်မှာ ဘုရားသခင်အား ဆန့်ကျင်ဆန္ဒပြသည့် ပုံစံမဟုတ်လော။ (ဟုတ်ပါသည်။) ဤသည်မှာ ဘုရားသခင်အား ဆန့်ကျင်ဆန္ဒပြနေခြင်း ဖြစ်သည်။...ဘုရားသခင်က အခြားလူတစ်ယောက်၏ ကံကြမ္မာကို စီစဉ်ညွှန်ကြားသောအခါ၊ သို့မဟုတ် အုပ်စိုးသောအခါ ယင်းသည် သင်နှင့် လုံးဝ မသက်ဆိုင်သရွေ့ ကိစ္စမရှိဟု သင်ထင်သည်။ သို့သော် သူသည် သင့်သားသမီးများ၏ ကံကြမ္မာကို မအုပ်စိုးနိုင်သင့်ဟု သင်ထင်သည်။ ဘုရားသခင်၏ အမြင်တွင် လူသားမျိုးနွယ်အားလုံးသည် ဘုရားသခင်၏ အချုပ်အခြာအာဏာအောက်တွင် ရှိသည်။ ပြီးလျှင် မည်သူကမျှ ဘုရားသခင်၏ လက်နှင့် ပြင်ဆင်သော အချုပ်အခြာအာဏာနှင့် အစီအစဉ်များမှ မလွတ်မြောက်နိုင်ပေ။ သင်၏ သားသမီးများက အဘယ်ကြောင့် ခြွင်းချက်ဖြစ်သင့်သနည်း။ ဘုရားသခင်၏ အချုပ်အခြာအာဏာကို ဘုရားသခင်က စီမံပြီး စီစဉ်ဆောင်ရွက်သည်။ သင်က ယင်းကို ပြောင်းလဲလို၍ ရသလော။ (မရပါ။) မရပေ။ ထို့ကြောင့် လူတို့သည် မိုက်မဲသော၊ သို့မဟုတ် ကျိုးကြောင်းမသင့်သော အရာများကို မလုပ်ဆောင်ရပေ။ ဘုရားသခင် လုပ်ဆောင်သည့် မည်သည့်အရာမဆိုသည် ကြိုတင်သတ်မှတ်ထားသော အကြောင်းနှင့်အကျိုးတရားအပေါ်တွင် အခြေခံသည်။ ယင်းသည် သင်နှင့် မည်သို့သက်ဆိုင်သနည်း။ သင်သည် ဘုရားသခင်၏ အချုပ်အခြာအာဏာကို ခုခံလျှင် သင်သည် သေခြင်းတရားကို ရှာဖွေနေခြင်း ဖြစ်သည်။ သင်သည် သင့်သားသမီးများအား ဤအရာများကို မတွေ့ကြုံစေလိုလျှင် ယင်းသည် ချစ်ခင်တွယ်တာမှုမှ အရင်းခံသည်။ တရားမျှတမှု၊ သနားကရုဏာ၊ သို့မဟုတ် ကြင်နာမှုမှ အရင်းခံခြင်း မဟုတ်။ ယင်းသည် သင်၏ ချစ်ခင်တွယ်တာမှု၏ သက်ရောက်မှုကြောင့်သက်သက်သာ ဖြစ်သည်။...လူတို့ကြားတွင် အမှန်တကယ် တည်ရှိသော ဆက်နွှယ်မှုသည် အသွေးအသား သံယောဇဉ်များအပေါ် အခြေခံခြင်းမဟုတ်ဘဲ ဘုရားသခင် ဖန်ဆင်းသည့် သက်ရှိတစ်ဦးနှင့် အခြားသက်ရှိတစ်ဦးကြား ဆက်နွှယ်မှု ဖြစ်သည်။ ဤဆက်နွှယ်မှုမျိုးသည် အသွေးအသားသံယောဇဉ် မရှိပေ။ အမှီအခိုကင်းသော သက်ရှိနှစ်ဦးကြားတွင်သာ ရှိသည်။ သင်သည် ဤရှုထောင့်မှ စဉ်းစားလျှင် မိဘများအနေဖြင့် သင့်သားသမီးများက ကံမကောင်းဘဲ ဖျားနာသောအခါ၊ သို့မဟုတ် ၎င်းတို့၏ဘဝ၌ အန္တရာယ်ကျရောက်သောအခါ သင်သည် ဤအမှုကိစ္စများကို မှန်ကန်စွာ ရင်ဆိုင်သင့်သည်။ သင်သည် သင့်သားသမီးများ၏ ကံဆိုးမှုကြောင့်၊ သို့မဟုတ် ကွယ်လွန်ခြင်းကြောင့် သင့်တွင် ကျန်ရှိသောအချိန်ကိုလည်းကောင်း၊ သင်လျှောက်သင့်သည့် လမ်းကြောင်းကိုလည်းကောင်း၊ သင်ဖြည့်ဆည်းသင့်သည့် တာဝန်၊ ဝတ္တရားများကိုလည်းကောင်း မစွန့်လွှတ်သင့်ပေ။ သင်သည် ဤအမှုကိစ္စကို မှန်ကန်စွာ ရင်ဆိုင်သင့်သည်။ သင့်တွင် မှန်ကန်သော အတွေးအမြင်များရှိပြီး ဤအရာများကို ပိုင်းခြားသိမြင်နိုင်လျှင် သင်သည် စိတ်ပျက်ခြင်း၊ ဝမ်းနည်းပူဆွေးခြင်း၊ တောင့်တခြင်းတို့အား လျင်မြန်စွာ ကျော်လွှားနိုင်လိမ့်မည်။” (နှုတ်ကပတ်တော်၊ အတွဲ (၆)၊ သမ္မာတရားကို လိုက်စားခြင်းနှင့် စပ်လျဉ်း၍၊ သမ္မာတရားကို လိုက်စားရန်နည်းလမ်း (၁၉)) ဘုရားနှုတ်ကပတ်တော်တွေကို ဖတ်ပြီး နဂိုက လူတွေဟာ တစ်ယောက်နဲ့တစ်ယောက် ဘာပတ်သက်မှုမှ မရှိတဲ့ အမှီအခိုကင်းတဲ့ သက်ရှိတွေဆိုတာကို ကျွန်တော် နားလည်ခဲ့တယ်။ ဝိညာဉ်က လူဝင်စားပြီး ဒီရုပ်ဝတ္ထုလောကထဲကို ရောက်လာမှသာ လူတွေမှာ မိသားစုတွေ ရှိလာတာလေ၊ လင်မယားတွေ၊ သားအဖတွေ၊ သားအမိတွေ စတဲ့ ဆက်ဆံရေးတွေ ရှိလာကြတာ။ ဒါပေမဲ့ လူတစ်ယောက်ရဲ့ အနှစ်သာရရှုထောင့်ကနေ ပြောရရင် နဂိုက တစ်ယောက်နဲ့တစ်ယောက် ဘာပတ်သက်မှုမှ မရှိပါဘူး။ ဒါပေမဲ့ လူတွေက ဒီကိစ္စတွေကို ရှင်းရှင်းလင်းလင်း မမြင်နိုင်ကြဘူးလေ၊ ဇာတိပကတိ မိသားစုတွယ်တာမှုတွေနဲ့ သွေးသားတော်စပ်မှုတွေကို အရာအားလုံးထက် ပိုအလေးထားကြတယ်။ သားသမီးတွေ ဘေးအန္တရာယ်နဲ့ ဖျားနာမှုတွေ ကြုံရတဲ့အခါ၊ ဒါမှမဟုတ် သူတို့အသက်အန္တရာယ် ရှိလာတဲ့အခါ မိဘတွေက သူတို့ရဲ့ ချစ်ခင်တွယ်တာမှုတွေထဲမှာပဲ နေကြပြီး သေတာကမှ ကောင်းဦးမယ်လို့ ဆန္ဒရှိတဲ့အထိ နာကျင်ကြရတာလေ။ တကယ်တော့ လူတွေ ဘယ်လမ်းကို လျှောက်မလဲ၊ ဘယ်လိုကံကြမ္မာတွေ ရှိမလဲဆိုတာကို ဘုရားသခင်က ဟိုးအရင်ကတည်းက အမိန့်နဲ့ပြဋ္ဌာန်းထားပြီးသားဖြစ်လို့၊ မိဘတွေ ဆုံးဖြတ်ပေးရမယ့်အရာ မဟုတ်ပါဘူး။ ဥပမာအနေနဲ့ ကျွန်တော့် အိမ်နီးချင်းတွေကိုပဲ ကြည့်လေ။ အဲဒီ ဇနီးမောင်နှံက တစ်သက်လုံး ချွေချွေတာတာ နေထိုင်ခဲ့ကြပြီး သူတို့ ခက်ခက်ခဲခဲ ရှာထားတဲ့ ပိုက်ဆံအားလုံးကို သူတို့သမီးအတွက် သုံးခဲ့ကြတယ်။ သမီးဖြစ်သူကို အကောင်းဆုံး ကျောင်းထားပေးပြီး အကောင်းဆုံး ပညာရေးကို ပေးခဲ့တယ်၊ နောင်မှာ သမီးအတွက် တည်ငြိမ်တဲ့ အလုပ်အကိုင်နဲ့ ငွေကြေးလုံခြုံမှု ရှိစေချင်တဲ့ မျှော်လင့်ချက်နဲ့ပေါ့။ ဒါပေမဲ့ သူတို့သမီးက မှန်ကန်တဲ့လမ်းကြောင်းကို မလိုက်ဘဲ ငယ်ငယ်ရွယ်ရွယ်နဲ့ မူးယစ်ဆေး သုံးစွဲလာခဲ့တယ်။ နောက်ဆုံးမှာ မူးယစ်ဆေး ရောင်းဝယ်မှုနဲ့ အဖမ်းခံရပြီး ထောင်ဒဏ် ၁၃ နှစ် ကျသွားတယ်။ သူ့မိဘတွေကတော့ ရူးမတတ်ပါပဲ။ နောက်ပြီး ညီမလေးတစ်ယောက်ရှိသေးတယ်၊ သူ့မိဘတွေက နှစ်ပေါင်းများစွာ အဝေးမှာ အလုပ်သွားလုပ်နေကြလို့ သူ့ကို ဦးလေးဖြစ်သူဆီ အပ်ထားခဲ့ရတာ။ သူ့မိဘတွေက သူ့ပညာရေးအတွက် ဘာမှ ဂရုမစိုက်နိုင်ခဲ့ပေမဲ့ နောက်ဆုံးမှာ သူက တက္ကသိုလ်ဝင်ခွင့်ရခဲ့ပြီး သူ့ဦးလေးနဲ့ အဒေါ်နောက်လိုက်ရင်း ဘုရားသခင်ကို ယုံကြည်ခဲ့တယ်။ အခု အဲဒီညီမလေးက သူ့တာဝန်ကို ထမ်းဆောင်နေပြီး ဘဝမှာ မှန်ကန်တဲ့လမ်းကြောင်းကို လျှောက်လှမ်းနေတယ်။ ဒါက ဘာကိုပြနေလဲဆိုရင် လူတွေလျှောက်မယ့်လမ်းဟာ မိဘတွေက ဘယ်လိုကျွေးမွေးပြုစုပြီး ပညာပေးခဲ့လဲဆိုတာနဲ့ လုံးဝမသက်ဆိုင်ဘူးဆိုတာကိုပါပဲ၊ ပြီးတော့ မိဘတွေ ပြောင်းလဲပေးနိုင်တဲ့အရာလည်း မဟုတ်ပါဘူး။ ဒါပေမဲ့ ကျွန်တော်က ဒီအရာတွေကို ရှင်းရှင်းလင်းလင်း မမြင်နိုင်ခဲ့ဘူး၊ သားရဲ့ အနာဂတ်အလားအလာနဲ့ ကံကြမ္မာအတွက် အမြဲတမ်း စိုးရိမ်ပူပန်နေပြီး တာဝန်ကို ပုံမှန် မထမ်းဆောင်နိုင်ခဲ့ဘူး။ ဘုရားနှုတ်ကပတ်တော်တွေကို စားသောက်တဲ့အချိန်မှာတောင် အနှောင့်အယှက်ဖြစ်ခဲ့ရတယ်။ ကျွန်တော့်သားသာ ညှဉ်းပန်းနှိပ်စက်မှုကို မခံနိုင်ဘဲ ဘုရားသခင်ကို သစ္စာဖောက်ပြီး ယုဒဖြစ်သွားရင် ကယ်တင်ခံရဖို့ သူ့အခွင့်အရေး ဆုံးရှုံးသွားမှာကိုပဲ ကျွန်တော် စိုးရိမ်နေခဲ့တာ။ အဲဒီနတ်ဆိုးတွေရဲ့ ရက်စက်မှုကနေ သားကို ကာကွယ်ပေးဖို့နဲ့ ဒီအခက်အခဲကာလကို ဘေးကင်းကင်း ဖြတ်ကျော်နိုင်အောင် သေချာလုပ်ပေးဖို့တောင် ဘုရားသခင်ကို တောင်းဆိုခဲ့သေးတယ်။ ကျွန်တော့်မှာ ဆင်ခြင်တုံတရား နည်းနည်းလေးတောင် ရှိသေးရဲ့လား။ သေချာ ပြန်တွေးကြည့်တော့ ကျွန်တော့်သား ပထမအကြိမ် အဖမ်းခံရတုန်းက သူ့ရဲ့ ဝိညာဉ်ရင့်ကျက်မှုက ငယ်သေးတော့ ဘုရားသခင်ကို ယုံကြည်ကြောင်းတောင် သူ ဝန်မခံရဲခဲ့ဘူး၊ သူ့မှာ သက်သေခံချက် မရှိခဲ့ဘူး။ ၁၀ နှစ်ကြာပြီးနောက်မှာ သူ ထပ်ပြီး အဖမ်းခံရတယ်ဆိုတာ ဘုရားသခင် သေချာပေါက် ခွင့်ပြုခဲ့လို့ပါ။ သားကို နောင်တရဖို့ အခွင့်အရေးတစ်ခု ကိုယ်တော် ပေးနေတာဖြစ်ပြီး ကိုယ်တော်က သူ့ကို စမ်းသပ်နေတာပါ။ ကျွန်တော့်သားသာ အဆင်းနီတဲ့ နဂါးကြီးရဲ့ အမှောင်စွမ်းအားရဲ့ ဘောင်ခတ်မှုတွေကို အောင်နိုင်ခဲ့ရင်၊ ဘုရားသခင်အတွက် သက်သေခံချက်မှာ အသက်စွန့်ပြီး ခိုင်ခိုင်မာမာ ရပ်တည်နိုင်ခဲ့ရင် ဒီတစ်ခါ သူ အဖမ်းခံရတာဟာ အင်မတန် အဓိပ္ပာယ်ရှိပြီး သူ့ကို စုံလင်အောင် ပြုပေးမယ့် နည်းလမ်းတစ်ခုပါပဲ။ ဒါပေမဲ့ ကျွန်တော်ကတော့ ခံစားချက်တွေအပေါ် အခြေခံရင်း ကိစ္စတွေကို ရှုမြင်ခဲ့ပြီး ဘုရားသခင်ရဲ့ ရည်ရွယ်ချက်ကို မရှာဖွေခဲ့ဘူး၊ ဇာတိပကတိ ဆင်းရဲဒုက္ခကင်းတဲ့ သက်သောင့်သက်သာရှိတဲ့ ပတ်ဝန်းကျင်ကမှ သူ့အတွက် အကျိုးရှိမယ်လို့ ထင်ခဲ့တာလေ။ ကိစ္စတွေကို ကျွန်တော် ရှုမြင်ပုံက ဘုရားသခင်ရဲ့ ရည်ရွယ်ချက်နဲ့ လုံးဝ မကိုက်ညီဘူး၊ တကယ်ကို အဓိပ္ပာယ်မရှိတာပဲ။ ဒီတစ်ခါ အဖမ်းခံရပြီးတဲ့နောက်မှာ ကျွန်တော့်သား သက်သေခံချက်မှာ ခိုင်ခိုင်မာမာ ရပ်တည်နိုင်မနိုင် ဆိုတာက သူ့ရဲ့ အနှစ်သာရ၊ သူ ပုံမှန် ဘာကို လိုက်စားတယ်ဆိုတာနဲ့ သူလျှောက်လှမ်းတဲ့ လမ်းကြောင်းပေါ်မှာပဲ မူတည်တယ်။ သားရဲ့ အနာဂတ်အလားအလာနဲ့ ကံကြမ္မာအတွက် အင်မတန် စိုးရိမ်ပူပန်ပြီး နာကျင်မှုထဲမှာ အသက်မရှင်သင့်တော့ဘူး။ ဒါကို နားလည်သွားတော့ ရင်ထဲမှာ နည်းနည်း ပေါ့ပါးသွားတယ်။

ရှာဖွေနေတဲ့အချိန်အတွင်းမှာ ဘုရားနှုတ်ကပတ်တော်တွေကို ကျွန်တော် ထပ်ဖတ်ခဲ့တယ်၊ “၎င်းတို့ကို မွေးဖွားခြင်းနှင့် ပြုစုပျိုးထောင်ခြင်းအပြင် ဘဝတွင် မိဘများ ထမ်းဆောင်ရသည့် တာဝန်မှာ ၎င်းတို့ ကြီးပြင်းလာရန် ပတ်ဝန်းကျင်တစ်ခုကို ပြင်ပမှ ပံ့ပိုးပေးဖို့သာဖြစ်ပြီး ထိုမျှသာ ဖြစ်သည်။ အဘယ်ကြောင့်ဆိုသော် ဖန်ဆင်းရှင်၏ ကြိုတင်ပြဋ္ဌာန်းချက်သာလျှင် မည်သူ၏ ကံကြမ္မာအပေါ်မဆို သက်ရောက်မှု ရှိသောကြောင့် ဖြစ်သည်။ တစ်စုံတစ်ဦးတွင် မည်သို့သော အနာဂတ်မျိုး ရှိမည်ဟူသည်မှာ မည်သူကမျှ ထိန်းချုပ်နိုင်သည့်အရာ မဟုတ်ပေ။ ယင်းကို စောစီးစွာ ကြိုတင်ပြဋ္ဌာန်းထားပြီးဖြစ်ကာ မိမိ၏ မိဘများကပင် ၎င်းတို့၏ ကံကြမ္မာကို မပြောင်းလဲနိုင်ပေ။ ကံကြမ္မာနှင့် ပတ်သက်လာလျှင် လူတိုင်းသည် လွတ်လပ်ကြသည်၊ လူတိုင်းတွင် ကိုယ့်ကံကြမ္မာနှင့်ကိုယ် ရှိကြသည်။ သို့ဖြစ်၍ မည်သူ၏ မိဘများကမျှ ၎င်းတို့၏ ဘဝကံကြမ္မာကို လုံးဝ မဟန့်တားနိုင်သည့်အပြင် ဘဝတွင် ၎င်းတို့ ပါဝင်ရမည့် အခန်းကဏ္ဍနှင့် ပတ်သက်လာလျှင်လည်း ၎င်းတို့ကို ကူညီရန် မည်သည့်အရာကိုမျှ မလုပ်ဆောင်နိုင်ပေ။ လူတစ်ဦးသည် မည်သည့် မိသားစုတွင် မွေးဖွားရန် ကြိုတင်ပြဋ္ဌာန်းခံရသည်ဖြစ်စေ၊ မည်သည့် ပတ်ဝန်းကျင်တွင် ကြီးပြင်းလာသည်ဖြစ်စေ ဤအရာများသည် ၎င်းတို့၏ ဘဝ အထူးတာဝန်ကို ပြီးမြောက်ရန်အတွက် မရှိမဖြစ် လိုအပ်ချက်များထက် မပိုကြောင်း ပြောဆိုနိုင်ပေသည်။ ယင်းတို့သည် လူတစ်ဦး၏ ဘဝကံကြမ္မာ သို့မဟုတ် ၎င်းတို့၏ အထူးတာဝန်ကို ပြီးမြောက်စေမည့် ကံကြမ္မာ အမျိုးအစားကို မည်သည့်နည်းနှင့်မျှ မဆုံးဖြတ်ပေ။ ထို့ကြောင့် မည်သူ၏ မိဘများကမျှ ၎င်းတို့၏ ဘဝအထူးတာဝန်ကို ပြီးမြောက်စေရန် မကူညီနိုင်သကဲ့သို့ မည်သည့် ဆွေမျိုးကမျှ ၎င်းတို့၏ ဘဝအခန်းကဏ္ဍကို ဖြည့်ဆည်းရန် မကူညီနိုင်ပေ။ လူတစ်ဦးသည် မိမိ၏ အထူးတာဝန်ကို မည်သို့ ပြီးမြောက်သည်နှင့် မည်သို့သော နေထိုင်မှု ပတ်ဝန်းကျင်တွင် မိမိ၏ အခန်းကဏ္ဍကို တာဝန်ယူသည်ဟူသောအချက်သည် ၎င်းတို့၏ ဘဝကံကြမ္မာအပေါ် လုံးလုံးလျားလျား မူတည်လေသည်။ တစ်နည်းအားဖြင့် မည်သည့် ဓမ္မဓိဋ္ဌာန်ကျသော အခြေအနေများကမျှ ဖန်ဆင်းရှင် ကြိုတင်ပြဋ္ဌာန်းထားသည့် မည်သူ၏ အထူးတာဝန်ကိုမျှ လွှမ်းမိုးနိုင်ခြင်း မရှိပေ။ လူတိုင်းသည် မိမိတို့ ကြီးပြင်းလာသည့် သီးခြား ပတ်ဝန်းကျင်တွင် အရွယ်ရောက်လာကြသည်။ ထို့နောက် ၎င်းတို့သည် မိမိတို့၏ ကိုယ်ပိုင် ဘဝလမ်းကြောင်းပေါ်သို့ တစ်ဆင့်ပြီးတစ်ဆင့် လျှောက်လှမ်းကြပြီး ဖန်ဆင်းရှင်က ၎င်းတို့အတွက် စီစဉ်ပေးထားသော ကံကြမ္မာကို ဖြည့်ဆည်းကြလေသည်။ ၎င်းတို့သည် လူသားမျိုးနွယ်ဟူသော ကျယ်ပြောလှတဲ့ လူ့လောကကြီးထဲသို့ သဘာဝကျကျနှင့် အလိုအလျောက် ဝင်ရောက်လာကြပြီး ဘဝတွင် မိမိတို့၏ နေရာကို ယူကြကာ ဖန်ဆင်းရှင်၏ ကြိုတင်ပြဋ္ဌာန်းချက်အတွက်လည်းကောင်း၊ ကိုယ်တော်၏ အချုပ်အခြာအာဏာအတွက်လည်းကောင်း ဖန်ဆင်းခံတစ်ဦးအနေဖြင့် မိမိတို့၏ တာဝန်ဝတ္တရားများကို ကောင်းမွန်စွာ စတင် ဖြည့်ဆည်းကြလေသည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၃)) မိဘတွေက သားသမီးတွေအပေါ်ထားရှိတဲ့ တာဝန်ဝတ္တရားတွေနဲ့ပတ်သက်ပြီး ဘုရားသခင်က အင်မတန် ရှင်းရှင်းလင်းလင်း ပြောထားပါတယ်။ မိဘတစ်ယောက်အနေနဲ့ ကျွန်တော့်ရဲ့ တာဝန်က သားကို အရွယ်ရောက်တဲ့အထိ ကျွေးမွေးပြုစုဖို့၊ ကျန်းကျန်းမာမာ ကြီးပြင်းလာဖို့ သေချာလုပ်ပေးဖို့၊ သူ့ကို ဘုရားသခင်ရှေ့မှောက် ခေါ်ဆောင်လာဖို့၊ သူ့အသက်က ဘုရားသခင်ဆီက လာတယ်ဆိုတာကို ပြောပြဖို့၊ ပြီးတော့ သူ့ကို ဘုရားသခင်ကို ယုံကြည်လာအောင်နဲ့ မှန်ကန်တဲ့လမ်းကို လျှောက်လှမ်းလာအောင် လုပ်ပေးဖို့ပါပဲ။ ဒါတွေဟာ မိဘတစ်ယောက်အနေနဲ့ ကျွန်တော့်ရဲ့ တာဝန်တွေ၊ ဝတ္တရားတွေပဲ။ ဒါပေမဲ့ သား အဖမ်းခံရပြီးတဲ့နောက်မှာ သက်သေခံချက်မှာ ခိုင်ခိုင်မာမာ ရပ်တည်နိုင်မနိုင်ဆိုတာနဲ့ သူ့ရဲ့ နောင်အနာဂတ် အဆုံးသတ်နဲ့ ခရီးဆုံးပန်းတိုင်တို့က ကောင်းချီးရမှာလား၊ ဒါမှမဟုတ် အပြစ်ဒဏ်ပေးခံရမှာလား ဆိုတာတွေကတော့ ကျွန်တော် ဆုံးဖြတ်နိုင်တဲ့အရာတွေ မဟုတ်ပါဘူး။ ဖန်ဆင်းခံတစ်ဦးအနေနဲ့ ကျွန်တော်ဟာ ဘုရားသခင်ရဲ့ အချုပ်အခြာအာဏာနဲ့ စီစဉ်ညွှန်ကြားမှုတွေကို ဆင်ခြင်တုံတရားနဲ့ လက်ခံပြီး ကျိုးနွံနာခံသင့်ပါတယ်။ ဒါမှသာ ဘုရားသခင်ရဲ့ ရည်ရွယ်ချက်နဲ့ ကိုက်ညီမှာပါ။ ဒါကို နားလည်သွားတဲ့အခါ ကျွန်တော့်ရင်ထဲမှာ လုံးဝကို စိတ်သက်သာရာရသွားခဲ့တယ်။ ကျွန်တော့်သား သက်သေခံချက်မှာ ခိုင်ခိုင်မာမာ ရပ်တည်နိုင်သည်ဖြစ်စေ၊ မရပ်တည်နိုင်သည်ဖြစ်စေ နောင်မှာ ကောင်းချီးပဲရရ၊ ဆင်းရဲဒုက္ခပဲကြုံကြုံ လက်ခံပြီး ကျိုးနွံနာခံဖို့ ကျွန်တော် ဆန္ဒရှိပါတယ်။

အခုဆိုရင် သားအကြောင်းတွေးမိတဲ့အခါ နည်းနည်း စိုးရိမ်မိသေးပေမဲ့ ကျွန်တော့် အခြေအနေအပေါ် လွှမ်းမိုးမှုမရှိတော့ဘဲ ကိုယ့်တာဝန်ကို ပုံမှန် ထမ်းဆောင်နိုင်နေပါပြီ။ ဘုရားသခင်ကို လှိုက်လှိုက်လှဲလှဲ ကျေးဇူးတင်ပါတယ်။

YouTube: https://l.kingdomsalvation.org/my/video
Facebook: https://|.kingdomsalvation.org/my/facebook

Email: contact.my@kingdomsalvation.org






